
Jöoin Jesucristo dau naweram kꞌʌʌn 
(Lc. 3:23-38)

1  1 Mua pãrag hĩgkꞌakꞌim, jãga warrgar David reikꞌa sĩerrjö, Hẽwandamau 
jũrr hich Hiewaa Jesucristoogta mʌg durr gaai chi Pörkꞌamkꞌĩir 

hichdëucha pʌ̈ijĩ. Mag Jesucristojã mag rey David kꞌararr hag chaain 

SAN MATEO
Maach peerdʌ haaujem 

Jesucristo higwia 
jöoi Mateoou pꞌã pʌatarr

Chi pꞌãtarr. Hich mʌg libro pꞌãtarr wounpaita Mateo ha tꞌʌr̃naa hĩchab Leví ha tꞌʌr̃ 
sĩejim, Jesús dʌï hi bʌ ̈hogdʌba wënʌrraajerr kꞌʌʌn heem hãb. Jesús dʌï kꞌapeerkꞌaju 
naweran sĩi Romaam gobierno hatꞌee hõrag dëbpaar jëeujem pꞌidagta wai sĩejim.

Chijã kꞌʌʌn hatꞌeeta pꞌãjĩ. Mateoou mʌg libro pꞌãtarran judionaan 
hatꞌeeta pꞌãjim, hajapcharan hich meeun hatꞌeema. Judionaanau warrgarwe 
Hẽwandamau woun hãb ham hee Reikꞌamkꞌĩir pʌ̈iju jaaujerr kꞌapꞌʌ narr haawai 
haata nʌajeejim haajem. Hich maata judionaanau hamach meúa “Mesías” 
haajeejim, maimua griegonaan meúa “Cristo” haajeejim.

Mamʌ mag hamau hi nʌajerrta ya Jesús Mesíaskꞌa pierrwaijã judionaan chi pörnaanau 
pöd bʌʌ̃rjã hi kꞌaug haubajierram. Maguata sĩi jũrram kꞌʌʌnaun, “Jã sĩi maestro kꞌabahab” 
haawai, deeum kꞌʌʌnau jũrr, “Jã sĩi Hẽwandamau hich hi jaaupibaawai hõrag jaaujem 
kꞌabahab” haajeejim. Mamʌ mag nʌm hee hãaur kꞌʌʌnaun chadcha Mesías gaai hi 
tꞌʌajeejim haajem. Hõrau mag kꞌaugba hi jaaujerr haawaita Mateoou mʌg hẽsap pꞌãjim, 
hag gaai hich meeunag Jesuun chadcha mag hamau Mesías nʌajerrau ha kꞌap jawaag.

Kꞌan jawaag hajĩ. Mateon hich Hẽwandam Hiewaa Jesús dʌïcha nʌrrarr haawai hirua 
mag nem jaaumamjã chadcha hich jʌg̃ʌucha hũrwi hirua nem wau nʌrrarr hich daúacha 
hoojerrta jũrr jaau sim. Mag hich jʌg̃ʌucha Jesuu hiekꞌamatarr hũurjerr haawai haata 
hich meeunag kꞌap hamkꞌĩir pꞌãjim (5:1-7:29; 10:1-42; 13:1-53; 18:1-35; 24:1-25:46). Mamʌ 
hʌr̃cha hirua hõrag kꞌap hapim kꞌõsi sĩerran Jesuuta chadcha hõrau nʌajerr Reikꞌa bëetarr 
haawai hi hiek hʌk̈ꞌa nʌmuata hichdëu jaaujerrjö Hẽwandamagta hʌdʌraa dich tꞌãar hee 
chi Pörkꞌapiju haai nʌm hajim. Maata hʌr̃cha tꞌumaam kꞌʌʌnag kꞌap hapim kꞌõsi sĩejim.

hewagam kꞌʌʌn dën hajim ha kꞌap hamkꞌĩir, hag nawe jöoi Abrán kꞌararr 
sĩejerr haigmua hewag pawi kꞌĩeb chi Jesús tꞌaabatarr haig pãrag jaaukꞌim.

2  Maataa, hich jöoi Abrán, Isá haai hajim hanaabá;
maagwai, Isá jũrr Jacob haai;
Jacob jũrr Judá haai.
Mamʌ mag Judá hich happai kꞌaba, tagam hich kꞌodnaanpa doce 

naajim haajem, hich kꞌurau, hich jöoi Jacob chaainpai.
 3 Mag hich Judá, Fares haai hanaa hĩchab Zara haai hajim haajem; 

ham hãd, Tamar ha tꞌʌ̃r sĩejim haajem.
Mag Fares, Esrom haai hajim;
maagwai chi Esrom jũrr Aram haai.

 4 Hich Aram, Aminadab haai hajim haajem;
maagwai chi Aminadab jũrr Naasón haai.
Naasón jũrr Salmón haai hajim haajem.

 5 Chi Salmón, Booz haai hajim haajem, Rahab dʌ̈ím;
maagwai chi Booz, Obed haai, Rut dʌ̈ím.
Obed jũrr Isaí haai hajim haajem;

 6 maagwai chi Isaí jũrr mag rey David kꞌararr hag haai hajim haajem.
Mag chi rey David, Salomón haai hajim haajem, Urías jua heem hʌʌi 

kꞌecheu hautarr dʌ̈ím.
 7 Salomón, Roboam haai hajim haajem;

maagwai Roboam jũrr Abías haai;
maimua chi Abías jũrr Asa haai.

 8 Hich Asa, Josafat haai hajim haajem;
maagwai Josafat jũrr Joram haai;
maimua chi Joram jũrr Uzías haai.

 9 Uzías, Jotam haai hajim haajem;
maagwai chi Jotam jũrr Acaz haai;
maimua Acaz jũrr Ezequías haai.

 10 Chi Ezequías, Manasés haai hajim haajem;
maagwai Manasés jũrr Amón haai;
maimua chi Amón jũrr Josías haai.

 11 Chi Josías, Jeconías haai hajim haajem.
Mag chi Jeconías kꞌod hãbam kꞌʌʌn kꞌapan sĩejim hanaabá, maach jöoin 

israelnaan Babiloniapienau hamach durrag pʌrkꞌa harr nʌm jaar.
 12 Mag ham chikꞌamnau hamach durr pʌrkꞌa harrtarr kꞌur, Jeconías 

chaai paarpajim haajem.
Ma, Salatiel ha tꞌʌ̃rjim haajem, Zorobabel haai.

 13 Hich Zorobabel, Abiud haai hajim haajem;
maagwai chi Abiud jũrr Eliaquim haai;
maimua chi Eliaquim jũrr Azor haai.

 14 Hich Azor, Sadoc haai hajim haajem;

MATEO 1

maagwai chi Sadoc, Aquim haai;
maimua chi Aquim jũrr Eliud haai.

 15 Chi Eliud, Eleazar haai hajim haajem;
maagwai chi Eleazar, Matán haai;
maimua chi Matán jũrr Jacob haai.

 16 Chi Jacob, José haai hajim haajem.
Mag Joseeta, María jaai hajim hanaabá;
maimua chi María, Jesús hãd.
Mag Jesuuta maadëu hich Hẽwandamaucha pʌ̈iwia bëejim haajem 

hag Jesuu,
hamach peerdʌ haumkꞌĩir warrgarwe hõrau nʌajerr.

17 Wajapcharan, mag jöoi Abrán kꞌararr sĩerr haigmua hewag pawi David 
reikꞌa sĩsiju jaar pa nʌm haar, catorce generaciones dichjim hanaabá. Mag David 
sĩsiewaim haigmua hewag nassi pawi maach jöoin israelnaan Babiloniapienau 
pʌrkꞌa harrtarr jaar pa nʌm haar hagjö catorce generaciones dichjim haajem. Mag 
maach jöoin Babiloniapien durr narr haigmua hich Hẽwandamaucha pʌïju jaaujerr 
hewag nassi pawi tꞌaabachë nʌm jaar pa nʌm hora hagjö catorce generaciones 
dichjim hanaabá; hajapcharan maach Pör Jesús tꞌaabachë nʌm jaarma.

Jesucristo tꞌaabatarr 
(Lc. 2:1-7)

18  Mag Jesucristo tꞌaabatarran mʌgta hajim haajem:
Chi María, hewag pawi hi hãdpaju, ya Joseeu hiek dee wai sĩejim haajem, 

hag dʌï paag. Pari mag sĩi hiek dee wai sĩewai hagtꞌa hag dʌïjã kꞌaba nʌmta bi 
hee pabaadëjim hanaabá. Pari ma chan chikꞌam dënjã kꞌaba, hich Hẽwandam 
Hakꞌarauta hich hiiu haawai mag hi bi hee papijim hanaabá. 19 José chi 
jaaipajuun Hẽwandam dau na nem hagchata waaujerr haawai, sĩi warre 
hich hʌʌi chi tꞌetꞌemnaanag jaauju kꞌãyau, hichta warag sĩi kꞌĩuu höbërju 
kꞌĩirjubaadëjim haajem. 20 Ya hirua mag pʌaju kꞌĩirjubaadëmta, Hẽwandam 
chog hʌg̃tꞌarmua bëewi hirig, — José, David kꞌararr chaain hewagam kꞌʌʌn 
bi heem, hoob pʌch hʌʌi pʌaju kꞌĩirju chiram hajim hanʌm. Jãg chaai hirua 
bi hee wai sim chan deeum dën kꞌaba, hich Hẽwandam Hakꞌarauta jõorpitarr 
kꞌabahab hajim hanʌm. 21 Mariaau jãg chaaidam hatꞌaawai hi tꞌʌr̃dam Jesús 
ha tꞌʌr̃bá. Hi tꞌʌr̃ magta tꞌʌr̃ju, hichdëuta hich pꞌöbör hamach pekau hee 
tꞌʌnʌm peerdʌ hauju haawai ha jaaumajim hanaabá chi Hẽwandam chogau.

22  Mamʌ tꞌum mamagkꞌarran, hich hi jaaujem kꞌʌʌnag maach 
Pör Hẽwandamau pꞌãpitarr gaai jaau simjöo höbëbërg mamkꞌĩirta 
magpibajieb. Mag hirua pꞌãpitarr gaai mag sim:
 23 “Hʌʌi hõor meraa kꞌitʌm bi hee pawi chaai hooju.

Mag chaai tꞌʌ̃rdam Emanuel ha tꞌʌ̃rju” ha pꞌã sim.
(Is. 7:14)

MATEO 1

Mag Emanuel ha simʌn, “Hẽwandam maach dʌ̈i sim” haawaiu.
24 Maimua mag chi José kꞌãi werba tꞌʌnaawi daukꞌanpawi pꞌiidʌbaadeeu, 

Hẽwandam chogau hichig jaautarrjö tag María pʌaju kꞌĩirjuba, hich mag hag 
dʌï sĩsijim haajem. 25 Pari mag hag dʌï ya hich hʌʌikꞌa wai sĩerrjã, chi chaai 
hauba nʌwe chan José bʌ̃ʌrjã hich hʌʌi dʌï kꞌapes haba haajeejim hanaabá. 
Ya maimua chadcha chi Hẽwandam chogau jaautarrjö chi chaaidam 
hatꞌaawai, Joseeu hi tꞌʌ̃rdam Jesús ha tꞌʌ̃rjim haajem, hichig tꞌʌ̃rpi jaautarrjö.

Hedau höbeerjem bi garmua reinaanau chaai hootꞌurtarr

2  1 Mag Jesús tꞌaabaawai pꞌöbördam Belén hanʌm heeta tꞌaabajim haajem, 
Judea durr. Mag jaar Herodeeta mag Judea durr reikꞌa sĩejim haajem. Hich 

mag jaar hĩchab kꞌĩirjug kꞌaug hatꞌee chi machnaan magonaan hanʌm kꞌʌʌn 
hedau höbeerjem bi garmua bëejierram haajem, Jerusalén pꞌöbörög. Makꞌʌʌn, 
hedjã heem pꞌĩdagta estudiejem kꞌʌʌn hajim haajem. 2 Mag bëewi bardʌtkꞌachëwi, 
judionaanag, — Pãar rey tꞌaabatarr, ¿jamta wai nʌma? Hi tꞌaababarm jaau sim 
pꞌĩdag maach daúacha hootarr haawai hiita marau jʌr wëdurumgui haajeejim 
hanʌm, hiita judionaan reikꞌaju haawai hi hajaug tꞌö hiekꞌaan.

3  Mag judionaan rey tꞌaababarm hanʌm hũr hatꞌaawai chi rey Herodes 
warre kꞌakꞌaisamjö haadëjim hanaabá. Mag nʌm dʌ̈i tagam kꞌʌʌn chi 
Jerusalenpienjã jʌg̃derraata hapꞌöbaadëjim hanʌm. 4 Magbaawai chi 
rey Herodeeu pꞌadnaan chi pörnaan tꞌum Moiseeu Hẽwandam hiek pꞌã 
pʌarr jawaag chi machnaanpa tꞌʌ̃rkꞌʌʌipʌ̈iwia hamag, —  ¿Jamta mag 
warrgarwe Hẽwandamau pʌ̈iju jaaujerr tꞌaabaju haajẽ? hajim hanʌm.

5 Magbaawai hamachdëu hirig, — Judea durr pꞌöbördam Belén hanʌm heeta 
tꞌaabaju haajem hanaabahab, hich magta Hẽwandamau hich hi jaaumie Miqueas 
kꞌakꞌitarrag jaaupitarr haawai hajim hanʌm. Mag hirua jaautarr hiek gaai,
 6 “Pãar, Judá durram pꞌöbördam Belenpien, pãran chadcha kꞌapan 

kꞌaba durrum.
Mag durrab mamʌ, pãar hee hãb tꞌaababarmuata israelnaan mʌ 

hõorkꞌa tꞌʌnʌm kꞌʌʌn gobernaaju haawai, pãach durr hagjö pꞌöbör 
tꞌʌnʌm hee pãar pꞌöbör chan chi serbiibam kꞌabam” ha pꞌã simgui 
hajierram hanʌm, chi Herodeeg.

(Mi. 5:2)
7 Pꞌadnaan chi pörnaanau maestronaan dʌïmua hichig mag jaaubaawai, chi 

rey Herodeeu jũrr mag chi magonaan hed höbeerjem garmua bëetarr kꞌʌʌn 
hamach happai tꞌʌr̃kꞌanaa wajapꞌa hichig jaaupijim hanaabá, jãagwaichata 
mag pꞌĩdag hamau hoo naajĩ. 8 Mag wajapꞌa hichig jaaupinaan chadau hamag, 

— Hĩsin chad hërëubaadët hajim hanʌm, Belenag. Hërëubaadëwi tꞌumaa jëeu 
hoopetat hajim hanʌm, wajapꞌa mag chaai kꞌap haag. Maimua ya pãachdëu 
wajapꞌa kꞌapꞌʌ nʌisiewai mau mʌ haar hiek pʌïbapʌït, muajã mawia hĩchab 
pãar dënjö hi hajaug tꞌö hiekꞌaimaag hajim hanaabá, juau hogtꞌom.

MATEO 1 ,  2

9 Mag chadcha chi rey Herodeeu hamachig jaautarrta jʌg̃ tꞌõba 
hërëubaadëjim haajem. Mag wëtumua, warrcha hamach tꞌʌgdʌawai 
hamachdëu pꞌĩdag hootarrta deeu hũwaai ham na pꞌuu jöisijim hanaabá. 
Magbaawai hag hẽudee hoo warrmamua, ya chi chaai sim haig pabaimaawai, 
hag hʌr̃ hedjã hee bar jöisijim hanʌm. 10 Mag hamach chi magonaanau chi 
pꞌĩdag hoo hatꞌaawai honee hapꞌöbaadëjim hanʌm. 11 Mag barwia, chi chaai 
kꞌërarr haar dubnaa hooimaawai, chadcha chi chaaidam hich María dʌï 
hooimajierram hanaabá. Magbaawai hag kꞌĩirpꞌee jĩepör pꞌõbkꞌanaa hi hajaug 
tꞌö hiekꞌajierram haajem, hich reikꞌaju higwi. Magnaa hamach nem wai bëetarr 
heem pꞌĩr maimua incienso mirra dʌï tꞌũpꞌa kꞌitꞌëem haunaa hirig deejierram 
haajem. 12 Mag hagtꞌa ham haig nʌm hee, hich chi Hẽwandam chogau kꞌãai 
kꞌõrg hee tag hamag Herodes gar dichpiba jaautarr haawai, hag garjã dichba, 
deeum kꞌʌd garta pꞌʌʌrdʌ dichwi hamach durrag wëtjierram haajem.

Egiptoog chaai dʌr harrtarr
13 Mag chi magonaan hërëutarr kꞌur Hẽwandam chogau deeu José kꞌãai 

kꞌõrkꞌapi hauwia hirig jaaujim haajem, Herodeeu chaai tꞌõopʌÿaag jʌrpiju. 
“Mamʌ magju nawe pꞌiidʌtkꞌawi jöpkꞌaa chaai dʌï Egiptoog hërëubaadët” hajim 
hanaabá. “Mua jaaubam haig chan hoob mammua bëemiet” hajim hanʌm.

14 Magbaawai José daukꞌanpawi, chadcha hag bʌ̈rre nem kꞌĩir kꞌaugwia, 
hagtꞌa hãspaju wají nʌwe, jöpkꞌarraa hamach chaai hatꞌaadëjierram haajem, 
Egiptoog. 15 Mammua da bëeba, ya chi Herodes meebaadëm ha hũrbaawaita 
deeu bëejierram haajem. Pari mam mag chaai harrtarran, maan maach 
Pör Hẽwandamau hich hi jaaumie Oseas kꞌararrag jaaupitarrjö hamkꞌĩir 
hajiebma. Magju higwiata chi Oseas kꞌararrag Hẽwandamau,

“Egipto durrmuata mua mʌch Chaai tꞌʌ̃rpʌ̈iju” ha pꞌãpijim.
(Os. 11:1)

Herodeeu chaain kꞌëchpi jaautarr
16 Herodeeu chi kꞌĩirjug kꞌapꞌʌm kꞌʌʌn nʌ sim hee, hĩchab kꞌaug hatꞌajim haajem, 

ya jũrr deeum kꞌʌd garta pꞌʌʌrdʌ hërëubaadëm. Mag hich kꞌũgurbapäaiwai, kꞌĩir 
machgau warm kꞌʌʌnau hichig jaautarr kꞌĩirjunaa, Belén pꞌöbör heem chaain 
maimua hag bigaau pꞌöbördam nʌnʌidʌm heem chaaindampa tꞌumaa año 
numiimua heegam kꞌʌʌndam kꞌëchpi jaaujim hanaabá. 17 Mag kꞌëchpi jaautarran, 
maan mag chaain höbarm gaaimua Hẽwandamau hich hi jaaumie Jeremías 
kꞌararrag pꞌãpitarr gaai jaau simjöta hajim. Hirua pꞌã pʌatarr mʌg hajim:
 18 “Ramá pꞌöbör hee hʌʌi bĩep jẽhbʌ hökꞌĩirjug machgau hidawaa 

hʌ̃apëpër kꞌaju.
Ma Raquel hajim, hich chaain hewagam kꞌʌʌn hatꞌee bĩewai.
Mag sim chan par kꞌĩir jãsenkꞌa nʌmjã kꞌĩupaba, waragta bĩe tꞌʌnaaju 

hich chaaindam hötarr hatꞌee” ha pꞌã sim Hẽwandam hiek gaai.
(Jr. 31:15)

19 Pari chi Herodes meetarr kꞌur, hagtꞌa chi José mam Egipto nʌm hee, 
Hẽwandamau hich chog pʌïwi kꞌãai kꞌõrkꞌa tꞌʌnʌm heeta hirig, 20 — José, 
pꞌiidʌbá haichëjim hanʌm. Chaai tꞌõoju hẽkꞌa narr kꞌʌʌnjã hamachta ya 
kꞌëchpꞌöbaadeewai ya deeu pãach durrag chaai harrju haai nʌmgui hajim hanʌm.

21 Magbaawai José pꞌiidʌwia Jesudam dʌ̈i chi hãdpa deeu hũwaai 
Israelag bëejierram haajem. 22  Pari mag chi rey meebaadeewai, chi 
hiewaa Arquelao ha tꞌʌ̃r sĩerrta jũrr Judea durr hich haaijö reikꞌa sĩsim 
ha hũrbaawai, hagʌg maju högkꞌajim haajem. Mag nʌm hee hĩchab deeu 
Hẽwandamau kꞌãaipi hatꞌaawai, Hẽwandam chogaujã magʌg mapiba 
jaautarr haawai jũrr Galileaagta hërëujim hanaabá. 23  Galilea durr barwi, 
sĩi kꞌajapꞌa Nazaret pꞌöbördamagta wëtwi, mamta naaimajim haajem. 
Pari mag Nazaret pꞌöbör heeta naaimarran, maan Hẽwandamau hich hi 
jaaumienag jaaujerrjö, Jesús Nazaretpierr ha tꞌʌ̃rju harr haawai hajima.

Juan chi hõor pör choomieu Hẽwandam hiek jaau nʌrrarr 
(Mr. 1:1-8; Lc. 3:1-9,15-17; Jn. 1:19-28)

3  1 Warrcha Juan chi hõor pör choomieu Hẽwandam hiek jaaubaadëm jaar, 
Judea durr bʌʌ̃rjã hõor chukag heeta sĩejeejim haajem. Mam hich sim 

haar hõor maawaita hamag jaaumamua, 2 “Pãach kꞌaibag hãsie hewag kꞌĩirjuwia 
Hẽwandamagta chugpaapi jëeubatꞌʌ”̃ haajeejim hanʌm. Magnaa hĩchab, “Ya 
mʌigmua jöpcha hich Hẽwandamau maach tꞌumaam kꞌʌʌn Pörkꞌapiju maach hee 
pʌïju” haajeejim hanaabá. 3 Mamʌ maan Juanau mag jaau nʌrraju higwiata chi 
Hẽwandam hi jaaumie Isaías kꞌararrau Hẽwandam hiek pꞌãawaijã mag pꞌãjiebma:

“Woun hãb hajappai hõor barba haajem haar sĩejemuata, hich haar 
hõor barbaimaawai, ‘Maach Pörön ya bëeimʌʌ sim’ ha jaau nʌrraju.

‘Hi bëeju nawe pãach tꞌãar kꞌĩir kꞌaugbat’ haju, ‘tꞌãraucha kꞌõsi hi 
hiek hʌ̈kꞌaag’ ” ha pꞌã sim.

(Is. 40:3)
4 Hich chi Juan kꞌajũa camello kꞌaar dënta kꞌa sĩejim haajem; maagwai 

hi hãi jʌãjemjã nemhëu dën hajim haajem. Hichin pabʌ ̈hee haspꞌitjö sim 
langosta hanʌmta pa miel dʌï kꞌö nʌrrʌm hiiuta sĩejeejim haajem, tag deeum 
nem kꞌoojem chukꞌu haawai. 5 Hirua mag jaau nʌrrʌm kꞌaug hatꞌaawai, 
Judea durram kꞌʌʌn Jordán higaau joobaajerr kꞌʌʌn dʌï Jerusalenpienpa hi 
hiek hũraan bëejeejim haajem. 6 Mag bëewia hamach pekau Hẽwandamag 
chugpaapi jëeubaawai hichdëu ham pör choopʌïmaajeejim haajem, Jordán hee.

7 Pari Juanau hoowai hich haig Moiseeu Hẽwandam hiek pꞌã pʌatarr wajapcha 
hʌʌrkꞌaajerr kꞌʌʌn kꞌapan bëe tꞌʌnʌm dʌï hĩchab tagam kꞌʌʌn chi machnaan 
saduceo hanʌm kꞌʌʌnpa bëe tꞌʌnʌm hoobaawai, hamag magjim hanʌm:

— Chi kꞌaibagnaan, ¿kꞌaíu pãrag jaauwai Hẽwandamau maach hi hagkꞌam 
hed sĩi pör chootarr gaaimuapaita pãar hi jua machag hãwatbaju ha jaaujĩ? 8 Sĩi 
pãach pör choopi nʌmuapai chan hirua pãar haubam hajim hanʌm. Hẽwandam 

jua machgau dau hapꞌʌʌ hamapꞌa nʌm kꞌai, pãach kꞌaibag tꞌumaa hãsie hewag 
kꞌĩirjuwia, Hẽwandamag hisegpi jëeuwia, chadcha Hẽwandam hiek hʌk̈ꞌaajem 
kꞌʌʌnjö habat hajim hanʌm, pãach kꞌapeen dʌïjã. 9 Hoob pãrau chikꞌamnaan dënjö, 
pãachjã warrgar pãach jöoi Abrán kꞌararrjö Hẽwandam dʌï kꞌapeerkꞌa nʌm hawi, 

“Maran Abrán chaainau; mag hi chaainkꞌa nʌmta, ¿jãga Hẽwandamau mag maar 
dau hapꞌʌʌ hapibarju?” ha kꞌĩirjumiet hajim hanaabá. Sĩi mag Abrán chaainkꞌa 
nʌm gaaimuapaita mag hʌg̃tꞌar höbeerjem hakꞌiin, mokdau mʌg tꞌʌnʌmjã 
Hẽwandamau hõrag paapʌïwia, mʌkꞌʌʌnjã hĩchab Abrán chaainau haju haai sim. 
Mamʌ mag Abrán chaain chaar hawiajã hichiita Hẽwandam jua machag hãwatab 
kꞌaba hãwatju. Mag kꞌõch kꞌaba nʌm kꞌai, pãach kꞌaibagta warre Hẽwandamag 
hisegpi jëeubat hajim hanʌm. 10 Pãrau kꞌapꞌʌ naabá, nemjĩirjã kꞌaigbamʌn tꞌu 
wërpmaajem. Hich hagjöta hajugui hajim hanʌm hĩchab Hẽwandamau pãar dʌïjã. 
Ya hirua pãar chachimʌʌ sim. Har hõor hamach kꞌaibag hisegwia Hẽwandamag 
chugpaapi jëeuba nʌm kꞌʌʌnan, har pa tꞌupʌïwia jʌser haadee hörpʌï nʌmjöta 
haju hich Hẽwandamau ham dʌï. 11 Mua chan pöd pãar tꞌãar wajaug paa haubam. 
Hẽwandamagta pãach kꞌaibag chugpaapi jëeubaawai muan sĩi dödamaupaita 
pãar pör choo chirʌmgui hajim hanʌm. Pari mʌ hẽudee hãb hurumʌn chadau 
mʌ kꞌãaijã jua tꞌeeg hʌr̃pai sĩewai, jãguan chad Hẽwandam Hakꞌaarjã pãrag deewi 
pãar kꞌaibagjã hõtdau hee warre hörbapʌïmjöta haju hajim hanʌm. Mʌ chan mʌg 
chirʌm haig sĩi hi chogkꞌaagpaijã serbiibata chirʌmgui hajim hanʌm. 12 Kꞌĩir kꞌapꞌʌ 
habat hajim hanʌm: Hi bëem hed hi hiek hʌk̈ꞌa nʌm kꞌʌʌnan, arroz pöm pꞌierrwia 
wajapꞌa hãkꞌa tꞌʌnʌʌubarmjöta haju. Maagwai hi hiek hʌk̈ꞌamapꞌa harr kꞌʌʌn, jũrr 
chi arroz bʌ ̈tꞌʌʌtarrta sĩi hãbamʌg päardʌnaa hörbapʌïmjö haju. Magbarm chan 
hõtdau tꞌõo kꞌaugba sĩerrʌm heeta hich Hẽwandamaucha barkꞌʌʌipʌïjugui ha 
jaaujeejim hanʌm Juanau hich haig bëe nʌm kꞌʌʌnag.

Juanau Jesús pör chootarr 
(Mr. 1:9; Lc. 3:21-22)

13  Biek hãb Galilea durrmua Jesús Jordanag majim haajem, Juanau 
hõor pör choo sĩerr haar hichjã hagjö Juanag hich pör choopien. 
14 Mag mawia, hich pör choopienta bëejim habaawai, Juanau hi pör 
choomapꞌapaim hiekꞌau hirig, — Pʌchdëuta mʌ pör chooju haai chirʌmta 
mag muata pʌ pör choobaadëjupá hajim hanʌm, Juan garmua.

15 Magbaawai Jesuu, — Hidëu magma hajim hanʌm. Hichiita maadëu 
Hẽwandamau jaau simjö hi hipierr tꞌumaa nem wauju haai naabahab 
hajim hanʌm.

Magbaawai Juanau, — Magan chadau hajim haajem.
16 Mag, chadcha Juanau hi pör choopʌïjim haajem. Mag hich pör choobapäaiwai, 

durr waaidʌnaa hoowai, hedaujãata weeudʌbaadëm heemua Hẽwandam Hakꞌaar 
duburjöo kꞌitʌmta bëewia hi gaai jupchëjim haajem. 17 Magbarm hee hĩchab 
hʌg̃tꞌarmua woun hiekjö, “Mʌʌta mʌ Chaai mʌchdëu jãsehne wai chitʌmʌu; hi 
gaaimua mʌ honee chiraajemgui” habarmjã hũrjim hanaabá.

Dösãtau Jesús kꞌũgur hauju hẽkꞌatarr 
(Mr. 1:12-13; Lc. 4:1-13)

4  1 Maimua hich Hẽwandam Hakꞌaraupai Jesús warp hõor chukag 
chʌʌi warrjim haajem, hich garmua mepeer pödju kꞌapꞌʌ sĩerr 

haawai juau hogtꞌom mam chi dösãtag hich kꞌũgur hauju hẽkꞌapieg. 
2  Mam hich happai cuarenta días y cuarenta noches bʌ̃ʌrjã tꞌach kꞌöba 
chirajim haajem. Maimua kꞌãai kꞌapan mag dichdimaawaita, hi hiek hi 
jãsöo haadëjim haajem. 3  Magbaadëm heeta dösãt chi dau lök bëejim 
hanaabá, hi himeerkꞌa hi kꞌũgur hauwia Jöoi dau na nem kꞌaigbam 
waupiju hẽkꞌaag. Mag bëewi hirig, — Pʌ chadcha Hẽwandam Hiewaa kꞌai, 
magan mʌ dakꞌĩir mokdau mʌg tꞌʌnʌm panag paabapʌ̈i haichëjim hanʌm.

4 Pari hichig magbaicheewai jũrr hichdëu chi dösãtag, — Hẽwandam hiek pꞌã 
sim gaai jaauwai, “Sĩi tꞌach kꞌöju happai kꞌap hamkꞌĩir hirua maach hompaabajim” 
ha sim. “Hirua maach hompaatarran, tꞌach happai kꞌĩirjuju kꞌãai, hich hipierraa 
wënʌrramkꞌĩirta maach hompaajim” ha pꞌã sim ha chirajim haajem hirig.

5 Mag hijẽjẽb naawi, chi dösãtagta Hẽwandam Hakꞌarau hʌdʌraa Jesús 
harrpijim haajem, Jerusalenag. Mag hatꞌaadëwi, Haai hi jëeujem dihëu 
hʌ̃r hʌg̃tꞌaa harrnaa, 6  hirig magjim hanaabma, chi dösãtau:

— Pʌ chadcha Hẽwandam Hiewaa kꞌai, magan mʌg hee baubaad hajim hanʌm. 
Pʌ chig haba kꞌabahab. Hẽwandam hiek pꞌã sim gaai, “Hich Hẽwandamau hich 
chognaan pʌïju” ha sĩebahab hajim hanʌm, “pʌ tꞌʌa wënʌrramkꞌĩir.” Maagwai 
mʌg hee pʌ baudʌkꞌiinjã, “hamau sĩi hamach jua heeta pʌ jãau haubajup, buju 
haimaau pʌ chig ham hugua.” ¡Baubaad! hajim hanʌm, chi dösãtau hirig.

7 Magbaawaita jũrr hichdëu chi dösãtag, — Hĩchab Hẽwandam hiek pꞌã 
sim gaai jaauwaijã, “Hẽwandamau chadcha pãach tꞌʌaju hawi hoob nem 
parhoob hamiet” ha sĩebahab ha chirajim haajem hirua.

8  Maimua hãbmiecha paawai deeu chi dösãtaupai durr pöoma sim gaai 
hi harrjim haajem. Mag durrsĩ gaaimua dawaa durr warpꞌam magwe 
tꞌum hag gaai nem tꞌʌnʌm dʌ̈i hirig hoopinaa, 9 — Pua mʌ bʌ̈kꞌʌrr 
pꞌõbkꞌanaa mʌrʌgta Hẽwandamagamjö jëeumʌn, har pʌchdëu nem hoo 
sim tꞌumaa mua pʌrʌgta deejugui hajim hanaabá, chi dösãt garmua.

10 Mamʌ mag nʌʌ paawaita Jesuu hirig, — Hẽwandam hiek pꞌã sim 
gaai jaauwai, “Pãar Pörön Hẽwandamau; hãba hirigpaita jëeubat, 
maimua hãba hi hiekpaita hipierraa habat” ha sim. Magnaa mag sĩebnaa 
pʌdëu pʌchta jöpkꞌaa mʌ haigmua sĩiubaad ha chirajim haajem hirua.

Mag, bʌ̃ʌrjã hi hipierraa habajim hanaabá Jesuu.
11 Magbaawain chadau chi dösãt sĩiubaadeewai hi hiek hich happai 

chirsijim haajem. Mag hich happai haadeewai Hẽwandam chognaanauta 
hʌg̃tꞌarmua bëewi hʌü hi kꞌĩir jãsenkꞌa naaichëjim haajem.

Jesuu warrpem Galilea durr Hẽwandam hiek jaaubaaderr 
(Mr. 1:14-15; Lc. 4:14-15)

12  Juan chi hõor pör choomie ya cárcel deg pꞌãar wai nʌm ha 
hũrbaadeewai, Jesús Galileaag majim haajem. 13 Pari hich bãautarr pꞌöbör 
Nazaret heepai sĩeba, warag Capernaumag petajim haajem, tꞌʌrrdö higaau 
joobaan, warrgar maach jöoin Zabulonnaan Neftalinaan dʌ̈i joobaajerr 
durr. 14 Pari mag hi mam matarran, Hẽwandam hi jaaumie Isaías kꞌararrau 
pꞌã pʌarr heyaa höbërmkꞌĩir hajim. Mag hirua pꞌã pʌarr gaai mag sim:
 15 “Zabulonnaan joobaajerr perás maimua Neftalinaan joobaajerr 

perasta hõor peerdʌju woun nʌrraju” ha sim, “Jordán higaau 
tꞌoom higar, pꞌũas higaau, maimua kꞌĩeb Galilea hee judionaan 
kꞌabam kꞌʌʌn joobaajem haram magwe.

 16 Magbaawain sĩi kꞌĩ tꞌʌnʌm hee naajerr kꞌʌʌn haarta hõt bʌ ̈harar 
haimamjöta haju.

Peerdʌju kꞌaugba haawai pöd hʌg̃tꞌar höbërbaju haajerr kꞌʌʌn 
hatꞌeeta hedau haardʌbaadëmjöta haju.”

(Is. 9:1-2)
17 Magtarr haigmua Jesuu hich Haai hi jajawagmamua, “Pãach kꞌaibag 

hisegwia, Hẽwandamagta chugpaapi jëeubat, maimua hirigta hʌdʌraa 
pãach Pörkꞌapibat” haajeejim haajem hõrag.

Dö hʌamien jayap Jesuu hich dʌ̈i pꞌë harrtarr 
(Mr. 1:16-20; Lc. 5:1-11)

18 Biek hãb Jesús tꞌʌrrdö Galilea higaau nʌrrʌmua, hõor numí hooimajim 
haajem. Makꞌʌʌn kꞌod hãbam kꞌʌʌn hajim: haaijã hãba, hãdjã hãba. Ham tꞌʌ̃r, 
hãb Simón hajim, hich mapai hĩchab Pedro ha tꞌʌ̃r sĩejim. Maagwai hãbakꞌai 
Andrés ha tꞌʌ̃r sĩejim. Hamach dö hʌamien harr haawai, hirua hooimaawai, 
hatarraai bar kꞌodjörrajim haajem. 19 Mag hoobaimaawai Jesuu hamag, — Mʌ 
dʌï wëttarrau hajim hanʌm. Hich jãg pãach mʌg sĩi dö hʌa gaaipai nʌmjö, 
mʌg hatag jũrr mʌ hiek hõrag jaau gaaipaita nʌisijugui hajim hanʌm hamag.

20 Magbaawai hamach hatarraai pꞌëpʌawi chadcha hi dʌ̈i 
hërëubaadëjim haajem.

21 Maimua mag Galilea higaau mamua hag hatag deeu hũwaai hõor numí 
hooimajim haajem, hagjö hãbam kꞌodpai. Makꞌʌʌn Santiago hajim haajem Juan 
dʌï, jöoi Zebedeo chaain. Makꞌʌʌnjã dö hʌamien harr haawai, hirua hooimaawai, 
hamach red tꞌʌrrdʌ sĩsidʌmta kꞌa naajim haajem, bote hee hamach haai dʌï. Mag 
hoobaimaa, makꞌʌʌnagjã Jesuu, 22 “Mʌ dʌï wëttarrau” habarm bʌr̈re sĩi hamach 
redjã kꞌaugba, bote dʌï hamach hayag pʌawi hi dʌï wëtjim haajem.

Hõor pöm tꞌʌnʌmʌg Jesuu maach peerdʌajem hiek jaautarr 
(Lc. 6:17-19)

23 Mag nʌrrʌmua Galilea higaau Jesuu jaau pꞌʌʌrdʌ nʌrraajeejim 
haajem, pꞌöbördam kꞌëkꞌëdʌm hee judionaan Hẽwandam hiek jaaujem di 
sĩsidʌmpierr. Mag jaau nʌrrʌmʌn maach peerdʌajem hiekta jaaunaa hĩchab 
Hẽwandamagta dich Pörkꞌapiju haai nʌm haajeejim haajem. Mag nʌm dʌï hõor 
hamach kꞌamor machagpierr hich haig wai bëe nʌmʌn monaaupʌïnaa sĩi kꞌa 
mamachdögpa chugpaapʌï maajeejim hanaabá. 24 Siria durram magwe Jesús 
mag nʌrrʌmʌn bĩi wëjorr haawai, hõor kꞌamor machag kꞌĩirpierram kꞌʌʌnta 
hi haig waibëejeejim hanaabá: sĩi kꞌajapꞌam kꞌamor machag paraam kꞌʌʌn, kꞌa 
mamachdög paraam kꞌʌʌn, dösãt bën paraam kꞌʌʌn, pör bënmie paraam kꞌʌʌn 
maimua bʌ ̈wa jua kꞌãijã jʌserm kꞌʌʌnpa waibëemamʌn, Jesuu monaaupʌï 
maajeejim hanaabá. 25 Hõor pöoma Galilea durram kꞌʌʌn, Decápolis durr pꞌöbör 
nʌnʌidʌm heem kꞌʌʌn, Jerusalenpien, Judea durram kꞌʌʌn maimua Jordán hi 
hatag hed höbeerjem garm kꞌʌʌnpa Jesús hẽudee pos haajeejim haajem.

Durrsĩ gaai hich Haai hiek jaaumamua chijã kꞌʌʌnta honee haju haai 
nʌ ha jaautarr 
(Lc. 6:20-23)

5  1 Mag hõor pöm hich hẽudee noodʌbaadëm hoobaawai hich 
Jesús warag durrsĩ gaai waaidʌ höbërwi hoo sĩsijim hanʌm. 

Magbaawai hi kꞌapeen hi dʌ̈i wënʌrraajerr kꞌʌʌn hich bigaau hohood 
hapꞌöbaadeewai  2  jãga chadcha Hẽwandam dʌ̈i hajapꞌa wënʌrraju haai 
nʌ ha jaaumamua magjim hanʌm, tꞌumaam kꞌʌʌnag:

3  — Pãar har pãach kꞌaigba nʌm kꞌap Hẽwandamagta pãach heeg 
hoopim kꞌõsi durrum kꞌʌʌn, honee habat hajim hanʌm, pãachta hi dʌ̈i 
hãba jooba wënʌrraju haawai.

4  ’Pãar har pãach pekau pöm nʌm kꞌaug hauwi hökꞌĩirjunaa 
Hẽwandamagta chugpaapi nʌm kꞌʌʌn, honee habat hajim hanʌm, hich 
Hẽwandamauta pãar kꞌĩir jãsenkꞌawi pãar kꞌĩir honee hapiju haawai.

5 ’Pãar har bʌ̃ʌr habarm gaaimua meeukꞌaba kꞌĩir tꞌũu Hẽwandamagta 
pãach dʌï hichdëu hampierr hapiejem kꞌʌʌn, honee habat hajim hanʌm, 
pãach mag nʌm paar hirua durr hiiur deeju ha simjã pãachdëuta jʌãju haawai.

6 ’Pãar har Hẽwandamau waupim kꞌõsim nem wawaagta jãsog 
tꞌʌnʌmjönaa höbichag tꞌʌnʌmjö nʌm kꞌʌʌn, honee habat hajim hanʌm, mag 
nem wajapꞌa waum kꞌõchkꞌa nʌm kꞌʌʌn juagta Hẽwandamau dʌ̈i hoojeewai.

7 ’Pãar har wir haig pãach kꞌapeendamjã dau haug kꞌaug paraa haajem 
kꞌʌʌn, honee habat; pãachdëu ham dʌ̈i jãagjem paran Hẽwandamaujã 
hagjö pãar dau haug kꞌaug paraa hajugui hajim hanʌm.

8  ’Pãar har tꞌãar hajapꞌa nʌm gaaimua hãba Hẽwandam dawagaata 
nem waaujem kꞌʌʌn, honee habat hajim hanʌm, pãrauta pãach mag nʌm 
gaaimua Hẽwandam kꞌĩir hooju haawai.

9 ’Pãar har pãachdëu Hẽwandam hiek hʌ̈kꞌatarr gaaimua pãach kꞌõinaa 
nʌmjö kꞌõinaa hamkꞌĩir hõrag jaau durrum kꞌʌʌn, honee habat, pãachta 
Hẽwandamau hich chaainkꞌa hauju haawai.

10 ’Har Hẽwandamau nem waupi sim hipierraa nem wau nʌm gaaimua 
jũrr hõrau pãach dʌ̈ita kꞌaigba haawai dau hapꞌʌʌ durraajem kꞌʌʌn, 
honee habat hajim hanʌm, pãachta mʌg hatagjã Hẽwandam dʌ̈i hãba 
jooba wënʌrraju haawai.

11 ’Har mʌ gaaimua hõrau pãach kꞌĩir hiekꞌanaa pãach gaaijã jua kꞌʌaba 
nʌm dʌï hĩchab sĩi pãach kꞌaibag waum kꞌõchgau pãach dʌï chad kꞌabam 
hiekta chadam hiekjöo haadëp haawai, warag honee habat. 12  Pari pãach dʌï 

maagwaijã, hoob hökꞌĩirjuu hamiet hajim hanʌm. Magju kꞌãai warag honee 
habat; pãar mag nʌm jũrran hʌg̃tꞌarin pãar hatꞌee nem wajapꞌam pöomata 
tꞌʌnʌm. Hĩs jãg pãar dʌï kꞌaibag tꞌʌnʌmjö haba haajeejieb hajim hanʌm 
warrgarwejã ham jöoinau Hẽwandam hi jaaujerr kꞌʌʌn dʌï. Pari magtarr hĩs 
ham hʌg̃tꞌar Hẽwandam dʌï honee naabahab ha jaaumajim haajem.

Tꞌakꞌaar hanaa hõor hatꞌeem hararag 
(Mr. 9:50; Lc. 14:34-35)

13  Mag hiekꞌakꞌagmamua hich Jesuupai, ’Pãrau kꞌapꞌʌ nʌmgui hajim 
hanʌm, tꞌakꞌaar nakꞌa haadëkꞌiin, tag bʌ̃ʌrjã maadëu nem higba sĩsiju. 
Magbaawai sĩi hõrau hag hʌ̃r hërëu dich tꞌʌnaawiajã, hausĩuba hich mag 
bʌ ̈hee sĩeju, tag higba sĩewai. Jãg nem hãrpimaaugau tꞌakꞌaar hiigjemjö, 
pãrauta hõor hokꞌooju harrjã hʌü mʌ juapierr kꞌaigpër durraba haajeeb 
hajim hanʌm hokꞌoopimaaugau.

14 ’Jãg durrsĩ gaai pꞌöbör sim pöd dau merju kꞌaba haajemjö, pãraujã 
pãachdëu mʌ hiek kꞌaugtarr chan pöd meerju kꞌaba nʌmgui hajim hanaabá, 
pãach nem wajapꞌa wau nʌm gaaimua pãachta mʌig heegarm kꞌʌʌn hatꞌee 
kꞌĩchag hee lámpara paa dʌnʌmjö naawai. 15 Pãrau kꞌapꞌʌ nʌm, lamparaan 
paanaa sĩi nem bʌ ̈hee hausĩuba, dau garta hausĩiujem, dijã tꞌum hararaa 
hamkꞌĩir. 16 Hich jãgta haju haai nʌmgui hajim hanʌm pãarjã. Magua pãachdëu 
nemdam wajapꞌa wau nʌm gaaimua pãachta hõtdau pꞌuu dʌnʌmjö habat hajim 
hanʌm, tꞌumaam kꞌʌʌn na harar hamkꞌĩir; mag pãach nem wajapꞌa wau nʌm 
gaaimua maach Haai hʌg̃tꞌar chirʌmta tꞌumaam kꞌʌʌnau tꞌömkꞌĩir.

Moiseeu ley pꞌã pʌatarr Jesuu jaautarr
17 ’Hoob pãrau mua mag Moiseeu ley pꞌã pʌatarr warre hisegpäain wa 

sĩi warrgar Hẽwandam hi jaaujerr kꞌʌʌnau nem jaaujerr kꞌãijã hisegpäainta 
bëejim hamiet hajim hanʌm Jesuu. Magju kꞌãai muan warag chadcha hag gaai 
jaau sim tꞌumaa wawaanta bëejim. 18 Cha mʌ hiekꞌa chirʌm hiekꞌau, mʌg durr 
jöoita hedaujã dʌï Hẽwandamau hi hagkꞌabam haig chan, ley gaai jaau sĩsidʌm 
hiek bʌd̈am hãbjã hokꞌoopibaju. Hichiita nem tꞌumaa hich jaautarrjö höbëbërg 
majugui hajim hanʌm. 19 Magua, hãbmua kꞌãijã leidam bʌtꞌʌ kꞌitawiajã hag 
gaai jaau sim hiek bʌ ̈hãb kꞌãijã hʌʌrkꞌaba, ni hag gaai jaau simjö hamkꞌĩir 
hich paarmua deeum kꞌʌʌnagjã jaauba sim chan, Hẽwandam maach Pörkꞌa 
sim durr paaukꞌaimaawaijã hichta tꞌumaam kꞌʌʌn kꞌãaijã jua heegpai sĩerraju. 
Pari magba, har hichdëujã mag ley gaai jaau simjö hipierraanaa warm 
kꞌʌʌnagjã hagjö hag gaai jaau simjö hipierraa hamkꞌĩir jaau simʌn chadau, 
mag Hẽwandam durr paimaawaijã hĩchab hichta warm kꞌʌʌn hʌr̃pai sĩsijugui 
hajim hanaabá. 20 Magnaa hichdëupai, Pãrauta hich Hẽwandamau nem waupi 
jaau simjö nem wauba, sĩi jãg Hẽwandam hiek jawaag chi machnaan haajem 
kꞌʌʌnjöpai nem waunaa Moiseeu ley pꞌã pʌatarr hʌʌrkꞌaajem kꞌʌʌn dënjöpaita 
nem wau nʌm chan, pãar hʌg̃tꞌar höbërbamgui hajim hanʌm.

Dich kꞌapeen dʌ̈i meeukꞌa nʌmpaijã pekauu 
(Lc. 12:57-59)

21 Maimua hich Jesuu magjim haajem: ’Pãrau kꞌapꞌʌ nʌmgui hajim hanʌm, 
warrgarwejã pãar jöoinau, “Hoob hõor tꞌõom; chi hõor tꞌõo simʌn hich 
hagjö tꞌõopʌïju haai sim” ha jaaujeejim. 22 Pari mua mag chirʌmgui hajim 
hanʌm: Hõor tꞌõoba hawiajã sĩi dich kꞌapeendam dʌï meeukꞌa nʌmpaijã 
hich hagjö pekaukꞌa höbër sim. Sĩi dich kꞌapeer meeukꞌamkꞌĩir hi kꞌĩir hiekꞌa 
nʌmjã pekauu; chi mag hiekꞌa sim kꞌʌʌn, tꞌetꞌemnaanau kꞌaibag waupi jaauju. 
Maimua har sĩi chikꞌam tꞌõp hiekꞌa simjã ya sĩi kꞌĩmie durr barpʌïjuuta sim; 
hõor tꞌõoba hab mamʌ hich hagjö sĩebahab hajim hanʌm, pekauta wau sĩewai.

23 ’Maguata mag chirʌm: Pʌ, Hẽwandamag nemchaaita ofrendakꞌa deenaa 
jëwaan mam; pari mag mam hee pʌ kꞌĩir hee dʌhnʌisim, hãbmua pʌch dʌ̈i 
hiekkꞌõrdam paraa sim. 24 Magbaawai pʌch ofrenda chi nemchaain pꞌaajem 
haig pʌawi, mag pʌch dʌ̈i kꞌaigba sim haar mawi, hitꞌũu hi dʌ̈i hiyʌ̈ʌ hawi, 
kꞌõinaa nʌisit ha jaaumajim hanaabá. Maimuan chadau deeu mawia pʌch 
ofrendadamau Hẽwandamag jëeubamí hajim hanʌm.

25 ’Wa hãbmua kꞌãijã leinaanag pʌ kꞌaibag waumkꞌĩir pʌch jawaan harrwai, 
chi tꞌetꞌemnaan haar barwi jaauju nawe, hi dʌï wajapꞌa hiyʌʌ̈ hawi kꞌõinaa nʌisit 
hajim hanʌm. Magbamʌn chi tꞌetꞌemnaanau guardianaanag pʌ pʌr deebaawai 
jũrr makꞌʌʌnau pʌ cárcel deg pʌïjugui hajim hanaabá. 26 Cha mʌ hiekꞌa chirʌm 
hiekꞌau, ya pʌʌta hamau mag pꞌãar hatꞌamʌn, pꞌatkꞌon gaaimua hatarr kꞌai, 
hãbmiecharam centaaudam pꞌagpʌïbam haigjã hamau pʌ höbeerpʌïbajugui 
hajim hanʌm. Mua mag chirʌmʌn, pãach kꞌaibag Hẽwandamag chugpaapiju 
haai nʌwe chugpaapiwi hi dʌï kꞌõinaa hajuuta hẽkꞌabat ha chirʌm.

Jesuu dich hõor kꞌabam dʌ̈i kꞌapes hapiba jaautarr
27 Mag hiekꞌamamua hich Jesuupai hamag magjim haajem: ’Pãrau 

kꞌapꞌʌ nʌmgui hajim hanʌm hĩchab, warrgarwejã pãar jöoinau, “Hoob 
pãach hõor kꞌabam dʌ̈i kꞌapes hamiet” ha jaaujeejim. 28  Pari hĩs mua 
mag chirʌm: Warre kꞌapes haba hawiajã, hãbmuata hʌʌi hoowi hich 
hödegpai kꞌãijã, “Jãg hʌʌita magju haai kꞌitaba” ha kꞌĩirju simʌn, mag 
kꞌĩirjubarmuapai ya hich tꞌãar hee pekau waubarm mag hʌʌi dʌ̈i.

29 ’Magam huguata, pʌ juachaar garm daúa kꞌãijã pʌ pekau waupi sim 
kꞌai, jẽunaa warre warp barbapʌ̈i. Mag dau hãbpaim gaaimua pʌch mor 
tꞌum kꞌĩmie durr maju kꞌãai, dau happaita hokꞌoobarmʌn, hʌü simgui hajim 
hanʌm. 30 Wa pʌ juachaar garm juau kꞌãijã pʌ pekau waupi sim kꞌai, warre 
tꞌʌapnaa warp barbapʌ̈i. Jua hãbpaim gaaimua pʌch mor tꞌum kꞌĩmie durr 
maju kꞌãai, mag jua happaita hokꞌoobarmʌn hʌü simgui hajim haajem. 
Wajapcharan magʌm pekau waumaaugau dau chukꞌumjö hoobamjönaa 
magʌm nem kꞌaigbam wawaagjã jua chukꞌumjö habá, bʌ̃ʌrjã wauba. Magju 
kꞌãai Hẽwandam dau na pʌch morta sʌrkꞌabá ha chirʌmgui hajim hanʌm.

Jesuu hʌʌi pʌapiba jaautarr 
(Mt. 19:9; Mr. 10:11,12; Lc. 16:18)

31 ’Pãrau kꞌapꞌʌ nʌmgui hajim hanʌm hĩchab, pãar jöoinau jaauwai, 
“Hãbmua kꞌãijã hich hʌʌi pʌagpam kꞌai, warre hẽsap gaai ‘Mua pʌ pʌa 
chirʌm’ ha pꞌãnaata hirig deeju haai sim” ha jaaujeejim. 32  Pari hĩs jũrr mua 
mag chirʌmgui hajim hanʌm: Hãbmua kꞌãijã hich hʌʌi deeum dʌ̈i chadcha 
magba simta pʌa simʌn magan warag juau deeum dʌ̈i magamkꞌĩirjöta pʌa 
simgui hajim nʌm, magʌm gaaimua warag pekau waumkꞌĩir. Mag hich hap 
sim hawi chikꞌamnau pʌatarr hʌʌita hau sim wounjã pekauta wau simgui 
hajim hanʌm, hagtꞌa chikꞌam hʌʌikꞌa simta hau sĩewai.

Chadcha dichdëu nem wauju jawaag jãga haju haai sĩ
33 ’Hĩchab pãrau kꞌapꞌʌ nʌm, warrgarwejã pãar jöoinau jaauwain, sĩi 

parhoobam nem higwiata dichdëu nem waum kꞌõsim wauju ha hiekꞌaawain, 
naspawiajã deeu waubam haju haai sim ha jaaujeejim. Magarrau “Maach 
Pör Hẽwandam higwiata mua mag nem wauju ha hiekꞌabarmʌn chadau pöd 
naspawiajã dich hiekꞌatarr chaaur haju kꞌaba sim” ha jaaujeejim. 34 Pari hĩs mua 
pãrag mag chirʌmgui hajim hanʌm hich Jesuu: Hoob bʌʌ̃rjã nem hinagdam 
higwia kꞌãijã mag gaaimuata nem wauju ha hiekꞌamiet. Hedjã Hẽwandam kꞌu 
juupjem haawai hoob hedjã higwiajã mag gaaimuata nem wauju hamiet. 35 Mʌg 
durrjã sĩi Hẽwandam bʌ ̈dʌnʌʌujem haawai ni mʌg durr higwiajã hoob mag 
gaaimuata nem wauju ha hiekꞌamiet ha jaaumajim hanʌm. Wa Jerusalén pꞌöbör 
higwia kꞌãijã, jãg pꞌöbör tꞌumaam kꞌʌʌn kꞌãaijã chi hʌr̃ʌʌcharam Rey sĩejem 
pꞌöbör haawai, hoob mag gaaimuajã nem wauju ha hiekꞌamiet hajim hanʌm. 
36 Wa dich pör higwia kꞌãijã hoob mag hiekꞌamiet; magʌmjã pekauu. Pãach 
hipꞌitꞌur mag hiekꞌawiajã pãrau pãach pörbʌ ̈hãbjã bäpꞌä paa hauba ni pꞌʌisijã 
paa haubamgui hajim hanʌm, hich Hẽwandamaupaita magpiejeewai. Mag nem 
parhooba higwiata hiekꞌa nʌm haig, Hẽwandam higwiata pãar mag hiekꞌa nʌm 
kꞌabahab, nem tꞌum hichdëuta homparr haawai. 37 Magju kꞌãai chadcha nem 
wauju kꞌai, warre wauju habat. Wa wauba kꞌãijã haju kꞌai, warre hich hagjö 
waubam habat, mag nem hinag higwia magʌm gaaimuata wauju ha hiekꞌaba.

Dich dʌ̈i hõrau kꞌaigba haawai hagjö ham dʌ̈i kꞌaigba hapiba jaautarr 
(Lc. 6:29-30)

38 ’Pãrau kꞌapꞌʌ nʌm hĩchab, warrgarin pãar jöoinau jaauwai, “Chikꞌamnau 
pʌch dau suawai puajã hagjö hi dën suju haai sim” ha jaaujeejim; wa 

“Chikꞌamnau pʌ kꞌierr hãb kꞌãijã buatꞌẽupäaiwai pʌchdëujã hi dën hagjö haju 
haai sim” ha jaaujeejim. 39 Pari hĩs mua mag chirʌmgui hajim hanʌm deeu hich 
Jesuu: Hãbmua kꞌãijã pãach dʌï kꞌaigba haawai hoob ham dʌï hagjö kꞌaigba 
hamiet. Magʌmjã hagjö pekauu. Magju kꞌãai pʌ kꞌĩidadcha deetarr kꞌai, tꞌoom 
garjã hagjö deemkꞌĩir hirig kꞌĩir hʌabá hajim hanaabá warag. 40 Hãbmua kꞌãijã 

leinaanag pʌ jaauwia pʌ camis kꞌãijã kꞌechtꞌʌg haum hig sim kꞌai, warag tagam 
kꞌajũajã hʌdʌraa hirig harrpibá. 41 Nem chʌkꞌʌm kꞌãijã hajués pʌchig kilómetro 
hãb harrpi sim kꞌai, magʌm haba warag kilómetro numí hatꞌaad hajim hanaabá. 
42 Hõrau pʌchig nem jëeuwai hö hajapꞌa magʌm haba deebá. Maimua sĩi pʌchig 
nem prestaa kꞌãijã jëeuwai deeb kꞌaba deebapʌï hajim hanʌm.

Dich kꞌa hukꞌurm kꞌʌʌn kꞌa kꞌõsi hapi jaautarr 
(Lc. 6:27-28,32-36)

43 ’Hĩchab pãrau kꞌapꞌʌ nʌm, warrgar pãar jöoinau jaauwain, “Pãach 
kꞌapkꞌʌʌnta kꞌa kꞌõsinaa pãach kꞌa hukꞌurm kꞌʌʌn hoomapꞌa habat” ha 
jaaujeejim. 44 Pari hĩs mua mag chirʌmgui hajim hanʌm hich Jesuu: Pãach kꞌa 
hukꞌurm kꞌʌʌnjã daupii habat; maimua hagjö mʌ hiek gaaimua pãach kꞌaibag 
wauju hẽkꞌaajem kꞌʌʌn kõitjã warag Hẽwandamagta jëeubat. 45 Pãrau magta 
hamʌn magan chadcha pãar hʌg̃tꞌar Hẽwandam chiraajem chaainau. Hich 
hag Hẽwandamauta hõor wajapꞌam kꞌʌʌn hatꞌeejã hedau wʌʌpinaa kꞌaigbam 
kꞌʌʌn hatꞌeejã wʌʌpiejem. Hichdëuta hĩchab hich daar hagpierraa haajem 
kꞌʌʌn hatꞌeejã noseg chëpinaa sĩi parhoob hamach kꞌõchagpierr nem waaujem 
kꞌʌʌn hatꞌeejã noseg chëpiejemgui hajim hanʌm. Magua pãraujã hagjö tꞌum 
pãach dʌï kꞌaigba haajem kꞌʌʌnpata daupii haju haai nʌmgui hajim haajem, 
hichdëu haajemjö. 46 Pãrau sĩi pãach daupiim kꞌʌʌnpaita hagjö daupii hamʌn, 
¿maig kꞌan wajaug sĩ? ¿Sĩi Romaam gobierno hatꞌee dëbpaar jëeujem kꞌʌʌn 
chi kꞌaigbam kꞌʌʌnaujã hich hagjö haba haajẽ? hajim hanʌm. 47 Wa sĩi pãrau 
pãachjö judionaankꞌa tꞌʌnʌm kꞌʌʌnagpai kꞌãijã saludaakꞌiin, ¿maigjã kꞌan 
wajaug sĩ? ¿Hich hagjö haba haajẽ judionaan kꞌabam kꞌʌʌnaujã? Pãach meeun 
kꞌabam kꞌʌʌn hawiajã hoob hamag saludaamapꞌa hamiet hajim hanʌm. 48 Pãach 
Haai hʌg̃tꞌar chiraajemjã chi wajapꞌam haawai pãach chi chaainaujã hĩchab 
pãach Haaijö hö wajapꞌa habat pãach kꞌapeen dʌï ha jaaumajim hanaabá.

Jesuu nem wajapꞌamta waupi jaautarr

6  1 ’Sĩi pãach hö wajaug pꞌëmkꞌĩirpai chan hoob chikꞌam dakꞌĩir nem 
waumiet hajim hanʌm. Bigaaum kꞌʌʌnag magamkꞌĩirpaita pãrau 

mag nem wau nʌm paar chan, maach Haai hʌg̃tꞌar simua pãar wajapꞌa 
hig hiyʌ̈ʌ habaju, ya mʌig heegarwe hõrau pãar wajapꞌa hig hiyʌ̈ʌ nʌmua 
ya hamau pãrag pꞌag nʌmjöta naawai.

2 ’Magam huguata, dau hapꞌʌʌm kꞌʌʌndamag nemdam deewaijã hoob 
tꞌumaam kꞌʌʌnag kꞌakꞌapdö hapimiet, sĩi jãg hamach hëugar wajapꞌa hig 
hiyʌ̈ʌ hamkꞌĩirpai culto hee wa kaaijã hee kꞌãijã hõor kꞌapanag dakꞌĩir haajem 
kꞌʌʌn dënjö. Har jãg hamach hëugar wajapꞌa hig hiyʌ̈ʌ hamkꞌĩirta hapꞌʌʌm 
kꞌʌʌndam dʌï hö wajapꞌa haajem kꞌʌʌnan, ya hõrau hamag pꞌagbarmjöta 
nʌmgui hajim hanʌm, ham hëugar wajapꞌa hiekꞌa nʌmua. Jãgʌm kꞌʌʌnag 
kꞌanii Hẽwandamau tag pꞌagbarju. 3 Dau hapꞌʌʌm kꞌʌʌndamag nem hinagdam 
deewai hoob pãach kꞌapeen pãach dʌï chi wajapcharam kꞌʌʌnagjã jaaumiet. 

4 Magju kꞌãai warag pãach kꞌaugpimapꞌamjö meraata deebat hajim hanʌm. 
Pãrau mag meraa deewiajã, pãar Haai hʌg̃tꞌarmua pãar hoo sim haawai, 
hichdëujã pãar heeg hoob kꞌaba heeg hooju ha jaaujim hanaabá.

Jesuu jãgata maadëu Hẽwandamag jëeuju haai nʌ ha jaautarr 
(Lc. 11:2-4)

5 Mag nem jajawagmamua hich Jesuu magjim hanʌm: ’Pãach Hẽwandamag 
jëeuwai, hoob jãg sĩi chadcha magba nʌmta Hẽwandamag jëeu nʌm hamkꞌĩir 
jãg hõor dakꞌĩirpai jëeujem kꞌʌʌnjö hamiet hajim hanʌm. Jãkꞌʌʌnan sĩi hõrag 
hamach hoomkꞌĩirpaita culto hee maimua sĩi kaaijã heejã hagjö Hẽwandamag 
jëeu nʌm hanʌmua bʌj̈ãaupaita hijẽjẽb haajerramgui hajim hanaabá. Jãg 
hamach hëugar wajapꞌa hig hiyʌ̈ʌ hamkꞌĩirta jãg nʌm kꞌʌʌnan, ya hõrau 
hamag pꞌagbarmjöta nʌmgui hajim hanʌm, ham hëugar wajapꞌa hiekꞌa 
nʌmua. 6 Pari pãrag mua jaaukꞌim: Hẽwandamag jëeuwai, ham dënjö kꞌaba, 
pãach kꞌãaijem tꞌuur wai nʌm kꞌai, haar dubnaata pãach happai hirig jëeubat. 
Mag pãach happai nʌmjö naab mamʌ, maig pãar dʌï sim pãar Haai. Mag 
pãar Hayau pãrau pãach happai hichig jëeu nʌm hoobaawai pãrag hirua 
pãachdëu nem jëeu nʌmjã deeb kꞌaba deejugui hajim hanʌm.

7 ’Mag hirig jëeuwaijã hoob jãg par hiiupai Hẽwandam hiek hʌ̈kꞌa nʌm 
hanʌm kꞌʌʌn dënjö parhoobam hiek maadëu higbaju hayaampata hiekꞌa 
nʌʌ hamiet hajim hanaabá. Hamachigan jãg jëeubaadëm pʌa chʌuu 
haawaita Hẽwandamau hʌ̃rcha hamach hiek hũurjempii haajerram hajim 
hanʌm. 8  Pãrau hichig jëeuju nawe pãar Hayau ya pãrau nem hig nʌmjã 
kꞌapꞌʌ sim haawai, hoob ham dënjö hatcha hiekꞌa nʌʌ hamiet. 9 Magju 
kꞌãai pãachdëu hirig jëeuwai mʌgta jëeubat hajim hanʌm:

“Hẽwandam, pʌʌta maar Haai hʌg̃tꞌar chiraajemʌu.
Pʌch happaita chadcha pekau chukꞌu chitʌm.

 10 Pʌrʌgta marau maach dʌ̈i pʌchdëu hampierr hapinaa pʌchta 
tꞌumaam kꞌʌʌn Pörkꞌapim kꞌõsi nʌm.

Hʌg̃tꞌarjã jãg pʌchdëu nem waupi jaau nʌm happai waaujemjö, mʌig 
heegarjã tꞌum pʌchdëu jaau simjöta hapim kꞌõsi nʌm.

 11 Hed hëepierr pua marag hich jãg kꞌöjudam deebarju.
 12 Hẽwandam, maar pekau tꞌum chugpaabapʌ̈i,

maimua har marau maach dʌï kꞌaigba habarm kꞌʌʌn dʌï tag magʌm hiek 
higba hich mag kꞌĩir hokꞌoopäaijemjö, maar dënjã kꞌĩir hokꞌoobapʌï.

 13 Hoob pua hʌdʌraa chan maar pekau hee burrpi chiram.
Mag kꞌãai warag maar tꞌʌa wai chirsí, pꞌitꞌurg chukꞌu dösãtau maar 

hichig paa haum hugua.
[Hẽwandam, pʌchdëuta nem tꞌʌnʌmʌn tꞌum kꞌap chirʌm.
Pʌchta chi jua tꞌierriu,
maagwai pʌchpaita tꞌumaam kꞌʌʌnau tꞌö hiekꞌaju haai nʌm, mʌg 

hatag pawiajã hich mag.]”

’Magta jëeubat hajim hanaabá hich Jesuu. 14 Magnaa hĩchab, Chikꞌamnau 
pãach dʌï kꞌaigba haawai, pãrau ham dʌï magʌm hiekjã higba sĩi kꞌĩir 
hokꞌoopʌïmʌn, magan maach Haai hʌg̃tꞌar chiraajemuajã hĩchab pãar pekau 
chugpaapʌïwia tag magʌm hiek higba hich mag kꞌĩir hokꞌoopʌïjugui hajim 
hanʌm. 15 Mamʌ pãrauta pãach kꞌapeen wir haig perdonaabam chan, maach 
Haai Hẽwandamaujã pãar pekau chugpaabamgui ha jaaumajim haajem.

Jesuu sʌrkꞌapi jaautarr
16 ’Pãach Hẽwandamag jëeu kꞌëwaag tꞌach kꞌöba sʌrkꞌaawai, hoob jãg sĩi hamach 

hëugar wajapꞌa hig hiyʌʌ̈ hamkꞌĩirpai nem waaujem kꞌʌʌnjö jãsogau hökꞌĩirjuumjö 
hamiet hajim hanʌm, mag hoowi bigaaum kꞌʌʌnau “Jãan Hẽwandamag jëeu 
nʌmua sʌrkꞌa naawaita jãg nʌm” ham hugua. Jãg hamach sʌrkꞌa nʌm kꞌap 
hamkꞌĩirpaita hökꞌĩirjuumjö haajem kꞌʌʌnan, ya hõrau hamag chi pꞌagamjöta 
nʌmgui hajim hanaabá, ham higwi chadcha sʌrkꞌaajem kꞌʌʌnau hanʌm gaaimua. 
17 Magju kꞌãai Hẽwandamag jëwaag sʌrkꞌaawai, warag wajapꞌa pãach kꞌĩir 
sũgpʌïnaa pör megbapʌït, 18 bigaaum kꞌʌʌnau mag pãach sʌrkꞌa nʌm ni hãbmuajã 
kꞌap ham hugua. Pãrau magta hamʌn, hãba maach Haai pãar dʌï simuapaita kꞌap 
haju; maagwai hichdëuta hĩchab pãar heeg hoojugui hajim hanaabá.

Hʌ̃gtꞌar haugchëba naaimaag 
(Lc. 12:33-34)

19 ’Mʌig heegarwe chan hoob pꞌatkꞌon wa nem hinag pöm kꞌãijã paarpaju 
hẽkꞌamiet. Mʌiguin nem tꞌum polieu hãrnaa kꞌukꞌungaujã jẽeumaajem; mag 
nʌm dʌï nem jĩgmienaujã sĩi dubwia jĩgkꞌamaajemgui ha jaaumajim hanʌm. 
20 Magju kꞌãai nem wajapꞌa wau nʌmuata pꞌatkꞌon hãkꞌa pꞌiemam dʌï nem hinag 
pöm paarpamamjö habat, hʌg̃tꞌar paimaawaijã chadcha paraa naaimaag. Pãach 
jam paaukꞌaimaawaim hatꞌeeta pãrau pꞌatkꞌon pꞌie nʌmjö nem wajapꞌamta wau 
nʌmʌn hʌü simgui hajim hanʌm. Jam chan polieujã hãrba, kꞌukꞌungaujã jẽeuba, 
ni nem jĩgmienaujã pöd jĩgkꞌabam. 21 Mʌig jẽb gaai nʌweta nem tꞌum paraa haju 
kꞌĩirjuju kꞌãyau hʌg̃tꞌar paawaita nem tꞌum paarpaju kꞌĩirju wënʌrrʌmʌn, magan 
chadcha pãar kꞌĩirjug hãba Hẽwandam gaaita sim hajim hanʌm.

Jesús hiek maach daun hõtdaujöta sim haajem maach mor gaai 
(Lc. 11:34-36)

22  ’Maach daun hõtdaujöta sim maach mor gaai. Maach daujãata wajapꞌa 
sim haiguin, nem tꞌum dawaata hoojem. Hich hagjöta sim maach tꞌãarjã. 
Hẽwandam hiek hʌ̈kꞌanaa maach tꞌãarta wajapꞌa sim haiguin, nem tꞌum 
Hẽwandamau kꞌõsimjöta waaujem. Mag nʌm haiguin hararag hee nʌmjöta 
nʌmgui hajim hanʌm. 23 Mamʌ magba hagtꞌa pãach pekau hee nʌmʌn, 
magan pãran sĩi hagtꞌa kꞌĩchag hee jʌrkꞌa jʌrkꞌa nʌmjöta nʌm. Mag nʌm haig 
pöd Hẽwandam dʌï naaju kꞌaba nʌmgui hajim hanaabá, pekau heeta naawai.

Jesús hiek Hẽwandamag wʌrpanaa pöd pꞌatkꞌonagjã wʌrpaju 
kꞌaba nʌm haajem 

(Lc. 16:13)
24 ’Ni hãbmuajã pöd patronnaan numiim kꞌʌʌn chogkꞌaju kꞌaba simgui 

hajim hanʌm. Patronnaan numí hakꞌiin, hiwiir hãbpaita hʌ̃rcha kꞌa kꞌõsi 
haju. Hich hagjöta sim hĩchab Hẽwandam dʌ̈ijã. Pöd pãrau Hẽwandam 
kꞌĩrag wʌrpanaa, pꞌatkꞌonag kꞌãijã wʌrpaju kꞌaba nʌm. Pãar magta nʌm 
chan Hẽwandam hipierraa kꞌaba nʌmgui hajim hanaabá.

Kꞌani kꞌöju wa kꞌani jũaju kꞌĩirjupiba jaautarr 
(Lc. 12:22-31)

25 Mag nem kꞌĩir pogkꞌe jajawagmamua magjim hanʌm hich Jesuu: ’Hoob pãrau 
“¿kꞌani kꞌöju wa kꞌanta döjuuta maach mʌg nʌma?” ha kꞌĩirjumiet. Wa magbam kꞌai, 
ya kꞌajũa chukꞌu nʌm “¿Kꞌani jũajuuta mʌg nʌmua?” ha kꞌãijã kꞌĩirjumiet hajim 
hanʌm. Pãarta nem kꞌoojem nem kꞌãaijã wajapchanaa kꞌajũa kꞌãyaujã Hẽwandam 
dau na hʌr̃ʌʌcha balee sĩsid haawai, hirua pãrag hoobamjöo habajugui hajim 
hanaabá. 26 Pãadë har nemchaaindam hedjã hee hũrr pꞌopꞌog haajem kꞌʌʌn 
hoobat. Ham pꞌidkꞌajã pꞌidkꞌaba haajeewai hamach pꞌatꞌaudam hãkꞌaagjã di 
chukꞌu nʌm. Mag pꞌidkꞌaba sĩi naajeeb mamʌ, maach Haai hʌg̃tꞌar chiraajemuata 
hamag pꞌatꞌaudam daumeraa dee wai simua ham kꞌee wai sĩejemgui hajim hanʌm. 
Magʌm pãar chará nemchaain jãg tꞌʌnʌm kꞌãaijã hʌr̃cha balee naawai, ¿jãga hirua 
bʌʌ̃rjã pãrag hooba habarju? ha jaaumajim hanaabá. 27 Hoob hatcha pãachdëu 
nem hig nʌmta kꞌĩirju nʌʌ hamiet. Mag pãrau pãachdëu kꞌõsimta hig nʌʌ hakꞌiinjã, 
¿kꞌaíuta mʌg nʌm haig mag hichdëu kꞌĩirju sim gaaimuapai hich meeju harr hʌr̃ 
horadam hãbpai kꞌãijã hich hiiupiju haai sĩ? hajim hanʌm.

28 ’Mag nʌmta kꞌajũa chukꞌu haawaijã ¿kꞌantꞌee hatcha kꞌĩirju nʌʌ haajẽ? Pãadë 
har pamaardam hooihmʌ tꞌʌnaajem kꞌĩirjubat. Hamjã hĩchab bʌʌ̃rjã pꞌidkꞌajã 
pꞌidkꞌaba, ni hamach kꞌajũa jũaju kꞌĩirjuwia hẽkꞌakꞌa nʌʌjã haba haajem. 29 Mag 
naab mamʌ hõor hãbmuajã ham dʌï barba haajem, hooimʌg hatꞌee. Warrgar rey 
Salomón kꞌararraujã pꞌatkꞌon pöm paraanaa nem wajapꞌam pöm paraa haajerraujã 
pamaardam hooimʌgjö chan pöd kꞌajũa jũaba haajeejimgui hajim hanʌm. 
30 Pamaar jãg hooihmʌ tꞌʌnʌm hedau wʌʌbaadëmuapai kꞌiugpꞌëbaadeewai sĩi 
kꞌʌʌijemjã Hẽwandamau jãg hooihmʌ wai sĩejemta, ¿jãgwi pãar pamaar kꞌãai 
hʌr̃cha balee nʌmua nem jëeu nʌmta hirua deeba habarju? ¿Wa pãachdëu jëeu 
nʌmjã pöd deebajupii haajẽwa? hajim hanʌm. 31 Hoob hatcha “¿kꞌanta kꞌoogáwa?” 
wa “¿kꞌanta doogáwa?”, wa magbam kꞌai, “¿kꞌandamta jũabaraag kꞌai?” hamiet 
hajim hanaabá. 32 Pãrau kꞌapꞌʌ nʌmgui hajim hanʌm, hõor Hẽwandam hiek 
hʌk̈ꞌabam kꞌʌʌnta magʌm nem tꞌum kꞌĩirju pꞌöbaadëmjã pʌaba sĩerrjëem. Mamʌ 
pãar Haai hʌg̃tꞌar chiraajemua pãrau nem hig nʌmjã tꞌum kꞌapꞌʌ sim haawai pãar 
chan warm kꞌʌʌnjö magbaju haai nʌmgui hajim hanʌm. 33 Hãba Hẽwandamau 
nem waupi jaau simpaita waunaa hirigpaita pãach dʌï hichdëu hampierr hapibat. 

Pãrau chadcha magta hamʌn, tagam nem pãachdëu higbarmjã hirua deeb kꞌaba 
deejugui hajim hanʌm. 34 Hoob hatcha “¿Kꞌanta nan kꞌöbarju wa kꞌanta jũabarju?” 
ha kꞌĩirjumiet. Hag nawe kꞌĩirjuwiajã par kꞌabahab hajim hanʌm. Pꞌitꞌurgan 
hãspapakꞌampierr hoojem. Magua maadëu hag nawe kꞌĩirjuba hawiajã, hichiita 
maadëu nem hig nʌm chan chuk kꞌabajugui hajim hanaabá, magʌm kꞌĩirjuju haag.

Chikꞌam jaaupiba jaautarr 
(Lc. 6:37-38,41-42)

7  1 ’Chikꞌam hĩgkꞌam kꞌõchgaupai chan hoob chikꞌam pekau pꞌëmiet, heeu 
Hẽwandamau pãach chach nʌm hed magʌm hiek pãachig higdukꞌam 

hajim hanʌm Jesuu. 2 Pãrauta chikꞌam jaaum kꞌõchgau “Jãan magta sĩerrʌm” 
hamʌn, pãachdëu chikꞌam jaau nʌmjö haju Hẽwandamaujã pãar dʌï. Pãachdëu 
chikꞌam jaau nʌmjö hich hag jaautarr hiekꞌau Hẽwandamaujã pãach kꞌĩir pãar 
jaau tꞌʌnʌʌujugui hajim hanaabá. 3 Mag simta ¿jãgwi pua sĩi pʌch kꞌapeer dau 
hee pasurdam wai simta heerpa nʌʌ haajẽma, pʌch dau heejã hagjö pasur 
pömkꞌam wai sim kꞌaugba? Maachin nacha dich kꞌĩirjunaata hiekꞌa nʌmgui 
hajim hanʌm. 4 ¿Jãga pua pʌch kꞌaperag, “Daai kakë, mua pʌ dau heem pasur 
noi haukꞌim” haju, pʌch dau heejã hag kꞌãyau nem pöm sim jootꞌʌ tꞌʌnʌm noi 
hauba simta? 5 Kꞌĩirjug chukdam, nacha dich dau heem pasurta noi hauba 
haajeeb hajim hanʌm, wajapꞌa hoog; maimuan chadau jũrr dich kꞌapeer dau 
heemjã hagjö noipʌï nʌm. Magua dichta nacha kꞌĩirjuba haajeeb chikꞌam jawaag. 
Dichjã hagjö chirʌm chan pöd dich kꞌapeen jaauju kꞌabam hajim hanʌm.

6 Magnaa mag jajawagmamua hichdëupai, ’Saak kꞌõriimjö sĩsidʌm kꞌʌʌnag 
hoob mʌg pãach peerdʌajem hiek jaaumiet, heeu magbam jãgʌm kꞌʌʌnau 
warag pãach gaai mas hadukꞌam hajim hanaabá. Mʌg hiekta nem tꞌumaam 
kꞌãai chi wajapcharam haawai kꞌũsnaanjö nem wajapꞌamjã haai habam 
kꞌʌʌnagjã hoob mʌg hiek jaaumiet, heeu warag sĩi nem parhoobamta jaau 
nʌmjö hag higwia kꞌaigba hiyʌ̈ʌ hadukꞌamgui hajim hanʌm.

Jãga haju haajẽ Hẽwandamag jëeuwai 
(Lc. 11:9-13; 6:31)

7 Maimua hĩchab hich Jesuupai magjim hanʌm: ’Pʌaba jëeubat; pãachdëu nem 
higbarm Hẽwandamau deeju. Pãrau hi jʌrmʌn, hi baauju; hi sim haar dubaag 
pãach weeu haupi jëeumʌn, hirua pãar weeu hauju hajim hanʌm. 8 Pãrau kꞌapꞌʌ 
nʌmgui hajim hanʌm, har hõor nem jëeu paraam kꞌʌʌnagan deeb kꞌaba deejem; 
har hamachdëu nem hinag hig nʌm pʌaba jʌr nʌm kꞌʌʌnau baaujem; maagwai 
hĩchab chi puertdi sirbaichëm kꞌʌjã weeu hauwia dubpiejem ha jaaumajim haajem.

9 ’Pãrau hãbmua kꞌãijã pãach chaairau tꞌachdam jëeubaawai, 
¿mokdauta pꞌëdeeju kꞌai, tꞌach hawi? 10 Wa magbam kꞌai, chaairau 
hãwarrdam kꞌãijã jëeu kꞌitaawai, ¿nemkꞌõrta hãwarr hawi tꞌõo deeju kꞌai? 
Ni hãbmuajã mag chan habajugui hajim hanʌm hichdëupai. 11 Magnaa, 
Pãar jãg hö hãkꞌãraa kꞌitꞌëem kꞌʌʌnaujã pãach chaainau nem jëeuwai, 

¿nem wajapꞌamjã hĩgkꞌaba deeba haajẽ? hajim hanʌm. Pãrau jãg deejem 
kꞌai, pãar Haai hʌg̃tꞌar simua chará pãrau pãach chaainag nem deejem 
kꞌãaijã wajapcharamta deebajup hajim hanʌm, hichig jëeu nʌm kꞌʌʌnag.

12  ’Magua mua pãrag hĩchab mag chirʌmgui hajim hanʌm: Chikꞌamnau 
pãach dʌ̈i kꞌaigba hapimapꞌa nʌm kꞌai, pãach garmuajã hoob chikꞌam dʌ̈i 
kꞌaigba hamiet. Hõrau pãach dʌ̈i hapim kꞌõsimjöta pãach garmuajã ham 
dʌ̈i habat hajim hanʌm. Moiseeu ley pꞌã pʌatarr gaaijã magta jaaunaa 
hĩchab Hẽwandamau hich hiek jaaupiejerr kꞌʌʌnaujã hich magta jaaujerr 
haawai, magta haju haai nʌmgui hajim hanaabá.

Hʌ̃gtꞌar maajem kꞌʌdan pꞌĩrkꞌi kꞌitʌm haajem 
(Lc. 13:24)

13 ’Hʌg̃tꞌar höbërm kꞌõsi nʌm kꞌai, puertdi pꞌĩrkꞌim garta dubju hẽkꞌabat 
hajim hanʌm Jesuu. ¿Jãgwi? Dösãt haar maajem kꞌʌdta kꞌʌdjã pömnaa chi 
puertdijã nem wäg sĩejeewaima. Mag sim garta hõor pöm hërërëu haajem. 
14 Pari jũrr hʌg̃tꞌar harrjem kꞌʌdan pꞌĩrkꞌinaa chi dub nʌm haram puertdijã 
pꞌĩrkꞌi kꞌitʌm. Mag sim haawai chadcha dubju pꞌitꞌur sĩerrʌmgui hajim 
hanʌm. Magua hĩchab mag gar chan hõor pöm wëtba haajem hajim hanaabá.

Jãga hõor hö hajaug kꞌapꞌʌ haajẽ 
(Lc. 6:43-44)

15 ’Kꞌarin Hẽwandamau hich hiek jaaupibaawaita hi hiek jaau wënʌrrʌm 
haajem kꞌʌʌnan chi sëumienta mag wënʌrraajem. Magʌm kꞌʌʌn dʌï kꞌĩir kꞌapꞌʌ 
habat hajim hanʌm. Mag sĩsidʌmta pãar kꞌũguraag sĩi ovejadamjö daumeraa 
pãar haig bëejem. Pari ham hödiin sĩi kꞌum nem hoo wai simjöta sĩsidʌmgui 
hajim hanʌm, pãarjã hamachjö hamkꞌĩir hamach gar tꞌereu hawaag. 16 Hich 
jãg miu gayam uva pꞌierrba ni higojã hag bʌ ̈gayam kꞌabam pꞌierrba haajemjö, 
hamau nem wau nʌm gaaimua pãrau ham kꞌapꞌʌ haju haai nʌm, hõor wajapꞌam 
kꞌʌʌná wa hõor kꞌaigbam kꞌʌʌná. 17 Pãrau kꞌapꞌʌ nʌm, nemjĩir bʌʌ̈n hich chë 
sim gaaimuata kꞌapꞌʌ haajem, nemjõ hajapꞌamʌ ́wa nemjõ kꞌaigbamʌ.́ 18 Nemjõ 
hajapꞌam chan mie neeme chëba ni nemjõ hãkꞌãraamjã mie chukkꞌu kꞌaba 
sĩerrʌm. 19 Pãrau kꞌapꞌʌ nʌmgui hajim hanʌm hĩchab, nemjõ hãkꞌãraa cheejemʌn 
tꞌu wërpnaa jʌʌubaadee hörpäaijem. 20 Hich hagjöta hajugui hajim hanʌm 
Hẽwandamau mag sëukꞌa nʌrrjëem kꞌʌʌn dʌïjã, mag nemjõ hãkꞌãraamjöta 
naawai. Magua kꞌapꞌʌ habat: Hõran hamachdëu nem wau nʌm gaaimuata 
hamachdëupai hamach jaaujem, hõor wäjäauná wa hõor kꞌaigbam kꞌʌʌná.

Hõor tꞌum chan hʌ̃gtꞌar höbërbam haajem 
(Lc. 13:25-27)

21 Mag hiekꞌakꞌagmamua Jesuu magjim hanʌm hĩchab: ’Har mʌrʌg 
“Señor, Señor” haajem kꞌʌʌnjã tꞌum chan Hẽwandamta tꞌumaam kꞌʌʌn 
Pörkꞌa sim haar höbërbam. Chi höbërju kꞌʌʌnan, har mʌ Haai hʌg̃tꞌar 

simua nem jaau sim hipierraa haajem kꞌʌʌnpaita hi sim haar höbërjugui 
hajim hanʌm. 22  Mag hed paawai hõor pöm tꞌʌnʌm heemua mʌrʌg par 
hamach hipꞌitꞌur, “Señor, pua maar kꞌaugbata sĩeba. Pʌ tꞌʌ̃r gaai marau 
pʌ hiek hõrag jaauba haajeejieb. Pʌ juapaau kꞌabajieb, marau hõor mor 
heem mepeerjã jʌr wërpnaa hag na hõrau hooba haajem nempa waaujerr. 
¿Magtarrta pua maar kꞌaugba chirʌ?́” hajurau hajim hanʌm. 23  Pari 
magbaawai mua hamag, “Mua chan bʌ̃ʌrjã pãar kꞌaugba chitʌm. Pãach sĩi 
pãach kꞌõchagpierr nem kꞌaigbampai wau sĩerrjëe harr kꞌap, pãadë warag 
pãachta mʌ haigmua hërëubaadët” haju ha jaaumajim hanʌm, hich Jesuu.

Wounaan numí di hëutarr kꞌʌʌn 
(Mr. 1:22; Lc. 6:47-49)

24 ’Magua, hãbmiecha paawai pãrag mag chirʌmgui hajim hanʌm, 
hich Jesuu: Chi mʌg mʌ hiek hũrnaa mua jaaumam hipierraa nem wau 
sim wounan, woun hãb kꞌĩirjug kꞌaug sĩerrau durrkꞌudau hee hich dibʌ ̈
jukꞌanaa di hëutarrjöta simgui hajim hanʌm. 25 Mag durrkꞌu hee hëu 
sĩerr haawai, noseg pöm chëwia, dö pöm bëewia, pꞌũhãd pöm wëtarrjã, 
chʌababa hich mag sĩsijim hanʌm, durrkꞌu heeta wajapꞌa jukꞌa dʌnarr 
haawai. 26 Pari jũrr har sĩi par jʌg̃ʌupai mʌ hiek hũrnaa mua nem jaau 
chirʌmjã mʌ hipierraa wauba sim wounan, jũrr hagjö woun hãb kꞌĩirjugjã 
chukꞌu sĩi kꞌõmarii mosjã hee di hëutarrjöta simgui hajim hanʌm. 27 Ya hëu 
dʌnʌisim hee noseg pöm chëwia, dö pöm haadëm dʌ̈i pꞌũpa wëbaadeewai, 
sĩi hapꞌëbaadëjim hanʌm. Mag, nem tꞌumaa hokꞌoojim haajem.

28 Chadcha Jesuu mag nem kꞌĩir pogkꞌe jaaubarm hũrwia sĩita hõor jʌg̃derraa 
naajim hanaabá, 29 hamachdëu hũurwai Jesuu Moiseeu ley pꞌã pʌarr jawaag chi 
kꞌapꞌʌm kꞌapꞌʌm haajem kꞌʌʌn kꞌãyaujã jaau kꞌapꞌʌcha jaaumatarr haawai.

Jesuu woun hãb kokobé bënëu sĩerr monaautarr 
(Mr. 1:40-45; Lc. 5:12-16)

8  1 Mag durrsĩ gaai Jesuu hõrag jaau sĩi hawia hʌʌrbaau, hõor 
pöoma hi hẽudee wëtjim hanʌm. 2  Mag hi mamta hi kꞌĩirpꞌee woun 

hãb kokobé bënëu bar sim höbërchëwia hi kꞌĩirpꞌee jĩepör pꞌõbkꞌanaa 
hirig, — Señor, pua kꞌõs chirʌm kꞌai, mʌg pꞌĩedau warre mʌ gaaimua 
chugpaabapʌ̈i haichëjim hanaabá.

3  Magbaa Jesuu hi gaai pʌrnaa, — Mua pʌ monaaupʌ̈im kꞌõsi chirʌm; 
monaau chirsí magan hajim hanʌm hirig.

Magbarm bʌ̈rre chi pꞌĩe kꞌa dodos chirarr monaau sĩsiewai mor wajappꞌa 
haadëjim hanaabá. 4 Magbaadeewai chi Jesuu hirig, — Pʌch mʌgbarm 
hoob chikꞌamnag jawamgui hajim hanʌm. Magju kꞌãai nacha Jerusalén 
mawia Haai hi jëeujem degam pꞌadëg pʌch mor hoopibaimá. Maimuan 
chad pʌch chadcha monaau sĩsim tꞌumaam kꞌʌʌnag kꞌap hamkꞌĩir, Moiseeu 
hiek pꞌã pʌarr gaai jaau simjö nemchaain ofrendakꞌa deebá hajim hanʌm.

Jesuu Romaam capitán chog monaautarr 
(Lc. 7:1-10)

5 Mag kokobé bënëu sĩerr monaaupʌïwia petaau, pꞌöbördam Capernaum hanʌm 
hee dubimajim haajem. Mag barbaimam kꞌaug hatꞌaawai capitán soldaaun pör hi 
haig bëewia 6 hirig chaigpamamua, — Señor, mʌ di haar haaunaan wai chirʌm, 
mʌ chog. Sĩi put heepai pöd pꞌiidʌba kꞌërʌm, kꞌa chʌkꞌʌ kꞌitaawai. Mag nʌm dʌï kꞌa 
machagaupata warag heeg pamam hajim hanʌm, chi capitanau Jesuug.

7 Magbaawai Jesuu jũrr hirig, — Hoob kꞌĩirjum; mua pʌ chog 
monaaupäain majugui hajim hanʌm.

8 Pari magbaa chi capitán garmua deeu Jesuug, — Señor, pʌ mapimaaugau 
kꞌabam, pari mʌ chadcha Hẽwandam dau na hʌü kꞌaba chirʌm, pʌ mʌ deg 
dubaag. Hich maupaimua mʌ chog monaaupi jaaubá. Pua mag jaaumʌn, pʌch 
hiekꞌau haawai hi monaaubajupa hajim hanʌm Jesuug. 9 Muajã mʌch gaaita 
kꞌapꞌʌ chitʌmgui hajim hanʌm, mʌchjã hĩchab mʌch pörnaan jua heegarpai 
chiraawai. Mag chirab mamʌ, mʌchdëujã hĩchab soldaaun mʌch jua heegar 
pꞌë wai chirʌm. Makꞌʌʌn hee hãbamʌg kꞌãijã mua “Pet” haawai maajem, mʌ 
hipierraa; maimua deeumʌgjã “Pidú” haawai bëejem. Wa mʌch chogag kꞌãijã 

“Mʌgta habá” haawai mʌ hipierr haajem. Magua, maupaimua pua monaaupi 
jaaumʌn chadcha monaauju kꞌapꞌʌ chirʌmgui hajim hanʌm hirig.

10 Chi capitanau hich jʌg̃ daar mag hiekꞌabaawai jʌg̃derraa haadëmua hich 
hẽudee wëtmarr kꞌʌʌnagta, — Keena, pãadë hoobat: Mʌg maach israelnaan hee 
mʌg woun dënjö hʌk̈ꞌa nʌm chan mua hagtꞌa hooba chitʌmgui hajim hanʌm 
hich Jesuu. 11 Chadcha mʌg hatag hõor pöm durrpierram kꞌʌʌnta maach jöoin 
Abrán kꞌararr dʌï, Isá kꞌararr dʌï maimua Jacob kꞌararrpa hʌg̃tꞌar Hẽwandam 
dʌï hãbam mes gaai hohood hapꞌöbaadëju, hi dʌï hãba tꞌach kꞌoog. Maig 
tꞌʌnaaju: hed höbeerjem garm kꞌʌʌn dʌï hedau burrjem garm kꞌʌʌnpa maach 
meeun dʌï hãba. 12 Pari mag hed pãar chi israelnaanta chadcha Hẽwandam 
tꞌumaam kꞌʌʌn Pörkꞌa sim haar naaju haai nʌmta, pãachdëu hʌk̈ꞌaba nʌm 
gaaimua pãachta jũrr kꞌĩmie durr barkꞌʌʌipʌïju hajim hanaabá, hamach kꞌĩircha. 
Mam barkꞌʌʌibapäaiwaita hicharaucha pãar bĩep jẽhbʌ habarju. Maigta mamag 
kꞌapꞌöbaadëmʌn hich maig hich mag nʌisim hiekꞌau ha jaaumajim hanaabá.

13  Mag hiekꞌapʌ̈iwi deeu chi capitanag heerpanaa, — Pʌch diig petá; 
pʌchdëu hãba mua pʌch chog monaaujupaita kꞌĩirju sĩewai chadcha pʌ 
chog monaaujugui ha hajim hanʌm hirig.

Mag Jesuu “Pʌ chog monaauju” habarm bʌ̈rre mam warp mor mas 
kꞌërarrta chadcha monakkꞌa haadëjim hanaabá. 

Jesuu Pedro pꞌaauhũan monaautarr 
(Mr. 1:29-31; Lc. 4:38-39)

14 Maimua petaau, hich Jesús jũrr Pedro di haar majim haajem. Mam barwi 
hooimaawai, hich chi Pedro pꞌaauhũan mor mas kꞌʌʌumie paar tꞌʌnʌm hooimajim 

haajem. 15 Mag hoobaimaawai Jesuu hi 
haar mawi hi jua gaai pʌrbaawai, warre 
chi kꞌʌʌumie meeudʌbaadëjim hanaabá. 
Mag kꞌʌʌumie meeudʌbaadee, pꞌiidʌwi 
ham jãhogaagpajim haajem.

Jesuu hõor pöm monaautarr 
(Mr. 1:32-34; Lc. 4:40-41)

16  Maimua ya hedau kꞌëubaadëm 
hee, hõor dösãt bënëu sĩsidʌm 
kꞌʌʌn kꞌapaana Jesús haig 
waibëemajierram hanʌm. Mag hich 
haig waibëe nʌm kꞌʌʌnan, sĩi par 
hiekꞌaupai höbeerpi jaaubaawai, 
mag ham mor heem bën kꞌaigbamjã 
höbeerpʌ̈inaa sĩi kꞌajapꞌam kꞌamor 
machgau sĩsidʌmjã monaaupʌ̈i 
maajeejim haajem. 17 Mag hirua 
hõor monaaumaajerran, warrgar 
Hẽwandam hi jaaumie Isaías 
kꞌararrau jaautarrjö, “Hichdëuta 
maach kꞌa tꞌũg hich gaai 
hauwia, maach kꞌamor machagjã 
chugpaapʌ̈ijim” ha simjö, chadcha 
hich hag heyaa höbërmkꞌĩir hajim.

Jesús dʌ̈i wënʌrram hig narr kꞌʌʌn 
(Lc. 9:57-62)

18 Mag hõor pöm bëe tꞌʌnʌm kꞌʌʌnau hich pꞌʌʌr tꞌuurbaadeewai Jesuu hich 
hag tꞌʌrrdö heepai tꞌoom higar hich harrpijim haajem, hich kꞌapeenag. 19 Pari 
mag nʌm hee Moiseeu ley pꞌã pʌarr jawaag chi machnaan heem hãb bëewi hirig, 

— Maestro, mʌʌn pʌ mampierr pʌ dʌï chitam kꞌõsi chirʌm haichëjim hanʌm.
20 Magbaa jũrr Jesuu hirig, — Pʌchdëu mag mʌ dʌ̈i mam kꞌõsi chirʌm 

kꞌai, marrau magan; mamʌ pʌrʌg jaaukꞌimgui hajim hanʌm: Mʌ kꞌãyau 
pabʌ ̈heem nemchaain hamach kꞌãaijem jẽbdi paraam; nem hichpanjã 
kꞌeeupaawai hamach kꞌãaijem kꞌãidu wai sĩsidʌm. Mamʌ mʌch chi 
Hemkꞌooi Hiewaa chan mʌg chitʌm haig kꞌëubaadeewai kꞌãyaag wajapꞌa 
werba chiraju didamjã chukꞌu chitʌmgui hajim hanʌm. Pʌjã mʌjö magta 
chitam kꞌõsi chirʌm kꞌai, marrau magan hajim hanʌm.

21 Magbaawai hãb mag kꞌapan tꞌʌnʌm hee dʌ̈i hi hiek hũraag hi hẽudee 
nʌrraajerrau jũrr hirig, — Señor, mʌjã pʌ dʌ̈i chitam kꞌõsi chirʌm, pari 
hidëu nacha mʌch haai haar mawia hi dʌ̈i chirʌʌ hapibá hajim hanʌm. 

Mʌg hatag mʌch juadamaucha jöoi haukꞌër pʌabajeen chadau mʌ pʌ dʌ̈i 
hogdʌba chitajugui hajim hanʌm.

22  Magbaa jũrr Jesuu hirig, — Magju kꞌãai warre mʌ dʌ̈ita marrau 
hajim hanʌm. Hidëu har jãg hamach Hẽwandam hiek hʌ̈kꞌamaaugau chi 
tꞌõmjö nʌm kꞌʌʌnagta hamach binaan bëppibá hajim hanʌm hirig.

Jesuu pꞌũ dʌ̈i pꞌũas tꞌumbapitarr 
(Mr. 4:35-41; Lc. 8:22-25)

23 Mag hich harrpibaawai, ya wëtumua Jesús ham na jap hee waaidʌbaadeewai, 
chi kꞌapeenau hi harrjim haajem. 24 Ya mag döjãrr paaukꞌabaadëm heeta, dëgölp 
pꞌũas meeukꞌabaadëwi pꞌũas tꞌeega japau pöd hãwatbajujö haadëjim haajem. 
Pari mag tꞌʌnʌm hee hich Jesús kꞌãi jörrajim hanaabá. 25 Magbaawai hi kꞌapeen 
hãaur kꞌʌʌnau hi pꞌiriupʌÿaan wëtwia hirig, — Señor, pꞌiidʌbaad. Ya maach 
kꞌöogpabahaba. Maar kꞌaigpër hatꞌá hajierram hanʌm.

26  Magbaawai hichdëu hamag, — ¿Kꞌantꞌeeta hatcha jãpꞌierr nʌma? 
hajim hanaabá. Jãgan pãrau chan mʌ pãach dʌ̈i chitʌmjã kꞌaugbata naab 
hajim hanʌm, jãgcha jãpꞌierraag.

Magnaa pꞌiidʌwia pꞌũug meeurrau sĩunaa hĩchab chi pꞌũasagjã meeurrau 
sĩubaawai, tag pꞌũjã wëba, pꞌũasdaujã baupa kꞌaba, warre sĩi döjã meuu 
jöisijim hanaabá. 27 Jesuu hamach dakꞌĩir magbarm hoowia dauderraa nʌmua 
hamach wir haigpaita, — Keena, ¿kꞌanim wounta jãg mʌg pꞌũasaujã hi 
hipierraanaa pꞌũujã hi hipierraata nʌma hirua hiekꞌaawai? hanaajim haajem.

Gadara durr dösãt dau heerpamieu baarjerr kꞌʌʌn numí Jesuu monaautarr 
(Mr. 5:1-20; Lc. 8:26-39)

28  Mag wëtmaa hawia, ya tꞌoom higar Gadara durr paaukꞌabaimaawai, 
wounaan numí dösãt dau heerpamieu bar sĩsidʌm kꞌʌʌnta hujã 
haarmua höbërdʌtkꞌachëwi, chi Jesús sim dakꞌa bëejierram haajem. 
Mag sĩsidʌmʌn sĩi pabʌ ̈heem nem maach kꞌoojem kꞌʌʌnjöta sĩsid harr 
haawai mag ham nʌm gar hõor dichju hakꞌʌr haajeejim hanaabá. 29 Mag 
hi dakꞌa bëewi hi tꞌʌ̃rcha tꞌʌ̃rtꞌʌ̃rnaa hirig, — Jesús, Hẽwandam Hiewaa, 
¿kꞌantꞌeeta pʌ maar dʌ̈i mʌgbaichëma? Mʌʌgwaiwe chan hoob maar chig 
ha chiram hajierram hanʌm, mag chi dösãt bën wai narr kꞌʌʌnau.

30 Maigmua warpcha kꞌaba kꞌũsnaan kꞌapan pꞌatꞌau jʌr kꞌö wënʌrrajim 
haajem. 31 Chi mepeenaujã makꞌʌʌn kꞌũsnaan maig wënʌrrʌm kꞌapꞌʌ narr 
haawai warag Jesuug chaigpanaa hirig, — Pua maar jʌrkꞌʌyaagpam kꞌai, 
hidëu warag jãkꞌʌʌn kꞌũsnaan heeta marag dubpibá hajierram hanʌm.

32  Magbaawai Jesuu hamag, — Magan jãkꞌʌʌn kꞌũsnaan hee 
dubjurauma hajim hanʌm.

Magbaawai makꞌʌʌn mepeen makꞌʌʌn wounaan heemua höbërdʌtkꞌawi 
jũrr makꞌʌʌn kꞌũsnaan heeta dubpꞌöbaadëjim hanaabá. Magbaawai sĩi 

pör lököomjö parhooba tꞌʌrrdöog kꞌapꞌig pꞌöbaadëwi dö hee dʌrbagkꞌa sĩi 
kꞌũsnaan kꞌapan kꞌẽu kꞌuurbʌ kꞌëchjierram haajem.

33  Magbarm hoowi, chi kꞌũsnaan tꞌʌa narr kꞌʌʌn jãpꞌierrwi, pꞌöbörög 
kꞌapꞌig pꞌöbaadëwi, mag wounaan numí dösãt dau heerpamieu sĩsid 
harr mor heem mepeen höbërdʌtkꞌawia jũrr kꞌũsnaan hee dubtarr 
tꞌumaa pꞌöbör heem kꞌʌʌnag jaaumajierram haajem. 34 Magbaawai chi 
pꞌöbör heem kꞌʌʌn kꞌapan hag bʌ̈rre chi Jesús haar wëtwi warag hichta 
maigmua jũrr deeum durrag mapi jaaujierram haajem.

Jesuu woun hãb kꞌapá jʌser kꞌitʌm monaautarr 
(Mr. 2:1-12; Lc. 5:17-26)

9  1 Mag hõor mor heem mepeen jʌrkꞌʌʌiwi, deeu hich kꞌapeen dʌï jap hee 
pawi dʌrbabaadeeu, deeu tꞌoom higar hich sĩerr pꞌöbör hee sĩeimajim 

haajem, Capernaum pꞌöbör hee. 2 Mag hi barbaichëm kꞌaug hatꞌaawai woun hãb 
sĩi kꞌapá jʌser kꞌitʌmta pa bʌʌrkꞌam gaai hi haig haibëejierram haajem. Mag 
hich haig haaunaan wai barbaichëm hoowia, chi wounaan hö hakꞌaar hãba 
hiruata hamach haaunaan monaaupʌïju kꞌapꞌʌ sĩerr haawai, chi kꞌapá jʌser 
kꞌitʌmʌgta, — Honee habá, pʌ pekau ya tꞌum chugpaa sĩsimgui hajim hanʌm.

3  Pari Jesuu mag hiekꞌabarm hũrwia, Moiseeu ley pꞌã pʌarr jawaag 
chi machnaanjã haig tꞌʌnarr haawai, hamach hödegpai, “Mʌg woun 
maachjöpai sĩewai mag hiekꞌaju kꞌaba simta hichta Hẽwandamjö mag 
hiekꞌa sim” ha kꞌĩirju naajim hanaabá.

4 Mamʌ hamau mag kꞌĩirju nʌmjã Jesuu kꞌapꞌʌ sĩerr haawai magbaawai 
hamag magjim hanʌm:

— ¿Kꞌantꞌeeta pãar jãg tꞌãar kꞌaigbata kꞌĩirju sĩsid haajẽma? 5 ¿Wa mag pekau 
chugpaabarmjã dau daau hooba naawai pãrau kꞌĩirjuawai chadcha pꞌitꞌurg chukꞌu 
tꞌumaam kꞌʌʌnau mag hiekꞌaju haai nʌm ha nʌwa? Chadcha tꞌumaam kꞌʌʌnau 
mag hiekꞌaju haaima. Mamʌ mua hirig “Pꞌiidʌwi dʌrdʌr habá” hakꞌiin, hõrau 
hamach daúacha hooju, hi monaau sĩsi wa monaauba kꞌãijã hich mag sĩsim. 
Magua pãrau cha mua jawaagpamjö chan habaju. 6 Mamʌ mʌch chi Hemkꞌooi 
Hiewaata chadcha Hẽwandamau juapá deetarrau mʌig heegar hõor pekau 
chugpaagjã jua tꞌeeg chirʌm kꞌap hamkꞌĩir, pãrag hoopikꞌimgui hajim hanʌm.

Magnaa chi kꞌapá jʌser kꞌitʌmʌgta, — Pꞌiidʌbaad, maimua pʌch put 
juurwia pʌch diig petá hajim hanʌm.

7 Jesuu hichig magbaa chadcha chi kꞌapá jʌser kꞌitarrau hi hipierr 
nem moná pꞌiidʌbaadëwi hich diig petajim hanaabá. 8  Magbarm hoowia 
haig narr kꞌʌʌn dauderraa nʌisijim hanʌm. Mag nʌm hiekꞌau warag 
Hẽwandamagta, “Hʌühcha jãgbarm, Hẽwandam. Jãan pʌch jua tꞌeegauta 
mʌg wounag jãgpibarm” hajierram haajem.

Jesuu Leví hich dʌ̈i hëeurrtarr 
(Mr. 2:13-17; Lc. 5:27-32)

9 Mag hãb kꞌapá jʌser kꞌitarr monaaupʌïwi bëeuta, hõrau gobiernoog dëbpaar 
pꞌagaan bëejem mes gaai mʌ hoo chirʌm hoochëjim hich Jesuu, mag gobiernoog 
hõrau dëbpaar paraa nʌm jëeu nʌm pꞌidagta pꞌidkꞌa chirarr haawai. Maig mʌ 
hoobaicheewaita hich Jesuu mʌ tꞌʌr̃cha tꞌʌr̃naa, — Mateo, mʌ dʌï marrau hajim.

Magbaa chadcha mʌ hi dʌ̈i mawia hich mag hi bʌ ̈hogdʌba chirsijim.
10 Hag kꞌur maach hich dʌï hogdʌba wënʌrraajerr kꞌʌʌn tꞌum hãba hich Jesús 

dʌï mʌ di haig tꞌach kꞌö naajim. Mag maar tꞌach kꞌö nʌm haig hĩchab hõor kꞌapan 
mʌ kꞌapeen mʌ pꞌidkꞌaajerrjö Romaam gobierno hatꞌee dëbpaar jëeujem kꞌʌʌn dʌï 
sĩi hõor hamach kꞌaigba nʌm gaaimua hagjö tꞌʌr̃pꞌöo haajem kꞌʌʌnpa bëewi maar 
haig hãbam mes gaai hohood haichëjim. 11 Mag hoobaawai, Moiseeu pꞌã pʌatarr 
wajapcha hʌʌrkꞌaajem kꞌʌʌnjã haig narr haawai, jũrr mag maach chi Jesús 
dʌïcha wënʌrraajerr kꞌʌʌnagta, — ¿Jãga jãg pãar maestro sĩi dëbpaar jëeumien 
dʌï pekau pöm sĩsidʌm kꞌʌʌnpata hãba tꞌach kꞌö sĩ? ha jëeujierram.

12 Pari hamau mag jëeubaichëm hich Jesuujã hũr sĩerr haawai hamag magjim:
— Chi kꞌa monakꞌa nʌm kꞌʌʌnau chan doctor higba haajem; mor masi 

nʌm kꞌʌʌnauta doctor hiigjem hajim hamag.
13  Maimua magjim hĩchab:
— Wajapꞌa kꞌĩirjunaa Hẽwandam hiek pꞌã sim gaaim mua jawaagpam kꞌap 

habat. Chi pꞌã sim hiek gaai Hẽwandamau mag sim: “Muan pãragan sĩi 
nemchaainta kꞌëchnaa mʌrʌg jëeu nʌʌ haju kꞌãai, pãach kꞌapeenta hʌ̃rcha 
dau haug kꞌaug paraa hapim kꞌõsi chirʌm” ha simgui hajim Jesuu. Maguata 
muajã ham pekau pöm nʌmjã higba, ham dʌ̈i tꞌach kꞌö chirʌmgui hajim. 
Mʌ chan bʌ̃ʌrjã pekau chukꞌu wajapꞌa kꞌitꞌëem haajem kꞌʌʌn jʌraanjã bëeba, 
mʌʌn hõor pekau pöoma kꞌitꞌëem kꞌʌʌn peerdʌ hawaanta bëejimgui hajim, 
kꞌĩirjug hiiur haumkꞌĩir. Maguata mag hõor pekau pöm nʌmjã higba, ham 
dʌ̈i tꞌach kꞌö chirabahab hajim, hamjã Hẽwandam dënkꞌa hawaag.

¿Kꞌantꞌee tꞌach kꞌöba sʌrkꞌaju haai nʌ? 
(Mr. 2:18-22; Lc. 5:33-39)

14 Maimua ya höbër pꞌöbaadëm hee, Juan chi hõor pör choomie dʌ̈i 
wënʌrraajerr kꞌʌʌn bëewia Jesuug jëeuchëjierram:

— ¿Jãgwi maar maimua fariseonaanjã hagjö Hẽwandamag jëeu kꞌëwaag 
hʌ̃iba sʌrkꞌaajemta, pʌ kꞌapeenta sʌrkꞌaba haajemma? haichëjierram hirig.

15 Magbaa Jesuu hamag magjim:
— ¿Pãrau kꞌĩirjuawai jua pʌr nʌm haig hõor tꞌʌr̃kꞌʌʌitarr hökꞌĩirjuu tꞌach kꞌöba 

naaju haai nʌ chi jua pʌr sim woun ham dʌï sim haig? hajim hamag. Magnaa 
hichdëupai, Hich hagjöta nʌmgui hajim mʌ kꞌapeenjã. Ham hökꞌĩirjuu hajuun, 
mʌ ham jaaijö ham dʌï chitʌm pʌr hatꞌam hed gayan chadau hamach kꞌĩrauta 

sʌrkꞌawia hĩchab ham tꞌachjã kꞌöba nʌisip haju, gaai machgau. Mamʌ mʌʌgwaiwe 
chan ham sʌrkꞌaju kꞌaba nʌmgui hajim, hagtꞌa mʌ ham dʌï chiraawai.

16 ’Pãadë kꞌĩirjubat. Pãran chadcha pãach jöoinau jaaujerrjö tꞌach kꞌöba sʌrkꞌa 
nʌm. Mamʌ pãrau jãg mua hiek hiiur jaau chirʌmjã kꞌõsinaa hagjö warrgarm 
kꞌĩirjug chi jöoijã hagtꞌa kꞌõsi wënʌrrʌmʌn, magan mag kꞌĩirjugan sĩi put hiiur 
hauwia jũrr kꞌajũa jöoi gaai pꞌẽekꞌabarmjöta sĩsimgui hajim. Hãbmua kꞌãijã put 
hiiur kꞌajũa jöoi gaai pꞌẽekꞌakꞌiin, mag put hiiur hi pächdʌbaadëmua chi kꞌa 
sim hee tꞌʌrrdʌbaadeeu, warag hich warr sĩerr kꞌãaijã nem wäg sĩsijugui hajim 
hamag. Magua chi mʌ hiek hʌk̈ꞌa simua chan mʌg hiek hiiur mua jaau chitʌmjã 
hʌk̈ꞌanaa pöd hamach jöoin hijã hagjö hʌʌrkꞌaju kꞌaba simgui hajim, chi Jesús 
garmua. 17 Mʌg mʌ hiek hʌk̈ꞌa nʌmʌn vino nemhëu hiiur hee pʌajemjöta simgui 
hajim. Pãrau kꞌapꞌʌ nʌm, vino hõrr pöd nemhëu jöoi ya chi pʌajem hee pʌju kꞌaba 
sim. Mag pʌkꞌiin, chi vino hõrr hachpabaadeewai, chi nemhëu jöoiraa sĩewai, 
hãwatba jẽgdʌbaadee, chi vinojã hãrbaadëm dʌï chi nemhëujã ya tag serbiiba 
sĩsijugui hajim. Maguata vino hõrran hagjö nemhëu hiiur heeta pʌajem; maagwai 
nemhëujã jẽgdʌba, chi vinojã hãrbamgui hajim, mag hichig jëeuchëtarr kꞌʌʌnag.

Jairo kꞌa, maimua hʌʌi hãbmua Jesús kꞌajũa gaaipai pʌrtarr 
(Mr. 5:21-43; Lc. 8:40-56)

18  Mag Jesús hagtꞌa Juan pör choomieu hõor pʌ̈itarr dʌ̈i hiyʌ̈ʌ dʌnʌm 
hee, maach meeun heem judío hãb chi pörkꞌa sim bëewi sĩi hi kꞌĩirpꞌee 
kanieu pꞌõbkꞌabaichëjim. Mag pꞌõbkꞌachëwi hirig chaigpamamua, 

— Chaigpai mʌ kꞌadam chugpajimgui hajim. Pari pua mʌ di haar manaa 
hi gaai pʌrimakꞌiin, mua kꞌapꞌʌ chirʌmgui hajim, pua deeu hi hiiu hauju.

19 Magbaawai Jesús pꞌiidʌwi petaawai maach chi kꞌapeenjã hi dʌ̈i 
wëtjim. 20-21 Pari mag wëtum hee, hʌʌi hãb pꞌõmieu bar sim bëewi meraa 
hëugarmua hi kꞌajũa hi gaai pʌrchëjim, hich hödegpai “Nau hi kꞌajũa gaai 
pʌrbarmuapai mʌ monaauju” ha kꞌĩirjuwia. Hich mag hʌʌi doce años 
mag pꞌõmie dʌ̈i sĩejim, bʌ̃ʌrjã chugpaa kꞌaugba. 22  Pari mag hich gaai 
pʌrbaichëmjã kꞌapꞌʌ sĩerr haawai hich chi Jesuu hirig hewag pꞌʌʌrba hoonaa, 

— Hoob chigaa ham; mua pʌch monaauju kꞌapꞌʌ mʌ gaai pʌrchëtarr gaaimua, 
hʌü pʌ monaauwi peerdʌjã peerdʌ hʌisibahab hajim chi hʌʌirag.

Mag, chadcha Jesuu magbarm bʌ̈rre mag hʌʌi monaau sĩsijim.
23  Maimuan chad warag hërëubaadëwi, chi binaandam wai narr di haar 

barwi hooimaawai, hökꞌĩirjuu nʌm hiekꞌau sĩi hʌ̈rrsirpa jẽb tꞌʌnʌm dʌ̈i 
gaai machgau bĩep sereu tꞌʌnʌmta hooimajim, hamach hi harr haawai. 
24 Magbaawai hamag, — ¿Kꞌantꞌeeta jãg tꞌʌnʌ́ma? Chaai meeba sĩita kꞌãi 
sĩebahab hajim. Magnaa, Jöpcha dawag hërëubaadët hajim hamag.

Pari hirua mag hiekꞌa sim hũrwia haig tꞌʌnarr kꞌʌʌnau warag hi wau hiekꞌa 
naajim. 25 Maimua hõor tꞌum dawag höbeerkꞌapʌïwia, chi binaandam haar 
dubwi, hi juadam gaai pʌrbaimaawai warag dʌï pʌr pꞌiidʌbaadëjim. 26 Mag 
hirua chaai pꞌiriu hautarran hich hag durr hee warpꞌam magweta bĩi jöisijim.

Dau kꞌĩsu kꞌitꞌëe harr kꞌʌʌn numí Jesuu dau monaautarr
27 Mag Jairo kꞌa deeu hiiu hauwia petaau, dau kꞌĩsu kꞌitꞌëem kꞌʌʌnta numí hi 

hẽudee hähäag wëtjim. Mag hähäakꞌamua, — Jesús, pʌʌta rey David kꞌachitarr 
hag chaain hewagam kꞌʌʌn Hiewaa marau nʌ narr; maar hapdurrum maar 
dau haug kꞌaugbahur haajeejim, hamach dau monaaupäain bëemkꞌĩir.

28  Pari Jesús warag hich jẽer sĩerr diig majim. Pari magʌmjã pʌaba 
hi hẽudee wëtwi, hich haar bardʌtkꞌabaimaawaita, hamag, — ¿Pãrau 
kꞌĩirjuawai mua chadcha pãar dau monaaupʌ̈iju chirʌ?́ ha jëeujim.

Magbaawai hamachdëu, — Hëera, marau kꞌapꞌʌ nʌmgui hajierram, 
chadcha pua maar dau monaauju.

29 Magbaawai Jesuu ham dau hëu haaitꞌʌ haaitꞌʌnaa, — Mua pãach 
dau monaaupʌ̈ijuuta pãachdëu kꞌĩirju narr haawai chadcha pãar dau 
monaaupʌ̈ikꞌimgui hajim hamag.

30 Mag chadcha hirua magbarm bʌ̈rre hamach numwe sĩi daujã 
wajappꞌa hapꞌöbaadëjim. Maimua Jesuu hamag bʌ̃ʌrjã bitꞌurgam 
kꞌʌʌnag jaaupibajim mag hamach dau monaaubarm. 31 Pari magtarrta, 
sĩi haigmua höbër pꞌöbaadëwi hich mag durr heepain hamach 
wënʌrrʌmpierr jaaumajierram hanaabá, jãga Jesuu ham dau monaaujĩ.

Woun hãb pöd hiekꞌaba kꞌitarrta Jesuu hiekꞌapitarr
32  Mag dau kꞌĩsu kꞌitꞌëe harr kꞌʌʌn Jesús haig naawi daau paaukꞌabaadëm 

hee, jũrr woun hãb pöd hiekꞌaba kꞌitʌmta hi haig haibëejierram. Ma pör 
bënmie paraa sĩejim, dösãt bën. 33 Mag hich haig waipierrwai mag bënjã 
Jesuu jẽu werbajim. Magbaa mag meu meraa sĩerrta nem meu höpꞌërg hich 
mʌg hiekꞌa sĩsijim. Magbarm hoowi hõor dauderraa nʌm hiekꞌau, “Keena, 
mʌig Israel durr chan maach hee hag na maadëu mʌg hooba haajerr hĩsta 
chadcha maadëu mʌg hoo nʌmwai” haajeejim jũrram kꞌʌʌnau.

34 Pari bitꞌurgam kꞌʌʌnau sĩi mag durrum hee, jũrr fariseonaanau warag 
ham hichaaur, “Jã sĩi dösãtnaan pör dʌ̈i kꞌapeerkꞌa sĩewaita hag juapaauta 
hirua jãg hõor mor heem mepeenjã dau daau jʌrkꞌʌʌi sĩebahab” haajeejim.

Hẽwandam hiin jaauju pöoma tꞌʌnʌm; mamʌ chi jaauju kꞌʌʌnta chukꞌum
35 Jesús pꞌöbörpierr nʌrrʌmua didam kꞌapan kꞌaba kꞌëkꞌëdʌm heem magwe 

pꞌʌʌrdʌ nʌrraajeejim. Mag nʌrrʌmua Hẽwandam hiek jaaujem deg dubwi maach 
peerdʌajem hiek jaaumamua, “Hẽwandamta maach tꞌumaam kꞌʌʌn Pörkꞌaimʌʌ 
sim; magua hirigta hidëu pãach tꞌãar hajaug paapibat” ha jaaujeejim. Mag nʌm 
dʌï hĩchab hõor kꞌamor machagjã kꞌĩirpierr monaaumaajeejim, kꞌa mamachdögpa. 
36 Mag nʌrrʌmua sĩi hõor pöoma oveja chaaindamta chi tꞌʌajã chukꞌu sĩi dau 
hapꞌʌʌ parhoob haaidʌ tꞌʌnʌmjö hoobaawai, ham dau haug kꞌaugwi, 37 maar hich 
kꞌapeenagta, — Chadcha Hẽwandam hi jaau nʌmʌn, arrozdö pöm pꞌur wëjömjöta 
pꞌidag pöoma simgui hajim. Mag simta chi jaau wënʌrraju kꞌʌʌn chan kꞌapan 

kꞌabata durrum. 38 Magua muan pãragan Hẽwandamag jëeubat ha chirʌmgui 
hajim, warag hich hi jaauju kꞌʌʌn kꞌapan jöpꞌëecha hich hi jawaan pʌïmkꞌĩir.

Jesuu hich dʌ̈i hogdʌba wënʌrramkꞌĩir doce jʌr hautarr 
(Mr. 3:13-19; Lc. 6:12-16)

10  1 Biek hãb Jesuu maach hich kꞌapeen doce hich dʌïcha hogdʌba wënʌrraju 
kꞌʌʌn hich haig tꞌʌr̃kꞌa hauwi maachta mepeen kꞌãaijã jua tꞌeeg hʌr̃cha 

hapijim, bën hõor mor hee sĩsidʌmjã maach jua jʌmpiba jʌr wërpnaa, haaunaanjã 
hamach kꞌamor machagpierr monaaunaa, sĩi pa mamachdögjã monaaumamkꞌĩir.

2  Mag maach hich hiek jaaumkꞌĩir hichdëucha doce jʌr hautarr kꞌʌʌn 
mʌkꞌʌʌn hajim:

Simón, (hichpai Pedro ha tꞌʌ̃ʌrjem);
Andrés, chi Simón heeum;
Santiago, jöoi Zebedeo hiewaa, (hichpai hĩchab Jacobo haajem);
Juan, hagjö jöoi Zebedeo hiewaa, Santiago heeum;

 3 Felipe,
Bartolomé,
Tomás,
Mateo, gobierno dëbpaar jëeumie harr, (hajapcharan mʌchma, 

mʌchpai hĩchab Leví haajem);
Santiago, jöoi Alfeo hiewaa, (hichpai hĩchab Jacobo haajem);
Tadeo, hichpai hĩchab Lebeo ha tꞌʌ̃ʌrjem;

 4 Simón, celotenaan hee sĩerr; maimua
Judas Iscariote.

Maagwai maadëu kꞌapꞌʌ chirarr hakꞌiin, hiin mag Judas Iscarioteeuta 
tꞌetꞌem kꞌʌʌnag Jesús pʌr deeju hajima, hi tꞌõomkꞌĩir.

Mag doce hichdëu jʌr hauwi pʌ̈itarr kꞌʌʌn 
(Mr. 6:7-13; Lc. 9:1-6)

5 Makꞌʌʌn doce hich Jesuucha jʌr hautarr kꞌʌʌnta hichdëucha pʌ̈ijim. 
Pari mag maar pʌÿaagpamua marag, judionaan kꞌabam kꞌʌʌn hee chan 
wëtpiba, ni Samaria durram pꞌöbör heejã wëtpiba jaaujim.

6 — Magju kꞌãai maach judionaan hee Hẽwandam hiek hʌ̈kꞌabagau oveja 
pap chukꞌu hokꞌoo wënʌrrʌmjö tꞌʌnʌm kꞌʌʌn heeta hërëubaadët hajim. 
7 Mag wënʌrrʌmua hamag, “Hẽwandamta tꞌumaam kꞌʌʌn Pörkꞌaimʌʌ 
sim; pãar peerdʌju kꞌai, hirigta hʌdʌraa pãach Pörkꞌapibat” ha jaaupetat 
hajim marag. 8  Magnaa haaunaanjã monaaunaa, kokobé bënëu sĩsidʌmjã 
monaaunaa, hõor chi meemjã deeu pꞌiriu haunaa, hõor mor heem bënjã 
jẽu wërppetat. Pãrag magamkꞌĩir mua mʌch juapá sĩi parta dee chirʌm 
haawai pãachdëu hõor dʌ̈i mag nʌm paarjã hoob jëeumiet hajim marag.

9 Mag jajawagmamua, ’Hoob hagʌmua nem përkꞌoog hawi pꞌatkꞌon kꞌãijã 
harrmiet. 10 Ni kꞌʌd jãrr tꞌach kꞌoogjã hoob pꞌiejãb harrmiet hajim. Kꞌajũajã 

pãach mor gaaim happai harrwi zapatjã pãachdëu jũa nʌm happaita hatꞌaadët. 
Bordonjã chukꞌu hich jãg hërëubaadët hajim. Mua pãrag mag chirʌmʌn, 
pãachdëu ham dʌï wajapꞌa nʌm kꞌʌʌn hõraupai hagjö pãrau nem higbarmjã 
kꞌap naaju haawaita bʌʌ̃rjã nem harrpiba chirʌmgui hajim. 11 Pꞌöbör hee pãach 
dubimaawai, wa sĩi didam kꞌapan kꞌabam haig kꞌãijã pãach barimaawai, kꞌap 
haag nacha jëeu hoobat, kꞌai di haigta pãach jẽerimaju haai nʌ ha kꞌap haag. 
Mag pãach jẽerbaimam degpai naawia hërëubaadët ha jaaumajim, sĩi parhoob 
dipierr kꞌãi wënʌrraba. 12 Mag pãach jẽerimaju di haig barimaawaijã wajapꞌa 
saludaabat hajim chi di kꞌʌʌn dʌï. 13 Chadcha hamau mag pãar hamach haig 
jẽerpimʌn, pãach Hẽwandam dʌï kꞌõinaa wënʌrrʌmjö hamachjã hi dʌï kꞌõinaa 
naaju. Magbam chan hamachta warag Hẽwandam dʌï kꞌõinaa hajujã kꞌaugba 
nʌisiju. 14 Maagwai pãach hamach haig barpiba ni sĩi pãach hiekpaijã hũrmapꞌa 
habaawai mag di haigmua wa mag pꞌöbör heemua kꞌãijã hërëubaadët hajim. 
Mamʌ mag wëtaagpamuajã warre hamach dakꞌĩirwe pãach bʌ ̈gaaim jẽb 
hʌʌrpꞌë hʌʌrpꞌënaa hamag, “Pãachdëu jãg hũrba habarm gaaimua Hẽwandam 
dʌïta kꞌĩir kꞌap habat” ha hiekꞌawia hërëubaadët hajim. 15 Mʌ cha hiekꞌa chirʌm 
hiekꞌau, mag hamau pãar higba, ni pãar hiekjã hũrmapꞌa habarm jũrran 
warrgar Hẽwandamau Sodomapien dʌï maimua Gomorrapien dʌï hatarr kꞌãaijã 
ham gaai hatꞌuuchata burrju ha jaaumajim hich Jesuu maachigcha.

Mag hichdëu pʌ̈itarr kꞌʌʌn pꞌitꞌurg wauju jaautarr
16 Mag maar pʌÿaagpamua hĩchab marag magjim: ’Mua chadcha pãar pʌï 

chirʌm, pari mʌ hiek hũrbat hajim: Pãran sĩi oveja chaaindam kꞌum nem tꞌʌnʌm 
hee pʌakꞌʌʌibapʌïmjöta habarm, hõor kꞌaibagkꞌam heeta wënʌrraju haawai. 
Magua, mʌch himeerba muan pãragan, kꞌĩirjug kꞌaug hichkꞌumjöta habat ha 
chirʌm. Mag naab mamʌ hĩchab kꞌĩir machag chukꞌu duburdamjö habat hajim. 
17 Kꞌĩir kꞌapꞌʌ wënʌrratꞌʌ.̃ Pãran hõrau pʌr harrwi Hẽwandam hiek jaaujem degam 
chi tꞌetꞌemnaanag deebaimap haju. Magbaa hamau pãar wʌjã wʌmaju. 18 Mʌ 
gaaimua pãar kꞌaibag waumkꞌĩir, hõrau pãar gobernadornaan haarjã harrnaa 
reinaan haarjã haharr haju. Pari mag chi tꞌetꞌemnaan haar pãach harrwai, hʌü 
pãrau hamag hũrmkꞌĩir mʌ jaaunaa sĩi judionaan kꞌabam kꞌʌʌnagjã mʌ jaaujurau. 
19 Pari mag chi tꞌetꞌemnaanag pãach pʌr deewaijã hoob pãach kõit pãachdëupai 
hiekꞌaju kꞌĩirjuwia hag nawe, “¿Mʌ kꞌan hata hiekꞌajuwa?” ha kꞌĩirjumiet hajim, ya 
pãar hiekꞌaagpaawai hich Hẽwandamauta hichdëu kꞌap pãrag hiekꞌapiju haawai. 
20 Mua pãrag mag chirʌmʌn, pãar Haai hʌg̃tꞌar sim hag Hakꞌarauta pãrag 
hiekꞌamkꞌĩir kꞌĩirjug deeju haawaita mag chirʌmgui hajim.

21 ’Mag jaran wir haig kꞌod hãbam kꞌʌʌnjã chi hʌk̈ꞌaba sim garmua hʌü mʌ hiek 
hʌk̈ꞌa kꞌërʌm tꞌetꞌemnaanag jaaupʌïmajugui hajim, hich kꞌodpai wir haig tꞌõomkꞌĩir. 
Hamach dënnaanjã hagjö mʌ gaaimua tꞌõomkꞌĩir tꞌetꞌemnaanag jaaupʌïmaawai 
chi dënnaanaujã hich hagjö haju hamach chaain dʌï wir haig. 22 Mʌ gaaimua 
tꞌumaam kꞌʌʌnau pãar hoomappꞌa haju, pari hõrau pãach dʌï mag nʌmjã magʌm 
hiek higba warag Hẽwandam dʌïta hubʌnaa hich gaai magʌm dichpi hatꞌamʌn, 

MATEO 10

El Nuevo Testamento en waunaan, 2da ed., © 2011, Wycliffe Bible Translators, Inc.



31

hʌü peerdʌwi hʌg̃tꞌarcha höbërjugui hajim. 23 Pãach nʌm pꞌöbör hee pãach tꞌet 
pʌrbaichee jũrr deeum pꞌöbörög hërëupetat. Mag wënʌrrʌmua mʌg Israel durr 
pꞌöbör kꞌapan nʌnʌidʌm hee dʌrju jʌr wënʌrrawiajã, pãrau pꞌöbör tꞌum pꞌʌʌrpʌïju 
nawe mʌch chi Hemkꞌooi Hiewaa deeu pãar hee chiraichëjugui hajim, magbarm 
haigmua Hẽwandamta hõor tꞌãar hee chi Pörkꞌaju haai sim kꞌap hapieg.

24 ’Mag pãach dau hapꞌʌʌ haju hanʌm hũurwaijã hoob jʌg̃derraa hamiet hajim. 
Pãrau kꞌapꞌʌ nʌmgui hajim, heeu nem kꞌaug simua chan hich maestro kꞌãai 
hatcha nem kꞌaug kꞌaba, ni sĩi chikꞌam chogkꞌa simjã hich patrón kꞌãai hʌr̃pai 
kꞌaba sĩejem. 25 Magua, hãb kꞌãijã chadcha hich maestroou jaau simjöta nʌrrʌm 
kꞌai, magan chi maestro dʌï haajemjö haju hi dʌïjã. Jãga chi patrón jöoi dau 
hãaukꞌa nʌm hee chi chognaanta daupii habarju. Maguama, mʌch pãar Pörkꞌa 
chirʌmʌg hõrau mʌʌn mepeen pör Beelzebú dʌïta chirʌm ha hiekꞌaajeewai 
pãrag chará hamau hatꞌuucha kꞌaigba hiekꞌajugui ha jaaumajim maachigcha.

Kꞌaita hökꞌö haju haai nʌ 
(Lc. 12:2-7)

26 ’Mʌg jẽb gaai maach wounaan hãba tꞌʌnʌm kꞌʌʌn hoob högkꞌamiet, pãach 
tꞌõoju kꞌĩirjuwia. Hamaun mʌig heegar hamachdëu pãar dʌï mag kꞌaigbanaa 
parhooba kꞌãijã hiekꞌabarmjã sĩi hich mag kꞌĩir hokꞌoojupii haju. Mamʌ magtarr 
hiekꞌan mʌg hatag paawai Hẽwandamau deeu heeupemjö hëudʌ hauwia tꞌumaam 
kꞌʌʌnag hũrpijugui hajim. 27 Mag pãar dau hapꞌʌʌ hajujã chadcha hĩs mua 
meraamjöta jaau chirʌm, maach happai. Mamʌ pãach peerdʌajem hiek pãachig 
jaaujem chan hikꞌʌa jaauba, tꞌetta jaaupetat hajim, tꞌumaam kꞌʌʌnag hũrmkꞌĩir, 
mag chi hũr nʌm kꞌʌʌnau pãach dʌï kꞌaigba hajujã kꞌĩirjuba. 28 Hamau pãar chi 
hʌr̃ʌmʌn chadcha tꞌõoju hawiajã tꞌõoju; pari pãar hakꞌaar chan pöd tꞌõo haubam. 
Magʌm kꞌʌʌn hoob högkꞌamiet hajim. Magarrau högkꞌaju hawiajã pãach chi 
hʌr̃ʌmjã tꞌõowia pãach hakꞌaarjã kꞌĩmie durr hich mag sĩerramkꞌĩir barpʌÿaagjã 
jua tꞌeeg simʌn chadau, chadcha hökꞌö habat hajim, Hẽwandam higwi.

29 ’Pãrau kꞌapꞌʌ nʌm, nemchaaindam par herraam gaai për haaujem. Pari 
mag baleebamjö kꞌitꞌëe hab mamʌ, maach Haai hʌg̃tꞌar chiraajemua tꞌõpibam 
haig chan hãbjã tꞌõba haajemgui hajim. 30 Magʌm pãar chará nemchaain 
kꞌãaijã hʌr̃cha balee naawai pãarta hirua wajapcha tꞌʌa wai sĩejem. Hichdëun 
pãar pörbʌ ̈kꞌapanagjã kꞌappꞌʌ wai sĩejem. 31 Magua, hoob hatcha pãach 
kꞌĩirjumiet; pãarta nemchaain kꞌãaijã hʌr̃cha balee naabahab hajim.

Meerba Jesús dën hamʌn hichdëujã hamjã hi dënëu haju 
(Lc. 12:8-9)

32 ’Hãb kꞌãijã mʌ higar sĩewai hõor dakꞌĩirjã meerba mʌ hiek hʌk̈ꞌaajem ha 
jaau sim wounan, muajã hĩchab mʌch Haai hʌg̃tꞌar sim dakꞌĩir, “Jãan chadcha 
mʌ garmʌu” hajugui hajim. 33 Mamʌ jũrr hãbmua kꞌãijã hõor dakꞌĩir mʌ higwi 

“Mʌ chan hi higarm kꞌabam” ha sim wounan, muajã hĩchab mʌch Haai hʌg̃tꞌar 
sim dakꞌĩir, “Jã chan mʌ dën kꞌabam, mua hi kꞌaugba chitʌm” ha hiekꞌaju hajim.

Chi chaairaujã hich dënnaan higar kꞌaba haju jaautarr 
(Lc. 12:51-53; 14:26-27)

34 ’Hoob pãrau, mʌʌn sĩi mʌg durr gaai hõor kꞌõinaa bibigagjã chukꞌu hapiegta 
bëejim hamiet. Mʌ chan pãar kꞌõinaa hapieg kꞌaba, warag hiek pꞌitꞌurg hapiegjöta 
bëejimgui hajim hich Jesuu. 35 Mʌ mʌig mʌg durr gaai bëetarran, mʌch hiek 
gaaimua chaain chi hemkꞌooinjã hamach haai dʌï kꞌaigba, chi hʌʌinaujã hamach 
hãd dʌï kꞌaigba maimua chi hãignaanjã hamach pꞌaauhũan dʌï kꞌaigba jũrr 
chikꞌam hichaaur haadëpꞌʌm gaaimua hiek pꞌitꞌurg hapiegta bëejimgui hajim. 
36 Wajapcharan deeum kꞌʌʌnjã kꞌaba, dich wir haiguim kꞌʌʌnpaita kꞌa hukꞌur 
tꞌʌnaajugui hajim, hiwiir hãbmua mʌ hiek hʌk̈ꞌamapꞌa haadëpꞌʌm gaaimua.

37 ’Hãbmua kꞌãijã hʌr̃cha hich haaita mʌ kꞌãai kꞌõsi wa hich hãd kꞌãijã mʌ 
kꞌãaijã hʌr̃cha kꞌõsi sim chan magan mag woun chan mʌ dën haju kꞌaba simgui 
hajim. Wa magba mʌʌta hʌr̃cha kꞌõsi haju kꞌãai, hich hiewaa wa hich kꞌa kꞌãijã 
hʌr̃cha kꞌõsi wai sim wounjã mʌ dën haju kꞌaba simgui hajim hĩchab. 38 Chi mʌ 
dʌï nʌrram kꞌõsi simuan warre hich pꞌitꞌurg hau nʌrrajujã kꞌapꞌʌ haju haai sim, 
mʌ gaaimua chikꞌamnau hich tꞌõoju kꞌapꞌʌ hawiajã hich mag mʌ bʌ ̈hogdʌba 
nʌrraju haawai. Mag hãwatbaju chan parta hidëu kꞌõs mʌ dʌï sim ha hiekꞌajugui 
hajim. 39 Har mʌ gaaimua bʌʌ̃rjã pꞌitꞌurg haumapꞌa sim chan meem hedjã hʌg̃tꞌar 
höbërbam. Mamʌ har mua nem jaau chirʌm waum kꞌõchgau wa mʌ gaaimua 
kꞌãijã dau hapꞌʌʌ habarmʌn chadau hʌg̃tꞌarcha höbërjugui ha jaaujim maachigcha.

Regalo deeju 
(Mr. 9:41)

40 Mag hiekꞌakꞌagmamua marag, ’Pãar mʌ hiek jaau wënʌrrʌm haig, hõrau 
hʌüta pãar hamach haig baarpinaa pãar hiek hũr nʌmʌn magan mʌpata hĩchab 
hʌdʌʌr hamach haig barpi nʌmgui hajim, muata pãar pʌï chiraawai. Mag hamau 
mʌjã hamach haig barpi nʌm haig, hich chi mʌ pʌïtarr Jöoipata barpi nʌmgui 
hajim, mʌchjã hichdëuta pʌïtarr haawai. 41 Hẽwandamau hich hiek jaaumkꞌĩir jʌr 
hauwi pʌïtarrta hʌü hamach haig hau nʌm kꞌʌʌn dʌïn, mag hichdëu pʌï sim dʌï 
hajapꞌa habarmjö haju ham dʌïjã; maimua sĩi woun wajapꞌam kꞌãijã hagjö hamach 
haig haumʌn, hi dʌï hajapꞌa harrjö hajugui hajim hĩchab ham dʌïjã. 42 Maimua 
hãbmua kꞌãijã mʌg mʌ hiek hʌk̈ꞌawi mʌ hiek jaau durrum kꞌʌʌn hamach haig 
barimaawai nemdam bʌr̃ʌʌm kꞌãijã deem kꞌõsi deemʌn, magtarr paar hagjö 
hĩchab Hẽwandamau hirig nem wajapꞌam deeb kꞌaba deejugui ha jaaumajim.

Juan chi hõor pör choomieu hich kꞌapeen pʌ̈itarr 
(Lc. 7:18-35)

11  1 Mag maach doce hich dʌ̈i hogdʌba wënʌrraajerr kꞌʌʌnag mag 
nem jaaudubwi, wëtpi jaaubaawai, maar wëtjim. Magbaawai jũrr 

hich deeum pꞌöbör nʌnʌidʌmʌg petajim, hich hag durr heepai, mamaam 
kꞌʌʌnagjã hagjö maach peerdʌajem hiek jawaag.

2 Hich maagwai Juanau cárcel deg simua Cristoou nem wau nʌrrʌm hũr 
sĩejim haajem. Magbaawai hich kꞌapeen heem hãaur kꞌʌʌn hich haig tꞌʌr̃kꞌa 
hauwi chi Jesús haar pʌïjim haajem, 3 hi haar mawi, hiita chadcha hich 
Hẽwandam hi jaaumienau jaauwai Hẽwandamau pʌïju jaaujerrá wa har 
kꞌabam kꞌai hich jãg nʌag ha kꞌap jëeumkꞌĩir. 4 Mag bëewi, chadcha hichig 
jëeubaicheewai, hich Jesuu hamag, — Hërëubaadëwi Juanag jaaubaimat hajim 
hanʌm, pãach jʌg̃ʌucha hũrnaa pãach daúacha mʌg hoobarm. 5 Hirig, “Dau 
kꞌaugba kꞌëkꞌëd harr kꞌʌʌn dau wajapꞌa tꞌʌnʌm” habat. “Bʌ ̈wëdʌ wëdʌ sĩsid harr 
kꞌʌʌnjã ya wajapꞌa nʌrrjëem. Kach kꞌĩsu sĩsid harr kꞌʌʌnjã wajapꞌa hũr sĩsidʌm. 
Chi meem harr kꞌʌʌnjã deeu hiiu nʌrrjëem, maimua hapꞌʌʌm kꞌʌʌnagjã hĩchab 
hõor peerdʌajem hiek jaau chirʌm” ha jaaubaimat hajim. 6 Magnaa hĩchab hirig, 

“Chi mʌ hiek hʌk̈ꞌawi hogdʌba mʌ gaai hʌk̈ꞌa chirʌm wounan honee hich mag 
chitaju ha jaaubaimat” hajim hanʌm, mag hichig jëeuwimarr kꞌʌʌnag.

7 Mag chi Juan kꞌapeen hich haig naawi deeu hërëubaadeewai, hich 
haig narr kꞌʌʌnagta Juan higwi hiekꞌamamua hamag magjim hanʌm:

— Pãrau Jordán higaau woun Hẽwandam hi jaau nʌrrʌm hoon weetwai, ¿sĩi 
woun hiek tꞌeeg chukꞌu pꞌũu choomaar sõsõii jũurba hahau haajemjökꞌamta hoon 
wëtjierrá? Magʌm woun kꞌabajim. 8 Magan, ¿kꞌanim wounta hoon wëtjĩma? 
hajim hanʌm hamag. ¿Woun kꞌajũa wajapꞌa jũa simta hoojupii hawi hoon 
wëtjierrá? Pãrau kꞌapꞌʌ nʌmgui hajim hanʌm, kꞌajũa wajapꞌa jũajem kꞌʌʌnan sĩi 
pꞌöbör hee di hooimʌm heeta naajem, reinaan dʌï hãba. 9 Mamʌ pãrau magjömta 
hooimabajierram. Pãrau hooimatarran woun hãb Hẽwandam hi jaau nʌrrʌm 
hajim. Mamʌ pãadë hũrbat: Juan chan warrgar Hẽwandam hi jaaujerr kꞌʌʌnjöpai 
kꞌaba, ham kꞌãaijã hʌr̃paita simgui hajim hanaabá. 10 Hi higwia Hẽwandamau 
hich hi jaaumienag warrgarwe hich hiek pꞌãpitarr gaai jaauwai,

Jãata hirua mʌ na pʌïju hajim, hichdëuta mʌ na mʌ maju hee hõrag jaau 
peetwai tꞌumaam kꞌʌʌnau mʌ hiek hũrm kꞌõsi sĩi mʌ nʌ naamkꞌĩir.

(Mal. 3:1)
11 ’Magua, mua pãrag mʌch himeerba jaau chirʌmgui hajim hanʌm hich 

Jesuu: Warrgar Hẽwandam hi jaaujerr kꞌʌʌn heejã Juan chi hõor pör choomie 
kꞌãai hʌr̃ʌʌcharam chan hãbjã chukꞌu hajim. Mamʌ chi mʌ hiek hũrwia, mua 
nem waubarmjã kꞌapꞌʌnaa, Hẽwandamta hich tꞌãar hee hau sim wounan 
chadau, maadëu nem higba kꞌitawiajã, Juan kꞌãyau kꞌapcha hajugui hajim 
hanʌm, jãga Hẽwandam hichdëu hõor peerdʌ hatꞌam tꞌãar hee sĩeicheejẽ.

12 Mag jaaumamua, ’Pãrag jaaukꞌimgui hajim hanʌm: Juan sĩsierr haigmua 
hĩs hewagjã chadcha hõor pöm Hẽwandamagta hamach tꞌãar hajaug 
paapinaa hamach Pörkꞌa haum kꞌõchkꞌa tꞌʌnʌm. Pari hamau mag hẽkꞌa 
durrum dʌï hĩchab chi tꞌetꞌem kꞌʌʌnau jũrr kꞌajapꞌam nemjö mag Hẽwandam 
hamach Pörkꞌa hauju hiekta warre chugpaapʌïju hẽkꞌaajem. 13 Warrgar 
Hẽwandam hi jaaujerr kꞌʌʌnau jaaujerr hiek dʌï Moiseeu ley pꞌã pʌatarran, 
sĩi Juan bëe nʌm hora Hẽwandamauta mag hõor tꞌãar hajaug paanaa ham 
Pörkꞌaan bëeju kꞌap jawaag hajim. Magtarr haawai Juan bëewi jaauchëtarran 

mag warrgarwe mʌ higwi hamau jaaujerrjö haadëm hajim. 14 Maagwai 
mag hi hiek hʌk̈ꞌam kꞌõsi nʌm kꞌʌʌnau kꞌapꞌʌ hajugui hajim hanʌm, Juanan 
warrgarm profeta Elías haajerr bëeju jaaujerr kõit pʌïwiata jãg nʌrrajim.

15 Magnaa hich Jesuupai, ’Keena, jʌg̃ hʌ̃rʌʌnaa cha mua jaau chirʌm 
wajapꞌa hũrbat hajim hanʌm.

16 Mag hiekꞌakꞌagmamua, maach Pör Jesuu haig narr kꞌʌʌnag, ’Mua pãrag 
jaaukꞌimgui hajim hanʌm, pãar jãga nʌm habarí. Magnaa, Pãar har Juan 
hisegwi mʌjã hiseg nʌm kꞌʌʌnan, chaain jemkꞌa nʌmua hamach kꞌapeen dʌï 
kꞌĩir haupꞌöbaadëmjöta nʌmgui hajim hanʌm. Warm kꞌʌʌn garmua, “Maar 
dʌï karris sir nʌm gaai honee jemkꞌabahut” haawaijã jemkꞌamapꞌa nʌm. 
17 Maimua jũrr, “Magan sĩi hökꞌĩirjuu hõor mee wai nʌm haiguimjö hohood 
habat” haawaijã magjã kꞌõchkꞌaba nʌmgui hajim hanʌm. Paarjã magta naawai, 
¿kꞌani kꞌõsi nʌmma? hajim hanʌm. 18 Pãar hee Juan chi hõor pör choomie 
nʌrraajeewai hirua Hẽwandamag jëwaag sʌrkꞌaajeejim, hajap tꞌach kꞌöba. 
Magʌm vino chará bʌʌ̃rjã döbajim. Mamʌ mag hoowi pãrau, “Jãan mepeer dʌï 
kꞌapeerkꞌa sĩewaita sĩi hich jãg haai tꞌach kꞌöba nʌrraajem” ha hiekꞌaajem pãrau. 
19 Mamʌ hĩs mʌch chi Hemkꞌooi Hiewaa chaar bëewi, pãach dʌï parhooba 
tꞌachdamjã kꞌönaa vinodampa dö kꞌitaawai, jũrr magjã kꞌõchkꞌaba warag pãrau 
mʌ hëugar, tꞌach bipöm kꞌönaa vino pigjã chitʌm haajem. Magnaa gobierno 
dëbpaar jëeu nʌmua hõor kꞌũguurjem kꞌʌʌn dʌïjã kꞌapeerkꞌanaa pekau pöm 
sĩsidʌm kꞌʌʌn dʌïpa kꞌapeerkꞌa chitʌm ha hiekꞌaajerramgui hajim hanʌm, mʌjã 
hiseg nʌm hiekꞌau. Pari har chi Hẽwandamau kꞌĩirjug deetarraucha kꞌĩirju 
nʌm kꞌʌʌnau chan magba, hamau chadcha kꞌapꞌʌ nʌm, chijã kꞌʌʌnta hich 
Hẽwandamaucha pʌïtarr kꞌʌʌn hagá ha hiekꞌamajim haajem.

Jesuu hich nʌrraajerr pꞌöbör higwia hiekꞌatarr 
(Lc. 10:13-15)

20 Jesuu hoowai hirua hʌ̃rcha hag na hõrau nem hooba haajem nem 
waumatarr pꞌöbör heem kꞌʌʌnauta bʌ̃ʌrjã Hẽwandam higba ni hi hiekjã 
hʌ̈kꞌaba naajim hanaabá. Magbaawai kꞌĩesir hiekꞌamamua makꞌʌʌn 
pꞌöbör heem kꞌʌʌn higwiata magjim hanʌm:

21 — ¡Hëh, hapdurr, Corazinpien! ¡Hëh, hapdurr, Betsaidapienjã hagjö, 
Hẽwandamau ham hi hagkꞌam hed! Ham hee nem hooba haajem nem wau 
nʌmua Hẽwandamau hich juapá hoopitarr Tiro pꞌöbör heeta wa Sidón pꞌöbör 
hee kꞌãijã wautarr hamuan, nawe hamau hamach kꞌĩirjug kꞌaigbam hisegwi 
sʌrkꞌakꞌamgui hajim hanʌm. Magtarr hamuan hamau tꞌeerju tꞌeerwia, hʌr̃ jupnaa, 
putiu pör börrnaa, kꞌoopa nʌm kꞌʌʌn sʌrkꞌaajemjö sʌrkꞌakꞌam. Mag nʌmua 
hamau hamach mor hãsie hewag kꞌĩirjuwia Hẽwandamag jëeukꞌam, hamach 
kꞌaibag chugpamkꞌĩir. 22 Pari cha mʌ hiekꞌa chirʌm hiekꞌau Hẽwandamau mʌg 
durr hi hagkꞌam hed Corazinpienta Betsaidapien dʌï hirua ham gaai masiicha 
waupʌïjugui hajim hanʌm, Tiropien dʌï Sidonpien kꞌãaijã, hamachdëu hũrtarrta 
hʌk̈ꞌaba harr gaaimua. 23 Maagwai Capernaumpien higwiajãh, ¿kꞌan habarju? 

hajim hanʌm. Magnaa hichdëupai, ¡Hëh! Hamaun hamach tꞌö nʌmgui hajim 
hanʌm, hamachta chi wäjäaun hawia. Hamaun hʌg̃tꞌar paaukꞌabaimaajã 
hamachta chi pörnaan kꞌajupii nʌm. Mamʌ jãkꞌʌʌn chan Hẽwandamau hich haar 
höbeerpiba, kꞌĩmie durrta warag barkꞌʌʌipʌïjugui hiekꞌamajim haajem. Sodoma 
pꞌöbör heeta jãg pãar hee hõrau hooba haajem nem waumatarr wautarr hamuan, 
jãg pꞌöbör hagtꞌa sĩerrakꞌam, Hẽwandam hiek hʌk̈ꞌatarr gaaimua. 24 Pari mʌ cha 
hiekꞌa chirʌm hiekꞌau Hẽwandamau mʌg durr hi hagkꞌam hed gaai, pãar gaaita 
Hẽwandamau hatꞌuucha mas deejugui hajim hanʌm, Sodomapien kꞌãaijã.

Jesuu, “Mʌ hiekta hʌ̈kꞌabat, mua pãar kꞌĩir meeupiju” ha hiekꞌatarr 
(Lc. 10:21-22)

25 Hich mag jaar hĩchab hich Jesuu hich Hayag jëeumamua, — Tata, mua 
pʌrʌg hʌü hajim ha chirʌmgui hajim hanʌm, pʌchta hʌg̃tꞌarm magwe nem 
tꞌum mʌg wëjöm Pör haawai. Mʌ honee chirʌmgui hajim hanʌm, hõor hamach 
kꞌĩirjug kꞌaug tꞌöwia, nem tꞌum kꞌapꞌʌm kꞌapꞌʌm haajem kꞌʌʌnaujã hamach 
peerdʌju hiek kꞌaugba harrta, jũrr pua kꞌĩirjugdam meraa chaainjö kꞌitꞌëem 
kꞌʌʌnagta hʌü kꞌaugpibaawai. 26 Chadcha puata nem wajapꞌa waaujem Tata, 
pʌchdëu juau ham dʌï magju hatarr haawai hajim haajem mag jëeumamua.

27 Mag hich Hayag hʌü hajim hawia jũrr haig narr kꞌʌʌnagta, ’Nem tꞌum mʌg 
tꞌʌnʌmʌn mʌ Hayau mʌrʌgta deejimgui hajim hanʌm. Mamʌ hãbmuajã kꞌaugba 
sim, kꞌai hagá hi Hiewaa. Hãba hich mʌ Hayaupaita kꞌapꞌʌ sim, chadcha mʌ 
hi Chaairau. Mʌg nʌm haig hãbmuajã kꞌaugba sim, kꞌai hagá mʌ Haai. Hãba 
mʌch chi Chaairaupaita mʌch Haai kꞌapꞌʌ chitʌm. Bigaaum kꞌʌʌnau kꞌapꞌʌ 
haju hawiajã, mʌchdëu hamag jaaubarm kꞌʌʌnaupaita hĩchab kꞌapꞌʌ haju haai 
nʌmgui hajim hanʌm. 28 Magua, muan pãragan, chadcha mʌ Haai kꞌap ham 
kꞌõsi nʌm kꞌai, mʌ hiekta hʌk̈ꞌabat ha chirʌmgui hajim hanʌm. Pãach pekau 
pömag kꞌapꞌʌnaa hökꞌĩirjugau gaai machaaga nʌm kꞌʌʌn, mʌʌta pãrau pãach 
tꞌãar hee haumʌn, muata pãar hökꞌĩirjug meeupijugui hajim hanʌm. 29 Hidëu 
mʌrʌgta hʌdʌraa pãachig nem jaaupibat; muan hökꞌar hitꞌũuta jaaumaajem. 
Pãrau mua jaau chirʌm hipierraata hamʌn, hʌü pãar kꞌĩir meeu nʌisiju. 30 Mua 
nem jaau chirʌm chan hatcha pꞌitꞌurg haawai pãrau pödbajöjöom kꞌabam. Muan 
nem tꞌum pãachdëu pödju hayaam nemta jaaujemgui ha jaaumajim haajem.

Jesús kꞌapeenau jua hʌ̃ʌijem hed trigo pꞌierrtarr 
(Mr. 2:23-28; Lc. 6:1-5)

12  1 Hich mag jaar biek hãb jua hʌ̃i nʌm hedcha maach hi dʌ̈i 
wënʌrraajerr kꞌʌʌn tꞌum hi hiek jaautꞌurwia deeu hi dʌ̈i narr 

haawai, hich Jesuu trigo pꞌur wëjöm hee maar pꞌë wai dichjim. Magbaawai 
maar hee hãaur kꞌʌʌnau chi bich tꞌʌrrëunaa, jua heepai sigtꞌʌnaa kꞌö 
wënʌrrajim. 2  Maig hĩchab fariseonaanjã dʌ̈i narr haawai mag hoowi hich 
Jesuugta, — Pʌdë hoobá, jua hʌ̃i nʌm hed haawai bʌ̃ʌrjã pꞌidkꞌaju kꞌaba 

nʌmta, pʌ kꞌapeenau jãg trigo pꞌierrnaa kꞌö wënʌrrʌm. ¿Pua chan kꞌaugba 
hab, jãgpai pꞌierr nʌmjã nem pöm heeu nʌm dʌ̈i hãba sim? hajierram hirig.

3 Magbaawaita jũrr Jesuu hamag, — Mamʌ ¿kꞌani mʌ kꞌapeenau kꞌaigba 
habar? hajim. ¿Magan pãrau chan Hẽwandam hiek pꞌã sim gaai tꞌʌʌ̃rwai hooba 
haajeeb, Daviiu hich dʌï wënʌrrarr kꞌʌʌn dʌïmua hamach jãsöo pꞌöbaadeewai 
Hẽwandam hatꞌeem pan kꞌötarr? 4 Mag pan parhoobam kꞌʌʌnau kꞌöju kꞌaba, 
hãba pꞌadnaanaupaita kꞌöju haai naajim. Mamʌ pãrau kꞌapꞌʌ nʌm, jãga hirua 
Hẽwandamag jëeujem deg dubwi Hẽwandam hatꞌeem pan nasãd gaai pꞌë sĩerr 
hauwi kꞌöjĩ. Mamʌ mag kꞌötarr paarjã Hẽwandamau hi chig habajim. 5 ¿Wa pãrau 
Moiseeu ley pꞌã pʌatarr gaai tꞌʌʌ̃rwai hooba haajẽwa? Jua hʌʌ̃ijem hed hawiajã 
pꞌadnaan Haai hi jëeujem deg pꞌidkꞌaawai pekau kꞌabam ha sim. 6 Mag Haai hi 
jëeujem deg pꞌidkꞌaju haai sim kꞌai, ¿jãgwi mʌ mag Haai hi jëeujem di kꞌãaijã hich 
Jöoiraucha pʌïtarrauta sabarhed hawi mʌch kꞌapeenag trigo pꞌierr kꞌöpi jaauju 
kꞌaba chirʌ?́ 7 Wajapcharan jãg Hẽwandam hiek pꞌã sim gaai jaau sim pãrau 
kꞌaugbata naabahab, Hẽwandamau hich hiek gaai “Nemchaain tꞌõonaa mʌrʌg 
jëeuwai hʌü sĩeb mamʌ, muan pãach kꞌapeenta hʌr̃cha dau haug kꞌaug paraa 
hapim kꞌõsi chirʌm” ha sim. Pãrau hirua mag sim wajapꞌa kꞌapꞌʌ naakꞌiin, jãg hõor 
hiekkꞌõr chukꞌum kꞌʌʌndampa pãrau kꞌaigba nʌm ha jaaubajugui hajim.

8  Maimua ham jʌg̃daar mag hiekꞌapʌ̈iwia deeu hichdëupai, ’Mʌʌn 
Hẽwandam Hiewaa Hemkꞌooirau. Muata tꞌumaam kꞌʌʌnag kꞌan nemta 
wauju haai nʌ wa wauju kꞌaba nʌ ha jaauju haai chirʌmgui hajim, jua 
hʌ̃ʌijem hed hawiajã.

Woun hãb jua jʌser kꞌitarr Jesuu monaaupʌ̈itarr 
(Mr. 3:1-6; Lc. 6:6-11)

9 Mag trigodö hee fariseonaan dʌ̈i hijẽjẽb sĩewi petaau, haigmua dakꞌa 
maach meeun Hẽwandam hiek jaaujem di sĩerr hee dubimajim. 10 Mag 
Haai hi jaaujem deg woun hãb jua jʌser kꞌitʌmjã sĩejim. Hamach chi 
fariseonaanau Jesús hipeerdʌwi nem hagcha kꞌaba jaaubarm gaaimua hi 
himeraa pʌr hauju hẽkꞌaajerr haawai, juau hogtꞌom hirig, — ¿Jua hʌ̃ʌijem 
hed hawiajã, hõor mor masim kꞌʌʌn monaauju haai sĩ? ha jëeujierram.

11 Magbaawai hichdëu hamag magjim:
— Pãar mʌg nʌm haig pãar ovejadam dau hãb kꞌãijã jẽbdeg 

buudimaawai, ¿kꞌaíuta jua hʌ̃ʌijem hed hawia jẽu hawaan maba haajẽ? 
Mag sim, ¿pãrau hoowai maach wounaanta nemchaain kꞌãaijã hʌ̃rcha 
balee naabá? hajim. 12  Mag sim haawai jua hʌ̃ʌijem hed hawiajã hichiita 
muan hõor dau haug kꞌaugju haai nʌm ha chirʌm hajim hamag.

13  Magnaa hich Jesuupai chi woun mag jua jʌser kꞌitarragta, — Dayag 
jua hʌabá hajim.

Magbaa chadcha jua hʌabaa jua monakkꞌa warm chi wajapꞌa sĩerr dʌï hãba 
sĩsijim. 14 Mamʌ jua hʌ̃ʌijem hedta magbarm hoobaawai, haigmua höbëraau, 
chi fariseonaanau Jesús tꞌõopʌÿaag jãga hakꞌiina ha kꞌĩirju nʌisijim hanaabá.

Jesús higwia warrgarwe jaautarr
15 Mag hich tꞌõopʌ̈iju kꞌĩirju pꞌöbaadëm hich Jesuu kꞌaug hatꞌaawai 

hichta warag haigmua petajim. Mag hi petaawai hõor pöm dʌ̈i hi hẽudee 
wëtjim. Jesuu mor masim kꞌʌʌn tꞌum hich haig waibëe nʌm monaaupʌ̈i 
maajeejim. 16  Mamʌ hichdëu mag hõor monaau simjã sĩi kꞌapanag hee 
parhooba hich jaaupiba haajeejim. 17 Pari magtarran, Hẽwandam hi 
jaaumie jöoi Isaías kꞌararrau hich Jesús higwia jaautarrjö hamkꞌĩir hajim. 
Chi Hẽwandam hiek gaai hi higwia mag sim:
 18 “Hachá sim mʌ chog” ha sim Hẽwandamau, “mʌchdëu jʌr hautarr 

mʌchdëu kꞌõsim.
Hi gaaimuata mʌ honee chirʌm.
Hi gaai, mua mʌch Hakꞌaarta pꞌẽs deeju.
Magbaawai hirua jaauju, jãga hõor mʌ dʌ̈i wënʌrraju haai nʌ.

 19 Hí chan hõor dʌ̈ijã meeurraunaa kꞌĩesir hijẽjẽbjã haba, ni kaaijã hee 
hõor dʌ̈i meeukꞌarrjã chukꞌu haju.

 20 Mag hi pʌ̈ibarm chan hõor dau hapꞌʌʌ kꞌitꞌëem kꞌʌʌn warag dau 
haug waupiegjã kꞌaba, ni hich hiek gaai hubʌ kꞌaba kꞌitꞌëem kꞌʌʌn 
hokꞌoopiegjã kꞌaba,

warag hich meebarm gaaimua hõor hʌü peerdʌju hayaa hapiegta pʌ̈iju.
 21 Magbaawai durrpierram kꞌʌʌnau hi higwia, ‘Jãguata chadcha hʌü 

maach peerdʌ hauju kꞌabahab’ hajurau” ha sim Hẽwandamau hich 
hiek gaai.

(Is. 42:1-4)

Fariseonaan hiek meperauta Jesuug juapá dee sĩejim haajem 
(Mr. 3:20-30; Lc. 11:14-23; 12:10)

22  Biek hãb woun hãb dösãt bënëu sim Jesús haig haibëejierram. Mag 
woun hich hag bënëu meu meraanaa daujã kꞌĩsu kꞌitajim. Mag hich haig 
haipierrwai Jesuu hi dau monaaupʌ̈iwia mag meu meraa sĩerrjã wajapꞌa 
hiekꞌapijim. 23 Mag hoowi hõor dauderraa nʌm hiekꞌau hamach wir haigpai, 

“¿Keena, mʌg woun jöoi David kꞌararr chaain hewagam kꞌʌʌn heem maach 
peerdʌ haumkꞌĩir pʌ̈iju haajerr kꞌabam kꞌai?” haajeejim, Jesús higwia.

24 Pari hõordamau sĩi mag nʌm hũrbaawai fariseonaanau jũrr ham 
hichaaur, — Dösãtnaan pör Beelzebú dʌ̈i bën dötarr haawaita hag juapaauta 
jãg hõor mor heem mepeenjã dau daau jʌrkꞌʌʌi nʌrrʌm haajeejim.

25 Pari hamau hamach heepai mag nʌmjã Jesuu kꞌapꞌʌ sĩerr haawai jũrr 
hich garmua hamag magjim:

— Pãrau hoowai, gobiernoou hich higar nʌm kꞌʌʌn jãrrcha tꞌöonaa hamach wir 
haigpai wërbʌpikꞌiin, ¿mag gobierno warre kꞌʌt mabaju kꞌai? Wa hãbmua kꞌãijã 
hich chaain dʌïpai meeukꞌawi hamach wir haigpai wërbʌkꞌiin, ¿warag haaidʌbaju 
kꞌai? 26 Pãar hiek mag mʌjã dösãt dʌïta chirʌm hanaawai, dösãtauta wir haig 

dösãtpai jʌr wërpkꞌiin, pöd hich mag jua tꞌeeg sĩerrabajugui hajim. 27 Chadcha 
mag dösãtnaan pör Beelzebuuta mʌrʌg hich jua tꞌeeg dee sim kꞌai, magan har 
pãach higar tꞌʌnʌm kꞌʌʌnaujã hagjö hi juapaauta mepeen jʌr wërp nʌm. Mag 
nʌmta ¿jãgwi pãrau makꞌʌʌnag chan bʌʌ̃rjã magʌm haba nʌ? ¿Chadcha hich 
Hẽwandamauta hamag magamkꞌĩir hich juapá dee sim pãachdëu kꞌapꞌʌ naawai 
kꞌabá? Pãar hiek mag chi dösãtaupaita wir haig hich kꞌaibag waaujem hanʌpí, 
magan jãg chi mʌ dënjö dau daau mepeen jʌr wërp nʌm kꞌʌʌnagchata jëeu hoobat, 
daau hamau chadcha dösãt juapaauta jãg jʌr wërp nʌm habarju. Pãach chi mʌrʌg 
mag hiekꞌa nʌm kꞌʌʌnta hag heyaajã kꞌaba hiekꞌa naabahab. 28 Muan chadcha 
Hẽwandam jua tꞌeegauta mepeenjã jãg jʌr wërp chitʌmgui hajim. Mag mepeen 
mua jʌr wërp chirʌm gaaimua pãrau kꞌapꞌʌ haju haai nʌm, ya hich Hẽwandam chi 
jua tꞌierrta mʌig pãar hee sĩeichëm. Mamʌ magʌmjã pãrau kꞌaugba nʌmgui hajim.

29 ’Pãadë kꞌĩirjubat. Ni hãbmuajã mʌg nʌm haig sĩi hãb jierrnem wajapꞌam 
dʌï hich di tꞌʌa sim haig dubwi hi nem jĩgkꞌabaju. Sĩi kꞌapanaam kꞌʌʌnau wa hi 
kꞌãai hʌr̃ʌʌcharamua hi hibʌʌr hauwi kꞌabam chan, pöd hi nem jĩgkꞌabamgui 
hajim. Hich hagjöta simgui hajim mepeerjã. Mʌ hi kꞌãai jua tꞌeeg hʌr̃ kꞌaba 
chirakꞌiin, muajã pöd hõor mor heem mepeen jãg dau daau jʌr wërpbaju. Mamʌ 
mua chadcha Hẽwandam juapaauta mʌg nem wau chitaawai meperaujã mʌ jua 
jʌmba haajem. 30 Magua, mua mag chirʌm: Har chi mʌ higar kꞌaba sim wounan 
hichta dösãt higar sim; maimua Hẽwandam hiek hʌk̈ꞌapi hawaag mʌ hipierr 
hõor hãbamʌg jʌr pꞌëba simuan waragta jʌr wërp simjö simgui hajim.

31 ’Magua, mua mag chirabma hajim hich Jesuupai: Hẽwandamaun chadcha 
hõor kꞌaibag tꞌumaa chugpaaju, ham parhoob hiekꞌamatarrpa tꞌum. Mamʌ 
pekau hãb sim, maan mua Hẽwandam Hakꞌaar jua tꞌeegau nem wau chitʌm hoo 
nʌmta warag mepeer gaai tꞌʌ nʌmʌu. Mag pekau chan Hẽwandamau bʌʌ̃rjã 
kꞌĩir hokꞌoobamgui hajim. 32 Mʌch chi Hemkꞌooi Hiewaa higwiata kꞌaigba kꞌãijã 
hiekꞌa nʌm pekaun hʌü chugpaaju; mamʌ chaig pãrau mua mag Hẽwandam 
Hakꞌaar juapaau kꞌaba Beelzebú jua tꞌeegauta mepeenjã jʌr wërp chitʌm hanarr 
chan mʌig heegarjã chugpaaba, ni mʌg hatag Hẽwandamau deeu jẽb hiiur 
hompaabarm gaaijã chugpaaba hich mag sĩsijugui hajim, Hẽwandam Hakꞌaar 
higwiata mag hiekꞌa naawai.

Jãga hõor wajaug kꞌapꞌʌ haajẽ 
(Lc. 6:43-45)

33 Mag hiekꞌakꞌagmamua hĩchab hamag magjim Jesuu: ’Pãadë mʌ sëu 
hawia nemjĩir jĩirwaijã wajap jarba sĩi hich jãg bãaupibat. Mag nemjĩir wajap 
chëbajugui hajim. Mamʌ wajapꞌata pꞌãichichagau bʌ ̈kꞌuanaa jar bãaumʌn, mag 
nemjõ wajapꞌa chëju. Wajapcharan hich chë sim gaaimuata kꞌapꞌʌ haajemgui 
hajim, jãga sĩ mag nemjõ. Hich jãgta naabahab hajim pãarjã hagjö. Pãach 
nem wau nʌm gaaimuata pãachdëupai pãach jaau naabahab, hõor wäjäauná 
wa hõor kꞌaigbam kꞌʌʌná. 34 Kꞌĩirjug chuknaan, jãg pãar hö kꞌaibag sĩsidʌm 
kꞌʌʌnau, ¿jãga pãrau nem wajapꞌam hig hiyʌʌ̈ habarju? Nem dich kꞌĩirjug hee 

kꞌĩirju hahaukꞌamta dich hiiu jaauba haajeeb. 35 Hõor kꞌĩirjug wajapꞌam kꞌʌʌnau 
nem wajapꞌam nemta hiekꞌa nʌm, hamau nem wajapꞌamta wauju kꞌĩirju naawai. 
Mamʌ hö kꞌaigbam kꞌʌʌnaun, hiekꞌaawaijã kꞌaigbata hiekꞌa nʌm, ham hödi sĩi 
nem kꞌaigbamta wauju kꞌĩirju sĩsid haawai. 36 Pari mʌ cha hiekꞌa chirʌm hiekꞌau, 
Hẽwandamau hõor hi hagkꞌam hedan, mʌig heegar haawai pãach hiek kꞌaigbam 
hiekꞌaajerr tꞌumaa pãach hidamaucha hirig jaaujugui hajim, kꞌan jãgwia 
mag hiekꞌaajeejĩ. 37 Wajapcharan mʌig heegar haawai pãach hiekꞌamaajerr 
hiekꞌaupaita wir haig pãach hiekkꞌõr chukꞌu nʌm ha jaaupiju, wa warag pãach 
kꞌaibag kꞌãijã waupi jaaujugui ha jaaumajim chi fariseonaanag.

Fariseonaanau hamachdëu nem hooba haajem waupi jaautarr 
(Mr. 8:12; Lc. 11:29-32)

38  Biek hãb fariseonaan heem kꞌʌʌnau maestronaan heem kꞌʌʌn dʌ̈imua 
Jesuug, — Maestro, maraun maach dakꞌĩirta pʌrʌg hag na bʌ̃ʌrjã maadëu 
hooba haajem nemta waupim kꞌõsi nʌmgui hajierram.

39 Magbaawai hich Jesuu hamag magjim:
— Pãran pãachdëu Hẽwandam hiseg nʌm gaaimua warag chi hajaugjã 

chukꞌu tꞌʌnaawaita warag pãachdëu nem hooba haajem nempata pãach dakꞌĩir 
waupi nʌm. Mamʌ mua waubamgui hajim. Mag kꞌãai warrgar jöoi Jonás 
haajerr nemmeeurrkꞌan buch hee kꞌãai tꞌãrjup sĩerr gaaimua Nínivepienau 
Hẽwandamau hi pʌïtarr kꞌaug hautarrjöta, hĩchab mʌchjã Hẽwandamau 
pʌïtarr pãrag kꞌap hapijugui hajim, mʌch hiiu pꞌiidʌbarm gaaimua. 40 Hich 
jãg Jonás nemmeeurrkꞌan bi hee hãsdawam kꞌãai tꞌãrjupnaa hedaramjã kꞌãai 
tꞌãrjup sĩerrjö, hich hagjö mʌch chi Hemkꞌooi Hiewaajã hĩchab hãsdawam 
kꞌãai tꞌãrjupnaa hedaramjã kꞌãai tꞌãrjup chirajugui hajim, jẽb hee. Mamʌ mag 
hoobarmjã pãrau hʌk̈ꞌabajugui hajim hamachigcha. 41 Magua, Hẽwandamau 
hõor hich haar pꞌë hauju wa pꞌë hauba kꞌãijã haju jaau nʌm hed, Nínivepien 
pꞌiidʌtkꞌawi hamach hipaarmua pãar kꞌaibagta warag Hẽwandamag hĩgkꞌa 
tꞌʌnʌʌuju, warag pãar kꞌaibag waumkꞌĩir. ¿Kꞌan jãgwi? Jonaau Hẽwandam hiek 
hamach haar jaaubaimaawai hamau magʌmjã haba hʌk̈ꞌatarr haawaima. Mamʌ 
hĩs mʌ Jonás kꞌãaijã hʌr̃ʌʌcha chirʌmuata Hẽwandam hiek jaau chitʌmjã pãrau 
bʌʌ̃rjã hʌk̈ꞌamapꞌa nʌmgui hajim. 42 Mag Hẽwandamau ham pꞌiriutkꞌa hauwia 
chachbarm jaar hĩchab Sabá durrmua rey Salomón hoon bëetarr hʌʌiraujã hich 
hipaarmua hĩchab pãar kꞌaibagta Hẽwandamag hĩgkꞌa tꞌʌnʌʌujugui hajim, hí 
pãar kꞌãaijã warpmuata Hẽwandamau Salomonag kꞌĩirjug deetarr hiekꞌa sim 
hũraan bëetarr haawai. Mag kꞌãai mʌ Salomón kꞌãai hʌr̃pai chirʌmuata mʌig 
pãach nʌm haig Hẽwandam hiek jaau chirʌmjã pãrau hũrmapꞌa nʌmgui hajim, 
mag hamachdëu nem hooba haajemta hamach dakꞌĩir waupi narr kꞌʌʌnag.

Bën hãkꞌãar deeu hõor mor hee sĩeicheewai jãga haajẽ ha jaautarr 
(Lc. 11:24-26)

43 Mag hiekꞌakꞌagmamua, ’Hĩs mʌg mʌ hiek hũrbarmjã hʌk̈ꞌaba habarm 
gaaimua warram kꞌãaijã warag Hẽwandam dʌï hiekkꞌõr pöm nʌisim kꞌap 
hamkꞌĩir, pãrag mʌg ejemplo jaaukꞌimgui hajim. Magnaa hichdëupai, Bën 
kꞌaigbam hõor mor heemua jʌrpäaiwain warp hõor chukag hee pꞌʌrëu nʌrraajem. 
Mamʌ pöd hich sĩeimaju baauba habaawai kꞌĩirju sĩi hawia, 44 “Deeu mʌch 
chiraajerr deg chiraimaag majugui” hawia, deeu hich hag woun jʌrmaajemgui 
hajim. Mag mawia hooimaawai, chadcha di chaarta wajap tꞌũapwi hãbamʌg 
nem jökꞌanaa hau sĩsidʌmjö dijã parii hooimaajem. 45 Mag hoobaimaawai, deeu 
mawia, hich daumaai hich kꞌapeen hich kꞌãaijã kꞌaigbacharam kꞌʌʌn siete jʌr pꞌë 
hauwia, deeu mag woun mor hee naaicheejemgui hajim. Magbarm haigmua chi 
wounjã warr hich sĩerr kꞌãai warag hatꞌuuchata kꞌaibag sĩsiejem. Hĩsim kꞌʌʌn jãg 
kꞌaibag sĩsidʌm kꞌʌʌnjã hich magta hajugui hajim meperau ham dʌï, Hẽwandam 
hiek hũrtarrta hʌk̈ꞌaba harr gaaimua.

Jesús heeugpeenau hamach hãd dʌ̈imua hi dʌ̈i hiekꞌam hig narr 
(Mr. 3:31-35; Lc. 8:19-21)

46 Hagtꞌa Jesuu hõrag hiekꞌa sim hee, hi hãd hi heeugpeen dʌï 
bardʌtkꞌachëwia hi dʌï hiekꞌam hig naajim. Mamʌ hi sim haar dubba 
daaugajãrpai naaichëtarr haawai 47 hãbmua chi Jesuug, — Pʌ hãd pʌ heeugpeen 
dʌï daaugajãr nʌmwai; ham hiek pʌ dʌï hiekꞌam kꞌõsi nʌm haajem ha jaaujim.

48  Magbaa jũrr hichdëu, — ¿Chijã hagá mag mʌ hãd, maimua chijã 
kꞌʌʌn hagá mag mʌ heeugpeen? hajim.

49 Magnaa maach hich dʌï hogdʌba wënʌrraajerr kꞌʌʌnagta jua hʌanaa, 
— Chamʌ kꞌʌʌnta mʌ hãd hanaa mʌ heeugpeenauwai hajim. 50 Mʌrʌgan mʌ 

Haai hʌg̃tꞌar chiraajemua kꞌõsimjö nem wau nʌm kꞌʌʌnta mʌ hãd hanaa mʌ 
hʌp̃ꞌʌʌinau, maimua hĩchab makꞌʌʌnta mʌ kꞌodnaanaugui hajim, hich Jesuu.

Woun hãbmua nemjĩir dau pꞌötarr hag nem hĩgkꞌaa 
(Mr. 4:1-9; Lc. 8:4-8)

13  1 Kꞌãai hãb Jesús hich jẽer sĩerr degmua mawia tꞌʌrrdö higaau 
hoo sĩsijim. 2  Maigmua hich bigaau hõor pöm pꞌʌʌrbaadeewai 

hichta warag bote hee waaidʌwi döjãrraa barjöisijim. Maagwai chi hõran 
durr mos gaaipaita pos tꞌʌnaajim. 3  Mag mam barjopnaata ejemplodam 
jaaumamua nem kꞌĩir pogkꞌe jaaumajim. Mag jajawagmamua magjim:

— Woun hãb nemjĩir dau pꞌoon majim haajem. 4 Mag sĩi pꞌömam hatarr 
haawai hãaurag chi nemjĩir daudam bʌ ̈diichjem hee burrjim haajem. Magbaa 
nemchaain bëewia sĩi kꞌökꞌʌʌipʌïjim hanaabá. 5 Maimua hãaur kꞌʌʌn sĩi mok 
pör jojoodög heeta burrjim haajem, wajappai jẽb chukꞌu sĩerr hee. Makꞌʌʌnan 
chi tꞌarrpꞌëen hʌü jöpcha tꞌarrpꞌë höbërjim haajem. 6 Pari hedau pechag 

wʌʌbaadeeu sĩi hënanauk haadëmua pꞌuabaadëjim hanaabá, mokdau kꞌurau 
pöd hierr kꞌaar jẽrkꞌaba hʌr̃ʌʌta kꞌaarkꞌa kꞌitꞌëe harr haawai. 7 Maimua hĩchab 
tagam pꞌötarr miudö harr hee burrwia, chi miuta nemjĩir kꞌãaijã bãau kꞌapꞌí 
bãauwia, sĩi chi nemjĩirdam hichdëuta pör pʌrëu haujim haajem. 8 Mamʌ 
tagam hʌü jẽb wajaug hee burrtarran, wajapꞌa höbërwia hʌü nem wajaug pꞌur 
jopjim hanaabá, nem bich dapag maimuajã bich tꞌʌʌ, maimua pogkꞌa bich daii; 
mamʌ mag sĩsidʌm chan bʌʌ̃rjã chi vano chukꞌu.

9 Mag nem hĩgkꞌaadam jaau höpʌ̈iwi haig narr kꞌʌʌnag, ’Keena, jʌg̃ 
hʌ̃rʌʌnaa chamʌg nem hĩgkꞌaadam mua jaau chirʌm wajapꞌa hũrbatgui 
hajim hich Jesuupai.

Kꞌan jãgwi ejemplodamauta Jesuu hõrag nem jaaujeejĩ 
(Mr. 4:10-12; Lc. 8:9-10)

10 Mag hi nem hĩgkꞌa höpinaa maach chi kꞌapeenauta hirig, 
— ¿Jãgwiata pua jãg ejemplodam jaaumamuata hõrag nem jaaujẽ? ha jëeu 
naajim.

11 Magbaawai hichdëu marag magjim:
— Pãrau kꞌaugam kꞌõsi hũr naawai warre mʌchdëuta pãrag kꞌapꞌʌ 

hapi chirʌmgui hajim, jãgata Hẽwandam hõor tꞌãar hee sĩeicheejẽ. Pari 
warm kꞌʌʌnag mag kꞌaugpibamgui hajim, hamau kꞌaugam kꞌõsi hũrba 
naawai. 12  Mag kꞌãai har chi tꞌãar honee hũrm kꞌõsi hũr nʌm kꞌʌʌnagta 
Hẽwandamau warag kꞌĩirjug deeju, hich hiek kꞌapcha hamkꞌĩir. Mamʌ 
har mag nem waumapꞌa nʌm kꞌʌʌnag chan deeba, warag ham jua 
heem kꞌecheu haumaju hajim. 13  Maguata mua sĩi ejemplo jaaumamuata 
hamag nem jaauba haajeeb, mua nem wau chitʌm hamau hoo nʌmta 
hoobamjönaa mua nem jaau chitʌmjã hũr nʌmta hũrbamjö naawai. 
14 Hamach jãg nʌm gaaimua ham gaaita pa sĩebahab Hẽwandamau hich 
hiek gaai jöoi Isaías kꞌararrag pꞌãpitarr. Hirua pꞌãtarr mag sim:

“Par hamau hũrwiajã hũrbamjö kꞌaugbajurau.
Par wajap hoo nʌʌ hawiajã hoobamjö hajurau.

 15 Mʌkꞌʌʌn wounaan kꞌĩirjugan sĩita hãr sim; kachjã kꞌĩnaa daupata kꞌĩ 
sĩsidʌm.

Mag naawai pöd hũrjã hũrba ni hoojã hooba, ni mʌrʌgjã hamach 
pekau chugpaapi jëeuba nʌm, hamach peerdʌ haumkꞌĩir.”

(Is. 6:9-10)
16 Mag hiekꞌapʌ̈inaa deeu maragta, ’Pari pãar honee habat hajim; pãrau 

pãach daúacha mua nem wau chitʌm hoonaa pãach jʌg̃ʌucha mʌ hiekjã 
hũurjeewai makꞌʌʌn jöoi Isaiaau jaautarrjö kꞌaba nʌmgui hajim. 17 Magnaa, 
Chadcha mʌch himeerba pãrag mag chirʌmgui hajim: Warrgar kꞌapan 
Hẽwandam hi jaaujerr kꞌʌʌnau cha mua nem wau chitʌm pãar dënjö 
hamach daúacha hoom kꞌõsi hatarrjã pöd hoobajierram. Cha pãrau hũr 
nʌmjã hamach jʌg̃ʌucha hũrm kꞌõsi hatarrjã pöd hũrba durrajimgui hajim.

Kꞌani jaau sĩ nemjĩir dau pꞌötarr hag nem hĩgkꞌaau 
(Mr. 4:13-20; Lc. 8:11-15)

18 Maimuan chadau hich Jesuu, ’Hũrbat, mua pãrag jaaukꞌimgui hajim, kꞌani 
jaau sĩ chaig mʌchdëu nemjĩir dau jaau chirarr hag ejemploou. 19 Har mʌg 
Hẽwandam hiek jaau nʌm hũr nʌmjã pöd kꞌaugbam kꞌʌʌnan, chi nemjĩir daudam 
kꞌʌdjã hee burrwia nemchaainau kꞌöpʌïtarrjöta nʌmgui hajim: Meperau bëewia, 
sĩi kꞌũgurbaicheewai, Hẽwandam hiek hʌk̈ꞌatarrdam deeu hũrba harrjö hapäaijem. 
20 Maimua har Hẽwandam hiek jaau nʌm hũrbaawai hʌk̈ꞌam kꞌõsi hʌk̈ꞌatarr 
kꞌʌʌn, jũrr nemjĩir daudam mok pör jojoodög hee burrtarrjöta nʌmgui hajim. 
21 Mamʌ jẽb chukag gaaimua chi nemjĩirdam wajap kꞌaarkꞌaba harrjö, hĩchab 
mag hũrm kꞌõsi hũrnaa hʌk̈ꞌatarrjã wajappai hubʌ kꞌaba nʌm. Mag kꞌukꞌurpai 
naawai, mag hiek wajapꞌam gaaimua chikꞌamnau kꞌaigbanaa pꞌitꞌurg haawaijã, 
deeu Hẽwandam hiekta hisegwi, warr hamach naajerrjöta wënʌrram kꞌõsi nʌm. 
22 Maagwai maach kꞌapeen hihãsisisdöm kꞌʌʌn, jũrr mag nemjĩir dau miu hee 
burrwia chi miúa pör pʌrëu hautarrjöta nʌmgui hajim. Hamau Hẽwandam hiek 
hũrm kꞌõsi hũurjem, mamʌ deeu hamach kꞌĩirjug heepai, “Jãgʌm gaaimua pöd 
mʌ pꞌatkꞌon hauba kꞌãijã chitaju,” wa magbam kꞌai, “Mua chadcha hʌk̈ꞌakꞌiinjã, 
pöd parhooba mʌchdëu hampierr habaju” ha kꞌĩirjuajem. Mag gaaimua mag 
nemjĩirdam hapꞌʌʌ bãauwia pöd chëba harrjö, Hẽwandam hatꞌee nem wajapꞌa 
wawaagjã pödba, sĩi serbiibata nʌmgui hajim. 23 Magarrau har Hẽwandam hiek 
hũrwia tꞌãraucha hʌk̈ꞌaajem kꞌʌʌnan chad, jũrr mag nemjĩir jẽb wajaug hee 
burrtarrjöta nʌmgui hajim. Magʌm kꞌʌʌn Hẽwandam hatꞌee nem waum kꞌõsi wau 
naawai, hamachdëu nem wauju hayagpierr waaujemgui hajim: hãaur kꞌʌʌnau 
nemjĩir chi chëmiejö dʌr̈rcha, hãaur kꞌʌʌnau hagpierrpai maimua hãaur kꞌʌʌnau 
bʌchkꞌunpai. Mamʌ tꞌumaam kꞌʌʌnau hichiita hichdëu kꞌõsimjö haajemgui hajim.

Pꞌũak dau kꞌaigbam trigo heeu jĩir wëjöm hee pꞌötarr
24 Mag jaauwia, deeu hichdëupai mʌg ejemplodam jaaumamua magjim: 

’Hĩs mua pãrag jaaukꞌimgui hajim, Hẽwandamau hichdëu hõor hi hagkꞌam 
hed jãga kꞌaigbam kꞌʌʌn chi wäjäaun heemua hisegju. Maan mʌgaugui hajim: 
Woun hãbmua trigo jĩirjim haajem. 25 Mamʌ mag trigo hapꞌa sĩerrta, hõor tꞌum 
kꞌãipꞌöbaadëmich, mag chi nemjĩir pap kꞌa hukꞌurm bëewia jũrr hi nemjĩir hee 
pꞌũak dau kꞌaigbam hagjö trigojöo simta pꞌötꞌurjim hanaabá. 26 Maimua chi 
trigo bich baupa haadeewai chi pꞌũakjã hagjöo dʌï bich baupa jöisijim hanʌm. 
27 Magbaadëm chi chognaanau hoo hatꞌaawai hamach patrón haar wëtwi hirig, 

“Patrón, pua jĩirwai trigo happai jĩirtarrta, ¿jãga hĩs jãg pꞌũak kꞌaigbampata hag 
hee bich baupa wëjö?” hajim hanʌm. 28 Magbaawai chi papkꞌʌʌu, “Jã, maach 
dʌï hiekkꞌõr paraam kꞌʌʌnau kꞌãijã hag hee pꞌũak dau pꞌöwia kꞌabahab” hajim 
hanʌm. Magbaa chi chognaanau deeu pʌaba hirig, “¿Pua hoowai marau hag 
happai chi kꞌaarpa jẽu wërpꞌoon maju haai nʌ?” hajierram hanʌm. 29 Mamʌ 
magbaa chi nemjĩir kꞌʌ jöoirau, “Hoob jẽwaan wëtmiet” hajim hanʌm, “magba 

hakꞌiin heeu pãrau chi trigo kꞌaardampa kꞌãijã tꞌʌrrëudukꞌam. 30 Magju kꞌãai 
hidëu warag hãba bãaupibat” hajim hanaabá. “Maimua ya pꞌierr nʌm jaar 
paawaita mua hag hatꞌee hõor pʌïjugui hajim hanʌm, nacha hag happai 
tꞌʌrrpꞌënaa, kꞌõorjʌñaa hörpʌïmkꞌĩir. Maimuan chadau hagjö chi trigo happai 
pꞌierrwia chi hausĩiujem hee hausĩujugui” hajim hanaabá. Magtarr haawai 
hichdëu jaautarrjö hidëu bãaupiwia, pꞌierr jaar paawaita hich mag chi pꞌũak 
tꞌʌrrpꞌënaa, hag happai kꞌĩet hörpʌïjim hanaabá. Maagwai hõor hi hagkꞌam 
hedjã hich magta haju Hẽwandamaujã hich hiek hʌk̈ꞌabam kꞌʌʌn dʌï. Mamʌ 
hich hiek hʌk̈ꞌa nʌm kꞌʌʌnan, mag trigo wajap hãkꞌa sĩutarrjö hich haarchata 
pꞌë hauwi hich dʌï hich mag wai sĩsiju ha jaaumajim, hich Jesuucha.

Mostaza dën nem hĩgkꞌaadam 
(Mr. 4:30-32; Lc. 13:18-19)

31 Mag nem kꞌĩir pogkꞌe jaaumamua hich Jesuupai hĩchab mʌg nem 
hĩgkꞌaadamjã jaaujim, mostaza daudam bʌr̃ʌʌ kꞌitʌm higwi: ’Pãrau kꞌapꞌʌ nʌ, jãga 
sim habarí Hẽwandam hiek mua jaau chitʌm, maimua kꞌanjöta sim ha mua pãrag 
jaaubarkꞌiin hajim. Mʌg Hẽwandam hiek mua jaau chitʌmʌn, mostaza daudam 
jẽb hee jĩir sĩubarmjöta simgui hajim. 32 Hiin chadcha tagam nemjĩir dau kꞌãaijã 
hichta bʌr̃ʌʌcha kꞌitʌm. Mamʌ mag kꞌitʌmʌn nem bãau kꞌapꞌí bãauwia, nem 
bʌ ̈pöm hãdëe haadeewai, sĩi nemchaaindam bëewi hag gaai di hëucheejemgui 
hajim. Hich hagjöta sĩebahab hajim hĩchab mʌg Hẽwandam hiek mua pãrag jaau 
chitʌmjã: Mʌʌgwaiwe chan kꞌapan kꞌabata hʌk̈ꞌa durrum; pari mag durrumuata 
warag nem pöm haaidʌbapäaiwai hõor kꞌapankꞌam kꞌʌʌnau hʌk̈ꞌajugui hajim.

Levadura dën nem hĩgkꞌaa 
(Lc. 13:20-21)

33 Mag jaaumamua hich Jesuupai, ’Hẽwandamau hich hiiu haawai mag hich 
hiek haaidʌpi nʌmʌn, hʌʌi hãbmua harin dʌr̈rcha sim hee levadura pʌïtarrjöta 
simgui hajim. Pãrau kꞌapꞌʌ nʌmgui hajim, levadura bʌr̃ʌʌ pʌïtarrjã haaidʌmam 
hooba simta, harin tꞌum hʌrpi haaujem. Hich hagjöta sĩebahab hajim hĩchab 
Hẽwandam hiek mʌg mua jaau chitʌmjã. Mʌʌgwaiwe chan hõor pöm mʌg wëjöm 
hee hagtꞌa pömcha haaidʌba sim. Mamʌ mʌg hatag paawaita durr warpꞌam 
magwe haaidʌbaadee tꞌumaam kꞌʌʌnau hũrab kꞌaba hũrjugui ha jaaumajim.

Jãgwi ejemplo jaaumamuata Jesuu nem jaaujeejĩ 
(Mr. 4:33-34)

34 Magta Jesuu nem kꞌĩir pogkꞌe jaaumajim, ejemplodam deemamua. Ejemplo 
chuk chan hõrag nem jaauba haajeejim. 35 Mamʌ mag ejemplooupai nem 
jaaujerran, warrgar Hẽwandam hi jaaujerrau Jesús higwia jaautarrjö, ejemplo 
deemamuata hõrag nem jaauju harr haawai hajim. Mag hirua ejemploou nem 
jaaumaju hatarran, warrgarwe Hẽwandamau hõrag kꞌaugpiba hich tꞌãar heepai 

wai sĩsierrta jũrr hewag pawi hõrag kꞌap hamkꞌĩir jaaumaju hajim. Magtarr 
haawaita mag ejemplo jaaumam haigjã chadcha hag heyaa höbëbërgmajim.

Jesuu jaaujim, kꞌanta jaau sĩ mag pꞌũak kꞌaigbam trigo hee pꞌötarrau
36 Mag hõrag ejemploou nem jaau höbaadeewai hõrag wëtpi jaaujim. 

Maimua tꞌum hërëubaadee hich jẽer sĩerr di haar majim. Maig maach happai 
hapꞌöbaadee, marau hirig maachig jaaupijim, mag pꞌũak dau kꞌaigbam trigo 
heeu jĩir wëjöm hee pꞌötarr. 37 Magbaa hichdëu jaaubaadëwi magjim:

— Har mag chi nemjĩir dau wajapꞌam pꞌöjim ha chirarr, jã mʌchpaíugui hajim, 
mʌch chi Hemkꞌooi Hiewaa. 38 Maagwai hirua pꞌötarr jẽb, jã mʌg hõor pöm 
wëjömta jaau sim. Chi nemjĩir dau wajapꞌam, hõor Hẽwandamagta hʌdʌraa 
hamach Pörkꞌapi nʌm kꞌʌʌnaugui hajim. Maagwai chi pꞌũak kꞌaigbam, har 
sĩi Hẽwandam higar kꞌaba mepeer higar nʌm kꞌʌʌnau. 39 Maagwai chi patrón 
kꞌa hukꞌur hi nemjĩir hee mag pꞌũak dau pꞌötꞌurtarr, jã chi meperaugui hajim. 
Maimua chi trigo pꞌur jöisiewai tꞌʌʌju ha jaautarr, Hẽwandamau mʌg durr 
hi hagkꞌajuuta jaau sim. Chi trigo tꞌʌʌ nʌmjö hõor dajẽk haju kꞌʌʌn, hich 
Hẽwandam chognaanaugui hajim, angelnaan. 40 Pãrau kꞌapꞌʌ naabá, pꞌũak 
pꞌʌnaa, jʌʌupinaa hörpäaijem. Hich jãgta haju hĩchab Hẽwandamaujã hõor dʌï 
hichdëu mʌg durr hi hagkꞌabarm hed. 41 Mag hed mʌch chi Hemkꞌooi Hiewaau 
mua mʌch chognaan pʌïjugui hajim, sĩi bigaaum kꞌʌʌnagjã pekau waupinaa 
hamachdëupa nem kꞌaigbam wau sĩerrjëem kꞌʌʌn tꞌum hãbamʌg jʌr pꞌëmkꞌĩir. 
42 Mag hãbamʌg jʌr pꞌënaa horno paa dʌnʌmjö sim heeta barkꞌʌʌiju. Magbaawai 
mag heeta hicharaucha bĩenaa gaai machgau ham kꞌierr hujãkkꞌʌr habarjugui 
hajim. 43 Mamʌ warm kꞌʌʌn mamagkꞌam hee, jũrr Hẽwandamagta hʌdʌraa 
hamach wajaug paapi nʌmua hi dënkꞌa narr kꞌʌʌnan maach Haai tꞌumaam 
kꞌʌʌn Pörkꞌa sim dʌïta nʌisijugui hajim. Magnaa hichdëupai, Keena, jʌg̃ 
hʌr̃ʌʌnaa cha mua nem jaau chirʌm wajapꞌa hũrbat hajim, mag hiekꞌamamua.

Jesús dënkꞌaag jãga haju haai nʌ
44 Mag jajawagmamua hĩchab mʌg nem hĩgkꞌaadamjã jaaujim, hich Jesuu: 

’Woun hãb chikꞌam jẽb gaai pꞌidkꞌa sĩejim haajem. Mag pꞌidkꞌa simuata jẽb heem 
nem wajapꞌam hoobaadëjim hanaabá. Magbaawai pöd hichdëu harrju kꞌaba 
haawai, sĩi hoo pʌawia, hich nemta warag hisegamjö tꞌumaa përkꞌʌʌipʌïwia, 
hag pꞌatkꞌonauta mag hichdëu nem hoo pʌatarr chi jẽbpa për haujim haajem.

Maimua hich Jesuupai mag hich nem hĩgkꞌa sim hũr narr kꞌʌʌnag magjim: 
’Chi mʌ dënkꞌaju kꞌʌʌnaun mag wounau mag pꞌĩr haum kꞌõchgau hich nem 
tꞌum përkꞌʌʌitarrjö hamach nem wai nʌmjã tꞌumta hiseg nʌmjö haju haai 
nʌmgui hajim, mʌʌta jũrr mag nem hajapꞌam hamachdëu hig nʌmjö paarpaag.

45 ’Mag mʌʌta nem wajapꞌam hamachdëu hig nʌmjö paarpaagan, chihöo 
chi hʌr̃ʌʌcha balee simta për hawaag jʌr wënʌrrʌmjö haju haai nʌmgui hajim. 
46 Mag jʌr nʌmua chi baau hatꞌam kꞌʌʌu hich nem wai sim tꞌumaa përkꞌʌʌiwi 

jũrr mag chihöo mag hich nem përkꞌʌʌitarr kꞌãaijã hʌr̃cha balee simta për 
hatꞌamjöta haju, chadcha mʌ dënkꞌam kꞌõsi mʌ jʌrwia baau hatꞌaawai.

Hõor hi hagkꞌam hedan reeu dö hʌrëu nʌmjö haju jaautarr
47 Mag jajawagmamua, ’Hẽwandamau hõor hi hagkꞌam hedan, hãwarr 

pʌraag reeu döjãrr dö hʌrëu nʌmjöta hajugui hajim, hich Jesuupai. 48 ¿Pãrau 
hoowai mag hʌrëu wai jörröo hawia jiir haunaa, chi hãkꞌãar tꞌeernaa 
barpʌïwia, chi wajapꞌam happaita hauba haajẽ? hajim. 49 Hich jãgta hajugui 
hajim hĩchab Hẽwandamau pãar dʌïjã, mʌg durr hichdëu hi hagkꞌabarm hed. 
Hẽwandamau hich chognaanag hõor kꞌaigbam kꞌʌʌn chi wäjäaun heemua kꞌĩet 
tꞌeerpi jaauju; 50 magnaa mag chi hãkꞌãraam kꞌʌʌn mag horno paa simjö sim 
hee barkꞌʌʌipʌïju. Mag barkꞌʌʌibapäaiwai mamta hicharaucha bĩenaa gaai 
machgau ham kꞌierr hujãkkꞌʌr hajugui hajim, hamach kꞌaigba wënʌrrarr jũrr.

51 Mag jaau dichwia hich Jesuupai maach hich dʌ̈i wënʌrrarr 
kꞌʌʌnagta, — ¿Pãrau cha mua jaau chirʌm wajapꞌa kꞌapꞌʌ nʌ? ha jëeujim.

Magbaawai marau, — Hëera, maraun kꞌapꞌʌ nʌmgui hanaajim.
52  Magbaa hichdëu marag magjim:

— Mʌg hiek hiiur mua jaau chirʌmjã pãrau chadcha kꞌapꞌʌ naawai deeum 
kꞌʌʌnag jawaagjã ya chi machnaankꞌa nʌmgui hajim. Jãg nʌm haig hõor 
Hẽwandam higwia hi jʌr nʌm kꞌʌʌnag pãrau jaauju haai nʌmgui hajim, 
chadcha pãachdëuta nawe Hẽwandamau hich hi jaaumienag pꞌãpitarrjã 
kꞌapꞌʌnaa mʌg hiek hiiur mua jaau chitʌmjã kꞌapꞌʌ naawai.

Jesús Nazaret pꞌöbör hee 
(Mr. 6:1-6; Lc. 4:16-30)

53 Mag ejemplodamau nem jaau sĩewi jaau haaipabaadeewai haigmua mawia 
54 jũrr Nazaret pꞌöbörög petajim, hich bãautarr haar. Mam pabaimaa, Hẽwandam 
hiek jaau nʌm hũraag maach meeun biirdʌajem deg dubwi, hõrag Hẽwandam 
hiek jaaubaadëjim. Mag hirua jajawagmam hũrwia jʌg̃derraa nʌm hiekꞌau warag 
hamach heepaita, — ¿Magʌm hichdëu jamta kꞌaugjimta mag jaaumáma? ¿Jãga 
hichdëu jãg hõor monaau nʌrrʌḿa? hanaa hĩchab, 55 Keena, ¿pãrau hoowai jãg 
woun José pa waumie hag hiewaa kꞌabá, María dʌí̈m? ¿Jã Santiago dʌï kꞌod 
kꞌabá, José dʌï, Simón dʌï maimua Judas dʌïjã hagjö? 56 Hi hʌp̃ꞌʌʌin tꞌum mʌig 
maach dʌï hich mʌg pꞌöbör hee naajem; maagwai hichjã maadëu kꞌapꞌʌ nʌmgui 
hajierram, hich mʌiguim haawai. Mag simta, ¿jam kꞌaugtꞌurwiata jãg nem jaau 
kꞌaauga hichdëu jaaumaajẽma? haajeejim jũrram kꞌʌʌnau.

57 Hamachdëu mag nʌm gaaimua hirua nem jaau simjã hasekasba, 
warag hi dʌ̈i kꞌĩir kꞌʌʌukꞌa pꞌöbaadëjim. Pari magbaa hich Jesuu hamag, 
— Chadcha deeum durram kꞌʌʌnaun mʌg Hẽwandam hiek jaau wënʌrrʌm 
kꞌʌʌnag heenaa ham dʌ̈i hajapꞌa haba haajeeb hajim. Mamʌ mag sim, 
jũrr dich di haig wa dich bãautarr durrpai chan magjã magba warag ham 
kꞌa hisëe haajerramgui hajim, jũrr hamach kꞌĩircha.

58  Mag, warag maig chan Jesuu hõor mor masim kꞌʌʌn pöm 
monaaubajim, hamachdëu hi hiek hʌ̈kꞌamapꞌa narr haawai.

Juan chi hõor pör choomie tꞌõotarr 
(Mr. 6:14-29; Lc. 9:7-9)

14  1 Mag Jesús nem kꞌĩir pogkꞌe hõor dakꞌĩir wau nʌrrʌm jaar hĩchab 
Herodeta Galilea durr reikꞌa sĩejim. Mag hag na hõrau nem hooba 

haajempa hich Jesuu wau sim sĩi bĩi wëjöm chi Herodeeu hũr hatꞌaawai 
2  hich dʌ̈i hãbam degam kꞌʌʌnag, — Maan Juan chi hõor pör choomie 
kꞌararrta deeu hiiu pꞌiidʌwia mag nʌrrʌmgui hajim hanʌm; maguata mag 
hõor mor masim kꞌʌʌnpa monaau nʌrrabahab hajim hanaabá.

3-4 Hirua mag sĩerran mʌga hajim haajem: Maata hich Herodeeu hich naam 
Felipe hʌʌi Herodías hanʌmta kꞌecheu hauwi sĩejim hanaabá. Mag hatꞌeeta 
Juanau chi reíg, “Pua pöd pʌch naam hʌʌi kꞌecheu hauwi pʌch hʌʌikꞌa hauju 
kꞌaba simgui” hajim hanʌm. Mamʌ sĩi hichig magbaawai warag Juan pʌr 
haupi jaauwi, cárcel deg pꞌãar sĩupinaa cadenau jʌ ̃sĩupijim hanaabá.

5 Hichig mag hiekꞌatarr haawaita chi Herodeeu hi tꞌõopʌïm hiigjeejim hanʌm. 
Mamʌ tꞌumaam kꞌʌʌnau Juanau Hẽwandam hiekta jaau sim kꞌapꞌʌ narr haawai, 
hirua tꞌõopʌïkꞌiin, jũrr hõrau hichta kꞌaigbaju ha kꞌĩirjuwia pöd tꞌõoba haajeejim 
haajem. 6 Mamʌ mag nʌm hee, biek hãb chi Herodes año cumpliitarr hag pꞌiesta 
kꞌa nʌm hee chi Herodías kꞌa jemkꞌajim haajem, hõor kꞌapan tꞌʌnʌm na. Mag hi 
jemkꞌa sim hoowia, hich Herodeeu kꞌõchkꞌa tꞌʌnʌisiwi, 7 hich bãaurrag, “Pʌchdëu 
nem kꞌõsim mʌrʌg jëeubá; mʌch himeerba mua deeb kꞌaba deejugui” hajim 
hanaabá. 8 Mamʌ magbarm chi hãdaujã hũrtarr haawai hich chaai wawí sĩujim 
hanʌm. Magbaawai chi chaairau hich bãaurr jöoyag, “Magan mʌ hatꞌee Juan chi 
hõor pör choomie pörta tꞌëp hee haudeebá; jãata mua kꞌõsi hʌmgui” hajim hanʌm.

9 Mamʌ mag Juan pörta hichig jëeubaawai warre chi rey hökꞌĩirjuu 
haadëjim hanaabá. Mamʌ hichdëu hõor tꞌʌ̃rkꞌʌʌitarr dʌ̈i hãbam mes gaai 
nʌmuata mag hichig jëeubarm nem deeju ha hiekꞌatarr haawai 10 chadcha 
Juan cárcel deg sĩerr haar hõor pʌ̈iwia tꞌõonaa, chi pör happai tꞌëp hee 
waibëepi jaaujim hanaabá. 11 Magbaawai hi hipierr wëtwi, chadcha 
hichdëu jaautarrjö tꞌõonaa, chi pör tꞌʌapnaa haibëewi, chi daupeer mag 
chi jemkꞌa sĩerrag deechëjierram haajem. Magbaa hichdëu jũrr hich 
hãdag deejim hanaabá. 12  Mag chi Juan hö tꞌʌapbapʌ̈im habaawai, hi dʌ̈i 
wënʌrraajerr kꞌʌʌndamau bëewi, harrwi, haukꞌërjierram hanaabá. Maimua 
ya mag hamau hi tꞌõobapäaiwaita maar haig Jesuug jawaan bëejierram.

Jesuu hõor cinco mil jãhogtarr 
(Mr. 6:30-44; Lc. 9:10-17; Jn. 6:1-14)

13 Mag Juan hö tꞌʌap tꞌõobarm hich haar jaaubaimam hũrwia, 
hökꞌĩirjugau warag chawag hõor chukag haar maju habaawai, marau hi 
joo harrjim. Pari mag wëtumua ya maar döjãrr paaukꞌabaadëm hõrau 

hoopʌ̈itarr haawai hag dakꞌa pꞌöbör nʌnʌidʌm heem kꞌʌʌnau jũrr kꞌʌd 
garmua maar na hërëubaadëjim. 14 Maimua ya jopimawia hooimaawai hi na 
hõor pöoma tꞌʌnaajim. Magbaawai ham dau haug kꞌaugwi ham haaunaanjã 
monaaupʌ̈imajim. 15 Mag nʌm hee, ya kꞌeeuraa haadeewai maach garmuata 
hirig, — Mʌg hõorjã chukag heeta ya kꞌeeuraa haadëm; hamag wëtpi jaaubá, 
pꞌöbör hee wëtwi hamach hatꞌee kꞌöjudam për haumkꞌĩir hanaajim.

16  Magbaawai, — Kꞌöju jʌraanpai chan ham wëtju kꞌaba nʌm. ¿Jãg 
pãachdëuta ham jãhogbamma? hajim, hich Jesuu maachigta.

17 Magbaawai marau, — Maar kꞌöju chukꞌu nʌmgui hajim hamag deeg. Hãba 
pandamta cinco wai nʌm dʌï hãwarrdamta dau numpai wai nʌm hajim hirig.

18  Magbaawaita hichdëu, — Makꞌʌʌndam mʌ haig haipidut hajim.
19 Mag chadcha hich haig haipierrwai hõor pöm mag tꞌʌnarrag, — Pꞌũak 

hee hohood habat hajim.
Maimua mag pandam cinco narr dʌ̈i chi hãwarrdampa pꞌë hauwia 

hʌg̃tꞌaag heerpanaa, Hẽwandamag hag paar hʌü hajim hanaa, hichdëupai 
chi pan tꞌorreunaa marag hʌapʌ̈imajim. Magbaawai jũrr maachdëuta hõrag 
jigmajim. 20 Mag jigmamua, jigmamua, hich hiiu haawai tꞌumaam kꞌʌʌnau 
hamachdëu kꞌöm haig kꞌötarrjã dʌ̈rr hapiwi, pan pöm sobjim, chi hãwarrjã 
hagjö. Mag chi sobtarr pꞌë haunaa hoowai tꞌʌbʌt kꞌapan docen hãb höbërjim 
chi hipiirkꞌam. 21 Mag hed mag Jesuu jãhogtarr kꞌʌʌn chi kꞌapanag cinco mil 
naajim, hemkꞌooin happai, hʌʌin beerba ni chaainjã beerba.

Jesús döjã hʌ̃r nʌrrarr 
(Mr. 6:45-52; Jn. 6:16-21)

22 Mag hõor pöm tꞌach kꞌöpiwi jũrr maachta hich na maach dʌrbagkꞌatarr jap 
hee wëtpi jaaujim, hich na tꞌoom higar naaimamkꞌĩir. Maagwai hichin hagtꞌa 
hich haig sĩsijim hõor hoopäaiwai. 23 Maimua hõor tꞌum hërëuwia hich happai 
haadeewaita, hi hiek buchag gaai hich happai hich Hayag jëwaan majim 
haajem. Maagwai ya hedau kꞌëubaadeewaijã mam hich happai chirajim haajem.

24 Magʌmich maran ya döjãrr naajim. Mamʌ maar kꞌĩir garmuata pꞌũ wë 
tꞌʌnarr haawai maar japan pꞌũasau höppꞌërta jiir hahau kꞌajim. 25 Maimua 
ya hãspa hurumuata hich Jesús maar hẽudee bëejim. Pari mag hurumjã 
sĩi döjã hʌ̃rta jẽb tꞌetag gayamjö hurajim. 26 Mag döjã hʌ̃rta jẽb gayamjö 
maachig hurum hoobaawai jãpꞌierrwi maar hähäi kꞌapꞌöbaadëjim. Mag 
jãpꞌierrnaa hähäikꞌamua, — Keena, hakꞌaar kꞌabahaba hanaajim marau. 

27 Pari magbaawai hich Jesuu, — Keena, hoob jãpꞌierrmiet; mʌ 
kꞌabahab hajim marag.

28  Magbaa Pedroou hirig, — Señor, chadcha pʌchta Jesús kꞌai, magan 
mʌjã pʌchjö döjã hʌ̃r pʌch haar mapibá hajim.

29 Magbaawai hirig, — Bëejuma hajim Jesuu.
Magbaawai chadcha Pedroou jap heemua waaidʌbaadëwi Jesús kꞌĩirpꞌee 

dʌdʌrgmaa hajim, döjã hʌr̃ta durramjö. 30 Pari pꞌũas dau dapag hoowi 

jãpꞌierrbaadëjim. Mag jãpꞌierrbaadëm hee hĩchab ya hierrpamajim. Magbaawaita 
maach Pörög, — Señor, mʌ hoobahur, mʌʌn hierrpamamgui hajim.

31 Magbarm bʌ̈rre Jesuu hi jua gaai pʌrnaa, — ¿Kꞌantꞌee pua pʌch 
hierrpaju kꞌĩirjujĩ? Jãgan pua chan mua pʌchig nem mag haawaijã mʌ 
hiek hʌ̈kꞌaba chirabma hajim hirig.

32  Maimua ya ham jap hee waaidʌtkꞌabaadee chi pꞌũ meuu haadëjim. 
33  Mag chi Jesús jap hee pabaadee hi kꞌĩirpꞌee kanieu pꞌõbkꞌanaa, 

— Chadcha pʌʌta Hẽwandam Hiewaau hanaajim, marau hirig.

Genesaretpien Jesuu monaaukꞌatarr 
(Mr. 6:53-56)

34 Mag wëtumua tꞌoom higar Genesaret durr pꞌẽeubaimajierram. 35 Mag Jesús 
barbaimam hõrau kꞌaugpꞌöbaadee, sĩi hag perás bĩi jöisijim. Mag hamachdëu 
kꞌaugpꞌöbaadee hi haig hõor mor masim kꞌʌʌn haibëenaa hirig, 36 — Maar 
haaunaanag pʌch kꞌajũahidam gaaipai kꞌãijã pʌrpibá haajeejim, monaaumkꞌĩir.

Mag chadcha tꞌum hi kꞌajũa gaai pʌrmam kꞌʌʌnan warre monaaukꞌa 
maajeejim, mag sĩi pʌrbarmuapai.

Sĩi jua sũgba tꞌach kꞌö nʌmuapai chan maach hãrba haajem ha jaautarr 
(Mr. 7:1-23)

15  1 Hĩchab Moiseeu pꞌã pʌatarr hiek wajapcha hʌʌrkꞌaajem kꞌʌʌn 
dʌ̈i Hẽwandam hiek jawaag chi machnaan hi haig bëejierram. 

Makꞌʌʌn Jerusalenmua bëetarr kꞌʌʌn hajim. 2  Mag bëewi hirig, — ¿Jãgwi 
pʌ kꞌapeenau maach jöoin hi pʌa nʌ? ¿Jãgwi tꞌach kꞌoowaijã jua hʌbata 
tꞌach kꞌoojẽ? ¿Pãrau kꞌaugba naab jãg hʌü kꞌaba sim? haichëjierram.

3 Magbaawai Jesuu hĩchab, — ¿Kꞌantꞌee pãraujã hagjö Hẽwandamau jaau sim 
tꞌum hipierraa habanaa sĩi pãach jöoin hiita hʌr̃cha hʌʌrkꞌaju hẽkꞌaajerráma? 

hajim hamag. 4 Magnaa hamag, ¿Pãrau kꞌaugba nʌ hajim, Hẽwandam hiek pꞌã 
sim gaai jaauwai, “Pʌch haaijã pʌch hãd dʌï jãsenenaa hökꞌö habá” ha sim? 
Maimua “Har hiwiir hãbmua kꞌãijã hich haai wa hich hãd kꞌãijã tꞌõpnaa hãaukꞌa 
hiekꞌa simʌn warreta tꞌõopʌïju haai nʌm” ha sim, ¿majã pãrau kꞌaugba nʌ? 
hajim hamag. 5 Magnaa hichdëupai, Pari Hẽwandamau hich hiek gaai mag jaau 
simta, jũrr pãar hiek mag hãbmua kꞌãijã dich hayag wa dich hãdag kꞌãijã, “Pãrau 
hig nʌm mua wai chirab mamʌ, pöd mua deeju kꞌabam, ya tꞌum Hẽwandam 
hatꞌeem haawai” ha hiekꞌaju haai sim hanʌm, dich dënnaan dau haug kꞌaugba. 
6 Pari pãrau hõrag mag jaau nʌm haig, Hẽwandamau nem jaau sim hisegnaa 
jũrr pãach jöoin hiita hʌr̃cha hʌʌrkꞌa naabahab hajim Jesuu, hamach kꞌĩircha. 
7 Magnaa, Chadcha jãg Hẽwandam hiek gayam pãachdëu nem jaaujemjö kꞌaba 
jũrr hag chaaur nem wau sĩerrjëem kꞌapta Hẽwandamau hich hi jaaumie jöoi 
Isaías kꞌararrag pãach higwia hich hiekꞌatarr hiek mʌg pꞌãpijimgui hajim.

Magnaa chadcha hag gayam jaaubaadëmua,
 8 “Pãran, sĩi par hiekꞌaupaita Hẽwandam hiek hʌ̈kꞌa nʌm hʌ̈kꞌa nʌm 

haajemgui” hajim Jesuu hamag.
“Pari mag nʌm chan par chadcha tꞌãraucha hʌ̈kꞌabamta mag sĩerrjëem.
Pãach mag nʌm gaaimua pãar tꞌãar chan hi dakꞌajã kꞌaba, sĩi hi 

warpta tꞌʌnʌmgui” hajim.
 9 “Jãg nʌm haiguin parii pãach hipꞌitꞌur pãrau hirig jëeuju.

Pãrau jaau nʌmjã sĩi wir haig pãach kꞌĩirjugpaiu; jã hi hiek kꞌabamgui” 
hajim Jesuu hamag, warrgarwe Hẽwandamau jaautarr higwia.

(Is. 29:13)
10 Magnaa hõragta heerpanaa, ’Wajapꞌa mʌ hiek hũrbat hajim. 

11 Maadëu nem parhooba kꞌö nʌmuapai chan Hẽwandam dau na maach 
hãrpiba haajemgui hajim. Hẽwandam na hõor hãrpiejemʌn hiekꞌaju 
kꞌabam nempa kꞌĩirjunaa hiekꞌa nʌmuata hõor hãrpiejemgui hajim.

12  Hirua magbapäaiwai maach chi kꞌapeenauta hirig, — Fariseonaan 
hiek, mag pua magbarm haig, ham kꞌĩirta hiekꞌabapʌ̈im haajem hanaajim.

13 Magbaawai jũrr hichdëu maachigta hiekꞌamamua, — Hoob ham 
hiek hasekasmiet hajim. Pãrau kꞌapꞌʌ nʌm, nemjĩir hee pꞌũak kꞌaigbam 
höbeerwai tꞌʌrrëupäaijem. Hich jãgta hajugui hajim mʌ Hayau ham dʌ̈i. 
Ham hichdëu jʌr hau sim kꞌʌʌn kꞌaba haawai nemjĩir hajapꞌam heemua 
pꞌũak chi kꞌaarpa tꞌʌrrëunaa barbapʌ̈imjöta hajugui hajim. 14 Magua, hidëu 
warag kꞌĩuu sĩubat hajim. Jãkꞌʌʌnan hamachjã dau kꞌĩsu nʌmta hagjö dau 
kꞌĩsum kꞌʌʌn jua gaai pʌrnaa hëudʌ harrjem kꞌʌʌnjöta nʌmgui hajim. Pãrau 
hoowai merag chukꞌu sĩebá, dau kꞌaugba kꞌitʌmua hagjö dau kꞌĩsu kꞌitʌm jua 
gaai pʌrnaa harrkꞌiin, hãb bʌ̈hëu subaadee hamach numwe burrjugui hajim.

15 Magbaawaita maar heem hãb Pedro haajemua hirig, — Señor, cha 
pʌchdëu jaaubapʌ̈im deeu marag wajapꞌa jaaubá; marau pöd kꞌaugba 
habarmgui hajim hirig.

16  Magbaawai Jesuu marag jaaubaadëwia magjim:

— ¿Wa pãrau hagtꞌa kꞌaugbata nʌwa? hajim. 17 ¿Pãrau kꞌapꞌʌ naabá, 
maadëu nem kꞌö nʌm tꞌum maach bi hee mawia chëbapäaiwai deeu chukꞌu 
haadeejem? Magua dichdëu tꞌach kꞌö nʌmuapai chan maach hãrba haajemgui 
hajim. 18 Maach hãrpi nʌmʌn tꞌãar heemua kꞌĩirjug kꞌaigbam hiekꞌa nʌmuata 
Hẽwandam na maach hãrpiejemgui hajim, ya kꞌĩirjunaata hiekꞌamaawai. 
19 Nem tꞌum maach kꞌĩirjug heemuata höbër tꞌʌnʌm: kꞌĩirjug kꞌaigbam, hõor 
tꞌõoju, dich hõor kꞌabam dʌï kꞌapes haju, dich kꞌaman hapꞌa kꞌãijã dich hõor 
dʌí̈mjö haju, nem jĩgkꞌaju, sëukꞌaju maimua chikꞌam hëugar chad kꞌabam 
hiek hiekꞌaju. 20 Magʌm nemeuta chadcha Hẽwandam na hõor hãrpiejem. 
Mamʌ chi machnaanau jaau nʌmjö sĩi jua sũgba tꞌach kꞌö nʌmuapai chan 
Hẽwandam dau na maach hãrba haajem ha jaaujim marag, hich Jesuu.

Canaanpie hʌʌirau Jesuu hich chaai monaauju kꞌapꞌʌ sĩerr 
(Mr. 7:24-30)

21 Maigmua higbaadeeu jũrr pꞌöbör numí Tiro Sidón dʌ̈i nʌmʌg 
petaawai maarjã hi dʌ̈i wëtjim. 22  Maimua ya mam paaukꞌabaimamta, 
hʌʌi hãb Israel durram kꞌaba Canaanpie hʌʌi mag perás sĩejerrta hähäag 
bëewia Jesuug, — Señor, mʌ hap hʌrrʌm mʌ dau haug kꞌaugbá hajim. 
Mua kꞌapꞌʌ hʌmgui hajim, pʌʌta chadcha Hẽwandamau pʌ̈iju haajerrau. 
Maagwai mʌ chaai monawaagjã pʌ jua tꞌeeg sim. Mʌ kꞌa dösãt bënëu 
baarjemta pʌrʌg monaaubapʌ̈i ha hʌmgui haichëjim, hirig chaigpamamua.

23  Pari par hũanau mag chaigpa kꞌitʌmjã Jesuu bʌ̃ʌrjã hi hiek 
hʌ̈kꞌabajim. Magbaawaita marau hirig, — Senõr, ¿jãg pua hirig mapi 
jaaubamma? Ya hatcha magaajã marau hũrmapꞌa nʌm. Magbamʌn hich 
jãg maach hẽudee hähäag majuwai hanaajim.

24 Pari magbaawai jũrr Jesuu chi hʌʌiragta, — Hẽwandamau mʌ 
pʌ̈itarran, maach meeun israelnaan sĩi oveja hokꞌoo durrumjö durrum 
kꞌʌʌn peerdʌ haumkꞌĩirta mʌ pʌ̈ijim hajim.

25 Pari mag nʌm hee, warag hi haigcha bëenaa kanieu pꞌõbkꞌanaata, 
— Señor, mʌ hap hʌrrʌm mʌ chaai monaaubapʌ̈i hajim.
26 Magbaa, judionaan kꞌabam kꞌʌʌn chan monaauju kꞌabam hawi juau 

hogtꞌompai chi Jesuu warag, — ¿Pua mʌ hiekꞌa chirʌm hũrbata sĩ? hajim. Pʌ 
deeum durram haawai, mua pʌ chaaita nacha monaaukꞌiin, mua hoowai dich 
chaainag deeju harr panta kꞌecheunaa saakienag deebarmjö hajugui hajim hirig.

27 Pari magbaa hũanau dʌï, — Señor, jãan chadaugui hajim. Mamʌ pua 
hoowai, ¿saakienaujã hamach pap juasur mes heegar kꞌʌimam kꞌöba haajẽ? hajim. 
Maagjeewai mʌ Israelpie hʌʌi kꞌaba hʌab mamʌ, ¿pua mʌ chaaijã dau haug 
kꞌaugbaju kꞌai? Mua kꞌapꞌʌ hʌm, pua hi monaaupʌïju haai simgui hajim hirig.

28  Magbaawaita, — ¡Jöo! Jãgan chadchata mua pʌch chaai monaauju 
kꞌapꞌʌnaata pua hʌ̈kꞌa hʌmgui hajim. Magan chadcha pʌchdëu jaau simjö 
pʌ chaai monaauju hajim hirig Jesuu.

Mag, chadcha Jesuu mag hiekꞌabarm bʌ̈rre chi chaai monakkꞌa 
haadëjim haajem.

Jesuu hõor pöm monaautarr
29 Mag Sidonmua deeu maar bëewia hũwaai mag tꞌʌrrdö pöm sim Galilea 

haajem higaau naaichëjim, hich Jesús dʌï. Maimua buchag gaai waaidʌwia 
hoo sĩsijim. 30 Mag hamach dakꞌĩir jupbaimaawai hõor pöm hi haar wëtwi 
hi bigaau pꞌʌʌrbaadëjim. Mag hõor pöm tꞌʌnʌm hee hi haig haibëemajim: 
bʌ ̈wëdʌ wëdʌ kꞌitꞌëem kꞌʌʌn, dau kꞌĩsum kꞌʌʌn, bʌd̈am wa juadam kꞌãijã 
hãkꞌãraam kꞌʌʌn, meu meraam kꞌʌʌn maimua tag haaunaan kꞌamor machag 
kꞌĩirpierr hi haig haibëenaa hi bʌk̈ꞌʌrr hausĩumaajeejim. Maagwai magʌm tꞌum 
hichdëu monaaupʌï maajeejim. 31 Hamach daúacha mag meu meraa kꞌitꞌëe 
harrjã hijẽb nʌrrjëe, juadam wa bʌd̈am kꞌãijã hãkꞌãraa kꞌitꞌëe harrjã monakꞌa, 
maimua dau kꞌĩsu kꞌitꞌëe harr kꞌʌʌnpa dau wajapꞌa nʌrrjëem hoowia, sĩi hõor 
dauderraa naajim. Mag hamachdëu hoo nʌm gaaimua maach meeun kꞌabam 
kꞌʌʌnaupata maach meeun israelnaan Hẽwandamag jëeupꞌöo tꞌʌnaajim.

Hemkꞌooin happai cuatro mil Jesuu jãhogtarr 
(Mr. 8:1-10)

32 Maimua mag maach hich dʌï hogdʌba wënʌrraajerr kꞌʌʌnagta, — Hõor 
pöm mʌg tꞌʌnʌm mʌ dau hee dau hapꞌʌʌ durrumgui hajim. Ya kꞌãai tꞌãrjup 
pam ham maach haigmua bʌ̃ʌrjã hogdʌba, tꞌachdam kꞌöjujã chukꞌu nʌm. Hich 
jãg tꞌach kꞌöba chan mua hamach diig pʌïmapꞌa chirʌmgui hajim. Hich jãg 
pʌïkꞌiin, di haar barba kꞌãijã kꞌʌd hee jãdaúa pꞌʌrëubajupa hajim, hich Jesuu.

33  Magbaawaita marau hirig, — Mamʌ mʌg hõorjã chuk sim hee, ¿jam 
maadëu kꞌöju bawaagauma? hanaajim, hõor pöm mʌg tꞌʌnʌm kꞌöpieg.

34 Magbaawai hich Jesuu marag, — ¿Pãrau pan dau kꞌarr wai nʌma? ha 
jëeujim.

Magbaa marau, — Sietepai, maimua hãwarrdamjã har dau kꞌapan kꞌaba 
durrumgui hanaajim.

35 Magbaawai hichdëu hõrag kꞌʌt jupkꞌapi jaauwia, 36  mag pandam siete 
narrjã chi hãwarrdam dʌ̈i hãba jua hee pꞌë hauwia, Hẽwandamag hʌü 
hajim hanaa tꞌorreubaadëjim. Magnaa maachig hʌapʌ̈imaawai marau 
jũrr hõrag jigmajim. 37 Mag jig pꞌʌʌrdʌdʌgmamua tꞌumaam kꞌʌʌnau 
hamachdëu kꞌöm haig kꞌötarrjã, pan pöm sob tꞌʌnʌisijim. Mag chi sobtarr, 
tꞌʌbʌt siete marau hipiirkꞌa haujim. 38  Mag hed mag chi tꞌach kꞌö narr 
kꞌʌʌn cuatro mil naajim, hemkꞌooin happai, hʌʌinjã beerba ni chaainjã 
beerba. 39 Maimuan chadau hõrag wëtpi jaaubaawai hagdaujö hamach 
majupierr haaidʌjierram. Mag tꞌumaa hërëubaadeewain chadau, hichjã 
jap hee waaidʌbaadee, marau hi Magadanag harrjim.

Tꞌetꞌemnaanau hamach dakꞌĩir hamachdëu nem hooba haajem hompaa 
haupi narr 

(Mr. 8:11-13; Lc. 12:54-56)

16  1 Mag Magadán durr paaukꞌabaimaawai fariseonaanau Saduceonaan 
dʌ̈imua Jesús hoon bëejierram. Pari mag bëetarran sĩi hi himeraa 

pʌr haum kꞌõchgaupai harr haawai hirig hamachdëu bʌ̃ʌrjã hooba haajem 
nemta hamach dakꞌĩir hedjã hee waupi jaau naajim, mag gaaimua chadcha 
Hẽwandamau pʌ̈iwiata mag nʌrrʌm ha hamachig kꞌap jaaumkꞌĩir.

2 Pari Jesuu ham hipierraajã kꞌaba, warag sĩi hamag, — ¿Kꞌan jãgwi pãrau 
kꞌeeurag hedau dubmamua hedjã pꞌur waau tꞌʌnʌm hoowia, “Nan hedau wärjäpꞌä 
haju” haajẽ; 3 maimua jũrr hedaupꞌerrejã hagjö hedau höbër hurum bʌʌ̈u hedjã 
pꞌur tꞌʌnʌm hoowi, “Nan hedau kꞌõrkꞌaju” ha jaaujẽ? hajim. Pãrau jãg hedjã 
hoobarm gaaimuapai hed wärjäug haju wa hed kꞌõrkꞌajujã nem kꞌaug nʌmta, 
¿jãga jãg pãrau pãach daúa mua nem wau chitʌm hoo nʌmjã pöd kꞌaug hauba 
nʌ mʌ chadcha Hẽwandamau pʌïju jaaujerr? hajim hamag. 4 Pãran pãachdëu 
Hẽwandam hiseg nʌm gaaimua warag chi hajaugjã chukꞌu tꞌʌnaawaita warag 
pãachdëu nem hooba haajem nempata pãach dakꞌĩir waupi nʌm. Mamʌ mua 
waubamgui hajim. Mag kꞌãai warrgar jöoi Jonás haajerr nemmeeurrkꞌan buch 
hee kꞌãai tꞌãrjup sĩetꞌurtarr gaaimua Nínivepienau Hẽwandamau hi pʌïtarr kꞌaug 
hautarrjöta, hĩchab mʌchjã Hẽwandamau pʌïtarr pãrag kꞌapꞌʌ hapijugui hajim, 
mʌch hiiu pꞌiidʌbarm gaaimua. Mamʌ magʌmjã pãrau hʌk̈ꞌabajugui hajim.

Mag hiekꞌapet hawi hichta warag chaaug higbaadëjim.

Jesuu hich kꞌapeenag fariseonaanjö hapiba jaautarr 
(Mr. 8:14-21)

5 Mag higbaadëwi ya tꞌoom higar paaukꞌabaimaawaita maar kꞌĩir hee 
dʌhnʌisijim, panjã haibëeba sĩi hich jãgta wënʌrrʌm. 6 Magbarm dʌïchata 
hich Jesuujã marag, — Kꞌĩir kꞌapꞌʌ wënʌrratꞌʌ ̃hajim. Fariseonaan bënta 
saduceonaan bën dʌï jãg levadurajö sim pãach gaai dʌrbapimiet hajim marag.

7 Mag hũrwia, chadcha levadurata jaau simpii hawi, maach happaijã, 
— Keena, maach chan chadchata pan haibëebajimwai hanaajim.
8 Mamʌ maar mag hiyʌʌ̈ nʌmjã hich Jesuu kꞌapꞌʌ sĩerr haawai, — ¿Kꞌantꞌeeta 

pãar mag pan haibëebajim hanʌḿa? Pãrau chan jãgan mua nem wau chitʌmjã 
hoobamjöta haajeeb hajim, mʌg mʌ dʌï hãba wënʌrrʌmjã hʌk̈ꞌaba haag. 
9 ¿Pãrau kꞌĩir hee paba nʌ, mua pandam cincopai narrau hʌʌinjã beerba, 
chaainjã beerba, hemkꞌooin happai cinco mil jãhogtarr? Maimua ¿tꞌʌbʌt kꞌarr 
hipiirkꞌa haujĩ chi sobau? 10 ¿Kꞌĩir hee paba nʌ hagjö, pan sietepai narrau 
hõor pöm cuatro mil narr jãhogtarr? Maimua jãg hedjã, ¿tꞌʌbʌt kꞌarr hipiirkꞌa 
haujierrá chi sobau? Pan chaarta hig nʌm hakꞌiinjã, ¿pãrau kꞌĩirjuawai hĩsjã 
mua pöd pãach jãhog haubajupii nʌ? 11 ¿Jãga jãg pãrau bʌʌ̃rjã kꞌaug hauba 
nʌ hajim, mua pãachig, “Fariseonaan bën saduceonaan bën dʌï levadurajö 

simta pãach gaai dʌrbapimiet” haawai? Mua mag chirʌm haig chan pan chaar 
higwiata pãrag mag hiekꞌaba chirʌm; wajapcharan muan maiguin, hoob hamjö 
chikꞌam kꞌĩir haawaipaita chadam hiekjö hiekꞌamiet ha chirʌmʌu hajim marag.

12  Magbaawaita marau kꞌaugpꞌöbaadëjim, Jesuu levadura chaar jaauba, 
sĩi fariseonaanau saduceonaan dʌ̈imua nem jaaujemta jaau sim.

Pedroou jaauwai Jesuun warrgarwe hich Hẽwandamau pʌ̈iju haajerrau 
ha jaautarr 

(Mr. 8:27-30; Lc. 9:18-21)
13  Mag wëtwia deeum durr Cesarea de Filipo hanʌm paaukꞌabaimaawai 

hich Jesuu marag, — Hõrau mʌch chi Hemkꞌooi Hiewaa higwia hiyʌ̈ʌ 
nʌm hũurwai, ham hiek ¿mʌ kꞌai haajẽ? ¿Pãrau hũrba haajẽ? ha jëeujim.

14 Magbaawai marau hirig, — Ham hiek pʌ Juan chi hõor pör choomie haajem; 
deeum kꞌʌʌnau jaauwai pʌʌta Elías haajem, warrgar Hẽwandam hi jaaujerr; wa 
magba Jeremías kꞌabam kꞌai, dewam kꞌãijã haajem, hagjö Hẽwandam hi jaaujerr.

15 Marau hichig magbaawai jũrr maachigta, — ¿Ma pãachdëujãma? 
Pãrau kꞌĩirjuawai, ¿mʌ kꞌai hagá? hajim.

16  Magbaawai Simón Pedroou, — Pʌ Cristo kꞌabahab hajim hirig, 
hich Hẽwandam Hiewaa warrgarwe hichdëu jʌr hauwia hõor peerdʌ 
haumkꞌĩir pʌ̈iju ha jaaujerr.

17 Magbaawai Jesuu hirig, — Simón Pedro, Jonás hiewaa, hõrau bʌ̃ʌrjã 
pʌrʌg jaautarr kꞌabamta chadcha pua hag heyaa jaaubapʌïmkë hajim. Jãg 
pua kꞌapꞌʌ jaaubapʌïmʌn, jãan hich mʌ Haai hʌg̃tꞌar chiraajemuata pʌrʌg 
mag kꞌĩirjupiwi hajim. Maguata pua hag heyaa jaaubapʌïbahab hajim. 
18 Pedro, maagwai pʌʌn chadcha pʌch tꞌʌ̃riu jaau simjö mokdauu hajim 
hirig. Pua mʌ hiek jaaubaadëm gaaimuata mua mʌch hiek hʌ̈kꞌa nʌm kꞌʌʌn 
kꞌapaana hapiju. Mag kꞌapaana haadëm chan pãach chi hʌ̃rʌm kꞌʌʌnan 
kꞌëchwiajã, pãar hakꞌaar chan hokꞌooba hich mag Hẽwandam dʌïta nʌisiju 
hajim. 19 Pedro, pʌrʌgta mua mʌch hiek jaaumkꞌĩir jaau chirʌmgui hajim. 
Pua mʌ hiek jaaubaadëm hũrwi hʌ̈kꞌa nʌm kꞌʌʌn mʌ dënkꞌa nʌisiju. Mamʌ 
hĩchab pua jaau kꞌitʌm hũr nʌmjã hasekasba warag hiseg nʌm kꞌʌʌnan 
hamach mag nʌm gaaimua warag hich mag hokꞌoo wënʌrrajugui hajim. 
Mag nʌm haiguin pua chi mʌ haar höbërju haai nʌm kꞌʌʌnag puertdi weeu 
deenaa pöd dubbaju haai nʌm kꞌʌʌn hatꞌee sĩi warag pꞌãar sĩsiukꞌamjöta haju.

20 Mamʌ Jesuu mag hich chadcha hich Hẽwandamau jʌr hauwia 
pʌ̈itarrkꞌa simjã bʌ̃ʌrjã hõrag jaaupiba jaaujim marag.

Hõrau hich tꞌõoju jaautarr 
(Mr. 8:31-9:1; Lc. 9:22-27)

21 Maimua jaaumamua hich Jerusalenag majujã jaaujim. Mag Jerusalén 
pabaimaawai jöoin chi pörkꞌa nʌm kꞌʌʌnau pꞌadnaan chi pörkꞌa nʌm 
kꞌʌʌnaupa Moisés hiek jawaag chi machnaan dʌ̈imua hich dau hapꞌʌʌ 

wai naawi hich tꞌõojujã jaaujim. Mamʌ mag hamau hi tꞌõowiajã deeu 
hũwaai kꞌãai tꞌãrjup nʌm hee deeu hich hiiu pꞌiidʌjujã jaaujim.

22  Mag jaaumam hũrwia, Pedroou hich happai chaaur tꞌʌ̃rnaa, — Señor, 
¿kꞌanii Hẽwandamau pʌ dʌ̈i magpibarju? Pʌ dʌ̈i chan hõrau magju kꞌaba 
nʌmgui hajim hirig.

23  Pari Pedroou hichig magbaawai, jũrr chi Jesuu hirig, — Jöpkꞌaa mʌ 
haigmua chaaug petá hajim. Meperauta pʌrʌg mag hiekꞌapi sĩebahab. 
Puan mag sim haig sĩi warag kꞌaibag hee mʌ burrpijuuta hẽkꞌa simgui 
hajim. Pua chan Hẽwandamau nem waum hig simjã kꞌaugba, sĩi 
parhoobam kꞌʌʌnjöta kꞌĩirju simgui hajim hirig.

24 Maimua hichdëupai jũrr maach tꞌumaam kꞌʌʌnagta, — Chadcha pãrau 
mʌ hiek pãach tꞌãraucha hʌk̈ꞌa nʌm kꞌai, magan mua nem waupi jaau chirʌm 
happaita waubat, “Mʌchdëuta kꞌap chirʌm mʌchdëu nem wauju” ha hiekꞌaba. 
Mʌ gaaimua chikꞌamnau pãach dau hapꞌʌʌ tꞌõoju kꞌĩirjuwia kꞌãijã magʌmjã 
higba waragta hʌk̈ꞌanaat hajim. 25 Har mʌig heegarjã mʌ gaaimua pꞌitꞌurg 
haumapꞌa nʌm kꞌʌʌn chan bʌʌ̃rjã hʌg̃tꞌar höbërbam. Magarrau har chi mua nem 
jaau chirʌm waum kꞌõchgauta hamach nemjã kꞌĩirjuba, sĩi warag mʌ gaaimuata 
dau hapꞌʌʌ hanʌm kꞌʌʌnan chadau hʌg̃tꞌarcha höbërju jaaujim. 26 Pãrau hoowai, 
¿kꞌan wajaug sĩ hajim, hãbmua mʌg durr tꞌum hichdëupai jʌã wai sĩsim, mamʌ 
mag sim meebaadee kꞌĩmie durr petam? ¿Hirua hich durr tꞌum hich dʌï harrju 
haai sĩ? Pöd harrbam. ¿Pãrau kꞌĩirjuawai hãbmua kꞌãijã hʌg̃tꞌar höbëraag 
pꞌatkꞌon pöm pꞌagju haai sĩ? Mag pꞌagwiajã pöd dubbamgui hajim. 27 Mʌgnaa 
mʌ Hayau mʌg durr hi hagkꞌam hedjã mʌchta hichdëu jua tꞌeeg deetarr dʌï hi 
chognaan angelnaanpa bëewi, mʌig heegar hamach nem waaujerrpierr haju 
ham dʌï: chi nem wajapꞌa waaujerr kꞌʌʌn dʌïjã hich hagjö maimua nem kꞌaigba 
waaujerr kꞌʌʌn dʌïjã hich hagjö. 28 Cha mʌ hiekꞌa chirʌm hiekꞌau hãaur kꞌʌʌn 
cha mʌ hiek hũr nʌm kꞌʌʌn chan mʌch chi Hemkꞌooi Hiewaa tꞌumaam kꞌʌʌn 
Pörkꞌa bëeju hedamjö haadëm hoobam haigjã meebajugui ha jaaumajim.

Jesús sĩi bʌ̃ʌmjö haaderr 
(Mr. 9:2-13; Lc. 9:28-36)

17  1 Mag hich Jesús maar dʌï hiyʌ̈ʌ simua mag maar kꞌapeen hãaur 
kꞌʌʌnag hamach daúa hich hoopiju jaautarr kꞌur seis días haadëm hee, 

cerro pöm sim gaai petajim. Mag hich mam dʌï pꞌë harrjim: Pedro, Santiago 
maimua Juan, hich Santiago heeum. 2 Mag mam wëtwi ham dakꞌĩirta Jesús 
kꞌĩir chaaupabaadëjim haajem. Hi kꞌĩir hoowai mʌg hedau hãsdawam kꞌĩirjöta 
bʌ̃ʌ tꞌʌnʌisijim haajem; maagwai hi kꞌajũa chará pꞌuumjö haadëjim haajem, 
hich bäpgau. 3 Hi magbaadëm hee hoowai warrgarm jöoin Moiseeta Elías dʌï 
hiyʌ̈ʌ dʌnʌnʌihdʌ naajim haajem, Jesús dʌï. 4 Mag hoobaawaita Pedroou 
Jesuug, — Señor, hʌü chi hagamjö nem wajaug maar mʌig nʌmgui hajim 
haajem. Pua kꞌõs hakꞌiin mua rãichdidam tꞌãrjup hëukꞌam hajim hanʌm: hãb 
pʌ hatꞌee, hãb Moisés hatꞌee maimua hãb Elías hatꞌee.

5 Mamʌ Pedro mag hiekꞌa dʌnʌm hee, jʌʌntꞌumie baug bëewi ham 
jöodʌ hatꞌaichëjim hanaabá. Magbarm hee mag chi jʌʌntꞌumie heemuata 
woun hiekjö, “Chamʌʌta mʌ Hiewaa mʌchdëu jãsehne wai chitʌmʌu, 
hõor peerdʌ haumkꞌĩir mʌchdëu jʌr hautarr. Hirua nem jaau simta 
hipierraa habat” ha hiekꞌabarm hũrjierram hanʌm.

6 Hamach chi dʌï wënʌrrarr kꞌʌʌnaucha jaauwai, hamachdëu mag 
hũrbaawaita jãpꞌierr pꞌöbaadëm hiekꞌau warag kanieu tꞌʌkꞌöokꞌanaa heeg kꞌökꞌöod 
hapꞌöbaadëjim hanaabá, kꞌĩeb jẽb gaai dagau dʌrkꞌa. 7 Magbaa Jesuu ham haig 
bëenaa ham gaai juau sĩesĩenaa, — Pꞌiidʌtkꞌabat, hoob jãpꞌierrmiet hajim hanʌm.

8  Magbaawai chadcha hamau pꞌiidʌtkꞌanaa hoowai, tagam kꞌʌʌn chukꞌu, 
hãba Jesús happaita sĩejim hanaabá.

9 Maimua deeu jerag bëejierram haajem. Mag hʌʌrbagkꞌa wëdurumua chi 
Jesuu hamag, — Mʌg pãachdëu hootarr hoob deeum kꞌʌʌnag jaaumiet. Ya mʌch 
chi Hemkꞌooi Hiewaa meewia deeu pꞌiidʌbaawain chadau jaaubat hajim haajem.

10 Magbaawaita jũrr hamach garmua hirig, — ¿Jãgwi Hẽwandam hiek 
jawaag chi machnaanau jaauwai, mag Eliata hich Hẽwandamaucha pʌ̈iju 
jaaujem na bëeju haajẽ? hajierram haajem hirig.

11 Magbaawai hich Jesuu, — Chadcha chi bëen Eliata nacha bëema hajim 
hanʌm. Pari mag hi bëeju jaautarran, mag Hẽwandamau pʌïju haajerr hõrag 
nʌpi jaaumkꞌĩirta bëeju jaaujimgui hajim hanʌm. 12 Pari Elías ya bartꞌurjim. Mag 
hi bartꞌuurwaijã hamau hi kꞌaug hauba, sĩi warag deeum kꞌʌʌnpii hawi hi dʌï 
hamachdëu hampierr hawi warag hi tꞌõopʌïjierramgui hajim hanʌm. Hamachdëu 
hi dʌï jãgtarrjö mʌch chi Hemkꞌooi Hiewaa dʌïjã hajugui hajim hanaabá. Mʌg 
chirʌmʌn mʌʌn wajap ham jua machag hãwatjugui hajim hanʌm hamag.

13 Pari Jesuu hamachig magbaawai warre kꞌaug hatꞌajierram hanaabá, warrgar 
Hẽwandam hi jaaujerr Elías kꞌaba, Juan chi hõor pör choomie higwiata mag sim.

Jesuu chaai mor heem mepeer jẽupʌ̈itarr 
(Mr. 9:14-29; Lc. 9:43-45)

14 Mag wëdurumua ya maar tagam kꞌʌʌn dʌï narr haig jër paaukꞌabaichëm 
hee, woun hãb bëewi hi kꞌĩirpꞌee pꞌõbkꞌanaa hirig chaigpamamua magchëjim:

15 — Señor, mʌ chaai wai chirʌm tꞌõtꞌõrrsö kꞌitʌm. Mʌ hap chitʌm mʌ 
chaai dau haug kꞌaugwia monaaubapʌ̈i haichëjim. Jãg kꞌitʌmʌn nem 
tꞌeegta baarjem. Kꞌar chará hooju chukꞌu haawai barbaadëmua hõt heejã 
burrjem; wa magbamʌn dö heejã sĩi dobojo haimaajemgui hajim. 16  Mua 
mʌig pʌ kꞌapeen haig haibëetarrjã hamau pödbajierramgui hajim.

17 Magbaawai Jesuu magjim, hõrag heerpanaa:
— Pãran chadcha pãach tꞌãar kꞌaibag gaaimuata Hẽwandamau jãg 

chaai monaaujujã kꞌĩirjũba nʌm. Pãrau jãg Hẽwandam jua tꞌeeg simjã 
kꞌaugbamjö nʌm, ¿hich jãgta sĩi mua hãwat chitaju haai chirʌ ́pãrau 
hoowai? ¿Kꞌan hatchata pãrau mʌ pãach dʌ̈i chitapim hig nʌma? hajim, 
hajapcha hʌ̈kꞌaag. Magnaa, Mʌ haig mag chaai haipidut hajim.

18  Magbaa chadcha chi chaai hich haig haipierrwai chi meperag 
meeurraunaa höbërpi jaaubaawai, hi hipierr höbërbaadëjim. Magbarm 
haigmua chi chaai monakꞌa hich mag sĩsijim.

19 Mag chi chaai monaautarr kꞌur maach hap paaukꞌawi marau hich Jesuug, 
— ¿Jãgwi marau pöd jãg chaai mor heem mepeer höbeerpi haubajĩ? ha jëeujim.

20 Magbaawai hich Jesuu marag magjim:
— Jãan pãachdëu mʌg chaai Hẽwandamau monaaujujã kꞌĩirjuba narr 

gaaimuaugui hajim. Pãrau Hẽwandam jua tꞌeeg sim kꞌapꞌʌnaa pãachdëu nem 
mag habarmjö hapiju kꞌĩirjunaata nem waukꞌiin, Hẽwandam hatꞌee chan 
pꞌitꞌurm nem chukꞌu haajeewai, chadcha pãachdëu jajaaukꞌampierr hich mag 
pãachdëu jaau nʌmjö hapiju. Pãar kꞌĩirjug hoojem hanaa chi pömag mostaza 
daudam har maach dau hee paba kꞌitaajemjö kꞌãijã kꞌitakꞌiin, chag durrsĩig 
kꞌãijã, “Jöpai mʌigmua mawia chum dʌnʌʌubaimá” habaawai chadcha pꞌitꞌurg 
chukꞌu mawia pãar hipierr pãachdëu jaaubarm haar dʌnʌʌuwimajugui hajim. 
[21 Magnaa hichdëupai, Jãg mepeer kꞌĩir chan sĩi hiekꞌabarmuapai höbërba 
sĩerrʌm. Jãg höbërpi hawaagan, bʌ̃ʌrjã tꞌach kꞌöba sĩi Hẽwandamagpai jëeu 
nʌʌ hawiata höbërpi jaaubaawai höbeerjemgui hajim marag.]

Pʌaba Jesuu chikꞌamnau hich tꞌõoju jaautarr 
(Mr. 9:30-32; Lc. 9:43-45)

22  Galilea durr maach hich Jesús dʌ̈i hãba wënʌrraajeewai hichdëu 
marag magjim:

— Mʌch chi Hemkꞌooi Hiewaa mʌg chirʌmʌn chi tꞌierrnaanag pʌr 
deebaawai 23  sĩi hamau mʌ tꞌõopʌ̈iju. Mamʌ mag hamau mʌ tꞌõowiajã 
kꞌãai tꞌãrjup nʌm hee deeu mʌ hiiu pꞌiidʌjugui hajim.

Maachigcha mag jaaubaawai chadcha maar hökꞌĩirjuu hapꞌöbaadëjim.

Haai hi jëeujem di paarjã pꞌagju haai narr
24 Jesuu maar hich dʌ̈i pꞌë harrwi Capernaum pꞌöbör barimajim. 

Magbaawai Haai hi jëeujem di paar pꞌatkꞌon jëeujem kꞌʌʌnau Pedro hich 
happai sim haar wëtwia hirigta, — ¿Pʌ maestroou chan Haai hi jëeujem 
di paar pꞌagju haai simta pꞌagba haajeeb? haimajierram haajem.

25 Magbaawai hirua, — Keena, mʌ maestroou pꞌagba haajeeb ha 
chirajim haajem hamag.

Maagwai ya maar maach jẽer narr di haar naajim. Maimua ya chi Pedro 
maach haar barbaimaawaijã jũrr Jesuu hirig hich hag hiekpai, — ¿Pua jãga 
kꞌĩirju chirʌ ́Simón? hajim. ¿Pua hoowai mʌg durr gaai reinaan tꞌʌnʌm kꞌʌʌnau 
chijã kꞌʌʌnagta dëbpaar jëeujẽ: hamach kꞌodnaanag wa sĩi parhoobam kꞌʌʌnag?

26  Magbaawai Pedroou hirig, — Hamach kꞌod kꞌabam kꞌʌʌnagma hajim.
Magbaata Jesuujã, — Chadcha chi kꞌodnaanau chan pꞌagba haajemgui hajim. 

Magua muajã mʌch Haai gaaimua hagjö pꞌagbaju haai chirabahab. Chi Haai 
hi jëeujem di hi dën haawai muajã pꞌagba, pãraujã pꞌagbaju haai nʌmgui hajim. 

27 Mamʌ hamag maach hëugar hiekꞌam hugua maadëujã hichiita pꞌagju haai 
nʌmgui hajim Pedroog. Maimua, Tꞌʌrrdö hee dö hʌabamí hajim. Nau nacha 
pʌch jua gaai kꞌöbaichëm pua jiir hatꞌam hö hee pꞌatkꞌon sĩeju. Mag pꞌatkꞌonau 
hʌü pua mʌ kõitjã pꞌagwi, pʌch dënjã pꞌagpʌïjugui hajim Jesuu Pedroog.

Magbaawai Pedroou chadcha hichig jaautarrjö hajim.

Chijãata hʌ̃rʌʌcha haju haai sĩ ha jaautarr 
(Mr. 9:33-37; Lc. 9:46-48)

18  1 Hich mag hiyʌ̈ʌ nʌmua marau hich Jesuug jëeu naajim, 
hichta mʌg hatag tꞌumaam kꞌʌʌn Pörkꞌabaadeewai maach mʌg 

wënʌrrʌm heem kꞌaita hʌ̃rʌʌcha sĩsiju kꞌai ha kꞌap haag. 2  Magbaawai 
Jesuu chaaidamta tꞌʌ̃rnaa maar jãrr dʌnʌʌupinaa magjim:

3 — Mʌ cha hiekꞌa chirʌm hiekꞌau pãrau pãachta hʌ̃rʌʌcha ham 
kꞌõchgau pãachdëu mag kꞌĩirju nʌm hisegnaa chaain mʌgʌmdam hagtꞌa 
serbiibamjöo habam chan, pãar pöd mʌ dʌ̈i chi pörnaan kꞌaju kꞌaba nʌm. 
4 Mag mʌchta chi Pörkꞌa chirsim hed mʌ garcha jootꞌʌimaju kꞌĩirju nʌm 
kꞌʌʌnan warag hamachta serbiibamjönaa chaain mʌgʌmdamjöta haju haai 
nʌmgui hajim, mag hamachta hʌ̃rʌʌcha hajujã kꞌĩirjuba. 5 Pãrau mʌ dënjö 
mʌg kꞌitꞌëem hãb kꞌãijã jãsenkꞌawia pãach di haig haumʌn magan pãrau 
mʌchchata kꞌĩir jãsenkꞌabarmjö habarmgui hajim, marag hiekꞌamamua.

Jãga nʌ Hẽwandamau chikꞌam kꞌaibag hee burrpiejem kꞌʌʌn dʌ̈i 
(Mr. 9:42-48; Lc. 17:1-2)

6  Mag warag hiekꞌakꞌagmamua magjim: ’Hãbmua kꞌãijã mʌ chaai mʌg 
mʌ hiek hʌ̈kꞌa kꞌërʌmta pekau hee burrpimʌn, Hẽwandam dʌ̈i hiekkꞌõr 
pöomata sĩsiju. Mag mʌ chaai hãbam gaaimua kꞌãijã warag Hẽwandam 
dʌ̈ita hiekkꞌõr paarpaju kꞌãai, hichdëupai hich hö gaai mokpör pöm jʌ̃naa 
pꞌũas hee baudʌkꞌiin hʌücha hajugui hajim. 7 Mʌg jẽb gaai hichiita hich 
jãg hõor dich kꞌapeen pekau waupiejem kꞌʌʌn paraa haju. ¡Mamʌ hëh, 
hapkꞌiitʌ, chi mag dich kꞌapeendam pekau hee burrpiejem kꞌʌʌn!

8 ’Magua, mua pãragjã mag chirʌm: Pãach juau wa pãach bʌʌ̈u kꞌãijã pekau hee 
burrpiju sim kꞌai, warag tꞌʌapnaa barbapʌït hajim. Pãach tꞌum monakꞌa hokꞌoowi 
hõtdau hich mag tꞌõojã kꞌaugba sĩerrʌm hee maju kꞌãai, hʌücha simgui hajim, sĩi 
jua bisi wa bʌ ̈kꞌãijã bisi hʌg̃tꞌar höbërju. 9 Wa pãach daúapai kꞌãijã pekau hee 
burrpiju sim kꞌai, hag dau jẽunaa warag barbapʌït hajim. Dau numwe wajapꞌa 
simta kꞌĩmie durr maju kꞌãai, hʌücha simgui hajim, dau hãbpaim dʌïpai hʌg̃tꞌar 
höbërju. Wajapcharan magʌm pekau waumaaugau, dau chukꞌumjö hoobamjönaa 
magʌm nem kꞌaigbam wawaagjã jua chukꞌumjö habat hajim, bʌʌ̃rjã wauba. 
Magju kꞌãai Hẽwandam dau na pãach morta sʌrkꞌabat ha jaaumajim marag.

Oveja hokꞌootarr nem hĩgkꞌaa 
(Lc. 15:3-7)

10 Mag jajawagmamua hĩchab, ’Mʌg daumeraa kꞌitꞌëem kꞌʌʌn hoob hãb 
kꞌãijã hisegmiet hajim. Ham tꞌʌa mʌ Haai haar tꞌʌnʌm kꞌʌʌnaun hamag 
dau par kꞌaba tꞌʌnʌmgui hajim.

[11 ’Mʌch chi Hemkꞌooi Hiewaan chadcha hõor hamach kꞌaibag gaaimua 
hokꞌoo kꞌitꞌëem kꞌʌʌn peerdʌ hawaanta bëejim ha jaaujim.] 12  Magnaa, 
Mua pãrag jëeu hookꞌimgui hajim, jãga sim kꞌai pãrag: Woun hãbmua 
cien ovejas wai sim. Mag kꞌapan tꞌʌnʌm heem hãb hokꞌoobaadee, ¿hirua 
tagam kꞌʌʌn hãbam haig pꞌëpʌawia mag chi hokꞌoo kꞌërʌmta jʌraan 
mabaju kꞌai? hajim. 13 Mag jʌr nʌrrʌʌ hawi baau hatꞌakꞌiin, mag hãbpai 
hokꞌootarr baau hatꞌam paarta hʌ̃rcha hi honee hajugui hajim, tagam 
kꞌʌʌn kꞌapan hokꞌooba narr paar honee haju kꞌãaijã. 14 Hich jãg hãbmuajã 
hich nemchaain hokꞌoopimapꞌa haajemjö, hĩchab mʌ Haai hʌg̃tꞌar simuajã 
mʌg mʌ hiek hʌ̈kꞌa durrum kꞌʌʌn chan hãbjã hokꞌoopimapꞌa simgui hajim.

Jãga dich kꞌapeen perdonaaju haai nʌ ha jaautarr 
(Lc. 17:3)

15 Mag nem kꞌĩir pogkꞌe jajawagmamua, ’Pãrag kꞌap hamkꞌĩir jaaukꞌimgui 
hajim Jesuu. Pãachjö mʌ hiek hʌk̈ꞌa simua pãach hee hiwiir hãbam dʌï kꞌãijã 
kꞌaigba habaawai hi dʌï hiyʌʌ̈mamua wajapꞌa hirig jaaubat hajim, jãga sĩ mag 
kꞌaigba haawai. Pãachdëu mag hiekꞌabaawai hʌü hũrwia hʌk̈ꞌamʌn magan 
pãrau pãach kꞌapeer mʌ hatꞌee gan hatꞌam hajim. 16 Mamʌ par pãachdëu 
hiekꞌa nʌmjã hũrbamʌn magan pãach daumaai hõor numí kꞌãijã tꞌʌr̃kꞌa hatꞌat, 
maagwai hiekꞌamamjã hõor numí wa tꞌãrjup nʌm dakꞌĩirta mag hiekꞌamamkꞌĩir. 
17 Mag numí wa tꞌãrjup nʌm dakꞌĩir hiekꞌamamta bʌʌ̃rjã hasekasbamʌn magan 
warre tꞌum chi hʌk̈ꞌa nʌm kꞌʌʌn jʌg̃daarta hiekꞌaju haai nʌmgui hajim. Mag 
tꞌumaam kꞌʌʌn dakꞌĩir hiekꞌabarmjã hasekasba habaawain chadau, Hẽwandam 
hiek hʌk̈ꞌaba haajemjö wa Romaam gobierno dën dëbpaar jëeujem kꞌʌʌn chi 
kꞌaigbam kꞌʌʌn dʌí̈mjö habat hajim ham dʌï, tag pãach dʌï kꞌapeerkꞌapiba.

18 ’Mag mʌig heegar haawai hamach jʌg̃ tꞌeeg gaaimua pãachdëu nem jaau 
nʌm hũrba haawai mag pãach dʌï kꞌapeerkꞌapiba habarmjã hich Hẽwandamau 
hĩchab pãar higar sĩeju. Maimua deeu hich kꞌaibag hisegwi hũwaai pãach hee 
pãach kꞌapeerkꞌapi haauwaijã hĩchab Hẽwandamau pãar higar sĩejugui hajim.

19 Mag hiekꞌamamua, ’Mua pãrag mag chirʌmgui hajim: Mʌig heegar hõor 
numí hamachdëu nem hig nʌm mʌrʌg jëwaag hãba hibëpwia jëeumʌn, mʌ Haai 
hʌg̃tꞌar chirʌmua hamag deeb kꞌaba deeju. 20 Mag jëwaagta numí wa tꞌãrjup kꞌãijã 
hãba biirdʌnaa mʌrʌg jëeu nʌmʌn mʌʌn maig chirʌmgui hajim, ham jãrr.

21 Magbaawai Pedroou Jesuug, — Señor, magan mʌchjö pʌ hiek hʌ̈kꞌa 
nʌm kꞌʌʌnau hãbmua kꞌãijã mʌ dʌ̈i kꞌaigba haawai, ¿biek kꞌarr mua 
perdonaajuma? ha jëeujim. ¿Siete veces?

22  Magbaa Jesuu hirig, — Mag siete vecespai kꞌabam. Muan pʌrʌgan, 
setenta veces sieteta perdonaaju haai sim ha chirʌm hajim. Hajapcharan 
dich dʌ̈i kꞌaigba habarmpierrma.

Woun hãbmua hich kꞌapeer perdonaaba harr hag nem hĩgkꞌaa
23  Maimua hich Jesuupai magjim:

— Mua mag pãraujã pãach kꞌapeen perdonaaju haai nʌm ha chirʌmʌn, 
Hẽwandamaujã maach perdonaabam haba haajeewaita mag jaau chirʌm hajim. 
Hẽwandaman rey hãb sĩerrau hich chognaan hich garcharam kꞌʌʌn wajapꞌa 
pꞌidkꞌa nʌm kꞌap haag hãhãbdö tꞌʌr̃kꞌanaa kꞌap jëeu hoomatarrjöta sĩerrʌmgui 
hajim. 24 Ya chi reíu tꞌʌr̃kꞌʌʌibaadëm hee hi haig haibëejierram haajem, hãb hirig 
pꞌatkꞌon pöm diez mil talentos paar sĩerr. 25 Mag dëbpaar pöm sim pöd hichig 
pꞌag hauba habaawai chi reíu mag woun hichig dëbpaar paar sĩerrta warag 
hich hʌʌi dʌï hich chaain maimua hich nem wai sĩerrpa tꞌum përpʌïpi jaaujim 
hanaabá, jũrr deeum chogkꞌamkꞌĩir, magbarmua chi dëbpaar pꞌag höbërmkꞌĩir. 
26 Magbaawai chi chogau chi rey bʌk̈ꞌʌrr pꞌõbkꞌanaa chaigpa jöchkꞌërʌmua, 

“Señor, hidëu hoo hatꞌá. Mua hökꞌar pꞌagmamua pʌ dëbpaar tꞌum höbeerpʌïbajupa” 
haajeejim hanaabá. 27 Pari mag hichig chaigpa jöchkꞌërʌm hoobaawai, chi reíu 
hi dau haug kꞌaugwi, mag dëbpaar pöm sĩerrjã tag hichig pꞌagpiba, sĩi warag kꞌĩir 
hokꞌoopi jaaunaa, pꞌãarju harrjã pꞌãarba, sĩi hʌü mapijim haajem.

28 ’Pari mag hich pʌïbapäaiwai, maigmua higbaadeeu, deeum hagjö chi rey 
chogkꞌa sim dʌï tꞌẽujim haajem. Magua jũrr hichig cien denarios paraa sĩerr 
haawai, pʌrnaa hö tꞌatꞌaikꞌamuata, “Jöpkꞌaa pʌchdëu mʌrʌg paar sim pꞌagbá” 
hajim hanaabá hirig. 29 Pari magbaawai hichdëu reíg hatarrjö warmuajã hi 
bʌk̈ꞌʌrr pꞌõbkꞌanaa chaigpa kꞌitʌmua, “Pua kꞌõs hakꞌiin, hidëu hoo hatꞌá hakꞌam; 
hökꞌar pꞌagmamua mua pʌ dëbpaardam tꞌum pꞌagpʌïbajupa” haajeejim hanʌm. 
30 Pari chi dëbpaar jëeu sĩerr garmua mag kꞌõchkꞌaba, sĩi warag hich kꞌapeer dau 
haugjã kꞌaugba cárcel deg pʌïwia, hãbmiecharam centaaudam pꞌagbam haigjã 
höbeerpiba jaaujim hanaabá. 31 Mag hirua hich kꞌapeer dʌï magtarr hoowi, warm 
kꞌʌʌn hagjö chi rey chogkꞌa tꞌʌnarr kꞌʌʌnau hoowai, ham gaai masi hajim haajem. 
Mag gaai masi nʌm hiekꞌau chi reígcha magtarr tꞌumaa wajapꞌa hũrpipʌïjierram 
hanaabá. 32 Mag hichig jaaubaa chi reíu tꞌʌr̃pʌïwia hirig magjim hanʌm: “Wounta 
chadcha kꞌaigba chitʌmá” hajim hanʌm. “Maachig dau hapꞌʌʌ chaigpabaadeewai, 
mua pʌ perdonaawi chi dëbpaarjã tag mʌchig pꞌagpiba hich jãg kꞌĩir hokꞌoopijim. 
33 Magtarr haawai puajã hagjö pʌch kꞌapeer dau haug kꞌaugwi hi perdonaaju haai 
sĩejimgui” hajim hanʌm. “Pari pua bʌʌ̃rjã hi dʌï magbajimgui” hajim hanʌm. 
34 Mag, warag chi rey meeukꞌabaadëwi mag dëbpaar sĩi kꞌĩir hokꞌoopiju hatarrta 
deeu heeupemjö tꞌumaa pꞌagpi jaaujim hanaabá.

35 Mag nem hĩgkꞌaadam jaauwi deeu hich Jesuupai magjim: ’Mʌ cha 
hiekꞌa chirʌm hiekꞌau pãrauta pãach kꞌapeendam chadcha perdonaawi 
tag magʌm hiekjã higba hich mag kꞌĩir hokꞌoobam chan, mʌ Haai hʌg̃tꞌar 
chirʌmuajã hich hagjö pãar perdonaabamgui hajim.

Jesuu hʌʌi pʌapiba jaautarr 
(Mr. 10:1-12; Lc. 16:18)

19  1 Mag marag nem jaau sĩi hawi, Galileamua mawia jũrr Judea 
sĩeimajim, Jordán higaau tꞌoogar dʌrba hedau höbeerjem bi gar. 

2  Mag hi petamjã hõrau kꞌaugpʌ̈itarr haawai hõor pöoma hi hẽudee wëtjim. 
Mag hõor pöm tꞌʌnʌm hee haaunaan kꞌapan tꞌʌnarr haawai magʌm 
kꞌʌʌnpa monaaupʌ̈i maajeejim. 3 Mag nʌm hee fariseonaan heem kꞌʌʌn 
hich Jesús haigcha bëewi juau hogtꞌom hirig, — ¿Pua hoowai sĩi nem bʌ̃ʌr 
habarm gaaimua maadëu dich hʌʌi pʌaju haai nʌ? haichëjierram.

4 Magbaawai Jesuu hamag magjim:
— Hẽwandam hiek pꞌã sim gaai tꞌʌ̃ʌrwai, ¿pãrau hooba haajẽ, warrcha chi 

hompaatarr Jöoiraujã hemkꞌooi hʌʌi dʌïta hompaajim ha sim? 5 Magtarr 
haawaita hemkꞌooi hich hʌʌi dʌï pabaadëmʌn hich dënnaan kꞌa hogdʌajem, 
ya hich hʌʌi dʌïta hãba nʌrraag. Ya magbarm haigmua warran hagdaujö 
hamach happai naajerrta, hõor hãbpaimjö hich mag nʌisiejemgui hajim. 6 Mag 
nʌisim chan ya tag hamach hãhãbdö nʌrrjëe haba, hõor hãbpaimjö nʌisijugui 
hajim. Mag warrgarwejã hich Hẽwandamauta mag papitarr haawai pöd hiwiir 
hãbmuajã hi hichaaur hawi dich hõor pʌaju kꞌaba nʌmgui hajim hamag.

7 Magbaawai jũrr hamach garmua hirig, — Pari pua mag simta, ¿kꞌan 
jãgwi Moiseeu jaauwai dich hʌʌi pʌagpaawai hẽsap gaai “Mua ya pʌ pʌa 
chirʌm” ha pꞌãnaa hirig deeju haai sim ha simma? hajierram hirig.

8 Magbaawaita Jesuu hamag, — Pari jã, nem jaauwaijã pãach jʌg̃ tꞌeeg sĩerrjëem 
gaaimua kꞌabahab hajim. Moiseeun chadcha hʌdʌraa hʌʌin pʌapiejeejim, pari 
warrcha hich Jöoirau hompaawai chan mag pʌamkꞌĩir kꞌabata hompaajimgui 
hajim. 9 Pãadë mʌ hiek hũrbat: Hʌʌi bʌʌ̃rjã deeum dʌï pʌrpʌr kꞌaba simta sĩi pʌam 
kꞌõchgaupai pʌawia deeum hʌʌi hau simʌn maan pekauta wau simgui hajim. 
[Mag hich hap sim hawi chikꞌamnau pʌatarr hʌʌita hau sim wounjã pekauta wau 
sim, hagtꞌa chikꞌam hʌʌikꞌa simta hau sĩewai hajim jũrr hamag.]

10 Magbaawaita maach heem kꞌʌʌnaupai hãaur kꞌʌʌnau jũrr, — Maach 
hemkꞌooin dich hʌʌi dʌ̈i magta haju haai nʌm kꞌai, magan warag hʌʌi 
haubajuuta simgui hajierram.

11 Magbaa jũrr hich Jesuu marag, — Tꞌumaam kꞌʌʌnau chan cha mua 
jaau chirʌm hiek pöd kꞌaugbam; hãba hich Hẽwandamau kꞌaugpi sim 
kꞌʌʌnaupaita kꞌap hajugui hajim. 12  Maimua, Pãrag jaaukꞌimgui hajim, 
jãgwi mag tꞌumaam kꞌʌʌn pöd hʌʌi hauju kꞌaba nʌ. Hãaur kꞌʌʌn bi heeweta 
mag hʌʌin hawaag kꞌaba tꞌaaba nʌmgui hajim. Pogkꞌa ya chi jöoin pawiajã 
pꞌãrr japʌ̈i nʌm, kꞌapes hapimaaugau. Maagwai pogkꞌa mag pꞌãrr jaba 
nʌmta, pari hamachdëupai Hẽwandamau nem jaau sim wajapcha wawaag 
hawi, bʌ̃ʌrjã kꞌapes haba hich mag tꞌʌnʌmgui hajim, hʌʌinjã kꞌĩirjuba.

Mag jaauwi hãbmiecha paawai hichdëupai magjim: ’Dichdëu hoowai 
hʌʌijã chukꞌu chitaju hʌü pödjöjöo sim kꞌai, magan hich magta nʌrraju 
haai simgui hajim, hʌʌi chukꞌu.

Jesuu chaain kõit Hẽwandamag jëeutarr 
(Mr. 10:13-16; Lc. 18:15-17)

13  Mag nʌm hee, jũrram kꞌʌʌnau Jesús haig chaain haibëe 
tꞌʌnaajim, ham gaai pʌrnaa Hẽwandamag ham kõit jëeumkꞌĩir. 
Pari mag jũrram kꞌʌʌnau chaain haibëbëekꞌam hoowi chi haibëe 
nʌm kꞌʌʌnagta maachdëuta meeukꞌa naajim, tag haibëepimaaugau.

14 Mamʌ mag marau hiekꞌa nʌm hũrbaawai Jesuu jũrr maachigta, — Hidëu 
mʌ haig chaain haibëepibat. ¿Kꞌantꞌee pãrau ham bëepimapꞌa nʌ? hajim. 

Chi jöoin hawiajã, chamʌ kꞌʌʌn chaainjö mʌ hiek hʌ̈kꞌakꞌarrsö hʌ̈kꞌa nʌm 
kꞌʌʌnta mʌg jẽb gaaijã hʌü wënʌrrawi hʌg̃tꞌarjã honee wënʌrrabajup hajim. 

15 Magnaa warag ham pör hʌ̃r jua hausĩunaa, Hẽwandamag ham kõit 
jëeuwi, warag haigmua chawag maar pꞌë harrjim.

Hẽwan pꞌatkꞌon paraam Jesús dʌ̈i hiyʌ̈ʌ hatꞌurtarr 
(Mr. 10:17-31; Lc. 18:18-30)

16  Biek hãb woun hãb hẽwan sĩerrau Jesús haig bëewi hi dʌ̈i 
hiyʌ̈ʌmamua, — Maestro, ¿kꞌan nem wajapꞌamta mua wauju haai chirʌ ́
hʌg̃tꞌar höbëraag? Mʌrʌg jaaubá hajim.

17 Magbaawai Jesuu hirig, — ¿Kꞌantꞌee mag nem wajapꞌamta wawaag pua 
mʌrʌg jëeu chirʌ?́ Nem wajapꞌamʌn hãba hãbpaita sim; ma Hẽwandamau. 
Mamʌ pʌ chadcha hʌg̃tꞌar höbërm kꞌõs chirʌm kꞌai, Hẽwandamau hich 
hiek pꞌãnaa Moiseeg deetarr gaai jaau sim hipierraa habá hajim hirig.

18  Magbaa, — Pari hag gaai jaau sim heem, ¿chijãg higwiata pua mag 
jaau sĩ? hajim, chi hẽwan mag hi dʌ̈i hiyʌ̈ʌ haan berrau.

Magbaa Jesuu hirig magjim:
— Hoob hõor tꞌõo chitam; hoob pʌch hõor kꞌabam dʌ̈ijã kꞌapes ha 

chitam; nem jĩgkꞌam; sëukꞌajã chikꞌam hëugar nem jaau chitam; 19 pʌch 
haaijã daupiinaa pʌch hãdjã daupii habá, maimua pʌch kꞌapeenjã wir 
haig pʌchdëu pʌch kꞌõsi simjö daupii habá hajim hich Jesús garmua.

20 Magbaawai chi hẽwanau, — Mua magʌm tꞌum hʌʌrkꞌa chitabahab. 
¿Kꞌani mua wauju hagtꞌa waaur chirʌ?́ hajim.

21 Magbaawai deeu hich Jesuupai hirig, — Pʌ chadchata wajapcha 
ham kꞌõsi chirʌm kꞌai, pʌch nem përkꞌʌʌipʌ̈inaa chi pꞌatkꞌon hapꞌʌʌm 
kꞌʌʌndamag jigbapʌ̈i hajim. Mag kꞌaita hʌg̃tꞌar pawiajã pʌ hich mag nem 
wajapꞌam paraa chitaju. Mag përkꞌʌʌipʌ̈inaa jigpʌ̈iwi, mʌ dʌ̈i marrau hajim.

22  Pari hich mag woundam chadcha pꞌatkꞌon paraam harr haawai Jesuu 
hichig magbarm hũrwia warre hökꞌĩirjuu petajim. 23  Mag woundam 
hökꞌĩirjuu petam hoobaawai jũrr maragta hich Jesuu, — Pꞌatkꞌon 
paraam kꞌʌʌnta Hẽwandam chi Pörkꞌa sim haar höbëraagan chadchata 
tꞌetꞌe simgui hajim. 24 Pꞌatkꞌonpanta hʌg̃tꞌar Hẽwandam chi Pörkꞌa sim 
haar höbërju kꞌãyau, camello pöm jãg maach wounaan kꞌãaijã hʌ̃rpai 
sĩerrʌmta pꞌitꞌurg chukꞌu nobeeu kach hee tꞌoogar höbër dichjugui hajim.

25 Mag hi hiekꞌabapʌ̈im hũrwia chadcha jʌg̃derraa nʌmua maach hi 
dʌ̈i wënʌrraajerr kꞌʌʌn heem hãaur kꞌʌʌnau, — Mag kꞌai, magan ¿kꞌaita 
peerdʌagáwa? hanaajim.

26 Pari magbaa hich Jesuu marag hoonaa, — Hõragan chadcha pꞌitꞌurgma 
mag hũurwai. Mamʌ Hẽwandamag chan bʌ̃ʌrjã pꞌitꞌurg chukꞌu simgui hajim.

27 Jesuu magbaawai mag chi hẽwan pꞌatkꞌon paraam dʌï hiyʌʌ̈ narr kꞌĩirjuwia, 
— Maraun chad pʌ dʌï wënʌrram kꞌõchgau maach nemdam wai narrjã kꞌĩirjuba, 

sĩi tꞌumaa pꞌëpʌawi pʌ dʌï hogdʌba wënʌrrabma. Mʌg pʌch dʌï hogdʌba 

wënʌrrʌm jũrr ¿kꞌandamta marau hau durrajuma mʌg hatag paawaijã? hajim 
Pedroou.

28  Magbaawai Jesuu magjim:
— Cha mʌ hiekꞌa chirʌm hiekꞌau mʌg durr jöoi hedaujã dʌï tꞌum chi hiiurig 

pawia mʌch chi Hemkꞌooi Hiewaa hõor Pörkꞌaag kꞌu juupjem wajappꞌa kꞌitʌm 
gaai hoo chirsim hed, pãar mʌg mʌ hogdʌba mʌ dʌï wënʌrraajem kꞌʌʌnta mʌ 
jup chirʌm bigaau pörkꞌau doce nʌm gaai hohood hajugui hajim. Pãachdëuta 
mʌ dʌï pãach hipaarmua jöoi Jacob kꞌararr chaain doce narr kꞌʌʌn hag chaain 
hewagam kꞌʌʌnagjã kꞌap jajaau haju, jãgaju Hẽwandamau ham dʌï. 29 Maimua 
har tꞌum chi mʌ gaaimua wa mʌ hiek jaaum kꞌõchgau kꞌãijã hamach di, 
hamach naamkꞌʌʌn, hamach heeugpeen, hamach haai, hamach hãd, hamach 
chaain wa sĩi hamach jẽb kꞌãijã kꞌaugba pʌa nʌm kꞌʌʌnagjã hamach nem 
hokꞌootarr kꞌãyaujã hʌr̃ hag hatcha deewi mʌch dʌïta hich mag wënʌrramkꞌĩir 
mʌch haarcha pꞌë haujugui hajim. 30 Pari mag hed hãaur kꞌʌʌn har mʌig 
heegar haawai hamachta chikꞌam kꞌãaijã hʌr̃ʌʌcha nʌm haajerr kꞌʌʌnta hʌg̃tꞌar 
Hẽwandam haar paaukꞌaimaawaijã jũrr serbiibacha haajerrjöo nʌisijugui hajim. 
Maimua jũrr har mʌ gaaimua chikꞌamnau serbiibag pꞌeejerr kꞌʌʌnta jũrr warm 
kꞌʌʌn kꞌãaijã hʌr̃cha nʌisijugui ha hiekꞌamajim hich Jesuu, marag hũrmkꞌĩir.

Woun hãbmua piyonnaan jẽertarr hag nem hĩgkꞌaa

20  1 ’Mʌg hatag mʌch hiek hʌk̈ꞌa durrum kꞌʌʌnag hamach pꞌitꞌur hatarr 
jũrr mua nem deeju hedan, woun hãb uvadö papau hich piyonnaanag 

nemjõ pꞌierrtarr jũrr pꞌagtarrjöta hajugui hajim. Mag wounau nacha piyón jẽraag 
hedpꞌerre hõor jʌraan majim haajem. 2 Mag mawi, chi nacha hooimatarr kꞌʌʌn 
dʌï hiekꞌaawai, kꞌãai hãb pꞌidkꞌabarm paar pꞌaagjemjö denario hãb pꞌagju hajim 
haajem. Mag hiekꞌawi pꞌidkꞌamkꞌĩir pʌïjim haajem. 3 Maimua ya hedau hʌg̃tꞌarraa 
las nuevejö haadëm hee, deeu hõor jʌraan mawia kaaijã hee sĩi hõor pꞌidagjã 
chukꞌu par nʌm hooimajim haajem. 4 Magbaa makꞌʌʌnagjã, “Pãarjã hĩchab mʌ 
pꞌidag hee pꞌidkꞌabamit; mua pãrag pãach pꞌidkꞌabarmpierr pꞌagjugui” hajim 
hanʌm. Magbaa makꞌʌʌnjã hĩchab pꞌidkꞌaan wëtjim haajem. 5 Maimua hedausĩe 
haadee, hich chi morkꞌʌ jöoiraupai deeu hũwaai hõor jʌraan mawi, kꞌeeuragjã 
las tresjönaa deeu hichpai majim haajem. Maimua makꞌʌʌn dʌïjã hiekꞌawi hich 
hagjö pꞌidkꞌaan pʌïjim haajem. 6 Maimua ya kꞌeeuraacha las cincojö haadëm 
hee, deeu hũwaai nacha hichdëu hõor hooimatarr haar majim haajem. Maimua 
hooimaawai sĩi hõor pꞌidagjã chukkꞌu haig naajim haajem. Magbaawai hamag, 

“¿Kꞌani jãg kꞌëumaamta jãg sĩi pꞌidkꞌajã pꞌidkꞌaba, parta kꞌëudʌtkꞌamaama?” hajim 
hanʌm. 7 Magbaa hamachdëu, “Marag ni hãbmuajã pꞌidag jaauba haawaita mʌg 
maar par naabahab” hajierram hanʌm. Magbaa jöoirau makꞌʌʌnagjã, “Magan 
mʌ nemjĩir hee uva pꞌierrbamit” hajim hanʌm, “kꞌëu nʌm hora.”

8 ’Maimua ya hedau kꞌëubaadee chi uva papau hich chog mag hõor pꞌidag 
hee wai jẽer sĩerragta jũrr, “Jãimua pꞌidkꞌa narr kꞌʌʌn tꞌʌr̃kꞌa haunaa hamag 
pꞌagkꞌabá hajim hanʌm. Hẽudeecha dubtarr kꞌʌʌnagta nacha pꞌagnaa maimua 

nacha dubtarr kꞌʌʌnagta jũrr hẽudeecha pꞌagbá” hajim hanʌm. 9 Mag, chadcha 
hẽudeecha kꞌeeuraa las cincojö dubtarr kꞌʌʌnta nacha tꞌʌr̃kꞌa hauwi kꞌãai 
hãb pꞌidkꞌa kꞌëutarr kꞌʌʌnagamjö denario hãhãbdö pꞌagkꞌamajim hanaabá, 
hagdaujö. 10 Maimuata jũrr nacha dubtarr kꞌʌʌn tꞌʌr̃kꞌa haujim haajem. Ya 
mag hamach tꞌʌr̃kꞌʌʌibaadee, warm kꞌʌʌnag mag denario hãb deematarr 
haawai, hamaun jũrr hamachigta hʌr̃ pꞌagjupii naajima, hamachta hedpꞌerre 
dubtarr haawai. Pari magba hamagjã hẽudeecha dubtarr kꞌʌʌnag pꞌagtarrjöpai 
pꞌagkꞌajim hanaabá. 11 Mamʌ hamachig magpai pꞌagbaawai kꞌĩujã hãwatba, 
chi morkꞌʌʌgchata jũrr hãbmua, 12 “Jãkꞌʌʌn ya maar höbëraagpam heeta 
bardʌtkꞌachëtarr haawai hora hãbpaita pꞌidkꞌajierram. Magtarrta maar hed 
durr pöm pꞌidkꞌa kꞌëuwi hed pechagjã jemer kꞌëudʌtkꞌamaam kꞌʌʌn dʌï hãbata 
pua hamag pꞌagbarbma, jũrr hamag herraapai pꞌagju haai simta” hajim hanʌm 
hirig. 13 Pari magbaawai chi pꞌidag kꞌʌ jöoirau jũrr ham heem hãbakꞌaíg, “Kakë 
pari warr maach hiekꞌaawaijã, ¿denario hãbpaita pʌrʌg pꞌagju habajĩ, pʌ 
pꞌidkꞌabarm paar? Magtarr haawai mua pʌ kꞌũgurba chirʌm perá” hajim 
hanʌm. 14 “Pʌch pꞌatkꞌondam hauwia petá” hajim hanʌm. “Pari mua hichiita 
kꞌeeuraacha dubtarragjã pʌrʌg pꞌagtarrjö pꞌagam kꞌõsi chirʌmgui” hajim 
hanʌm. 15 “Mʌch pꞌatkꞌon haawai mʌchdëu pꞌagam haig pꞌagju haai chirʌmgui” 
hajim hanʌm, “pöm pꞌidkꞌaba harr kꞌʌʌnag hawiajã. ¿Wa sĩita pua mʌrʌg hõor 
dʌï hö wajapꞌa hapimapꞌata chirʌẃa?” hajim hanʌm chi pꞌidag kꞌʌ jöoirau.

16 Mag nem hĩgkꞌaadam jaauwi hich Jesuupai, ’Hich jãgta hajugui hajim 
hĩchab mʌg hatagjã. Hẽudeecha pꞌidag hee dubtarr kꞌʌʌnagta nacha 
dubtarr kꞌʌʌnag pꞌagtarrjö, hẽudeecha mʌch hiek hʌ̈kꞌatarr kꞌʌʌnagjã nacha 
hʌ̈kꞌatarr kꞌʌʌnagamjö hagdaujö nem deemaju. Maiguin Hẽwandam hatꞌee 
pöm nem wauba harr kꞌʌʌnagjã warm kꞌʌʌnagamjö pꞌagmajugui hajim.

Hõrau hich tꞌõoju Jesuu jaautarr 
(Mr. 10:32-34; Lc. 18:31-34)

17 Maimua mag Jerusalenag mam harr haawai ya kꞌʌd hee paaukꞌabaadee, 
hich Jesuu maar maach hap tꞌʌ̃rkꞌa hauwi marag jaaumamua magjim:

18 — Pãrau hoo nʌmgui hajim, maach Jerusalenag wëtum. Mamʌ nau maach 
barbaimaawai mʌch chi Hemkꞌooi Hiewaa mʌg chirʌmʌn tꞌetꞌemnaanag mʌ pʌr 
deeju. Magbaawai makꞌʌʌnau mʌ tꞌõopi jaauwi 19 jũrr maach meeun kꞌabam kꞌʌʌn 
jua hee mʌ tꞌʌsĩepʌïjugui hajim. Magbaawai makꞌʌʌnau mʌ wau hiekꞌanaa mʌ 
gaai mas waunaa pakuls gaai mʌ meerpꞌëpʌïjugui hajim. Pari hamau mag mʌ wau 
tꞌõowiajã kꞌãai tꞌãrjup nʌm hee deeu mʌ hiiu pꞌiidʌju ha jaaumajim maachigcha.

Jöoi Zebedeo hũanau hich chaain hatꞌee kꞌãidu jëeutarr 
(Mr. 10:35-45)

20 Maimua hi hiekꞌa höbaadëm hee, jöoi Zebedeo hũan hich chaain 
dʌ̈i bëewi nem hinag jëwaagpamjö Jesús kꞌĩirpꞌee pꞌõbkꞌa tꞌʌnaaichëjim. 
21 Magbaawai Jesuu hirig, — ¿Kꞌandamta hig hʌ? hajim.

Magbaa hich hũanau, — Señor, magan ya pʌchta tꞌumaam kꞌʌʌn 
Pörkꞌabaadeewai mʌ chaain mʌkꞌʌʌn numiita pʌch bigaau juppibá hajim, 
pʌch dʌ̈i hiek tꞌeeg hamkꞌĩir: hãb pʌch juachaar gar, maagwai hãb pʌch 
juawë gar, Santiago Juan dʌ̈i higwi.

22  Magbaawai Jesuu warre chi chaainagta, — Pãrau chan pãachdëu jëeu 
nʌmjã kꞌaugbata nʌmgui hajim. ¿Pãrau kꞌĩirjuawai mag pãachta warm 
kꞌʌʌn kꞌãai hʌ̃rpai haag chikꞌamnau pãach dau haug wau nʌmjã mʌ 
dënjö hãwatju haai nʌ? hajim hamag.

Magbaawai hamachdëu, — Hëera, marau hãwatbajup hajierram.
23 Magbaa deeu Jesuu hichdëupai hamag, — Chadcha pãrau hõrau 

pãach dau hapꞌʌʌ wau nʌm hãwatma hajim. Pari mag mʌch juachaar gar 
wa juawë gar kꞌãijã mʌch dʌ̈i hãba juppiju chan mua pöd jaauju kꞌaba 
chirʌmgui hajim, ya jãig paawain mʌ Hayauta hichdëu kꞌap jaauju haawai.

24 Maach tagam kꞌʌʌn hagjö hich Jesús dʌ̈i hogdʌba wënʌrraajerr 
kꞌʌʌnau hũurwai, mag warm kꞌʌʌnau hi bigaau jupimaag kꞌãidu jëeu nʌm 
hũrbaawai, chadcha ham dʌ̈i maar tꞌãar hee kꞌaba naajim. 25 Pari magbaa 
deeu hũwaai maach happai kꞌĩet tꞌʌ̃rkꞌanaa marag magjim, hich Jesuu:

— Pãrau kꞌapꞌʌ nʌm, mʌig heegar har hamachta chi pörkꞌa nʌm kꞌʌʌnan 
hamachta chi pörnaan haawai hiek tꞌeeg nʌm hawi hamach kꞌãai jua heegpaim 
kꞌʌʌn dʌï hatꞌuu haajerram. 26 Pari jũrr pãrau ham dënjö magju kꞌaba nʌmgui 
hajim pãach heepai. Magju kꞌãai hãbmua kꞌãijã pãach heepai hichta tꞌumaam 
kꞌʌʌn kꞌãaijã hʌr̃ʌʌ ham kꞌõsi sim kꞌai, magan jũrr hich garmuata hich kꞌapeenau 
nem mag habaawaijã ham hipierr nʌnʌʌu haju haai simgui hajim. 27 Maagwai 
har hichta hʌg̃tꞌar pawiajã Hẽwandamau hich garcha juppi hahau hapim kꞌõsi 
sim kꞌai, magan hichta sĩi parhoobam kꞌʌʌn chogkꞌaju haai sim hajim. 28 Mʌ pãar 
kꞌãai Hemkꞌooi Hiewaakꞌa chirʌmjã mag sĩi mʌch garmua chikꞌam chogaagjã 
bëebajim. Mʌ bëetarran sĩi chikꞌamnag mʌch chogamkꞌĩirta bëejimgui hajim, 
mag chitʌmua chikꞌam jua machgau tꞌõowi mag tꞌõobarm gaaimua hõor pöm sĩi 
hamach pekau hee preso sĩsidʌmjö nʌm kꞌʌʌn höbeerkꞌapäain.

Hõor numí dau kꞌĩsu kꞌitꞌëem Jesuu monaautarr 
(Mr. 10:46-52; Lc. 18:35-43)

29 Mag wëtumua Jericó pꞌöbör hee naaimawi, deeu hërëu pꞌöbaadeeu, hõor 
pöoma Jesús hẽudee wëtjim. 30 Mag hõor pöm wëtum kꞌʌd bigaau dau kꞌĩsu 
kꞌitꞌëem numí hohoodö durrajim. Mag durrumua Jesús dichmam kꞌaug hatꞌaawai 
hähäakꞌamua, — Señor, pʌʌta rey David kꞌararr hag chaain hewagam kꞌʌʌn 
Hiewaau marau nʌ narr. Maar hapdurrum maar dau haug kꞌaugbahur hanaajim.

31 Mamʌ mag ham hähäakꞌam hũrwia haig dich wëtum kꞌʌʌnau hamag 
meeurrarrau haajeejim, kꞌĩupamkꞌĩir. Pari magʌmjã waragta Jesuug 
huhuukꞌamua, — Señor, jöoi David kꞌararr Hiewaa, maar hapdurrum 
maar dau haug kꞌaugbahur haajeejim.

32  Magbaawai Jesuu dʌnʌisiwi mag chi dau kꞌaugba kꞌitꞌëe harr kꞌʌʌn 
tꞌʌ̃rkꞌanaa, — ¿Kꞌani pãrau mʌrʌg pãach dʌ̈i hapim kꞌõsi nʌ? hajim hamag.

33  Magbaawai hamachdëu, — Señor, maraun pʌrʌg maach dauta daujã 
wajaug paapim kꞌõsi nʌmgui hajierram hirig.

34 Magbaa chadcha Jesuu ham dau haug kꞌaugwi, ham dauhëu haaitꞌʌ 
haaitꞌʌ habaawai, warre daujã wajaug sĩi bi heewe hich magta tꞌaabatarrjö 
nʌisijim. Mag hamach dau monaaubapäaiwai warag hi dʌ̈i hërëubaadëjim.

Jerusalén pꞌöbör hee Jesús dubimatarr 
(Mr. 11:1-11; Lc. 19:28-40; Jn. 12:12-19)

21  1 Mag wëtumua ya Jerusalén dakꞌa Olivo durrsĩ gaai deeum pꞌöbördam 
Betfagé hanʌm paaukꞌabaimaawai hich Jesuu maach hich dʌï 

wënʌrraajerr kꞌʌʌn heem numí tꞌʌr̃naa hamag, 2 — Cha maach kꞌĩirpꞌee 
pꞌöbördam sim hee hërëubaadët hajim. Nau pãrau burro chi hʌʌidam pabʌ ̈gaai jʌ ̃
sim hooimajugui hajim. Hag bigaau hĩchab chi chaaidamjã sĩeju. Mag pãachdëu 
hoobaimam hẽerwi haipidut hajim hamag. 3 Mag pãachdëu hẽer waidurum 
hoowi hãbmua kꞌãijã pãachig hiekꞌaawai hirig, mua hig chiraawaita harrum, 
mamʌ deeu jöpcha deepʌïju habat ha jaaujim, chi mag hichdëu pʌï sim kꞌʌʌnag.

4 Pari mag burrodam hawaan mamkꞌĩir hich kꞌapeen pʌ̈itarran, 
Hẽwandam hi jaaumie Zacarías kꞌararrau pꞌã pʌatarr heyaa 
höbërmkꞌĩirta magjim. Mag hirua pꞌãtarr gaai mag sim:
 5 “Jerusalenpienag jaaubat:

‘Pãrau warrgarwe nʌajerr Reita sĩi parhoobam kꞌʌʌnjö kꞌĩir machag 
chukꞌu burrodam hagtꞌa chi jöoicha kꞌaba kꞌitʌm gaaita ya pãar 
haig hurum’ ” ha pꞌã sim. 
 (Is. 62:11; Zac. 9:9)

6 Mag hamach chogbapäaiwai chadcha hërëubaadëjim. 7 Mag wëtwi 
hooimaawai, chadcha hich Jesuu jaautarrjö chi burro hʌʌidam hich chaai dʌï 
hooimajierram hanaabá. Maimua hẽer hauwi, harrwi, ya hich Jesús sim haar 
pabaimaawai, hamach kꞌajũa hẽerkꞌanaa chi burrodam pꞌõ gar tꞌeerkꞌabapäaiwai 
hag gaai Jesús waaidʌbaadëjim. 8 Maagwai hõor pöm tꞌʌnarr haawai, hãaur 
kꞌʌʌnau hi maju hee hamach kꞌajũa hẽernaa tꞌeerkꞌamaawai, hãaur kꞌʌʌnau 
jũrr papiujöm tꞌʌrrpnaa tꞌeerkꞌamajim. 9 Maagwain na wëtum kꞌʌʌnaujã 
serereu kꞌaawai hẽudee wëdurum kꞌʌʌnaujã serereukꞌamua, “Hʌücha habarm 
Hẽwandam. Rey David kꞌararr hag hiewaajöm chan chukꞌukꞌum” haajeejim. 

“Hẽwandam, hich mʌʌta pʌchdëu pʌch jũrr pʌïbarmʌu. Mʌg Rey pʌïbarm 
gaaimua hʌg̃tꞌarm magwe honee haju haai nʌm” haajeejim jũrram kꞌʌʌnau.

10 Mamagag wëtumua ya Jerusalén hee Jesús dubbaimaawai sĩi pꞌöbör 
hee hõor tꞌumta pꞌogdʌbaadëmjö hajim. Magpꞌöbaadëmʌn jũrram kꞌʌʌnau 
hamach heepai, — Keena, jãan ¿chijãg wounta jãg hurúma? haajeejim.

MATEO 20 ,  21

El Nuevo Testamento en waunaan, 2da ed., © 2011, Wycliffe Bible Translators, Inc.



67

11 Magbaawai mag hi dʌ̈i hõor pöm wënʌrrʌm kꞌʌʌnau, — Hẽwandam hi 
jaaumie Jesús kꞌabahab haajeejim, Galilea durr Nazaret pꞌöbör hee bãautarr.

Haai hi jëeujem degmua Jesuu hõor jʌrkꞌʌʌitarr 
(Mr. 11:15-19; Lc. 19:45-48; Jn. 2:13-22)

12 Mag barwia Haai hi jëeujem deg hooimaawaijãh, sĩi merrkau heemjö 
tꞌʌnʌmta hooimajim. Magbaa mag hag hee Hẽwandamag ofrendakꞌa deeg nem 
për nʌm kꞌʌʌn dawag jʌrkꞌʌʌipʌïnaa, pꞌatkꞌon cambienaa dubur për nʌm kꞌʌʌn 
mesjã jẽkꞌʌt sĩepʌïmajim. 13 Magnaa hamag, — Hẽwandamau hich higwia hich 
hiek pꞌã sim gaai “Mʌ diin sĩi mʌrʌg jëeujem diiu” ha simta, pãachdëuta hag hee 
mʌg nem parhẽpag për nʌmua sĩi chikꞌam kꞌũguurjem dikꞌa wai naabma hajim.

14 Mag hõor dawag jʌrkꞌʌʌipʌïwi, hichta hag hee sĩsiewai, dau kꞌaugba 
kꞌitꞌëem kꞌʌʌn dʌï bʌ ̈wëdʌ wëdʌ kꞌitꞌëem kꞌʌʌnpa hich haig bëemam Jesuu 
monaaupʌï maajeejim. 15 Mamʌ mag hirua hõor monaaupʌp̈ʌïkꞌam pꞌadnaan 
chi pörkꞌa nʌm kꞌʌʌnau Moiseeu ley pꞌã pʌarr jawaag chi machnaan dʌïmua 
hamach daúacha mag hirua hõor monaau sim hoo nʌm dʌï, chaainaupa hi tꞌö 
hiekꞌa nʌm hiekꞌau “Rey David kꞌararr hag Hiewaajöm chan chukꞌukꞌumkꞌam” 
hũrbaawai, 16 meeukꞌa nʌm hiekꞌau kꞌĩir mor chigpai chi Jesuugta, — ¿Mag 
serereukꞌam kꞌʌʌnau hiekꞌa nʌm pua hũr chirʌ?́ hajierram hirig.

Magbaa hichdëu, — Muakꞌa hũr chirʌmgui hajim. Pari pãrau 
Hẽwandam hiek pꞌã sim gaai tꞌʌ̃ʌrwai hooba haajeeb, hamau mag serereu 
haju higwi David kꞌararrau,

“Chaain daumeraam kꞌʌʌn dʌ̈i hagtꞌa jũd dö kꞌitꞌëem kꞌʌʌndamaupa 
hirig jëeujem” ha pꞌã pʌatarr.

(Sal. 8:3)
Ma chan pãrau bʌ̃ʌrjã kꞌĩir hee paba naabma hajim hamag.

17 Magnaa warag hichta haigmua mawia jũrr hag dakꞌa pꞌöbördam 
Betania hanʌmʌg petajim. Mag mawia hich mam warag kꞌãi hëejim.

Jesuu higo pꞌuapitarr 
(Mr. 11:12-14,20-26)

18 Mag mam kꞌãi hëewi deeu hedpꞌerre Jerusalenag hurumua Jesús hiek hi 
jãsöo haadëjim haajem. 19 Mag hi jãsog tꞌʌnʌm hee, kꞌʌd bigaau higo bʌ ̈dʌnʌm 
hoo hatꞌaawai hag gaai chi jõ simpii hawi haar hoon majim. Mamʌ hoon 
maawai sĩi bʌ ̈parii dʌnaajim. Mag hag gaai hooba habaa pabʌʌ̈gta wounagamjö, 

— Pʌ jãg sim kꞌai, jãgan mʌg hatagjã hich jãg chëba sĩerrajugui hajim.
Pari hirua mag hiekꞌabaawai chi higo bʌ ̈warre pꞌuabaadëjim. 

20 Maachdëu mag hoobaawai dauderraa nʌm hiekꞌau marau hirig jëeu 
naajim, jãga jãg warre dëgölpta jãg pꞌuabaadë.

21 Magbaa hichdëu marag magjim:
— Pãrau pãachdëu Hẽwandamag jëeuwaijã pãachdëu jëeubarmjö haju 

kꞌĩirjunaata jëeukꞌiin, mua mʌg pabʌ ̈pꞌuapibarmjöpaijã kꞌaba, hag kꞌãai 

pꞌitꞌurcharam nemjã wauju. Jãgkꞌiin pãrau mʌg Olivo durrsĩigjã, “Mʌigmua mawia 
jũrr pꞌũas hee hierrpabaad” hakꞌiinjã, chadcha pãachdëu hiekꞌabarmjö hajugui 
hajim, pãar hipierr. 22 Mag pãachdëu jëeubarmjö haju kꞌapꞌʌnaata pãach nem 
jëeuwaijã jëeumʌn, pãachdëu jëeubarm nem pãrau paarpaju ha jaaujim marag.

Jesús jua tꞌeeg 
(Mr. 11:27-33; Lc. 20:1-8)

23 Maimua bëewi deeu Jesús Haai hi jëeujem deg dubchëjim. Hi maig 
hõrag Hẽwandam hiek jaau sim hee, pꞌadnaan chi pörkꞌa nʌm kꞌʌʌn dʌ̈i 
judionaan Asamblea heem chi pörnaan hi haig bëewi hirig jëeuchëjierram:

— ¿Kꞌai tꞌöwiata jãg mʌig nem për narr kꞌʌʌn pua dawag jʌr wërppʌ̈ijĩ? 
¿Kꞌaíuta jãg pʌrʌg pʌchta nem hiek tꞌeeg hapijĩ? Marag jaaubá hajierram.

24 Magbaawai jũrr Jesuu hamag, — Magan nacha mʌrʌg jaaubat, muajã 
hĩchab pãrag jëeu hookꞌimgui hajim: Mua jëeubarm pãrau mʌrʌg jaaumʌn, 
magan muajã pãrag jaaujugui hajim, cha pãachdëu mʌrʌg jëeu nʌm. Magnaa 
chadcha hamag, 25 — Pãrau hoowai, ¿kꞌaíuta Juan pʌïjĩ hajim, jãg hamach kꞌaibag 
Hẽwandamag chugpaapi jaaunaa hõorjã pör choo nʌrramkꞌĩir? ¿Hẽwandamau 
hajĩ, wa sĩi mʌg jẽb gayam kꞌʌʌnau chogpʌïwiata jãg nʌrrajĩwa? hajim.

Magbaa hamach happai hiyʌ̈ʌ nʌmua, — Maadëu hirig, “Hẽwandamauta 
pʌ̈ijim” hakꞌiin, magan jũrr hirua maachig, “¿Jãg magʌmta pãrau hirua 
jaau nʌrrarr hiek hʌ̈kꞌabajierráma?” haju. 26 Pöd maadëu, “Hõrauta pʌ̈ijim” 
hajujã kꞌabamgui hajierram. Maadëu magkꞌiin tꞌumaam kꞌʌʌnau hi higwia 

“Jãan chadcha hich Hẽwandam hi jaaumieta jãg nʌrrajim” haajeewai, heeu 
dëgölp hõrau maach mokou bar tꞌõodukꞌamgui hajierram.

27 Mag warag hirig jaaujujã kꞌaugba haawai, — Marau pöd jaauju 
kꞌaugbamgui hajierram.

Magbaawaita hichdëu hamag, — Mua pãrag nem jëeutarr pãrau mʌrʌg jaauba 
haawai muajã pãrag jaaubamgui hajim, kꞌai tꞌöwiata mua jãg nem wau chitʌ.́

¿Chijã kꞌʌʌnta hʌ̃gtꞌar höbërju kꞌai?
28  Mag hichig jaauba habaawai mʌg nem hĩgkꞌaadam jaaujim:

— Woun hãb chaain numí wai sĩejim haajem. Biek hãb chi jöoirag, 
“Hiewaa, hĩs mʌ uvadö hee pꞌidkꞌabamí” hajim hanʌm chi hayau. 29 Magbaa 
chi hiewaau, “Mʌ mamapꞌa chirʌmgui” hajim haajem. Maimua kꞌĩirju sĩi 
hawiata, “Magan mʌ majugui” hawia majim haajem, pꞌidkꞌaan. 30 Maimua 
jũrr hich hiewaa chi hẽudeemʌgjã hich hagjö pꞌidkꞌaan mamkꞌĩir jaaujim 
haajem. Magbaawai maguan chadau kꞌõchag, “Magan mʌ pꞌidkꞌaan 
majugui” hajim hanʌm. Pari mag maju hatarrta chadcha mabajim haajem.

31 Mag nem hĩgkꞌaadam jaauwia, haig hũr narr kꞌʌʌnag jũrr, — ¿Chijãgua 
pãrau hoowai hich hayau kꞌõsi sĩerrjö hi hipierraa hajĩ? ha jëeujim hich Jesuu.

Magbaa, — Chi hiewaa chi jöoirau hajierram, chi cuento hũr narr kꞌʌʌnau.

Magbaa deeu hich Jesuupai hiekꞌakꞌagmamua, — Roma durram gobierno 
hatꞌee dëbpaar jëeujem kꞌʌʌn chi kꞌaigbam kꞌʌʌnta hʌʌin hamach durpa 
tꞌeegau parhooba sĩerrjëem kꞌʌʌn dʌï pãar kꞌãai hʌg̃tꞌarcha höbërjugui hajim. 
32  ¿Jãgwi mag chirʌ?́ Juan chi hõor pör choomieu, jãga Hẽwandam dau na 
wënʌrraju haai nʌ ha jaaumam hũrwi pãrau hʌ̈kꞌabam daar, hamauta pãar 
kꞌãaijã hʌ̈kꞌatarr haawaima. Pari pãrau magba hirua jaau nʌrrʌmjã hũrnaa 
hirua nem waaujerrjã pãach daúacha hoojerrta, pãach kꞌaibag kꞌĩirjuwia 
Hẽwandamagjã chugpaapi jëeubajierramgui hajim hamach kꞌĩircha.

Kꞌaibag sĩsidʌmta nemjĩir tꞌʌa narr 
(Mr. 12:1-12; Lc. 20:9-19)

33  Maimua hich Jesuupai, ’Hũrbat, deeum nem hĩgkꞌaadam pãrag 
hĩgkꞌakꞌimgui hajim.

Maimua hĩgkꞌabaadëmua magjim: ’Woun hãbmua uvadö jĩirjim haajem. 
Mag jĩirwi, hag higaau tꞌuur pꞌʌʌrdʌpʌïwi, chi uva chö piirjʌujujã waunaa, 
didamjã nasãdjö hʌg̃tꞌaa hëu dʌnʌʌujim haajem, hag gaaimua warp dawaa hoo 
pꞌʌʌrdʌdʌ haag. Mag tꞌum wajapꞌa wau sĩunaa, chawag mam kꞌõchkꞌabaadeewai, 
chi nemjĩirdö deeum kꞌʌʌnag alquilaapʌïwia, hichin jũrr deeum durr warp 
petajim haajem. 34 Maimua ya chi uva waaubaadëmcha kꞌĩirjunaa jöoirau hich 
chognaan pʌïjim haajem, hich paatëm hagjö hich hatꞌee deepʌïmkꞌĩir. 35 Pari 
mag chi chognaan hamach haar bardʌtkꞌabaimaawai, chi uva tꞌʌa narr kꞌʌʌnau 
pʌrpꞌöbaadëwi, hãaur kꞌʌʌn gaai sĩi mas waunaa, hãaur kꞌʌʌn warre kꞌëchpʌïnaa 
maimua pogkꞌa mokoujã barmaajeejim hanaabá. 36 Magbaawai deeu jöoirau 
jũrr kꞌapanaa pʌïjim haajem. Pari makꞌʌʌnjã hamach haar barpinaa chi nacha 
bëetarr kꞌʌʌn dʌï harrjöo hajierram hanaabá. 37 Maimua ya hãbmiecha paawai 
jöoirau hich chaai pʌïjim haajem. Hi kꞌĩirjugan hich chaai haawai hi högkꞌaju 
hawiata pʌïjiebma. 38 Pari warm kꞌʌʌnau mag hi högkꞌajujã kꞌĩirjuba, sĩi warag 
hamach haar barpinaa, “Keena, chamʌʌta chi hiewaa haawai mʌguata mʌg 
hatagjã jũrr hich haai nemjĩir jʌãju kꞌabahab” hajierram hanʌm. “Jãg sĩpí 
warre maadëu hi tꞌõopʌïju, mʌg uvadö jũrr maach dënkꞌa hawaag” hajierram 
hanʌm, hamach happai. 39 Mag, chadcha kꞌapanaam kꞌʌʌnau pʌrpꞌöbaadëwi chi 
nemjĩirdö chaaur warp harrnaa tꞌõopʌïjierram haajem, hich jöoi hiewaa hãba.

40 Mag jaaunaa jũrr hich hiek hũr narr kꞌʌʌnagta, hichdëu nem 
hĩgkꞌatarr higwi, ’Pãrau kꞌĩirjuawai hĩsjã hagtꞌa mag uvadö sim hanaa 
chi tꞌʌa narr kꞌʌʌnjã hich hakꞌʌʌnpai hakꞌiin, ¿jãgaju kꞌai jöoirau magʌm 
wounaan dʌ̈i? ha jëeujim Jesuu hamag.

41 Magbaa hamachdëu, — Mag hamach kꞌaibag sĩsidʌm paar hamachdëu 
warm kꞌʌʌn dʌï haajerrjö hamach dënjö ham dau haug kꞌaugba, hirua hagjö 
ham kꞌëchpʌïjuuta. Magnaa jũrr chadcha hichig pꞌagju kꞌʌʌnagta hirua alquilaa 
pʌajugui hajierram, hag jaar paawaijã chi nemjõdam hichig hich paat deemkꞌĩir.

42  Hamachdëu magbaawaita Jesuu hamag magjim:

— ¿Pãrau chan bʌ̃ʌrjã Hẽwandamau hich hi jaaumienag hich hiek 
pꞌãpitarr gaai jaau sĩsidʌm tꞌʌ̃ʌrwai hooba haajeeb,

“Di hëu narr kꞌʌʌnau hisegtarr dibigta jũrr chi dihãd jãrramkꞌa sĩsim” ha sim?
“Hẽwandam maach Pöröuta mag dibig wajapꞌamjö hapi sĩewai hõrau 

hoowaijã hʌüuta hoo nʌm” ha sim, hich hiek gaai jaauwai.
(Sal. 118:22-23)

43 Magua mua pãrag mag chirʌmgui hajim: Hẽwandam pãar tꞌãar hee hichta 
chi Pörkꞌaju hatarr chi Pör kꞌaba, deeum kꞌʌʌn judionaan kꞌabam kꞌʌʌn 
hichdëu kꞌõsi simjö nem wauju kꞌʌʌn dʌïta ham Pörkꞌaju hajim. [44 Maimua 
mag mua dihãd ha chirʌmjã mʌch higwiapaita mag chirʌmgui hajim. Chi mʌ 
hiek hʌ̈kꞌaba sim wounan, juau hogtꞌom mag dibig hʌ̃r burrwi hichdëupai 
hich gaai mas wau simjöta sim; maimua mag hʌ̈kꞌaba nʌrrʌmta meemʌn, 
jũrr mʌ mag dibig pömaamjö chirʌmta hi hʌ̃r buudimamjö hajugui hajim.

Jesuu mag sĩerran mag hi hiek hʌ̈kꞌaba sim meebaadeewai warre 
kꞌĩmie durr barpʌ̈ijuuta jaau sĩejim.]

45 Mamʌ mag hirua jajawagmam hũrwi pꞌadnaan chi pörnaanau Moiseeu 
pꞌã pʌatarr wajapcha hʌʌrkꞌaajem kꞌʌʌn dʌ̈imua kꞌaug hatꞌajierram, 
hamachdëu hich hiseg nʌmta jaau sim. 46 Mag hamach kꞌĩir hiekꞌa simta 
kꞌaug hatꞌaawai jũrr hichta pʌr harram kꞌõchkꞌa pꞌöbaadëjim. Pari Jesuu 
chadcha Hẽwandamau nem jaaupi simta jaau nʌrrʌm tꞌumaam kꞌʌʌnau 
kꞌapꞌʌ narr haawai hamachta jũrr kꞌaigbaju kꞌĩirjuwi hi chig habajierram.

Hõor jua pʌrtarr pꞌiesta 
(Lc. 14:15-24)

22  1 Maimua deeu nem hĩgkꞌamamua hõrag nem jaaumamua magjim:
2 — Hẽwandamagta hamach tꞌãar hee hichta chi Pörkꞌapi nʌm 

kꞌʌʌnan, rey hãb simua hich hiewaa jua pʌrmkꞌĩir pꞌiesta wautarr hee hõor bëetarr 
kꞌʌʌnjöta nʌmgui hajim. 3 Mag pꞌiesta hee bëemkꞌĩir ya hõrag jaaukꞌa tꞌʌnarr 
haawai hag hed pabaadee chi reíu deeu hich chognaan pʌïjim haajem, mag bëeju 
harr kꞌʌʌn haar jaaubatꞌuurwai bëemkꞌĩir. Pari mag jaaubatꞌurmjã bëebajierram 
haajem. 4 Magbaawai jũrr deeum kꞌʌʌn pʌïwia hamag, “ ‘Tꞌachin ya sĩi kꞌöjupaita 
sim, mʌch nemchaain hõtpaa wai chirarr kꞌëch hauwi haata wau tꞌʌnʌm; jua pʌr 
nʌm pꞌiesta hee wëttarrau’ ha jaaubat” ha jaaupʌïmajim haajem hamag. 5 Pari 
par mag deeu hiek jaaupʌïtarrjã bëebajierram hanaabá. Mag chi bëeju harr kꞌʌʌn 
heem hãaur kꞌʌʌn warag hamach nemjĩir hoon hërëubaadee tagam kꞌʌʌn pogkꞌa 
hamach pꞌidag hee wëtjierram haajem. 6 Maimua hãaur kꞌʌʌnau warag mag chi 
rey hiek jaau wënʌrrarr kꞌʌʌn pʌr haunaa parhooba ham gaai mas waunaa warag 
kꞌëchpʌïjierram hanaabá. 7 Magbaawai chi reíu kꞌĩir machgau hich soldaaunag 
mag hich chognaan kꞌëchtarr kꞌʌʌnjã hagjö kꞌëchpi jaaunaa ham pꞌöbörjã warre 
hörpi jaaujim haajem. 8 Maimuan chadau deeu hich chognaanag, “Nemen tꞌum 
kꞌĩir kꞌaug tꞌʌnʌm, jua pʌrju pꞌiesta hatꞌee; pari chi tꞌʌr̃pʌïtarr kꞌʌʌn chadcha chi 

MATEO 21 ,  22

El Nuevo Testamento en waunaan, 2da ed., © 2011, Wycliffe Bible Translators, Inc.



71

bëeju kꞌʌʌn kꞌaba harr haawai ham bëebajierramgui” hajim. 9 “Jãgan jãgbarpí 
kaaijã hee wëtwi mʌ chaai jua pʌr nʌm pꞌiesta hee bëemkꞌĩir, tꞌum pãachdëu 
hoomam kꞌʌʌnag jaaupetat” hajim hanʌm hamag. 10 Magbaa chadcha chi 
chognaan wëtwi kaaijã hee hamachdëu hoomam kꞌʌʌn tꞌumaa haibëejierram 
hanaabá, hõor wäjäaun dʌï chi kꞌaigbam kꞌʌʌnpa. Deg pachënaa hoowai sĩi 
dijã pöm simta hõrau pꞌẽu wëjoojim hanʌm. 11 Maimua mag hõor tꞌumaa deg 
paaukꞌapinaa chi reíu hoon maawaijãh, bëe nʌm kꞌʌʌnag jũamkꞌĩir hawia hirua 
kꞌajũa pꞌëderrjã jũaba, woun hãb hag hee sĩerrau sĩi parhoobam kꞌajũata jũa sim 
hooimajim hanʌm. 12 Magbaawai chi reíu hirig, “¿Pʌ jãga jãg warm kꞌʌʌnjö pꞌiesta 
heem kꞌajũa jũaba simta mʌig dubjĩ?” hajim hanʌm hirig. Pari magʌmjã bʌʌ̃rjã hi 
hiek jʌʌ̃ haba, hichig kꞌabamjö sĩsijim hanʌm. 13 Mag par jëeu hahaukꞌamjã hich 
hiek hʌk̈ꞌaba habaawai mes gaai tꞌëp paa narr kꞌʌʌnagta, “Hi bʌ ̈dʌï juapa bʌʌrnaa 
daaugajãr kꞌĩchag hee barbapʌït” hajim hanʌm chi reíu, “hi gaai wajaugau 
hicharaucha bĩenaa hich mag hagäa hagäa sĩerramkꞌĩir.”

14 Mag nem hĩgkꞌaadam jaauwia hich Jesuupai, ’Hʌg̃tꞌar höbërjujã 
mag pꞌiesta hee hõor pöm tꞌʌ̃rkꞌʌʌiwia kꞌapan kꞌaba bëetarrjöta sim 
hajim. Hẽwandamaun hich haar hõor pömta wëtpim kꞌõsi sim, mamʌ chi 
chadcha höbërju kꞌʌʌn chan kꞌapan kꞌabata durrumgui hajim.

Reígjã deenaa Hẽwandamagjã hich paat deepi jaautarr 
(Mr. 12:13-17; Lc. 20:20-26)

15 Pari mag hirua nem hĩgkꞌa sim hamach jʌg̃aagaa kꞌaba haawai fariseonaan 
hamach hap hiekꞌawi hibëpjierram haajem, jãga Jesús hich hiekꞌa sim gaaimuapai 
himeraa pʌr hawaag hawi hirig jëeucheeg. 16 Mag ya hibëpwi narr haawai 
hamach hee hamach higar narr kꞌʌʌn heem pʌïjierram, deeum kꞌʌʌn hagjö chi rey 
Herodes higar narr kꞌʌʌn dʌï. Mag hamach pʌïbaawai bëewi magchëjierram:

— Maestro, marau kꞌapꞌʌ nʌm, pua chadcha hag heyaata nem jaaunaa 
hĩchab jãgata haju haai nʌ ha jaaujem, Hẽwandamau nem jaau sim heyaa 
wënʌrraag. Pua chan sĩi hõrau hamachdëu nem jaaum haig nem jaau 
nʌmʌgjã pʌch kꞌũgurpiba wa sĩi pʌchdëu hoowai magjöo habaawai hag 
bʌ̈rre sĩi magau haba haajem. 17 Magua marau pʌrʌg jëeum hig nʌm: ¿Pua 
hoowai chadcha maach meeun judionaanaujã durrpierram kꞌʌʌn rey Roma 
sĩejemʌgta impuesto pꞌagju haai nʌ, wa pꞌagju kꞌaba nʌ? haichëjierram hirig. 

18  Pari Jesuu ya mag ham 
hibëpwi kꞌĩirju nʌmjã kꞌapꞌʌ 
sĩerr haawai jũrr hich garmua 
hamag, — Pãraun pãach 
kꞌaugbampii naabma, ¿kꞌantꞌee 
pãrau jãg mʌ himeraa pʌr hauju 
hẽkꞌa nʌma? hajim. 19 Magnaa, 
Mʌrʌg hoopibat hajim, kꞌaniuta 
pãrau dëbpaar pꞌaagjẽ.

Magbaa hirig pꞌatkꞌon denario hanʌm hãb hoopijierram. 20 Mag hichig 
denario hãb hoopibaawai, — Pãrau hoowai, ¿kꞌai kꞌĩirta kꞌai tꞌʌ̃r dʌ̈i hag 
gaai sĩ? hajim.

21 Magbaa hamachdëu, — Romaam rey César kꞌĩir kꞌabahab hajierram, 
hich tꞌʌ̃r dʌ̈i.

Magbaawaita Jesuu hamag, — Mag kꞌai magan reíg hich paat deenaa 
Hẽwandamagjã hagjö hich paat deebat hajim.

22  Hamachig mag hiekꞌabapäaiwai sĩi jʌg̃derraa nʌm hiekꞌau warag 
hamachta kꞌĩu hërëubaadëjim.

Hẽwandam chan hoob mag chi kꞌëcham kꞌʌʌn Hẽwandam kꞌabam 
(Mr. 12:18-27; Lc. 20:27-40)

23  Hich mag hedcha hĩchab saduceonaan heem kꞌʌʌnjã hagjö Jesús haig 
bëejierram. Mag saduceonaanau jaauwai, maach meebaadëm chan maach 
hakꞌaar tag hiiuba haajem haajem. Hamach mag nem jaau sĩerrjëem 
gaaimua, hiyʌ̈ʌmamua juau hogtꞌom hirig magjierram:

24 — Maestro, jöoi Moisés kꞌararrau Hẽwandam hiek pꞌã pʌarr gaai 
jaauwai, woun hãb hʌʌi wai simta chaaijã chukꞌu meemʌn, magan mag 
chi meetarr kꞌod hãbam wai sim kꞌai, magua hich kꞌojaau hauju haai sim 
ha sim, hag dʌ̈i hich naamʌu chaain hooba harr haawai jũrr hi hatꞌee 
hoo deeg, mag hoo deebarm hi chaainkꞌa nʌisimkꞌĩir hajierram hirig.

25 Maimua hamachdëupai warag hirig nem hĩgkꞌamamua magjierram: 
’Biek hãb mʌig maach meeun hee hemkꞌooin siete naajim haajem, hãbam 
kꞌod happai. Ham naam chi nacharamua hʌʌi hauwia chaaijã chukꞌu 
meejim haajem. Magbaawai hag hẽudeemua hich kꞌojaaupai wir haig 
haujim haajem, hich naam tꞌʌ̃r hokꞌoopimaaugau hawi. 26  Pari majã pöd 
hag dʌ̈i chaai hooba meejim haajem. Hich mag hewagam kꞌʌʌnjã hãbam 
hʌʌiraupai warm meemam hẽudee tꞌeg hahaugmamua mag siete narr 
tꞌum tꞌegdʌpʌ̈ijim hanaabá. 27 Maimua ya hãbmiecha paawai chi hʌʌijã 
meejim haajem. 28  Mag hãbam hʌʌiraupai hãbam kꞌod happai siete 
pꞌëpʌ̈itarr haawai mʌg hatag tꞌumaam kꞌʌʌn hiiu pꞌiidʌtkꞌabarm hedjã, 
¿mag hʌʌi chijãg dënkꞌa sĩsijuma, chi nacha hautarr dën wa hẽudeegam 
kꞌʌʌn dën? ha jëeujierram hirig, juau hogtꞌom.

29 Magbaata hũr nʌm jʌg̃ heyaa Jesuu hamag, — Pãran hokꞌoota hiekꞌa 
nʌmgui hajim, Hẽwandam hiek pꞌã sĩsidʌm gaai jaau simta hi jua tꞌeegjã 
kꞌaugbata hiekꞌa naawai. 30 Meetarr kꞌʌʌndam tꞌumaa hiiu pꞌiidʌtkꞌa 
pꞌöbaadëm chan bʌ̃ʌrjã jua pʌpʌr habajugui hajim, ya ham hʌg̃tꞌarm 
Hẽwandam chognaan tꞌʌnʌm kꞌʌʌnjö nʌisiju haawai. 31 ¿Pãrau hooba 
haajẽ, Hẽwandamau hich hiek pꞌãpitarr gaai mag hõor hötarr kꞌʌʌn deeu 
hiiu pꞌiidʌtkꞌaju higwi, 32  “Hichta jöoingar jöoi Abrán kꞌararr Hẽwandam 
hanaa hĩchab jöoi Isá kꞌararr hag Hẽwandamau maimua Jacob kꞌararr 
dënjã hagjö” ha sim? Hirua mag makꞌʌʌn jöoin hagtꞌa meeba nʌmjö 

hiekꞌatarr haawai Hẽwandam chan hoob mag chi kꞌëcham kꞌʌʌn 
Hẽwandam kꞌabam. Hẽwandaman chi hiwam kꞌʌʌn Hẽwandamaugui 
hajim. Hirigan nawe kꞌëchtarr kꞌʌʌn hawiajã hagtꞌa hiiu nʌmgui hajim.

33  Mag nem jaaumam hũrwia, chadcha tꞌum chi hũrmam kꞌʌʌn 
jʌg̃derraa naajim.

Hẽwandamau nem waupi jaau sim chi wajapcharam 
(Mr. 12:28-34)

34 Jesuu mag saduceonaan warre kꞌĩupaa sĩubarm fariseonaanau 
hoobaawai, jũrr hamaun chadau hi pꞌitꞌurg chukꞌu pʌr hauju hawi, 
35 hãb ham heem Moiseeu ley pꞌã pʌatarr jawaag chi mach hich Jesús 
haig bëewi hirig, 36  — Maestro, Moiseeu ley pꞌã pʌatarr gaai, ¿chijãg 
hiekta tagam kꞌʌʌn kꞌãaijã chi wajapcharamʌẃa? ¿Kꞌanta hʌ̃rʌʌcha 
Hẽwandamau maachig waupim kꞌõsi sĩ? hajim hirig.

37 Magbaawai Jesuu hirig, — Chi wajapcharamʌn, “Maach 
Hẽwandam sĩi par hiiupai kꞌaba, pʌch tꞌãrauchata kꞌõsi habá” ha pꞌã 
simʌu hajim hirig. 38  Tagam ley hʌʌrkꞌapi jaau nʌm kꞌãaijã maata chi 
wajapcharamʌugui hajim. 39 Magnaa deeu hichdëupai, Hãb hagjö hich 
hagjöpaimʌʌ simgui hajim. Ma sĩi “Pʌch kꞌapeenjã wir haig pʌchjö 
daupii habá” ha sim. 40 Moiseeu ley pꞌã pʌarr tꞌum tagam kꞌʌʌn hagjö 
Hẽwandam hi jaaumienau jaaujerrpa mʌkꞌʌʌn dau numiim gaaimuata 
höbërdʌtkꞌa nʌm. Mʌkꞌʌʌn numiita wajapꞌa hʌʌrkꞌa simʌn magan tagam 
kꞌʌʌn hʌʌrkꞌapi jaau simjã tꞌum hʌʌrkꞌa simgui hajim hich Jesuu.

¿Mesías kꞌai hiewaa hajĩ? 
(Mr. 12:35-37; Lc. 20:41-44)

41 Mag chi fariseonaan hagtꞌa hãba biirdʌ tꞌʌnʌm hee, 42  Jesuu hamag, 
— Pãrau mag hõor peerdʌ hawaag Mesías hanʌm bëeju hig hiyʌ̈ʌ haawai, 
¿kꞌai chaai haju kꞌai ha kꞌĩirjuba haajẽ? ha jëeujim.

Magbaawai hamachdëu, — Jãan warrgar jöoi David kꞌararr hag chaain 
hewagam kꞌʌʌnauta hoodeejugui hajierram.

43 Magbaata hich Jesuu hamag, — ¿Pari jãga mag David chaain hewagam 
kꞌʌʌn dën habarju, hich Daviiujã mag hich Hẽwandamau pʌïju haajerr higwi 
hi Pör ha hiekꞌatarrta? Hirua mag hiekꞌaawai, ¿hich Hẽwandam Hakꞌarauta 
mag hiekꞌapibajĩ? hajim. 44 ¿Pãrau kꞌaugba nʌ, hich Hẽwandamaucha 
hiekꞌatarr Daviiu pꞌãtarr? Mag hirua pꞌãtarr gaai mag sim:

“Maach Pör Hẽwandamau mʌ Pörög, ‘Mʌch hiek tꞌeeg chirʌmjö haag 
mʌ dʌ̈i hãba mʌ juachaar gar jupbá’ hajim ‘pʌch hoomapꞌa haajem 
kꞌʌʌn tꞌum mua pʌch jua hee pʌrkꞌa dee nʌm hora.’ ”

(Sal. 110:1)
45 Mag hich David kꞌararrauchajã Hẽwandamau pʌ̈iju haajerr higwi 

“maach Pör” ha hiekꞌatarrta, ¿jãga pãar hiek mag hí David chaain 

hewagam kꞌʌʌn dënpai haju hanʌ?́ Mag sĩi hi chaaipai haju hakꞌiin, hich 
paarmua mag “maach Pör” habakꞌamgui hajim Jesuu hamag.

46 Mamʌ par hirua mamagkꞌamjã hãbmuajã bʌd̈am hãbjã jʌʌ̃ haba haajeejim. 
Magtarr haigmua hatag ni hãbmuajã tag hirig hiek chigaapaijã jëeuba haajeejim.

Jesuu fariseonaanag hiekꞌanaa chi machnaanagjã hiekꞌatarr 
(Mr. 12:38-40; Lc. 11:37-54; 20:45-47)

23  1 Magtarr kꞌur Jesuu hõragjã hũrmkꞌĩir hiekꞌamamua maragjã magjim:
2 — Chi machnaanta fariseonaan dʌï Moiseeu ley pꞌã pʌarr jaaujem 

kꞌʌʌnau. 3 Magua hamau jaau nʌm hũrnaa pãachig jajaaukꞌam hipierraa 
habat. Mamʌ hoob hamau haajemjö chan hamiet hajim. Jãkꞌʌʌnan hamach 
hipaarmua Hẽwandam dau na hajapꞌa nem waupi jajaau haajemta hamachdëu 
chan hamachdëu jaau nʌmjö nem wauba sĩerrjëem. 4 Magnaa nem jawaagjã 
hamachdëu nem jaaum haigta jaau sĩerrjëem. Jãg nʌm haig hõor hʌr̃ nem 
chʌkꞌʌmta jiirpʌp̈ʌïkꞌamjöta naabahab hajim, hõrau wauju kꞌaba hatcha 
pꞌitꞌurgkꞌamta waupi jaauwai. Hõrag mag nem jaauwaijã hamaun hamach 
hipierraata hapi nʌm, mamʌ mag nʌm chan hamachdëujã hamachdëu 
nem jaau nʌmjö waujöjöopaijã kꞌaba nʌmta mag sĩerrjëemgui hajim. 5 Ham 
nem waubaadëmʌn, hõrag sĩi hamach hoomkꞌĩirpaita nem wau sĩerrjëem, 
hamachdëuta wajapcha Hẽwandam hiek hʌk̈ꞌa naawai hi dʌï wajapcha nʌm 
hamkꞌĩir. Hamach mag nʌm hawi, Hẽwandam hiek pꞌã sĩsidʌm gayamjã jũrr 
deeum gaai pꞌãnaa, chʌdam gaai hẽupʌïnaa, hamach piudau gaai jʌp̃ʌïnaa dag 
gaaijã jũapʌïmaajemgui hajim. Mag nʌm dʌï hĩchab hamach kꞌajũahi gaaijã 
nem bäbärgta jijiraa jũajemgui hajim. 6 Hõor kꞌapanag hee tꞌach kꞌoowai, wa sĩi 
Hẽwandam hiek jaaujem deg kꞌãijã biirdʌawai, hamachta sie wajapcharam gaai 
juupjemgui hajim, hõor kꞌĩirpꞌee tꞌumaam kꞌʌʌnag hamach hoomkꞌĩir. 7 Magnaa 
kaaijã hee hõrau hamach saludaawaijã hamaun hamach tꞌö hiekꞌapinaa hamachig 
maestro hapim kꞌõsita sĩerrjëemgui ha jaaumajim.

8 Mag jajawagmamua, ’Pari pãar mʌ dʌï kꞌapeerkꞌa nʌm kꞌʌʌn chan mʌ 
hiek hʌk̈ꞌa nʌm gaaimua tꞌum hagdaujöpai naawai, pãachig “maestro” hapiju 
kꞌaba nʌmgui hajim, chikꞌamnag. Mʌʌta pãar Maestroou hajim. 9 Pãar Haaijã 
hãbpaita wai nʌm; ma hʌg̃tꞌar sĩejemʌu. Magua, mʌig heegar chan pãach 
garmuajã hoob parhoobam kꞌʌʌnag Hẽwandamagamjö “haai” hichëmiet 
hajim. 10 Hãba mʌch chi Cristopaita pãar Pörkꞌa chiraawai, hoob pãachigjã 

“maach pör” hapimiet hajim, dich kꞌapeen hãba tꞌʌnʌm kꞌʌʌnag. 11 Magju kꞌãai 
hãb kꞌãijã pãar hee hichta chi pörkꞌam kꞌõsi sim kꞌai, warag tꞌumaam kꞌʌʌn 
chogkꞌaju haai sim. Mag nʌm haigta Hẽwandamau hoowai chi wajapcharamkꞌa 
simgui hajim. 12 Mua mag chirʌmʌn, har hamach tꞌöwia chikꞌam dʌï hatꞌuu 
haajem kꞌʌʌn mʌg hatag paawai jũrr Hẽwandamag chaigpa hoo sĩsid haju 
haawaita mag chirʌm; maimua har mag hamach dʌï hatꞌuu nʌmjã bʌʌ̃rjã ham 
hichaaur haba sĩi warag serbiibamjö haajerr kꞌʌʌnta jũrr Hẽwandamau warm 
kꞌʌʌn kꞌãaijã hʌr̃pai hapiju haawaita mag chirʌmgui hajim hich Jesuu.

13 Maimua mag hiekꞌakꞌagmamua magjim: ’¡Hëh, pãarjã hagjö chi machnaan 
dʌï Moiseeu pꞌã pʌatarr hiek wajapcha hʌʌrkꞌaajem kꞌʌʌn! Pãran pãachdëuta 
hʌr̃cha Hẽwandam hiek kꞌapꞌʌm hanʌmta Hẽwandam haar höbërjujã kꞌaugba 
nʌmgui hajim, pãachdëu hʌk̈ꞌaba nʌm gaaimua. Mamʌ mag nʌmta hõrau 
hi haar höbërju hẽkꞌaawaijã warag chi höbeerjem döig chawag kꞌecheu 
hahaukꞌamjö haajem, hõor kꞌũgur wai nʌmua, Hẽwandam hiek hʌk̈ꞌapimaaugau.

[14 ’¡Hëh, hapdurr, pãar chi machnaan dʌï Moiseeu pꞌã pʌarr hiek hajapcha 
hʌʌrkꞌaajem haajem kꞌʌʌn! Pãraun sĩita kꞌoopaa hʌʌin juagam nemdamjã 
kꞌechtꞌʌg haumaajerramgui hajim; magnaata sëukꞌa warag ham kõit Hẽwandamag 
jëeu nʌʌ haajerram, juau hogtꞌom pãach magba nʌm hamkꞌĩir. Mamʌ pãach jãg 
nʌm paar jũrr Hẽwandamau hĩchab pãar gaai jua kꞌʌabajugui ha jaaujim.]

15 ’¡Hëh pãar Moiseeu ley pꞌã pʌarr jawaag chi machnaan chi mag 
ley wajapcha hʌʌrkꞌaajem haajem kꞌʌʌn dʌ̈i! Pãachdëuta Hẽwandam 
hipierraacha nʌm hawi pãach dënjö hʌ̈kꞌapi hawaag warpꞌam magwe 
jaau wënʌrraajemgui hajim. Mamʌ mag nʌmʌn, chadcha pãach hiek 
hʌ̈kꞌabaadee pãach kꞌãaijã hatꞌuuchata kꞌaibag paapʌ̈imaajem, pãachjö 
hamjã Hẽwandamau kꞌĩmie durr barkꞌʌʌiju hayaa hamkꞌĩir.

16 ’¡Hëh, pãran sĩi pãachjã dau kꞌaugbamjö nʌmta hagjö dau kꞌaugba kꞌitꞌëem 
kꞌʌʌn jua gaai hëudʌ harrumjö nʌmgui! hajim hamach kꞌĩircha. Pãach mag 
nʌm gaaimuata pãar hiek mag “Haai hi jëeujem di higwia nem wauju ha 
hiekꞌatarr chadcha wauba hawiajã hidëu mag sim” ha hiekꞌaajemgui hajim 
hamag. Mamʌ jũrr “Chi Haai hi jëeujem deg pꞌĩr tꞌʌnʌm higwiata nem wauju 
ha hiekꞌaawain chad hichiita waub kꞌaba wauju haai sim” haajem, “Hẽwandam 
dënkꞌa sim higwiata mag hiekꞌa naawai.” 17 ¡Pãran warag kꞌĩirjugjã chukꞌunaa 
dau kꞌaugbamjöta tꞌʌnʌm! Pãar kꞌĩirjug paraa naakꞌiin, chi Haai hi jëeujem diita 
hajapcha sĩebahab, chi pꞌĩr kꞌãai. Mag sim hee sĩewaita hag heem pꞌĩrjã hagjö 
Hẽwandam dënëg pa sĩebahab hajim. 18 Pãar hiek hĩchab mag “Sĩi chi Haai hi 
jëeujem deg nemchaain pꞌaag nasãdjö wau sim higwia nem wauju hatarr wauba 
hawiajã hidëu mag sim” hanʌm. “Pari mag nasãd gaai ofrenda sim higwiata 
nem wauju habarmʌn chadau hichiita waub kꞌaba wauju haai sim” haajem. 
19 ¡Kꞌaugabnaan! ¿Magan pãragan chi nasãd kꞌãaijã chi ofrendata wajapcha sĩeb? 
Nemchaai hich happai chan wajaug chukꞌu simgui hajim; hãba mag nasãd gaai 
hausĩubaawaita wajaug haadëp sĩebahab, Hẽwandamau hich dënkꞌa hatꞌaawai. 
20 Chi mag nasãd Haai hi jëeujem degam higwiata nem wauju ha simua chan 
hãba chi nasãd higwiapai kꞌaba, hag gaai chi ofrenda paa sim higwiapata hiekꞌa 
sĩebahab hajim. 21 Maagwai chi Hẽwandamag jëeujem di higwia nem wauju 
ha hiekꞌa simuajã sĩi mag chi di higwiapai kꞌaba, Hẽwandam higwiapata hiekꞌa 
sĩebahab, mag degta Hẽwandam sĩejeewai. 22 Maagwai hedjã higwia kꞌãijã nem 
wauju ha hiekꞌa simuan mag hedjã higwiapai kꞌaba Hẽwandam higwiapata 
hiekꞌa sim, chi hedjã Hẽwandam kꞌu juupjem haawai. Mag hi kꞌu juupjem 
higwiapa hiekꞌaawai hich Hẽwandam higwiapata hiekꞌa sĩebahab hajim hamag.

23 ’¡Hëh, pãar Moiseeu ley pꞌã pʌarr jawaag chi machnaan hag hiek wajapcha 
hʌʌrkꞌaajem haajem kꞌʌʌn dʌï! Pãraun pãachdëuta Hẽwandam na wajapcha 
nem wau nʌm hawia, hi paat hagjö deeg pãach nemjĩir bʌ ̈daiicharam gayampa 
Hẽwandamag ofrendakꞌa deejem: pãrau anís heemjã deenaa comino heemjã 
deejemgui hajim. Pari mag nʌmta jũrr mag ley Moiseeu pꞌã pʌarr gaai hag 
kꞌãai nem wajapcharam jaau simjö haju chan kꞌĩir heejã paba haajemgui hajim. 
Pãrau chan wir haig pãach kꞌapeen dʌï hagpierraanaa ham dau haug kꞌaug 
paraa nʌm dʌï hĩchab Hẽwandam hiekta hogdʌba hich jãg hʌk̈ꞌa wënʌrraju 
haai nʌmjã kꞌĩirjuba haajemgui hajim, majã magʌmta hʌr̃cha wauju haai 
nʌmta. Magnaan chad tagam nem pãachdëu wau nʌm pʌaba hich jãg dee 
wënʌrraju haai nʌm. 24 ¡Kꞌĩirjug chuknaan! Pãach pem haawai pãran dö dö 
nʌm dʌï sĩi pagatjöm kꞌãijã döbapʌïmua pekaudam waumaaugau hawi, hajapꞌa 
sãnaata doojerram. Pari jũrr pekau pöm camellojökꞌamta sĩi hʌĩpʌï nʌmjö nʌm 
chan pãar gaai mas kꞌaba haajemgui ha hiekꞌajim hamach kꞌĩircha.

25 ’¡Hëh, pãar Moiseeu ley pꞌã pʌarr jawaag chi machnaan maimua mag 
ley wajapcha hʌʌrkꞌaajem haajem kꞌʌʌn! Pãach hi haawai pãran sĩi pãach 
juagam nem hʌ̃rʌm chi memerkꞌögpaita hʌkꞌakꞌa haju kꞌĩirju sĩerrjëem, mag 
memerkꞌöm hee kꞌãijã döbaawai Hẽwandam dau na pekau waumaaugau 
hawi. Mamʌ pãachdëu chikꞌam nemdamjã pãach dënkꞌa haunaa waragta 
pꞌatkꞌonjã nem pöm paarpam kꞌõchkꞌa tꞌʌnʌm gaaimua pekau pöm nʌm 
chan hisegba, ni Hẽwandamag chugpaapi jëeujujã kꞌĩirjuba sĩerrjëemgui 
hajim. 26 ¡Moiseeu ley pꞌã pʌarr wajapcha hʌʌrkꞌaajem kꞌʌʌn hanʌmta 
kꞌaugabnaan! Jãg tꞌach kꞌoopierr nem jã hʌkꞌakꞌa haajemjö, ¿jãg pãach 
tꞌãarta nacha Hẽwandamag hʌpibamma? Pãrau magta hamʌn chadau 
hʌ̃rpai kꞌaba pãar tꞌãarpata wajapꞌa wënʌrrajugui ha jaaujim.

27 ’¡Hëh, pãar Moiseeu ley pꞌã pʌarr hajapcha hʌʌrkꞌaajem haajem kꞌʌʌn 
hag ley jawaag chi machnaan dʌ̈i! Pãran sĩi hõor haukꞌërtarr jẽbdijöta 
sĩsidʌm. Sĩi daaugajãrpai hoowain wajapꞌa jarnaa hooimʌ wau sĩsidʌm; pari 
mag sim hag hee hierr wa hookꞌiin, sĩi maach hinaa pa happaita tꞌupꞌãau 
nʌnʌidʌm. 28 Pãarjã magta tꞌʌnaabahab hajim: Sĩi kꞌĩir heerpaawain hõor 
wajaauga tꞌʌnʌm; pari pãar tꞌãran kꞌaibagauta sĩi hãr sĩsidʌm.

29 ’¡Hëh, pãar Moiseeu ley pꞌã pʌarr jawaag chi machnaan maimua mag 
ley wajapꞌa hʌʌrkꞌaajem haajem kꞌʌʌn! Pãraun pãach magba nʌm hamkꞌĩir, 
warrgar pãach jöoin Hẽwandam hi jaaujerr kꞌʌʌn chadcha hõor wäjäaun 
harr haawai hagtꞌa kꞌĩir heyaa wai wënʌrrʌm hawia, ham haukꞌërtarr 
jã hʌ̃rjã sirppapiba warag nem hooimʌ wau sĩsiu haajemgui hajim. 
30 Magnaa pãar dën, “¡Hih! maachta maar jöoinau mag Hẽwandam hi 
jaaumien kꞌeechjerr jaar narr hakꞌiin, marau chan ham dënjö mag maach 
jua paarmua dʌ̈i ham kꞌëchbakꞌam” ha hiekꞌaajem. 31 Pari sĩi pãachdëu 
mag nʌmuapai pãrau pãachdëujã kꞌapꞌʌ naabá, pãach mag warrgar 
Hẽwandam hi jaaujerr kꞌʌʌn kꞌëchmien chaainkꞌa nʌm. 32  Mag hakꞌʌʌn 
chaain haawai hĩs pãachdëujã hagjö hajurauma mʌ dʌ̈ijã hajim hamag.

33 ’¡Kꞌaibag, nemkꞌõr chi benen paraamjönaan! Kꞌanii pãar jãg tꞌʌnʌmta kꞌĩmie 
durr wëtba peerdʌbajupa. Pãar chan peerdʌbam. 34 Kꞌapꞌʌ habat: Mua pãar hee 
mʌch hi jaaumien pʌïwia kꞌĩirjug kꞌaugkꞌam kꞌʌʌnjã maestronaan dʌï pʌïju. 
Pari mag mua ham pʌïbaawai hãaur kꞌʌʌn pãrau kꞌëchpʌïwia hãaur kꞌʌʌn sĩi 
pakuls gaaijã bʌʌrnaa kꞌëchmaju; hãaur kꞌʌʌn pãrau pʌrnaa pãach Hẽwandam 
hiek jaaujem deg wʌjã wʌmaju; maagwai hãaur kꞌʌʌn hamach pʌr haupiba 
deeum pꞌöbör hee kꞌãijã dʌr wënʌrraawai hagpierr pãrau ham hẽudee kꞌoojem 
nem hẽudeemjö hẽkꞌaju. 35 Pãach mag tꞌʌnʌm gaaimua, warrgar Abel tꞌõotarr 
haigmua hewag pawiajã hõor Hẽwandam na wajapꞌa durrarrta kꞌëchmatarr bag 
hãrtarr tꞌum jöoi Zacarías Berequías hiewaa Haai hi jëeujem deg tꞌõo naawai 
bag hãrtarrpa Hẽwandamau tꞌum pãach gaaita tꞌʌpʌïju. 36 Cha mʌ hiekꞌa chirʌm 
hiekꞌau warrgarwe pãach jöoinau maagjerran pãach chi hĩs hewagam kꞌʌʌn 
gaaita pajugui hajim, pãachdëujã hamau nem waaujerrjöta wau naawai.

Jesuu Jerusalén pꞌöbör hʌ̃apërtarr 
(Lc. 13:34-35)

37 Mag Jerusalén pꞌöbör hee Haai hi jëeujem deg simua hʌãpërmamua 
magjim: ’¡Hëh! ¡Aay, Jerusalenpien! Pãraun chadcha warrgarweta 
Hẽwandamau hich hi jaaumkꞌĩir chogpʌï nʌm kꞌʌʌnjã kꞌa kꞌõchkꞌaba, warag 
mokoujã bar wai nʌmua kꞌëchpʌïmaajemgui hajim. Biek kꞌapan mua pãrag 
jaaujeejimgui hajim, hãtꞌãrr hʌʌirau hich chaaindam tꞌumaa hich hich heegar 
tꞌoor wai juupjemjö pãar tꞌʌa wai chitaag. Mamʌ magtarrjã pãachdëuta bʌ̃ʌrjã 
mag kꞌõchkꞌabajierram. 38 Jãgtarrau nau pãrau hoomaa habarju. Nau mʌ mʌg 
chitʌʌ hawia petaawai pãar sĩi di pariim hee wouchnaan pꞌëpʌabajëmjöta 
pãach happai nʌisijugui hajim, kꞌaigpërjujã chukꞌu. 39 Magbarm haigmua tag 
pãrau mʌ hoobam hajim. Pãrau mʌ hoojuun, hãba ya pãachdëucha deeu mʌ 
hurum hoowi, “Hʌüchata Hẽwandam pua pʌch jũrr pʌch Chaai maar hatꞌee 
Reikꞌa pʌïbarm” hanʌm haigta deeu mʌ hoojugui hajim.

Haai hi jëeujem di hõrau pogueupʌ̈iju Jesuu jaautarr 
(Mr. 13:1-2; Lc. 21:5-6)

24  1 Jesuu Haai hi jëeujem deg mag hõrag nem jaau sĩi hawia höbërbaadeeu 
mag chi Haai hi jëeujem di hig hiyʌʌ̈ nʌmuata marau hirig jaau naajim, 

di pöoma sĩi jootꞌʌtꞌʌʌd hëu dʌnʌm. 2 Magbaawai hichdëu marag magjim:
— Pãrau jãg di wajapꞌa hëu dʌnʌm hoo naabá. Jãg tꞌʌnʌm chan mok pör 

hãbjã hãbam hʌ̃r hich jãg hajapꞌa jootꞌʌtꞌʌʌd sĩerrabam. Jãg tꞌʌnʌmʌn sĩi 
tꞌumaa hõrau pogueupʌ̈ijuuta jãg dʌnʌmgui hajim.

Hẽwandamau maach hi hagkꞌaimʌʌ paawai nem hoomaju jaautarr 
(Mr. 13:3-23; Lc. 21:7-24; 17:22-24,37)

3 Mag Haai hi jëeujem degmua höbërwi hërëubaadeeu jũrr Olivo durrsĩig 
wëtjim. Maimua barwi maar na jupbaimaawai maach chi kꞌapeenjã dʌ̈i hi 
bigaau hohood haimajim. Maimuata marau hirig jëeu naajim:

— ¿Jãagwaichata mag pʌchdëu jaau simjö mag Haai hi jëeujem di 
pogueupʌ̈ijuma? Maimua mag pʌ deeu bëeju hanʌmjã, ¿kꞌan gaaimuata 
mag pʌ deeu bëeju dakpapakꞌamjã marau kꞌap hajuma? hanaajim.

4 Magbaawai jaaubaadëmua hichdëu marag, — Kꞌĩir kꞌapꞌʌ haajeet keena; 
hoob chikꞌamnag hʌdʌraa pãach kꞌũgurpimiet hajim. 5 Mʌg hatag paawai 
hõor pöm sĩi chikꞌam kꞌũgurm kꞌõchgau hamach hiekpai mʌ hiek gaai tꞌʌwia, 

“Mʌʌta hag Cristoou Hẽwandamau pʌïju haajerr” ha hiekꞌa nʌrrjëe haju. Mag 
nʌrrjëem gaaimua hõor pöm kꞌũgur haumaju hajim. 6 Juurhi pꞌiidʌju tꞌeeg 
jajaaukꞌamjã pãrau hũrjugui hajim. Mamʌ pãachdëu mag hũurwai hoob 
jãpꞌierrmiet. Hichiita jerrba chadcha hich mag haju. Magjup mamʌ ma chan 
hagtꞌa Hẽwandamau pãar hi hagkꞌa nʌm kꞌabamgui hajim. 7 Magbaadëmʌn 
durr mʌg wëjöm hee durr chaauram kꞌʌʌn dʌï wërbʌpꞌöo haadëju, hamachta 
jũrr chikꞌam kꞌãai hʌ̃rpai ham kꞌõchgau. Magbaadeewai jãdau tꞌeeg haadëm 
dʌï hʌʌur tꞌeegjã duuimaju, durrpierr. 8 Pari mamagkꞌamʌn maan sĩi 
warrpem Jöoirau hõor dau haug waupi simʌugui hajim.

9 ’Ya magbaadeewai pãar chi mʌ hiek hʌk̈ꞌa durrum kꞌʌʌn tꞌetꞌemnaanau 
pʌrnaa hamachjöm kꞌʌʌnag pãar pʌr deemaju, pãar dʌï hamachdëu hampierr 
hamkꞌĩir. Mag pʌr deebaa pãar gaai mas waunaa pãar tꞌõojã tꞌõomajugui hajim. 
Mag nʌm dʌï hĩchab tꞌumaam kꞌʌʌnau pãar hoomappꞌa haju mʌ hiek hʌk̈ꞌa 
durrum gaaimua. 10 Mag jaar paawai hõor pöm mʌ hiek hʌk̈ꞌa tꞌʌnarr hamachdëu 
hʌk̈ꞌa narr hiek hisegwi deeu hewag wëtju, warr hamach narrjö. Magbaadee 
wir haig hamach heepaijã chikꞌam hoomapnaa wir haig chikꞌam tꞌõomaju hajim. 
11 Hẽwandam hiita jaau nʌm hanʌm kꞌʌʌn kꞌapaana höbërdʌtkꞌaju. Pari mag 
tꞌʌnʌm sĩi hõor kꞌũguraagpaita mag wënʌrraju haawai hõor pöm kꞌũgurmajujã 
jaaujim. 12 ¡Aay, mag hed gaaita nem kꞌaigbam pömaata tꞌʌnʌisijupa! Ya mag 
nem kꞌaigbamta hʌr̃pai haadeewai hõrau hamach kꞌapeen kꞌa kꞌõsi haajerrjã 
tag kꞌõchkꞌaba hapꞌöbaadëju. 13 Pari warm kꞌʌʌn mag tꞌʌnʌm hee, hʌü hichdëu 
mʌ hiek hʌk̈ꞌatarr gaaita hogdʌba kꞌërʌm wounan hʌü peerdʌjugui hajim. 
14 Hẽwandamau mʌg durr hi hagkꞌaju nawe, durrpierr tꞌumaam kꞌʌʌnag mʌg hiek 
wajapꞌam hõor peerdʌ haaujem jaaudubju. Mag jaaubaawai tꞌumaam kꞌʌʌnau 
hũrbaawain chadau warre hich Jöoirau mʌg durr jua kꞌẽgkꞌapʌïju ha jaaumajim.

15 Mag hich Jesuu jajawagmamua magjim: ’Kꞌĩir heyaa habat, Hẽwandam hi 
jaaumie Daniel kꞌararrau pꞌã pʌarr gaai jaauwai Haai hi jëeujem deg hierr hich 
Hẽwandam sĩejem haarcha högkꞌaba dubwi hãbmua parhooba hichdëu ham 
haig haju jaautarr. Magtarr haawai chi hũr nʌm kꞌʌʌnau wajapꞌa kꞌapꞌʌ habat 
hajim: chadcha Danielau jaautarrjö woun hãb chi kꞌaigbamta Hẽwandam 

hawi ya Haai hi jëeujem deg sĩeichëm hoobaawai 16 mʌg chi Judea durr nʌm 
kꞌʌʌn warag pabʌ ̈hee durr dapag hee dʌrbat hajim. 17 Maagwai hich dihëu 
hʌr̃ hʌg̃tꞌaa kꞌãijã sim kꞌai, hoob hich nem hawaan hawi hierrag mam. 18 Wa 
magba di chaaur hich pꞌidag hee kꞌãijã sim kꞌai, hoob tag degag mam, hich 
kꞌajũajöm kꞌãijã hawaan hawi. 19 Mamʌ ¡hëh, hapdurr mag jaar hʌʌin jõor 
kꞌitꞌëem kꞌʌʌn maimua har sĩi chaain daumeraa wai kꞌitꞌëem kꞌʌʌn! 20 Hedau 
kꞌõrgkꞌam hee wa jua hʌĩ nʌm hed kꞌãijã pãach mag dau hapꞌʌʌ dʌr wënʌrram 
hugua, Hẽwandamagta jëeu durruu habatgui hajim. 21 Mag jaar mag wajapꞌa 
hõor dau haug waujujö chan mʌg durr hompaatarr haigmua hewagjã mag 
hooba, ni mag dichtarr kꞌurjã hagjö chan dau haug waubajugui hajim. 22 Mag 
Hẽwandamau hõor dau haug waubaadëm hidëu hich mag sĩukꞌiin, hõor hãbjã 
peerdʌbaju. Mamʌ hichdëu jʌr hauwia hich hiek hʌk̈ꞌa durrum kꞌʌʌn hichdëu 
kꞌõsi pꞌë wai sim gaaimua, hirua hich mag wai sĩi habajugui hajim.

23 ’Mamagkꞌam hee hãbmua kꞌãijã pãachig, “Hoobat, chamʌʌta warrgarwe 
Hẽwandamau pʌïju haajerrauwai”, wa magbam kꞌai, “Pãadë hoobat, har sĩ; jãata 
haruuwai” haawai hoob hʌk̈ꞌamiet. 24 Mua mag chirʌmʌn, hamach hiiupaita 
hamta Hẽwandamau pʌïjim hanʌm kꞌʌʌn dʌï Hẽwandam hi jaaumien hanʌm 
kꞌʌʌn kꞌapan sĩi sëukꞌa chikꞌam kꞌũgur wënʌrraju haawaita mag chirʌmgui hajim, 
kꞌap hamkꞌĩir. Makꞌʌʌnaun chadcha Hẽwandamauta hamach pʌïjim hamkꞌĩir, 
hag na hõrau hooba haajempa hõor dauderraa wau wënʌrraju. Mag nem wau 
wënʌrrʌmua hich Hẽwandamaucha jʌr hauwi hich hiek hʌk̈ꞌapi hautarr kꞌʌʌnpa 
kꞌũgur hẽkꞌaju hajim. 25 Chadcha magju haawai hag nawe kꞌap hamkꞌĩir ya mua 
pãrag jaau chirʌmgui hajim. 26 Ya mag kꞌapꞌʌ naawai hãbmua kꞌãijã pãachig, 

“Hõor maba haajem haarta sim” ha jaauwai hoob haar hoon wëtmiet hajim. Wa 
magbam kꞌai, “Mʌig simta hich hoopiba sim” ha jajaaukꞌawiajã hoob hʌk̈ꞌamiet 
hajim. 27 Mʌch chi Hemkꞌooi Hiewaa bëewain, tꞌumaam kꞌʌʌnauta mʌ hoojugui 
hajim, hich jãg hedau höbeerjem garmua hed burrjemʌg sĩi pagtꞌʌm dau pꞌʌr 
jẽer hatꞌaawai hedjã tꞌum harar hatꞌam hoojemjö. Magua hõrau mag pãachig ya 
barbaichëm ha jaauwaijã hoob hʌk̈ꞌamiet hajim. 28 Pãrau kꞌapꞌʌ nʌm, nemmí sim 
haig hãkõs hich kꞌĩrau jupcheejem. Hich hagjöta habajup hajim hĩchab muajã 
mʌch hiek hʌk̈ꞌa nʌm kꞌʌʌn dʌï; ham pꞌë harraag mʌch bëem hed ham haigta 
dau daau hurum tꞌumaam kꞌʌʌnau mʌ hoojugui ha jaaumajim hich Jesuu.

Jãga Hemkꞌooi Hiewaa deeu bëeju haajẽ 
(Mr. 13:24-37; Lc. 21:25-33; 17:26-30,34-36)

29 Mag jajawagmamua hĩchab, ’Mag hich Hẽwandamau wajap hõor dau 
haug waupiwi ya tag magba haadëm hee, mʌg hãsdawam hedau kꞌĩjugui hajim. 
Magbaawai hedau chi hedaramjã hararaa wʌʌ jẽerba warag kꞌĩbaadëm dʌï 
pꞌĩdagjã hedjã heemua sĩi kꞌʌijugui hajim. Magbaawai hedjã hee nem sĩsidʌmjã 
sĩi parhooba hamach nʌnʌid harr chaaurta haaidʌ jörrjëe tꞌʌnʌisijugui hajim. 
30 Magbaadëm heeta hedjã heejã mʌch chi Hemkꞌooi Hiewaa hurum dauchach 
dawaa hoopijugui hajim. Mag hoowi durrpierram kꞌʌʌn jãpꞌierr nʌm hiekꞌau 

hicharaucha bĩe nʌmuata mʌch chi Hemkꞌooi Hiewaa nem jua tꞌeeg tꞌumaam 
kꞌʌʌn Pörkꞌa hurum hoojurau. 31 Mag hurumua mʌch chognaanag nem jẽbag 
churo hiekjö trompeta sirpijugui hajim, mag sirbarmua mʌchdëu jʌr hauwia 
mʌch hiek hʌk̈ꞌatarr kꞌʌʌn tꞌumaa durrpierram kꞌʌʌn hãbam haig biirdʌ hawaag.

32 Mag jaaumamua hich Jesuupai, ’Kꞌap hamkꞌĩir pãrag jaaukꞌimgui hajim: 
Pãrau kꞌapꞌʌ nʌm, mʌig Israel durr higo bʌ ̈jãga haajẽ. Ya jãata kꞌër kꞌukꞌuur 
haadëmʌn tꞌumaam kꞌʌʌnau ya chadcha döchʌumie burrju dakpapakꞌam haajem. 
33 Hich hagjöta hajugui hajim hĩchab mʌch chi Hemkꞌooi Hiewaa bëeju gaai 
paawaijã. Cha mʌchdëu jaau chirʌm tꞌum hich hag hee höbëbërgmam pãach 
daúa hoobaawai kꞌapꞌʌ habat, ya mʌch chi Hemkꞌooi Hiewaajã deeu bëeimʌʌ 
chirʌmgui hajim. 34 Mua pãrag mag Haai hi jëeujem di hõrau pogueupʌïju ha 
chirʌmʌn, cha hõor tꞌʌnʌm kꞌʌʌn kꞌëchju nawe cha mʌchdëu jaau chirʌmjö 
tꞌumaa chadcha hajugui ha jaaujim. 35 Hedaujãjã mʌg jẽb dʌï tꞌum chukꞌu haadëju, 
mamʌ cha mua pãrag jaau chirʌm chan sëukꞌaawai kꞌabam. Jãan tꞌumaa hich 
hag hee höbërjugui hajim. 36 Mamʌ mag mʌ bëeju hed chan ni hãbmuajã 
kꞌaugbam. Hʌg̃tꞌar Hẽwandam chognaanaujã kꞌaugba, ni mʌchdëujã kꞌaugba, 
hãba hich mʌ Hayaupaita mag mʌ bëeju horajã kꞌapꞌʌ simgui hajim, hich Jesuu.

37 ’Jöoingar Noé kꞌararr jaar döhãdau hõor höpäaiwai tꞌʌnaajerrjö tꞌʌnaaju 
hĩchab mʌg hatag mʌch chi Hemkꞌooi Hiewaa bëe nʌm jaarjã. 38 Jöoi Noé sim 
jaar mag döhãd pöm bëeju nawe, hagtꞌa hõor pꞌiestajã waunaa, tꞌachjã kꞌönaa, 
döjã dönaa, sĩi jua pʌr kꞌodtꞌʌnaajim, bʌʌ̃rjã hamach höjujã kꞌĩirjuba. 39 Mamʌ 
ham mag honee bʌʌ̃rjã hamach chig hajujã kꞌĩirjuba nʌm hee, döhãd pöm bëewi, 
jẽb hierrpawi, tꞌumaa hödubjierram. Mʌch chi Hemkꞌooi Hiewaa bëe nʌm jaarjã 
hich hagjöta hajugui hajim. Hamau bʌʌ̃rjã hamach chig haju kꞌĩirjuba nʌm hee, 
dëgölp mʌʌn dʌnʌʌuchëju ha jaaujim. 40 Mag mʌ pierrum dʌïcha hemkꞌooin 
numí pabʌ ̈hee hamach pꞌidag hee naaju: mag numí nʌm heem hãb mua harrwi 
hãb werpʌajugui hajim. 41 Hʌʌinjã hĩchab numí hãbam molin gaai ba naaju: 
mamʌ mua hãbpai mʌch dʌï harrwi hãbakꞌai werpʌajugui hajim.

42  ’Pãrau mʌ pãach Pörkꞌa barchëju hed bʌ̃ʌrjã kꞌaugba naawai pãachjã 
hagjö tꞌʌbagkꞌam huguata muan pãragan, wajapꞌa kꞌĩir kꞌaug nʌisit ha 
chirʌmgui hajim. 43  Pãrau kꞌapꞌʌ nʌm, hãbmua kꞌãijã hich di haig nem 
jĩgmienau nem jĩgkꞌaan bëeju hora kꞌapꞌʌ hakꞌiin, kꞌãijã kꞌãiba hich mag 
dau pꞌug hëeju hʌdʌʌr hich nem jĩgkꞌapiba. 44 Magua muan pãragjã hich 
hagjöta, hajapꞌa kꞌĩir kꞌaug nʌisit ha chirʌm. Pãrau hãbmuajã mʌ bëeju 
hora kꞌaugba nʌm. Pãrau mʌ da bëebajupii nʌm hee, mʌch chi Hemkꞌooi 
Hiewaan dëgölp dʌnʌʌuchëjugui hajim marag hichdëucha jaaumamua.

Chi chogau hichig nem jaau pʌarr tꞌum wautarr 
(Lc. 12:41-48)

45 Mag jajawagmamua hĩchab hich Jesuupai deeu hich bëe nʌm hora jãga 
naaju haai nʌm kꞌap hamkꞌĩir hawi magjim: ’Kꞌanim nemjö patrón hãb simua 
hich chaaug maagpaawai hich chog hãb simʌg warm kꞌʌʌn pörkꞌapinaa hich 

magʌgpai hich nem tꞌumaa jaau pʌabajëm. 46 Maimua mawia mam sĩi hawia 
deeu bëewi hichdëu jaau pʌarrjö pꞌidkꞌa sim hoobaicheewai, ¿mag jöoi hich 
chog dʌï honee sim dʌï chi chogjã honee habaju kꞌai? hajim. 47 Mag hajapꞌa 
pꞌidkꞌa sim hoobaicheewai jöoirau warag hich nem tꞌum magʌgta tꞌʌsĩepʌïjugui 
hajim, hich dënjö kꞌap hamkꞌĩir. 48 Mamʌ magba, mag hichig nem jaautarrjã 
hich hödegpai “Mʌ patrón chan da bëebam” hawi 49 nem kꞌaibag hich kꞌapeen 
jũrr hich jua heegpaim dʌï hichdëu hampierr hanaa, nagjã hichdëu döm haig 
dönaa, tꞌachjã hichdëu kꞌöm haig kꞌömʌn, 50-51 chi dikꞌʌ bʌʌ̃rjã hirua nʌba sim 
hee pierrwai, mamagkꞌam hoobaichee, jũrr hichdëu warm kꞌʌʌn dʌï haajerr 
kꞌãaijã hi gaai hatꞌuucha wʌnaa, pꞌidag heemuajã barpʌïnaa, chi kꞌaigbacharam 
kꞌʌʌn dʌï hãba sĩujugui hajim. Magbaawai gaai machgau hicharaucha 
bĩemamua hi hagäa hagäa habarjugui hajim. Magnaa maachigta, Maguata 
pãraujã mʌ deeu bëeju kꞌapꞌʌ naawai mag hichig nem jaau pʌarr tꞌum wau 
sĩerrjöta haju haai nʌmgui hajim, pãach kꞌapeen dʌï, hich Jöoirau kꞌõsimjö.

Daupeen diez narr hag nem hĩgkꞌaa

25  1 ’Mag Hẽwandamau mʌg durr hi hagkꞌam hed hichdëu hauju wa hauba 
kꞌãijã hisegju kꞌʌʌnan, biek hãb daupeen diez narr kꞌʌʌn hõor jua pʌr 

nʌm pꞌiesta hee wëtaag chi jua pʌrju hemkꞌooi nʌ narr kꞌʌʌnjöta nʌmgui hajim 
hich Jesuupai. Makꞌʌʌn daupeenau mʌgta hajim haajem: Hamachdëu ya chi jaai 
paju hurum ha hũrbaawai hagdaujö hamach lámpara panhapꞌa hi kꞌĩirpꞌee wëtju 
haadëjim haajem. 2 Mamʌ mag kꞌĩirju narrta cincopaita kꞌĩirjug kꞌapꞌʌ naajim 
haajem, maimua hagjö cinco sĩi kꞌĩirjug chukꞌumjöta sĩsid hajim hanaabá. 3 Mag 
kꞌĩirjug chukꞌumjö narr kꞌʌʌnaujã hamachpierr hamach lámpara harrjierram 
haajem. Mamʌ mag harrtarrta chi aceite höbaadeewai deeu hag hee choo 
hawaag hawi kꞌĩet chi aceite pʌ harrbajierram haajem. 4 Pari chi kꞌĩirjug kꞌapꞌʌ 
narr kꞌʌʌnaun chadau hamach lámpara panhapꞌa wëtum dʌï hĩchab kꞌĩet hamach 
pipied deeum boteedeg aceite pʌkꞌa harrjierram haajem, höbaadeewai deeu hag 
hee choo hawaag hawia. 5 Mamʌ mag chi hemkꞌooi da bëeba haawai, nʌ nʌʌ hawi 
dapꞌögkꞌabaadee kꞌãidʌtkꞌa pꞌöbaadëjim haajem. 6 Mag ham kꞌãidʌtkꞌa tꞌʌnʌm 
heeta, ya hedacha pamamua, “Ya pãrau nʌ narr wounan hurum; pꞌiidʌtkꞌabatꞌʌ ̃hi 
kꞌĩirpꞌee hoon maag” hajim hanʌm hãbmua. 7 Magbaawaita pꞌiidʌtkꞌawi hapuraa 
hamach lámpara kꞌĩir kꞌaug nʌrrjëe haadëjim hanaabá. 8 Magbaawai mag cinco 
kꞌĩirjug chukꞌumjö narr kꞌʌʌnau hʌü hamach kꞌãai kꞌĩirjugdam paraa narr kꞌʌʌnag, 

“Keena, pãach aceitedam heem marag bʌchkꞌun choo deebat, ya maar lámpara 
tꞌõogpam” hajierram hanʌm. 9 Pari magbaawai chi kꞌĩirjug paraa narr kꞌʌʌnau 
hamag, “Marau pãrag deebamgui” hajierram hanʌm. “Marau pãrag deekꞌiin, 
pöm deeba haawai, pãarjã waaurwi maachjã waaurju. Mag kꞌãai chi peerjem 
di haar mawi pãach hatꞌee për hatꞌamit” hajierram hanʌm hamag. 10 Hamachig 
magbaawai hamach hatꞌee aceite për hawaan hërëubaadëmich, hamau nʌ narr 
hemkꞌooi barchëjim haajem. Mag barchëwi hoocheewai hich dʌï dubaag hʌü kꞌĩir 
kꞌaug narr kꞌʌʌnan hʌü hich dʌï wai dubjim haajem, hich jua pʌrju haar. Mag pꞌë 

wai dubwi chi puertdijã pꞌãar sĩujim haajem. 11 Maimua hag kꞌur nʌʌ hawiata mag 
cinco hamach lámpara hatꞌee aceite jʌraan wëttarr kꞌʌʌn bëewi, “Señor, Señor, 
maar weeu hatꞌá, ya maar bëejimgui” hajierram hanʌm. 12 Pari magbaawai chi 
hemkꞌooirau, “Mua pãar kꞌaugba chitʌm. Mua dubpibamgui” hajim hanʌm.

13 Mag nem hĩgkꞌaadam jaauwi deeu marag magjim: ’Pãarjã daupeen 
kꞌĩirjug chukꞌu narr kꞌʌʌnjö daaugajãr tꞌʌbagkꞌamapꞌa nʌm kꞌai, daukꞌananaa 
kꞌĩir kꞌaug nʌisit. Pãrau mʌch chi Hemkꞌooi Hiewaa bëeju hedjã kꞌaugba, ni 
chi horajã kꞌaugba nʌm. Mʌʌn dëgölpta barchëjugui ha jaaumajim marag.

Hãbmua hich chognaanag pꞌidkꞌamkꞌĩir pꞌatkꞌon dee pʌatarr 
(Lc. 19:11-27)

14 Mag jaaumamua deeu hich Jesuupai magjim: ’Mʌchta mʌg durr gaai chi 
Pörkꞌa pierrum hed mʌch hatꞌee wajapꞌa pꞌidkꞌaajerr kꞌʌʌnag hamachpierr nem 
wajapꞌam jigjuun, hãbmua hich piyonnaan dʌï harrjöta hajugui hajim. Mag hich 
piyonnaan dʌï mʌgta hajim haajem: Mag wounau deeum durr maagpamua 
hich piyonnaan hãbam haig tꞌʌr̃kꞌanaa hich pꞌatkꞌonau pꞌidkꞌamkꞌĩir hamag jaau 
pʌajim haajem. 15 Hãbakꞌaíg pꞌatkꞌon cinco mil deewi, hãbakꞌaíg dos mil maimua 
hãbakꞌaíg mil deejim haajem, hichdëu hoowai hʌü hamachdëu pꞌidkꞌamajupierr. 
Mag hamachpierr pꞌatkꞌon jigpʌïwi petajim haajem. 16 Mag hi petaawai chi piyón 
mag cinco mil hautarrau hag pꞌatkꞌonau pꞌidkꞌabaadëwi hag hʌr̃ deeu cinco 
mil gan haujim haajem. 17 Maimua hãbakꞌai dos mil hautarraujã hagjö hagua 
pꞌidkꞌawi deeu hag hʌr̃ dos mil gan haujim haajem. 18 Mamʌ hãbakꞌai milpai 
hautarraun mawia, jẽbdi kꞌörnaa warag hag hee bëp sĩujim hanaabá.

19 ’Maimua hag kꞌur nʌʌ hawia deeu bëejim haajem, chi pꞌatkꞌon pap. 
Mag bëewi mag hich maagpamua pꞌatkꞌon jigtarr hautarr kꞌʌʌn deeu 
tꞌʌr̃kꞌʌʌipʌïjim haajem, kꞌarrchata hagdaujö ganmajĩ ha kꞌap haag. 20 Nacha 
chi cinco mil hautarr bëejim haajem. Mag bëewi hag hʌr̃ hichdëu cinco 
mil gan hautarr chi papag deechëwia hirig, “Señor, pua mʌrʌg cinco mil 
werpʌarrau hag hʌr̃ mua hagjö cinco mil gan haujim; cha kꞌërʌm pʌ pꞌatkꞌon” 
hajim hanʌm. 21 Magbaawai chi patrón jöoirau hirig, “Hʌü kꞌërʌmgui” hajim 
hanʌm. “Pʌ chadcha piyón wajapꞌamʌu; pua mua jaautarr tꞌum hagjö habarm. 
Mʌg pꞌatkꞌon pöm kꞌaba deetarrau pua jãgbarpí, jãgtarr jũrr mua pʌrʌg warag 
hʌr̃ deekꞌimgui” hajim hanʌm. Magnaa hirig, “Hierrag dubwia mʌ dʌï honee 
habá” hajim haajem. 22 Mag kꞌur dos mil hautarr bëewi maguajã hagjö, “Señor, 
pua mʌrʌg dos mil deetarr hʌr̃ muajã hagjö dos mil gan haujim; cha kꞌërʌm 
pʌ pꞌatkꞌon” haichëjim hanʌm. 23 Magbaawai chi patronau magʌgjã, “Pʌjã 
chadcha piyón wajapꞌamʌu; pua mua jaautarr tꞌum hagjöo habarmgui” hajim 
hanʌm hirig. “Pꞌatkꞌondam pöm kꞌaba deetarrau pua hʌü jãgbarm kꞌai, hag 
jũrr mua pʌrʌg warag hʌr̃ deejugui” hajim hanʌm. “Jãgbarpí pʌjã hĩchab 
hierrag dubwi mʌ dʌï honee habá” hajim haajem magʌgjã hagjö.

24 ’Maimua milpai hautarrjã bëejim haajem. Pari magua chan warm kꞌʌʌn 
dënjö pꞌidkꞌawi gan hauba harr haawai sĩi warag, “Señor, mua pʌ kꞌapꞌʌ chitʌmgui 

hajim hanʌm, pʌ hõor dʌï hatcha sĩerrʌm. Mua pʌ pꞌatkꞌonau pꞌidkꞌawi gantarr 
hakꞌiin, pua sĩi chi hʌr̃ʌm mʌ jua heem kꞌecheu haukꞌamgui” hajim hanʌm, “pʌ 
dën sĩi chikꞌam jua pꞌitꞌur hatarrta pʌch dënjö haajeewai. 25 Mʌchdëu mag kꞌapꞌʌ 
chitaawai, pʌ pꞌatkꞌonau mʌ pꞌidkꞌaba, warag mua jẽb heeta bëp sĩujim. Magtarr 
haawai cha simgui” hajim hanʌm, “pʌ pꞌatkꞌon pʌchdëu werpʌatarrpierr.” 
26 Magbaawai chi patronau hirig, “Pʌʌn pʌchta kꞌaibagnaa kꞌusëug sĩerrʌmgui” 
hajim hanʌm. “Pua mʌ hõor dʌï mag chitʌm kꞌapꞌʌ simta, 27 ¿jãgwi mʌ pꞌatkꞌon 
warag banco hee deen mabajĩ” hajim hanʌm jũrr hirig, “mʌg mʌch barbaicheewai 
hʌr̃ʌʌpai bãau sim hoochëmkꞌĩir?” 28 Magnaa haig narr kꞌʌʌnag warag mag mil 
wai sĩerr hi jua heem kꞌecheunaa jũrr diez mil wai sĩerragta deepi jaaujim haajem.

29 Mag nem hĩgkꞌaa jaau höwia hich Jesuu magjim: ’Hich hagjöta 
sĩebahab hĩchab Hẽwandam hatꞌee nem wau nʌmjã. Har Hẽwandam 
hatꞌee nem wawaag nem par daúa hooba haajem kꞌʌʌn dʌ̈in hirua hich 
garmuajã hajapꞌa haju, hamau chokꞌõgba hi hatꞌee nem wau naawai. 
Mamʌ mag nem waumapꞌa nʌm kꞌʌʌn dʌ̈i chan magba, hichdëu hamag 
nem deetarrjã warag ham jua heem kꞌecheu haumaju. 30 Magnaa, Mag chi 
patronau chi kꞌusëumie dʌ̈i harrjö, hamach kꞌĩircha ham serbiibag pꞌënaa 
kꞌĩchag hee barkꞌʌʌipi jaaujugui hajim, mamta ham gaai wajaug bëemkꞌĩir.

Mag hirua kꞌĩchag ha sĩerran kꞌĩmie durr higwiata mag sĩejim.

Jãga haju kꞌai hõor dʌ̈i Hẽwandam Hiewaau hich bëem hed
31 ’Mʌch chi Hemkꞌooi Hiewaata hʌg̃tꞌarmua mʌch chognaan 

angelnaanau pꞌʌʌr tꞌuur bëem hedan, mʌchta chi Rey haawai mʌch 
kꞌu juupjem wajappꞌa sim gaaita jupchëjugui hajim, hõor dʌ̈i mʌchdëu 
kꞌap nem wawaag. 32  Magbaawai hõor durrpierram kꞌʌʌnta tꞌum mʌch 
chognaanag mʌch haig pꞌë hau bëepiju. Mag tꞌum hãba biirdʌbaicheewaita 
oveja tꞌʌajem pastorrau chi ovejanaandam hamach hag hapꞌa kꞌĩet paanaa 
chĩbjã hagjö hamach hag hapꞌa kꞌĩet paajemjö hajugui hajim, hõor dʌ̈i.

33 Mag jaaumamua hich Jesuu hi hiek mag hed hich dënkꞌa nʌm kꞌʌʌnta hich 
juachaar gar tꞌʌr̃kꞌʌʌinaa jũrr kꞌaigbam kꞌʌʌnta kꞌĩet hich juawë gar tꞌʌr̃kꞌʌʌimaju 
haajem. 34 Magnaa mag hich juachaar gar nʌm kꞌʌʌnag hichta Rey haawai 
hichdëuta hamag, “Pãar, mʌ Hayau hʌü habarm kꞌʌʌn, hierrag dubbat mʌ dʌï 
jooba wënʌrraag” haju hanaabá. “Mʌg durr hompaa nʌwe mʌch Haai dʌïmua 
pãrag nem deeju hatarr hĩsta chadcha mʌ Hayau pãachigcha deegpamgui” haju 
hanʌm, “pãachdëu mʌ dʌï hʌü hatarr jũrr.” 35 Magnaa hamag, “Pãrauta mʌ jãsöo 
jẽedʌ kꞌitaawaijã hʌü mʌrʌg tꞌachdam deejierramgui” haju hanaabá; “höbichaaga 
tꞌʌnaawaijã hʌü mʌrʌg dödam döpijierram; mʌch maba haajem kꞌʌʌn hee 
chitaawaijã pãrauta pãach haig jẽramkꞌĩir hʌü mʌrʌg didam jaaujierramgui” haju 
hanʌm; 36 “kꞌajũadam chukkꞌu chiraawaijã pãrauta hʌü mʌrʌg deekꞌërjierram; 
mʌ mor mas chiraawaijã pãrauta hʌü mʌ hootꞌurjierram; cárcel deg preso 
chiraawaijã hagjö pãrauta hʌü mʌ hootꞌurjierramgui” haju hanaabá hich 
Jesuucha, ham kꞌĩir jãsenkꞌa hiekꞌamamua. 37 Mag hamachig magbaawai mag hi 

juachaar gar nʌm kꞌʌʌnau jũrr hirig “Señor, ¿jãagwai mag pʌ jãsöo kꞌitʌm marau 
pʌ jãhogjĩ?” ha jëeuju hanaabá, hamachdëu hi kꞌĩircha hooba haajerr haawai. 

“¿Jãagwai mag pʌ höbissi kꞌitʌm hoobaawaijã marau pʌrʌg dödam döpijĩ? 38 Pʌ 
hiek mag maach haig jẽramkꞌĩir marau pʌrʌg maach dijã jaaunaa kꞌajũadamjã 
chukkꞌu haawai deejeejim hanʌm, ¿ma jãagwai hajĩma?” haju hanʌm. 39 “Pʌ 
hiek mag pʌ mor mas sĩewaijã marau hootꞌurwi, cárcel deg preso sĩewaijã hagjö 
marau pʌ hootꞌurjim hanʌm, ¿ma jãagwai hajĩ, marau pʌ hooba haajerrta?” 
haju hanaabá, jũrr hirig hamach garmua. 40 Magbaawai deeu hich Jesuu hamag, 

“Pãrau chadcha mʌchcha chan hoobajierram, pari pãrau jãg dau hapꞌʌʌ kꞌitꞌëe 
harr kꞌʌʌndam dau haug kꞌaugwi ham dʌï jãgtarr haig, mʌchchata dau haug 
kꞌaug nʌmjö naabajieb” haju haajem hamag.

41 Warm kꞌʌʌnag mag hiekꞌawi hichdëupai jũrr mag chi kꞌaigbam kꞌʌʌn hich 
juawë gar nʌm kꞌʌʌnag, “Jöpai mʌ haigmua chawag hërëubaadët” haju hanʌm. 

“Pãar mʌ Hayau chi maldisiem kꞌʌʌn haawai pãadëu kꞌĩmie durr mepeer hich 
chognaan dʌï sĩemkꞌĩir wautarr haarta hërëubaadët” haju hanʌm, “hõtdau huu 
wëjöm tꞌõojã kꞌaugba hich mag sĩerrʌm hee naaimaag.” 42 Mag hiekꞌamamua 
hĩchab hamag hamach kꞌĩircha, “Pãrau chan mʌ jãsöo jẽedʌ kꞌitaawaijã mʌrʌg 
tꞌachdam kꞌöpibajierram; höbichag kꞌitʌmjã maachig, ‘Cha kꞌërʌm dödam döju kꞌai’ 
habajierram” haju hanʌm hamag. 43 “Hõor mʌch kꞌaugbam kꞌʌʌn heemjö pꞌʌʌrdʌ 
chitaawaijã pãrau mʌrʌg didam deebajierram, pãach haig jẽermkꞌĩir. Kꞌajũadam 
chukkꞌu daaupamaa haawaijã put sördamjã deeba; mor massi chiraawaijã mʌ 
hoon wëtba; ni cárcel deg chiraawaijã mʌ hoon wëtbajierramgui” haju hanʌm 
hamag hamach kꞌĩircha. 44 Pari hamachig magbaawai jũrr hamau hirig, “Señor, 
¿jãagwai mag pʌ jãsöo höbissinaa pʌch maba haajem heeta jẽerju dijã chukkꞌu 
kꞌitʌm marau bʌʌ̃rjã pʌ hasekasbajĩ?” haju hanʌm. “¿Jãagwai mag pʌ kꞌajũadamjã 
chukkꞌu daaupamam marau pʌ hoojĩ? ¿Jam mag pʌ mor massi marau hoojĩ, 
wa cárcel deg sim kꞌãijã marau pʌ hoon wëtbajĩ?” haju hanaabá, hamachdëu 
magbajim hamkꞌĩir. 45 Pari hichig magbaawai, makꞌʌʌnagjã hirua magju hanʌm: 

“Chadcha mʌkꞌʌʌn wounaan dau hapꞌʌʌ wënʌrraawai pãrau bʌʌ̃rjã ham dau haug 
kꞌaugba harran, jãan mʌchchata pãrau dau haug kꞌaugba nʌm kꞌabajieb, ham 
mʌchdëu pʌïwiata jãg wënʌrrarr haawai” haju hanʌm hĩchab hamachigcha.

46  Maimua ya hãbmiecha hiekꞌa hoogpamua maar dakꞌĩir, ’Muata mag 
hiekꞌabarm kꞌʌʌnan kꞌĩmie durrta wëtjugui hajim, mamta hich mag dau 
hapꞌʌʌ wënʌrraag. Mamʌ hõor wäjäaun mag mʌch juachaar gar hatꞌam 
kꞌʌʌnan, mʌch dʌ̈ita hich mag hiiu nʌisijugui hajim, hich mag wënʌrraag.

Jesús pʌr hawaag hibëptarr 
(Mr. 14:1-2; Lc. 22:1-2; Jn. 11:45-53)

26  1 Jesuu mag mʌg hatag deeu hich bëeju kꞌap hamkꞌĩir mag jaau 
dichtarr kꞌur, maach hich dʌ̈i hogdʌba wënʌrraajerr kꞌʌʌnagta 

deeu magjim hich higwi:

2  — Pãrau kꞌapꞌʌ nʌmgui hajim, mʌigmua kꞌãai numí nʌm hee pꞌiesta 
Pascua burrju. Mʌg pꞌiesta heeta hõrau mʌch chi Hemkꞌooi Hiewaa pʌr 
deejugui hajim, pakuls gaai meerpꞌë tꞌõomkꞌĩir.

3 Ya mag pꞌiesta burrju kꞌãai numpai waaur nʌm hee, pꞌadnaan chi pörkꞌa nʌm 
kꞌʌʌn jöoin chi tꞌierrnaan dʌï hãba biirdʌjierram haajem, pꞌadnaan tꞌumaam 
kꞌʌʌn pör Caifás di haig. 4 Mag hãba biirdʌtarran, Jesús himeraa pʌr hauwi 
tꞌõopʌÿaag hãba hibëpaag hajim hanʌm. 5 Mamʌ mag hi tꞌõopʌÿaag hẽkꞌa nʌmta 
hamachdëupai deeu, — Hõor pöm mʌg tꞌʌnʌm meeukꞌapimaaugau, mʌg pꞌiesta 
hee chan hi chig haba, pꞌiesta dichtarr kꞌurta tꞌõopʌïjugui hajierram hanʌm.

Hʌʌirau Jesús pör hee jʌ̃gdeeu chootarr 
(Mr. 14:3-9; Jn. 12:1-8)

6 Mag nʌm hee Jesús woundam Simón hanʌm di haig sĩejim, Betania pꞌöbör 
hee. Hich mag Simón hanʌmpai hibʌʌr wauwi “pꞌĩe paraa kꞌitarr” ha tꞌʌʌ̃rjeejim. 
7 Mag di haig mes gaai hi tꞌach kꞌö hoo simta, hʌʌi hãb jʌg̃dee didam durrkꞌudau 
alabastro hanʌm dën boteedidam wau kꞌitʌm dʌï dubchëjim. Mag jʌg̃dee nem 
parhẽpaaga sĩerrʌm. Mag waibëewi Jesús pör hee sĩi choopʌïchëjim. 8 Mag hi 
pör hee choobapʌïm hoobaawai maach chi Jesús dʌï wënʌrrarr kꞌʌʌn hee hãaur 
kꞌʌʌn mʌ kꞌapeen meeukꞌa pꞌöbaadëwi, — ¿Kꞌantꞌeeta jãg jʌg̃dee parhẽpagkꞌam 
sĩi hãr choobapʌïma? hajierram, 9 nem parhẽpag përpʌïwi hag pꞌatkꞌonau dau 
hapꞌʌʌm kꞌʌʌndamag hʌü nemdam hau deeju hãb sĩerrtá.

10 Mamʌ ham mag hiekꞌa nʌm hich Jesuu hũr sĩerr haawai, — ¿Kꞌantꞌeeta 
pãrau chikꞌam kꞌĩir naaupi nʌma? Hirua hʌüta jʌg̃deeu mʌ pör kꞌooi 
sĩebahab hajim hamag. 11 Mʌig heegar dau hapꞌʌʌ kꞌitꞌëem kꞌʌʌnan pãrau 
hich jãg pãach dʌï hoo wai wënʌrraju, mamʌ mʌ chan tag pãar kꞌĩir 
chitabamgui hajim. 12  Mʌg hʌʌirau jʌg̃deeu mʌg mʌ kꞌooibarmʌn maach 
jöoin hi haawai maach meeunau haajemjö mʌ haukꞌërju hedam hatꞌee hag 
nawe ya mʌ kꞌa pꞌuur sim kꞌabahab hajim. 13 Cha mʌ hiekꞌa chirʌm hiekꞌau 
mʌg hatag pawiajã durrpierr Hẽwandamau hõor peerdʌajem hiek jaau 
wënʌrrʌm dʌï hĩchab mʌg hʌʌirau mʌ dʌï mʌgbarmjã jaaub kꞌaba jaaujugui 
hajim. Mag, hooba harr kꞌʌʌnaujã hĩchab hi hiigjeeju ha jaaujim hich Jesuu.

Judaau Jesús përtarr 
(Mr. 14:10-11; Lc. 22:3-6)

14 Maach hi kꞌapeen hi dʌï doce hogdʌba wënʌrraajerr kꞌʌʌn hee hãb Judas 
Iscariote ha tꞌʌ̃r sĩerrau pꞌadnaan chi pörnaan haar mawia 15 hamag, — Mua 
pãachig Jesús pʌr deebaawai, ¿pãrau kꞌarr mʌrʌg pꞌag nʌ? haimajim haajem.

Magbaawai hamachdëu, — Marau pʌrʌg treinta piezas deejugui hajim hanaabá.
Magbaawai chadcha hich magʌm gaai hi hëugar hi përpʌ̈ijim hanaabá. 

16  Magtarr haigmua Judaan sĩi hãba pꞌadnaan chi pörnaanag Jesús pʌr 
deejuuta hẽkꞌa nʌrraajeejim.

Hãbmiecha Jesús hich kꞌapeen dʌ̈i tꞌach kꞌötarr 
(Mr. 14:12-25; Lc. 22:7-23; Jn. 13:21-30; 1 Co. 11:23-26)

17 Maach jöoin hi haawai pan levadura chukꞌu wauwia kꞌoojem hag 
seman hee ya warrpem kꞌãai hãb hãspa hëebaadëm hed maach hich dʌ̈i 
wënʌrraajem kꞌʌʌnauta marau hich Jesuug, — ¿Jamta nemkꞌoo jaram 
ovejadam tꞌõonaa kꞌö nʌ? ha jëeu naajim, kꞌap haag.

18  Mag hichig jëeubaawai hichdëu marag, — Jerusalén woun hãb sim 
haar hërëubaadët hajim. Maimua magʌg mua jaaupʌ̈i chirʌm habat: 

“Ya mʌch tꞌõju gayaa pamaawai, pʌ di haigta nemkꞌoo jaram ovejadam 
wauwi pãar dʌ̈i hãba kꞌöm kꞌõsi chirʌm” habat hajim chi wëtju kꞌʌʌnag.

19 Magbaawai chadcha hichdëu jaautarrjö, maar kꞌapeenau wëtwi, hichdëu 
jaaupʌïtarrjö jaauwimawi, hi na mag nemkꞌoo jaram ovejadam wauwimajierram.

20 Maimua hich hẽudee hökꞌarta bëewi, ya kꞌĩsu haadëm hee maach 
doce hi dʌ̈i wënʌrraajerr kꞌʌʌn tꞌum hãba hi dʌ̈i tꞌach kꞌö naajim. 21 Mag 
hãba kꞌö nʌmuata hichdëu marag magjim:

— Cha mʌ hiekꞌa chirʌm hiekꞌau mʌig maach hãba nʌm kꞌʌʌn hee 
hãbmua wir haig mʌ hoomapꞌam kꞌʌʌnag mʌ pʌr deeju hajim.

22  Mag hũrbaawai, chadcha maar hökꞌĩirjuu hapꞌöbaadëjim. Mag nʌm 
hiekꞌau jũrram kꞌʌʌnau hirig, “Señor, hĩsin mua kꞌãijãa hagam” haajeejim.

23  Mag jũrram kꞌʌʌnau hichig jëjëeu kꞌaawai magjim:
— Chi mag wir haig mʌ kꞌaibag waujuun nau mʌ dʌ̈i hãbam tꞌëp hee 

pan sĩ kꞌöbarmʌugui hajim.
24 Magnaa hichdëu, — Hoo nʌm dau heyaa Hemkꞌooi Hiewaa 

chadcha Hẽwandam hiek pꞌã sĩsidʌm gaai jaau simjö wajappꞌa dau haug 
wawaagpaama hajim. Pari hapkꞌiitʌ mʌ mag hapꞌʌʌ hamkꞌĩir wir haig mʌ 
përtarr woun. Jãgʌm wounaan tꞌaababa harr hakꞌiin hʌücha hakꞌamgui hajim.

25 Magbaawai Judaau hichdëu kꞌabajim hamkꞌĩir, — Maestro, hĩsin mua 
kꞌãijãa hagam hajim.

Magbaa Jesuu hirig, — Chadcha pʌchdëu kꞌabá pua kꞌapꞌʌ jaaubapʌ̈im; 
pʌchdëu kꞌabahab hajim.

26  Mag hiyʌ̈ʌ tꞌach kꞌö nʌmua Jesuu pandam jua hee haunaa, 
Hẽwandamag hag paar hʌü hajim hanaa kꞌõreunaa marag hʌapʌ̈ijim. 
Magnaa, — Kꞌöbat, mʌ mʌ morou hajim, chi pan higwi.

27 Maimua jũrr vino jarrdam hauwi, hag paarjã hagjö Hẽwandamag hʌü 
hajim hanaa deeu marag hʌapʌïjim. Magnaa, — Döbat, mʌʌn mʌ bagau; hich 
jãg hãbam jarr heepai döpetat hajim. 28 Mʌg jarr heem vinodam döbarmta 
warrgarwe Hẽwandamau hõor dʌï hiek deeju haajerrau. Mamʌ mʌg hiekꞌan hiek 
hiiuriugui hajim. Mʌ bag mʌg vinojö kꞌitʌm hãrbarmuata Hẽwandamau hõor 
kꞌaibag tꞌum chugpaa haujugui hajim. 29 Pari mʌg döbarmjö chan tag döba, hãba 
mʌchta mʌch Hayau tꞌumaam kꞌʌʌn Pörkꞌapibarm hedta deeu hũwaai pãar dʌï 

döjugui hajim. Pari mag hed maach hoobarm chan hĩsimjöpai kꞌaba, honeechata 
haju, nem tꞌʌnʌm tꞌum chi hiiur haju haawai ha jaaujim hich Jesuu maachigcha.

Jesuu jaauwai Pedroou bʌ̃ʌrjã hi kꞌaugbam haju jaautarr 
(Mr. 14:26-31; Lc. 22:31-34; Jn. 13:36-38)

30 Mag maach hich dʌ̈i hãba wënʌrraajerr kꞌʌʌn hich dʌ̈i hãba mes 
gaai hiyʌ̈ʌ tꞌach kꞌö haaipawi, meukꞌaarjã Hẽwandam hiek Salmos 
hanʌm gayam hauwia, Olivo durrsĩig wëtjim. 31 Mam panaa Jesuu 
marag, — Hẽwandam hiek pꞌã sim gaai, “Mua chi pastor tꞌõobapäaiwai chi 
ovejanaandam parhooba haaidʌju” ha simjö, hĩsim hedaar pãrau mʌ mʌch 
hap barpʌawi tꞌumaa haaidʌtkꞌajugui hajim. 32  Mamʌ hũwaai pꞌiidʌwia 
mʌch hiiu chirsiewai pãar na mawia Galilea chiraimajugui ha jaaujim.

33  Magbaawaita Pedroou jũrr hirig, — Tꞌumaam kꞌʌʌnau pʌch hap 
barpʌawiajã mua chan pʌ barpʌabamgui hajim.

34 Magbaa Jesuu jũrr, — Pedro, cha mʌ hiekꞌa chirʌm hiekꞌau nau hãtꞌãrr 
bĩeju nawe biek tꞌãrjup pua hõrag bʌ̃ʌrjã mʌ kꞌaugba chitʌm hajuwai hajim.

35 Mamʌ Jesuu hichig magbaawai chará warag Pedroou hirig, — Pʌ 
tꞌõbaimam haar dʌ̈i tꞌõimaju hawiajã mua chan pʌ kꞌaugba chitʌm ha 
hiekꞌabamgui hajim.

Hirua magbarm dʌ̈i maach chi kꞌapeenaujã tꞌumaam kꞌʌʌnau hich mag 
hiekꞌajim.

Nemjĩirdö Getsemaní hanʌm hee Jesús oraatarr 
(Mr. 14:32-42; Lc. 22:39-46)

36 Maigmua jũrr nemjĩirdö Getsemaní hanʌmʌg maar pꞌë harrjim. 
Maimua mam barwi, — Mʌig nʌisit, mʌ chum hʌg̃tꞌaag jëwaakꞌemgui hajim.

37 Maimua tꞌãrjuppaim kꞌʌʌn dʌï petajim. Mag hich dʌï pꞌë harrtarr kꞌʌʌn hãb 
Pedro hajim, maimua tagam kꞌʌʌn numí jöoi Zebedeo chaain hajim, Santiago 
Juan dʌï. Mam paaukꞌabaimaawai ham hiek hökꞌĩirjuuga haadëmua gaai 
machaaga haadëjim haajem, chi Jesús. 38 Mag simua hamag, — Mʌʌn dëgölp 
gaai machgau hökꞌĩirjuuga haadëm; hãba mʌch tꞌõjuuta kꞌĩirju chirʌmgui hajim. 
Pãar mʌig nʌisit, mamʌ mʌ dʌï daukꞌana habat. Hoob kꞌãimiet hajim hanʌm.

39 Hamag mag jaau pʌawi hichin ham bigaau ham warpꞌaapai sĩeimajim 
haajem. Magnaa jẽkꞌʌt tꞌʌkꞌöonaa kꞌĩeb jẽb gaai dagau dʌrnaa hʌg̃tꞌaag 
jëeumamua, “Tata, pua kꞌõs hakꞌiin, hatcha mʌ dau hapꞌʌʌ hapibakꞌamgui” 
hajim hanʌm. “Deeum nem waubarmuajã hagjö hõor peerdʌ hauju hayaa 
hakꞌiin, mʌ gaai machag mʌgcha hãwatbakꞌam. Pari mʌchdëu kꞌõsi 
chirʌmjö kꞌaba, pʌchdëu kꞌõsimjöta mʌ dʌ̈i habá” ha jëeumajim haajem.

40 Mag hich Hayag jëeu sĩi hawi ham hoon bëejim haajem. Maimua 
hoocheewai ham kꞌãi nʌmta hoochëjim hanaabá. Magbaawai Pedroogta, 

— Pãar chan horadam hãbjãta mʌ dʌ̈i daukꞌana kꞌaba nʌm. 41 Jãg kꞌãi nʌʌ 
haju kꞌãai Hẽwandamagta jëeu nʌʌ habatꞌʌ ̃hajim hanʌm, dösãtag hʌdʌʌr 

pãach tꞌʌ haupim hugua. Mua hoowai pãrau pãach hödiiwan chadcha 
jëeum kꞌõsi durrumta, pari dapꞌökgauta pödbam hajim haajem hamag.

42  Maimua hichin deeu hũwaai mawia jëeubaadëmua hich Hayag, “Tata, 
pua mʌ mʌg dau haug waupibaju hayaa hakꞌiin hʌü hakꞌamgui” ha 
kꞌitaajeejim hanʌm; “mamʌ hichiita mʌ hapꞌʌʌ haju haai chirʌm kꞌai, 
hagjö hʌü sim. Mʌ dʌ̈i pʌchdëu ham haig habá” ha jëeumajim haajem.

43 Mag jëeu sĩi hawi deeu ham hoon bëewaijãh, mag hi kꞌapeen hirua pꞌë 
harrtarr kꞌʌʌn dapꞌökgau pödjã dau hẽeba sĩi kꞌãidʌtkꞌa tꞌʌnʌmta hoochëjim 
hanaabá. 44 Mag kꞌãidʌtkꞌa tꞌʌnʌm hoobaichee deeu hich sĩerr haar mawia 
hich hag hiekpai deeu hich Hayag jajawagmajim haajem. Ma biek tꞌãrjupam 
hajim haajem, mag jëeu sim. 45 Maimua hũwaai hoon bëewaijã hagtꞌa hich 
kꞌapeen kꞌãidʌtkꞌa tꞌʌnʌm hoobaichee hamag, — ¿Hagtꞌa pãar sĩi kꞌãi gaaita 
nʌ? hajim hanʌm. Ya pekau pöm sĩsidʌm kꞌʌʌnag mʌch chi Hemkꞌooi 
Hiewaa pʌr deeju hora pabaichëbahab. 46 Pꞌiidʌtkꞌabatꞌʌ,̃ maimua maach 
kꞌapeen haar wëttarraugui hajim hanʌm. Mʌ hoomapꞌam kꞌʌʌnag mʌ pʌr 
deeju wounan ya dakpa hurumgui hajim hanʌm hamag.

Jesús pʌr harrtarr 
(Mr. 14:43-50; Lc. 22:49-53; Jn. 18:2-11)

47 Mag maar haig bëewi hagtꞌa hich Jesús maar dʌï hiyʌʌ̈ dʌnʌm hee, hich 
mag maach hi kꞌapeen doce narr heem hãb Judas hanʌmta hõor pochag hurajim. 
Mag wëdurum kꞌʌʌnan hãaur kꞌʌʌn espaar jua panhapꞌa bëe tꞌʌnaawai tagam 
kꞌʌʌn pa dʌïjã bëe tꞌʌnaajim. Makꞌʌʌn, pꞌadnaanau jöoin chi pörnaan dʌïmua 
pʌïtarr kꞌʌʌn hajim. 48 Mag chadcha hõor pochag bëewi ya chi Judaau hag 
nawe, “Nau mua pãach dakꞌĩir kꞌĩir hʌʌ̃ hatꞌamta pʌr hatꞌat” ha jaau wai sĩerr 
haawai 49 hich dʌï wënʌrrʌm kꞌʌʌn dakꞌĩraa hichdëu jaautarrjö Jesús dʌï hãba 
dʌnʌʌuwimawi hirig, — Maestro, ¿jãgpai chirʌ?́ hanaa hi kꞌĩir hʌʌ̃ hatꞌajim.

50 Magbaa Jesuu hirig, — Pʌch hõor hawaan bëetarr jöpai pʌr hatꞌaad 
perá hajim.

Magbaawai tagam kꞌʌʌnau dʌ̈i haig bëewi Jesús pʌrpꞌöbaadëjim.
51 Mag hi pʌrpꞌöbaadëm hoobaawai maar heem kꞌʌʌnau hãbmua hich 

espaar sʌrr ha jẽu hatꞌawi chi pꞌadnaan tꞌumaam kꞌʌʌn pör hag chog haig 
sĩerr kachta hoortꞌubapʌ̈ijim.

52  Magbaawai Jesuu hirig, — Jöpai pʌch espaar hich deg pꞌĩ sĩubá hajim. 
Pua kꞌaugba sĩeb hajim, esparau wërbʌnaa hõor kꞌëch nʌm kꞌʌʌn hagjö 
esparauta kꞌëchmaju. 53 Mua mʌch chig hapibaju hakꞌiin, mʌch Hayag 
jëeubaawai hirua mʌ tꞌʌamkꞌĩir Hẽwandam chognaan pöoma milam kꞌʌʌn 
hapꞌa doce ejércitos kꞌãijã deepʌ̈ijugui hajim. 54 Mamʌ mʌch tꞌʌamkꞌĩir 
mua jëeubaawai mag hõor pöm deepʌ̈ikꞌiinjã, ¿jãga Hẽwandam hiek pꞌã 
sĩsidʌm gaai mʌ higwia jaau sim tꞌum hich hagjö habarju? hajim Pedroog.

55 Mag hiekꞌapʌïwia jũrr hich pʌr hawaan bëetarr kꞌʌʌnagta, — ¿Pãrau 
hoowain mʌʌn sĩi hõor nem jĩgkꞌanaa hõor tꞌõomiejöta chirab hajim jãg pãrau 

sĩi mʌ haig jua hee jierrnempan happai bëeg hatꞌee? Hag na hed hëepierr 
pãrag mua Haai hi jëeujem deg Hẽwandam hi jaaujeewai bʌ̃ʌrjã pãrau mʌ 
pʌr haubajierram. 56 Pari pãrau hĩs mʌ dʌï mʌmʌgkꞌamʌn, jãan warrgar 
Hẽwandam hi jaaumienau jaautarr tꞌum hag heyaa höbërmkꞌĩrau hajim.

Ya hirua mag hiekꞌabarm hee, hĩchab maach chi kꞌapeenaujã chi Jesús 
hich happai werpʌawia parhoob dʌrmid pꞌöbaadëjim.

Jesús judionaan Asamblea hee wai narr 
(Mr. 14:53-65; Lc. 22:54-55,63-71; Jn. 18:12-14,19-24)

57 Mag hi pʌr hawaan bëetarr kꞌʌʌnau warre pꞌadnaan pör Caifás haarta 
hatꞌaadëjierram, mamta Moiseeu ley pꞌã pʌarr jawaag chi machnaan dʌï jöoin 
chi tꞌetꞌemnaanpa dʌï hãba biirdʌ narr haawai. 58 Mag hamau hi hatꞌaadeewai 
Pedro hiek hiruata warppaimua hoopʌp̈ʌïgmamua mag chi pꞌadnaan pör haig di 
hũjãrr dubimajim haajem. Mag dubwi, “Mʌigmua hookꞌim jãga haju kꞌai” hawia, 
Haai hi jëeujem di tꞌʌajem kꞌʌʌn hohoodö nʌm haig dʌï jupimajim haajem.

59 Maagwai pꞌadnaan chi pörnaanau judionaan Asamblea heem kꞌʌʌn 
dʌ̈imua chi Jesuu nem wauba harrta sëukꞌa hi gaai tꞌʌpʌ̈iju hẽkꞌaajeejim 
hanaabá, magʌm gaaimua hi tꞌõopäaig. 60 Mamʌ par mag jũrram kꞌʌʌnau 
sëukꞌa hi gaai nem parhooba tꞌʌpʌ̈iju hẽkꞌa nʌmjã pödba haajeejim haajem. 
Mamagkꞌam hee, hõor numí chi sëumien bëewi, 61 — Mʌg wounau maar 
dakꞌĩir, hiruan mʌg Haai hi jëeujem di pogueupʌ̈inaa kꞌãai tꞌãrjuppaim 
hee deeu hëu dʌnʌʌuju ha hiekꞌa sĩejimgui hajierram hanaabá.

62  Magbaawai chi pꞌadnaan pöröu dʌnʌʌunaa Jesuug, — ¿Pua ham 
hiekꞌa nʌm hũr chirʌ?́ ¿Kꞌan jãgwi jãg pʌ hiekꞌamapꞌa sĩ? ¿Pua chadcha 
mag hiekꞌajĩ wa hiekꞌabajĩ? Jaaubá hajim hanʌm hirig.

63  Pari magʌmjã Jesús bʌ̃ʌrjã jʌ̃ʌ haba, warag kꞌĩuu sĩsijim haajem. 
Mag hich hiek hʌ̈kꞌaba habaawai deeu hirig chi pꞌadnaan pöröu, 

— Maach Hẽwandam hich mag hiiu sĩerrʌm hiek gaai tꞌʌwi muata pʌrʌg 
“Jaaubá” ha chirʌm. ¿Pʌʌta chadcha Hẽwandam Hiewaa hichdëucha jʌr 
hauwia pʌ̈iju jaaujerrá? Marag jaaubá hajim hanʌm. 

64 Magbaa Jesuu hirig, — Pua kꞌabá hag heyaa jaaubapʌ̈im hajim hanʌm. 
Mʌ cha hiekꞌa chirʌm hiekꞌau mʌg woun Hemkꞌooi Hiewaa Hẽwandam chi 
jua tꞌierr bigaau hi juachaar gar hoo sim pãrau pãach daujãau hoowi hedjã 
baug hee hurumjã hoojurau ha hiekꞌajim haajem, haig narr kꞌʌʌn dakꞌĩir.

65 Mag hũrbaawai chi pꞌadnaan pöröu hich kꞌajũa mor gayamta sʌrr 
habarmʌn, warre nem pöm jẽ werbpʌ̈ijim hanaabá. Magnaa, — Mʌg 
wounau hiekꞌa sim chan hʌü kꞌaba sim. Maach wounaan tꞌum hãba 
tꞌʌnʌmta hiita mag Hẽwandam Hiewaa hanaab. Ya pãrau pãach jʌg̃ʌucha 
hũrbarm. 66 ¿Kꞌani maadëu tag hũrm hig nʌ? hajim hanʌm, hich kꞌapeenag.

Magbaawai mag kꞌapan haig pos tꞌʌnarr kꞌʌʌnau, — Hí chadcha kulp 
pöm sĩebahab; magua warre tꞌõopʌ̈iju haaita simgui hajierram hanʌm.

67 Magnaa hi kꞌĩir gaaijã hichö tꞌunaa hi gaai mas waumajim 
hanaabá. Pogkꞌa hi kꞌĩidadcha juajãau deenaa 68  hirig, — Pʌchta chadcha 
warrgarwe hich Hẽwandamaucha jʌr hauwia pʌ̈iju haajerr kꞌai, magan 
jaaubá: ¿kꞌaíuta pʌ kꞌĩidadcha dee sĩ? haajeejim hanʌm jũrram kꞌʌʌnau.

Pedroou bʌ̃ʌrjã Jesús kꞌaugba chitʌm ha hiekꞌatarr 
(Mr. 14:66-72; Lc. 22:56-62; Jn. 18:15-27)

69 Mag chi tꞌetꞌem kꞌʌʌnau Jesús dʌ̈i mamag kꞌaawai Pedro hiek hi 
daaugajãr hũjãrr hoo chirajim haajem. Mag hi hoo chirʌm haigta, mag 
degam hʌʌi chi di kꞌʌʌn chog bëewia hirig, — Pʌjã hĩchab jãg Jesús 
Galileapierr dʌ̈i nʌrraajemʌugui haichëjim hanʌm.

70 Pari hichig magbaicheewai hi hiek hirua tꞌum haig narr kꞌʌʌn dakꞌĩir, 
— Mua kꞌaugbam pʌ kꞌan hata hiekꞌa sim kꞌai; mua magʌm wounan 

kꞌaugba chitʌm ha chirajim hanaabá.
71 Hichig magbaicheewai hi hiek mag hich chirarr haigmua 

daaugajãrm puertdi haar majim haajem. Mamʌ mamjã hagjö deeum 
hʌʌirau hi hoobaawai maguajã hich haig narr kꞌʌʌnag, — Jãg wounan 
Jesús Nazaretpierr dʌ̈i nʌrraajemʌuwai hajim hanʌm hirig.

72  Pari magbaawai magʌgjã hichdëu, hirua magʌm Jesús kꞌaugbam ha 
chirajim haajem.

73 Maimua magtarr kꞌur nʌʌpai hawi hi hiek maig hich dʌï di hũjãrr narr 
kꞌʌʌnaupai deeu hirig, — Marau hoowai pʌjã chadcha hi dʌï wënʌrraajerr 
kꞌʌʌn heemʌu. Pʌ hiekꞌa sim gaaipai merag chukkꞌu simgui hajierram hanaabá.

74 Magbaawaita hirua warag kꞌĩir mor chigpai hiekꞌamamua, 
— Chadcha mua magʌm wounaanjã kꞌaugab chitʌmta pãrau mʌrʌg mag 
naaba ha chirajim hanaabá hich Pedroou.

Mamʌ hirua mag hiekꞌabapʌ̈im dʌ̈icha hãtꞌãrrta kekerekee hahbar. 
75 Mag hãtꞌãrr hiek hũrbaawaita hich Pedroou jaauwai hi kꞌĩir heyaa 
dʌhnʌisijim hanʌm, Jesuu hichig “Nau hãtꞌãrr bĩeju nawe pua biek 
tꞌãrjup hõrag mʌ kꞌaugba chitʌm ha hiekꞌaju” hatarr. Mag kꞌĩir hee 
dʌnʌisim habarmʌn chadau gaai machaaga haadëmua dawag höbërwi 
warre hö jãsenag haadëmua bĩe chirʌʌ hajim haajem, hichdëu jaauwai.

Jesús Pilato haar harrtarr 
(Mr. 15:1; Lc. 23:1-2; Jn. 18:28-32)

27  1 Maimua ya hãspabaadeewai pꞌadnaan chi pörnaan judionaan 
tagam kꞌʌʌn hagjö chi tꞌetꞌem kꞌʌʌn dʌ̈i biirdʌnaa deeu hiekꞌawi 

warre Jesús tꞌõopʌ̈iju kꞌĩirju pꞌöbaadëjim haajem. 2  Mag hamach hap 
hiekꞌawi, jʌg̃adau jua bʌʌrkꞌanaa, Pilatoota Romaam reíu pʌ̈iwia 
gobernadorkꞌa sĩerr haawai, hirigta tꞌõopi jaaumkꞌĩir hi haar harrjierram.

Judaau hichdëupai hich hö jorrkaa tꞌõotarr
3 Mag Jesús tꞌõopi jawamkꞌĩir Pilato haar jua bʌʌrnaa hatꞌaadëm hũrbaawai 

chi Judaau deeu hũwaai tꞌumaa hewag kꞌĩirjuwia, chi pꞌadnaan pörnaan chi 
tꞌierrnaan dʌï nʌm haar mawi, mag Jesús paar hichig pꞌatkꞌon pꞌagtarr tꞌum 
hũwaai hamag deeimajim hanaabá. 4 Mag deeimawia magjim hanʌm:

— Jãg woun bʌ̃ʌrjã nem kꞌaigba wautarrjã chukꞌu kꞌitʌmta pãrag pʌr 
deetarr gaaimua, mʌʌn chadcha pekau pöoma waubarm. Jã chan bʌ̃ʌrjã 
hiekkꞌõr chukꞌu sĩejimgui hajim hanʌm.

Pari magbaawai hamachdëu jũrr hirig, — ¡Hidëu mag simgui hajim 
hanʌm; maata magan maar gaai mas sĩeba! Maigjã pʌchta pʌ mag 
chirabahab hajierram hanʌm.

5 Hamachdëu hichig magbaawai mawia chi pꞌatkꞌon Haai hi jëeujem deg 
barpʌawi higbaadëjim haajem. Mag mawi, hichdëupai pa gaai hʌg̃tꞌaa jʌg̃ad 
jʌ̃naa, tꞌoom kꞌẽu hich hö gaai jʌ̃naa, baudʌ hich hö jorrkaa tꞌõojim haajem.

6  Mag barpʌabajeewai pꞌadnaan chi pörnaanau chi pꞌatkꞌon pꞌë hauwi, 
— Mʌg pꞌatkꞌon hõor tꞌõoju paarta pꞌagtarr haawai pöd maadëu ofrenda 

hee hausĩubamgui hajierram hanʌm.
7 Maimua hag kꞌur deeu hamach hap hiekꞌawia hag pꞌatkꞌonau jẽbta për 

hauju hajierram haajem, durr warpmua hõor bëe nʌm kꞌʌʌn meebaawai 
hag hee haukꞌëraag. Mag pꞌatkꞌon Jesús param harrau jẽb për hautarr, 
Campo del Alfarero ha tꞌʌ̃r sĩejim. 8  Mag jẽb gaaita Judaau hich tꞌõotarr 

haawai hĩs hewag pawiajã mag jẽb hagtꞌa “bag hãrtarr param pꞌatkꞌonau 
jẽb për hautarr” ha tꞌʌ̃r sĩerrʌm. 9 Hamau mag pꞌatkꞌonau mag jẽb për 
hatꞌam haig, hĩchab magju nawe Hẽwandam hi jaaumie Jeremías kꞌararrau 
hiekꞌatarr heyaa höbërjim hagjö. Hirua nawe hiekꞌatarr mʌg hajim:

“Israelnaanau chi precio jaautarrpierr treinta piezas hauwi
 10 hag pꞌatkꞌonau el Campo del Alfarero për haujierram, maach Pör 

Hẽwandamau mʌrʌg jaautarr hipierr” ha pꞌã sim.
(Zac. 11:12-13)

Jesús Pilato kꞌĩirpꞌee wai narr 
(Mr. 15:2-5; Lc. 23:3-5; Jn. 18:33-38)

11 Mag harrwi chadcha Pilato na wai naaimajim haajem. Magbaa 
Pilatoou hirig, — ¿Chadcha pʌʌta judionaan Reí? ha jëeujim hanʌm.

Magbaawai Jesuu hirig, — Pua kꞌabá kꞌapꞌʌ jaaubapʌ̈imgui hajim hanʌm.
12 Mamʌ hirua mag hiekꞌabarm hũrbaawai pꞌadnaan chi pörnaanau chi tꞌetꞌem 

kꞌʌʌn dʌïmua warag hi hëugar sëukꞌa hi kꞌaibag jaaupꞌöbaadëjim hanaabá. Mamʌ 
hich kꞌĩir mamagkꞌamjã Jesuu bʌd̈am hãbjã hiekꞌaba, warag kꞌĩuu sĩejim haajem. 
13 Mag ham hiek hʌk̈ꞌaba haawai deeu hich Pilatooupai hirig, — Pua chan pʌch 
kꞌĩir mag hiekꞌa nʌmjã hũrbahab, sĩi kꞌĩuu jʌmaag hajim hanʌm.

14 Pari par hich Pilatooucha magtarrjã, ni bʌ ̈hãbjã jʌ̃ʌ habajim haajem. 
Mag hich kꞌĩircha hiekꞌa nʌmjã sĩi kꞌĩuu hichig kꞌabamjö sim hoowi 
Pilatoou hich hödegpai, “Mua hõor mʌg hooba chitʌmgui” hajim hanʌm.

Hamach chi judionaanaupai Jesús tꞌõopi jaautarr 
(Mr. 15:6-20; Lc. 23:13-25; Jn. 13:38-19:16)

15 Mag hag nawejã mag pꞌiesta hee paawai hõrau jaaubarm presota chi 
gobernadorrau sĩi hich jãg höbeerpäaijeejim. 16 Maagwai preso hãb sĩi tꞌʌr̃pꞌöo 
sĩerrʌm sĩejim, Barrabás ha tꞌʌr̃ sim. 17 Mag hõrau jaaubarm presota sĩi 
höbeerpäaijerr haawai, Pilatoou hich hödegpain Jesuuta sĩi höbeerpʌïm kꞌõsi 
sĩerr haawai, mag hõor pöm wëjömʌg jëeumamua, — ¿Chijãata pãrau sĩi hich jãg 
pʌapʌïpim kꞌõsi nʌ: Barrabás, wa Jesús hich Hẽwandamau pʌïju haajerr hanʌm? 
ha jëeujim haajem hamag. 18 Chi Pilatoou kꞌapꞌʌ sĩejim haajem, hamau hamachdëu 
Jesuu nem wau nʌrrarrjö pöd nem waubam gaaimuata mag hi pʌr dee wai narr.

19 Magnaa hõor dakꞌĩir hich juupjem sie gaai hoo sĩsijim hanʌm. Mag 
hoo simta hi hʌʌirau hirig, — Jãg wounan hõor wajapꞌamʌuwai; hoob jã 
chan kꞌaibag waupi jaaum. Hedaar mʌ kꞌãai kꞌõrkꞌaa kꞌaibag kꞌãai kꞌõrkꞌa 
hʌajim hi gaaimua ha jaaupʌ̈ijim hanaabá.

20 Mamʌ mag nʌm hee, chi pꞌadnaan pörnaanau tagam kꞌʌʌn chi tꞌetꞌem 
kꞌʌʌn dʌ̈imua warag hõor wawikꞌa tꞌʌnʌʌujim hanʌm, sĩi Barrabaata 
höbeerpi jaaunaa Jesús tꞌõopi jajaau hamkꞌĩir. 21 Ya mag wawikꞌa tꞌʌnʌm 
hee, deeu chi gobernadorrau jëeumamua hamag, — Mʌg numí nʌm haig, 
¿chijãata pãrau sĩi chigjã haba höbeerpʌ̈ipim kꞌõsi nʌ? ha jëeujim hanʌm.

Magbaawai hamachdëu Barrabaata höbeerpi jajaau haajeejim hanaabá.
22  Magbaa deeu Pilatoou hamag, — Magan jãg Jesús mag warrgarwe 

hich Hẽwandamau pʌ̈iju jaaujerrta mʌg nʌrrʌm hanʌm dʌ̈i ¿mua 
jãgajuma? hajim hanʌm.

Magbaawai tꞌumaam kꞌʌʌnau hihãba, “Pa gaaita meerpbapʌp̈ʌ̈i” 
haajeejim hanaabá.

23  Magbaa, — ¿Pari kꞌan nemta hirua kꞌaigba waujĩma, pãrau mag 
warre hi tꞌõopi jaau nʌm? hajim hanʌm chi Pilatoou.

Hichdëun sĩi pʌapʌ̈im kꞌõchgau par mag jëeu hohookꞌamjã warag pa 
gaaita meerppi jajaau haajeejim hanʌm.

24 Pilatoou Jesús pʌapʌïju hẽkꞌa nʌm pödba sĩi waragta hõor pꞌogdʌmam 
hoobaawai dö haibëepiwi tꞌumaam kꞌʌʌn dakꞌĩir jua sũgpʌïjim haajem. Magnaa, 

— Pãrau mʌg woun hiekkꞌõr chukꞌu simta tꞌõomʌn mʌ chan bʌʌ̃rjã kulp 
chukꞌu chirʌm, maan ya pãach happaim nemeu; mʌ gaai tꞌʌmiet hajim hanʌm 
hamag.

25 Magbaawai tꞌumaam kꞌʌʌnau sereu pꞌöbaadëmua warag, — Marau pʌ gaai 
tꞌʌbam; maachta maach chaain dʌï kulp paraa nʌisibajupa hajierram hanaabá.

26  Mag chadcha hamachdëu jaau narrjö, Pilatoou Barrabaata sĩi 
höbeerpʌ̈iwia, Jesús wʌpi jaaunaa, pakuls gaai meerppʌ̈imkꞌĩir warre 
soldaaun jua hee tꞌʌsĩepʌ̈ijim haajem.

27 Magbaawai gobernador di haar harrwi mam pabaimaawai chi 
soldaaunau hamach kꞌapeen kꞌapan tꞌʌ̃rkꞌa hauwi hamach jãrrcha wai 
naajim haajem. 28  Magnaa hi kꞌajũa hʌ̃rʌm hẽerpʌ̈inaa, jũrr dewam pꞌuríhi 
simta jũapipʌ̈inaa, 29 miu dën wërjũchkꞌa simta pörsirkꞌa jũapipʌ̈ijierram 
haajem. Magnaa hĩchab hi juachaar gar padamjã jootꞌʌpʌ̈ijierram hanaabá. 
Magnaa mag hamach rey hanʌmua hi wau nʌmuata hi kꞌĩirpꞌee jĩepör 
pꞌõbkꞌanaa, — ¿Jãgpai chirʌ ́Judionaan Rey? haajeejim hanʌm.

30 Magnaa jũrram kꞌʌʌnau bëewi, hi gaai hichö tꞌunaa, hi jua hee 
hamachdëu padam joopʌ̈itarraupai hi pörchajã wʌmaajeejim haajem. 
31 Mag hi dau hapꞌʌʌ wau wai nʌʌ hawia, hamachdëu hirig kꞌajũa 
jũapitarr deeu hẽer hauwia, hich kꞌajũa chaardamta deeu jũapinaa, 
maimuan chadau pa gaai meerpꞌëpäain hatꞌaadëjierram haajem.

Jesús pakuls gaai meerpꞌëtarr 
(Mr. 15:21-32; Lc. 23:26-43; Jn. 19:17-27)

32 Mag wai höbërwi hag dʌï wëtumua kꞌʌd hee woun hãb Simón hanʌm deeum 
pꞌöbördam Cirene hanʌm heem dʌï tꞌẽujierram haajem. Mag dʌï hoobaawai chi 
soldaaunau jũrr hajués magʌgta Jesuu pakuls harrmatarr harrpijierram.

33  Mag harrmamua buchagdam Gólgota hanʌm haar paaukꞌabaimajim. 
Mag Gólgota haawai “pörpá durrsĩ” haawaiu. 34 Mag mam paaukꞌabaimaa 
vino hiel hanʌm dʌ̈i nem hachaaga waaurëu simta dömkꞌĩir deejierram. 
Mamʌ Jesuu sĩi bʌ̃rʌʌ dö hoowi tag döbajim.

35 Ya pakuls gaai meerpꞌënaa jiirjop sĩuwia, hamach chi meerpꞌë narr 
soldaaunaupai, kꞌaíuta chi kꞌajũa jʌ̃abarju kꞌai hawi, jẽb gaai mokdaudam 
baraag paaukꞌajierram haajem, mag nʌmua gan haumaag. 36  Maimua 
mag chi kꞌajũa hamachpierr wai nʌisiewai tꞌʌa nʌmua warag kꞌʌt 
hohoodö hapꞌöbaadëjim hanaabá, chi pakuls dakꞌa.

37 Hi meerpꞌë jiir wëjöm pör hʌ̃r hẽsapdau pꞌãkꞌa sim gaai jaau sĩejim, 
kꞌan gaaimuata hi mag wai naajĩ. Chi hẽsapdau gaai “Chamʌʌta Jesuu, 
Judionaan Rey” ha pꞌã sĩejim.

38  Mag hi meerpꞌë wai nʌm dʌ̈i hĩchab hi bigaau chi nem jĩgmien numí 
hagjö pa gaai hamach kꞌĩkꞌĩetdö meerpꞌë sĩujierram: hãb hi juachaar gar, 
hãb hi juawë gar. 39 Mag hi meerpꞌë wai narr hõor diichjem dakꞌa harr 
haawai dich nʌm kꞌʌʌnaujã hi wau nʌm hiekꞌau warag hirig heerpanaa 
hʌ̃i pꞌʌʌrpꞌʌʌrnaa, 40 — Wa jãgʌm kꞌaba puan mag Haai hi jëeujem dijã 
tꞌum pogueupʌ̈inaa deeu kꞌãai tꞌãrjuppaim hee hëu dʌnʌʌuju haajerrta, 
jãg pua wir haig pʌchpai peerdʌ haubama. Pʌ chadcha Hẽwandam 
Hiewaa kꞌai, magan jãg pakuls gaaimua heeg hʌʌrbabaad haajeejim hirig.

41 Mag nʌm dʌï chi pꞌadnaan pörnaanau, Moiseeu ley pꞌã pʌarr jawaag chi 
machnaanau tagam kꞌʌʌn chi tꞌierrnaan dʌïmua hirig, 42 — Deeum kꞌʌʌnan 
peerdʌ hautarrta pʌchta pödbahabma. Pʌ judionaan rey kꞌabá; maar dakꞌĩir 
jãg pakuls gaaimua heeg hʌʌrbabaad. Mag hoobaawain chadau marau hʌk̈ꞌaju 
haajeejim. 43 Pʌ hiek mag Hẽwandamau pʌ chig hapibaju hanarr haawai, chadcha 
hichdëu pʌ kꞌõsi sim kꞌai, nau hirua pʌ kꞌaigpër hauju. Magaag pʌchdëuchajã pʌ 
Hẽwandam Hiewaa hanarrau haajeejim hirig, ya pakuls gaai pawiajã.

44 Jũrram kꞌʌʌnau hirig mamagkꞌam hũrwi mag chi kꞌaibagnaan numí hi 
bigaau hagjö jiir hʌid tꞌʌnarr kꞌʌʌnaupa warag hi wau hiekꞌa naajim hanaabá.

Jesús meetarr 
(Mr. 15:33-41; Lc. 23:44-49; Jn. 19:28-30; He. 9)

45 Hedausĩe tꞌʌnʌm hee, dëgölp hedau kꞌĩbaadëm habarmʌn sĩi warre 
hedaramjöta jöisijim. Mag kꞌĩ tꞌʌnʌʌ hawia hedau pꞌʌʌibaajër las tres naata 
deeu haardʌbaadëjim. 46 Magbaadëm hee Jesuu tꞌet, “Elí, Elí, ¿lema sabactani?” 
hajim hanaabá. Mag sim haig maach meúan, “Aay, Hẽwandam, ¿kꞌantꞌeeta pua 
mʌ mʌg dau hapꞌʌʌ chirʌmjã mʌrʌg hoobamjöo haadëma?” ha kꞌitʌm hajim. 
47 Hãaur kꞌʌʌn haig narr kꞌʌʌnau mag hi hiekꞌabarm hũrtarr haawai jũrr hamach 
kꞌapeenag, — Keena, pãadë hũrbat: Maguan warrgar Hẽwandam hi jaaujerr Elías 
kꞌararrta hich haig tꞌʌr̃ simwai hanaajim, hirua hiekꞌatarr kꞌaugbam gaaimua.

48  Hirua magbarm bʌ̈rre hãbmua kꞌapꞌigbaadëwi, putjö hũhũpꞌë kꞌitʌm 
gaai vino hadchuchúhu simta dorrdʌnaa waibëewi, pa gaai bʌʌrnaa hi 
hi haig hʌa haujim, hag gaaim bereu dömkꞌĩir. 49 Pari hãbmua hi dʌ̈i 
mamagkꞌam hee, hãaur kꞌʌʌnau jũrr, — Hidëu hi sĩubá, daau nau Eliaau 
hi jãigmua heeg jiirpʌÿaan pierrju haajeejim.

50 Mag jöchkꞌërʌʌ hawia, tꞌet häa ha kꞌitawia, warag chaaupabaadëjim. 
51 Mag hi chaaupabaadëm dʌ̈i hĩchab Haai hi jëeujem deg hierrgajãrcha 
put nem parrg tꞌuur hëu wëjorrta hʌg̃tꞌaamua heeg sʌrr habarmʌn warre 
jãrrcha tꞌoopꞌem numiita jijirar jöisijim. Magbarm dʌ̈i hʌʌur tꞌeega 
duuibaadëmua mokpörpa tꞌörrchëchëukꞌam dʌ̈i 52  hõor haukꞌërtarr jẽbdipa 
weeudʌtkꞌamam hee, kꞌëchtarr kꞌʌʌnta deeu pꞌiidʌtkꞌawi hiiu nʌrrjëe 
haadëjim. Mag deeu hiiutarr kꞌʌʌn hʌü wajapꞌa Hẽwandam hiek hʌ̈kꞌa 
durrumta hötarr kꞌʌʌn hajim. 53 Makꞌʌʌn Jesús hiiu pꞌiidʌtarr hẽudee 
hamach jẽbdegmua höbërdʌtkꞌawi Jerusalén pꞌöbör hee wëtjierram. Mag 
ham pꞌöbör hee naaimatarrjã hõor kꞌapankꞌam kꞌʌʌnau hoojierram.

54 Magbaawaita capitán soldaaun dʌ̈i Jesús pakuls gaai jiir wëjöm 
heegar narr kꞌʌʌnau mag hʌʌur tꞌeeg duuibaadëm hee, mamagkꞌam 
hoopꞌöbaadee jãpꞌierr nʌm hiekꞌau warag, — Mʌg wounan chadchata 
Hẽwandam Hiewaa hajim hajierram.

55 Mag hi pʌr hauju nawejã hĩchab hʌʌin hi juag hoojerr kꞌʌʌn kꞌapan 
Galileamua hi dʌ̈i bëetarr haawai makꞌʌʌnau hi dʌ̈i mamagkꞌam 
warpmua hoo naajim. 56  Mag warpmua hoo narr hee naajim: María 
Magdalena, hãbakꞌai María, Santiago dʌ̈i Josenaan ham hãd, maimua 
jöoi Zebedeo chaain hãdjã dʌ̈i haig sĩejim.

Jesús haukꞌërtarr 
(Mr. 15:42-47; Lc. 23:50-56; Jn. 19:38-42)

57 Maimua ya pꞌãarmam hee, rik José hanʌm bëejim. Hich mag woun Judea 
durr pꞌöbördam Arimatea hanʌm haram hajim. Chi Jesús tꞌõoju nawe ya 
hichdëujã Jesús higar sĩejim. 58 Mag sĩewai Pilato haar mawia ya Jesús mee 
kꞌërʌm mordam haukꞌëraan maag jëeuwimajim haajem. Mag jëeubaimaa 
Pilatoou hich soldaaunag deepi jaaujim haajem. 59 Magbaa Joseeu mawia, ya chi 
meemdam heeg paa hauwi, harrwi, dĩesdam memerkꞌögjã chukꞌu bäppꞌä kꞌitʌm 
hee pʌrëunaa, 60 hag nawe hichdëu hich hatꞌee durrbʌ ̈kꞌõpag hee jẽbdi hiiur 
kꞌörpitarr hee haukꞌërtꞌurjim, wajapcharan hich jẽb gaaima. Magnaa mokpör 
pöm simua chi jẽbdi hi hee wajapꞌa jootꞌʌ pʌawia higbaadëjim. 61 Mamʌ mag chi 
José Arimateapierr petamjã María Magdalena chan maba, hãbakꞌai María dʌï 
hamach numpai chi hapꞌʌʌmdam haukꞌërtarr jẽbdi haig hohoodö nʌisijim.

Soldaaunag Jesús haukꞌërtarr jẽbdi tꞌʌapitarr
62  Hag noram sĩi jua hʌ̃ʌijerr hed, wajapcharan sabarhedma, chi pꞌadnaan 

pörnaan Moiseeu Hẽwandam hiek pꞌã pʌarr wajapcha hʌʌrkꞌaajerr kꞌʌʌn 
dʌ̈i Pilato haar wëtwia 63 hirig, — Marau kꞌĩir heyaa nʌmgui hajim hanʌm, 
jãg sëunem nem jaau sĩerrarrau jaauwai, hiin meewiajã kꞌãai tꞌãrjup 
nʌm hee deeu hiiu pꞌiidʌju ha hiekꞌatarr. 64 Magtarr haawai kꞌãai tꞌãrjup 
soldaaunag chi jẽbdi haig tꞌʌapibá; magba hakꞌiin heeu dëgölp chi kꞌapeenau 
hedaar bëewia, chi binaan hamach jua kꞌap hausĩunaa, naspawia chadchata 

deeu hiiu pꞌiidʌjim hadukꞌam. Magta haju hatꞌeen magan warram kꞌãai 
warag hatchata sëukꞌa nem jaau nʌisijugui hajierram haajem, Pilatoog.

65 Magbaawai Pilatoou hamag, — Pãachdëu mag nʌm kꞌai, magan 
soldaaunan har tꞌʌnʌm. Pꞌë harrwi pãachdëu kꞌõchagpierr chi jẽbdijã 
wajapꞌa pꞌãarnaa jʌʌrtꞌʌ pʌabajët hajim hanʌm.

66 Magbaawai chadcha soldaaun pꞌë harrwi mag chi jẽbdi hee mokdau 
jootꞌʌ sĩerr hʌ̃rjã wajapꞌa dusnagjö simua jʌʌrtꞌʌpʌïjierram hanaabá. Magnaa 
chi soldaaunag kꞌãai tꞌãrjup hogdʌba haig tꞌʌapi jaaujierram haajem. 

Jesús pꞌiidʌtarr 
(Mr. 16:1-8; Lc. 24:1-12; Jn. 20:1-10)

28  1 Jua hʌĩ kꞌëutarr noram, domighed hedpꞌerre hagtꞌa kꞌĩsu nʌwe 
María Magdalenaau deeum hʌʌi hagjö María ha tꞌʌr̃ sĩerr dʌï Jesús 

haukꞌërtarr jẽbdi haar hoon wëtjim haajem. 2 Mag nʌm hee Hẽwandam chog 
hʌg̃tꞌarmua bëewi mag mokpör chi jẽbdi hee jootꞌʌ sĩerr chaaug pʌrëubapäaiwai 
hʌʌur tꞌeega duuijim. Mag chi mok chaaug pʌrëupʌïwia warag hag hʌr̃ hoo sim 
hooimajierram haajem. 3 Chi Hẽwandam chog kꞌĩir heerpaawai sĩi pagtꞌʌm dau 
pꞌʌr jẽer hatꞌam bʌ ̈hoo nʌmjö sĩejim hanʌm, maimua hi kꞌajũa sĩi bäppꞌä sĩejim 
haajem. 4 Soldaaun chi jẽbdi tꞌʌa narr kꞌʌʌn mag hoobaawai jãpꞌierr wajaugau 
kꞌa duuipꞌöbaadëwi sĩi warag chi meemjö jẽkꞌʌt tꞌupꞌãau hapꞌöbaadëjim hanaabá. 
5 Pari mag chi soldaaun tꞌupꞌãau hapꞌöbaadëm hee, chi Hẽwandam chogau chi 
hʌʌinag, — Hoob jãpꞌierrmiet hajim hanʌm. Mua kꞌapꞌʌ chirʌmgui hajim hanʌm, 
pãrau Jesuuta jʌr wënʌrrʌm, har hamau pakuls gaai meerpꞌë tꞌõotarr. 6 Mʌig 
hich haukꞌërtarr heemua pꞌiidʌwi petaawai ya mʌig kꞌaba sim. Pãach daujãau hi 
haukꞌërtarr hee hoon bëejurauma hajim hanʌm. 7 Magnaa hamag, Hërëubaadët, 

maimua hi kꞌapeen haar, “ya hiiu pꞌiidʌwi pãar na Galileaag petajim, nau jamta 
pãrau hi hooimajugui” ha jaaubaimat hajim hanʌm chi Hẽwandam chogau.

8 Ham hiek hamachig magbaawai haigmua hapuraa hërëubaadëjim hanaabá. 
Jãpꞌierraa naajieb mamʌ hagjö honee naajim haajem, hamachig mag Jesús 
pꞌiidʌbarm ha jaaubaawai. Mag warag kꞌajapꞌa bʌ ̈chʌp wëtjim haajem, maach chi 
kꞌapeenag jaauwimaag. 9 Mag ham heerpamjö wëtumta hich Jesús ham kꞌĩirpꞌee 
höbërchëwi hamag saludaachëjim hanaabá. Mag hamachig hiekꞌabaichee hi 
kꞌaug hatꞌaawai hi bʌk̈ꞌʌrr pꞌõbkꞌanaa hi bʌʌ̈ta hud hatꞌajierram haajem, hirig 
jëeumamua. 10 Magbaawai hichdëu hamag, — Hoob nem hökꞌö hamiet hajim 
hanʌm. Jãg jãpꞌierr wënʌrraju kꞌãai, mʌ kꞌapeen haar wëtwi Galileaag wëtpi 
jaaubat, nau jamta hamau mʌ hooimaju ha jaaubaimat hajim hanʌm.

Pꞌadnaan chi pörnaanag soldaaunau nem hĩgkꞌatarr
11 Mag hich dʌ̈icha hoowia chi kꞌapeen haar jawaan dʌdʌrkꞌamich, 

soldaaun chi jẽbdi tꞌʌa narr kꞌʌʌn heem hãaur kꞌʌʌnau pꞌöbör hee wëtwi 
chi pꞌadnaan pörnaanag jaauwimajierram hanaabá, mag chi mok chawag 
pʌrëupʌ̈inaa hag hʌ̃r jup sim hamachdëu hootarr maimua chi Jesujã 
hich haukꞌërtarr hee hooba kꞌãidu parii haadëm. 12  Mamʌ magbaawai chi 
pꞌadnaan pörnaanaujã hag bʌ̈rre tagam judionaan chi tꞌetꞌemnaan tꞌum 
tꞌʌ̃rkꞌanaa hibëpjierram hanaabá, soldaaunag Jesús hiiu pꞌiidʌbarm higwi 
sëukꞌa nem hĩgkꞌapieg. Magnaa hĩchab chi soldaaunau sëukꞌa nem jaaubarm 
paarjã pꞌatkꞌon pöm pꞌagju hajierram haajem. 13 Ya mag hamach hap chi 
hiekꞌam harr haawai chi soldaaun wawimamua hamag magjierram hanʌm:

— Hõrag jaauwai hedaar pãach kꞌãi nʌmich chi kꞌapeen bëewiata chi 
haukꞌërtarr heem jĩgkꞌa harrwi hamachdëu kꞌap wai nʌm ha jaaubat 
hajim hanaabá. 14 Mag pãar kꞌãitarr gobernadorrau hũrwia pãar dʌ̈i 
kꞌaigba hamʌn, marau maachdëuchata hi dʌ̈i hiekꞌawi maachig paa 
hauju. Magbaawai pãar chig habajugui hajierram hanʌm hamag.

15 Mag, chadcha hamachig pꞌagbaawai, hõrag jaauwaijã, ham kꞌãi 
nʌmichta chi kꞌapeen bëewi jĩgkꞌa harrjierram ha jaaujim hanaabá. Magtarr 
haawaita hĩs hewag pawiajã judionaan heyan hagtꞌa Jesús chan pꞌiidʌba 
maach chi kꞌapeenauta harrwi maach jua kꞌap bëp sĩujim ha jaaujem.

Hãbmiecha Jesuu hich kꞌapeenag nem jaau pʌatarr 
(Mr. 16:14-18; Lc. 24:36-49; Jn. 20:19-23)

16  Mag Marianaanau maachig Galileaagta wëtpi naajim ha jaaubaawai 
maach chi kꞌapeen tꞌum once Galileaag wëtjim, hich Jesuu maachig 
nʌpi jaautarr buchagdam gaai hãba hi dʌ̈i hoog. 17 Maimua mam pawia 
ya hich Jesús warp hurum maachdëu hoopꞌöbaadeewai Hẽwandam chi 
Hayagamjö hirig jëeu naajim; mamʌ mag hirig jëeu nʌm hee, maar 
kꞌapeen hãaur kꞌʌʌnau har kꞌabampii naajim. 18  Mag nʌm hee warag 
maar haig bëewi maar dʌ̈i hiyʌ̈ʌmamua magjim:

— Ya mʌ Hayau mʌrʌg hʌg̃tꞌarm kꞌʌʌn dʌïjã hiek tꞌeeg hapinaa mʌig heegarm 
kꞌʌʌn dʌïjã hiek tꞌeeg hapibarmgui hajim. 19 Magua mua pãragan, mʌ matarr 
kꞌur pãach hap paaukꞌabaadee durrpierr haaidʌbaadët ha chirʌmgui hajim; 
magnaa tꞌumaam kꞌʌʌnag hamach meupierr mʌg pãach peerdʌtarr hiekta 
jaaunaa chi hʌk̈ꞌamam kꞌʌʌnagjã pãach dënjö mʌchta hamach Pörkꞌapibat 
hajim. Magnaa hĩchab Hẽwandam chi Haai tꞌʌr̃ gaai, chi Hiewaa tꞌʌr̃ gaai 
maimua hich Hẽwandam Hakꞌaar tꞌʌr̃ gaai pör choopetat hajim, mag chi 
hʌk̈ꞌamam kꞌʌʌn. 20 Mag nʌm dʌï hĩchab mua pãachig jaaujerrjö Hẽwandamau 
nem waupi jaaumamta hi hipierraa waupi jaaubat hajim, hich jãg pãachdëujã 
mʌ hipierr wënʌrrʌmjö. Mʌʌn mʌchin Jöoirau mʌg durr hi hagkꞌa nʌm haar 
hich mag hed hëepierr pãar dʌï chitajugui ha jaau pʌajim maachigcha. 

Juan hõor pör choomieu Hẽwandam hiek jaau nʌrrarr 
(Mt. 3:1-12; Lc. 3:1-9; Jn. 1:19-28)

1  1 Warrcha maach peerdʌajem hiek jawaag Jesucristo Hẽwandam 
Hiewaa bëetarran mʌgta hajim haajem: 2  Warr jöoingar Hẽwandam 

hi jaaumie Isaías kꞌararrag Hẽwandamau hich hiek pꞌãpiewai hich Chaai 

SAN MARCOS
Maach peerdʌ haaujem 

Jesucristo higwia 
jöoi Marcoou pꞌã pʌatarr

Chi pꞌãtarr. Marcos chan Mateojö Jesús dʌï hãba hiyʌʌ̈ tꞌach kꞌöba, hirua nem 
jaaumamjã tꞌum hich jʌg̃ʌucha hũrba, ni hirua hõor dauderraa nem waaujerrjã tꞌum 
hoobajim hich daúacha. Magua chi mʌg maach meúa traduciitarr kꞌʌʌnau pöd sĩi negöon 
meúa simjö tꞌum hich daúa hootarrjö pꞌãbajim, hichdëujã chi Jesús dʌïcha wënʌrraajerr 
kꞌʌʌnag jëeu hoowi hamau jaaumamta pꞌãtarr haawai. Mamʌ Jerusalenpierr harr 
haawai tale hirua chi hoon hich daúacha Jesús hoojim. Mamʌ maagwai hagtꞌa chi 
jöoicha kꞌaba sĩi hẽwan sĩejim. Hõrau kꞌĩirjuawai hich kꞌãijã hajim haajem Jesús tꞌõopäaig 
pʌr hautarr hedaar hẽwan hãb börrjöou höpʌʌrnaa hi hẽudee matarr (14:51-52).

Simón Pedro kꞌapeer hanaa (1 Pe. 5:13) Bernabé kꞌod hajim haajem (Col. 4:10), 
hich Marcos. Mag Pedro kꞌapeer harr haawai hirua hõrag jaau nʌrrarr hũurjerrta 
jũrr hichdëu pꞌãjim hanaabá. Hich mʌg Marcopai hĩchab Juan ha tꞌʌ̃ʌrjeejim; 
hajapcharan Juan Marcos hajim hi tꞌʌ̃r (Hch. 12:12).

Kꞌan jawaag hajĩ. Chadcha Marcoou Jesuu hiekꞌamatarrta jaau sim, mamʌ 
hʌr̃cha hõrag jaaum hig simʌn hirua nem waumatarrta dawaacha hoopi sim. Magua 
Marcoou hoowai Jesús chadcha hich Hẽwandam Hiewaa hatarrta sĩi hich Haai 
chogkꞌa bëejim; mag hi chog haawai hich Jöoirau nem waupim kꞌõsimpierr wawaagta 
bëejim. Magua chadcha hichdëu ley jaaunaa, mepeenjã hõor mor heemua dau 
daau höbeerpʌïnaa, hamag meeurrau haadëpꞌʌm haig hirua dawaata hich jua tꞌeeg 
hõrag hoopiejeejim. Mag hirua nem waumatarr gaai hich jua tꞌeeg hoopijieb mamʌ, 
chikꞌamnau hi juau tꞌõotarrjã deeu hiiu pꞌiidʌbarm gaaita hʌr̃cha hõrau hi jua tꞌeeg 
hoojierram. Maguata peer libro jãrrchapaím Marcoou haata jaau sim (11:1-16:18).

pʌ̈ijuuta jaaujim hanaabá. Pari mag hich Chaai pʌ̈iju na deeum higwia 
hich Chaairagta magjim hanʌm:

“Hiewaa, mua pʌ na mʌch hiek jaaujem pʌ̈iju.
Mag wounauta pʌ na pʌ maju hee hõrag pʌ barju jajawagmaju, tꞌumaam 

kꞌʌʌnau pʌ hiek hũrm kꞌõsi sĩi pʌ nʌ naamkꞌĩir” hajim hanʌm.
(Mal. 3:1)

 3 “Mag woun hajappai hõor barba haajem haar sĩejemuata hich haar 
hõor barbaimaawai pʌ jaaumamua, ‘Ya maach Pör bëeimʌʌ sim’ 
ha jaaumaju, pʌ higwia.

Mag pʌ higmamua, ‘Hi bëeju nawe pãach tꞌãar kꞌĩir kꞌaugbat’ ha 
jaaumaju, tꞌãraucha kꞌõsi pʌ hiek hʌ̈kꞌamkꞌĩir.”

(Is. 40:3)
Magta hajim haajem Hẽwandamau hich Hiewaag, Juan higwia.

4 Mag chi Hẽwandam Hiewaa maju na hi jaau nʌrrarr Juan hajim 
haajem, chi hõor pör choomie. Warrgarwe chi Juan higwia mag nʌrraju 
jaautarr haawaita chadcha tꞌum hich hagjöo höbëbërgmamua Juanau 
hõrag, “Pãach kꞌaibag hãsie hewag kꞌĩirjuwia, Hẽwandamag chugpaapi 
jëeuwia, mʌrʌg pãach pör choopibat; magbaawai Hẽwandamau chadcha 
pãar kꞌaibag chugpaapʌ̈iju” ha jaaujeejim hanaabá.

5 Mag hirua jaau nʌrrʌm hũrbaawai bëejeejim haajem: Judea durram kꞌʌʌn 
dʌï Jerusalén pꞌöbör heem kꞌʌʌnpa, hi hiek hũraan. Mag hamach jʌg̃ʌucha 
hũrwia, hãsie hewag hamach kꞌaibag kꞌĩirjuwia, meerba jaaunaa hamach pör 
choopibaawai, Juanau ham pör choopʌïmajim haajem, döjã Jordán hee.

6  Juan chi hõor pör choomie kꞌajũan camello hëu dënta kꞌa sĩejim 
haajem. Hi hãi jʌ̃ajemjã nemhëu dën hajim haajem. Maagwai hirua 
kꞌoojerr, haspꞌit hajim hanaabá pamiel dʌ̈i. 7 Mag wounau hõrag jaauwai, 

“Mʌg hed gaai mʌ hẽudee jöpcha woun hãb bëejugui” haajeejim hanʌm. 
“Ma mʌ kꞌãaijã hʌ̃rcha hiek tꞌeeg sim. Mag mʌ kꞌãaijã hʌ̃rʌʌcha hiek tꞌeeg 
sĩewaita mʌ chan mʌg chirʌm haig sĩi hi chogkꞌaagpaijã serbiiba chirʌm. 
8  Muan sĩi dödamaupai pãar pör choo chirʌm. Pari hichcha bëem hed 
gaai hichdëun pãrag hich Hẽwandam Hakꞌaarchata deejugui” haajeejim 
haajem hõrag, mag Jesús bëeju higwia.

Juanau Jesús pör chootarr 
(Mt. 3:13-17; Lc. 3:21-22)

9 Mag Juanau hõor pör choo nʌrrʌm jaarta Jesucristo Hẽwandam Hiewaa 
bëejim haajem, Galilea durram pꞌöbör Nazaretmua. Mag hich haig pierrwai 
Juanau döjã Jordán hee hi pör choopʌïjim haajem. 10 Mag pör choowia dö heemua 
höbëraau hoowai, hedaujãata weeudʌbaadëm heemua Hẽwandam Hakꞌaarta 
duburjöo kꞌitʌm hi gaai jupcheeg wëwëwë hurum hoojim hanʌm. 11 Magbarm hee 

hĩchab hʌg̃tꞌarmua hõor hiekjö, “Hiewaa, pʌʌta mʌ Chaai mʌchdëu jãsehne wai 
chitʌmʌu; pʌ gaaimua mʌ honee chiraajem” habarmjã hũrjim haajem.

Dösãtau Jesús kꞌũgurju hẽkꞌatarr 
(Mt. 4:1-11; Lc. 4:1-13)

12 Mag pör choo haaipawi hi durrpabaadëm hee, hich Hẽwandam Hakꞌaraucha 
warp hõor chukag hee hi warrjim haajem. 13 Mag mam mawia cuarenta días 
sĩejim hanaabá, durr warp hõor chukag hee, maach kꞌoojem nemkꞌam hee. Mag 
hi sim haigta dösãtau bëewia hirig sëukꞌabaichëjim hanaabá, hi kꞌũgur hawaag. 
Maigmua chi dösãt petarr hẽudee jũrr Hẽwandam chognaanauta hʌg̃tꞌarmua 
bëewia hi kꞌĩir jãsenkꞌachëjierram haajem.

Jesuu warrpem Galilea durr Hẽwandam hiek jaaubaaderr 
(Mt. 4:12-17; Lc. 4:14-15)

14 Mag kꞌur Jesús majim haajem Galilea durr, hõrag “Hẽwandamau hõor tꞌumta 
hich dënkꞌa haum kꞌõsi sim” ha jawaan. Mag hi maawai rey Herodeeu Juan pʌr 
hauwi cárcel deg pʌïtarr kꞌur hajim haajem. 15 Mag Hẽwandam hiek jawaanta 
marr haawai hichpai higwia jaaumamua, “Warrgurwe Hẽwandamau Juan hẽudee 
woun hãb pʌïju ha jaaujerr hĩsta barbaichëmgui” hajim hanʌm. “Maagwai hĩsin 
chad Hẽwandamau tꞌumaam kꞌʌʌn hich dënkꞌa haum kꞌõsita sim. Pari magaagan 
pãach kꞌaibag hãsie hewag kꞌĩirjunaa hiseg nʌm dʌï tꞌãraucha maach peerdʌajem 
hiekta hʌk̈ꞌabat” haajeejim haajem hich Jesuucha hõrag.

Dö hʌamien jayap Jesuu hich dʌ̈i tꞌʌ̃rpꞌë harrtarr 
(Mt. 4:18-22; Lc. 5:1-11)

16  Biek hãb Jesús tꞌʌrrdö Galilea hanʌm higaau nʌrrʌmua hõor numí 
dö hʌrëu nʌm hooimajim haajem. Makꞌʌʌn Simón hajim haajem hich 
naam Andrés hanʌm dʌ̈i. Hich makꞌʌʌn dö hʌamien hajim haajem. 
17 Makꞌʌʌnag Jesuu, — Hidëu pãach red pʌawia mʌ dʌ̈ita wëttarrau hajim 
hanʌm. Hich jãg pãach mʌg sĩi dö hʌa gaaipai nʌmjö, mʌg hatag jũrr mʌ 
hiek hõrag jaau gaaipaita nʌisijugui hajim hanʌm hamag.

18 Mag chadcha hamachig magbarm bʌr̈re hamach red pʌawia Jesús dʌï 
hërëujim haajem. 19 Mag hërëubaadeeu hag hatkꞌajãrpai deeu hõor numí botedam 
hee hamach red tꞌʌrrdʌ sĩsidʌm kꞌa nʌm hooimajim haajem. Makꞌʌʌn jöoi 
Zebedeo chaain hajim haajem, Santiago Juan dʌï. 20 Makꞌʌʌnjã Jesuu hëeurrjim 
hanaabá hich dʌï. Magbaa hamach haai Zebedeo hich pꞌidkꞌaajem kꞌʌʌn dʌï bote 
hee pʌawia hi dʌï wëtjim haajem.

Jesuu woun hãb dösãt bënëu baarjerr monaautarr 
(Lc. 4:31-37)

21 Mag wëtwi, Capernaum pꞌöbör hee barwia, jua hʌ̃ʌijem hed haadeewai, 
judionaan Hẽwandam hiek jaaujem hee mawia, hõrag Hẽwandam hiek 

jaaubaadëjim haajem, hich Jesuu. 22  Mag hirua jaaumam hũrwia, haig hõor 
hi hiek hũr narr kꞌʌʌn jʌg̃derraa naajim haajem, hamachdëu hũurwai Jesuu 
jũrr Moiseeu ley pꞌã pʌarr jawaag chi kꞌapꞌʌm kꞌapꞌʌm haajem kꞌʌʌn kꞌãyaujã 
jaau kꞌapcha jaaumam hũrwia. 23 Mag Jesuu Hẽwandam hiek jaau sim haig 
woun hãb mor hee bën kꞌaigbam wai sim sĩejim haajem. 24 Mag wounau 
Jesús hoo hatꞌaawai chi bën hi mor hee simuata tꞌet häa hanaa hirig, 

— ¡Jesús Nazaretpierr! Hidëu maar sĩi kꞌajapꞌa sĩubá hajim hanʌm. Puan sĩi 
maar höpäainta hurum. Mua pʌ kꞌapꞌʌ chirʌmgui hajim hanʌm, pʌ jammua 
hurú. Pʌ Hẽwandam Hiewaa hʌg̃tꞌarmua bëetarr kꞌabahab, warrgurwe 
Hẽwandamau pʌ̈iju ha jaaujerr hajim hanaabá hirig chi mepeer garmua.

25 Magbaawai jũrr Jesuu chi meperagta meeukꞌanaa, — Kꞌĩu habá. 
Pʌchta warag jãg woun mor heemua höbërbaad hajim hanʌm.

26  Jesuu mag hiekꞌabaa, chi mepeer mag woun mor heemua wiwiug 
höbërbaadeeu, warre jẽkꞌʌt pꞌʌpꞌʌrgpʌ̈iwia, chi wounta hiek chuk 
pʌajim hanaabá. 27 Hõrau hamach daúa mag hoobaawai dauderraa nʌm 
hiekꞌau hamach wir haigpai, “¿Jãga jãg wounau hiekꞌaawai meperaupa 
hi hipierraa nʌma?” hanaajim haajem. 28  Jesuu mag woun mor heem 
mepeer jʌrbapʌ̈im jöpchata Galilea durr hee maimua hag bigaau 
pꞌöbördam nʌnʌidʌm heem magwe kꞌakꞌapdö jöisijim haajem.

Simón pꞌaauhũan Jesuu monaaupʌ̈itarr 
(Mt. 8:14-15; Lc. 4:38-39)

29 Mag judionaan Hẽwandam hiek jaaujem deg Jesuu hõrag Hẽwandam hiek 
jaau sĩewia höbëraau higbaadëjim haajem, Simón Andrés dʌï joobaajerr di haar. 
Mag hi mam dʌï hi kꞌapeen numí wëtjim haajem. Makꞌʌʌn, Santiago hajim haajem 
Juan dʌï. 30 Mag wëtwia Jesús deg pabaimaawai haiguim kꞌʌʌnau hirig jaaujim 
haajem, Simón pꞌaauhũan put hee kꞌʌʌumieu mor mas sim. 31 Hichig mag jaaubaa, 
haar dubwia, hi jua gaai pʌrnaa hʌg̃tꞌaag pꞌiriu haujim hanaabá. Mag pꞌiriu hatꞌam 
bʌr̈re chi kꞌʌʌumiejã tꞌumbabaadeewai warag pꞌiidʌwia ham jãhogjim haajem.

Kꞌëubaadëm hee Jesuu hõor pöm monaaupʌ̈itarr 
(Mt. 8:16-17; Lc. 4:40-41)

32 Maimua ya hedau kꞌëubaadëm hee, hõrau hamach haaunaan kꞌamor 
machag kꞌĩirpierr wai narr kꞌʌʌn dʌï dösãt bënëu sĩsidʌmpa Jesús haig 
waibëemajim haajem. 33 Mag warag tꞌum pꞌöbör heem kꞌʌʌn bëewia hi sim di 
haig puertdi higaauta daaugajãrm magwe pos hapꞌöbaadëjim hanaabá. 34 Mag, 
sĩi kꞌajapꞌam kꞌamor machag kꞌĩirpierr wai sĩsidʌm hich haig haubëemarr kꞌʌʌn 
monaaumam dʌï hĩchab mepeenpa hõor mor hee sĩsid harr jʌr wërpmajim 
haajem. Chi mepeenau hi kꞌapꞌʌ naajim hanaabá, hi chadcha Hẽwandam 
Hiewaakꞌa sim. Mamʌ hich Jesuu bʌ̃ʌrjã hamag hiekꞌapiba haajeejim haajem.

Jesuu Galilea durr Hẽwandam hiek jaau pꞌʌʌrdʌ nʌrrarr 
(Lc. 4:42-44)

35 Jesuu hichdëu mag hõor pöm monaautarr hag noram hedaraawe 
pꞌiidʌwia pꞌöbör higaau warpꞌaapai hich hap majim haajem, hõor chukag 
hee, Hẽwandamag jëwaan. 36  Magbaawai Simonau tagam kꞌʌʌn hich 
kꞌapeen dʌ̈imua hi jʌr wënʌrrawi hoobaimaawai 37 hirig jaaujierram 
haajem, hõor tꞌumaam kꞌʌʌnau mag hi jʌr wënʌrrʌm.

38  Mamʌ magbaawai jũrr hichdëu hamag magjim hanʌm:
— Chawag dewam pꞌöbör dakꞌapaim haarta wëttarrau, jũrr mamaam 

kꞌʌʌnagjã Hẽwandam hiek hagjö jawaag. Warrjã mag jawaanta mʌ 
bëejimgui hajim hanaabá.

39 Hich mag Jesuu Galilea durr hõor nʌnʌidʌmpierr Hẽwandam hiek 
jaau nʌrranaa judionaan Hẽwandam hiek jaaujem degjã jaaujeejim 
haajem. Mag nʌrrʌmua hõor mor hee mepeer kꞌaigbam wai sĩsidʌmjã 
warre dau daau höbeerpʌ̈i maajeejim hanaabá.

Jesuu woun hãb kokobé bënëu bar sĩerr monaaupʌ̈itarr 
(Mt. 8:16-17; Lc. 4:40-41)

40 Biek hãb woun pꞌĩe kꞌa dodoso sim Jesús haig bëewia hi kꞌĩirpꞌee 
kanieu pꞌõbkꞌachëwia hirig, — Pua kꞌõs chirʌm kꞌai, mʌg pꞌĩedau warre 
mʌ gaaimua chugpaabapʌ̈i haichëjim hanʌm hirig.

41-42  Magbaa Jesuu hi dau haug kꞌaugwi hi gaai pʌrnaa hirig, — Mua 
pʌ monaaupʌ̈im kꞌõsi chirʌm. Monaau chirsí magan hajim hanʌm hirig. 
43-44 Magwia Jesuu hirig, Mua mʌg pʌch monaaubarm hoob hõrag jawam 
hajim hanʌm. Magju kꞌãai nacha Jerusalén mawia Haai hi jëeujem 
degam pꞌadëg pʌch mor hoopibaimá. Maimua Moiseeu hiek pꞌãtarr gaai 
jaau simjö pʌch monaaubarm paar nemchaain ofrendakꞌa deebá hajim 
hanʌm, pʌch mʌg monakꞌa chirsim hõrag kꞌap hamkꞌĩir.

45 Mamʌ Jesuu mag hich monaautarr hõrag jaaupiba harrta hich 
nʌrrʌmpierr jaaubaadëjim hanaabá. Mag gaaimua Jesús tag pꞌöbör hee 
parhooba höbërju kꞌaba, hõor chukag chʌʌita sĩsijim haajem. Mamʌ 
magʌm hãba, mam pꞌöbör higaau hi sim haar durrpierram kꞌʌʌn hi haar 
baarjeejim hanaabá.

Jesuu woun hãb kꞌapá jʌser kꞌitʌm monaautarr 
(Mt. 9:1-8; Lc. 5:17-26)

2  1 Jesuu mag woun monaaupʌïtarr kꞌur kꞌãai kꞌapancha kꞌaba nʌm hee, 
pꞌöbör Capernaum hanʌmʌg majim haajem. Mag mawia barbaimaawai 

sĩi pꞌöbör heem kꞌʌʌnau hi barbaimam kꞌakꞌapdö jöisijim hanaabá. 2 Mag 
hamachdëu hi deg pabaichëm kꞌaug hatꞌaawai haig bëe tꞌʌnʌmua hõor pöm 
pos sĩi puertdi higaaum magwe pꞌẽu tꞌʌnʌisijim hanʌm. Jesuu mag pos tꞌʌnʌm 

kꞌʌʌnag Hẽwandam hiek jaau sĩejim haajem. 3 Mag nʌm hee hõor jayapam 
kꞌʌʌnau woun hãb kꞌapá jʌser kꞌitʌmta pa bʌʌrkꞌam gaai jiir haibëejierram 
haajem. 4 Mag haibëewi Jesús sim haar mag woun wai dubaag hẽkꞌa naajim 
haajem; pari mag puertdi higaau hõor pꞌẽu tꞌʌnʌm kꞌurau pöd hierrag wai dubju 
kꞌaba haawai, hʌg̃tꞌaa dihëu hʌr̃ waaidʌtkꞌawia, chi Jesús sim hʌr̃ʌʌ dihëu magar 
hauwi, chi pa bʌʌrkꞌam gaai jʌg̃adau jʌk̃ꞌanaa mag chi kꞌapá jʌser kꞌitʌm heeg 
jiir burrpʌïjierram hanaabá, Jesús sim haigcha, hamach haaunaan monaaupʌïju 
kꞌapꞌʌ narr haawai.  5 Jesuu hamau mag kꞌĩirju nʌmjã kꞌapꞌʌ sĩerr haawai chi kꞌapá 
jʌser kꞌitʌmʌgta, — Pʌ pekau tꞌum ya mua chugpaabapʌïmgui hajim hanʌm.

6 Mamʌ mag hiekꞌabarm hũrwia Hẽwandam hiek jawaag hitꞌee chi machnaan 
haig narr kꞌʌʌnau hamach wir haigpai, 7 “¿Ma chijãg wounta Hẽwandam dau na 
mag kꞌaigba hi jũur hiekꞌa sĩma? Hãba Hẽwandamau kꞌabam chan maach pekau 
chugpaa hauba haajem” hajierram hanʌm. 8 Mamʌ hamau hamach hödegpai mag 
kꞌĩirju nʌmjã Jesuu kꞌapꞌʌ sĩerr haawai hamag, — ¿Pãrau kꞌantꞌee pãach hödeg 
jãg kꞌaigbata kꞌĩirju nʌma? hajim hanaabá. 9 ¿Wa mag pekau chugpaabarmjã dau 
daau hooba naawai pãrau kꞌĩirjuawai chadcha pꞌitꞌurg chukꞌu tꞌumaam kꞌʌʌnau 
mag hiekꞌaju haai nʌm ha nʌwa? Mamʌ mua hirig, “Pꞌiidʌwia pʌch pa bʌʌrkꞌam 
hãbamʌg pꞌë hauwia petá” hakꞌiin, hõrau hamach daúacha hooju, hi monaau 

sĩsi wa monaauba kꞌãijã hich mag sĩsim. Magua pãrau mʌ dënjö chan cha mua 
jawaagpamjö habajugui hajim hanʌm. 10 Mamʌ mʌch chi Hemkꞌooi Hiewaa 
Hẽwandamau hich juapá deetarrau chadcha mʌg jẽb gaai hõor pekaujã chugpaaju 
haai chirʌm pãrag kꞌap hamkꞌĩir, mua pãrag hoopikꞌimgui hajim hanʌm.

11 Magnaa chi kꞌapá jʌser kꞌitʌmʌgta, — Pꞌiidʌwia, pʌch put hãbamʌg 
juurwia, pʌch diig petá hajim hanʌm.

12  Magbaawai hag bʌ̈rre chadcha pꞌiidʌwia, hich wai bëetarr pa 
bʌʌrkꞌam dʌ̈i hich putpa hãbamʌg pꞌë hauwia, tꞌumaam kꞌʌʌn dakꞌĩir 
nem moná dawag höbërbaadëjim hanaabá. Mag höbërbaadëm hoowi 
haig narr kꞌʌʌn dauderraa nʌisijim hanʌm. Mag nʌm hiekꞌau Hẽwandam 
tꞌö hiekꞌamamua, “Hẽwandam, hag na marau bʌ̃ʌrjã mʌg nem hooba 
haajemta hĩsta chadcha pua marag pʌch jua tꞌeeg hoopibarm. Pʌchta 
chadcha chi jua tꞌierriu Hẽwandam” hanaajim haajem, hirig jëeumamua.

Jesuu Leví hich dʌ̈i hëeurrtarr 
(Mt. 9:9; Lc. 5:27-28)

13 Jesuu Capernaum pꞌöbör hee mag woun monaautarr kꞌur petajim 
haajem deeu Galilea tꞌʌrrdöog. Mag mawia hi barbaimaawai, hich haig 
jũrram kꞌʌʌn pꞌẽpꞌẽeukꞌamua hõor pos haadeewai, hamag Hẽwandam hiek 
jaaubaadëjim haajem. 14 Mag jaau sĩewi petaau jöoi hãb Alfeo hanʌm hiewaa 
Leví hanʌmta hooimajim hanʌm. Mag Leví Romaam gobierno dën dëbpaar 
jëeujem harr haawai hõrau hichig dëbpaar pꞌagaan bëejem hag mes bigaau 
päar sĩejim hanʌm. Mag hoobaimaawaita Jesuu hirig, “Mʌ dʌï marrau” 
habaawai, pꞌiidʌwi, chadcha hi dʌï petajim hanaabá, hi kꞌa hogdʌba nʌrraag.

¿Kꞌan jãgwia Jesús pekaupan dʌ̈i tꞌach kꞌoojeejĩ? 
(Mt. 9:10-13; Lc. 5:29-32)

15 Biek hãb Jesús hich kꞌapeen dʌ̈i Leví di haig tꞌach kꞌö sĩejim haajem. 
Maig naajim haajem hĩchab hich Leví kꞌapeen hagjö gobierno dën 
dëbpaar jëeujem kꞌʌʌn. Maimua hĩchab hõor kꞌapan hi hẽudee bëetarr 
haawai hamach kꞌaibagau tꞌʌ̃rpꞌöokꞌam kꞌʌʌnpa haig tꞌʌnaajim haajem, 
Jesús dʌ̈i hãbam mes gaai tꞌach kꞌoowai. 16  Mag hi makꞌʌʌn dʌ̈i hãba 
tꞌach kꞌö sim haig fariseonaanau Hẽwandam hiek jawaag chi machnaan 
dʌ̈imua chi Jesús dʌ̈i wënʌrraajerr kꞌʌʌnagta jëeuchëjierram hanʌm:

— ¿Jãga jãg pãar maestro sĩi dëbpaar jëeujem kꞌʌʌn dʌ̈i pekau pöm 
sĩsidʌm kꞌʌʌnpa hãba tꞌach kꞌö sĩ? hajierram hanʌm.

17 Mamʌ hamau mag hiekꞌabarm hũrwia Jesuu hamag magjim hanʌm:
— Kꞌa monakꞌa nʌm kꞌʌʌnau chan doctor higba haajem. Mor masim 

kꞌʌʌnta doctor hiigjem. Mʌ chan bʌ̃ʌrjã pekau chukꞌu wajapꞌa kꞌitꞌëem 
haajem kꞌʌʌn jʌraanjã bëeba, mʌʌn hõor pekau pöoma kꞌitꞌëem kꞌʌʌn 
peerdʌ hawaanta bëejimgui hajim hanaabá, kꞌĩirjug hiiur haumkꞌĩir. 

Maguata mag ham pekau pöm nʌmjã higba, ham dʌ̈i tꞌach kꞌö 
chirabahab hajim hanʌm, hamjã Hẽwandam dënkꞌa hawaag.

¿Kꞌan jãgwi Jesús kꞌapeen sʌrkꞌaba haajeejĩ? 
(Mt. 9:14-17; Lc. 5:33-39)

18  Kꞌãai hãb fariseonaan higar nʌm kꞌʌʌn Juan chi hõor pör choomie 
kꞌapeen dʌ̈i tꞌach kꞌöba sʌrkꞌa naajim haajem. Mag nʌm hee hõrau Jesús 
sim haar wëtwia hirig maguimajierram hanʌm:

— Fariseonaan higar nʌm kꞌʌʌn maimua Juan kꞌapeenjã sʌrkꞌa nʌmta, ¿kꞌan 
jãgwia pʌ dʌï wënʌrraajem kꞌʌʌnta jãg sʌrkꞌaba nʌ? hajierram hanʌm.

19 Magbaa Jesuu hamag magjim hanʌm:
— Pãrau hoowai, ¿chi jua pʌr sim woun honee hich hʌʌi dʌï tꞌach kꞌö nʌmich, 

hirua hõor hich jua pʌr nʌm hee tꞌʌr̃tarr kꞌʌʌn sĩi bëewia hökꞌĩirjuu hohoodö 
naajẽ, sʌrkꞌaawai bʌʌ̃rjã tꞌach kꞌöba? Magba haajem. 20 Magua hich hagjö mʌ dʌï 
wënʌrraajem kꞌʌʌnjã sʌrkꞌaba nʌm. Ham sʌrkꞌajuun, mʌg hatag mʌ ham jaaijö 
ham dʌï chitʌm pʌr hatꞌam hed gayan chadau ham hamach kꞌĩrauta sʌrkꞌawia 
hĩchab tꞌachjã kꞌöba nʌisip haju, gaai machgau. Mamʌ mʌʌgwaiwe chan ham 
sʌrkꞌaju kꞌaba nʌmgui hajim hanʌm, hagtꞌa mʌ ham dʌï chiraawai.

21 Magnaa, ’Pãadë kꞌĩirjubat hajim hanʌm. Pãraun chadcha pãach jöoinau 
jaaujerrjö tꞌach kꞌöba sʌrkꞌa nʌm. Mamʌ pãrau jãg mua hiek hiiur jaau chirʌmjã 
kꞌõsinaa hagjö warrgarm kꞌĩirjug chi jöoijã hagtꞌa kꞌõsi wënʌrrʌmʌn, magan mag 
kꞌĩirjugan sĩi put hiiur hauwia jũrr kꞌajũa jöoi gaai pꞌẽekꞌabarmjöta sĩsim. Hãbmua 
kꞌãijã put hiiuriu kꞌajũa jöoi gaai pꞌẽekꞌakꞌiin, mag put hiiur hi pächdʌbaadëmua 
chi kꞌa sim hee tꞌʌrrdʌbaadeeu warag hich warr sĩerr kꞌãaijã nem wäg sĩsiju. 
Magua chi mʌ hiek hʌk̈ꞌa simua chan mʌg hiek hiiur mua jaau chitʌmjã hʌk̈ꞌanaa 
pöd hamach jöoin hijã hagjö hʌʌrkꞌaju kꞌaba simgui hajim hanʌm. 22 Wa magbam 
kꞌai, vino hõrr hachpamkꞌĩir nemhëu jöoi dën tꞌũrkꞌa sim hee pʌbarmjöta haju: Chi 
vino hõrr hachpabaadeewai, chi nemhëu jöoiraa sĩewai, hãwatba jẽgdʌbaadee 
chi vinojã hãrbaadëm dʌï chi nemhëujã ya tag serbiiba sĩsiju. Maguata vino hõrr 
hachpamkꞌĩran, hagjö nemhëu hiiur heeta pʌajemgui hajim hanʌm hamag.

Jesuu kꞌan nemta jua hʌ̃ʌijem hed wauju haai sĩ ha jaautarr 
(Mt. 12:1-8; Lc. 6:1-5)

23  Kꞌãai hãb jua hʌ̃ʌijem hed Jesús hich kꞌapeen dʌ̈i trigodö hee dich 
wëtumua chi kꞌapeenau trigo pꞌierr hahaug wëtmajim haajem. 24 Mag 
trigo pꞌierr nʌm hoowia Moiseeu Hẽwandam hiek pꞌã pʌatarr wajapcha 
hʌʌrkꞌaajem kꞌʌʌnau Jesuug, — Pʌdë hoobá: Jua hʌ̃i nʌm hed haawai 
bʌ̃ʌrjã pꞌidkꞌaju kꞌaba nʌmta pʌ kꞌapeenau jãg trigo pꞌierrnaa kꞌö 
wënʌrrʌmwai hajierram hanʌm. ¿Pua chan kꞌaugbahab hajierram hanʌm, 
jãgpai pꞌierr nʌmjã nem pöm heeu nʌm dʌ̈i hãba sim?

25 Magbaa jũrr Jesuu hamag magjim hanʌm:

— Mamʌ ¿kꞌani mʌ kꞌapeenau kꞌaigba habar? Magan ¿pãrau chan Hẽwandam 
hiek pꞌã sim gaai tꞌʌʌ̃rwai bʌʌ̃rjã kꞌaugbata haajeeb, rey David kꞌakꞌitarrau hich 
kꞌapeen dʌïmua hamach jãsöo hapꞌöbaadee pan kꞌötarr? 26 Pãrau kꞌapꞌʌ nʌmgui 
hajim hanʌm, warr Abiatar pꞌadnaan pörkꞌa sim jaar David hich kꞌapeen dʌï 
Haai hi jëeujem deg dubwia hag hee pan ofrendajö Hẽwandam hitꞌee wai narr 
kꞌöpʌïtarr. Mag pan parhoobam kꞌʌʌnau kꞌöju kꞌaba, hãba pꞌadëupaita kꞌöju haai 
sĩejim hanaabá. Mag sĩerrta hichdëujã kꞌöwi hich kꞌapeenagjã deejimgui hajim 
hanʌm hamag. Mamʌ mag kꞌötarr paarjã Hẽwandamau ham chig habajim.

27 Jesuu hamag mag hiekꞌawi hichdëupai deeu hũmaai hamag magjim 
hanʌm:

— Jua hʌʌ̃ijem hedan, hʌü hõordam jua hʌĩ wënʌrramkꞌĩirta Hẽwandamau 
deejim; mamʌ mag nʌm chan mag jua hʌʌ̃ijem hed sʌrkꞌa wënʌrrʌm gaaimuata 
maach hʌü wënʌrrʌm hanʌm kꞌabam. 28 Maguata mʌch chi Hemkꞌooi Hiewaa 
mʌg jẽb gaaijã hiek tꞌeeg chirʌmuata tꞌumaam kꞌʌʌnag kꞌan nemta wauju haai 
nʌ ha jaauju haai chirʌmgui hajim hanʌm, jua hʌʌ̃ijem hed hawiajã.

Woun hãb jua jʌsar kꞌitarr 
(Mt. 12:9-14; Lc. 6:6-11)

3  1 Biek hãb deeu jua hʌ̃ʌijem hed Jesús mawi Judionaan Hẽwandam 
hiek jaaujem deg dubimajim haajem. Maig woun hãb hooimajim 

hanʌm tꞌoom juadam jʌsar kꞌitʌm. 2  Maig naajim haajem hĩchab 
fariseonaan, Moiseeu Hẽwandam hiek pꞌã pʌatarr wajapcha hʌʌrkꞌaajem 
kꞌʌʌn. Makꞌʌʌnau Jesuug bʌ̃ʌrjã dau tꞌõba naajim hanʌm, hamach dakꞌĩir 
Jesuu jua hʌ̃ʌijem hed mag woun monaaubapäaiwai hirig, “Jãgan pua chan 
jua hʌ̃ʌijem hedjã hʌʌrkꞌabata chirab” ha hiekꞌaag, mag nʌm dʌ̈i hĩchab 
magʌm gaaimua tꞌetꞌem kꞌʌʌnagjã hi kꞌaibag waupi jawaag. 3 Mamʌ Jesuu 
hamau mag kꞌĩirju nʌm kꞌapꞌʌ sĩerr haawai warag chi jua jʌsar kꞌitʌmʌgta,  
 — Pꞌiidʌwia dayag pidú, maimua mau hõor jãrr dʌnʌʌubaichë hajim 
hanʌm.

4 Magnaa jũrr chi fariseonaanagta, — Pãrau hoowai ¿kꞌan nemta 
maadëu wauju haai nʌ hajim hanʌm, jua hʌ̃ʌijem hed? ¿Hõordam dʌ̈i 
hajapꞌa haju wa hõor kꞌaibag wauju? ¿Hõor peerdʌ hauju, wa hõor tꞌõoju? 
¿Kꞌani hʌücha sĩ? ha jëeujim hanʌm hamag.

Mamʌ hamachig mag jëeutarr ni hãbmuajã bʌ̃ʌrjã hi hiek 
hʌ̈kꞌabajierram hanaabá. 5 Mag ni hãbmuajã hich hiek hʌ̈kꞌaba habaawai 
hamag kꞌĩir masi heerpanaa warag hökꞌĩirjuu haadëjim hanʌm, hichdëu 
hoowai hamau bʌ̃ʌrjã wir haig hamach kꞌapeen dau hee haug kꞌaugba nʌm 
hoowia. Magwia chi jua jʌsar kꞌitʌmʌgta, — Dayag jua hʌabá hajim hanʌm.

Mag chadcha hi hipierr hʌg̃tꞌaag jua hʌabaawai warre jua monakkꞌa sĩsijim 
hanaabá. 6 Mag chi fariseonaanau hamach dakꞌĩir mag woundam monaaubapʌïm 
hoobaawai kꞌĩir machgau warag hamachta daau paaukꞌabaadëjierram haajem. 

Maimua rey Herodes higarm kꞌʌʌn chi tꞌetꞌemnaan dʌï hãba biirdʌwia, “Jãga 
hakꞌiin maadëu jãg Jesús pʌr hauwia tꞌõopʌïkꞌamgui” ha kꞌĩirju nʌisijim hanaabá.

Jesuu Galilea tꞌʌrrdö higaau hõor pöm monaaupʌ̈itarr
7 Maigmua Jesuu hich kꞌapeen hich dʌï pꞌë harrjim haajem, hich hag Galilea 

heepai tꞌʌrrdö pöoma simʌg. Mag hi mam dʌï hõor kꞌapaana Galileapien 
Judeapienpa wëtjim haajem. 8 Jesuu mag hõor mor masim kꞌʌʌn monaau nʌrrʌm 
ha hũrpꞌöbaadeewai hõor pöoma hi haig bëe tꞌʌnʌisijim hanaabá: Jerusalenpien, 
pꞌöbör Idumea hanʌm haram kꞌʌʌn, döjã Jordán hanʌm hee hedau höbeerjem 
garm kꞌʌʌn, maimua pꞌöbör Sidón hanʌm dʌï Tiro dakꞌa pꞌöbördam nʌnʌidʌm 
heem kꞌʌʌnpa bëejierram haajem. 9 Mag hõor pöm bëe tꞌʌnaawaita Jesuu hich 
kꞌapeenag ya hag nawe jaau wai sĩejim haajem, sĩi hich hitꞌee bote kꞌĩir kꞌaug wai 
naamkꞌĩir, hatcha hõor pöm haadeewai tꞌet hich pꞌẽeutꞌʌ haum hugua hag hee 
waaidʌag. 10 Hich mag hed Jesuu hõor pöoma monaaukꞌapʌïjim haajem. Mag 
hõor pöm monaaumam hamach daúa hoo narr haawaita warag jũrram kꞌʌʌnau 
hi gaai juaucha pʌrchëm hiigjeejim hanaabá, hamachjã monaaumkꞌĩir.

11 Mag hõor pöm wëjöm hee naajim haajem hĩchab, mor hee tꞌõtꞌõrrsöm 
bën paraa sĩsidʌm kꞌʌʌn. Magʌm kꞌʌʌnau Jesús hoowai warag haig bëenaa, 
hi kꞌĩirpꞌee kanieu pꞌõbkꞌanaa wiwiukꞌamuata, “Pʌʌn chadcha Hẽwandam 
Hiewaau” haajeejim hanʌm. 12  Mamʌ Jesuu chi mepeenag meeurrau 
sĩiujeejim hanaabá, tꞌumaam kꞌʌʌn jʌg̃daar mag hich jaau wënʌrram hugua.

Jesuu hich dʌ̈i hogdʌba wënʌrramkꞌĩir doce jʌr hautarr 
(Mt. 10:1-4; Lc. 6:12-16)

13  Mag Jesuu hõor pöm monaau nʌrrarr kꞌur durrsĩ gaai waaidʌwia 
hich dʌ̈i wënʌrrarr kꞌʌʌn heem hichdëu kꞌõsim kꞌʌʌn hich haig tꞌʌ̃rkꞌa 
haujim haajem. 14 Mag hich haig tꞌʌ̃rkꞌa hauwia mag hõor kꞌapan hich 
dʌ̈i wënʌrrʌm kꞌʌʌn heem hichdëucha doce jʌr haujim haajem, hich 
hiek hõor hee jaau wënʌrramkꞌĩir pʌÿaag. Hich makꞌʌʌnta hich hiek 
jaaujem kꞌʌʌnkꞌa tꞌʌ̃rjim haajem, apostolnaan. 15 Maimua mag doce jʌr 
hautarr kꞌʌʌnag hĩchab hich jua tꞌeegjã deejim haajem, hich dënjö hõor 
mor masim kꞌʌʌn monaaunaa mor hee mepeer kꞌaigbam sĩsidʌmpa jʌr 
wërpmamkꞌĩir. 16  Mag hichdëu doce jʌr hautarr kꞌʌʌn tꞌʌ̃r, mʌkꞌʌʌn hajim:

Simón, (hichpai Jesuu Pedro ha tꞌʌ̃rjim);
 17 Santiago, jöoi Zebedeo hiewaa, (hichpai hĩchab Jacobo haajeejim);

Juan, hagjö jöoi Zebedeo hiewaa, chi Santiago heeum; (Makꞌʌʌn 
Santiago Juan dʌ̈ita hamach numwe Jesuu “Boanerges” ha tꞌʌ̃rjim 
haajem, ham hibʌʌr wau tꞌʌ̃r; mag “Boanerges” ha sim haiguin, 
kꞌõrg pagtꞌʌmjö sĩerrjëem ha simʌu.)

Maimua mag tag
 18 Andrés,

Felipe,

Bartolomé,
Mateo, (hichpai Leví ha tꞌʌ̃r sĩejim);
Tomás,
Santiago, chi Alfeo hiewaa, (hichpai hagjö Jacobo ha tꞌʌ̃r sĩejim);
Tadeo, (hichpai Judas hanaa Lebeo haajeejim);
Simón chi Cananista, maimua

 19 Judas Iscariote, (hich maguata hewag pawi tꞌetꞌem kꞌʌʌnag Jesús 
pʌr deeju hajima, hi tꞌõomkꞌĩir).

Mag hich kꞌapeen hich dʌ̈icha hogdʌba wënʌrraju kꞌʌʌn jʌrkꞌa hauwi 
degag bëejierram haajem.

Hõor hiek meperauta Jesuug juapá dee sĩejim haajem 
(Mt. 12:22-32; Lc. 11:14-23; 12:10)

20 Mag bëewi hõrau hi deg pabaichëm kꞌaug hatꞌaawai hi haig hõor 
pöoma biirdʌbaadëjim haajem. Mag hõor pöm bëe tꞌʌnaawai bʌ̃ʌrjã jua 
par kꞌabam gaaimua Jesujã tꞌach kꞌöba ni hi kꞌapeenjã pöd tꞌach kꞌöba 
naajim haajem. 21 Jesús haar mag hõor pöm jũrr pꞌẽpꞌẽeukꞌam gaaimua 
pöd tꞌachjã kꞌöba sim ha hũr hatꞌaawai chi kꞌodnaanau hi hawaan 
wëtjierram haajem, lökiebaadeewaita mag tꞌachjã kꞌöba simpii hawia.

22  Mag nʌm dʌ̈i hĩchab Moiseeu Hẽwandam hiek pꞌã pʌatarr jawaag chi 
machnaan Jerusalén pꞌöbör heemua bëetarr kꞌʌʌnaujã hi higwia, “Jãan 
dösãtnaan pör Beelzebú haajem dʌ̈i kꞌapeerkꞌa sĩewai hag juapaauta jãg 
hõor mor heem mepeenjã dau daau jʌrkꞌʌʌi nʌrrabahab” hanaajim haajem.

23 Mamʌ ham mag hiekꞌa nʌm hich Jesuu kꞌapꞌʌ sĩerr haawai warag hich 
haig ham tꞌʌr̃kꞌa hauwi hamag, — Mua pãrag jëeu hookꞌimgui hajim hanʌm: 
¿Pãrau kꞌĩirjuawai meperau hichdëupai wir haig hichjöm kꞌʌʌn dawag 
jʌrkꞌʌʌiju kꞌai? Meperau chan bën kꞌaigbam chawag jʌrba haajemgui hajim 
hanʌm. 24 Gobiernoou kꞌãijã hõor pöm hich higar tꞌʌnʌm jãrrcha tꞌöonaa 
hamach wir haigpai wërbʌpikꞌiin, hamach wir haigpai höbapäaiwai mag 
gobierno hich mag nem jua tꞌeeg sĩerrabaju. 25 Wa magbam kꞌai, woun hãb 
hich chaain dʌïpai meeukꞌawi hamach wir haigpai wërbʌkꞌiin, warag haaidʌju. 
26 Hich hagjöta simgui hajim hanʌm, mepeerjã. Meperau wir haig hamach 
heepai juurhi pꞌiriupʌïkꞌiin, magan warre hamach höpʌïjuuta hẽkꞌa pꞌöbaadëm.

27 Magnaa hamag, ’Pãadë mʌ sëu hawi wajapꞌa kꞌĩirjubat hajim hanʌm. 
¿Kꞌaíu mʌg nʌm haig sĩi hãb jierrnem wajapꞌam dʌï hich di tꞌʌa sim haig 
dubwi hi nem jĩgkꞌaju kꞌai? Sĩi kꞌapanaam kꞌʌʌnau wa hi kꞌãai hʌr̃ʌʌcharamua 
hi hibʌʌr hauwi kꞌabam chan pöd hi nem jĩgkꞌabam. Hich hagjöta sĩebahab 
hajim hanʌm, mepeerjã. Mʌ hi kꞌãai jua tꞌeeg kꞌaba chirakꞌiin, muajã pöd 
hõor mor heem mepeen jãg dau daau jʌr wërpbajugui hajim hanʌm.

28 Mag hiekꞌamamua hich Jesuupai hamag magjim haajem: ’Pãadë pãach 
jʌg̃ʌucha wajapꞌa hũrbat cha mua jawaagpam: Hẽwandamaun chadcha hõor 
kꞌaibag tꞌumaa chugpaaju, ham parhoob hiekꞌamarrpa tꞌum. 29 Mamʌ pekau 

hãb sim, maan mua Hẽwandam Hakꞌaar jua tꞌeegau nem wau chitʌm hoo 
nʌmta warag mepeer gaai tꞌʌ nʌmʌu. Mag pekau chan Hẽwandamau bʌʌ̃rjã 
perdonaabamgui hajim hanʌm, hi Hakꞌaar higwiata mag hiekꞌa naawai. Magua 
Hẽwandam Hakꞌaar higwiata mag kꞌaigba hiekꞌamʌn, mag wounan Hẽwandam 
dʌï hiekkꞌõr pöomata hich mag chirsijugui hajim hanʌm, perdonaajã kꞌaugba.

30 Jesuu hamag mag hiekꞌatarran, Moiseeu Hẽwandam hiek pꞌã pʌarr 
jawaag chi machnaanau hich Jesús higwia “Jãan Beelzebú dʌ̈i kꞌapeerkꞌa 
sĩewaita jãg nem jua tꞌeeg hõor mor heem mepeenjã jʌrkꞌʌʌi nʌrrʌm” ha 
hiekꞌa narr haawai hajim haajem.

Jesús heeugpeenau hamach hãd dʌ̈imua hi dʌ̈i hiekꞌam hig narr 
(Mt. 12:46-50; Lc. 8:19-21)

31 Mag nʌm hee hich Jesús hãd hi heeugpeen dʌï hi haig bëejierram haajem. 
Mamʌ sĩi hõor pöm tꞌʌnʌm kꞌurau pöd hi haar dubba, daaugajãrpai nʌisiwia 
jũrr hamach garmuata dawag hi tꞌʌr̃ naajim haajem. 32 Magbaawai hi haig narr 
kꞌʌʌnau hirig, — Pʌ hãdau pʌ heeugpeen dʌïmua pʌ hʌp̃ꞌʌʌinpa daaugajãr pʌ 
jʌr wënʌrrʌm, pʌ dʌï hiekꞌaag haajem ha jaaujierram hanʌm hirig.

33  Magbaa hichdëu hamag, — ¿Chijã hagá mag mʌ hãd, maimua chijã 
kꞌʌʌn hagá mag mʌ heeugpeen? hajim hanʌm.

34 Magnaa hich bigaau hohoodö narr kꞌʌʌnag heerpanaa magjim hanʌm:
— Chamʌ kꞌʌʌnta mʌ hãd hanaa mʌ heeugpeenau. 35 Mʌrʌgan 

Hẽwandamau kꞌõsimjö nem wau nʌm kꞌʌʌnta mʌ hãd hanaa mʌ hʌp̃ꞌʌʌinau, 
maimua hĩchab makꞌʌʌnta mʌ kꞌodnaanau hajim hanʌm hamag.

Wounau nemjĩir dau pꞌötꞌurtarr hag nem hĩgkꞌaa 
(Mt. 13:1-9; Lc. 8:4-8)

4  1 Deeu hũmaai Jesuu Galilea tꞌʌrrdö higaau Hẽwandam hiek hõrag 
jaaubaadëjim haajem. Mag hirua jaau sim hũurwai, sĩi hõor pöoma 

hich bigaau pos pꞌʌʌrbaadeewai, haig bote sĩerr hee waaidʌwia, dö 
jãrraapai hoo jöisijim haajem, jũrr mammua jawaag. Magbaawai hõor 
pöm mag tꞌʌnarrau durrpaimuata hi hiek hũr naajim haajem. 2  Mag mos 
higaau hõor pos tꞌʌnʌmʌg ejemplodampa jaaumamua, — Mua pãrag nem 
hĩgkꞌaadam jaaukꞌim; wajapꞌa mʌ hiek hũrbat hajim hanʌm.

3  Maimua magjim haajem:
— Biek hãb, woun hãb trigo dau pꞌöon majimgui hajim hanʌm. 4 Mag mawi 

chi nemjĩir dau hirua pꞌötarr, hãaurag bʌ ̈diichjem hee burrjim haajem. 
Magbaa nemchaain bëewia sĩi tꞌumaa kꞌökꞌʌʌipʌïjim haajem. 5 Maimua hãaur 
kꞌʌʌn sĩi mokpör jojoodög heeta burrjim haajem, hajappai jẽb chukꞌu sĩerr 
hee. Makꞌʌʌnan chi tꞌarrpꞌëen hʌü jöpcha tꞌarrpꞌëjim haajem. 6 Mamʌ mag 
durrkꞌu hʌr̃ʌʌ sim hiekꞌau pöd hierr kꞌaar jẽrkꞌaba hʌr̃ʌʌta kꞌaarkꞌa kꞌëkꞌëd 
harr haawai, hed pechag wʌʌbaadeeu, sĩi hë nanauk haadëmua pꞌuabaadëjim 
haajem. 7 Maigmua hĩchab tagam pꞌötarr, miudö harr hee burrwia, chi miiuta 

nemjĩir kꞌãaijã bãau kꞌapꞌí bãauwi, sĩi chi nemjĩirdam hichdëuta pör pʌrëu 
hich magpai dau hapꞌʌʌ nʌisijim haajem, sirpꞌʌg hee hag gaai jopjã jopba. 
8 Mamʌ tagam hʌü jẽb wajaug hee burrtarran wajaug höbërwia hʌü nem 
hajaug sĩi pꞌur jopjim haajem, nem bich dapag maimuajã bich tꞌʌʌ, maimua 
pogkꞌa bich daii; mamʌ mag sĩsidʌm chan bʌ̃ʌrjã chi vano chukꞌu.

9 Mag hĩgkꞌa höbaadeewai haig hich hiek hũr narr kꞌʌʌnag, ’Keena, jʌg̃ 
hʌ̃rʌʌnaa chamʌg nem hĩgkꞌaadam mua jaaubarm wajapꞌa hũrbat hajim 
hanʌm hamag.

Kꞌantꞌee ejemploouta Jesuu mag nem jaaujeejĩ 
(Mt. 13:10-23; Lc. 8:9-15)

10 Mag Jesús haig hõor pos tꞌʌnaawia ya hõor jigdʌdʌ kꞌabaadëm hee, 
hõordam hagtꞌa hi dakꞌapai hi kꞌapeen dʌ̈i hãba hohoodö narr kꞌʌʌnau 
kꞌap haag hirig jëeujierram haajem:

— Ma chaig pua nem hĩgkꞌaadam jaau sĩerrau ¿kꞌani jaau simma? Marag 
jaaubá hajierram hanʌm, wajapcha kꞌapꞌʌ haag hitꞌee.

11 Magbaa Jesuu hamag magjim haajem:
— Pãrau kꞌaugam kꞌõsi hũr naawai mʌchdëun warre pãrag kꞌapꞌʌ hapi 

chirʌm, jãgata Hẽwandam hõor tꞌãar hee sĩeicheejẽ. Pari har hi hiek 
bʌ̃ʌrpaijã hʌ̈kꞌabam kꞌʌʌnag sĩi nem hĩgkꞌa nʌmuapaita jaaujemgui hajim 
hanʌm, 12  maagwai mag sĩi kꞌajapꞌam nem hĩgkꞌaadamjöpai hũurwai par 
hamau hamach jʌg̃ʌucha hũrnaa hamach dakꞌĩir nem wau nʌm hoo nʌmjã 
hoobamjö hamkꞌĩir; mag nʌm gaaimua Hẽwandamagjã hamach kꞌaibag 
chugpaapi jëeuba haawai Hẽwandamau ham kꞌaibagjã chugpaaba hamkꞌĩir.

13 Maimua hamag, ’¿Mʌg nem hĩgkꞌaadam merag chukꞌu kꞌitʌmjã pãrau 
kꞌaugbata nʌ? hajim hanʌm. Mʌg pꞌitꞌur kꞌaba simjã kꞌaugba nʌm chan magan 
deeum nem jaaukꞌiinjã ¿pãrau jãga kꞌaugjuma? hajim hanʌm. 14 Cha mua nem 
hĩgkꞌaadam pãrag jaaubarmʌn mʌga simgui hajim hanʌm: Chi nemjĩir dau 
pꞌö nʌrrarr woun, woun hãb Hẽwandam hiek hõor hee jaau nʌrrʌmjöta sim. 
15 Maagwai mag chi nemjĩir dau hõor bʌ ̈diichjem hee burrtarr, sĩi har Hẽwandam 
hiek jaau nʌm hũurjem kꞌʌʌnta jaau simgui hajim hanʌm. Mag hũrnaa bʌchkꞌun 
kꞌaugtarrdam meperau bëewia pör heem warre kꞌĩir hakꞌoopibapäaiwai hũrba 
harrjöo tꞌʌba nʌmgui hajim hanʌm. 16 Maagwai hãaur kꞌʌʌn, chi nemjĩir dau har 
mokpör jojoodög hee burrtarrjöta naabahab hajim hanʌm. Hẽwandam hiek hõrau 
jaau nʌm hamach jʌg̃ʌucha hũurwai warrpemʌn hamau kꞌõchag hʌk̈ꞌa nʌm. 
17 Pari mag chi nemjĩir wajap kꞌaar kꞌaba harrjö hagtꞌa Hẽwandam hiek gaai hubʌ 
kꞌaba naawai, mag Hẽwandam hiek hamachdëu hʌk̈ꞌa nʌm gaaimua hamach 
pꞌitꞌurg haunaa, bigaaum kꞌʌʌnaujã hamach dʌï kꞌaigbajujö haadeewai, sĩi warag 
hagʌg hoobamjö höbërwi weetjemgui hajim haajem. 18 Maagwai hãaur kꞌʌʌn sĩi 
nemjĩir dau miudö harr hee burrtarrjöta nʌmgui hajim hanʌm. Hamau hĩchab 
Hẽwandam hiek hũrm kꞌõsi hũr nʌm, 19 pari hãsie deeu hewag kꞌĩirjuajerram. 
Ham kꞌĩirjugan hãba riknaan kꞌajuuta kꞌĩirju sĩsidʌm, nem tꞌum paraa haag. Mag 

kꞌĩirju sĩsidʌm gaaimuata hĩchab, mag nemjĩir sirpꞌʌg hee haadeewai sĩi dau hapꞌʌʌ 
chëba nʌisierrjö, Hẽwandam hiekjã tꞌãraucha hʌk̈ꞌawi hi hitꞌee nem wajapꞌa 
wawaagjã serbiiba tꞌʌnaabahab hajim hanʌm. 20 Pari hãaur kꞌʌʌn tꞌʌnʌmgui 
hajim hanʌm, har Hẽwandam hiek tꞌãraucha hʌk̈ꞌawi, hi dau na hagchanaa, nem 
wajapꞌa waaujem kꞌʌʌn. Magʌm kꞌʌʌnau har Hẽwandamau nem wajapꞌa waupi 
jaauwaijã nem par daúa hooba haajem. Mag waum kꞌõsi wau naawai hamachdëu 
nem wauju hayagpierr waaujem: hãaur kꞌʌʌnau nemjĩir chi chëmiejö dʌr̈rcha, 
hãaur kꞌʌʌnau hagpierrpai, maimua hãaur kꞌʌʌnau bʌchkꞌunpai. Mamʌ tꞌumaam 
kꞌʌʌnau hichiita hichdëu kꞌõsimjö haajem ha jaaumajim haajem.

Lámpara nem hĩgkꞌaa 
(Lc. 8:16-18)

21 Mag jaautarr kꞌur hamag magjim haajem: ’Pãrau hoowai, ¿kꞌaíu hõtdau 
paanaa sĩi batꞌẽe heegar wa nem bʌ ̈hee kꞌãijã hausĩiujẽ? Hõrau mag hausĩuba 
haajemgui hajim hanʌm. Hõtdaun paanaa dau garta hausĩiujemgui hajim hanʌm, 
dau hararaa hoog. 22 Hich jãgta sĩebahab hajim hanʌm hagjö Hẽwandam hiekjã. 
Hĩswe chan hõrau hagtꞌa wajappai kꞌaugba nʌm, jãga Hẽwandamau hõor peerdʌ 
hauju. Mamʌ jãg hõt bʌʌ̈g nem hoowai dawaa hoojemjö, mʌg hatagta hamau 
wajapcha kꞌapꞌʌ nʌisijugui hajim hanʌm. Chi mag kꞌaugba nʌm kꞌʌʌnan hagtꞌa 
kꞌĩchag hee nem hoo nʌmjöta nʌmgui hajim hanʌm, bʌʌ̃rjã kꞌaugba.

23 Magwi hich Jesuupai, ’Jʌg̃ hʌr̃ʌʌnaa cha mua jaau chirʌmjö habat hajim 
hanʌm hamag. 24 Maimua magjim haajem: Pãrau mua nem jaau chirʌmta 
pãach tꞌãraucha hʌk̈ꞌam kꞌõsinaa, pör hee haunaa warag kꞌaugam kꞌõsi hamʌn, 
hich Hẽwandamau hagjö pãar pör höpꞌër hapiju, hich hiek hajapcha kꞌapꞌʌ 
hamkꞌĩir. 25 Har chi tꞌãar honee hũrm kꞌõsi hũr nʌm kꞌʌʌnag Hẽwandamau 
warag kꞌĩirjug deejugui hajim hanʌm, hich hiek kꞌapcha hamkꞌĩir. Mamʌ har 
hũrmapꞌapai hũr nʌm kꞌʌʌn kꞌĩirjug heemʌn, cha mua jaau chirʌmjö deeu 
hich hiek sĩepiba, kꞌecheu haumajugui ha jaaumajim haajem.

Nemjĩir dau bãaumam hag nem hĩgkꞌaa
26 Mag jajawagmamua hĩchab hich Jesuupai, ’Pãrag deeum ejemplodam 

jaaukꞌimgui hajim hanʌm, jãga haajẽ hõrau mag mʌ hiek hʌk̈ꞌam kꞌõsi hʌk̈ꞌawi 
hamach tꞌãar hee haauwai. Mag mʌ hiek hamach tꞌãar hee hau nʌmʌn, woun 
hãbmua nemjĩir daudam jĩir sĩubarmjöta simgui hajim hanʌm. 27 Mag jĩir 
sĩubaawai tꞌarrpꞌëwia hedaram magwe bãau hëhëekꞌam. Mamʌ mag bãau 
hëhëekꞌam chan chi jĩirtarraujã bʌʌ̃rjã kꞌaugba sim, jãga mag hich happai 
bãaumamua hʌg̃tꞌaa papagmá. 28 Maan mag simʌn, ya jẽb hee sĩewai chi jẽbëuta 
hich happaimua mag bãaupi sim kꞌabahab. Nacha tꞌarrpꞌëwi bãau sim, maimua 
dʌr̈rcha haadeewai bi pꞌũpꞌũid haadëwi hũhũi jöisim. 29 Maimua mag tꞌʌnʌʌ hawi 
ya pꞌur haadëm. Mag pꞌur haadeewai tꞌumaam kꞌʌʌnau ya kꞌapꞌʌ nʌmgui hajim 
hanʌm, tꞌʌʌju haai haadëm. Magbaawai tꞌʌʌwi deg paa tꞌʌnʌʌujem. Hich hagjöta 

simgui hajim hanʌm hĩchab mʌ hiekjã: Hõrau kꞌaugmampierr bãbãwagmamjöta 
sim, warag hich Hẽwandamau kꞌõsimjö wënʌrraa kꞌapꞌʌ paaukꞌamaawai.

Nemjĩir mostaza dau hag nem hĩgkꞌaa 
(Mt. 13:31-32; Lc 13:18-19)

30 Jesuu mag jaaumamua, ’¿Pãrau kꞌapꞌʌ nʌ, jãga sim habarí Hẽwandam 
hiek mua jaau chitʌm, maimua kꞌanjöta sim ha mua pãrag jaaubarkꞌiin? 
hajim hanʌm. 31 Mʌg mua jaau chitʌm hiekꞌan, mostaza daudam woun 
hãbmua hich dikꞌu gaau jĩir sĩubarmjöta simgui hajim hanʌm. Hichta nemjĩir 
daudam tꞌumaam kꞌʌʌn kꞌãaijã bʌ̃rʌʌcha kꞌitʌm. 32  Pari mag bʌ̃rʌʌ kꞌitʌmta 
jẽb hee jĩir kꞌërbarmʌn sĩi pabʌ ̈pöm hãdëe bãaujem. Magbaawai nemchaain 
bëewi chi piu gaai hamach di hëeujem. Hich hagjöta simgui hajim hanʌm 
hĩchab mʌg Hẽwandam hiek mua pãrag jaau chitʌmjã: Mʌʌgwaiwe chan 
kꞌapan kꞌabata hʌ̈kꞌa durrum; pari mag durrumuata warag nem pöm 
haaidʌbapäaiwai hõor kꞌapankꞌam kꞌʌʌnauta hʌ̈kꞌaju ha jaaumajim haajem.

Jãgwi ejemplo jaaumamuata Jesuu nem jaaujeejim haajẽ 
(Mt. 13:34-35)

33 Mag ejemplodampa jaaumamuata Hẽwandamau maach peerdʌ haaujem 
hiek Jesuu jaaujeejim haajem, magʌm gaaimua wajapcha kꞌap hamkꞌĩir. 34 Mamʌ 
ejemplo chuk chan mag hõor pöm wëjömʌg bʌʌ̃rjã nem jaauba haajeejim hanaabá. 
Mag ejemplodamaupa nem jaaumatarrta hich kꞌapeen dʌï hamach happai 
haadeewain deeu wajapꞌa hamag jaaujeejim haajem, wajapcha kꞌap hamkꞌĩir.

Jesuu pꞌũ dʌ̈i pꞌũas tꞌumbapitarr 
(Mt. 8:23-27; Lc 8:22-25)

35 Hich hag hedpai ya kꞌeeuraa haadëm hee, Jesuu hich kꞌapeenag, 
— Wëttarrau hajim haajem, dö kꞌĩijãr tꞌʌrrdö higaau.
36 Maimua chadcha hõor haig narr kꞌʌʌn pꞌëpʌawi, ya hich Jesús bote hee 

waaidʌwia hoo wëjorr haawai, chi kꞌapeenau hi joo harrjim haajem. Mag ham 
wëtum dʌï deeum bote haig narrjã hagjö ham dʌï wëtjim haajem. 37 Mag ham 
döjãrr paaukꞌa pꞌöbaaderr hagtꞌa pöm kꞌaba nʌm hee, pꞌũ tꞌeeg wëbaadëmua sĩi 
pꞌũasdau baupa jöisijim hanʌm. Mag pꞌũas baupa haadëmua bote hee pꞌũasdau 
sog bëbëekꞌamua ya chi boteeu hãwatbajujö hierrpamaa hajim hanaabá. 38 Mamʌ 
mag nʌm hee hich Jesús bote kꞌua pörkꞌau gaai sĩiuba kꞌãi jörrajim haajem. 
Magbaawai hi kꞌapeenau jãpꞌierr nʌm hiekꞌau hi pꞌiriupʌïwia hirig, — ¡Maestro, 
pꞌiidʌbá! Pua chan mʌg maach kꞌöomamjã kꞌaugbahab hajim hanʌm hirig.

39 Magbaa Jesús pꞌiidʌwia mag pꞌũ tꞌeeg tꞌʌnʌmʌg meeurrau sĩunaa 
hĩchab pꞌũas meeukꞌa tꞌʌnʌmʌgjã “Tꞌumbabaad” habaawai, warre döjã 
meuu sĩsijim hanaabá. 40 Magwi hich kꞌapeenagta, — ¿Kꞌan jãgwi pãar jãg 
hatcha jãpꞌierr nʌma? ¿Pãrau mʌ mʌg pãach dʌ̈i mʌ chitʌmjã kꞌaugbata 
nʌ hajim hanʌm, jãgcha jãpꞌierraag?

41 Jesuu hamach dakꞌĩir mag pꞌũas dʌ̈i pꞌũpa meeukꞌa tꞌʌnarr tꞌumba 
hatꞌam hoowia dauderraa nʌm hiekꞌau, “Keena, ¿mʌʌn kꞌanim wounta 
jãg pꞌũujã pꞌũas dʌ̈imua hi hipierraa nʌma?” ha jëjëeu haajeejim hanaabá 
hamach wir haigpai.

Jesuu woun hãb dösãt bënëu baarjerr bën chugpaatarr 
(Mt. 8:28-34; Lc. 8:26-39)

5  1 Mag kꞌodjörröo hawia Gadara durr pꞌẽeubaimajierram haajem, 
hich hag tꞌʌrrdö heepai tꞌoom higar. 2  Mag pꞌẽeubaimawia Jesús 

bote heemua waaidʌwia durrpabaadëm hee, hi kꞌĩirpꞌee woun hãb 
dösãt bënëu bar simta durr hujã haarmua hi haig kꞌapꞌig bëejim haajem. 
3  Mag woun sĩi hujã hee hõor haukꞌeerjem jẽbdegpai sĩejeejim hanaabá. 
Mag sim chan par hõrau pʌr haunaa cadenau jʌ ̃sĩsiukꞌamjã pöd jʌ ̃wai 
naaba haajeejim hanʌm. 4 Mag juapa tꞌeeg sĩewaita biek kꞌapan parii 
hõrau cadenau bʌ ̈jʌ̃naa juapa jʌ ̃sĩsiukꞌamjã, sĩi warag chi cadenta 
tꞌʌrrëu pʌpʌa haajeejim hanʌm, ni hãbmuajã pöd pʌr wai sĩeba. 5 Mag 
simʌn hedaram magwe sĩi pabʌ ̈heeta nʌrranaa hujã hʌ̃rʌm magwe 
nʌrraajeejim hanaabá. Mag nʌrrʌmʌn sĩi parhooba hähäagmamua 
mokdau juajã gar haunaa hichdëupaita hich pꞌãrmaajeejim hanʌm. 
6  Mamʌ mag nʌrrʌmua warpwe Jesús hoo hatꞌaawai sĩi warag hi simʌgta 
kꞌapꞌig bëewia hi kꞌĩirpꞌee pꞌõbkꞌabaichëjim hanʌm.  7 Mag pꞌõbkꞌachënaa 
tꞌet wiiu hanaa hirig, — ¡Jesús, cha Hẽwandam hʌg̃tꞌaa pꞌuu nʌm Hiewaa! 
¿Kꞌantꞌeeta pua mʌ mʌg kꞌaibag waubaichëma? hajim hanʌm.

8  Chi wounau hich garmua Jesuug mag hiekꞌatarran, maan Jesuu ya 
hag nawe chi mepeer mag woun mor hee simʌg chawag höbërpi jaautarr 
haawaita hirua mag hiekꞌajim hanaabá. 9 Magbaa Jesuu hirig, — ¿Pʌ kꞌan 
ha tꞌʌ̃ʌrjẽwi? hajim hanʌm.

Magbaa chi wounau, — Mʌʌn “Mepeen Pꞌöbör” ha tꞌʌ̃ʌrjemgui hajim 
haajem, maar nem kꞌapan sĩerrjëe haawai.

10 Hich mag wounau hirig hö bʌ̃rʌʌ haadëp haajeejim hanʌm, maigmua 
warp chi mepeen jʌrkꞌʌʌipʌ̈im hugua. 11 Maig dakꞌa durr bʌ̈kꞌʌrr 
kꞌũsnaan kꞌapan pꞌatꞌau jʌr kꞌö wënʌrrarr haawai 12  chi mepeenau, 

— Magan har chum kꞌũsnaan kꞌapan tꞌʌnʌm haar maar pʌ̈iwi jũrr jãkꞌʌʌn 
kꞌũsnaan heeta marag dubpi jaaubá hajierram hanʌm Jesuug.

13 Magbaa chadcha Jesuu mag chi woun mor heem mepeenag höbeerpi 
jaauwi, jũrr mag kꞌũsnaan kꞌapan dos miljö narr heeta dubpi jaaubaawai, 
chadcha makꞌʌʌn heeta dubpꞌöbaadëjim hanaabá. Mag mepeen kꞌaigbam 
pöm kꞌũsnaan hee dubpꞌöbaadeewai sĩi parhooba kꞌapꞌig pꞌöbaadëwi 
hitꞌurmʌg hʌ̃rmua tꞌʌrrdö hee dʌrbagkꞌa sĩi dö hee jogaa kꞌëchdubjim haajem.

14 Mag hoobaawai hajap jãpꞌierrwi chi tꞌʌa narr kꞌʌʌn parhooba kꞌapꞌig 
pꞌöbaadëjierram hanʌm, hõrag jawaan. Mag wëtwi pꞌöbör heejã jaauwi maimua 
pꞌöbör higaau di hãhãbdö nʌnʌidʌm heem kꞌʌʌnagjã tꞌumwe jaaumajierram 

haajem. Hamachig mag jaaumaawai hag bʌr̈re hõrau haar hoon weetjeejim 
hanʌm. 15 Mag wëtwia Jesús haar barimawia hooimaawai, chi woun mag dösãt 
dʌï sĩerr kꞌajũa wajapꞌa jũawia maach kꞌĩir hich mʌg jup hoo sim hooimajierram 
hanaabá, sĩi magʌm bën kꞌaigbam pöm mor hee chukꞌu sĩerrjö, monakꞌa. Mag 
hoowai hõor dauderraa naajim hanʌm. 16 Mamʌ mag hamach daúacha Jesuu 
mag woun bën chugpaapʌïwia chi kꞌũsnaanjã lökiewi dö hee jogaa kꞌëchtarr 
horr kꞌʌʌnau jũrr deeum kꞌʌʌnag nem hĩgkꞌamajierram haajem. 17 Chi hag perás 
joobaajerr kꞌʌʌnau mag hũrbaawai Jesuug jajaau haajeejim hanʌm, hamach 
durrmua chawag mamkꞌĩir. 18 Mag hich jʌrbaadeewai, deeu maag hawi, hich 
bëetarr boteeg mawi hag hee waaidʌbaadëjim haajem. Mag hi mam hoobaa mag 
chi dösãt bën wai sĩerrau hich harrmkꞌĩir hirig jëeujim hanaabá. 19 Pari Jesuu 
hich dʌï harrbajim haajem. Sĩi hirig warag, — Pʌch diig mawia pʌch kꞌodnaanag 
jaaubamí hajim hanʌm, jãga Hẽwandamau hʌü pʌ dau hee haug kꞌaugwia pʌ 
monaaubar. 20 Jesuu hichig magbaawai chadcha hi hipierr mawia Decápolis durr 
pꞌöbör nʌnʌidʌm hee hõrag jaaumajim hanʌm, Jesuu hi dau haug kꞌaugwi hʌü hi 
bën chugpaatarr. Mag jaaumam hũrwi tꞌumaam kꞌʌʌnta jʌg̃derraa naajim haajem.

MARCOS 5

 (Mr 5.6)

El Nuevo Testamento en waunaan, 2da ed., © 2011, Wycliffe Bible Translators, Inc.



116

Jairo kꞌa maimua hʌʌi hãbmua Jesús kꞌajũa gaaipai pʌrtarr 
(Mt. 9:18-26; Lc. 8:40-56)

21 Mag chadcha Jesús deeu Gadaramua dʌrbawia, tꞌoom higar nacha 
hich sĩerr haar barbaimaawai, hõor pöm hi bigaau pꞌʌʌrbaadëjim 
hanʌm. Magbaawai pöd durragjã maba, hich haigpai dö higaau sĩsijim 
haajem. 22  Mag hõor pöm pꞌẽpꞌẽeukꞌam hee, woun hãb Jairo ha tꞌʌ̃r sim 
hi haig bëejim haajem. Mag jöoi judionaan Hẽwandam hiek jaaujem 
deg chi pörnaan tꞌʌnʌm heem hajim haajem. Mag bëewia, Jesús bʌ̈kꞌʌrr 
pꞌõbkꞌachëwia, 23 chaigpamamua, — Mʌ kꞌaan parba jã heemuapai kꞌërʌmta 
hoo pʌajim, mʌ di haar marraugui hajim hanʌm. Mua kꞌapꞌʌ chirʌm, puata 
mʌ kꞌa jua pʌrmʌn hʌü hi peerdʌ haujugui hajim hanʌm hich Jairoou.

24 Mag Jairoou hich di haar hëeurrbaicheewai Jesús chadcha hi dʌï majim 
haajem. Mag hi mam dʌï hĩchab hõor pöm hi hẽudee pꞌẽeudʌ wëtmajim hanaabá. 
25 Mag hõor kꞌapan pos wëtum hee hʌʌi hãb sĩejim haajem, doce años sĩi pꞌõmieu 
bar sim. 26 Mag kꞌitʌmʌn wajap hʌʌi dau haug waaujeejim hanʌm, doctornaanag 
hich monaaupiju hẽkꞌa nʌmjã pödba haawai. Parii bënhë gaai hich pꞌatkꞌondam 
wai kꞌërarr tꞌum gastaapʌïtarrjã bʌʌ̃rjã monaauba, waragta heeg pamaa hajim 
hanaabá. 27 Hich mag hʌʌyau hũr hatꞌajim hanʌm, Jesuu hõor mor masim 
kꞌʌʌn monaau nʌrrʌm. Hichdëu mag hũrbaawai hi haar hõor pos tꞌʌnʌm hee 
tꞌet pꞌẽeudʌ mawia hëugarmua meraa hi kꞌajũa gaaipai sĩi pʌrimajim hanaabá. 
28 Hirua mag meraa pʌrimatarran, hich hödegpai, “Sĩi mua hi kꞌajũadam gaai 
pʌrbarmuapai mʌ monaau hʌisiju” ha kꞌĩirjuwiata mag pʌrimajim hanaabá. 
29 Mag chadcha hirua Jesús kꞌajũa gaai pʌrbarm bʌr̈re chi pꞌõmie mag tꞌʌnarrjã 
warre tꞌʌbabaadee warre hich mag monaau sĩsijim hanʌm. Magbaa hʌʌyau 
hĩchab warre hich kꞌa jʌʌubaadëmjã kꞌaug hatꞌajim hanaabá. 30 Mamʌ hĩchab 
mag hich gaai pʌrbaichëm bʌr̈re Jesuu kꞌaug hatꞌajim hanʌm, Hẽwandam juapá 
hich gaai simua hʌʌi hãb monaaubapʌïm. Magbaa Jesuu mag hõor pos tꞌʌnʌmʌg 
heerpanaa, — ¿Kꞌaíuta mʌ kꞌajũa gaai pʌrbaichëma? hajim hanʌm.

31 Magbaawai jũrr hich kꞌapeenaupai hirig, — ¿Jãga mag kꞌaíuta mʌ 
gaai pʌrbaichë haju? Pua hoobahab, hõor kꞌapan pʌch haig pꞌẽpꞌẽeukꞌam. 
Mag nʌmʌ mag “Kꞌaíuta mʌ gaai pʌrbaichë” ha sĩeb hajim hanʌm hirig.

32  Mamʌ mag jëeu buburrkꞌamjã ni hãbmuajã hichig jaauba haawai hich 
bigaau hõor nʌm kꞌʌʌnagta hoopꞌʌʌrdʌdʌ haajeejim hanʌm, mag hich 
kꞌajũa gaai pʌrchëtarr hookꞌaawai. 33  Mamʌ mag meraa hi gaai pʌrtarrta 
hich kꞌaug hatꞌaawai jãpꞌierr nʌm hiekꞌau sĩi kꞌa duui Jesús haig bëewia 
hi kꞌĩirpꞌee kanieu pꞌõbkꞌabaichëjim hanaabá. Magwi chadcha meerba 
jaaujim hanʌm, mag hichdëu hi kꞌajũa gaai pʌrtarr. 34 Mag hichig meerba 
jaaubaawai Jesuu hirig, — Mua pʌch monaauju kꞌapꞌʌ mʌ gaai pʌrchëtarr 
gaaimua, hʌü pʌ monaauwi peerdʌjã peerdʌ hʌisimgui hajim hanʌm. Ya 
pʌ monakꞌa hʌisiewai pʌch diig maju haai hʌmgui hajim hanʌm hirig.

35 Jesús hagtꞌa mag hiekꞌa dʌnʌm hee, mag judionaan Hẽwandam hiek 
jaaujem degam chi pör Jairo hanʌm di haarmua hõor bëewi hirig, 

— Kakë, ya haaunaanaujã pöd hãwatba habarm; hidëu Maestro sĩubá 
hajierram hanʌm hirig. Ya par maach haar hi mabajup hajierram hanʌm.

36  Pari Jesuu hamau mag jaaubaichëmjã hasekasba, chi Jairoogta, 
— Hoob kꞌĩirjum; sĩi mag kꞌãai warag pʌch chaai hoo wai chitaju 

kꞌĩirjugta wai chirsí hajim hanʌm hirig.
37 Maimua ya warag Jairo dʌï hi di haar mam harr haawai hich mam dʌï 

hõor kꞌapan harrbajim haajem. Hãba hich dʌï harrtarr kꞌʌʌnan Pedro dʌï 
Santiago hajim haajem, maimua Juan; makꞌʌʌn tꞌãrjuppai harrjim haajem hich 
dʌï. 38 Mag wëtwia di haar barimawia hooimaawai Jairo deg sĩi bĩep sereu 
tꞌʌnʌm dʌï hõor pꞌogdʌ tꞌʌnʌmjö tꞌʌnʌm hee jũrram kꞌʌʌnau hʌãpëpërkꞌamta 
hũrimajierram haajem. 39 Magbaa hich Jesuu hierr mag ham sereu tꞌʌnʌm 
haar dubwia hamag, — ¿Kꞌantꞌeeta mag hatcha sereu tꞌʌnʌḿa? hajim hanʌm. 
Hoob bĩemiet. Chaai meeba sĩi kꞌãi kꞌërʌm kꞌabahab hajim hanʌm hamag.

40 Mamʌ Jesuu mag chaai meeba sĩita kꞌãi sim habaawai haig narr 
kꞌʌʌnau warag hi wau hiekꞌa naajim hanaabá. Mamʌ hich gaai hiukꞌa 
nʌmjã ham hiek hasekasba, warag tꞌumaam kꞌʌʌnag dawag höbërpi jaauwi, 
chi binaandam dënnaan maimua hich kꞌapeen tꞌãrjup hich dʌ̈i pꞌë harrtarr 
kꞌʌʌnpaita hich dʌ̈i hierrag dubpijim haajem. 41 Mag chi binaandam haar 
dubwi, hi juadam gaai pʌr haunaa hirig, — Talita, kum hajim hanʌm. (Mag 
sim haiguin maach meúan, “Hʌʌikꞌaardam, pꞌiidʌbaad” ha simʌu.)

42  Magbarm bʌ̈rre chadcha pꞌiidʌwia hõor dakꞌĩir monakꞌa dʌr nʌnʌʌu 
kꞌabaadëjim hanaabá. Mag hoobaawai chi dënnaan maimua hich Jesús 
kꞌapeenpa warre dauderraa nʌisijim hanʌm. Hich mag chi daupeerdam 
Jesuu pꞌiriu hautarr, doce años sĩejim haajem. 43 Mag pꞌiriu hauwi chi 
chaairag tꞌachdam deepi jaaujim hanʌm, kꞌömkꞌĩir. Mamʌ mag daupeerdam 
hichdëu pꞌiriu hautarr chan bʌ̃ʌrjã haig narr kꞌʌʌnag jaaupibajim haajem.

Nazaret pꞌöbör heem kꞌʌʌnau Jesús hisegtarr 
(Mt. 13:53-58; Lc. 4:16-30)

6  1 Mag chaai chi meem harrta deeu pꞌiriu hauwia, Jesús hich bãautarr durr 
pꞌöbör Nazaret hanʌmʌg petajim hanʌm. Mag hi petam dʌï hi kꞌapeenjã 

hi dʌï wëtjim haajem. 2 Mag mawi barimawia, ya jua hʌʌ̃ijem hed pabaadee, 
maar meeun Hẽwandam hiek jaaujem deg mawi Hẽwandam hiek jaaubaadëjim 
haajem. Mag hirua jaaumam hũrwia haig hõor pöm tꞌʌnarr kꞌʌʌnau jʌg̃derraa 
nʌm hiekꞌau hamach wir haigpai jëjëeukꞌamua mag naajim hanʌm:

— ¿Magʌm hiek hichdëu jamta kꞌaugjimta mag hiek pöm jaaumáma? 
¿Jãga jãg hõor monaau nʌrrʌ́ma? hanaajim hanʌm. 3  Keena, pãrau 
hoowai, ¿hich mʌg woun kalpinter kꞌabá hanaajim hanʌm, María 
hiewaa? Hi heeugpeenauwai, Santiago, José, Judas maimua Simón. Hi 

hʌp̃ꞌʌʌin kꞌabahab hĩchab har mʌig hich mʌg pꞌöbör hee naajem kꞌʌʌn; 
maagwai hichjã maadëu kꞌapꞌʌ nʌm, hich mʌiguim haawai.

4 Pari magbaa Jesuu hamag magjim hanʌm:
— Chadcha deeum durram kꞌʌʌnaun mʌg Hẽwandam hiek jaau wënʌrrʌm 

kꞌʌʌnag heenaa ham dʌï hajapꞌa haba haajeeb. Pari mag sim jũrr dich bãautarr 
durrpai chan ham kꞌa kꞌõchkꞌabanaa hamach kꞌodnaanau ni hamach dʌï hãbam 
deg joobaajem kꞌʌʌnaujã ham kꞌa hisëe haajemgui hajim hanʌm hamach kꞌĩircha.

5 Mag warag maig chan Jesuu hõor mor masi narr kꞌʌʌn tꞌum jua 
pʌrbajim haajem, hamachdëu mag hirua jaau sim hʌ̈kꞌaba harr gaaimua. 
Daudam kꞌapan kꞌaba hichdëu jua pʌrtarr kꞌʌʌnpai monaaupʌ̈ijim haajem. 
6  Mag hichdëu Hẽwandam hiek jaau kꞌitʌm hʌ̈kꞌaba nʌm hoowi hich 
Jesúpata warag tꞌumaa kꞌĩirjuwi hökꞌĩirjuu haadëjim hanaabá.

Magbaawai hichta warag mawi jũrr haigmua pꞌöbördam dakꞌa sĩsidʌm 
hee Hẽwandam hiek jaau nʌrraajeejim haajem.

Jesuu hich kꞌapeen doce Hẽwandam hiek jawamkꞌĩir pʌ̈itarr

7 Mag nʌrrʌmua Jesuu biek hãb hich kꞌapeen doce hich dʌï hogdʌba 
wënʌrraajerr kꞌʌʌn hãbam haig tꞌʌr̃pꞌë hauwi nunumdö pʌÿaagpajim haajem. 
Mag pʌÿaagpamua hĩchab hich juapa tꞌeegjã hamag deemajim hanʌm, mag 
juapaau hõor mor heem dösãt bën kꞌaigbampa hich dënjö jʌr wërpmamkꞌĩir. 
8 Magwia hĩchab kꞌʌd hee kꞌömaagjã bʌ̃ʌrjã hamag nem hinag harrpiba, ni 
talegdijöm, tꞌachjöm, ni pꞌatkꞌonjã harrpibajim haajem. Hãba harrpitarran 
bordondampaita harrju haai nʌm hajim hanʌm. 9 Hich hagjö zapatjã 
hamachdëu jũa narrdampai harrpiwi kꞌajũajã hamach mor gayam dʌïpaita 
wëtju haai nʌm ha jaaujim haajem, deeum tꞌeg jũjũa haagjã harrba.

10 Mag jaauwi hĩchab, — Pãach wënʌrrʌmpierr pãachig di jaaubarm degpai 
kꞌeeupaawai kꞌãibat hajim hanaabá, pãach maigmua chawag wët nʌm hora. 
11 Dëgölp kꞌãijã hõrau hamach deg pãach dubpiba habaawai, wa pãachdëu 
hamachig Hẽwandam hiek jaau nʌm kꞌãijã hũrba habaawai, warre hamach 
dakꞌĩirwe pãach bʌ ̈gayam jẽb hʌʌrpꞌë hʌʌrpꞌënaa pãachta hërëubaadët hajim 
hanʌm. Pãrau magmʌn magbarmuapai hamag, “Pãach jãg Hẽwandam hiek 
hũrba habarm gaaimua hich dʌïta kꞌĩir kꞌapꞌʌ habat” hanʌmʌugui hajim hanʌm.

12 Hamachig magbaawai chadcha hërëubaadëwia pꞌöbörpierr hõrag 
Hẽwandam hiek jaaumamua, “Pãach pekau pöoma nʌm hãsie hewag kꞌĩirjuwia 
Hẽwandamagta chugpaapi jëeubat” haajeejim hanʌm. 13 Mag jaau wënʌrrʌmua 
hĩchab dösãt bënëu baarjerr kꞌʌʌn mor heem bën kꞌaigbampa jʌr wërpnaa, 
pabʌ ̈olivo hanʌm kꞌaúa hõor kꞌamor masim kꞌʌʌnjã kꞌa pꞌurnaa, Hẽwandamag 
jëeubaa hõor pöm monaaupʌï maajeejim haajem.

Rey Herodeeu Jesuuta Juan hõor pör choomie kꞌararrpii sĩerr 
(Mt. 14:1-12; Lc. 9:7-9)

14 Jesuu mag hõor mor masim kꞌʌʌn pöm monaau nʌrrʌm gaaimua sĩi 
hõor hee tꞌʌr̃pꞌöo sĩejim haajem. Mag nʌm hee Rey Herodeeu hũr hatꞌajim 
hanʌm, hirua nem wau nʌrrʌm. Mag hichdëu hũr hatꞌaawai Jesuuta Juanpii 
hawi, “Maan Juan hõor pör choomie kꞌararrta deeu hiiu pꞌiidʌwia mag nʌrrʌm; 
maguata mag hõor mor masim kꞌʌʌnpa monaau nʌrrabahab” haajeejim hanʌm. 
15 Mamʌ hirua mag sim hee bigaaum kꞌʌʌnau, “Jã warr jöoingar Hẽwandam 
hi jaaumie Elías haajerr kꞌabahab” haajeejim hanʌm, Jesús higwia. Mamʌ jũrr 
magbaawai hãaur kꞌʌʌnau, “Jã sĩi warr jöoingar Hẽwandam hi jaaujerr kꞌʌʌnjö 
Hẽwandam hiek jaaujem kꞌabahab” haajeejim hanaabá. 16 Jũrram kꞌʌʌnau 
mamagkꞌam hũrbaawai chi rey Herodeeu, “Mʌrʌg chan ma chan deeum 
kꞌabam. Mua kꞌĩirjuawain maan Juan chi hõor pör choomieu, har mua hi hö 
tꞌʌappʌïpitarr. Hichta deeu hiiuwia mag nʌrrabahab” haajeejim hanʌm.

17-18 Hirua mag sĩerran mʌg hajim haajem: Maata hich Herodeeu hich naam 
Felipe hʌʌi Herodías hanʌmta kꞌecheu hauwi hag dʌï sĩejim hanaabá. Mag 
hitꞌeeta Juanau chi reíg, “Pua pöd pʌch naam jua heem hʌʌi kꞌecheu hauwi 
pʌch hʌʌikꞌa hauju kꞌaba simgui” hajim hanʌm. Mamʌ sĩi hichig magbaawai 
warag Juan pʌr haupi jaauwi, cárcel deg pꞌãar sĩupinaa, cadenau jʌ ̃sĩupijim 
hanaabá. 19 Mamʌ mag nʌm hee chi Herodes hʌʌi Herodías hanʌmuan Juanau 
mag hiekꞌatarr gaaimua tꞌõopimjã kꞌõsi tꞌʌnaajim hanaabá. Pari mag nʌmta pöd 
tꞌõoba haajeejim hanʌm, mag chi jayau tꞌõomkꞌĩir jaaubam haawai. 20 Mag nʌm 
dʌï chi rey Herodeeujã Juan hökꞌö haajeejim hanaabá, hirua hoowai Juanau 
chadcha Hẽwandam dau na nem hagcha waunaa hãba hi hiekpai jaaujerr haawai. 
Maguata Juanau hichigcha hikꞌʌaba hiekꞌamamjã magʌmjã higba, warag hũrm 
kꞌõsi hi hiek hũrnaa sĩi hich hödegpai, “¿Jãgata hakꞌiina?” haajeejim hanʌm.

21 Mag nʌm hee Herodeeu hich año cumplii nʌm hed pꞌiejãb pöm 
waupijim haajem, pꞌiesta kꞌaag. Magwi chi tꞌetꞌemnaan hich garcharam 
kꞌʌʌn dʌ̈i, comandantenaan maimua Galileapien hagjö chi tꞌierrnaanpa 
hãba tꞌʌ̃rkꞌʌʌipʌ̈ijim haajem, hich haig tꞌach kꞌoon bëemkꞌĩir. Magbarm 
heeta hĩchab Herodiaaujã Juan kꞌaibag wauju dawaa pꞌitꞌurg chukkꞌu hoo 
hatꞌajim hanaabá. 22  Mag ham tꞌach kꞌö nʌmta, chi Herodías kꞌa bëewia 
hõor dakꞌĩir jemkꞌabaichëjim hanʌm. Mag jemkꞌabarm chi reíu hich 
dʌ̈i hãba tꞌach kꞌö narr kꞌʌʌn dʌ̈imua kꞌõigjierram haajem. Mag wajapꞌa 
jemkꞌabarm hoobaawaita chi reíu hich bãaurrag, — Pʌchdëu nem kꞌõsim 
mʌrʌg jëeubá, mua pʌrʌg deeju pʌchdëu nem higbarm hajim hanʌm.

23  Mamʌ mag hichig nem jëeupipikꞌamjã chi dauperau bʌ̃ʌrjã jëeuba 
haawai hichdëuta deeu pʌaba hirig, — Chadcha mʌch himeerba 
parhoobam nem pʌchdëu kꞌõsim mʌrʌg jëeubarm mua pʌrʌg deebajupa. 
Pua mʌg durr mʌchdëu jʌ̃a chirʌm heem jãrrcha kꞌãijã mʌrʌg jëeukꞌiinjã, 
hichiita mua deeb kꞌaba pʌrʌg deejugui hajim hanʌm.

24 Chi rey Herodeeu pʌaba hichig mag jëeupipikꞌamjã jëeuju kꞌaugba 
haawai hich hãd haar mawi jũrr hich hãdagta jaauwimajim hanaabá, 
hichig kꞌĩirjugdam deemkꞌĩir. Magbaa chi hãdau hich kꞌaag, — Pʌchig 
Juan pörta tꞌʌapnaa tꞌëp hee deepi jaaujuma hajim hanʌm.

25 Hich hãdau hichig mag jaaubarm bʌ̈rre deeu hich bãaurr jöoi haar 
mawia hirig, — Rey hajim hanʌm, muan nauwe pʌrʌg Juan hõor pör 
choomie pörta tꞌʌapwia mʌchig tꞌëp hee deepim kꞌõsi hʌmgui hajim hanaabá.

26 Mamʌ hich bãaurrau mag hichig Juan pörta jëeubaawai chi rey warre 
hökꞌĩirjuu haadëjim hanʌm. Pari mag hich bãaurrau hichdëu nem kꞌõsim 
tꞌumwe jëeuwiajã hõor dakꞌĩir hich himeerba deeju ha hiekꞌatarr haawai 
mag hãsie deebamjã habajim haajem. 27 Magbaa hag bʌ̈rre hich soldaaun 
hãb pʌ̈ijim hanʌm, Juan hö tꞌʌapnaa hich haig chi pör happai haibëemkꞌĩir. 
28  Magbaawai chi soldaaunau chadcha Juan cárcel deg sim haar mawia, hi 
hö tꞌʌappʌ̈inaa, chi pör happai tꞌëp hee chi dauperag deechëjim hanaabá. 
Mag hichig deebaicheewai jũrr hich hãdag deejim hanʌm. 29 Mag Juan 
cárcel deg pʌr wai narr hö tꞌʌapbapʌ̈im ha hũrbaawai hi kꞌapeenau chi 
mordam cárcel degmua harrwia haukꞌërtꞌurjierram haajem.

Jesuu hõor cinco mil jãhogtarr 
(Mt. 14:13-21; Lc. 9:10-17; Jn. 6:1-14)

30 Magtarr kꞌur Jesús kꞌapeen mag hichdëu pʌïtarr kꞌʌʌn deeu hi haig 
barchëjierram haajem. Mag bëewia deeu hãbam haig naaicheewai hamachdëu 
hõrag Hẽwandam hiek jaaujerr dʌï hõor monaaumarrpa tꞌum hirig jaauchëjierram 
haajem. 31 Mamʌ mag jũrram kꞌʌʌn pꞌẽpꞌẽeukꞌam gaaimua tꞌachdam kꞌoogpaijã 
bʌʌ̃rjã jua par kꞌaba narr haawai mag ham nem hĩgkꞌa höpinaa jũrr hich Jesuu 
hamag, — Hõor chukag hee maach happai jua hʌỹaan wëttarrau hajim hanʌm.

32 Magwia chadcha hamach happai haig botedam sĩerr hee hërëubaadëjim 
haajem, hõor chukag haar. 33 Pari mag ham wëtum hõor kꞌapankꞌam kꞌʌʌnau 
hoopʌïjierram haajem. Hamachdëu mag hoobapäaiwai, hi barjujã kꞌapꞌʌ 
narr haawai, jũrr kꞌʌd hee kꞌapꞌig pꞌöbaadëwi, hamachta hi barju nawe 
bardʌtkꞌaimawia hi nʌ naaimajim haajem. 34 Maimua barimawia hooimaawai 
chadcha hõor pöoma pos tꞌʌnaajim hanʌm, hi nawe. Hõor pöm mag wëjöm 
Jesuu hoowai hi dau hee hapꞌʌʌ durrajim hanʌm, sĩi nemchaain papjã chukꞌu 
wënʌrrʌmjö narr haawai. Hichdëu mag hoobaawai hamag Hẽwandam 
hiek jaau wai sĩi hajim haajem. 35 Mag jaau simua ya kꞌeeuraa haadeewai hi 
kꞌapeenau hirig, — Ya hedau kꞌëumamgui hajim hanʌm. Mag nʌmta maach 
chan tꞌach kꞌöjujã chukꞌu nʌm. 36 Maach dʌï mʌig hõor pöm tꞌʌnʌm kꞌʌʌnag 
wëtpi jaaubá hajim hanʌm, hõordam di dakꞌapaim haar wa magbam kꞌai 
pꞌöbör dakꞌam haar kꞌãijã hamach kꞌoog tꞌach për hawaan wëtamkꞌĩir.

37 Hichig magbaawai jũrr hich Jesuu hamachigta, — Ham pʌ̈iju kꞌãyau 
pãachdëuta hamag tꞌach deejurauma hajim hanʌm.

Magbaa chi kꞌapeenau jũrr hirig, — ¿Magan hõor pöm mʌg wëjöm tꞌum 
tꞌach kꞌöpiegan doscientos denariota pan gaaipai haupi sĩeb? hajierram 
hanʌm.

38  Magbaa Jesuu hamag, — ¿Pãrau pandam kꞌarr wai nʌwi? hajim 
hanʌm. Chukꞌu nʌm kꞌai, hõrag jëeu hoobat, kꞌaíu pꞌiejãb waibëejĩ hich 
kꞌoog kꞌãijã, maimua mʌrʌg jaaubat hajim hanʌm.

Magbaawai chadcha wëtwi, hõrag jëeu hohoogmamua hãbmua pandam cinco 
maimua hãwarrdam numí wai sim hoobaawai, deeu hi haig bëewia, hich mag 
hirig jaauchëjim haajem. 39 Magbaa hich Jesuu hõor kꞌapan mag tꞌʌnarr kꞌʌʌnag 
pꞌũak hʌr̃ kꞌapanaa pꞌʌʌr hohoodö juppi jaaujim haajem. 40 Hamachig mag 
juppi jaaubaawai chadcha warpꞌaa poso pꞌʌʌr nʌnʌid, pꞌʌʌr nʌnʌid, hohood 
hapꞌöbaadëjim hanʌm, hamach kꞌĩkꞌĩratdö pogkꞌa chi kꞌapanag cincuenta, 
maagwai pogkꞌa cien; hõor pöm mag tꞌʌnarr tꞌumaa hich mag hohood tꞌʌnʌisijim 
haajem. 41 Magbaawai Jesuu mag pan cinco narr dʌï mag hãwarr dau numí 
narrpa pꞌë hauwia, hʌg̃tꞌaag heerpanaa, Hẽwandamag hʌü hajim hanaa chi pan 
tꞌorreunaa, jũrr hich kꞌapeenag hʌapʌïmajim haajem, tagam kꞌʌʌnag jigmamkꞌĩir. 
Hich hagjö chi hãwarrjã hagdaujö tꞌumaam kꞌʌʌnag jigpʌïjim haajem. 
42 Magdamaupai maig hõor tꞌʌnarr kꞌʌʌn tꞌum biwaauwia himie pꞌöbaadëjim 
hanaabá. 43 Mag himie pꞌöbaadeewai chi pan hãwarr dʌï sobtarrau tꞌʌbʌt doce 
hipiirkꞌa haujim haajem. 44 Mag chi tꞌach kꞌötarr kꞌʌʌn kꞌapanag hemkꞌooin 
happai cinco mil naajim haajem, hʌʌinjã beerba chaainjã beerba.

Jesús döjã hʌ̃r nʌrrarr 
(Mt. 14:22-27; Jn. 6:16-21)

45 Mag tꞌach kꞌö haaipawia Jesuu hich kꞌapeenag, — Pãar mʌ na tꞌoom 
higar Betsaidaag dʌrbagkꞌabaadët hajim hanʌm, maimua jam pꞌöbör 
heeta mʌ nʌbaimat. Mʌʌn nau mʌg hõor hërëu tꞌʌnʌm tꞌum hoopʌ̈iwiata 
majugui hajim hanʌm.

46  Maimua chadcha mag hõor wëtum kꞌʌʌn tꞌum hoopʌ̈iwiata durrsĩ 
gaai petajim haajem, Hẽwandamag jëwaan. 47 Mag hich kꞌapeen bote 
hee hich na pʌ̈itarr haawai, ya kꞌëubaadeewai, döjãrr wëtmajim haajem. 
Maagwai Jesús hich happai tꞌʌbawi hagtꞌa durrsĩ gaai Hẽwandamag jëeu 
sĩejim hanaabá. 48  Mammua Jesuu hoowai hi kꞌapeen hamach juadamau 
hökꞌar hẽkꞌa wëtmajim hanʌm, kꞌĩir garmua pꞌũ tꞌeeg wë tꞌʌnʌm hee. 
Mag hamach juadamau hẽkꞌa wëtum hoobaawai hãspajuag ham hẽkꞌa 
hauwimajim haajem, sĩi döjã hʌ̃rpai mamua. Pari mag ham hẽkꞌa 
hautarrjã sĩi kꞌajapꞌa ham haig dichaagpamjöo sĩejim hanʌm. 49 Mamʌ 
mag sĩi döjã hʌ̃rta nʌrrʌm hoo hatꞌaawai hakꞌaarpii hawia jãpꞌierr nʌm 
hiekꞌau hähäa kꞌapꞌöbaadëjim hanaabá. 50 Ma chan mag hãbpaimuajã 
hooba, hamach tꞌumaam kꞌʌʌnauta hoo narr haawai, hamach tꞌumta 
jãpꞌierr naajim haajem. Pari mag sereubaadëm bʌ̈rre hich Jesús garmua 
hamag, — Keena, hoob jãpꞌierrmiet; mʌ kꞌabahab hajim hanʌm.

51 Magnaa ham bote hee waaidʌbaadee chi pꞌũjã warre tꞌumbamamua 
tꞌumbabaadëjim haajem. Mag hoobaawai hi kꞌapeen warre dauderraa nʌisijim 
hanʌm, 52 hag noram Jesuu hamach dakꞌĩir pan hãwarr dʌï kꞌapanjã kꞌaba 
narraupai hõor pöm tꞌʌnarr tꞌach kꞌöpitarrjã kꞌĩir hee paba. Jesuu hich juapá hoopi 
sim kꞌapꞌʌ haju haai nʌmta warag magʌmjã kꞌĩirjuba sĩita jãpꞌierr naajim hanaabá.

Jesuu Genesaret durr hõor mor masim kꞌʌʌn kꞌapan monaaupʌ̈itarr 
(Mt. 14:34-36)

53  Maimua warag hãba hërëubaadëwi tꞌoom higar deeum durr 
Genesaret hanʌm pꞌẽeubagkꞌabaimaawai warre hamach wëttarr bote 
jʌ ̃sĩujim haajem. 54 Mag jʌ ̃sĩuwia ya ham durr paaukꞌabaadeewai haig 
hõor narr kꞌʌʌnau warre Jesús kꞌaug hatꞌajierram hanʌm. 55 Hamachdëu 
mag hi kꞌaugpꞌöbaadeewai, hamach dakꞌam kꞌʌʌnag hi barbaichëm kꞌap 
hamkꞌĩir, jũrr jaau nʌrrjëe hapꞌöbaadëjim hanʌm. Hamachdëu mag 
hũrpꞌöbaadeewai pꞌöbörpierr haaunaanpanau hamach haaunaan pa 
bʌʌrkꞌam gaaipa hi sim haig haibëemajim haajem.

56  Jesús nʌrrʌmpierr pꞌöbör hee didam kꞌapan kꞌaba nʌnʌidʌm hee 
maimua sĩi durr didam hãhãbdö nʌnʌidʌm heem magwe hi na kaaijã 
hee hamach haaunaan haubëenaa hirig, — Maar haaunaanag pʌch 
kꞌajũahidam gaaipai kꞌãijã pʌrpibá haajeejim hanʌm, monaaumkꞌĩir.

Mag chadcha tꞌum hi kꞌajũa gaai pʌrmam kꞌʌʌnan warre monaaukꞌa 
maajeejim haajem, mag sĩi pʌrbarmuapai.

Sĩi jua sũgba tꞌach kꞌö nʌmuapai chan maach hãrba haajem 
(Mt. 15:1-20)

7  1 Kꞌãai hãb Jerusalén pꞌöbör heemua Jesús haig bëejierram haajem, 
Moiseeu Hẽwandam hiek pꞌã pʌatarr wajapcha hʌʌrkꞌaajem kꞌʌʌn dʌï hich 

hag Hẽwandam hiekpai jawaag chi machnaanpa. 2 Mag bëewia hamachdëu 
hoowai hi kꞌapeen juajã hʌbata tꞌach kꞌö nʌm hoobaawai hʌü kꞌabata nʌm hajim 
hanaabá. 3 (Hamau mag hiekꞌa narran, hamach chi judionaan tꞌum hamach 
jöoin hi pʌaba warrgarwe tꞌach kꞌoopierr hajapꞌa jua hʌnaa kꞌoojemta warm 
kꞌʌʌnau hich jãg juajã sũgba kꞌö narr haawaita mag hiekꞌa naajim hanaabá. 
Maguata ham meeun chan jua hʌb kꞌaba chan tꞌach kꞌöba haajeejim haajem, 
Hẽwandam dau na hamach hãrju hawia. 4 Maguata merrkau hee hudtꞌurwia 
bëeujã, hamach jöoinau jaaujemjö, jua hʌba chan pöd tꞌach kꞌöba haajem haajem. 
Mag tag hamau nem waaujem kꞌĩir kꞌapan tꞌʌnʌm hamach warrgarm kꞌʌʌn jöoin 
hi pʌaba, maguata hamau tꞌum hamach dö doojem jarr, tꞌëp, jiedöpjömjã tꞌum 
hʌkꞌapʌïwi hĩchab hamach kꞌãaijem putjã tꞌum jãkꞌapäaijem hanaabá.) 5 Hamach 
hich mag sĩerrjëem kꞌapta chi fariseonaanau maestronaan dʌïmua hich Jesuug, 

— ¿Kꞌan jãgwia pʌ kꞌapeenau warrgurwe maach jöoinau jaaujem hipierraa kꞌaba, 
sĩi juajã hʌba hich jãgta tꞌach kꞌö nʌma? hajierram hanaabá.

6  Mag hichig jëeubaa jũrr hich Jesús garmua hamag magjim hanʌm:

— Pãach jãg Hẽwandam hiek gayam pãachdëu nem jaaujemjö kꞌaba jũrr hag 
chaaur nem wau sĩerrjëem kꞌapta Hẽwandamau hich hi jaaumie jöoi Isaías 
kꞌararrag pãach higwia hich hiekꞌatarr hiek mʌg pꞌãpijimgui hajim hanʌm:

“Pãran sĩi par hiekꞌaupaita mʌ hiek hʌ̈kꞌa nʌm hʌ̈kꞌa nʌm haajem.
Pari mag nʌm chan par chadcha tꞌãraucha hʌ̈kꞌabamta mag sĩerrjëem.
Pãach mag nʌm gaaimua pãar tꞌãar chan mʌ dakꞌajã kꞌaba, sĩi mʌ 

warpta tꞌʌnʌm.
 7 Jãg nʌm haiguin parii pãach hipꞌitꞌur pãrau mʌrʌg jëeuju.

Pãrau jaau nʌmjã sĩi wir haig pãach kꞌĩirjugpaiu; jã mʌ hiek kꞌabam” 
hajim warrgarwe Hẽwandamau, pãar higwia.

(Is. 29:13)
8  ’Mag chirʌmʌn pãachdëujã Hẽwandamau nem jaau sim hipierraa 

kꞌaba, sĩi pãach jöoin hiigta hee ham kꞌõchgau warag hirua nem jaau 
sim hichaaur sĩi pãach juagam nem hʌkꞌakꞌa haju happai kꞌap sĩerrjëe 
haawaita mag chirʌmgui hajim hanʌm hamag.

9 Hamag mag hiekꞌapʌïwi hichdëupai hĩchab magjim hanʌm: ’Sĩi pãach jöoin 
hiigta hʌr̃cha hee ham kꞌõchgau pãrau Hẽwandam hiek chaar gaai jaau simta 
warag hasekasmapꞌa haajem. 10 Jãgju kꞌapta warrgarwe jöoi Moisés kꞌararrau, 

“Pʌch haai pʌch hãd dʌï jãsenenaa hökꞌö habá” hajim hanʌm. Maimua, “Har hiwiir 
hãbmua kꞌãijã hich haai wa hich hãd kꞌãijã tꞌõpnaa hãaukꞌa simʌn, maan warreta 
tꞌõopʌïju haai nʌm” ha sim. 11 Pari Hẽwandamau hich hiek gaai mag jaau simta 
jũrr pãar hiek mag hãbmua kꞌãijã dich hayag wa dich hãdag kꞌãijã, “Pãrau hig 
nʌm mua wai chirab mamʌ pöd mua deeju kꞌabam, ya tꞌum Hẽwandam hitꞌeem 
haawai” ha hiekꞌaju haai sim hanʌm, dich dënnaan dau haug kꞌaugba. 12 Magnaa 
pãar hiek mag ya chi mag hiekꞌabarmua chan mag dich dënnaan hiwiir hãb kꞌãijã 
dau hapꞌʌʌ kꞌërʌm hoowiajã hagʌg hoobamjö haju haai sim haajem hanʌm, bʌʌ̃rjã 
hagʌg hooba. 13 Jãg pãach jöoin hiigta hee nʌmua pãrau Hẽwandamau nem 
waupi jaau simta warag hisegpʌï nʌm kꞌabahab hajim hanʌm hamag. Mag nʌmta 
hewagam kꞌʌʌnagjã pãrau hich magta kꞌaugpi wëtum; mamʌ magpaijã kꞌaba, mag 
tag pãrau nem kꞌaigba jaaujem nem kꞌĩir kꞌapan tꞌʌnaabahab hajim hanʌm hamag.

Tꞌach kꞌö nʌmuapai chan maach hãrba haajem haajem
14 Jesuu mag hiekꞌawia hich haig hõor tꞌʌ̃rkꞌa haunaa hamag, — Pãadë 

tꞌumaam kꞌʌʌnau mʌ hiek wajapꞌa hũrbat hajim hanʌm. 15  Mʌg jẽb 
gaai chadcha hõor pekaudam paraa kꞌitꞌëem. Pari sĩi parhooba tꞌach 
kꞌö nʌmuapai chan Hẽwandam na hõor hãrba haajem. Hẽwandam na 
hõor hãrpiejemʌn pãach tꞌãar hee nem kꞌaigbam kꞌĩirjunaa hiekꞌaawaita 
pãachdëupai pãach hãrpiejemgui hajim hanʌm. [16  Magnaa hamag, Jʌg̃ 
hʌ̃rʌʌnaa wajapꞌa hũrbat hajim hanʌm cha mua pãrag jaau chirʌm.]

17 Jesuu hõrag mag hiekꞌawia hichta jũrr haigmua chaaug petajim 
haajem. Maimua ya deg paaukꞌabaimaawai chi kꞌapeenauta deeu hich 
hag hiekpai hirig jëeu naajim haajem, hamachig jaaumkꞌĩir.

18 Mag hichig jëeubaawai jaaumamua, — ¿Wa mag chan pãraujã hagtꞌa mag 
hiek kꞌaugbata naab? hajim hanʌm hamag. Mua kꞌabá pãrag, “Sĩi tꞌach kꞌö 
nʌm gaaimuapai chan pekau paarpaba haajem” ha chirʌmgui hajim hanʌm. 
19 Tꞌachdam kꞌö nʌmʌn sĩi buch heepaita sĩeimaajem, tꞌãar heejã dubba. Mag buch 
heepai sĩewi chëbapäaiwai deeu chukꞌu haadeejemgui ha jaaumajim haajem.

Hirua mag sĩerr haiguin Hẽwandamau maachig nem kꞌömkꞌĩir deetarr chan 
ni hãbjã kꞌaigba kꞌaba sĩsidʌm ha sim hajim. 20 Mag hiekꞌamamua pʌaba hich 
Jesuu hamag, — Hõor pekau paarpa nʌmʌn tꞌãar heemua kꞌĩirjug kꞌaigbam höbër 
nʌmuata pekau paarpa nʌmgui hajim hanʌm. 21 ¿Kꞌan jãgwia mag sĩ? Tꞌãar heeta 
magʌm kꞌĩirjugjã tꞌum hompaa hauwia mammuata dawag höbër tꞌʌnaawaima 
hajim hanʌm. Mammuata höbër tꞌʌnʌm: dich hʌʌi kꞌabam dʌï kꞌapes haju 
kꞌĩirjug, nem jĩgkꞌaju kꞌĩirjug, maimua hõor tꞌõoju kꞌĩirjug. 22 Mag tag höbër nʌm: 
chikꞌam nemta dich dënkꞌa haum kꞌõsi haju kꞌĩirjug, deeum hʌʌin wauju kꞌĩirjug, 
parhooba nem kꞌaigbam nem wauju kꞌĩirjug, chikꞌam kꞌũgurju kꞌĩirjug, chikꞌam 
hãaukꞌa hiekꞌa nʌm, wir haig dich tꞌö nʌm, maimua sĩi donjö kꞌĩirjug chukꞌu nem 
wau nʌm. 23 Magʌm nem tꞌum tꞌãar heemua dawag höbërdʌtkꞌa tꞌʌnʌmuata 
Hẽwandam dau na hõor pekau paarpapiejem ha jaaumajim haajem hamag.

Hʌʌi hãb Israelpie hʌʌi kꞌaba simua Jesuug chaigpatarr 
(Mt. 15:21-28)

24 Jesuu maig hõrag jaau sĩewia petajim haajem, Tiro durr Sidón dʌï 
nʌmʌg. Mag mawia hõor haig jẽerimajim haajem. Mamʌ mag hich deg 
pabaimamjã hõrag kꞌaugpimapꞌa sĩejim hanaabá. 25 Mag hich kꞌaugpimapꞌa 
sim hãba, hʌʌikꞌaardam tꞌõtꞌõrrsöm bënëu baarjerr hãdau mag hi barbaimam 
hũr hatꞌaawai, Jesús haar mawia hi kꞌĩirpꞌee kanieu pꞌõbkꞌabaimajim hanʌm. 
26 Mag hʌʌi deeum durr Sirofenicia hanʌm durram hajim hanaabá. Hich 
mag hʌʌirau Jesús haar mawia chaigpaimajim hanʌm, hich chaai mor heem 
tꞌõtꞌõrrsöm bën höbeerpʌïmkꞌĩir. 27 Magbaa, judionaan kꞌabam kꞌʌʌn chan 
hagtꞌa monaauju kꞌaba chirʌm hawi, Jesuu hich mag hʌʌirag hogtꞌompai, 

— Hidëu nacha Hẽwandam chaainta tꞌachdam kꞌöpi hatꞌá. Mua pua jaau simjö 
pʌ chaaita nacha monaaukꞌiin, mua hoowai dich chaainag deeju harr panta 
kꞌecheunaa saakienag deebarmjö hajugui hajim hanʌm hirig.

28  Magbaa chi hʌʌyau pʌaba, — Señor, pua jaau simʌn chadau. Pari 
hiin saakienaujã chaain jua bigaau chi pichag mes heegar kꞌʌimam 
kꞌoojemgui hajim hanʌm. Maagjeewai mʌ Israelpie hʌʌi kꞌaba hʌab 
mamʌ, ¿pua mʌ chaaijã dau haug kꞌaugbaju kꞌai? hajim hanʌm hirig.

29 Magbaata Jesuu hirig, — Pʌch jãg hiekꞌa hʌm gaaimua pʌ chaai mor heem 
mepeer ya höbërbaadëm. Ya pʌ pʌch diig maju haai hʌmgui hajim hanʌm hirig.

30 Mag Jesuu hichig “Pʌch diig maju haai hʌm” habaawai, chadcha mawia 
hooimaawai, hi chaai chadcha monakꞌa put hee werba jẽer sim hooimajim 
haajem, Jesuu jaautarrjö chi mepeer ya hi mor heemua höbërbaaderr haawai.

Jesuu woun hãb kach kꞌĩsunaa meu kꞌʌkꞌʌaa kꞌitarr monaautarr
31 Mag chaai monaaupʌïtarr kꞌur Jesús majim haajem, Tiromua Galilea 

tꞌʌrrdöog. Mag mamua Sidón pꞌöbör hee dichwia Decápolis durrjã hagjö dichjim 
haajem. 32 Mag Galilea pabaimaawai hõrau hi haig waibëejim hanaabá, woun 
hãb kach kꞌĩsunaa meu kꞌʌkꞌʌaa kꞌitʌm. Mag chi waibëetarr kꞌʌʌnau Jesuug 
chaigpaimajim hanʌm, hamach haaunaandam gaai pʌrbarmua monaaupʌïmkꞌĩir. 
33 Magbaawai Jesuu chi woun mag kachdam kꞌĩsunaa meu kꞌʌkꞌʌaa kꞌitʌm hich 
hap chawag harrnaa, hi kach hee jĩgpiriu pꞌĩ hoonaa, deeu hich jĩgpir gaaipai 
hichöoujã homnaa, jũrr hi meukꞌĩir gaai jãrpʌïjim haajem. 34 Maimua hʌg̃tꞌaag 
heerpanaa, jãpꞌö duraa hʌĩnaa chi wounag, “¡Efata!” hajim hanʌm. Mag sim 
haiguin maach meúan “¡Kach haardʌbaad!” ha sim hajim hanaabá.

35  Jesuu mag hiekꞌabarm bʌ̈rre mag kach kꞌĩsu sĩerrjã warre kach 
haardʌbaadëm dʌ̈i chi meukꞌĩirjã hagjö nem wajaug hagua hiekꞌa sĩsijim 
hanaabá. 36  Magbaawai hõor haig narr kꞌʌʌnag, — Mʌg mua jãg woun 
monaaubarm hoob chikꞌamnag jaaumiet hajim hanʌm hich Jesuu.

Mamʌ mag hamachig jaaupiba harr hãba, warag hamachdëu jaaum 
haig jaaujeejim hanaabá. 37 Mag hoowia hõor tꞌum dauderraa nʌm 
hiekꞌau hi higwia, “Jesuuwan nem tꞌum wajapꞌata wau nʌrraajem. 
Maguata kach kꞌĩsum kꞌʌʌnjã kach haardʌpinaa meu meraam kꞌʌʌnjã 
wajapꞌa hiekꞌapimaajem” ha hiekꞌa naajim hanʌm.

Jesuu hõor cuatro mil jãhogtarr 
(Mt. 15:32-39)

8  1 Biek hãb deeu hũmaai Jesús haig hõor pöoma biirdʌbaichëjim 
haajem. Mag nʌm hee bʌ̃ʌrjã tꞌach kꞌöju chukꞌu narr haawai Jesuu 

hich kꞌapeenta hich haig tꞌʌ̃rkꞌa haunaa hamagta magjim hanʌm:
2 — Hõor pöm mʌg tꞌʌnʌm mʌ dau hee dau hapꞌʌʌ durrum. Ya kꞌãai tꞌãrjup 

pam ham maach haigmua bʌ̃ʌrjã hogdʌba, tꞌachdam kꞌöjujã chukꞌu durrumgui 
hajim hanʌm. 3 Hich jãg tꞌachdamjã kꞌöpiba hamach diig pʌïkꞌiin, kꞌʌd hee 
wëtumua jãdaúa pꞌʌrëuju, pöd hamach di haarjã barba. Magʌm hãaur kꞌʌʌn 
chará warpmua bëe nʌm haawai pöd barba kꞌãijã hajugui hajim hanʌm.

4 Mamʌ Jesuu hamachig magbaawai jũrr chi kꞌapeen garmuata hirig, 
— Mʌg maach hõor chukag hee nʌm, ¿jamaam tꞌach maadëu hamag 

deebarju? hajierram hanʌm.
5 Magbaawaita Jesuu hamag — ¿Pãrau pan dau kꞌarr wai nʌ? habaawai, 

hamachdëu, — Marau pandam sietepai wai nʌmgui hajim hanaabá.
6  Mag pan siete wai nʌm habaawai Jesuu mag hõor pöm wëjömʌg, 

— Jẽkꞌʌt jupkꞌabat hajim hanʌm.

Magnaa mag pan siete narrdam jua hee pꞌë haunaa, hag paar 
Hẽwandamag hʌü hajim hanaa tꞌorreuwia, jũrr hich kꞌapeenag hʌapʌïmajim 
haajem, mag hõor pöm tꞌʌnʌmʌg jigmamkꞌĩir. 7 Mag dʌï hĩchab hãwarrdamjã 
daudam kꞌapan kꞌaba wai narr haawai mag paarjã Hẽwandamag hʌü hajim 
hanaa jũrr deeu hamag hʌapʌïmajim haajem, hõrag jigmamkꞌĩir. Magbaawai 
chadcha chi kꞌapeenau hichdëu jaautarrjö tꞌumaam kꞌʌʌnag jigpʌïjierram 
haajem. 8 Mag jig pꞌʌʌrdʌdʌgmamua hagdaujö hamachdëu kꞌöm haig kꞌöwi, 
kꞌʌd biwaau pꞌöbaadee tꞌumjã kꞌöpʌïba, tꞌʌbʌt siete hipiirkꞌa haujim hanaabá. 
9 Mag kꞌöjujã chukꞌu narr hee hirua jãhogtarr kꞌʌʌn chi kꞌapanag cuatro mil 
naajim haajem. Mag kꞌö dichwi hamachig wëtpi jaaubaawai, hërëubaadee, 
10 hich Jesujã deeu bote hee waaidʌjim haajem. Magbaawai chi kꞌapeenau 
deeum durr Dalmanutaag hi joo harrjierram haajem.

Fariseonaanau hamachdëu nem hooba haajem waupi jaautarr 
(Mt. 16:1-4; Lc. 12:54-56)

11 Mag mawia ya chi Jesús barbaimam kꞌaugpꞌöbaadeewai hi haig 
bëejierram haajem, fariseonaan. Mag bëewia hogtꞌom daau chadcha hi 
Hẽwandamau pʌ̈itarrta jãg nʌrrʌm kꞌai ha kꞌap haag hawi hirig, — Magan 
maar dau na hag na hõrau nem hooba haajem nem waubá haichëjierram 
hanʌm hirig, marau hoog hitꞌee.

12  Hichig magbaicheewai chadcha ham hipierr waukꞌiinjã hich hiek 
hʌ̈kꞌabaju kꞌap warag sĩi jãpꞌö duraa hʌĩnaa, — ¿Kꞌan hatchata mua pãar 
dakꞌĩir nem wau chitajuuta pãrau mag mʌrʌg nem waupi jaau nʌma? hajim 
hanʌm hamag. Mua chan pãar dau na bʌ̃ʌrjã nem waubamgui hajim hanʌm.

13  Hamag mag hiekꞌapʌ̈iwi hichta warag ham haigmua petajim haajem. 
Maimua mag mawi hich kꞌapeen dʌ̈i bote hee waaidʌwi hag kꞌĩirpꞌee 
dʌrbajim haajem, hich hag tꞌʌrrdö heepai.

Jesuu hich kꞌapeenag fariseonaanjö hapiba jaautarr
14 Mag wëtumjã kꞌĩir hee pab jap hee kꞌoogjã kꞌöju harrba hawi pandam dau 

hãbpaita wai kꞌodjörrajim haajem. 15 Mag hërëu pꞌöbaadëwia kꞌodjörröm hee, 
Jesuu hich kꞌapeenag, — Kꞌĩir kꞌapꞌʌ wënʌrrat hajim hanʌm. Hoob fariseonaan bën 
maimua Herodes bënjã jãg levadurajö sim pãach gaai dʌrbapimiet hajim hanʌm.

16  Hamachig mag hiekꞌabaawai hamach kꞌoog panjã chukꞌu naawaita 
mag hiekꞌa simpii hawi jũrr wir haig hamach heepai mag pan haubëeba 
harrta hig naajim hanaabá. 17 Pari Jesuu hamachig mag hiekꞌabarmjã 
bʌ̃ʌrjã kꞌaugba naajim haajem. Mag hichdëu hiekꞌabarmjã kꞌaugba warag 
sĩi hich hichaaur hiyʌ̈ʌ nʌm kꞌaug hatꞌaawaita hamag magjim hanʌm:

— ¿Pãach hödegan pãraun sĩi pan chukꞌum gaaimuata mua pãachig magjimpii 
naab? hajim hanʌm. Mua maata pãrag jaauba chirʌm. Jãgan jãg nʌm haiguin 
pãrau chan mua nem waaujemjã hagtꞌa kꞌaugbata naabma hajim hanaabá. 
18 Pãar dau paraanaa kachjã wai nʌm; pari mag nʌmta sĩi dau kꞌĩsumjönaa 

kachjã kꞌĩsumjöta nʌm. Pãrau mua nem wau chitʌm hoojemjã, ¿kꞌĩir hee paba 
nʌ, 19 har pandam cincopai narrau mua hõor cinco mil narr jãhogtarr? Tꞌumaam 
kꞌʌʌn kꞌö dichwia himie pꞌöbaadeewai, ¿tꞌʌbʌt kꞌarr hipiirkꞌa haujĩ, chi sob?

Hamachig mag jëeubaa hi kꞌapeenau, — Tꞌʌbʌt kꞌapan docen hãb 
hipiirkꞌa haujimgui hajierram hanʌm hirig.

20 Magbaawai deeu hichdëu hamag, — Maimua hagjö har pandam 
sietepai narrau mua hõor cuatro mil narr jãhogtarr hedjã, ¿hamau kꞌötarr 
sob tꞌʌbʌt kꞌarr pꞌë haujĩwi? hajim hanʌm.

Magbaawai, — Tꞌʌbʌt siete hipiirkꞌa haujimgui hajierram hanʌm.
21 Magbaawaita hichdëu, — Chadma hajim hanʌm. Mamʌ pan higju hawiajã, 

¿pãrau chan deeu mua hompaa haujujã kꞌĩirjubata naab? hajim hanʌm. Mua 
chan levadura chaar jaauba, fariseonaanau nem kꞌaigba jaaujemta jaau chirʌm; 
pari mag nʌmta pãrau pöd kꞌaug hauba nʌmgui hajim hanʌm hamag.

Jesuu woun hãb dau kꞌĩsu sĩerr monaaupʌ̈itarr
22  Mag wëtmamua Betsaida pꞌöbör hee barimajim haajem. Mag 

barbaimaawai hõrau woun hãb dau kꞌĩsu kꞌitʌm hi haig waibëewi hirig 
chaigpachëjierram haajem, hi gaai pʌrbaawai hi dau monaaumkꞌĩir. 
23  Magbaa Jesuu mag chi daudam kꞌĩsu kꞌitʌm jua gaai pʌrnaa chawag 
pꞌöbör higaau harrjim hanʌm. Mag harrwi hi dau hichöou pꞌuurnaa hi 
gaai pʌrnaa hirig, — ¿Pua hʌü hoo chirʌẃi? hajim hanʌm.

24 Magbaa chi dau kꞌĩsu kꞌitʌmua, — Hëera, mua hõor pabʌj̈ö sĩsidʌmta 
dʌrdʌr nʌrrjëem hoo chirʌmgui hajim hanʌm.

25 Magbaawai deeu Jesuu hi dau hëudam haaitꞌʌ haaitꞌʌnaa hirig, 
— Deeu dau hẽe hoobá hajim hanʌm.
Magbaawai chadcha deeu dau hẽe hoobarau warre warp dawaa hich 

mag hoo sĩsijim hanaabá. 26  Mag dau kꞌĩsu sĩerr monaau sĩsiewai Jesuu 
hich diig pʌÿaagpamua hirig tag pꞌöbör hee bëepiba jaaujim haajem.

Pedroou jaauwai Jesuun warrgarwe hich Hẽwandamau pʌ̈iju haajerrau 
ha jaautarr 

(Mt. 16:13-20; Lc. 9:18-21)
27 Jesús mag woun hãb dau kꞌĩsu sĩerr monaaupʌïtarr kꞌur hich kꞌapeen dʌï 

durr Cesarea de Filipo hanʌm heem pꞌöbördam nʌnʌidʌmʌg majim haajem. 
Mag wëtumua hich Jesuu hamag, — Hõrau mʌ higwia hiyʌʌ̈ nʌm hũurwai, 
¿ham hiek mʌ kꞌai haajẽ? ¿Pãrau hũrba haajẽ? ha jëeujim hanʌm.

28 Jesuu hamachig mag jëeubaa chi kꞌapeenau hirig jũrram kꞌʌʌnau, — Ham 
hiek pʌ Juan chi hõor pör choomie haajem. Deeum kꞌʌʌnau jaauwai, pʌʌta Elías 
haajem, warrgar Hẽwandam hi jaaujerr. Maagwai pogkꞌa jaauwai, pʌ sĩi warrgar 
hagjö Hẽwandam hi jaaujerr kꞌʌʌn heem haajemgui hajierram haajem hirig.

29 Magbaa jũrr hamachigcha, — ¿Ma pãachdëujãma? ¿Pãrau kꞌĩirjuawai 
mʌ kꞌai hagá? ha jëeujim hanʌm hamag.

Magbaawai Pedroou, — Pʌʌn Cristoou hajim hanʌm, warrgarwe hich 
Hẽwandamaucha jʌr hauwia hõor peerdʌ haumkꞌĩir pʌ̈iju jaaujerr.

30 Mamʌ Pedroou hichig magbaawai, — Chadcha pua hag heyaa 
jaaubapʌ̈im, mamʌ hoob bʌ̃ʌrjã chikꞌamnag jawam hajim hanʌm.

Warm kꞌʌʌnagjã jaaupibajim haajem.

Hõrau hich tꞌõoju Jesuu jaautarr 
(Mt. 16:21-28; Lc. 9:22-27)

31 Maimua Jesuu wir haig hichpai jaaumamua magjim hanʌm hich kꞌapeenag:
— Mʌch chi Hemkꞌooi Hiewaa chadcha dau hapꞌʌʌ haju haai chirʌm. Mʌ dau 

hãaukꞌa hisegwia Jerusalenpie jöoin chi tꞌetꞌem kꞌʌʌnau pꞌadnaan chi pörkꞌa 
nʌm kꞌʌʌnaupa Moisés hiek jawaag chi machnaan dʌïmua mʌ tꞌõomkꞌĩir pʌr 
deejugui hajim hanʌm. Mamʌ hamau mag mʌ tꞌõowiajã kꞌãai tꞌãrjupam hee 
pꞌiidʌwi deeu mʌ hiiu chirsijugui ha jaaujim haajem hich kꞌapeenag.

32  Mag, hich dau haug wauju hich kꞌapeenag hũramkꞌĩir hajapꞌa 
jaaumajim haajem. Mag hirua hiekꞌabarm hũrbaawai Pedroou Jesús 
chawag warrwia hirig, — ¿Kꞌantꞌeeta pʌ mag hiekꞌa sĩma? Hõrau pʌ dʌ̈i 
magju kꞌaba nʌmgui hajim hanʌm hirig.

33  Pedroou mag hiekꞌabaawai Jesuu tagam kꞌʌʌn hich kꞌapeenag hewag 
pꞌʌʌrba heerpanaa jũrr Pedroogta kꞌĩir masi, — Jöpkꞌaa mʌ haigmua 
chawag petá hajim hanʌm. Pua chan Hẽwandamau nem waum hig simjã 
kꞌaugba, sĩi parhoobam kꞌʌʌnjöta kꞌĩirju simgui hajim hanʌm. Meperauta 
pʌrʌg mag hiekꞌapi sĩebahab hajim hanaabá hirig.

Jãga haju haai nʌ Jesús dʌ̈i kꞌapeerkꞌaag
34 Magwia Jesuu hich haig hõor tꞌʌnarr kꞌʌʌn dʌ̈i hich kꞌapeenpa hãba 

tꞌʌ̃rkꞌa haunaa magjim hanʌm:
— Chadcha pãrau mʌ hiek pãach tꞌãraucha hʌk̈ꞌa nʌm kꞌai, hed hëepierr 

magan mua nem waupi jaau chirʌm happaita waubat hajim hanʌm, “Mʌchdëuta 
kꞌap chirʌm mʌchdëu nem wauju” ha hiekꞌaba. Mʌ gaaimua chikꞌamnau dau 
hapꞌʌʌ pãach tꞌõoju kꞌĩirjuwia kꞌãijã, magʌmjã higba, waragta hʌk̈ꞌanaat hajim 
hanʌm. 35 Har chi mʌg jẽb gaai mʌ gaaimua bʌʌ̃rjã pꞌitꞌurg haumapꞌa wënʌrrʌm 
kꞌʌʌn chan meem hedjã hʌg̃tꞌar höbërbamgui hajim hanʌm. Magarrau har 
chi mua nem jaau chirʌm waum kꞌõchgauta hamach nemjã kꞌĩirjuba sĩi warag 
mʌ gaaimua wa mʌg hõor peerdʌajem hiek gaaimua kꞌãijã dau hapꞌʌʌ hanʌm 
kꞌʌʌnan chadau hʌg̃tꞌarcha höbërjugui hajim hanʌm. 36 Magnaa hamag, Pãrau 
hoowai ¿kꞌan wajaug sĩ hajim hanʌm, woun hãbmua mʌg durr tꞌum hichdëupai 
jʌã wai sĩsim, pari mag sim meebaadee kꞌĩmie durr petam? ¿Hirua hich durr 
tꞌum hich dʌï harrju haai sĩ? Pöd harrbam. 37 ¿Kꞌanta mʌg jẽb gaai hatcha 
nem parhẽpagcha sĩerrʌ ́hajim hanʌm, hagua dich hakꞌaar hʌg̃tꞌar pꞌag wai 
höbëraag? 38 Maimua hãbmua kꞌãijã hĩs mʌg hõor pekau pöomanaa Hẽwandam 
hiekjã tꞌãraucha hʌk̈ꞌaba tꞌʌnʌm heeta mʌ gaaimua wa sĩi mʌ hiekdam jaaujupai 

kꞌãijã hõor dakꞌĩir chigaa hamʌn, mʌg mʌch chi Hemkꞌooi Hiewaajã tꞌumaam 
kꞌʌʌn Pörkꞌanaa mʌch Haai jua tꞌeeg dʌï hʌg̃tꞌar hi chognaan tꞌʌnʌm kꞌʌʌnpa 
mʌg durr chachaan bëem hedjã hĩchab hich kꞌĩircha heerpanaa chigaa warag, 

“Mua bʌʌ̃rjã pʌ kꞌaugba chitʌm” ha hiekꞌajugui hajim hanʌm.

9  1 Mag hiekꞌamamua hĩchab, ’Mʌ cha hiekꞌa chirʌm hiekꞌau hãaur kꞌʌʌn cha 
mʌ hiek hũr nʌm kꞌʌʌn chan mʌchta nem jua tꞌeeg tꞌumaam kꞌʌʌn Pörkꞌa 

bëeju hedamjö haadëm hoobam haigjã meebajugui ha jaaumajim hanaabá.

Jesús Moisés dʌ̈i Eliapa hiyʌ̈ʌ narr 
(Mt. 17:1-13; Lc. 9:28-36)

2 Mag hich kꞌapeen hãaur kꞌʌʌnag hamach daúa hich hoopiju jaautarr kꞌur 
seis días nʌm hee Jesús durrsĩ pöm sim gaai majim haajem. Mag hich mam 
dʌï hõor tꞌãrjuppai pꞌë harrjim haajem. Makꞌʌʌn Pedro hajim haajem Santiago 
dʌï, maimua Juan. Mag wëtwi ya durrsĩ gaai nʌmta hamau hoo nʌm dakꞌĩraa 
Jesús kꞌĩir chaaupabaadëjim hanaabá. 3 Magbaadëmua sĩi hi mor gayam kꞌajũa 
jũa sĩerrpa bʌ̃ʌnaa pꞌuumjö haadëjim hanʌm hich bäpgau. Kꞌajũa hatcha bäpꞌä 
magjö chan hõrau bʌ̃ʌrjã jã hauba haajem haajem. 4 Magbaadëm hee hoowai 
warrgarm jöoin Moisés dʌï Elíata hiyʌ̈ʌ dʌnʌnʌihdʌ naajim haajem Jesús dʌï. 
5 Hamachdëu mag hoobaawaita Pedro hiek hirua Jesuug mag chirajim hanʌm:

— Maestro, nem hajaug chi hagamjö maar mʌig nʌm. Marau pãar hitꞌee 
rãichdidam tꞌãrjup hëu deeju: hãb pʌ hitꞌee, hãb Elías hitꞌee, maimua hãb 
Moisés hitꞌee.

6 Mamʌ Pedroou Jesuug mag di hëu deeju ha hiekꞌatarran, maan hamach 
chi kꞌapeenta jãpꞌierr nʌm hiekꞌau pöd hiekꞌajujã kꞌaugba haawaita hirua 
mag hiekꞌajim hanaabá. 7 Mag ham jãpꞌierr nʌm hee, dëgölp sĩi hedjã 
heemua jʌʌntꞌumie baug bëewi, ham jöodʌ hatꞌaicheewai, sĩi hag hee hierr 
paaukꞌabaadëjim hanʌm. Magbarm hee woun hiekjö, “Chamʌʌta mʌ Hiewaa 
mʌchdëu jãsehne wai chitʌmʌugui” hajim hanʌm, “hõor peerdʌ haumkꞌĩir 
mʌchdëucha jʌr hautarr. Hirua nem jaau simta hipierraa habat” hajim hanʌm. 
8 Maimua deeu chi jʌʌntꞌumie chukꞌu haadëm hee, hamau hoowai hi dʌï mag 
hõor numí narr hooba, Jesús hich happaita hoo dʌnʌm hoojierram hanaabá.

9 Mag durrsĩe naawia jerag wëdurumua Jesuu mag hich kꞌapeen tꞌãrjup 
hich dʌ̈i harrtarr kꞌʌʌnag hamachdëu hootarrjã deeum kꞌʌʌnag jaaupiba, 
sĩi hamach tꞌãar heepaita kꞌapꞌʌ hapijim haajem, hich chi Hemkꞌooi 
Hiewaa meewia deeu hiiu pꞌiidʌ nʌm hora.

10 Magtarr haawai chadcha chi kꞌapeenau bʌ̃ʌrjã hõrag jaauba 
haajeejim haajem. Pari mag nʌmʌn wir haig hamach heepain hiyʌ̈ʌ 
nʌmua, — ¿Ma kꞌani maachig jaau sĩejimta mag hi meewia deeu hi hiiu 
pꞌiidʌju ha sĩejĩma? haajeejim hanaabá hamach happai.

11 Mag hamach happai mamag nʌʌ hawi halpꞌin hichigcha, — ¿Kꞌan 
jãgwia Hẽwandam hiek jawaag chi machnaanau jaauwai mag 
Hẽwandamau Cristo pʌ̈iju na Eliata bëeju haajẽ? ha jëeujierram hanaabá.

12-13  Magbaawaita Jesuu hamag, — Chadma, chi machnaanau jaaujemjö, 
Eliata nacha bëema hajim hanʌm. Pari mag hi bëeju jaautarran, mag 
Hẽwandamau pʌ̈iju haajerr hõrag nʌpi jaaumkꞌĩirta bëeju jaaujim. Pari 
Elían ya hudtꞌurjim. Mamʌ mag hi hudtꞌuurwai, Hẽwandam hiek pꞌã 
sim gaai jaau simjö, hõrau hi dʌ̈i hamachdëu hampierr hawi warag hi 
tꞌõopʌ̈ijierram. Magtarr haawai ¿pãrau kꞌĩirjuawai hõrau mʌ dʌ̈ijã hi dʌ̈i 
hatarrjö habaju kꞌai hajim haajem, hich jãg Hẽwandam hiek pꞌã sĩsidʌm 
gaai mʌch chi Hemkꞌooi Hiewaa higwia wauju ha jaau simjö?

Jesús kꞌapeenau chaai mor heem mepeer pöd jẽupʌ̈iba harr 
(Mt. 17:14-21; Lc. 9:37-43)

14 Mag hiyʌʌ̈ wëdurumua tagam hich kꞌapeen nueve narr haig pachënaa 
hoowai, hõor pöm warpꞌam magwe pꞌʌʌr tꞌʌnʌm jãrrta Hẽwandam hi jawaag 
chi machnaan garmua ham dʌï hijẽjẽbkꞌam hoochëjim haajem. 15 Mag hõor 
pöm tꞌʌnarr kꞌʌʌnau hamach dakꞌĩir Jesús barbaichëm hoopꞌöbaadee honegau 
hi kꞌĩirpꞌee pochag pꞌöbaadëwi hi dʌï saludaa nʌmua, “Hʌüchata jãg pʌ 
barbaichëm” hajierram hanʌm. 16 Mag chi machnaan garmua hich kꞌapeen dʌï 
hijẽjẽbkꞌam hoobaicheewai, — ¿Pãar kꞌan hiekta hig nʌma? hajim hanʌm hamag.

17 Magbaa mag hõor pos tꞌʌnʌm heemua hãbmua magjim hanʌm:
— Maestro, mua mʌch hiewaa haibëejimgui hajim hanʌm, hi mor heem 

bënëu pöd hiekꞌapiba sĩi hichʌp wai sĩewai, pʌrʌg warre jẽu werbamkꞌĩir. 
18 Mʌg kꞌitʌm barbaadeewain sĩi jẽkꞌʌt bäjä haimaajem. Magbaadëmua 
sĩi hisapꞌun bau haadëm dʌï tꞌet kꞌierrpa kũkũerr kꞌabaadëmua pꞌitꞌierrii 
haadeejemgui hajim hanʌm. Mag bar nʌmua warag nem dau haauga 
pabaadëmgui hajim hanʌm. Mua pʌ kꞌapeenag jaaujim, hamag mʌch chaai mor 
heem bën warre jẽupʌïmkꞌĩir. Pari ni hãbmuajã pödbajim ha jaaumajim haajem.

19 Magbaawai Jesuu hich kꞌapeenagta magjim hanaabá:
— Pãrau chan jãg chaai Hẽwandamau monaaupʌ̈ijujã kꞌĩirjubata nʌm. 

Pãrau jãg Hẽwandam jua tꞌeeg simjã kꞌĩirjubamjö nʌm, ¿hich jãgta 
sĩi mua hãwat chitaju haai chirʌ ́pãrau hoowai? hajim hanʌm. ¿Kꞌan 
hatchata pãrau mʌ pãach dʌ̈i chitapim hig nʌma hajim hanʌm, hajapcha 
hʌ̈kꞌaag? Magnaa, Mag chaai mʌ haig haipidut hajim hanaabá hamag.

20 Magbaawai chadcha chi chaai hi haig haibëejierram haajem. Mag 
haipierrwai, chi chaai mor hee mag chi mepeer simua Jesús kꞌĩir heerpa 
hatꞌaawai, sĩi heeupemjö hich bënëu barbaadëmua warre jẽkꞌʌt bäjä haimajim 
hanʌm. Mag bäjä haimaa sĩi parhooba bʌ ̈tꞌʌtꞌʌg kꞌabaadëm dʌï hipëgchöo 
hisapꞌun bau haadëjim hanaabá. 21 Hich dakꞌĩir magbaadeewaita Jesuu chi 
hayag, — ¿Pʌ chaai jãg bënëu barbaaderr ya dʌr̈rʌ̈ʌ sĩwi? hajim hanʌm.

Magbaa chi hayau, — Jãan hich bʌ̃rʌʌ kꞌitʌwe hich jãg baarjemgui hajim 
hanʌm. 22  Kꞌar chará jãg barbaadëmua chi meperau hõtdau heejã barpʌïnaa 
dö heejã barpäaijemgui hajim hanʌm, hi tꞌõopäaig. Maagjeewaita mua pʌrʌg 

chaigpa chirʌmgui hajim hanʌm. Pua hʌü hi monaaupʌïju haai chirʌm kꞌai, 
maar dau haug kꞌaugwi mʌ chaai monaaubapʌï hajim hanʌm hirig.

23 Magbaawai Jesuu hirig, — ¿Jãgwi mag pua mʌrʌg “hʌü hi monaaupʌ̈iju 
haai chirʌm kꞌai” ha sĩwi? hajim hanʌm. Har Hẽwandam gaaita hʌ̈kꞌa nʌm 
kꞌʌʌn hitꞌee chan bʌ̃ʌrjã pꞌitꞌurm nem chukꞌum. Maagwai puajã chadcha 
tꞌãraucha hʌ̈kꞌamʌn, pʌ chaaijã monaaubajup hajim hanʌm hirig.

24 Magbaa chi hayau, — Muan chadcha hʌ̈kꞌa chirʌmgui hajim hanʌm. 
Mamʌ pua mʌch chaai monaauju kꞌĩirjugta hʌ̃rcha mʌrʌg kꞌĩirjupibá 
hajim hanʌm, warag Hẽwandamag hʌ̈kꞌaag.

25 Mag nʌm hee Jesuu hoowai hich haig hõor pöm biirdʌdʌkꞌam 
hoobaawai chi chaai mor hee mepeer simʌgta meeurrau haadëwi, 

— Mepeer, pʌchdëuta mʌg chaai jãg kach kꞌĩsunaa meu meraa wai simgui 
hajim hanʌm. Magnaa, Mʌ hiekꞌau jöpai chaai mor heemua höbërbaad, 
maimua tag hi mor hee dubaag kꞌabamgui hajim hanʌm.

26 Mag Jesuu hichig meeurrau haadeewai chi mepeer wiiu ha baubaadëjim 
hanaabá. Mag baubaadëmua chi chaai deeu hich bënëu barbaadëwi, jẽkꞌʌt 
bäjä haimawia, warre chi meemjö bʌ̃ʌrjã mimig chukꞌu hapʌïjim hanʌm. 
Mag haig hõor pöm pos tꞌʌnarr kꞌʌʌnau hamach dakꞌĩir mag chi tꞌõmjö 
haadëm hoobaawai, “Chadcha ya meebaadëbahab” hanaajim hanaabá. 
27 Mamʌ hamau mag meebaadëm hanʌm hee, Jesuu chi chaai jua gaai 
pʌrnaa hʌg̃tꞌaag pꞌiriu hatꞌajim hanʌm. Mag hich jua gaai pʌrnaa pꞌiriu 
hatꞌaawai dʌï pꞌiidʌ warag bʌj̈ãau dʌnʌisijim hanaabá. 28 Mag chaai mor 
heem mepeer jʌrpʌïwi hërëubaadeeu, ya hamach hap deg paaukꞌabaimaawai, 
hiyʌ̈ʌ nʌmua Jesuug, — ¿Kꞌan jãgwi jãg chaai mor hee bën kꞌaigbam wai 
sĩerr marau pöd höbeerpi haubajĩ? ha jëeujierram hanʌm chi kꞌapeenau.

29 Mag hichig jëeubaawaita, — Mua pãrag jaaukꞌimgui hajim hanʌm: 
Jãg mepeer kꞌĩir hõor mor heemua jʌrpäaigan, jãan sĩi tꞌachjã kꞌöba hãba 
Hẽwandamagpai jëeu nʌʌ haawaita jʌrpäaijemgui hajim hanʌm.

Pʌaba Jesuu chikꞌamnau hich tꞌõoju jaautarr 
(Mt. 17:22-23; Lc. 9:43-45)

30-31 Maig naawia hërëu pꞌöbaadëwia Galilea durr dichjim haajem. 
Mamʌ Jesuu mag hõrau hich pʌr hauwi hich tꞌõoju hanʌmta hich 
kꞌapeenag jaau sĩerr haawai hamach nʌmjã hõrag kꞌaugpimapꞌa sĩejim 
haajem. Mag jaaumamua hamag maagjeejim hanʌm:

— Mʌch chi Hemkꞌooi Hiewaan hõrau chi tꞌierrnaanag pʌr deeju. Mag 
pʌr deebaawai hamau mʌ tꞌõopʌ̈iju. Mamʌ mag hamau mʌ tꞌõojup mamʌ, 
hag kꞌur kꞌãai tꞌãrjup nʌm hee deeu hiiu pꞌiidʌjugui ha jaaumajim haajem.

32  Mamʌ hamachig mag jaaumamjã pöd hi hiekꞌa sim kꞌaugba haajeejim 
hanaabá. Mag hamachdëu pöd kꞌaugba haawai jëwaag hẽkꞌaajeejim 
hanʌm; mamʌ hinagau hawi hich mag jëeubajierram haajem.

Chijãata hʌ̃rʌʌcha haju haai sĩ ha jaautarr 
(Mt. 18:1-5; Lc. 9:46-48)

33 Mag hiyʌ̈ʌ wënʌrrʌmua pꞌöbör Capernaum hanʌm hee barimajim 
haajem. Mag barwia ya deg paaukꞌabaimaawai hichdëu hamag, — Maach kꞌʌd 
hee daaig wëduraawai pãar ¿kꞌan hata hiyʌ̈ʌ wëduraa hajĩ? hajim hanʌm.

34 Mamʌ hamachig mag jëeubaawai, chi kꞌapeenau ni hãbmuajã hi hiek 
hʌ̈kꞌaba, sĩi kꞌĩuu nʌisijim hanʌm, kꞌʌd hee wëdurumua chijãata hamach 
heepai tꞌumaam kꞌʌʌn kꞌãai hʌ̃rʌʌcha sĩ ha chikꞌam hipeer hahaug 
wëdurarr kꞌap. 35 Mag hich hiek hʌ̈kꞌaba habaawai ham na jẽkꞌʌt jupwi 
dʌ̈i hamach tꞌum hich bigaau tꞌʌ̃rkꞌa hauwia hamag magjim haajem:

— Hãbmua kꞌĩirjuawai hichta tagam kꞌʌʌn kꞌãaijã hʌ̃rpai ham kꞌõsi sim 
kꞌai, magan hichta warag tꞌumaam kꞌʌʌn kꞌãaijã serbiibachanaa sĩi hich 
kꞌapeen chogkꞌaju haai simgui hajim hanʌm.

36  Magnaa chaaidam tꞌʌ̃r hauwia, ham dakꞌĩir chi chaaidam jua hee jiir 
hauwi hamag magjim hanʌm:

37 — Mʌg chaai hagtꞌa hich juau paba haawai serbiiba kꞌitʌmjö hõor tꞌʌnʌm 
tꞌum mua kꞌõsi chitʌm. Pãrau mʌ dënjö mʌg kꞌitꞌëem hãb kꞌãijã jãsenkꞌawia 
pãach di haig haumʌn magan pãrau mʌchchata kꞌĩir jãsenkꞌabarmjö habarm 
hajim hanʌm. Mag pãrau hʌdʌraa pãach haig mʌ baarpi nʌm haiguin magan 
pãrau mʌ Haaijã kꞌõsi nʌmgui hajim hanʌm, hichdëuta mʌ pʌïtarr haawai.

Maach hichaaur kꞌaba simʌn maach higar sĩewaiu ha jaautarr 
(Mt. 10:42; Lc. 9:49-50)

38  Mag hũrwia Juanau, — Maestro hajim hanʌm. Marau woun hãb 
hoojim, mag wounau hiekꞌamamua pʌ tꞌʌ̃r tꞌʌ̃rnaa hõor mor heem 
mepeenag höbeerpi jaaubaawai chadcha höbeerpʌ̈i maajeejim. Mamʌ 
maarjö pʌ dʌ̈i nʌrraba haajemuata mag sĩewai marau hirig tag hõor mor 
heem mepeen jʌrkꞌʌʌipiba jaaujimgui hajim hanʌm.

39 Magbaa Jesuu hamag, — ¿Kꞌantꞌee pãrau hirig magjierrá hajim hanʌm, 
hidëu hõor jua pʌrpiba? Mag wounau mʌ tꞌʌr̃ gaaita mag hõor monaau nʌrrʌm 
kꞌai, magan hirua wajapꞌata nem wau sim kꞌabahab hajim hanʌm, mʌ hëugar 
kꞌaigba jaauba. 40 Maadëu nem wau nʌm hoo simjã maach hichaaurjã kꞌaba 
warag maach juapierr hoo sim wounan, magan maan maach dʌï sĩewaiu hajim 
hanʌm. 41 Maimua hich hagjö hãbmua kꞌãijã pãar Cristo kꞌapeen haawai pãrag 
nemdam bʌr̃ʌʌm kꞌãijã deebarm wounan, Hẽwandamau hagjö hirig nem 
wajapꞌam deeb kꞌaba deeju ha chirʌmgui hajim hanʌm.

Nem kꞌaigbam wau nʌmuan maach pekau hee burrpiejem 
(Mt. 18:6-9; Lc. 17:1-2)

42 ’Pari magba hãbmua kꞌãijã mʌ chaai mʌg mʌ hiek hʌk̈ꞌa kꞌërʌmta pekau 
hee burrpimʌn, Hẽwandam dʌïta hiekkꞌõr pöoma sĩsiju. Mamʌ mag Hẽwandam 

dʌïta hiekkꞌõr paarpaju kꞌãai, hichdëupai hich hö gaai mokpör pömkꞌam jʌñaa 
pꞌũas hee baudʌkꞌiin hʌücha hajugui hajim hanʌm. 43 Maimua hagjö pʌch 
juaupaita pʌ pekau waupi sim kꞌai, hag garm jua warag warre tꞌʌapbapʌï. Hidëu 
pʌ jua bisi Hẽwandam haar barwiajã hʌü simgui hajim hanʌm, pʌch jua numwe 
monakꞌa kꞌĩmie durr hõtdau huu tꞌõojã kꞌaugba wëjöm hee maju harr kꞌãai. 
[44 Mam chan mag hõtdau huu tꞌʌnʌmjã bʌʌ̃rjã tꞌõba ni hag heem hödömiejã 
kꞌëchaa kꞌaugba sĩerrʌmgui hajim hanʌm.] 45 Wa pʌ bʌʌ̈u kꞌãijã hagjö pʌ pekau 
hee burrpi sim kꞌai, magan mag bʌj̈ã warag tꞌʌapbapʌï. Bʌ ̈numwe monakꞌa 
kꞌĩmie durr maju harr kꞌãai, Hẽwandam haar bʌ ̈bisi höbërwiajã hʌücha simgui 
hajim hanʌm. [46 Mam chan mag hõtdau huu tꞌʌnʌmjã tꞌõba ni hag heem 
hödömiejã kꞌëchba hich mag sĩerrʌmgui hajim hanʌm.] 47 Wa pʌ daúa kꞌãijã 
pʌ pekau waupi sim kꞌai, magan mag dau warag jẽubapʌï. Pʌch dau numwe 
monakꞌa kꞌĩmie durr Hẽwandamag pʌch barpʌïpiju kꞌãai, dau bese kꞌãijã pʌʌta 
Hẽwandam dënkꞌa simʌn hʌücha simgui hajim hanʌm. 48 Mam kꞌĩmie durr 
chan hödömiejã kꞌëchaa kꞌaugba hich mag domkꞌa tꞌʌnʌm dʌï mag hõtdau huu 
tꞌʌnʌmjã tꞌõba hich mag sĩerrʌmgui hajim hanʌm. Maguata muan pãragan, 
pekau waumaaugau dau chukꞌumjö hoobamjönaa magʌm nem kꞌaigbam 
wawaagjã jua chukꞌumjö habat ha chirʌmgui hajim hanʌm, bʌʌ̃rjã wauba.

49 ’Mua pãrag mag chirʌmʌn, chikꞌamnau pãach tꞌum pãar wajap dau 
haug waupiju haawaita mag chirʌmgui hajim hanʌm. Mamʌ Hẽwandamau 
hʌdʌraa mag pãar dau haug waupi nʌmʌn, sĩi pãach hich dʌ̈i chadcha hubʌ 
wënʌrrʌm kꞌai ha kꞌap haagta magpi sim. [Pãar dʌ̈i mag sim haig, nemek 
mod hãrm hugua pꞌö sĩiujemjö, mag pꞌitꞌur wënʌrrʌm gaaimua warag 
pãarjã hagjö hich dʌ̈i hajapꞌa wënʌrramkꞌĩirta pãar dʌ̈i mag simgui hajim 
hanʌm.] 50 Tꞌakꞌaran chadcha nem wajapꞌamʌu. Mamʌ mag sim nakꞌa 
haadëkꞌiin, ¿kꞌaíu magʌm tꞌakꞌaar higju kꞌai? hajim hanʌm. Jãg tꞌakꞌarauta 
nem tꞌum sĩpꞌa hapiejemjö habat, pãach kꞌapeen dʌ̈i nem wajapꞌa wau 
nʌmua hagdaujö tꞌumaa kꞌõinaa wënʌrraag ha jaaumajim haajem.

Jesuu jaauwai pöd dich hʌʌi pʌaju kꞌabam haajem 
(Mt. 19:1-12; Lc. 16-18)

10  1 Jesús mag Capernaum pꞌöbör heemua deeum durr Judeaag 
mawia jũrr döjã Jordán higaau hedau höbeerjemʌg petajim 

haajem. Mag hamach hee pabaimam kꞌaug hauwi hich haig hõor pöoma 
pos haicheewai hichdëu hag na hõrag jaaujerrjö mag hõor pöm tꞌʌnʌmʌg 
Hẽwandam hiek jaaubaadëjim haajem. 2  Mag nʌm hee fariseonaan hi haig 
bëejierram haajem. Makꞌʌʌnau juau hogtꞌom Jesús himeraa pʌr hawaag 
hawi hirig jëeumamua, — ¿Chadchata pua hoowai maach hemkꞌooinau 
dich hʌʌi pʌaju haai nʌ wa pʌaju kꞌaba nʌ? ha jëeujierram hanʌm.

3  Hichig mag jëeubaawai jũrr hich Jesús garmua hamag, — Moiseeu 
Hẽwandam hiek pꞌã pʌarr gaai, ¿kꞌan ha jaau sĩwi? hajim hanʌm.

4 Magbaa hamachdëu, — Moiseeu jaauwain maadëu dich hʌʌi pʌaju haai 
nʌm ha jaau pʌajim haajem. Sĩita hʌʌi pʌagpaawai wajapꞌa hẽsap pꞌãnaa 
hag gaai, “Ya mua pʌ pʌa chirʌm” ha jaauju haai nʌmgui hajierram hanʌm.

5 Magbaawaita Jesuu hamag, — Pãadë kꞌĩu hũrbat hajim hanʌm. ¿Pãrau 
kꞌapꞌʌ nʌ, kꞌan gaaimua Moiseeu mag pꞌã pʌajĩ? Hirua mag pꞌã pʌatarran, 
pãach jʌg̃ tꞌeeg sĩsidʌm gaaimuata mag pꞌã pʌajimgui hajim hanʌm, chadcha. 
6 Pari warrgarwe hich Hẽwandamau maach hompaawaijã hemkꞌooi hʌʌi 
dʌïta hompaajimgui hajim hanʌm. 7 Magtarr haawaita hemkꞌooi hich hʌʌi 
dʌï pabaadëmʌn hich dënnaan kꞌa hogdʌajemgui hajim hanʌm, ya hich 
hʌʌi dʌïta hãba nʌrraag. 8 Ya magbarm haigmuan warran hagdaujö hamach 
happai naajerrta hõor hãbpaimjö hich mag nʌisiejem. Ya mag nʌisim chan 
ya tag hamach hãhãbdö nʌrrjëe haba, hõor hãbpaimjö nʌisiejem. 9 Mag 
warrgarwejã hich Hẽwandamauta mag papitarr haawai pöd hiwiir hãbmuajã 
hi hichaaur hawi dich hõor pʌaju kꞌaba nʌmgui hajim hanʌm Jesuu hamag.

10 Maimua magtarr kꞌur deg paaukꞌawijã chi kꞌapeen garmuata deeu hich 
hag hiekpai hirig jëeu naajim hanʌm. 11 Mag hichig jëeubaawaita Jesuu 
hamag, — Hich hʌʌi pʌawia deeum hʌʌita hau simʌn magan pekauta wau 
simgui hajim hanʌm, hich hʌʌi chaar kꞌabam dʌïta mag sĩewai. 12  Wa magba 
chi hʌʌirau kꞌãijã hich jaai pʌawia deeum hemkꞌooita haumʌn magan hagjö 
pekauta wau simgui hajim hanʌm, hich jaai chaar kꞌabam dʌïta sĩewai.

Jesuu chaain kõit hiekꞌatarr 
(Mt. 19:13-15; Lc. 18:15-17)

13 Mag nʌm hee hõrau Jesús haig hamach chaain waibëe tꞌʌnʌisijim haajem, 
ham gaai pʌrnaa ham kõit Hẽwandamag jëeumkꞌĩir. Pari mag jũrram kꞌʌʌnau 
chaain waibëbëekꞌam hoowi jũrr chi Jesús kꞌapeenauta chi haibëe nʌm kꞌʌʌnag 
meeurrau sĩujierram haajem, tag haibëepimaaugau. 14 Mamʌ hamau mag hõrag 
meeukꞌa hiekꞌa nʌm hoobaawaita Jesuu jũrr hamachigta hagjö meeurraunaa, 

— Hidëu hõrag hamach chaaindam mʌ haig waibëepibat hajim hanʌm. ¿Kꞌantꞌee 
pãrau hamag bëepiba jaau nʌ? Chi jöoin hawiajã chamʌ kꞌʌʌn chaainjö mʌ hiek 
hʌk̈ꞌakꞌarrsö hʌk̈ꞌa nʌm kꞌʌʌnta mʌg jẽb gaaijã hʌü wënʌrrawia hʌg̃tꞌarjã honee 
wënʌrrabajup hajim hanʌm. 15 Mamʌ chi hʌg̃tꞌar höbërju kꞌĩirju nʌm kꞌʌʌnaujã 
mʌkꞌʌʌn chaain dënjö hʌk̈ꞌabam chan pöd höbërbamgui hajim hanʌm.

16  Mag hiekꞌapʌ̈inaa, Jesuu ham dakꞌĩir warag chi chaain hich jua 
hee jiirkꞌa haunaa, ham pör hʌ̃r jua hausĩunaa, ham kõit wajapꞌa 
Hẽwandamag jëeumajim haajem.

Woun hãb pꞌatkꞌon paraam Jesús dʌ̈i hiyʌ̈ʌ hatꞌurtarr 
(Mt. 19:16-30; Lc. 18:18-30)

17 Maigmua Jesús chawag maagpam hee, woun hãb hi haig kꞌapꞌig 
bëejim haajem. Mag bëewia hi kꞌĩirpꞌee kanieu pꞌõbkꞌachëwia hirig 
magchëjim hanʌm:

— Maestro, pʌʌta chadcha maestro hajapꞌam haawai pʌrʌg jëwaan bëejim: 
¿Mua kꞌani jãgju haai chirʌ ́hʌg̃tꞌar höbëraag? Mʌrʌg jaaubá hajim hanʌm.

18 Magbaawai Jesuu hirig, — ¿Kꞌantꞌee pua mʌrʌg chi hajapꞌam ha sĩ? Hõor 
hajapꞌam chan chukꞌum. Hajapꞌamʌn hãba Hẽwandamta hich happai hajapꞌa 
sĩerrʌmgui hajim hanʌm. 19 ¿Pua kꞌapꞌʌ sĩebá hajim hanʌm, Hẽwandamau hich 
hiek Moiseeg pꞌãpitarr gaai: “Hoob dich hõor kꞌabam dʌï kꞌapes ham; hoob hõor 
tꞌõom; hoob nem jĩgkꞌam; hoob chikꞌam hëugarjã sëukꞌa nem hĩgkꞌam; hoob 
sëukꞌa chikꞌamnaanjã kꞌũgurm; maimua pʌch dënnaanjã jãsene habá” ha sim?

20 Magbaawai chi woun mag hirig jëeuchëtarrau — Maestro, mʌch 
bʌ̃rʌʌwe mag pua jaaubarm tꞌum mua hʌʌrkꞌa chitabahab hajim hanʌm.

21 Mag wounau mag hiekꞌabaawai Jesuu hi dau hee haug kꞌaug paraa 
heerpanaa hirig, — Mamʌ hagtꞌa pua nem kꞌĩir hãb wauju waaur wai 
sĩebahab hajim hanʌm. Pʌch diig mawia, nem tꞌum pʌchdëu wai sim 
përkꞌʌʌipʌïnaa, mag pꞌatkꞌon jũrr dau hapꞌʌʌ kꞌitꞌëem kꞌʌʌnag tꞌum jigbapʌï 
hajim hanaabá. Maimuan chadau mʌ hẽudee pidú hajim hanʌm, chadcha mʌ 
dʌï chitam kꞌõsi chirʌm kꞌai. Pua magmʌn hʌg̃tꞌar pawiajã bʌ̃ʌrjã haugchëba 
pꞌatkꞌon kꞌãai nem hajapꞌam pömta wai chirsijugui hajim hanʌm hirig.

22  Jesuu hichig mag hiekꞌabaawai warre hökꞌĩirjuu hich diig petajim 
hanaabá, chadcha pꞌatkꞌon paraam harr haawai. 23 Hichdëu mag nem 
jaaubarm hipierraa hamaaugau warag hökꞌĩirjuu petam hoowi, hich bigaau 
narr kꞌʌʌn kꞌĩir heerpa pꞌʌʌrdʌnaa, hich dʌ̈i hogdʌba wënʌrrarr kꞌʌʌnagta, 

— Keena, pãadë hoobat hajim hanʌm. Pꞌatkꞌon paraam kꞌʌʌnta 
Hẽwandam chi Pörkꞌa sim haar höbëraagan, chadcha tꞌetꞌe simgui hajim 
hanʌm.

24 Jesuu mag hiekꞌabarm hũrwia warre jʌg̃derraa hapꞌöbaadëjim hanaabá. 
Pari magwi deeu hich Jesuupai hamag, — ¡Aay, chaaina! Har pꞌatkꞌon hitꞌee 
wʌrpa haajem kꞌʌʌnta Hẽwandam chi Pörkꞌa sim haar höbëraagan, chadcha 
pꞌitꞌur sĩerrʌmgui hajim hanʌm. 25 Pꞌatkꞌonpanta hʌg̃tꞌar Hẽwandam chi Pörkꞌa 
sim haar höbërju kꞌãyau, camello pöm jãg maach wounaan kꞌãaijã hʌr̃pai 
sĩerrʌmta pꞌitꞌurg chukꞌu nobeeu kach hee tꞌoogar höbër dichjugui hajim hanʌm.

26  Jesuu mag jaaubaawai chará warag jʌg̃derraacha nʌm hiekꞌau jũrr 
hamach heepai wir haig hamach kꞌapeenag, — Mag kꞌai, magan ¿kꞌaita 
peerdʌagáwa? hanaajim haajem.

27 Magbaa Jesuu hamag heerpanaa, — Hõragan chadcha pꞌitꞌurgma 
hajim hanʌm, mag hũurwai. Mamʌ Hẽwandamag chan bʌ̃ʌrjã pꞌitꞌurg 
chukꞌu simgui hajim hanʌm.

28  Magbaawai Pedroou hirig, — Maraun chad maach nem wai narrjã 
hewag kꞌĩirjuba, tꞌum pꞌëpʌawi pʌ dʌ̈i hogdʌba wënʌrrabma hajim hanʌm.

29 Magbaa jũrr hich Jesuu magjim hanʌm:
— Pedro, mua chadcha mag chirʌm: Har mʌ gaaimua wa mʌ hiek jaaum 

kꞌõchgau kꞌãijã hamach di, hamach heeugpeen, hamach hʌp̃ꞌʌʌin, hamach 
dënnaan, hamach hʌʌi, hamach chaain, wa hamach nemjĩir kꞌãijã kꞌũchpaim 

MARCOS 10

El Nuevo Testamento en waunaan, 2da ed., © 2011, Wycliffe Bible Translators, Inc.



136

hitꞌee werpʌpʌakꞌam kꞌʌʌnagan, 30 mʌg jẽb gaai hagtꞌa nʌwejã hamach 
heeugpeen, hamach hʌp̃ꞌʌʌin, hamach hãd, hamach chaain, hamach nemjĩirpa 
tꞌum mʌ gaaimua hokꞌoomarr kꞌãyaujã hʌr̃ warag hag hatcha deejugui hajim 
hanʌm. Hajap hõrau ham dau haug wauwiajã mag wënʌrrʌmʌn chadau, mʌg 
hatagjã durr hiiur gaai mʌch dʌïta hich mag wënʌrramkꞌĩir mʌch haarchata 
pꞌë haujugui hajim hanʌm. 31 Pari mag hed hãaur kꞌʌʌn har mʌig heegar 
haawai hamachta chikꞌam kꞌãaijã hʌr̃ʌʌcha nʌm haajerr kꞌʌʌnta hʌg̃tꞌar 
Hẽwandam haar paaukꞌaimaawaijã jũrr serbiibacha haajerrjöo nʌisijugui hajim 
hanʌm. Maimua jũrr har mʌ gaaimua chikꞌamnau serbiibag pꞌeejerr kꞌʌʌnta 
jũrr warm kꞌʌʌn kꞌãaijã hʌr̃ʌʌcha nʌisijugui ha jaaumajim haajem.

Hõrau hich tꞌõoju Jesuu jaautarr 
(Mt. 20:17-19; Lc. 18:31-34)

32 Maigmua pꞌöbör Jerusalenag kꞌʌdau ma sim hee majim haajem, hich 
kꞌapeen dʌï deeum kꞌʌʌnpa. Mag wëtumua hich Jesuuta pör garcha ham na 
maa hajim hanʌm. Mamʌ mag chi hẽudee wëtmarr kꞌʌʌnan tꞌãar paraata 
wënʌrrajim haajem, hich Jesuucha hag nawe hõrau hich tꞌõoju jaautarr ya kꞌapꞌʌ 
narr haawai. Mamʌ mag ham tꞌãar paraa wënʌrrʌm Jesuu kꞌapꞌʌ sĩerr haawai, 
hich dʌï hogdʌba wënʌrraajerr kꞌʌʌn doce kꞌĩet tꞌʌr̃kꞌa hauwia Jerusalén pꞌöbör 
heem kꞌʌʌnau hich dʌï kꞌaigba haju jaaumamua magjim haajem:

33 — Pãrau kꞌapꞌʌ nʌm, maach Jerusalenag wëtum; nau maach mam 
barbaimaawai mʌch chi Hemkꞌooi Hiewaa mʌg chirʌmʌn tꞌetꞌemnaanag 
mʌ pʌr deejugui hajim hanʌm. Magbaawai makꞌʌʌnau jũrr maach 
meeun kꞌabam kꞌʌʌnag mʌ tꞌõopi jaauwi durr chaauram kꞌʌʌn jua hee mʌ 
tꞌʌsĩepʌ̈ijugui hajim haajem, makꞌʌʌnaujã mʌ dʌ̈i hamachdëu hampierr 
hamkꞌĩir. 34 Magbaawai makꞌʌʌnau mʌ wau hiekꞌanaa, mʌ jʌg̃adaujã wʌnaa, 
mʌ gaaijã hichö tꞌunaa, hamachdëu ham haig mʌ dʌ̈i hawia, hãbmiecha 
paawai hamau mʌ tꞌõopʌ̈ijugui hajim hanʌm. Pari mag hamau mʌ 
tꞌõowiajã kꞌãai tꞌãrjup nʌm hee deeu mʌ hiiu pꞌiidʌjugui ha jaaujim haajem.

Santiagoou Juan dʌ̈imua Jesuug hamach kꞌĩir jãsenkꞌapi narr 
(Mt. 20:20-28)

35 Mag wëtum hee jöoi Zebedeo chaainau, hajapcharan Santiagoouma 
Juan dʌ̈imua hirig, — Maestro, marau pʌrʌg nemdam jëeum hig 
naajimgui hajim hanʌm. ¿Pua maar kꞌĩir jãsenkꞌawi maachdëu 
jëeubarmjö habaju kꞌai? hajierram haajem.

36  Magbaa Jesuu hamag, — ¿Pãrau jãgata mua pãach dʌ̈i hapim kꞌõsi 
nʌma? hajim hanʌm.

37 Magbaawai hamachdëu hirig, — Marau pʌrʌg jaaum hig nʌmʌn mʌg 
hatag pʌchta tꞌumaam kꞌʌʌn Pörkꞌa bëewi mʌg durr tꞌum jʌ̃abaadeewaijã 
maar numiim kꞌʌʌnagta pʌch bigaau juppibá hajierram hanʌm, pʌch dʌ̈i 
hiek tꞌeeg hamkꞌĩir: hãb pʌch juachaar gar, maimua hãb pʌch juawë gar.

MARCOS 10

El Nuevo Testamento en waunaan, 2da ed., © 2011, Wycliffe Bible Translators, Inc.



137

38 Magbaawaita hich Jesús garmua hamag, — Pãrau chan sĩi pãachdëu nem 
jëeu nʌmjã kꞌaugbata nʌmgui hajim hanʌm. ¿Pãrau kꞌĩirjuawai mag pãachta 
warm kꞌʌʌn kꞌãaijã hʌ̃rpai haag chikꞌamnau pãach dau haug wau nʌmjã mʌ 
dënjö hãwatwi mʌ tꞌõm hedjã mʌ dʌï tꞌõju haai nʌ? hajim hanʌm hamag.

39 Magbaawai chi Santiagoou Juan dʌ̈imua, — Hëera, marau 
hãwatbajup hajierram hanʌm.

Mamʌ magbaawaita Jesuu hamag, — Pãrau chadcha hõrau pãach dau 
hapꞌʌʌ wau nʌmjã hãwatwi mʌ tꞌõbarmjö tꞌõma hajim hanʌm. 40 Pari 
magbarm gaaimuapai chan mag mʌch juachaar gar wa juawë gar kꞌãijã 
mʌch dʌ̈i hãba juppiju chan mua pöd jaauju kꞌaba chirʌmgui hajim 
hanʌm, Hẽwandamauta hichdëu kꞌap jaauju haawai.

41 Mamʌ mag Santiagoou Juan dʌ̈imua hamach dakꞌĩir Jesuug 
magbaawai chi kꞌapeen diez narr kꞌʌʌnau jũrr ham dʌ̈ita meeukꞌa naajim 
hanaabá. 42  Mamʌ magbaawai Jesuu hamach tꞌum hãbam haig tꞌʌ̃rkꞌa 
hauwia hamag magjim hanʌm:

— Pãrau meraajã kꞌaba nʌm, chadcha sĩi mʌg jẽb gaai hõor pörkꞌawi 
hamachdëuta gobernaajem kꞌʌʌnaun hamachta chi pörnaan haawai hiek tꞌeeg 
nʌm hawia hamach kꞌãai jua heegpaim kꞌʌʌn dʌï hamachdëu hampierr haajem. 
43 Pari jũrr pãrau pöd ham dënjö magju kꞌaba nʌm, pãach heepai. Magju kꞌãai 
hãbmua kꞌãijã pãach heepai hichta tꞌumaam kꞌʌʌn kꞌãai hʌr̃ʌʌ ham kꞌõsi sim 
kꞌai, magan jũrr hich garmuata hich kꞌapeenau nem mag habaawaijã ham 
hipierr nʌnʌʌu haju haai simgui hajim hanʌm. 44 Maagwai har hichta hʌg̃tꞌar 
pawiajã Hẽwandamau hich garcha juppi hahau hapim kꞌõsi sim kꞌai, magan 
sĩi hichta parhoobam kꞌʌʌn chogkꞌaju haai simgui hajim hanʌm. 45 Mʌ pãar 
kꞌãai Hemkꞌooi Hiewaakꞌa chirʌmjã mag sĩi mʌch garmua chikꞌam chogaagjã 
bëebajim. Mʌ bëetarran, sĩi chikꞌamnag mʌch chogamkꞌĩirta bëejimgui hajim 
hanʌm, mag chitʌmua chikꞌam jua machgau tꞌõwi mag tꞌõbarm gaaimua hõor 
pöm sĩi hamach pekau hee preso sĩsidʌmjö nʌm kꞌʌʌn höbeerkꞌapäain.

Jesuu Bartimeo dau monaaupʌ̈itarr 
(Mt. 20:29-34; Lc. 18:35-43)

46 Mag wëtumua Jericó pꞌöbör hee barimajierram haajem. Maig kꞌũchpai 
naawia deeu ham hërëubaadëm dʌï hõor pöm wëtjim haajem. Maimua ya 
ham pꞌöbör heemua höbërwi wëtumta kꞌʌd bigaau woun hãb dau kꞌĩsu kꞌitʌm 
Bartimeo hanʌmta hõor hërëu dich nʌm kꞌʌʌnag nemdam jëeuwai hoo 
kꞌërʌm hooimajierram haajem. Mag woundam jöoi Timeo hanʌm hiewaa 
hajim haajem. 47 Mag dau kꞌĩsu kꞌitʌmua hich dakꞌa Jesús Nazaretpierr 
dichmam kꞌaug hatꞌaawai hähäakꞌamua, — Jesús, pʌʌta rey David kꞌachitarr 
hag chaain hewagam kꞌʌʌn Hiewaau marau nʌ narr. Mʌ hap chitʌm mʌ dau 
hee haug kꞌaugbahur haajeejim hanʌm, hich dau monawaan bëemkꞌĩir.

48  Mag chi dau kꞌĩsu kꞌitʌmua hähäa kꞌabaadeewai Jesús dʌ̈i hõor 
wëtmarr kꞌʌʌnau hirig meeurrarrau haajeejim hanʌm, kꞌĩupamkꞌĩir. 

Mamʌ magbaawai chará warag tꞌet hähäakꞌamua, — Jesús, pʌʌta rey 
David kꞌakꞌitarr hag chaain hewagam kꞌʌʌn Hiewaau marau nʌ narr. Mʌ 
hap chitʌm mʌ dau haug kꞌaugbahur haajeejim hanaabá.

49 Jesuu mag hähäakꞌam hũr hatꞌaawai dʌnʌisiwia chi dau kꞌĩsu 
kꞌitarr hawaan mapijim haajem. Magbaawai chadcha hi hawaan wëtwi 
chi wëttarr kꞌʌʌnau hirig, — ¡Kꞌĩirdam hubʌ pꞌiidʌbaad! Jesuu pʌ tꞌʌ̃r 
sĩebahab. Hi haar marrau hajierram hanʌm.

50 Hichig magbaawai hich hag bʌ̈rre hich kꞌajũa hʌ̃r jootꞌʌ jũa sĩerr 
barwerbpʌ̈iwi pꞌiidʌ dʌnʌisinaa Jesús haar petajim haajem. 51 Mag 
chadcha hich haar dʌnʌʌubaimaawai Jesuu hirig, — ¿Kꞌani pua mʌrʌg 
pʌch dʌ̈i hapim kꞌõsi chirʌ?́ ha jëeujim hanʌm.

Magbaa chi daudam kꞌĩsu kꞌitʌm garmua jũrr hirig, — Maestro, muan 
pʌrʌg mʌch dauta monaaupʌ̈ipim kꞌõsi chirʌmgui hajim hanaabá.

52  Magbaawai Jesuu hirig magjim hanʌm:
— Chadcha muata pʌch dau monaauju kꞌapꞌʌ kꞌĩirju chirarr gaaimua hʌü 

pʌ monaau chirsim. Ya pʌ pʌch diig maju haai chirʌmgui hajim hanʌm.
Hirua mag hiekꞌabarm bʌ̈rre chadcha dau heerdʌ sĩsiwi hich bi heem 

daujö daujã wajaug sĩsijim hanaabá. Mag hich dau monaaubapäaiwai 
warag hi dʌ̈i petajim haajem.

Jerusalén pꞌöbör hee Jesús dubimatarr 
(Mt. 21:1-11; Lc. 19:28-40; Jn. 12:12-19)

11  1 Jesús hich kꞌapeen dʌï mamua durrsĩ Olivo hanʌm gaai naaimajim 
haajem, pꞌöbör numí hãba dakꞌa nʌm kꞌĩirpꞌee. Mag pꞌöbör numí hãba 

dakꞌa narr tꞌʌr̃, hãb Betfagé hajim, maagwai hãbakꞌai Betania. Maig durrsĩ 
gaai nʌmua hich kꞌapeen numí tꞌʌr̃kꞌa hauwi pʌÿaagpamua magjim haajem:

2  — Cha maach kꞌĩirpꞌee pꞌöbördam sim hee hërëubaadët hajim hanʌm. 
Nau chi pꞌöbör hee dub nʌm haig pãrau burrodam pa gaai jʌ ̃kꞌërʌm 
hooimaju. Mag burrodam gaai chan hagtꞌa ni hãbmuajã waaidʌba kꞌitʌm. 
Ma pãrau hẽerwia haipidut hajim hanʌm. 3  Hãbmua kꞌãijã bëewi pãachig, 

“¿Kꞌantꞌee jãg nemchaai pãrau hẽer harraag hẽkꞌa nʌ?” ha jëeubaawai, 
sĩi hitꞌũu hirig, mʌ higwia, mua hig chiraawaita harrum, mamʌ deeu 
hũmaai jöpcha deen bëeju ha jaaubat hajim hanʌm.

4 Maimua chadcha hërëu pꞌöbaadëwia, hamachig jaautarrjö burrodam 
kꞌʌd bigaau puertdi dub nʌm dakꞌa hö jʌ ̃kꞌërʌm hoobaimaawai, sĩi hẽer 
hauwimajierram haajem. 5 Magbaawai haig hõor narr kꞌʌʌnau hamag, 

— ¿Pãar kꞌanta jãig jãg nʌma, jamag pãrau chikꞌam nemchaai hẽer 
harrú? hajierram hanʌm.

6 Magbaawai Jesuu hamachig jaaupʌïtarrjö jaaubaawai hʌdʌraa warag 
hamag harrpijierram haajem. 7 Mag chadcha warrwi Jesús sim haar 
pabaimaawai chi kꞌapeenau hamach kꞌajũa hʌr̃ jootꞌʌ jũajemua chi burro pꞌõpá 
hʌr̃ tꞌeer sĩujierram haajem. Magbaawai Jesús hag hʌr̃ waaidʌbaadëjim haajem. 

8 Magbaawai hõor kꞌapan hi dʌï wëdurarr kꞌʌʌnau hamach kꞌajũa hʌr̃ jootꞌʌ jũa 
narr hẽerkꞌanaa, hi maju kꞌʌd hee tꞌeerkꞌamam dʌï jũrr hãaur kꞌʌʌnaujã kꞌʌd 
bigaau papiujöm bʌbrëunaa, hagjö hi maju hee wërpꞌogkꞌa majierram haajem.

9 Mag hi mam dʌ̈i hõor pöm hi na pos wëtmaawai hi hẽudeejã hagjö 
kꞌapaana pʌʌrtꞌʌmajim hanʌm. Mag hõor pöm sĩi wëtum kꞌʌʌnau 
serereugmamua mag naajim hanʌm:

“Hʌücha habarm Hẽwandam, hich mʌʌta pʌchdëu pʌch jũrr pʌ̈ibarmʌu. 
Hijöm kꞌʌʌn chan chukꞌum.  10 Pua maar Reikꞌamkꞌĩir pʌ̈iju ha jaaujerr 
chadcha pierrumgui” haajeejim hanʌm. “¡Hʌücha habarm Hẽwandam! 

Warr jöoi David reikꞌa sĩerrjö hichta jũrr Reikꞌaju kꞌapꞌʌ nʌm gaaimua, 
pʌrʌg hʌü habarm hanʌm. Hʌg̃tꞌarm magwe honee haju haai nʌmgui” 
haajeejim hanʌm, Jesús tꞌö hiekꞌa nʌmua.

11 Mag wëtumua Jerusalén pꞌöbör hee barimajierram haajem. Mag 
barimawia, Haai hi jëeujem diig mawia, hag hee dubwia, dijã tꞌumaa heerpa 
pꞌʌʌrdʌpʌ̈iwia, deeu höbërbaadëjim haajem. Mag höbërbaadëwia ya hedau 
kꞌeeuraa haadëm hee Betaniaag petajim haajem, hich kꞌapeen doceem dʌ̈i.

Jesuu higo pꞌuapitarr 
(Mt. 21:18-19)

12 Hag noram mag pꞌöbör Betania hanʌm heemua Jerusalenag wëtumua 
Jesús jãsöo haadëjim haajem. 13 Mag hi jãsöo nʌrrʌmta warpmua pabʌ ̈higo 
hanʌm hëpõo kꞌʌd bigaau dʌnʌm hoo hatꞌajim hanʌm. Magbaa haar dakꞌa 
hoon majim haajem, hag gaai chi nemjõ ya chi wawam nʌmpii hawia. Pari 
hag chee jaar kꞌaba harr haawai ni pör hãbjã hag gaai hoobajim haajem. 
14 Mag hichdëu hag gaai pör hãbjã hooba habaawai chi pabʌ̈ʌgta wounagamjö, 
— Pʌch jãg sim gaaimua mʌg hatagjã hich jãg chëba sĩerrajugui hajim hanʌm.

Hirua mag hiekꞌatarrjã hi kꞌapeenau hũrjierram haajem.

Haai hi jëeujem degmua Jesuu hõor jʌrkꞌʌʌitarr 
(Mt. 21:12-17; Lc. 19:45-48; Jn. 2:13-22)

15 Maimua deeu Jerusalén pꞌöbör hee barchëwia, Haai hi jëeujem di haar 
manaa hooimaawaijãh, sĩi Haai hi jëeujem degta nem peerwai hõor pöm pos 
sereu wëjöm hooimajim hanaabá. Magbaa Jesuu mag nem për narr kꞌʌʌn 
tꞌum dawag jʌrkꞌʌʌinaa hag hee hõrag pꞌatkꞌon cambie narr kꞌʌʌn mes dʌï 
dubur për narr kꞌʌʌn mespa jẽkꞌʌt sĩepʌïmajim hanaabá. 16 Magnaa tag hiwiir 
hãbamʌgjã Haai hi jëeujem deg nem hinag dʌï dichpibajim haajem. 17 Maimua 
hamag, — Pãrau kꞌapꞌʌ naabá hajim hanʌm, Hẽwandamau hich hiek pꞌã pʌarr 
gaai, “Mʌg diin sĩi durrpierram kꞌʌʌnau bëewi hag hee Haai hi jëeujem diiu” 
ha sim. Mag simta pãachdëuta hag hee nem parhẽpag për nʌmua sĩi chikꞌam 
kꞌũguurjem dikꞌa wai naabma ha hiekꞌajim haajem, hich Jesuu.

18  Jesuu mag hiekꞌabarm pꞌadnaan pörnaanau Moiseeu Hẽwandam 
hiek pꞌã pʌarr jawaag chi machnaan dʌ̈imua hũrbaawai, hamach happai 
biirdʌwi, hiekꞌawi, “Jãga hakꞌiin maadëu jãg Jesús tꞌõopʌ̈ikꞌamgui” 
hanaajim haajem. Mamʌ hirua nem jaau sim hũrwi tꞌumaam kꞌʌʌnau 
hi higar narr haawai hũmaai deeu hãsie kꞌĩirjuajeejim hanaabá, mag 
hi higar nʌm kꞌʌʌnau jũrr hamach dʌ̈ita meeukꞌaju kꞌĩirjuwia. 19 Mamʌ 
hamau mag kꞌĩirju nʌm hee, ya hedau kꞌëubaadee Jesús hich kꞌapeen dʌ̈i 
mag pꞌöbör heemua warag hamachta chawag wëtjim haajem.

Jãga Hẽwandamag jëeuju haai nʌ 
(Mt. 21:20-22)

20 Maimua hag noram deeu Jesuu hich kꞌapeen dʌï hich hag kꞌʌd hee 
wëtumua hoowai mag hirua hiekꞌatarr higo sĩi chi kꞌaar haram magwe pꞌuhu 
tꞌʌnaajim hanʌm. 21 Mag pꞌuu tꞌʌnʌm hoobaawai Pedroou, — Maestro, pʌdë 
hoobá, pua tag chëpiba jaautarr higo bʌj̈ã sĩi pꞌua tꞌʌnʌmgui hajim hanʌm.

22  Magbaawai tꞌumaam kꞌʌʌnagta Jesuu magjim haajem:
— Pãach nem wawaag hiekꞌaawai chadcha Hẽwandamau pãachdëu 

jaaubarmjö hapiju kꞌĩirjunaata hiekꞌabat hajim hanʌm. 23  Mua chadcha 
pãrag mag chirʌm: Hãbmua kꞌãijã durrsĩigta wounagamjö hiekꞌabaawai 
chadcha hichdëu jaaubarmjö hich hipierraa haju kꞌĩirjunaata “Jãigmua 
mawia jũrr pꞌũas heeta dʌnʌʌubaimá” hakꞌiin, chadcha Hẽwandamau 
hichdëu mag hiekꞌabarmjö hapijugui hajim hanʌm, hichdëu mag 
hiekꞌabarmjö Hẽwandamau chadcha magpiju kꞌĩirjunaata hiekꞌa sĩewai.

24 Maimua hĩchab, ’Pãachdëu Hẽwandamag nem hig nʌm jëeuwai chadcha 
hirua pãachig deeju kꞌapꞌʌnaa ya pãach jua hee wai nʌmjöta jëeumʌn, magan 
chadcha hirua pãrag pãachdëu nem hig nʌm deeb kꞌaba deejugui hajim 
hanʌm. 25 Maimua pãachdëu Hẽwandamag jëwaagpaawai pãach garmua wa 
pãach kꞌapeenau kꞌãijã pãach dʌï kꞌaigba nʌm kꞌai, hagdaujö perdón jëeuwia, 
tag magʌm hiek higba warag kꞌĩir hokꞌoopʌïwia, magba harrjö ham dʌï 
dau parii habat hajim hanʌm. Pãrau magmʌn hĩchab maach Haai hʌg̃tꞌar 
chirʌmʌgjã pãrau pãach pekau chugpaapi jëeubaawai hirua chugpaapʌïwia 
tag pãach dʌï magʌm hiek bʌ̃ʌrjã higbajugui hajim hanʌm. [26 Pari pãrauta 
pãach kꞌapeen wir haig perdonaabam chan, maach Haai hʌg̃tꞌar chirʌmuajã 
hich hagjö pãar pekau chugpaabamgui ha jaaumajim haajem hamag.]

Jesús jua tꞌeeg 
(Mt. 21:23-27; Lc. 20:1-8)

27 Maimua deeu Jesús Jerusalén pꞌöbör hee barchëwia Haai hi jëeujem deg 
dubjim haajem. Mag dubwi hagtꞌa hierr simta, hi haig pꞌadnaan chi pörkꞌa nʌm 
kꞌʌʌn bëejierram haajem, Hẽwandam hiek Moiseeu pꞌã pʌarr jawaag hitꞌee chi 
machnaan dʌï judionaan Asamblea heem kꞌʌʌnpa. 28 Makꞌʌʌnau bëewia hirig, 

— ¿Kꞌai tꞌöwiata jãg mʌig nem për narr kꞌʌʌn pua dawag jʌr wërppʌïjĩ? 
¿Kꞌaíuta jãg pʌrʌg pʌchta nem hiek tꞌeeg hapijĩ? Marag jaaubá haichëjierram 
hanʌm hirig.

29 Hichig mag jëeubaicheewaita jũrr hich Jesús garmua hamag, 
— Magan muajã hĩchab pãrag jëeu hookꞌimgui hajim hanʌm. Mua 

jëeubarm pãrau mʌrʌg jaaumʌn, magan muajã hich hagjö pãrag jaauju, 
kꞌai tꞌöwiata mua jãg nem wau chitʌ́. 30 Maimua hichdëupai, Nacha mʌrʌg 
jaaubat hajim hanʌm: ¿Kꞌaíuta Juan pʌ̈ijĩ hõor pör choo nʌrramkꞌĩir; 
Hẽwandamauta pʌ̈ijĩ wa sĩi mʌg jẽb gayam kꞌʌʌnau hajĩ? hajim hanʌm.

31 Hamachig mag jëeubaawai sĩi warag jaaujujã kꞌaugba, hamach 
wir haigpai hiyʌ̈ʌ nʌmua, — Maadëu hirig, “Juan hõor pör choomien 
Hẽwandamauta pʌïjim” hakꞌiin, jũrr hirua maachig, “Magʌmta, ¿kꞌan 
jãgwia pãrau hirua jaau nʌrrarr hʌ̈kꞌabajierrá?” hajugui hajim hanʌm. 32  Wa 
magba maadëu hirig, “Juanan sĩi hõrau pʌïwiata jãg nʌrrajim” hakꞌiinjã, jũrr 
pꞌöbörpienta maach dʌï meeukꞌajugui hajim hanaabá, hamau chadcha Juan 
hõor pör choomieu Hẽwandam hiekta jaau nʌrraajerr kꞌapꞌʌ narr haawai.

33  Mag hamach happai jaauju kꞌaugba hiyʌ̈ʌ naawia warag Jesuug, 
— Marau pöd jaauju kꞌaugbamgui hajierram hanʌm.
Magbaawai jũrr hich Jesús garmua hamag, — Mua pãrag nem jëeutarr 

pãrau mʌrʌg jaauba haawai muajã pãrag jaaubamgui hajim hanʌm, kꞌai 
tꞌöwiata mua mʌg nem wau chitʌ́.

Kꞌaibag sĩsidʌmta nemjĩir tꞌʌa narr 
(Mt. 21:33-46; Lc. 20:9-19)

12  1 Maimua Jesuu hich haig hõor pos tꞌʌnʌm kꞌʌʌnag mʌg nem 
hĩgkꞌaadam jaaumamua magjim hanʌm:

— Woun hãbmua uvadö jĩirjim haajem. Mag jĩirwia hag higaau hajapꞌa 
tꞌuur pꞌʌʌrdʌpʌïwi hich hagjö haig di hëu kꞌërjim haajem, hag heegar chi 
uva chö piirjʌwaag. Magnaa hĩchab didamjã nasãdjö hʌg̃tꞌaa hëu dʌnʌʌujim 
haajem, hag gaaimua warp dawaa hoo pꞌʌʌrdʌdʌ haag. Mag nem tꞌum 
haaipa sĩuwi, chawag mam kꞌõchkꞌabaadeewai, chi nemjĩirdö deeum kꞌʌʌnag 
alquilaapʌïwi, hichin jũrr deeum durr warp petajim haajem. 2  Mag mam 
mawi sĩi hawia, ya uva waaubaadëm kꞌĩirjunaa, jöoirau hich chog hãb pʌïjim 
haajem, chi tꞌʌa narr kꞌʌʌn haar, hich paatëm hich hitꞌee deepʌïmkꞌĩir. 3 Pari 
mag hirua hich chogdam pʌïtarr di garm kꞌʌʌnau sĩi hamach haar barpinaa 
pʌrpꞌöbaadëwi, wʌ wai nʌʌ hawia, sĩi deeu hich jua kꞌarraa jʌrbapäaiwai, 
hich juadam parii barjim hanaabá. 4 Magbaawai hich mag jöoi chi uva papau 
dewam hich chog pʌïjim haajem. Mamʌ majã hagjö hamach haar barpinaa, 
warm dʌï hatarr kꞌãaijã hatcha wʌ wai nʌmua pörjã kꞌõoppʌïwi, sĩi hi kꞌĩir 
parhooba hiekꞌa tꞌʌnʌʌuwia, hĩchab jʌrpʌïjierram haajem. 5 Magbaawai 
jöoirau deeum pʌïjim haajem. Ma paawai chará hamach haar barpinaa 
warre tꞌõopʌïjierram hanaabá. Magtarr kꞌurjã hich mag hich chognaan 
kꞌapan päaijeejim haajem, mamʌ makꞌʌʌnjã warm kꞌʌʌn hatarrjö hĩchab kꞌar 
sĩi mas wauwi päaijeejim hanʌm; magbajuun warre tꞌõopäaijeejim haajem.

6 ’Maimua ya hãbmiecha tag pʌïjujã chukꞌu haadeewai hich hiewaa hãbpai 
kꞌitaawai bʌ̃ʌrjã chig haba haajerrta pʌïjim haajem. Hi kꞌĩirjugan hich chaai 
haawai hi högkꞌaju hawiata pʌïjiebma. 7 Mamʌ par hich jöoi hiewaa hãba sĩi 
hamach haar barpinaa hamach wir haigpai, “Keena, chamʌʌta chi hiewaa 
haawai mʌguata mʌg hatagjã jũrr hich haai nemjĩir jʌãju kꞌabahab” hajierram 
hanʌm. “Jãg sĩpí warre maadëu hi tꞌõopʌïjugui” hajierram hanʌm, mʌg uvadö 

jũrr maach dënkꞌa hawaag. 8 Mag, chadcha kꞌapanaam kꞌʌʌnau pʌrpꞌöbaadëwi, 
tꞌõopʌïnaa, chi uvadö higaau hëudʌ deetꞌurjierramgui ha jaaumajim hanaabá.

9 Maimua mag nem hĩgkꞌaadam höpʌ̈iwia hich hiek hũr narr kꞌʌʌnag 
magjim haajem: ’Pãrau kꞌĩirjuawai hĩsjã hagtꞌa mag uvadö sim hanaa 
chi tꞌʌa narr kꞌʌʌnjã hich hakꞌʌʌnpai hakꞌiin, ¿jãgaju kꞌai hajim hanʌm, 
magʌm wounaan dʌ̈i? Par hirua hich chaai hãbpai kꞌitʌm pʌ̈itarrpata 
mag tꞌõobapʌ̈im hoobaawai, mawia warre hamach tꞌum kꞌëchpʌ̈iwia, hich 
uvadö jũrr deeum kꞌʌʌnagta jaau pʌabjëjugui hajim hanʌm hichdëupai.

10 Magnaa hamag, ’¿Pãrau Hẽwandam hiek pꞌã sim gaai tꞌʌ̃ʌrwai hooba 
haajẽ hajim hanʌm,

“Di hëu narr kꞌʌʌnau hisegtarr dibigta jũrr chi dihãd jãrramkꞌa sĩsim” 
ha sim?

 11 “Hẽwandam maach Pöröuta mag dibig wajapꞌamjö hapi sĩewai hõrau 
hoowaijã hʌüuta hoo nʌm” ha pꞌã simgui hajim hanʌm.

(Sal. 118:22-23)
12 Jesuu mag nem hĩgkꞌaadam jaau simua hamachta jaau sim kꞌaug hatꞌaawai 

chi fariseonaanau maestronaan dʌïmua Asamblea heem kꞌʌʌnaupa hãba hich 
maigwe hi pʌr haum hig naajim hanaabá; mamʌ mag hi pʌr hatꞌaawai jũrr 
hõrau hamachta kꞌaigbaju kꞌĩirjuwia warag hi dichba hamachta hërëujim haajem.

Reígjã deenaa Hẽwandamagjã hich paat deepi jaautarr 
(Mt. 22:15-22; Lc. 20:20-26)

13  Magbaawai chi pörnaanau Jesús haar fariseonaan pʌ̈ijierram haajem 
rey Herodes higar narr kꞌʌʌn dʌ̈i, makꞌʌʌnau hi dʌ̈i hiyʌ̈ʌmamua nem 
jëeumam kꞌãijã kꞌaugba hipeerdʌ hiekꞌabapäaiwai magʌm gaaimua hi 
pʌr hawaag hitꞌee. 14 Magbaawai makꞌʌʌnau hërëuwia hi haar barimawia 
hirig maguimajierram hanʌm:

— Maestro, marau kꞌapꞌʌ nʌm, pua nem hagchata jaaujem. Pua mag sĩi pʌchdëu 
hoowai magjöo habaawai mag hawi parhoobjã nem jaauba, hante pua chadchata 
tꞌumaam kꞌʌʌnag jaaujemgui hajim hanʌm, jãgata haju haai nʌ Hẽwandamau 
nem jaau sim heyaa wënʌrraag. Pua chan sĩi hõrau hamachdëu nem jaaum haig 
nem jaau nʌmʌgjã pʌch kꞌũgurpiba, wa sĩi pʌchdëu hoowai magjöo habaawai hag 
bʌr̈re sĩi magau haba haajem. Magua marau pʌrʌg jëeum hig nʌmgui hajierram 
hanʌm: ¿Chadchata maach meeun judionaanaujã durrpierram kꞌʌʌn rey Roma 
sĩejemʌgta impuesto pꞌagju haai nʌ wa pꞌagju kꞌaba nʌ? hajierram hanʌm.

15 Mamʌ mag hamau sĩi hich himeraa pʌr hawaagta mag hichig 
jëeubaichëm kꞌapꞌʌ sĩerr haawai hamag magjim hanʌm:

— ¿Pãrau kꞌantꞌeeta sĩi mʌ himeraa pʌr hauju hẽkꞌa nʌma? Daaig pꞌatkꞌon 
chi dau daí mʌ haig haipidut; mua pãrag hoopikꞌimgui hajim hanʌm.

16 Magbaawai chadcha hirig pꞌatkꞌon chi dau daídam deejierram hanaabá. 
Mag deebaawai jũrr hich Jesús garmua hamag, — Pãrau chamʌg pꞌatkꞌon gaai, 
¿kꞌai kꞌĩirta hoo nʌ, maimua hĩchab hag gaai kꞌai tꞌʌr̃ta pꞌã sĩ? hajim hanʌm.

Magbaawai hamachdëu, — Romaam rey César kꞌĩir kꞌabahab hich tꞌʌ̃r 
dʌ̈i hajierram hanʌm.

17 Magbaawai Jesuu hamag, — Pãrau mag kꞌapꞌʌ nʌm kꞌai, magan reíg 
hich paat deenaa, Hẽwandamagjã hagjö hich paat deebat hajim hanʌm.

Hamachig magbaawai sĩi jʌg̃derraa nʌisim hiekꞌau warag hamachta 
kꞌĩu nʌisijim hanʌm.

Maach meebarm chadcha deeu hiiu pꞌiidʌju kꞌai ha jëeutarr 
(Mt. 22:23-33; Lc. 20:27-40)

18  Biek hãb hagjö Jesús haig bëejierram haajem saduceonaan. 
Makꞌʌʌnau jaauwai ya maachta meebaadëm chan tag bʌ̃ʌrjã maach 
hakꞌaar hiiuba haajem haajem. Hamach mag nem jaau sĩerrjëem gaaimua 
hiyʌ̈ʌmamua juau hogtꞌom hirig magjierram hanaabá:

19 — Maestro, jöoi Moisés kꞌararrau Hẽwandam hiek pꞌã pʌarr gaai 
jaauwai, woun hãb hʌʌi paraa simta mag hʌʌi dʌ̈i chaaijã chukꞌu 
meemʌn jũrr chi kꞌod hãbam wai sim kꞌai, magua hich hag hʌʌipai hauju 
haai sim ha sim, hag dʌ̈i hich naamʌu chaain hooba harr haawai jũrr hi 
hitꞌee hoo deeg, mag hoo deebarm hi chaainkꞌa nʌisimkꞌĩir.

20 Maimua hamachdëupai warag hirig nem hĩgkꞌamamua magjierram 
hanʌm: ’Biek hãb hãbam kꞌod happai hemkꞌooin siete naajim haajem. Ham naam 
chi nacharamua hʌʌi hauwia hich mag chaai chukꞌu wënʌrrʌm hee meejim 
haajem, chi hemkꞌooi. 21 Magbaawai jũrr chi heeumʌu wir haig hich kꞌojaaupai 
hauwi mag dʌïjã hagjö chaai hooba, chi hemkꞌooita meejim haajem. Magbaa 
jũrr hich mag hʌʌipai hag heeumʌu hauwia mag dʌïjã chaai hooba, hagjö hich 
naamkꞌʌʌnjö meejim haajem. 22 Hich mag hewagjã hãbam hʌʌiraupai mag siete 
narr tꞌum tꞌegdʌpʌïtarrjã ni hãbam dʌïjã chaai hoobajim hanaabá. Maimua ya 
hẽudeecha paawai chi hʌʌijã hagjö meejim haajem. 23 Magua marau pʌrʌg kꞌap 
haag hitꞌee jëeum hig nʌmgui hajierram haajem: Kꞌëchtarr kꞌʌʌn mʌg hatag 
Hẽwandamau deeu pꞌiriutkꞌa hatꞌam hedjã mag hamach tꞌumaam kꞌʌʌnau hãbam 
hʌʌipai hautarr haawai, ¿chijãata chi jaai kꞌʌ chaarkꞌajuma? hajim hanʌm.

24 Magbaawaita Jesuu hamag magjim hanaabá:
— Pãrau chan bʌʌ̃rjã Hẽwandam hiek pꞌã simjã kꞌaugba, ni hi jua tꞌeegjã 

kꞌaugba nʌm gaaimuata sĩi warag kꞌĩirjug chaaurta kꞌĩirju nʌmgui hajim hanʌm. 
25 Hötarr kꞌʌʌn deeu hiiu pꞌiidʌtkꞌa pꞌöbaadëm chan bʌʌ̃rjã jua pʌpʌr habaju, ya 
ham hʌg̃tꞌarm Hẽwandam chognaan tꞌʌnʌm kꞌʌʌnjö nʌisiju haawai. 26 Mag hõor 
hötarr kꞌʌʌnjã deeu hiiuju kꞌap haag ¿pãrau Moiseeu Hẽwandam hiek pꞌã pʌarr 
gaai tꞌʌr̃ba haajẽ? Hag gaai Hẽwandamau Moiseeg, “Mʌʌta pãar jöoin Abrán 
kꞌararr Hẽwandam hanaa hĩchab jöoi Isá kꞌararr hag Hẽwandamau, maimua 
Jacob kꞌararr dënjã hagjö” ha sim. 27 “Hẽwandam chan hoob mag sĩi chi kꞌëcham 

kꞌʌʌn Hẽwandam kꞌabam. Hẽwandaman chi hiwam kꞌʌʌn Hẽwandamau” ha 
pꞌã sim. Hirigan nawe kꞌëchtarr kꞌʌʌn hawiajã hagtꞌa hiiu nʌmgui hajim hanʌm. 
Magnaa, Pãachta chadcha sĩi chaaurta kꞌĩirju nʌmgui hajim hanʌm hamag.

¿Chijãata mandamiento hajapcha hʌ̃rʌʌcha sĩ? 
(Mt. 22:34-40)

28 Moiseeg Hẽwandamau hich hiek pꞌãpitarr hiek jawaag chi machnaan 
heem hãbmua mag ham hijẽjẽbkꞌam hũr sĩi hawi, Jesuu hich dakꞌĩir wajapꞌa 
hag heyaa jaaubapäaiwai, jũrr hi haig bëewi hirig, — ¿Chijãata Hẽwandam 
hiek pꞌã pʌarr gaai maachig nem waupi jaau sim heem chi hʌr̃ʌʌcharam hagá? 
¿Kꞌanta hʌr̃ʌʌcha Hẽwandamau maachig waupim kꞌõsi sĩ? hajim hanʌm.

29 Magbaa Jesuu mag wounag, — Hẽwandamau hich hiek gaai nem waupi 
jaau sim chi hʌr̃ʌʌcharamʌn mʌgta pꞌã simgui hajim hanʌm: “Hũrbatꞌʌ ̃keena, 
israelnaan: Maach Pör Hẽwandaman hichta hãbpai tꞌumaam kꞌʌʌn Pörkꞌa 
sĩerrʌm. 30 Maach Pör Hẽwandam sĩi par hiiupai kꞌaba, pʌch tꞌãrauchata kꞌõsinaa 
pʌchdëu wauju hayaampierr hichdëu kꞌõsimjö habá” ha sim. Maata Hẽwandamau 
nem jaau sim chi hʌr̃ʌʌcharamʌugui hajim hanʌm. 31 Maimua hãbakꞌai hag 
garm hich hagjöpaimʌʌ sĩebahab hajim hanʌm. Ma sĩi, “Pʌch kꞌapeenjã wir haig 
pʌchjö daupii habá” ha simgui hajim hanʌm. Hẽwandamau nem waupi jaau sim 
gaai chamʌ kꞌʌʌn numiim kꞌãai hʌr̃paim chan chukꞌumgui hajim hanaabá hirig.

32  Magbaawai mag chi machdamau jũrr hirig, — Maestro, hʌü pua hag 
heyaa jaaubapʌ̈im, jãan chadaugui hajim hanʌm. Maach Hẽwandaman 
hich happaita sĩerrʌm; hijöm chan tag chukꞌum. 33  Hẽwandamta dich 
tꞌãraucha kꞌõsinaa dich kꞌapeenjã daupii nʌmta Haai hi jëeujem deg 
mawia nemchaain kꞌapan tꞌõonaa pꞌaa nʌmua hʌg̃tꞌaag jëeu nʌm kꞌãaijã 
hajapcha simgui hajim hanʌm.

34 Jesuu hoowai mag wounau chadcha hagcha hich hiek hʌ̈kꞌabaawai hirig, 
— Pʌʌn pöm waaurba chirʌmgui hajim hanʌm, Hẽwandamta pʌch 

Pörkꞌapieg.
Bigaaum kꞌʌʌnau mag hoobaawai hãbmuajã tag hirig jëeubajierram haajem.

¿Mesías kꞌai hiewaa hajĩ? 
(Mt. 22:41-46; Lc. 20:41-44)

35 Jesús Haai hi jëeujem deg Hẽwandam hiek jaau sĩewia jũrr hich 
garmua haig narr kꞌʌʌnag magjim hanʌm:

— ¿Kꞌan jãgwia Moiseeu Hẽwandam hiek pꞌã pʌatarr jawaag chi 
machnaan hiek mag Cristo rey David kꞌararr hag chaain hewagam kꞌʌʌn 
dën haajẽ? hajim hanʌm. 36  Hich Daviiuchajã Hẽwandam Hakꞌarau hichig 
hiekꞌapibaawai hich hag Mesías higwiapai “maach Pör” habajieb. Hante 
hirua pꞌã pʌarr gaai mag simgui hajim hanʌm:

“Maach Pör Hẽwandamau maach Pörög ‘Mʌch hiek tꞌeeg chirʌmjö 
haag mʌ dʌ̈i hãba mʌ juachaar gar jupbá hajim, pʌch hoomapꞌa 
haajem kꞌʌʌn tꞌum mua pʌch jua hee pʌrkꞌa dee nʌm hora.’ ”

(Sal. 110:1)
37 Mag hich David kꞌararrauchajã Hẽwandamau pʌ̈iju haajerr higwia 

“maach Pör” ha hiekꞌatarrta, ¿jãga pãar hiek hí David chaain hewagam 
kꞌʌʌn dënpai haju haajẽ? Mag sĩi hich chaaipai haju hakꞌiin, hich 
paarmua mag “maach Pör” habakꞌamgui hajim hanʌm hamag.

Mag hi hijẽjẽbkꞌam hõor pöm haig tꞌʌnarr kꞌʌʌnau hi hiek hũrm kꞌõsi 
hũr naajim haajem.

Jesuu chi machnaan higwia hiekꞌatarr 
(Mt. 23:1-36; Lc. 11:37-54; 20:45-47)

38  Jesuu Hẽwandam hiek jaaumamua magjim haajem:
— Moiseeu Hẽwandam hiek pꞌã pʌatarr jawaag chi machnaan dʌ̈i kꞌai, 

kꞌĩir kꞌapꞌʌ habat hajim hanʌm. Jãkꞌʌʌnan sĩi kꞌajũa bʌ ̈duurg jũanaa 
kaaijã hee hõrau hamach saludaawaijã hamach tꞌö hiekꞌapim kꞌõsita 
sĩerrjëem hajim hanʌm. 39 Jãkꞌʌʌnan hamach Hẽwandam hi jaaujem deg 
weetwaijã hamachta pör garcha tꞌumaam kꞌʌʌnag kꞌĩir jʌrkꞌa juupjem, 
hamachta warm kꞌʌʌn kꞌãaijã wajapcha nʌm hawia. Maimua hõor 
chaauram kꞌʌʌnau hamach haar tꞌach kꞌömkꞌĩir tꞌʌ̃ʌrwaijã, parhooba 
jupba, hamachdëuta kꞌãidu wajapcharam jʌ̃a hau sĩerrjëemgui hajim 
hanʌm. 40 Kꞌoopaa hʌʌin dau hapꞌʌʌm dijã kꞌechtꞌʌg haumaajerram. 
Mamʌ mag sĩerrjëemta chadcha hamach magba chitꞌëem hamkꞌĩir, 
Hẽwandamag jëeupꞌöbaadëmjã pʌa chʌuu hapꞌöbaadeejemgui hajim 
hanʌm. Pari hamach jãg sĩerrjëem paran Hẽwandamaujã ham gaai jua 
kꞌʌaba deejugui ha jaaumajim haajem.

Kꞌoopaa hʌʌi ofrenda 
(Lc. 21:1-4)

41 Biek hãb Jesús Hẽwandamag jëeujem deg ham pꞌatkꞌon pꞌiejem 
kꞌĩirpꞌee hoo sĩejim haajem. Mag hoo simua jũrr bëe tꞌʌnʌm kꞌʌʌnau 
hag hee pꞌatkꞌon pʌapʌ̈i hërëu dich tꞌʌnʌmta heerpa hoo sĩejim hanaabá. 
Hirua hoowai riknaanaun pꞌatkꞌon pöm dee naajim hanʌm. 42  Mamʌ 
riknaanau mag pꞌatkꞌon dʌ̈rrcha dee pʌa nʌm hee, kꞌoopaa hʌʌi hãb 
hapꞌʌʌ kꞌitʌm bëejim haajem. Mag bëewi pꞌatkꞌon chi dau daídam 
numpai wai sĩerr warre mag numwe hag hee dee pʌapʌ̈ijim hanaabá. 
43  Mag kꞌoopaa hʌʌyau pꞌatkꞌon bʌ̃rʌʌ wai kꞌërarrdam tꞌum deebarm 
hoowia Jesuu hich kꞌapeen hich haig tꞌʌ̃rkꞌa hauwia, — Keena, mua 
pãrag jaaukꞌimgui hajim hanʌm. Jãg kꞌoopaa hʌʌi dau hapꞌʌʌ kꞌitʌmua 
pꞌatkꞌon bʌ̃rʌʌ deejieb mamʌ, Hẽwandam dakꞌĩiran tagam kꞌʌʌn kꞌãaijã 
hʌ̃rʌʌchata deebarmgui hajim hanʌm. 44 Warm kꞌʌʌnaun sĩi hamach dën 

sobtarr heemta Hẽwandamag dee naabahab. Mamʌ jãg kꞌoopaa hʌʌi 
hapꞌʌʌ kꞌitʌmua chan magba, hich dën hãbmiecha hagua hich tꞌach kꞌöju 
harrdamta warre tꞌum deebarmgui ha jaaujim haajem.

Haai hi jëeujem di hõrau pogueupʌ̈iju Jesuu jaautarr 
(Mt. 24:1-2; Lc. 21:5-6)

13  1 Mag Haai hi jëeujem deg sĩewia höbërbaadeewai hi hogdʌba 
wënʌrraajerr kꞌʌʌn heem hãbmua chi Jesuug, — Maestro, pʌdë 

hoobá hajim hanʌm, mokpör dapkꞌamua sĩi di hooimʌ jootꞌʌtꞌʌʌd hëu 
dʌnʌm.

2  Magbaawai Jesuu hirig, — Har jãg di dap dʌnʌnʌidʌm pua hoo 
chirabá; jãg tꞌʌnʌm chan mok pör hãbjã hãbam hʌ̃r hich jãg hajapꞌa 
jootꞌʌtꞌʌʌd sĩerrabam. Jãg tꞌʌnʌmʌn sĩi tꞌumaa hõrau pogueupʌ̈ijuuta jãg 
dʌnʌmgui hajim hanʌm.

Hẽwandamau maach hi hagkꞌaimʌʌ paawai nem hoomaju 
(Mt. 24:3-28; Lc. 21:17-24; 17:22-24)

3  Maigmua hërëubaadeeu mag Haai hi jëeujem di kꞌĩirpꞌee durrsĩ Olivo 
hanʌm gaai sĩeimajim haajem, hich kꞌapeen dʌ̈i. Maimua barwi ya hi 
jẽkꞌʌt jupbaimaawai Pedroou, Santiago, Juan maimua Andrés dʌ̈imua 
hamach jayapam kꞌʌʌnau hirig jëeumamua magjierram hanʌm:

4 — Pʌ hiek mag jãg mokdau jootꞌʌtꞌʌʌd tꞌʌnʌm tꞌum hõrau pogueupʌ̈iju 
hanʌm, ¿ma jãagwaichata magjuma? hajim hanʌm. ¿Kꞌan jãg nʌm 
gaaimua cha pʌchdëu jaau simjö Hẽwandamau hijaaurjö hoopijuma 
hajierram hanʌm, mag Haai hi jëeujem di pogueupʌ̈imʌʌ pam?

5 Magbaawai Jesuu hamag, — Magan mua pãrag jaaukꞌimgui hajim 
hanʌm. Maimua jaaubaadëwia, Keena, kꞌĩir kꞌapꞌʌ wënʌrratꞌʌ̃; hoob 
chikꞌamnag pãach hʌdʌraa kꞌũgurpimiet hajim hanʌm. 6  Mua pãrag mag 
chirʌmʌn, mʌg hatag paawai hõor kꞌapankꞌam kꞌʌʌnau hamach hiekpai 
mʌ hiek gaai tꞌʌwia, “Mʌʌta hag Cristoou Hẽwandamau pʌ̈iju haajerr” 
hawia, hõor pöm kꞌũgurmaju haawaita mag chirʌmgui hajim hanʌm. 
Pari makꞌʌʌnau pãachig magwia kꞌãijã hoob pãrau ham hiek hʌ̈kꞌamiet 
hajim hanaabá, ham wawimamua.

7 ’Juurhi pꞌiidʌju tꞌeega jajaaukꞌamjã pãrau hũrjugui hajim hanʌm. Mamʌ 
pãachdëu mag hũurwai hoob jãpꞌierrmiet. Hichiita jerrba chadcha hich 
mag haju. Magjup mamʌ ma chan hagtꞌa Hẽwandamau pãar hi hagkꞌa nʌm 
kꞌabamgui hajim hanʌm. 8  Magbaadëm dʌ̈i hĩchab durr mʌg wëjöm hee 
hamach heepai jũrr durr chaauram kꞌʌʌn dʌ̈i wërbʌjurau, hamachta jũrr 
chikꞌamnaan kꞌãyau hʌ̃rpai ham kꞌõchgau. Mag nʌm dʌ̈i hĩchab durrpierr 
hʌʌur tꞌeega duuimam dʌ̈i jãdau tꞌeegjã burrju. Mamʌ mag nʌmʌn sĩi 
warrpem Jöoirau hõor dau haug waupi simʌugui hajim hanʌm.

9 ’Pãach mordam wir haig hʌʌrkꞌabatꞌʌ.̃ Tꞌetꞌem kꞌʌʌnag pãar pʌr deewi 
judionaan Hẽwandam hiek jaaujem degjã pãar gaai hamau mas deemaju. Mʌ 
gaaimua pãar kꞌaibag waumkꞌĩir hamau pãar gobernadornaan haarjã warrwi 
reinaan haarjã warrmaju. Mamʌ magʌm kꞌʌʌn haar pãar warrwaita warag 
pãrau mʌ hiek jaauwímʌcha hamag jaaujugui hajim hanʌm. 10 Hẽwandamau 
mʌg durr hi hagkꞌaju nawe mʌg hõor peerdʌ haaujem hiekꞌan hichiita tꞌumaa 
durr warpꞌam magwe meupierr jaaudubjugui hajim hanʌm hĩchab. 11 Mag pãach 
pʌr haauwai, tꞌetꞌemnaan kꞌĩirpꞌee hiekꞌaagpaawai, hoob pãrau, “¿Kꞌan hata 
mʌ hiekꞌajuuta mʌgbaadëma?” ha kꞌĩirjumiet hajim hanʌm. ¿Kꞌan jãgwi mua 
mag chirʌ?́ Ya maig chan pãar pãach kꞌĩirjugdamaupai hiekꞌabam; magbaadëm 
haiguin hich Hẽwandam Hakꞌarauta pãrag hiekꞌamkꞌĩir kꞌĩirjug deeju haawaita 
mua mag chirabahab hajim hanʌm. 12 Mag jaran wir haig kꞌod hãbam kꞌʌʌnjã 
chi hʌk̈ꞌaba sim garmua hʌü mʌ hiek hʌk̈ꞌa kꞌërʌm tꞌetꞌemnaanag jaaupʌïmaju, 
hich kꞌodpai wir haig tꞌõomkꞌĩir. Hamach dënnaanjã mʌ gaaimua tꞌõomkꞌĩir 
tꞌetꞌemnaanag jaaupʌïmaawai chi dënnaanaujã hich hagjö hajugui hajim hanʌm, 
hamach chaain dʌï wir haig. 13 Pãachdëu mʌ hiek hʌk̈ꞌa durrum gaaimuajã 
tꞌumaam kꞌʌʌnau pãar hoomapꞌa haju. Mamʌ magʌm gaaimua pꞌitꞌur dau haug 
wau nʌmjã higba mʌ dʌï hubʌ kꞌërʌmʌn hʌü peerdʌjugui hajim hanʌm.

14 ’Hẽwandam hi jaaumie Daniel kꞌararrau jaautarrjö, Haai hi jëeujem deg hierr 
pꞌadnaankꞌa nʌm kꞌʌʌnjã dubba haajem haarta woun hãb bëewia hichta maig 
hierr sĩeichëm hoobaawai, Judea durr nʌm kꞌʌʌn pabʌ ̈hee durr dapag hee dʌrbat 
hajim hanʌm. (Mʌg hiek pꞌã sim gaai hoonaa tꞌʌr̃ simua wajapꞌa kꞌapꞌʌ habá.) 
15 Hich maagwai jua hʌʌ̃iwai hich dihëu hʌr̃ kꞌãijã sim kꞌai, hich nem pꞌë hawaan 
hawi hoob tag hierrag dubam. 16 Wa magba di chaaur hich pꞌidag hee kꞌãijã sim 
kꞌai, hoob tag degag mam, hich kꞌajũajöm kꞌãijã jʌraan. 17 Mamʌ ¡hëh, hapdurr 
hajim hanʌm, magbaadëm jaar har hʌʌin jõor kꞌitꞌëem kꞌʌʌn, maimua hĩchab 
hʌʌin har chaaindam daumeraa jũd döpi wai durrum kꞌʌʌn! 18 Magju nawe 
pãrau Hẽwandamagta jëeubat hajim hanʌm, heeu dëgölp magbaadëwia hedau 
kꞌõrg jaar kꞌãijã pãach dau hapꞌʌʌ wënʌrradukꞌam. 19 Mag jaarta wajappꞌa hõor 
dau haug waujupa. Mag jaar hõor dau haug waujujö chan Hẽwandamau mʌg jẽb 
hompaaju nawejã hooba, ni hag kꞌurjã hagjö chan habaju hajim hanʌm. 20 Mamʌ 
magbaadëm hich Hẽwandamau bʌʌ̃rjã kꞌãai heeg bʌchdʌ hauba hich mag warag 
hapikꞌiin, ni hãbjã peerdʌbaju. Pari har hich hiek hʌk̈ꞌa nʌm kꞌʌʌn daupigau, 
hirua kꞌãai kꞌapan deeju hatarr hʌü magcha deebajugui ha jaaumajim haajem.

21 ’Magbaadëm hee hõrau pãachig, “Hoobat, chamʌʌta warrgarwe 
Hẽwandamau pʌ̈iju haajerrauwai” haawai, hoob hʌ̈kꞌamiet. Wa magbam 
kꞌai, “Har simta hichiuwai” haawaijã, hoob hʌ̈kꞌamiet hajim hanʌm. 
22  Mua mag chirʌmʌn hamach hiiupai hamta Hẽwandamau pʌ̈ijim 
hanʌm kꞌʌʌn dʌ̈i Hẽwandam hi jaaumien hanʌm kꞌʌʌnjã sĩi sëukꞌa 
chikꞌam kꞌũgur wënʌrraju haawaita mag chirʌmgui hajim hanʌm, kꞌap 
hamkꞌĩir. Makꞌʌʌnaun chadcha Hẽwandamauta hamach pʌ̈ijim hamkꞌĩir, 
hag na hõrau nem hooba haajempa hõor dauderraa wau wënʌrraju. Mag 

nem wau wënʌrrʌmua hich Hẽwandamaucha jʌr hauwi hich hiek hʌ̈kꞌapi 
hautarr kꞌʌʌnpa kꞌũgur hẽkꞌajugui hajim hanʌm. 23  Magnaa hamag, Mua 
ya pãrag jaaubarmgui hajim hanʌm, magju nawe kꞌap hamkꞌĩir; maagwai 
pãrag mʌch bëeju nawe kꞌĩir kꞌapꞌʌ habat ha chirʌmgui hajim hanʌm.

Jãga Hemkꞌooi Hiewaa deeu bëeju 
(Mt. 24:29-35; Lc. 21:25-36)

24 ’Mag hõor hajappꞌa dau haug wau dichtarr kꞌur hĩchab hãsdawam 
hedaujã kꞌĩwia hedaram hedau hargjã kꞌĩjugui hajim hanʌm. 25 Magbaadëm 
dʌ̈i pꞌĩdagjã hedjã heemua kꞌʌibaadeewai tagam nem Hẽwandamau nem 
waumatarr hedjã hee sĩsidʌmpata sĩi parhooba hamach sĩsid harr chaaur 
haaidʌ jörrjëe tꞌʌnʌisijugui hajim hanʌm. 26 Magbaawaita tꞌumaam kꞌʌʌnau 
mʌch chi Hemkꞌooi Hiewaa chadcha hedjã baug hee dau daau hurum 
hoojurau. Ya maig mʌg jẽb gaaim kꞌʌʌn tꞌum chachbaadëm haawai mʌchta 
nem jua tꞌeeg tꞌumaam kꞌʌʌn Pörkꞌa bëejugui hajim hanʌm. 27 Mag mʌch 
pierrum dʌ̈i mua mʌch chognaan durrpierr haaidʌpʌ̈ijugui hajim hanʌm, 
mʌchdëu mʌch hitꞌee jʌr hautarr kꞌʌʌn tꞌum hãbam haig biirdʌ haumkꞌĩir.

28 Mag jajawagmamua, ’Pãrag kꞌap hamkꞌĩir mua jaaukꞌimgui hajim hanʌm: 
Pãrau kꞌapꞌʌ nʌm, mʌig Israel durr higo kꞌër kꞌukꞌuur haadëmʌn tꞌumaam 
kꞌʌʌnau ya chadcha döchʌumie burrju dakpapakꞌam haajem. 29 Hich hagjöta 
hajugui hajim hanʌm hĩchab, mʌch chi Hemkꞌooi Hiewaa bëeju gaai paawaijã. 
Cha mua nem jaau chirʌm tꞌum hich hag hee höbëbërgmam pãach daúa 
hoobaawai, kꞌapꞌʌ habat hajim hanʌm: ya mʌch chi Hemkꞌooi Hiewaajã deeu 
bëeimʌʌ chirʌm. 30 Mua pãrag mag haai hi jëeujem di hõrau pogueupʌïju ha 
chirʌmʌn, cha hõor tꞌʌnʌm kꞌʌʌn kꞌëchju nawe, cha mʌchdëu jaau chirʌmjö 
tꞌumaa chadcha hajugui hajim haajem. 31 Hedaujãjã mʌg jẽb dʌï tꞌum chukꞌu 
haadëju, mamʌ cha mua pãrag jaau chirʌm chan sëukꞌaawai kꞌabam; jãan 
tꞌumaa hich hag hee höbëbërgmajugui hajim hanʌm.

32 ’Mamʌ mag mʌ bëeju hed chan ni hãbmuajã kꞌaugbamgui hajim hanʌm. 
Hẽwandam chognaan hʌg̃tꞌar tꞌʌnʌm kꞌʌʌnaujã kꞌaugba, ni mʌchdëujã kꞌaugba, 
hãba hich mʌ Hayaupaita mag mʌ bëeju horajã kꞌapꞌʌ simgui hajim hanʌm.

33 ’Mag pãachdëu mʌ bëeju horajã kꞌaugba naawai muan pãragan, nem 
parhoobam nem wauba Hẽwandamagpaita jëeu nʌʌ jëeu nʌʌ habat ha 
chirʌmgui hajim hanʌm. 34 Mag mʌ bëejuun, woun hãb deeum durr 
maagpaawai hich chognaanag chi morkꞌʌ dënjö hich di tꞌʌamkꞌĩir jaaunaa, 
hamachpierr pꞌidagjã jaaukꞌawi, chi puertdi tꞌʌajemʌgjã hajapꞌa hoopaar jaau 
pʌawi petarrjöta simgui hajim hanʌm. Maagwai pãar chi di gar nem tꞌʌa 
nʌisierrjöta nʌmgui hajim hanʌm hich kꞌapeenag. 35 Mamʌ pãrau ni hãbmuajã 
mag mʌ bëeju kꞌaugba naawai sĩi wajapꞌata kꞌĩir kꞌaug nʌisit hajim hanʌm, mʌ 
bëewaim hitꞌee. Pãrau kꞌaugbam, kꞌan horata mʌ bëeju: kꞌeeuraa haadëm hee, 
hedachanaa, hãspa hurumua hãtꞌãrr bĩebaadëm hee, wa hedpꞌerre kꞌãijã, ni 
hãbmuajã kꞌaugbamgui hajim hanʌm. 36 Heeu sĩi dëgölp mʌ dʌnʌʌubaicheewai 

mʌ dʌï wëtaag pãar hagtꞌa kꞌĩir kꞌaugba kꞌãi nʌmjö nʌm kꞌãijã hoochëdukꞌam. 
37 Cha mua pãrag mag jaau chirʌm chan sĩi pãragpaijã kꞌabam; maan tꞌumaam 
kꞌʌʌn hitꞌeeta mag jaau chirʌmgui hajim hanʌm. Maguata muan pʌaba, kꞌĩir 
kꞌaugbatꞌʌ ̃ha chirʌmgui hajim hanʌm, mʌ bëewaim hitꞌee.

Jesús pʌr hawaag hibëptarr 
(Mt. 26:1-5; Lc. 22:1-2; Jn. 11:45-53)

14  1 Jesuu mag hich kꞌapeenag hich mawia deeu bëeju jaauwai 
nemkꞌoo pömaam burraag kꞌãaidam numpai waaur sĩejim 

haajem. Mag pꞌiesta hĩchab Pascua ha tꞌʌ̃ʌrjem; hajapcharan maar meeun 
judionaanau pan sĩi hich jãg levadura chukꞌu wauwia seman hëntër 
kꞌoojem hag semanma. Mag pꞌiesta burrju kꞌãai kꞌapan kꞌaba waaur 
nʌm hee, pꞌadnaan chi pörnaanau Moiseeu Hẽwandam hiek pꞌã pʌatarr 
jawaag chi machnaan dʌ̈imua hãba biirdʌwi kꞌĩirjug jʌr naajim hanaabá, 
nemdam bʌ̃ʌr habarm gaaimua Jesús himeraa pʌr hauwi tꞌõopʌÿaag. 
2  Hamach hödegpain mag hi tꞌõopʌ̈iju kꞌĩirju naajieb mamʌ, jũrr tagam 
kꞌʌʌnau, “Keena, mʌg nemkꞌoo hee maadëu hi tꞌõoba sĩuju. Magba 
hakꞌiin hõor pöm mʌg wëjöm maach dʌ̈ita meeukꞌaju” haajeejim hanʌm.

Hʌʌirau Jesús pör hee jʌ̃gdeeu chootarr 
(Mt. 26:6-13; Jn. 12:1-8)

3 Mag nʌm hee Jesús Betania pꞌöbördam hee mawi woun Simón hanʌm deg 
tꞌach kꞌö sĩejim haajem. Hich mag Simón hibʌʌr wauwi “pꞌĩe paraa kꞌitarr” ha 
tꞌʌ̃ʌrjeejim haajem. Maig hi tꞌach kꞌö simta, hʌʌi hãb jʌg̃dee didam durrkꞌudau 
alabastro hanʌm dën boteedidam wau kꞌitʌm dʌï dubchëjim haajem. Mag hee 
jʌg̃dee narrdo hanʌm dën tꞌũpaaga sim hipir haibëejim haajem. Mag jʌg̃dee 
kꞌĩir nem parhẽpag sĩerrʌm. Mag sim dʌï jua hee dubchëwi, chi boteedidam 
hö kꞌõorpnaa, hõor dakꞌĩir Jesús pör hee choopʌïjim hanaabá. 4 Mes gaai hi dʌï 
hãba tꞌach kꞌö narr kꞌʌʌnau hamach daúa mag jʌg̃dee parhẽpagkꞌamta sĩi hi 
pör hee choobapʌïm hoobaawai hãaur kꞌʌʌnau wir haigpai hamach kꞌapeenag, 

— Keena, ¿kꞌantꞌeeta jãg jʌg̃dee parhẽpag simta sĩi jãg hãr choobarma? 
hajierram hanʌm, 5 jãg sĩi par hãr chooju kꞌãai, parhẽpꞌʌ përpʌïwia hag 
pꞌatkꞌonau hʌü dau hapꞌʌʌm kꞌʌʌn kꞌĩirdam jãsenkꞌaju haai sĩerrtá.

6 Mag bigaaum kꞌʌʌnau magbaawaita jũrr hich Jesuu hamag, — ¿Kꞌantꞌeeta 
pãrau mag hʌʌi kꞌĩir naau hiekꞌa nʌma? hajim hanaabá. Jãgbarmua hirua 
mʌ dʌï hʌü habarm kꞌabahab; hidëu hi sĩi kꞌajapꞌa sĩubat hajim hanʌm. 7 Dau 
hapꞌʌʌm kꞌʌʌndaman pãrau pãach hee hich jãg hoo wai wënʌrrajugui hajim 
hanʌm. Maagwai pãachdëu nemdam deem kꞌõsim haig pãrau hamag deeju haai 
naabahab; pari mʌ chan pãrau pãach hee hich mag mʌ hoo wai wënʌrrabaju. 
8 Mʌg hʌʌirau hichdëu kꞌĩirjuawai hajapcha simjöta habarbahab mʌ dʌï. Mʌg mʌ 
pör hʌr̃ jʌg̃deeu choobarmua mʌ meebaadeewai haukꞌëraan harrju nawe ya hirua 
mʌ kꞌa pꞌuur sim kꞌabahab hajim hanʌm. 9 Magnaa, Hĩs mua chadcha pãrag mag 

chirʌmgui hajim hanʌm: Mʌg hatag pawiajã durrpierr Hẽwandamau hõor peerdʌ 
haaujem hiek jaau wënʌrrʌm dʌï hĩchab mʌg hʌʌirau mʌ dʌï mʌgbarmjã jaaub 
kꞌaba jaauju. Mag, hooba harr kꞌʌʌnaujã hĩchab hi hiigjeejugui hajim hanʌm.

Judaau Jesús përpʌ̈itarr 
(Mt. 26:14-16; Lc. 22:3-6)

10 Mag pꞌadnaan chi pörnaanau Moiseeu Hẽwandam hiek pꞌã pʌatarr 
jawaag chi machnaan dʌïmua hich Jesús dakꞌãu wai nʌm hee, hich dʌï doce 
wënʌrraajerr heem hãb Judas Iscariote ha tꞌʌr̃ sĩerrau pꞌadnaan chi pörkꞌa nʌm 
kꞌʌʌn dʌï hiekꞌaan majim haajem, jãga hichdëu hamag Jesús pʌr deeju ha jawaag. 
11 Maimua mawia chadcha Judaau hamachig Jesús pʌr deeju ha hũrbaawai chi 
pꞌadnaan pörkꞌa nʌm kꞌʌʌn honeeu pꞌöbaadëwia chi Judaag pꞌatkꞌonpa deeju 
hajierram hanaabá. Hichig mag pꞌatkꞌonpa deeju habaawai chará hãba hi himeraa 
pʌr hauwia warre hamag hamach jua hee deeju kꞌĩirjugpaita wai sĩsijim hanaabá.

Jesús hãbmiecha hich kꞌapeen dʌ̈i tꞌach kꞌötarr 
(Mt. 26:17-29; Lc. 22:7-23; Jn. 13:21-30; 1 Co. 11:23-26)

12  Pan levadura chukꞌu wauwia warrpem pꞌiesta burr nʌm hedcha 
judionaanau nemkꞌoo jaram hitꞌee ovejadam tꞌõowia hedau kꞌëubaadeewai 
kꞌoojem. Magua hich mag hedcha Jesús kꞌapeenau hirig, — ¿Jampaita 
marau pʌ na pꞌiejãb wauwimaju haai nʌma? hajierram hanʌm.

13 Mag hichig jëeubaawai hich kꞌapeen heem numí hich haig tꞌʌ̃rkꞌa hauwi 
pʌÿaagpamua hamag, — Pãar maar na Jerusalén pꞌöbörög hërëubaadët 
hajim hanʌm. Nau pãar ya pꞌöbör hee paaukꞌabaimaawai pãrau woun hãb 
dötꞌũr hee dö jöi harrum hooimajugui hajim hanʌm. Mag woun dötꞌũr dʌ̈i 
mam hoobaawai hi hẽudee wëtwi, 14 hi dubbaimam deg dʌ̈i dubwia, chi 
dikꞌʌʌg mʌ himeerba, “Maestroou pʌrʌg jëeupijim, ¿jamta hí hich kꞌapeen 
dʌ̈i hãba nemkꞌoo jaram tꞌach kꞌöju haai chirʌ?́” ha jëeubat hajim hanʌm. 
15 Magbaawai mag wounau pãar hʌg̃tꞌaa warrwia dijã pöoma sĩi wajappꞌa 
jar sim pãrag jaauju. Maigta pꞌiejãb wauwia sĩi maar na wajapꞌa nem kꞌĩir 
kꞌaug sĩubat hajim hanʌm, mag hich kꞌapeen hichdëu pʌ̈iju kꞌʌʌnag.

16  Jesuu hamachig magbaawai, chadcha hi hipierr Jerusalén pꞌöbörög 
hërëuwia hooimaawai, chadcha hamachig jaautarrjö hooimajierram 
hanaabá. Mag hoobaimaawai maig mag nemkꞌoo jaram ovejadam wai 
narr wauwia sĩi hi baraata hoo nʌisijim haajem.

17 Mag hich na numí pʌ̈itarr haawai ya kꞌeeuraa haadëm hee, tagam 
kꞌʌʌn dʌ̈i barjim haajem, warm kꞌʌʌnau pꞌiejãb wau wai narr haar. 18  Mag 
barbaimaawai tꞌach tꞌöikꞌawia ya hãba mes gaai kꞌö nʌmua Jesuu hamag, 

— Keena, mua warre pãrag jaaukꞌimgui hajim hanʌm: Mʌ cha hiekꞌa 
chirʌm hiekꞌau maach kꞌapeer mʌig maach dʌ̈i hãba tꞌach kꞌö simuapai 
tꞌetꞌem kꞌʌʌnag mʌ pʌr deejugui hajim hanʌm.

19 Jesuu hamachig mag hiekꞌabarm hũrwia warre hökꞌĩirjuu nʌisijim hanaabá. 
Mag hökꞌĩirjuu nʌm hiekꞌau jũrram kꞌʌʌnau hirig jëjëeu haajeejim hanʌm, 
chijãguata magju kꞌap haag hawi. 20 Mamʌ par mag hichig jëjëeukꞌamjã hamag 
chi tꞌʌr̃jã jaauba, sĩi, — Pãach mʌg doce nʌm heem hãb mʌ kꞌö chirʌm tꞌëp hee 
hich panau sĩkꞌö sim wounauta mʌ kꞌaibag waujugui hajim hanʌm. 21 Mʌ dʌï 
magbarmua Hemkꞌooi Hiewaan Hẽwandam hiek pꞌã sim gaai jaau simjö hich 
hag heyaata höbëbërgmam. Mamʌ ¡hëh, hapkꞌiitʌ chi mag mʌ përpʌï sim woun! 
Hante magju kꞌapnaa tꞌaababa harr hamuan hʌücha hakꞌamgui hajim hanʌm.

22  Maimua mag hiyʌ̈ʌ tꞌach kꞌö nʌmua Jesuu pan jua hee hauwia, 
Hẽwandamag hʌü hajim hanaa kꞌõreunaa hamag hʌapʌ̈inaa, — Mʌg pan 
kꞌöbat. Mʌ mʌ morougui hajim hanʌm. 

23 Maimua hich hagjö jarrdamjã jua hee hauwia, hag paar Hẽwandamag hʌü 
hajim hanaa, deeu hamag hʌapʌïjim haajem. Magbaawai tꞌumaam kꞌʌʌnau 
hag heem döjierram haajem. Mag hʌapʌïwia hich Jesuupai magjim hanʌm:

MARCOS 14

 (Mr 14.22)

El Nuevo Testamento en waunaan, 2da ed., © 2011, Wycliffe Bible Translators, Inc.



153

24 — Jãg döbarmʌn mʌ bagau, warrgarwe Hẽwandamau hõor dʌ̈i hiek 
deeju haajerr. Mamʌ mʌg hiekꞌan hiek hiiuriugui hajim hanʌm. Mʌg pãar 
hitꞌee mʌ bag mʌg vinojö kꞌitʌm hãrbarmuata Hẽwandamau, hĩsmua 
hatagan chadau pãar peerdʌ wënʌrraju haai nʌm ha jaau simgui hajim 
hanʌm. 25 Maimua, Mua warre pãrag jaaukꞌimgui hajim hanʌm: Mʌg vino 
döbarm haigmua mua chan tag döba, hãba Hẽwandamta tꞌumaam kꞌʌʌn 
Pörkꞌa sĩsim hedta deeu hag kꞌãyaujã hajapcharamta döjugui hajim hanʌm.

Jesuu jaauwai Pedroou bʌ̃ʌrjã hi kꞌaugbam haju jaautarr 
(Mt. 26:30-35; Lc. 22:31-34; Jn. 13:36-38)

26 Jesús mag hich kꞌapeen dʌï hãba mes gaai hiyʌʌ̈ tꞌach kꞌö naawia, meukꞌaarjã 
Hẽwandam hiek Salmos hanʌm gaaim hauwia, Olivo durrsĩig hërëujim haajem. 
27 Mag wëtwia mam pabaimaawai hich Jesuu hamag magjim hanʌm:

— Nau pãach tꞌumaam kꞌʌʌnau mʌ mʌch happai barpʌaju. ¿Jãgwi mag 
chirʌ?́ Hich warrgarwe Hẽwandam hi jaaumienau Hẽwandam hiek pꞌã 
pʌarr gaai hich mag haju ha sĩewaima. Mag hamau pꞌã pʌarr gaai jaauwai, 
Hẽwandamau hʌdʌraa chi nemchaain pap hõrag tꞌõopiju ha sim, mʌ higwia. 
Mag mʌ tꞌõopʌÿaag pʌr hatꞌaawai pãar sĩi nemchaainjö parhoob pãach 
papjã kꞌaugba, chawag haaidʌju ha pꞌã simgui hajim hanʌm. 28 Pari mag 
mʌ tꞌõopʌ̈iwiajã deeu hiiu pꞌiidʌwia mʌchta pãar na majugui hajim hanʌm, 
Galileaag. Mamta deeu pãar dʌ̈i hoojugui hajim hanʌm hich kꞌapeenag.

29 Jesuu mag hiekꞌabaawai Pedroou hirig magjim hanʌm:
— Mʌ kꞌapeenau pʌ hogdʌwia chawag haaidʌtkꞌawiajã mʌ chan bʌ̃ʌrjã 

pʌ haigmua chawag hogdʌbamgui hajim hanʌm.
30 Pedroou hichig magbaawai Jesuu hirig, — Pʌ mag hiekꞌa chirab 

mamʌ, cha mʌ hiekꞌa chirʌm hiekꞌau nau hãspajuag hãtꞌãrr biek numí 
bĩeju nawe hõrau pʌchig jëeubaawai pua biek tꞌãrjup mʌ kꞌaugba chitʌm 
hajugui hajim hanʌm hichigcha.

31 Magbaa Pedroou jũrr hirig, — Pʌ tꞌõbaimam haar tꞌõimaju hawiajã 
mua chan pʌ kꞌa hogdʌbajugui hajim hanʌm.

Pedroou mag hijẽjẽb kꞌaawai tagam kꞌʌʌnaujã hich hagjö, “Maraujã pʌ 
kꞌa hogdʌbaju” ha hiekꞌa naajim haajem.

Nemjĩirdö Getsemaní hanʌm hee Jesús oraatarr 
(Mt. 26:36-46; Lc. 22:39-46)

32  Jesuu hich kꞌapeen hich dʌ̈i pꞌë harrwia nemjĩirdö Getsemaní hanʌm 
hee barwia hamag, — Mʌ chum Hẽwandamag jëwaan mamich, pãar mʌig 
nʌisit hajim hanʌm tagam kꞌʌʌnag.

33  Magpet hawi tꞌãrjuppai hich dʌ̈i pꞌë harrjim haajem: Pedro, Santiago 
maimua Juan. Maimua hamach happai hapꞌöbaadëm haig, Jesús 
nem hökꞌĩirjuuga haadëmua gaai machaaga haadëjim haajem. 34 Hich 
magbaadeewai hichdëu hamag magjim hanʌm:

— Mʌʌn dëgölp gaai machgau hökꞌĩirjuuga haadëm; hãba mʌch tꞌõjuuta 
kꞌĩirju chirʌmgui hajim hanʌm. Pãar mʌig nʌisit, mamʌ daukꞌana habat. 
Hoob kꞌãimiet hajim hanʌm hamag.

35 Magpet hawi hichin hag hatgajãrpai kanieu pꞌõbkꞌanaa, jẽb gaai dagau 
dʌrnaa, Hẽwandamag jëeumamua hi gaai machag hãwatpibaju hakꞌiin hʌü 
hakꞌam ha jëeumajim haajem. Magnaa, 36 — Tata, pʌ hitꞌee chan bʌ̃ʌrjã 
pꞌitꞌurm nem chukꞌum. Pua kꞌõs chirʌm kꞌai mʌ peerdʌ hatꞌá hajim hanʌm, 
mʌ dau hapꞌʌʌ haju nawe. Pʌrʌg mua jëeu chirʌm, mamʌ mʌchdëu kꞌõsi 
chirʌmjö kꞌaba pʌchdëu kꞌõsimjöta habá mʌ dʌ̈i ha jëeumajim haajem.

37 Mag jëeu sĩewi ham haig bëewi hoocheewai ham kꞌãi nʌmta 
hoochëjim hanaabá. Magbaawai jũrr Simonagta, — Pʌʌn sĩita kꞌãi chirabma. 
Pʌ chan horadam hãbjã pöd daukꞌana haju kꞌabahab hajim hanʌm. 38  Sĩi jãg 
kꞌãi nʌʌ haju kꞌãai Hẽwandamagta jëeubat hajim hanaabá, dösãtag hʌdʌʌr 
pãach tꞌʌ haupim hugua. Mua hoowai pãach hödiiwan chadcha pãrau 
jëeum kꞌõsi durrumta pari dapꞌökgauta pödba nʌmgui hajim hanʌm.

39 Mag hiekꞌa pʌawi deeu ham haigmua petajim haajem. Maimua 
Hẽwandamag hichdëu nacha jëeu sĩerrjö hich hag hiekpai hiekꞌamamua deeu 
jëeumajim haajem. 40 Mag jëeu sĩi hawia deeu hoon bëewaijãh, hi kꞌapeen 
dapꞌökgau pödjã dau hẽeba, sĩi kꞌãidʌtkꞌa tꞌʌnʌmta hoochëjim hanaabá. Mag 
dapꞌökgau pödjã dau hẽepiba tꞌʌnaawai Jesuu hamachig hiekꞌabaichëmjã pöd 
hi hiek hʌk̈ꞌaju kꞌaugba naajim hanʌm. 41 Mag biek tꞌãrjupam gaaijã hagtꞌa 
kꞌãidʌtkꞌa tꞌʌnʌm hoobaicheewaita deeu hamag, — ¿Hagtꞌa pãar sĩi kꞌãai 
gaaita nʌ? Kꞌãigap nem pʌabat hajim hanʌm. Pekau pöm sĩsidʌm kꞌʌʌnag 
mʌch chi Hemkꞌooi Hiewaa pʌr deeju hora pabaichëbahab. 42 Pꞌiidʌtkꞌabat, 
maimua maach kꞌapeen haar wëttarrau hajim hanʌm. Mʌ hoomapꞌam 
kꞌʌʌnag mʌ pʌr deeju wounan ya dakpa hurumgui hajim hanʌm.

Jesús pʌr harrtarr 
(Mt. 26:47-56; Lc. 22:47-53; Jn. 18:2-11)

43 Jesús hagtꞌa mag hiekꞌa dʌnʌm hee, hich kꞌapeenpai mag doce narr 
heem hãb Judas hanʌmta hõor pochag hurajim hanʌm. Mag wëdurum 
kꞌʌʌnan hãaur kꞌʌʌn sĩi espaar jua panhapꞌa bëe tꞌʌnaawai tagam kꞌʌʌn sĩi 
pa dʌ̈ijã bëe tꞌʌnaajim haajem. Makꞌʌʌn pꞌadnaan chi pörkꞌa nʌm kꞌʌʌnau 
Hẽwandam hiek jawaag chi machnaanau tagam kꞌʌʌn jöoin chi pörnaan 
dʌ̈imua pʌ̈itarr kꞌʌʌn hajim haajem. 44 Mag chadcha hõor pochag bëewi ya 
chi Judaau hag nawe, “Nau mua mawia pãach dakꞌĩir kꞌĩir hʌ̃ʌ hatꞌamta pʌr 
hauwia hatꞌaadët” ha jaau wai sĩerr haawai, 45 chadcha hich dʌ̈i wënʌrrʌm 
kꞌʌʌn dakꞌĩraa hichdëu jaautarrjö Jesús dʌ̈i hãba dʌnʌʌuwimawia hirig, 

“Maestro, ¿jãgpai chirʌ?́” hanaa hi kꞌĩir hʌ̃ʌ hatꞌajim hanaabá.
46  Magbarm bʌ̈rre chi soldaaunau Jesús pꞌʌʌr tꞌuur hauwia hi 

pʌrpꞌöbaadëjim haajem.

47 Mamʌ chi kꞌapeen hi dʌï wënʌrrarr kꞌʌʌnau hamach dakꞌĩir mag hamach 
kꞌapeer pʌrpꞌöbaadëm hoobaawai hãbmua hich espaar chi baindegam sʌrr ha 
jẽu haunaa waa pꞌadnaan tꞌumaam kꞌʌʌn pör hag chog kachta bis habarmʌn 
hoortꞌu werbpʌïjim hanaabá. 48 Mag hich pʌrpꞌöbaadeewai Jesuu hamag, 

— ¿Pãrau hoowain mʌʌn sĩi hõor nem jĩgkꞌanaa hõor tꞌõomiejöta chirab hajim 
hanʌm, jãg pãrau sĩi mʌ haig jua hee jierrnem panhappai bëeg hitꞌee? 49 Hag 
na hed hëepierr pãrag mua Haai hi jëeujem deg Hẽwandam hi jaaujeewai 
bʌ̃ʌrjã pãrau mʌ pʌr hauba harrta hĩsta chadcha pãrau mʌ pʌr hauju hed 
hajimgui hajim hanʌm. Pari pãrau mʌ dʌï mʌgbarmʌn, jãan mʌ higwia 
hich Hẽwandam hiek pꞌã sim gaai jaau sim tꞌumaa hich hag hee höbëbërg 
mamkꞌĩirta chadcha mʌgbarmgui hajim hanʌm hamag.

50 Chi kꞌapeenau mag hamach dakꞌĩir hamach Pör pʌrpꞌöbaadëm hoobaawai 
tag hirigjã hooba, sĩi warag kꞌapꞌig pꞌöbaadëwia hich happai barpʌajim 
hanaabá. 51 Mamʌ mag hamau hich happai hi werpʌawia hatꞌaadëm hee, 
hẽwan hãb sĩerrauta sĩi börrjöoupai höpʌʌrnaa dʌï hi hẽudee maa hajim 
haajem. Mamʌ chi soldaaunau mag woun dʌï mam hoo hatꞌaawai hi pʌr 
hawaag hẽkꞌa naajim hanʌm. 52 Pari mag hich gaai pʌrbaichee sĩi warag ham 
jua hee chi börrjö jẽu pʌawi hich jãg mor kꞌarr kꞌapꞌigbaadëjim hanaabá.

Jesús judionaan Asamblea hee warrtarr 
(Mt. 26:57-68; Lc. 22:54-55,63-71; Jn. 18:12-14,19-24)

53 Soldaaunau mag Jesús pʌr hauwia hãb mag pꞌadnaan tꞌum tꞌʌnʌm kꞌʌʌn 
pörkꞌa sim haar warrjierram haajem. Mag mam hi wai dubpꞌöbaadeewai 
haig pos haimajierram hanaabá: tagam kꞌʌʌn chi pꞌadnaan pörkꞌa nʌm kꞌʌʌn, 
judionaan Asamblea heem chi pörnaan, maimua hagjö Moiseeu Hẽwandam 
hiek pꞌã pʌarr jawaag chi machnaanpa tꞌum hãba. 54 Mag hi pʌr hatꞌaadëm 
hẽudee hĩchab Pedroou sĩi warppaimua hoopʌp̈ʌïg mawia pꞌadnaan pör 
sĩejem hag di hũjãrr dʌï dubwi jupimajim haajem, guardianaan Haai hi 
jëeujem di tꞌʌajem kꞌʌʌn bigaau. Mag jupimawi hi hiek hõt huu tꞌʌnʌm 
bigaau dʌï chi guardianaanpa hãba hõt kꞌãai hoo chirsijim haajem.

55 Maagwai pꞌadnaan chi pörnaanau judionaan Asamblea heem kꞌʌʌn 
dʌïmua chi Jesuu nem wauba harrta sëukꞌa hi gaai tꞌʌpʌïju hẽkꞌaajeejim 
hanaabá, magʌm gaaimua hi tꞌõopäaig. Mamʌ chadcha hirua bʌ̃ʌrjã nem 
kꞌaigba wauba sĩerr haawai 56 parii hi kꞌaibag waupi jaau nʌm kꞌʌʌnaujã sëukꞌa 
nem hĩgkꞌam kꞌõchgau hamach hiekpai parhoob jaaubaadëpꞌʌmjã pöd hi pʌr 
hauba haajeejim haajem, mag hihãbajã kꞌaba sĩi haaipꞌur nem jaaupꞌöbaadëp 
haawai. 57 Warm kꞌʌʌnau mamagkꞌam hee, jũrr deeum kꞌʌʌn bʌj̈ãau 
paaukꞌabaadëwi chi tꞌetꞌemnaanag hich kꞌĩircha, 58 — Marau maachdëucha 
hi hiekꞌa sim hũurwain, hirua mʌg Haai hi jëeujem di hõrau da hëu hauba 
harrjã sĩi tꞌum pogueupʌïwia, hõor juajã higba, kꞌãai tꞌãrjuppaim hee deeu hëu 
dʌnʌʌuju ha hiekꞌa sim hũrjimgui haajeejim hanaabá jũrram kꞌʌʌnau.

59 Mamʌ par jũrram kꞌʌʌnau mamagkꞌamjã hihãbajã deeba, sĩi warag 
maadëujã kꞌaugbata jaaupꞌöbaadëjim hanʌm.

60 Magbaa chi pꞌadnaan pöröu sĩi mag hõor pos tꞌʌnʌm hee pꞌiidʌbaadëwi 
Jesuug, — ¿Pua ham hiek hũr chirʌ?́ ¿Kꞌan jãgwi jãg pʌ hiekꞌamapꞌa sĩ? hajim 
hanʌm. ¿Pua chadcha mag hiekꞌajĩ wa hiekꞌabajĩ? Jaaubá hajim hanʌm.

61 Mamʌ magʌmjã Jesuu bʌ̃ʌrjã jʌ̃ʌjã haba, sĩi warag kꞌĩuu sĩsijim 
hanaabá. Mag hich hiek hʌ̈kꞌaba habaawaita deeu chi pꞌadëu pʌaba 
jëeumamua hirig, — ¿Pʌʌta chadcha Hẽwandam Hiewaa hichdëucha jʌr 
hauwi pʌ̈iju jaaujerrá? Marag jaaubá hajim hanʌm hirig.

62  Magbaa Jesuu, — Hëera, chadcha mʌʌugui hajim hanʌm. Mʌg hatag 
pãrau mʌ Hẽwandam tꞌumaam kꞌʌʌn kꞌãaijã jua tꞌeeg hʌ̃rpai sĩerrʌm 
bigaau hi juachaar garcha jup chirʌmjã hoowi hʌg̃tꞌarmua hedjã baug 
hee hurumjã pãach daúacha deeu mʌ hoobajup hajim hanʌm.

63 Jesuu hich dakꞌĩir mag hiekꞌabarm hũrbaawai chi pꞌadnaan pöröu 
hich kꞌajũa mor gaai jũa sĩerrta sʌrr habarmʌn warre jẽbpʌ̈ijim hanaabá, 
kꞌĩir machgau. Magwia hich kꞌapeenag, — Keena, ¿kꞌan hatchata maadëu 
deeum kꞌʌʌnau jaau nʌmta hũrm hig nʌma? hajim hanʌm. 64 Ya hirua hich 
hiiucha jaau sĩebahab hajim hanʌm. Pãrau tꞌumaam kꞌʌʌnau hi hiekꞌabarm 
hũrbarm, chadcha hirua Hẽwandam dau na kꞌaigba hiekꞌabarm. ¿Pãrau 
mʌg woun dʌ̈i jãga haju kꞌĩirju nʌ keena? hajim hanʌm hich kꞌapeenag.

Magbaawai tꞌumaam kꞌʌʌnau hihãba, — Jãan hiekkꞌõr pöm sĩewai 
hichiita tꞌõopʌ̈ijugui hajierram haajem.

65 Magpꞌöbaadëwi hãaur kꞌʌʌnau warag hi kꞌĩir gaai hichöoujã tꞌunaa, 
putiujã hi dau pꞌãarjʌ̃naa, hi gaai mas waunaa, juajãaujã kꞌĩidadcha 
deejeejim hanʌm. Magnaa hogtꞌom hirig, — ¿Kꞌaíuta pʌ gaai mas deejĩ? 
Magan jaaubá haajeejim hanʌm.

Mag jũrram kꞌʌʌnau hi mag wai naawai chi Haai hi jëeujem di tꞌʌajem 
guardianaanaujã dʌ̈i hi kꞌĩidadcha deejeejim haajem.

Pedroou bʌ̃ʌrjã Jesús kꞌaugba chitʌm ha hiekꞌatarr 
(Mt. 26:69-75; Lc. 22:56-62; Jn. 18:15-18,25-29)

66  Mam hierr Jesús dʌ̈i mamag kꞌaawai Pedro hiek hi di hũjãrr chirajim 
haajem, daaugajãr. Maig hi chirʌmta hi haig hʌʌi hãb bëejim haajem, 
pꞌadnaan tꞌumaam kꞌʌʌn pörkꞌa sim hag chog. 67 Mag hʌʌirau Pedro hõt 
kꞌãai sim hoobaicheewai hi kꞌĩir heerpa wai dʌnʌʌ hawia hirig, — Pʌjã 
hĩchab Jesús Nazaretpierr dʌ̈i nʌrraajem kꞌabahab hajim hanʌm.

68  Hichig magbaawai hi hiek hirua, — Mʌ kꞌabam, mua kꞌaugbam pua 
kꞌaita jaau sim kꞌai ha chirajim hanʌm.

Magwia warag dawag mawia puertdi daaugajãrm haar hi hootꞌẽu 
chiirbaimamta, hãtꞌãrrta kekerekee haadëjim haajem. 69 Maimua deeu 
hũmaai chi hʌʌirau hichdëu hi hoobaawai haig hõor tꞌʌnarr kꞌʌʌnag, 

— Chamʌg woun chadcha Jesús dʌ̈i nʌrraajerr kꞌabahab hajim hanʌm.

70 Mag, biek numiim gaaijã Pedroou hirua magʌm Jesús kꞌaugba 
chitʌm hajim hanʌm. Mamʌ hag kꞌur nʌʌpai hawia deeu hũwaai haig 
narr kꞌʌʌnau, — Chadcha pʌʌn hĩchab Jesús kꞌaperau. Pʌ Galileapierr 
kꞌabahab hajim hanʌm. Maguata pʌ hiekꞌa sim hũurwaijã pʌ hiek gaai 
merag chukꞌu sĩsim kꞌapꞌöbaadëjim hanʌm hirig jũrram kꞌʌʌnau.

71 Pari hichig mag nʌʌ paawai Pedro hiek warag hirua chi Jesús 
higwia, — Chadcha mua magʌm woun kꞌaugab chitʌmta mʌrʌg mag 
naab. Mʌ sëukꞌa chirʌm kꞌai, Hẽwandamau mʌ gaai jua kꞌʌaba deeju haai 
simgui ha chirajim hanaabá.

72  Pedroou mag hirua chan bʌ̃ʌrjã Jesús kꞌaugba chitʌm ha hiekꞌabarm 
hee, deeu hũmaai chi hãtꞌãrrta kekerekee hajim hanaabá. Mag hãtꞌãrr 
biek numí bĩe dichdimaawaita Pedroou warre Jesuu hichig hiekꞌamatarr 
kꞌĩir heyaa haadëjim hanʌm, “Hãtꞌãrr biek numí bĩeju nawe pua biek 
tꞌãrjup hõrag bʌ̃ʌrjã mʌ kꞌaugba chitʌm ha hiekꞌaju” hichig Jesuu 
jaautarr. Hichig magtarr tꞌumaa kꞌĩirju hatꞌaawaita warre hökꞌĩirjug 
machag haadëmua hicharaucha hö jãsehne bĩe chirʌʌ hajim hanaabá.

Jesús Pilato haar harrtarr 
(Mt. 27:1-2,11-14; Lc. 23:1-5; Jn. 18:28-38)

15  1 Maimua hag hãspaau hedpꞌerre tꞌum chi tꞌetꞌemnaan hãbam haig 
podpajierram haajem, kꞌĩirjug jʌrwi Pilato haar paawai Jesús kꞌaibag 

waupiju jaau kꞌapꞌʌ jawaag. Maig naajim haajem: pꞌadnaan chi pörkꞌa nʌm 
kꞌʌʌn, Moiseeu Hẽwandam hiek pꞌã pʌarr jawaag chi machnaan, judionaan 
heem jöoin chi tꞌierrnaan maimua tagam kꞌʌʌn hagjö chi Asamblea heem 
kꞌʌʌnpa tꞌʌnaajim haajem. Makꞌʌʌnauta hamach tꞌumaam kꞌʌʌnau Jesús jua 
jʌk̃ꞌanaa Pilato haar harrjierram hanaabá. 2 Mag hich haar wai barbaimaawai 
Pilatoou hich Jesuug — ¿Chadcha pʌʌta judionaan Reí? ha jëeujim hanʌm.

Magbaawai Jesuu hirig, — Pua kꞌabá kꞌapꞌʌ jaaubapʌ̈im hajim hanʌm.
3  Mag warag chi pꞌadnaan pörkꞌa nʌm kꞌʌʌnau hich kꞌĩircha hiek 

pöm hamachdëu jaaum haig sëukꞌa hiekꞌamatarr higwia 4  deeu hũmaai 
Pilatoou hirig, — ¿Kꞌan jãgwi pʌ hiekꞌamapꞌamjö sĩ? hajim hanʌm. ¿Pua 
hũrbahab, jũrram kꞌʌʌnau pʌch kꞌĩircha pʌch kꞌaibag waupi jaau nʌm?

5  Mamʌ parii Pilatoou hichig mag jëeu hahaukꞌamjã sĩi warag kꞌĩuu 
habaawai hich hödegpai, “Wounaan mʌg hoohba chitʌm” hajim hanʌm.

Warre Jesús tꞌõopi jaautarr 
(Mt. 27:15-31; Lc. 23:13-25; Jn. 18:38-19:6)

6 Pilatoou hag nawejã añopierr mag pꞌiesta Pascua hanʌm burrwai 
presonaan heem hãb parhoobam chi pꞌöbörpienau jëeubarm 
höbeerpäaijeejim. 7 Maagjerr haawai hich mag jaar woun hãb Barrabás 
hanʌmta deeum kꞌʌʌn dʌï cárcel deg preso sĩejim, hichdëu gobierno dʌï hõor 
meeukꞌapiwia hag meeukꞌaa hee hõor tꞌõotarr gaaimua. 8 Mag nemkꞌoopierr 

preso hãb sĩi höbeerpäaijerr haawai chi pꞌöbörpien hãbam haig biirdʌwia 
hag na Pilatoou hichdëu haajerrjö preso hãb höbeerpʌïmkꞌĩir hirig jajaau 
haajeejim hanʌm. 9 Hichig magbaawaita Pilatoou hamag, — ¿Pãrau judionaan 
Rey Jesuuta mʌrʌg höbeerpʌïpi nʌ? ha jëeujim hanaabá jũrr hamag.

10 Hirua mag Jesuuta höbeerpʌïm kꞌõsi sĩerran, pꞌadnaan chi pörkꞌa nʌm 
kꞌʌʌnau sĩi hamachdëu Jesuu nem wau nʌrrarrjö pöd nem waubam gaaimua 
hiekkꞌõr wau nʌm hiekꞌauta mag hi pʌr dee wai nʌm kꞌapꞌʌ sĩerr haawaita 
mag hiekꞌajim haajem. 11 ¡Hih! Mamʌ Pilatoou mag hiekꞌabaawai chará chi 
pꞌadnaan pörkꞌa nʌm kꞌʌʌnau sĩi warag hõor wawikꞌa tꞌʌnʌʌujim hanʌm, 
tꞌumaam kꞌʌʌnau hãba Barrabaata sĩi hich jãg weeupʌïpi jajaau hamkꞌĩir.

12  Mag Barrabaata sĩi höbeerpʌ̈ipim kꞌõchkꞌa nʌm hũrbaawai deeu 
Pilatoou, — ¿Mag judionaan Rey hanʌm dʌ̈i mua jãgajuma? hajim hanʌm.

13  Magbaawai warag serereukꞌamua Jesús warre pakuls gaaita 
meerpꞌëpi jajaau haajeejim hanaabá.

14 Magbaa jũrr Pilatoou hamag, — ¿Pari kꞌan nemta hirua kꞌaigba 
waujĩma hajim hanʌm, pãrau mag warre hi tꞌõopi jaau nʌm?

Mamʌ hirua magbaawai chará warag hich mag pakuls gaaita meerpꞌëpi 
jajaau haajeejim hanʌm. 15 Mag warag serereukꞌamjã pʌaba haawai, hõor 
pöm mag tꞌʌnʌm jũrr hich dʌ̈ita meeukꞌam hugua, chadcha ham hipierr 
Barrabaata weeupʌ̈ipi jaaujim hanaabá. Maimua chi Jesús jũrr wʌpi jaaunaa 
pakuls gaai meerpꞌëpʌ̈imkꞌĩir warre hamach jua hee deepʌ̈ijim haajem.

16  Magbaawai chi soldaaunau Pilato sĩejem hag di hũjãrr chi Jesús 
warrwia soldaaun tꞌum hãbam haig tꞌʌ̃rkꞌa haujierram haajem. 17 Mag 
warrnaa, hirig kꞌajũa kꞌichpꞌë kꞌĩir jũapinaa, hich hagjö miu dën wërjũch 
pꞌʌʌrtꞌʌ waunaa, pör gaai pörsirkꞌa jũapipʌ̈ijierram haajem. 18  Mag 
jũapipʌ̈inaa juau hogtꞌom chi soldaaunaupai hi wau hiekꞌamamua, 

— ¿Jãgpai chirʌ ́judionaan Rey? haajeejim hanʌm. 
19 Mag wai nʌmua hi pörchajã paau wʌnaa, kꞌĩirchajã hichöou tꞌunaa, sĩi hi 

wau nʌm hiekꞌau hi kꞌĩirpꞌeejã kanieu pꞌõbkꞌakꞌa haajeejim hanʌm, hamach 
rey hanʌmua. 20 Mag hi dau hapꞌʌʌ wau wai nʌʌ hawia, hamachdëu hirig 
kꞌajũa kꞌichpꞌë kꞌĩir jũapitarr deeu hẽer hauwia, hich kꞌajũa chaardamta deeu 
jũapipʌïnaa, pakuls gaai meerpꞌëpäain hatꞌaadëjierram haajem.

Jesús pakuls gaai meerpꞌëpʌ̈itarr 
(Mt. 27:32-44; Lc. 23:26-43; Jn. 19:17-27)

21 Mag Jesús pakuls gaai meerpꞌëpäain harrum hee, ham kꞌĩirpꞌee 
woun hãb Simón hanʌm hich pꞌidag heemua hich diig hurajim haajem. 
Mag woun Cirenepierr hajim haajem, Alejandro dʌ̈i Rufo hanʌm ham 
haai. Chi soldaaunau mag Simón hoobaawai jũrr hajués hirigta Jesuu 
pakuls harrmaa hatarr harrpijierram haajem.

22  Mag hërëu pꞌöbaadëwi buchagdam Gólgota hanʌmʌg harrjierram 
haajem. Maach meúan mag Gólgota hanʌmʌn Pörpá Durrsĩ ha simʌu. 

23  Maig Jesuug vino mirra hee waaurëu sim döpiju hẽkꞌajierram hanaabá, 
kꞌaparr haadëmua gaai machag tꞌʌnʌm hãwatamkꞌĩir. Mamʌ Jesuu bʌ̃ʌrjã 
döbajim haajem. 24 Mag dee nʌmjã döba habaawai hich mag pakuls gaai 
meerpꞌëpʌ̈ijierram hanaabá. Mag meerpꞌëpʌ̈iwia, kꞌaíuta hi kꞌajũa wai 
sĩsiju kꞌai hawi, chi soldaaunau hi kꞌajũa jũajerr hʌ̃r pꞌatkꞌon bar jemkꞌa 
nʌmua hamachpierr hagdaujö gan haumajierram haajem.

25 Mag hamau hi pakuls gaai meerpꞌëpäaiwai ya hedaupꞌerr garm las 
nueve tꞌʌnaajim haajem. 26  Mag hi meerpꞌë wai narr pakuls gaai hi pör 
hʌ̃r hẽsapdau pꞌã sĩejim hanaabá. Mamʌ mag nem kꞌaigbam wautarr 
jaauju chukꞌu harr haawai sĩi “Judionaan Rey” ha pꞌã sĩejim. 27 Mag hi 
meerpꞌëbapʌ̈im dʌ̈i hĩchab hagjö nem jĩgkꞌaajem kꞌʌʌn numí hamach 
kꞌĩkꞌĩetdö hi bigaau pakuls gaai meerpꞌëgkꞌapʌ̈ijierram haajem: hãb 
hi juachaar gar, maagwai hãbakꞌai hi juawë gar. [28  Mag nʌm haiguin 

warrgarwe Hẽwandam hi jaaumienau pꞌã pʌarr gaai, “Chi kꞌaigbam kꞌʌʌn 
jãrr wai naaju” ha hiekꞌatarrjã tꞌum chadcha hag heyaata höbër sim.]

29 Mag hi pakuls gaai meerpꞌë wai nʌm haig dich nʌm kꞌʌʌnaujã hi wau 
nʌm hiekꞌau hirig heerpanaa, hʌ̃ipꞌʌʌrpꞌʌʌrnaa, “Wa jãgʌm kꞌabá, puan 
mag Haai hi jëeujem dijã tꞌum pogueupʌ̈inaa deeu kꞌãai tꞌãrjuppaim hee 
hëu dʌnʌʌuju haajerrta, 30 jãg pua wir haig pʌchpai peerdʌ hauwia jãg 
pakuls gaaimua heeg hʌʌrbabáma” haajeejim hanʌm, dich nʌm kꞌʌʌnau.

31 Sĩi dich nʌm kꞌʌʌnaujã hirig mag hiekꞌa hërëu dich tꞌʌnaawai hich 
hagjö pꞌadnaan chi pörnaanaujã Moiseeu Hẽwandam hiek pꞌã pʌarr jawaag 
chi machnaan dʌïmua hamach hee wir haigpai, “Bigaaum kꞌʌʌnan peerdʌ 
hautarrta jũrr wir haig hichpai chan pöd peerdʌ hauba sim” ha hiekꞌa naajim 
hanaabá, hi waauwai. 32 Magnaa hichigcha hiekꞌamamua, — Israelam Rey, ¿pʌch 
kꞌabá hõor peerdʌ haumkꞌĩir Hẽwandamau pʌïtarr? Magan pakuls gaaimua 
heeg hʌʌrbabaad hanaajim haajem. Pʌ chadcha maar dakꞌĩir heeg hʌʌrbamʌn, 
maach daúacha hoobaawai marau pʌ hiek hʌk̈ꞌaju hanaajim hanʌm hirig.

Hich dʌ̈icha mag hãba hõor numí hagjö pakuls gaai narr kꞌʌʌnaujã 
hirig hiek kꞌaigba hiekꞌa naajim haajem.

Jesús meetarr 
(Mt. 27:45-56; Lc. 23:44-49; Jn. 19:28-30)

33 Hich mag hed hedausĩe tꞌʌnʌm hee dëgölp hedau kꞌĩbaadëm habarmʌn 
sĩi warre hedaramjöta jöisijim hanaabá. Mag kꞌĩ tꞌʌnʌʌ hawia hedau 
pꞌʌʌibaajër las tres naata deeu hedau haardʌbaadëjim haajem. 34 Hich mag 
hedau kꞌĩbaadëm hee Jesuu tꞌet häa ha kꞌitawia, “Eloi, Eloi, ¿lema sabactani?” 
hajim hanʌm. Mag sim haig maach meúan: “Aay Hẽwandam, ¿kꞌantꞌeeta 
pua mʌ mʌg dau hapꞌʌʌ chirʌmjã mʌrʌg hoobamjöo haadëma?” ha simʌu. 
35 Magbaawai haig hõor narr kꞌʌʌnau Jesuu mag hiekꞌabarm hũrbaawai jũrr 
hamach kꞌapeenag, — Keena, pãadë hũrbat. Maguan warrgarm Hẽwandam 
hi jaaumie Elías kꞌararrta hich haig tꞌʌ̃r simwai hajierram haajem.

36  Magbaawai hãbmua kꞌapꞌigbaadëwia, putjö hũhũppꞌë kꞌitʌm gaai 
vino hadchuchúhu simta dorrdʌnaa haibëewi, pa gaai bʌʌrnaa, hi hi haig 
hʌa haujim haajem, hag gaaim bereu dömkꞌĩir. Magnaa hichdëupai warm 
kꞌʌʌnag, — Jãgnaan chad hidëu sĩi hootarraugui hajim hanʌm, daau 
chadcha Eliaau bëewi hi heeg jiirbapʌ̈ichëju.

37 Pari mag nʌm hee deeu Jesuu tꞌet häa ha kꞌitawia warre chaaupabaadëjim 
hanaabá. 38 Magbarm bʌr̈re hĩchab Haai hi jëeujem deg hierr dijã garcha put 
nem parrg sim hëu wëjorrta sĩi hʌg̃tꞌaamua heeg sʌrr habarmʌn warre jãrrcha 
tꞌoopꞌem numí jijirar jöisijim hanʌm. 39 Mag Jesús häa hawia meebaadëm 
hoobaawai chi soldaaun ham capitán chi Jesús jiir wëjöm kꞌĩirpꞌee hoo dʌnarrau, 

— Chadchata jãgan mʌg wounan Hẽwandam Hiewaaugui hajim hanaabá.
40 Maig hĩchab hʌʌinjã naajim haajem. Makꞌʌʌn hʌʌinau sĩi warppaimua 

heerpa durruu hajim hanʌm. Chi maig narr kꞌʌʌn, María Magdalena hajim 

haajem, hãb hagjö María ha tꞌʌr̃ sĩerrpa. Mag María Santiago hãd hanaa hĩchab 
José hãd hajim haajem. Maig deeum hʌʌi Salomé hanʌmjã dʌï sĩejim haajem. 
41 Hich makꞌʌʌn hʌʌinauta hi Galilea hee nʌrraawaijã hi dʌï wënʌrrʌmua hirua 
nemdam hiigwaijã tꞌumaa hirig hau dedee haajeejim haajem. Maagjerr haawai 
Jerusalenagjã hi dʌï bëewia dʌï haig naajim hanaabá. Pari makꞌʌʌn happaijã 
kꞌaba, mag tag hʌʌin kꞌapan ham dʌï bëetarr kꞌʌʌnjã hĩchab haig naajim haajem.

Jesús haukꞌërtarr 
(Mt. 27:57-61; Lc. 23:50-56; Jn. 19:38-42)

42  Hamau mag hi dau hapꞌʌʌ wai kꞌëumaa harran sĩi nem tꞌum kꞌĩir kꞌaug 
sĩiujem hed hajim, jua hʌ̃i kꞌeeujem noram. 43 Mag ya kꞌeeuraa haadëm hee, 
woun hãb judionaan Asamblea heem José Arimateapierr majim haajem, 
Pilato haar. Mag woun hĩchab chi tꞌetꞌem hajim hanaabá. Mag wounaujã 
hĩchab Hẽwandamau maach peerdʌ haumkꞌĩir pʌ̈iju jaaujerr bëeju 
hanʌmta nʌajeejim haajem. Hich mag wounauta Pilato haar mawia 44 hirig 
jëeuwimajim haajem, chi meemdam harrwi haukꞌëraan maag. Mag Jesús 
meebaadëm ha hũrbaawai Pilato warre jʌg̃derraa haadëjim hanʌm, hirua 
kꞌĩirjuawain Jesús meeba hagtꞌa hiiu sĩeju haai simta mag meebaadëm ha 
hũrbaawai. Magbaa Pilatoou chi capitán mag dʌ̈i meerpꞌë nʌm haar sĩerrjã 
tꞌʌ̃rpʌ̈ijim haajem, magʌg kꞌap jëeu hoog. 45 Maimua chi capitán bëewia 
chadcha meebaadëm ha jaaubaawai Pilatoou Joseeg harrmkꞌĩir jaaujim 
haajem. 46 Magbaawai Joseeu dĩesdam për hauwia, mawia, mag Jesús chi 
meemdam pakuls gaaim heeg jiir haunaa hagua hajapꞌa pʌrëupʌ̈ijim haajem. 
Magnaa hag nawe jẽbdi durrbʌ ̈kꞌõpag hee chi kꞌörm sĩerr hee haukꞌërwia 
chi jẽbdi hi hee hajapꞌa mok pör pöm simua jootꞌʌ pʌajim haajem. 47 Mag 
chi binaandam jẽbdeg haukꞌërbarm hʌʌin numiim kꞌʌʌnau warppaimua 
hoo naajim haajem. Makꞌʌʌn hʌʌin hãb María Magdalena hajim hanʌm, 
maimua hãbkꞌai José hãd hagjö María ha tꞌʌ̃ʌrjerr hajim haajem.

Jesús hiiu pꞌiidʌtarr 
(Mt. 28:1-10; Lc. 24:1-12; Jn. 20:1-10)

16  1 Mag tꞌumaam kꞌʌʌn jua hʌ̃i kꞌeeujem hed kꞌëubaadeewai María 
Magdalena, hãbakꞌai María Santiago hãd maimua Salomé dʌ̈i 

hamach tꞌãrjupam kꞌʌʌnau jʌg̃dee përkꞌa sĩujierram haajem, hagua Jesús 
kꞌa pꞌuraan maag. 2  Maimua hag noram domighed hãspa hëebaadeewai 
hedaupꞌerre hõor mor dawaa haadëm hee, hi haukꞌërtarr jẽbdi haar hoon 
wëtjierram haajem, mag jʌg̃deeu hi kꞌa pꞌuraag. 3  Mag wëtwi hamach 
happai kꞌʌd hee, — Keena ¿kꞌaíuta chi jẽbdi hʌ̃rʌm mok maachig chawag 
pʌrëu deejuuta mʌg wëtúma? ha hiyʌ̈ʌ wënʌrrajim haajem.

4 Mamʌ mag hiyʌʌ̈ wëtmamua barimanaa hooimaawai, chi jẽbdi hi hee 
mok pör pöm simua jootꞌʌ sĩerr jũrr chawag pʌrëupʌï tꞌʌnʌm hooimajierram 
hanaabá. 5 Magbaawai warag hierr dubwi hooimaa, woun hãb hẽwanaa 

kꞌitʌmta sĩi kꞌajũa bäppꞌä kꞌajũa bʌ ̈hetꞌerr jũa simta mag jẽbdeg juachaar gar 
jup hoo sim hooimajierram haajem. Hamachdëu mag hoobaawai warre jãpꞌierr 
pꞌöbaadëjim haajem. 6 Mag hʌʌin jãpꞌierr pꞌöbaadëm hoowi chi woun kꞌajũa 
bäppꞌä jũa sĩerrau hamag, — Hoob jãpꞌierrmiet hajim hanʌm. Mua kꞌapꞌʌ chirʌm, 
pãrau Jesús Nazaretpierr har pakuls gaai meerpꞌë tꞌõotarrta jʌr wënʌrrʌm. Pari 
hi mʌig kꞌaba sĩebahab hajim hanʌm, ya hiiu pꞌiidʌwi petarr haawai. Pãadë 
hoobat hi haukꞌërtarr hee sĩi kꞌãidu parii simgui hajim hanʌm. 7 Maimua hamag, 
Hërëubaadëwi hi kꞌapeen tagam kꞌʌʌnagjã jaauwi Pedroogjã jaaubat hajim 
hanʌm: “Hichin ya pãar nawe Galileaag petam. Nau jamta hi hooimaju” ha 
jaaubat hajim hanʌm, hichdëu hamachigcha hag nawe jaautarrjö.

8  Hamachig magbaawai jãpꞌierr nʌm hiekꞌau bʌ ̈duui durrumta 
heerpamjö dawag höbërdʌtkꞌawi kꞌapꞌig pꞌöbaadëjim haajem. Maimua 
chi Jesús kꞌapeen haar bardʌtkꞌaimaawaijã, hagtꞌa jãpꞌierr narr haawai, 
bʌ̃ʌrjã hiwiir hãbam kꞌʌʌnagjã jaaubajierram haajem.

Jesuu María Magdalenaag hich hoopitarr 
(Jn. 20:11-18)

[9 Maimua mag domighed hãspaau Jesús hiiu pꞌiidʌwia María Magdalenaagta 
nacha hich hoopijim haajem, hi haig höbërchëwia. Hich mag hʌʌi mor heem 
hajim haajem, hag nawe hich Jesuu mepeen kꞌaigbam kꞌʌʌn siete dau daau 
jʌrkꞌʌʌipʌïtarr. 10 Hichdëu mag hoobaawai chi Jesús dʌï wënʌrraajerr kꞌʌʌn 
gaai machgau bĩe durrum haar mawia hamag jaauwimajim hanaabá. 11 Mamʌ 
mag hamachig hich daúacha Jesús hiiu pꞌiidʌwi nem moná nʌrrʌm hoojim ha 
jajaaukꞌamjã hi hiek hʌk̈ꞌabajierram haajem.

Jesús hõor numí kꞌʌd hee wëtmarr kꞌʌʌn haig höbërchëtarr 
(Lc. 24:13-35)

12  Magtarr kꞌur deeu hũwaai deeum kꞌĩir tꞌegnaa hich kꞌapeen numí 
pꞌöbör heemua kꞌʌd ma sim hee wëtmarr kꞌʌʌnagjã hich hoopijim haajem. 
13  Mag hamachig hich hoopibaawai makꞌʌʌnaujã hagjö deeu hewag wëtwi 
hich hagjö chi hi dʌ̈icha hogdʌba wënʌrraajerr kꞌʌʌnag jaauwimajierram 
haajem. Pari makꞌʌʌn hiekjã bʌ̃ʌrjã hʌ̈kꞌabajim hanaabá.

Jesuu hich kꞌapeen once narr haig bëewia hich hoopitarr 
(Mt. 28:16-20; Lc. 24:36-49; Jn. 19-23)

14 Maimua hãbmiecharam gaai paawai Jesuu hich kꞌapeen once 
hãbam haig tꞌach kꞌö narr haig bëewia hich hoopijim haajem. Maimua 
hiyʌ̈ʌmamua hamag meeurrau sĩujim hanaabá. Mag meeurrau sĩutarran, 
maan hich hiiu pꞌiidʌwi nʌrrʌm hootarr kꞌʌʌnau jaau nʌmjã hamach 
jʌg̃ tꞌeegau bʌ̃ʌrjã hʌ̈kꞌaba harr gaaimuata mag meeurrau sĩujim haajem. 
15 Maimua hich Jesuu magjim hanʌm hamag:

— Jãimua hërëu pꞌöbaadëwi Hẽwandamau hõor peerdʌ haaujem hiekta 
durrpierram magwe tꞌumaam kꞌʌʌnag jaaupetat hajim hanʌm. 16 Chi mʌ hiek 
hʌk̈ꞌawi hich pör choopi sim kꞌʌ hʌü peerdʌju. Mamʌ chi mʌ hiek jaau nʌm hũr 
simjã hʌk̈ꞌaba sim chan Hẽwandamau hi peerdʌ hauba warag hi hisegpʌïjugui 
hajim hanʌm. 17 Chi mʌ hiek tꞌãraucha hʌk̈ꞌa nʌm kꞌʌʌnau mʌchdëu haajerrjö, 
mua mʌch juapá deebarmua hõor mor heem mepeerjã höbeerpi jaaubaawai 
chadcha dau daau höbeerpʌïmajugui hajim hanʌm. Magnaa hĩchab deeum meu 
hich meu kꞌabamta hag nawe hiekꞌaajerrjö hiekꞌaju. 18 Nemkꞌõr benen paraam gaai 
juau pʌrbaawai kꞌaakꞌiinjã bʌʌ̃rjã chig habaju. Hõor tꞌõojem pakꞌër kꞌãijã hõrau 
döpipʌïwiajã bʌʌ̃rjã chig habaju; mag nʌm dʌï hĩchab hõor mor masim kꞌʌʌn kõit 
Hẽwandamag jëeunaa ham gaai juadamau pʌrbarmuapai monaaupʌïmaju ha 
jaaujim haajem. Mua pãrag mag nem waupi chirʌmʌn, mag pãachdëu wau nʌm 
gaaimua hõraujã mʌ hiekta pãrau jaau nʌm kꞌap hamkꞌĩraugui hajim haajem.

Jesús hʌ̃gtꞌar matarr 
(Lc. 24:50-53)

19 Jesuu hich bʌ ̈hogdʌba haajerr kꞌʌʌnag mag jaau haaipabaadeewai 
hich Hẽwandamaucha maach Pör Jesús hich haar haujim hanaabá, hʌg̃tꞌar. 
Mag Jesús hʌg̃tꞌar pabaimaawai warre hich Hẽwandam bigaau hi juachaar 
garta jupimajim haajem, hag nawe hichdëu hamag jaaujerrjö. 20 Magbaawai 
hi kꞌapeenau wëtwi chadcha hamachig jaautarrjö durrpierram magwe 
maach peerdʌajem hiek hõrag jaau wënʌrrajim haajem. Mag hamau jaau 
wënʌrrʌmpierr hĩchab hich Jesuu ham juag hoojeejim hanaabá, hag na 
hõrau hooba haajem nempa hamag waupi sim gaaimua. Magʌm gaaimuata 
hõrau chadcha kꞌapꞌʌ haajeejim haajem, hamau hi hiekta jaau nʌm.] 

Salud

1  1 Teófilo, kꞌapeer wʌj̈ʌü:
Mʌg hẽsap gaai murua pʌrʌg jawaagpam Jesuu hõrag hiekꞌamatarr 

dʌï hirua nem waumatarrpa hãba. Pua kꞌapꞌʌ sim, jũrram kꞌʌʌnau hich mʌg 
hiekpai pꞌã hẽkꞌa nʌm warrpem hirua nem waubaaderr haarmua hirua nem 

SAN LUCAS
Maach peerdʌ haaujem 

Jesucristo higwia   
  jöoi Lucaau pꞌã pʌatarr

Chi pꞌãtarr. Mʌg maach peerdʌajem hiek Jesuu jaautꞌurtarr jöoi Lucaauta pꞌãjim 
haajem. Hich Lucas médico hajim haajem (Col. 4:14); hiruajã hĩchab hichdëu hooba harrta 
jaau sim. Hi hiek hirua pꞌãju nawejã hõrau pꞌãajeejim haajem mag maach peerdʌajem 
hiek Jesuu jaau nʌrrarr. Mamʌ sĩi parhoob pꞌãmaaugau kꞌĩeb hi tꞌaabatarr nawe kꞌogreu 
jʌrmamua hi tꞌõotarr haarcha kꞌapꞌʌ haadeeta hirua pꞌãbaadëjim hanaabá (1:1-4).

Chijã kꞌʌʌn hatꞌeeta pꞌãjĩ. Doctor Lucas chan warm kꞌʌʌnjö judío kꞌabajim; 
hiin maachjö sĩi parhoobam hajim. Magua hirua mʌg pꞌãtarrjã judionaan hatꞌee 
kꞌaba, hich meeun griegonaan hatꞌeeta pꞌãjim: jãga judionaan kꞌaba hawiajã 
Hẽwandamau tꞌumaam kꞌʌʌnta peerdʌ hauju haai sĩ; jãga dau hapꞌʌʌ kꞌitꞌëe 
hawiajã hʌü mag Hẽwandamau hõor peerdʌ haaujem hanʌm hiek hũrju haai nʌ; 
maimua jãga dau kꞌĩsum kꞌʌʌnau, bʌ ̈wëdʌ wëdʌm kꞌʌʌnau, pꞌĩeu maadëu mor 
higmapꞌam kꞌʌʌnau, kach kꞌĩsum kꞌʌʌnau, hajapcharan hich Hẽwandamau kꞌõsi 
simjö tꞌumaam kꞌʌʌnauta hũrwi hʌ̈kꞌaju haai nʌm ha kꞌap hamkꞌĩirta pꞌãjim (7:22).

Kꞌan jawaag hajĩ. Mag Cristo bëewi judío kꞌabam kꞌʌʌnpata jʌraan bëetarr haawai 
haata chadcha hʌr̃cha Lucaau hĩgkꞌa sim. Maguata Mateoou Juan dʌïmua Jesús sĩi hʌr̃cha 
judionaan hatꞌeeta bëejim hanʌm hee, Lucaau hoowai judionaan kꞌabam kꞌʌʌn peerdʌ 
hawaagpata Jesús bëejim. Hajapcharan maach tꞌumaam kꞌʌʌn peerdʌ haum kꞌõchgau 
bëetarr kꞌap hamkꞌĩirta hirua mʌg libro pꞌãjim. Maguata hoowai, chadcha parhoobam 
kꞌʌʌn dʌï hirua nem waumatarrta dawaa hoopi sim, judionaan kꞌabam dʌïpa (4:18,22-
27,43; 5:29-32; 7:1-17,34-50; 8:27-39; 10:25-37; 14:12-24; 15:1-32; 17:11-19; 20:9-18; 24:47).

jaaumatarrpa. Maadëu kꞌapꞌʌ nʌm, magʌm tꞌum chadcha hajim. Maagwai 
hõraujã tꞌum hich hag hiekpai maach hee kꞌakꞌapdö wëjöm, 2 har warrcha hirua 
nem waubaaderr hamach daúacha hootarrta hõrag jaaujerr kꞌʌʌnau maachigjã 
jaautarrjö. 3 Maguata muajã hĩchab pꞌãju kꞌĩirjubaadëjim, pʌ hatꞌee. Mamʌ mʌg 
pꞌãju nawe, sĩi año kꞌapan hi dʌï hãba wënʌrraajerr kꞌʌʌn dʌï kꞌaar haarmua 
kꞌĩeb hö nʌm haar estudie chirʌʌ hawia hĩsta pʌrʌg pꞌã deepʌï chirʌm jöoi 
Teófilo. 4 Mʌg murua pʌrʌg pꞌã deepʌï chirʌmʌn, pʌchdëu tꞌʌr̃baawai Jesús 
higwia hõrau jaau nʌm pua hũurjemʌn chadcharam hiekꞌau ha kꞌap hamkꞌĩrau.

Juan tꞌaabaju jaautarr
5 Murua pʌrʌg jaaum hig chirʌmʌn mʌgau:
Herodes Judea durr reikꞌa sim jaar hĩchab sĩejim haajem pꞌad Zacarías ha 

tꞌʌr̃ sim, judionaan heem. Mag Zacarías warrgar pꞌad Abías kꞌakꞌitarr dʌï hãba 
pꞌadnaan pꞌidkꞌaajerr kꞌʌʌn chaain hewagam kꞌʌʌn dën harr haawai hĩchab 
Abianaan hajim haajem. Chi Zacarías hʌʌi Elizabed ha tꞌʌr̃ sĩejim haajem. Majã 
hĩchab warrgar pꞌad Aarón ha tꞌʌ̃ʌrjerr hag chaain hewagam kꞌʌʌn kꞌa hajim 
hanaabá. 6 Hich mag jöoi Zacarías hanʌm hich hʌʌi dʌï Hẽwandam dakꞌĩir 
hajapꞌa wënʌrraajeejim haajem, hi hipierraa. Mag gaaimua hãbmuajã ham 
hëugar hiek chigaapai hiekꞌaba haajeejim hanʌm. 7 Mamʌ mag wënʌrrʌmjã 
chi hʌʌi bʌ̃ʌrjã chaai hooba kꞌitarr haawai chaai hãbjã chukꞌu naajim haajem. 
Mag chaaijã chukꞌu nʌmta ya hamach numwe jöoiraa kꞌitꞌëe hajim hanʌm.

8-9 Mag nʌm hee jũrr Abianaanta Hẽwandamag jëeujem deg pꞌidkꞌaju 
seman harr haawai mag jöoi Zacarías hanʌmta hag deg pꞌidkꞌa sĩejim haajem, 
hich kꞌapeen hich dʌï hãba pꞌidkꞌaajerr kꞌʌʌnpa, warm kꞌʌʌnaujã semanpierr 
hich mag pꞌidkꞌa diichjerrjö. Mamʌ mag pꞌadnaan kꞌapan tꞌʌnaajerr haawai 
hed hëepierr hãb jʌr hauwia Hẽwandam hatꞌeem incienso pꞌaan duubjeejim 
hanʌm. Hamach warrgarwejã hich maagjerr haawai mag hedjã mag nʌmua 
jöoi Zacarías tꞌʌr̃ta höbërjim haajem, mag incienso pꞌaag. 10 Mag hich tꞌʌr̃ta 
höbërtarr haawai hierr Hẽwandamag incienso pꞌaajem hag nasãd wau kꞌërʌm 
haar simich, daaugajãr hamach biirdʌajem haigpaita sĩi hõor pöm Hẽwandamag 
jëeu kꞌodtꞌʌnaajim haajem. 11 Mag hí hagtꞌa hierr Hẽwandamag jëeu sim hee, 
Hẽwandam chogta hʌg̃tꞌarmua bëewia hi kꞌĩirpꞌee dʌnʌʌubaichëjim hanʌm, 
chi incienso pꞌaajem hag nasãd wau sim bigaau juachaar gar. 12 Zacariaau mag 
hoo hatꞌaawai kꞌĩir hëu hawia warag jöoi kꞌa duuibaadëjim haajem, jãpꞌierr nʌm 
hiekꞌau. 13 Mamʌ magbaawai chi Hẽwandam chogau hirig, — Zacarías, hoob 
jãpꞌierram hajim hanʌm. Pua Hẽwandamag jëeu chitʌʌ haajerr hĩsta hirua pʌ 
hiek hʌk̈ꞌabarm: Pʌ hʌʌi Elizabed bi hee pawia pʌrʌg chaai hoo deejugui hajim 
hanʌm. Mag chaai tꞌaaba kꞌërsiewai pua hi tꞌʌr̃dam Juan ha tꞌʌr̃jugui hajim 
hanʌm. 14 Magbaawain chadau pʌ honee chirsiju. Mag nʌm dʌï hĩchab hõor 
pöm honee hajurau, hi tꞌaababarm habarm hamachdëu hũr hatꞌaawai. 15 Mag 
chaairau bi heewe Hẽwandam Hakꞌaar hich gaai pꞌẽs wai kꞌitajugui hajim 
hanʌm. Mag chaairau hich herraawe vinojã döba, ni nag deeum kꞌĩir hawia 

kꞌãijã bʌʌ̃rjã hich hi hee hauba hich mag kꞌitajugui hajim hanʌm. 16 Mag chaai 
jöoipawia Hẽwandam hiek jaaubaadeewaita israelnaan kꞌapaana hãsie hamach 
mor kꞌĩirjuwia deeu heeupemjö maach Pör Hẽwandam hiek hʌk̈ꞌajurau, warrgar 
hamach jöoinau hʌk̈ꞌaajerrjö ha jaaumajim haajem. 17 Hi gaaimuata hõor hee 
Hẽwandamau hich jua tꞌeeg hoopijugui hajim hanʌm, warrgar hich hi jaaumie 
Elías kꞌakꞌitarr dʌï haajerrjö. Hirua Hẽwandam hi jaau nʌrrʌm hũrwia, jöoin 
hamach chaain dʌï kꞌajap kꞌaba wënʌrraajerr kꞌʌʌnjã kꞌõinaa wënʌrranaa 
hĩchab hi hiek hũrmapꞌa haajerr kꞌʌʌnaujã hamach jöoin warrgarm kꞌʌʌn dënjö 
hi hipierraa haju, maagwai Hẽwandamau mag ham Pörkꞌaju päaiwaijã hamach 
tꞌãraucha kꞌõsi hi hiek hũrmkꞌĩir ha jaauchëjim haajem chi Hẽwandam chogau.

18  Magbaawai jöoi Zacariaau, — Mamʌ ¿jãga magbarju? hajim hanʌm, 
chi Hẽwandam chogag. Ya mʌg mʌ jöoiraa chirʌm, maimua mʌ hʌʌijã 
hĩchab hũanaa kꞌitʌmta ¿jãga mag chaai hoobarju? hajim hanʌm.

19 Magbaa jũrr chi Hẽwandam chogau hirig, — Zacarías, mʌʌn Gabriel ha 
tꞌʌʌ̃rjemgui hajim hanʌm. Mʌchta Hẽwandam garcha hi bʌk̈ꞌʌrr pꞌidkꞌaajem. 
Hichdëu mʌ pʌïwiata pʌ haig mʌ bëejimgui hajim hanʌm, cha mʌchdëu hiek 
jaau chirʌm jawaan. 20 Mamʌ mʌg murua pʌchig jaau chirʌm pʌchdëu hʌk̈ꞌaba 
habarm gaaimua, pʌ meu meraa chirsijugui hajim hanʌm, bʌʌ̃rjã hiekꞌaba. 
Maimua ya chi chaai hatꞌam hedta deeu pʌ hiek heerdʌjugui hajim hanʌm. 
Murua pʌrʌg mag jaau chirʌmʌn, chadcha tꞌum mʌchdëu cha jaau chirʌmjöo 
haju ha jaaumajim haajem, chi Hẽwandam chog hʌg̃tꞌarmua bëetarrau.

21 Magʌmich daaugajãr hõor pöm Hẽwandamag jëeuwai pos tꞌʌnarr 
kꞌʌʌnau hi nʌ nʌmua jũrr hamach kꞌapeenag, — Keena, ¿jãga habarmta 
mʌg jöoi Zacarías jãg da höbërchëbáma? hanaajim hanaabá.

22  Mamʌ mag nʌm hee höbërcheewaijã pöd hõrag hiekꞌaba, hiekꞌam 
hig nʌmjã sĩi juaupaita jajaau haajeejim hanʌm, pöd hiek höbërba 
haawai. Magbarm haigta kꞌaugaa hapꞌöbaadëjim hanaabá, Hẽwandamau 
kꞌãijã dau daau hirig hiekꞌachëwiata mag sĩsim.

Maigmua hatag hich mag jöoi meu meraa kꞌërsijim hanaabá. 23  Maimua 
hich pꞌidkꞌa sĩerr seman tꞌum höbër hëebaadeewai hich diig petajim 
haajem. 24 Maimua mag chi Hẽwandam chogau jaautꞌurtarr kꞌur chadcha 
jöpcha Elizabed bi heepajim hanaabá. Mag hich jõorbaadeewai dawagjã 
höbërba, cinco meses sĩi degpai sĩejim hanʌm. 25 Mag degpai simua, 

“Maach pör Hẽwandamauta mʌʌn heeg hoobarmgui” haajeejim hanʌm. 
“Chaai chukꞌu haawai hõor hee kꞌĩir naa hʌrraajerrjã tag mʌ chigag 
chukꞌu hʌrraju. Hʌücha jãgbarm Hẽwandamau” haajeejim hanʌm.

Jesús tꞌaabaju jaautarr
26 Magtarr kꞌur seis meses dichwia nʌm hee, Hẽwandamau hʌg̃tꞌarmua deeu 

hich chog Gabriel pʌïjim haajem, jũrr Galilea durr pꞌöbördam Nazaret ha tꞌʌr̃ sim 
hee daupeer hõor meraa kꞌitʌm María ha tꞌʌr̃ sĩerr haar. 27 Mag daupeer woun hãb 
José hanʌm dʌï jua pʌraag ya hiek deewi sĩejim haajem. Mamʌ mag hiek deewi 

nʌmjã José bʌʌ̃rjã hagtꞌa María dʌï kꞌapes haba naajim haajem. Chi José hanʌm 
warrgar rey David kꞌakꞌitarr hag chaain hewagam kꞌʌʌn dën hajim haajem. 
28 Mag hich chogbapäaiwai chi Hẽwandam chog bëewi chi daupeer sim haar 
dubwia hirig, — ¿Jãgpai hʌ María? Honee habá haichëjim hanʌm. [Hẽwandamau 
nem hajapꞌa haag hʌʌin kꞌapan tꞌʌnʌm hee pʌʌta jʌr hatꞌam.] María, chadcha 
Hẽwandam maach Pöröu pʌʌta heeg hoobarmgui hajim hanʌm hirig.

29 Mag hũrbaawai kꞌĩirju sĩi hawia hich hödegpai “¿Jãgwia hirua mʌrʌg 
mag hiekꞌabaichë?” hajim hanʌm. 30 Magbaawai chi Hẽwandam chogau, 

— Hoob kꞌĩirjum, pʌʌta Hẽwandamau hʌü heeg hoobarbahab hajim hanʌm. 
31 Pua chaai hemkꞌooidam paarpaju. Mag chaai Jesús ha tꞌʌr̃bá hajim hanʌm. 
32 Hichta tꞌumaam kꞌʌʌn kꞌãai hʌr̃ʌʌcha sĩerraju, maimua hichpai Cha 
Hʌg̃tꞌaa Pꞌuu Nʌm hag Hiewaa ha tꞌʌr̃jugui hajim hanʌm. Maagwai maach 
Pör Hẽwandamau hirigta israelnaan tꞌumaam kꞌʌʌn Reikꞌapiju, warrgar pãach 
jöoin David kꞌararrag kꞌapitarrjö. 33 Mag hichta tꞌumaam kꞌʌʌn Pörkꞌabaadëm 
haigmua hatag hi jua tꞌeeg bʌ̃ʌrjã höba, hich mag sĩerraju ha jaaujim haajem.

34 Magbaawai Mariaau chi Hẽwandam chogag, — Mamʌ mʌg hagtꞌa mʌ 
hõor meraa jaaijã chukꞌu hʌmta, ¿jãga magbarjuma? hajim hanʌm.

35 Magbaawai chi Hẽwandam chogau magjim hanʌm:
— Jãan hich Cha Hʌg̃tꞌaa Pꞌuu Nʌm hag Hakꞌaar pʌ gaai sĩeicheewaita 

pʌ jõorjugui hajim hanʌm, hich hiiu haawai. Mag gaaimua mʌg chaai 
pua hoobarm bʌ̃ʌrjã kꞌaibag chukꞌu hauwia hich mag kꞌitaju. Hich 
Hẽwandamauta hich hiiu pʌ bi hee papi sim dën haawai hi tꞌʌ̃r Hẽwandam 
Hiewaa ha tꞌʌ̃rjugui ha jaaujim haajem. 36 Maimua warag hirig, Pʌdë 
hũrbá hajim hanʌm, pʌ naamhũan Elizabed hũanaa kꞌitab mamʌ, hiruajã 
chaai hemkꞌooi paarpajugui hajim hanʌm hĩchab. Hõrau pöd hirua 
chaai hoobaju haajerrjã ya seis meses simgui hajim hanʌm, bi hee patarr. 
37 Hẽwandam hatꞌee chan bʌ̃ʌrjã pꞌitꞌurm nem chukꞌumgui hajim hanʌm.

38  Magbaa Mariaau magjim hanʌm:
— Mʌʌn Hẽwandamau nem jawaata hũr hʌmgui hajim hanʌm, hichdëu 

nem jaaubarmpierr haag. Mag kꞌai magan Hẽwandamau cha pua jaau 
simjö haju haai sim mʌ dʌ̈i hajim hanʌm.

Mag jaau pʌawia chi Hẽwandam chog deeu hʌg̃tꞌar petajim haajem.

Mariaau Elizabed hoon matarr
39 Mag Hẽwandam chogau hichig hiek jaautꞌurtarr kꞌur kꞌãai kꞌapancha 

kꞌaba nʌm hee, Mariaau hich naamhũan Elizabed hoon majim haajem Judea 
durr, durr dapag hee pꞌöbördam kꞌërʌm hee. 40 Mag petawia, jöoi Zacarías di 
haar barwia, hich naamhũanag, — ¿Jãgpai hʌ Elizabed? haimajim hanʌm.

41 Mag Mariaau hichig hiekꞌabaichëm hũrbaawai warre hũan Elizabed bi 
heem chaaita pogogor kꞌabaadëjim hanaabá. Magbarm dʌï hich hũan Elizabed 
gaaijã Hẽwandam Hakꞌaar pꞌẽs haicheewai honegau Mariaag, 42 — Kadam, 
pʌchta hãba chadcha hʌʌin kꞌapan tꞌʌnʌm hee Hẽwandamau hʌühcha habarm; 

maimua pʌ chaaijã hʌücha kꞌitajugui hajim hanʌm, hõor hee Hẽwandam 
na. 43 Kꞌanii mʌg mʌ hapꞌʌʌ hʌrrʌmua mua kꞌap hʌajĩ pʌ maach Pör hãdkꞌa 
simua mʌch hoon bëeju. Hʌü pʌ bëejimgui hajim hanʌm María. 44 Jãguata pʌ 
hiekꞌabaichëm mʌchdëu hũr hatꞌam dʌï, mʌ chaai hagtꞌa bi hee kꞌërʌmuajã 
kꞌaug hatꞌaawai, tꞌʌgdʌdʌ kꞌabaadëjimgui hajim hanaabá, honegau. 45 María, 
Hẽwandam chogau pʌchig jaauchëtarr hiek pʌchdëu hʌk̈ꞌatarr gaaimua chadcha 
pʌʌta honee hʌrraju. Maach Pör Hẽwandamau hich chog dʌï pʌrʌg jaaupʌïtarr 
hiekꞌan tꞌum hichdëu jaautarrjöo chadcha höbëbërgmajugui hajim hanʌm.

46  Magbaawai Mariaau Hẽwandamag jëeumamua magjim haajem:
“Hẽwandam, pʌchta hãba maar Pör haawai mʌch tꞌãrauchata pʌrʌg 

hʌü hajim ha hʌm.
 47 Mʌ tꞌãar honee hʌm Hẽwandam, pʌch maar peerdʌajemuata mʌch 

dʌ̈i mʌgbarm gaaimua.
 48 Chadcha puan mʌ dʌ̈i pʌchdëu hampierr haju haai sim.

Hõrau hoowai sĩi mʌg maadëu nem higab hʌrrʌmta pua mʌ jʌr hatꞌam.
Pua mʌ dʌ̈i mʌgbarm gaaimua hĩsmua hatag hich mag hõrau mʌ 

higwia, ‘¡Maagwai jãg hʌʌi honee kꞌaba hʌabá!’ hajurau.
 49 Pʌchdëupaita chadcha maar tꞌum wai dʌnʌm.

Pʌchdëu mʌ dʌ̈i mʌgbarm gaaimua hõrau pʌ jua tꞌeeg kꞌapꞌʌ nʌisiju.
 50 Mʌg hatagjã har pʌch hipierraam kꞌʌʌnan hich jãg pua ham dau hee 

haug kꞌaug paraa chitaju.
 51 Pʌ jua tꞌeegjöm kꞌʌʌn chan mʌg jẽb gaai hooba haajem.

Wir haig hamach tꞌöo haajerr kꞌʌʌnjã ya pʌ jua heegar paaukꞌabaadëm.
 52 Mʌg jẽb gaai chi tꞌetꞌem tꞌetꞌem haajem kꞌʌʌnjã hiek tꞌeeg chukꞌu 

hisegkꞌʌʌiwia jũrr hapꞌʌʌ maadëu higbajöjöo kꞌitꞌëem kꞌʌʌnta pua 
pör pꞌiriupʌ̈imaajem.

 53 Hapꞌʌʌ jãdaúa durrumjö kꞌitꞌëem kꞌʌʌnaujã pʌrʌg jëeuwai pua 
hamachdëu nem hig nʌm tꞌum deejem.

Mamʌ riknaan, jũrr pua dau haug hee päaijem, pʌch higba nʌm kõit.
 54 Hẽwandam, pua nawe pʌch hiekꞌatarr kꞌĩir hakꞌooba,

chadcha hĩsta pʌch chognaan israelnaan hʌü heeg hoogpam, 
pʌchdëu warrgarwe maar jöoinag jaaujerrjö.

 55 Nacha jöoi Abranag jaauwai, hi chaain hewagam kꞌʌʌn heem hãb 
tꞌaababarmuata maar peerdʌ hauju hatarr haawai, hĩs hewag 
nassi pawiata chadcha hich mag habarm.”

Maga hajim haajem Mariaau Hẽwandamag jëeumamua hi tꞌö hiekꞌatarr.
56  Mag María hich naamhũan Elizabed hoon mawia hi di haig hed 

tꞌãrjupjö sĩejim haajem. Mag sĩi hawiata deeu hich diig petajim haajem.

Juan chi hõor pör choomie tꞌaabatarr
57 Mag María hi haig sĩewia petarr kꞌur ya hich hauju hed haadeewai 

hũan Elizabedau chaai chi hemkꞌooidam hoojim haajem. 58  Mag 

Hẽwandamau hʌü hi heeg hoowia jõorpitarr chaai hatꞌam ha hũrbaawai 
ham dʌ̈i di dakꞌa naajerr kꞌʌʌnau chi Elizabed kꞌodnaan dʌ̈imua ham haig 
bëewia hirig, “Hʌüta Hẽwandamau pʌ chaai hoopibarm; pʌ chaai gaaimua 
maarjã honee nʌmgui” haajeejim hanʌm, jũrr bëe tꞌʌnʌm kꞌʌʌnau.

59 Maimua mag hautarr ocho días haadëm hee, deeu chi Elizabed haig 
hi kꞌapkꞌʌʌn dʌ̈i hi kꞌodnaanpa bëe tꞌʌnʌisijierram haajem, chi chaai 
mehëudam pꞌʌʌrbichpʌ̈i nʌm hoon. Mag bëewi chadcha pꞌʌʌrbichpʌ̈ijim 
haajem. Mamʌ chi chaai tꞌʌ̃r chi dënnaanau hagtꞌa jaauba narr haawai 
bigaaum kꞌʌʌnaun chi chaaidamjã hich haai gaaita Zacarías ha tꞌʌ̃rm hig 
naajim hanaabá. 60 Mamʌ magbaawai chi hãdau, — Hʌ̃hʌ̃, hi tꞌʌ̃r chan 
mag kꞌabam. Mʌ chaairan Juan hata tꞌʌ̃rjugui hajim hanʌm.

61 Magbaawai hamachdëu jũrr hirig, — ¿Kꞌan jãgwia pua hi mag tꞌʌr̃m hig hʌ? 
Pãar hee hãbjã mag tꞌʌr̃ chukꞌu sĩebahab hajierram hanʌm, mag gaai hi tꞌʌr̃aag.

62 Magbaawai jũrr chi hayag, — ¿Pʌ chaai kꞌan ha tꞌʌr̃ nʌ? ha jëeujierram haajem.
Mamʌ mag jöoi meu meraa kꞌitʌmta kachpa kꞌĩ tꞌʌnarr haawai, 

jũrram kꞌʌʌnau mag parhooba juau jajaaukꞌamua hichig jëeu nʌm kꞌaug 
hatꞌaawai, 63  jũrr hich garmua tabaldam jëeuwia, hag gaai “Hiin Juan 
hata tꞌʌ̃rju” ha pꞌãnaa, hamag hoopijim hanaabá. Mag hoopibaawai tꞌum 
haig tꞌʌnarr kꞌʌʌnau hamach hödegpai, “¿Kꞌan hajaug gaaimuata hãba 
mag gaaita chaai tꞌʌ̃rm hig nʌma?” hajierram hanʌm. 64 Mamʌ mag 
pꞌãnaa hirua hoopibarm dʌ̈icha hĩchab hich jöoi Zacarías hiek heerdʌ 
sĩsijim hanaabá. Magbaawai Hẽwandamag jëeumamua magjim hanʌm:

— Hʌühcha jãg pʌchdëu jaautarrjöo habarm, Hẽwandam. Mʌ hũan 
chaai tꞌaabaawaita pua mʌ hiek heerdʌpiju hatarr haawai ya chadcha 
deeu mʌ hiek heerdʌ chirsim. Hĩsin chadau mʌch meukꞌudamaucha 
pʌrʌg hʌü hajim ha chirʌm Hẽwandam hajim hanʌm.

65-66 Mag hoobaawai tꞌum haig narr kꞌʌʌnau, “Jãan hich hiiuta jãgpibarm” ha 
kꞌĩirju nʌisijierram hanaabá. Maimua hërëu pꞌöbaadëwia hamach wënʌrrʌmpierr 
hamachdëu hoomatarr tꞌum hich mag jajawag wëtmarr haawai Judea durr hee 
didam hãhãbdö kꞌëkꞌëdʌm heem kꞌʌʌnaupa kꞌakꞌapdö hich mag sĩi bĩi jöisijim 
haajem. Mamʌ mag chi jaau wënʌrrʌm kꞌʌʌn hiek hũrmam kꞌʌʌnau tꞌumaa 
kꞌĩirjuwia hamach wir haigpai, “Mag chaaidam mʌg hatag jöoipabaadeewai, 
¿jãgata kꞌitajuuta mag jaau nʌma, bʌr̃ʌʌ kꞌitwe mag nʌm?” haajeejim hanʌm.

Mag, hich Hẽwandamau bʌ̃rʌʌwe hich kꞌõchagpierr bãaupʌ̈ijim hanaabá.
67 Hich hag hed hagtarr kꞌur nʌʌpai hawia jöoi Zacarías gaai 

Hẽwandam Hakꞌaar pꞌẽs haicheewai Hẽwandam hi jaaujem kꞌʌʌn dënjö 
hiekꞌamamua María chaai higwia magjim hanʌm:
 68 “Hẽwandam, hʌühcha pua pʌch chaain heeg hoowia hĩsin chad 

maar peerdʌ hawaagpam.
Magua maar honee nʌmgui hajim hanʌm.

 69 Warrgar pʌ chog David kꞌakꞌitarr hag chaain hewagam kꞌʌʌn heemta 
pua chi jua tꞌierr maar hatꞌee pʌ̈ibapʌ̈im, maar peerdʌ haumkꞌĩir, 
70 hich warrgarwe pʌch hi jaaumienau hõrag jaaujerrjö.

 71 Hamau jaauwai mag ‘Pʌchdëu pʌ̈ibarmuata maar peerdʌ hauju’ 
haajeejim, ‘tꞌum maach hoomapꞌa haajem kꞌʌʌn jua heemua, 
maimua hĩchab chi dajãumie maach kꞌũgurwia pekau hee 
burrpieg hẽkꞌa sĩerraajem jua heemuajã hagjö.’

Maagjerr hĩsta hʌü hag hed pabaichëmgui” hajim hanʌm.
 72 “Hẽwandam, pʌchdëu maar jöoin israelnaan dʌ̈i hiek deetarr bʌ̃ʌrjã 

kꞌĩir hakꞌooba, hʌü pua maar dau hee haug kꞌaugbarm.
 73 Mag hiek deetarr hed pua pʌch hiiucha jöoi Abranag jaauwai, pua 

maar peerdʌ hauju hajim, 74 maach hoomapꞌam kꞌʌʌn högkꞌaba, ni 
dösãtjã högkꞌaba, 75 hãba pʌch dʌ̈ipai hajapꞌa wënʌrramkꞌĩir, tag 
bʌ̃ʌrjã pekau wau wënʌrram hugua.”

76  Mag nacha Mariaau chaai hooju higwia hiekꞌa dichtarr kꞌur jũrr hich 
chaai higmamuata jöoirau magjim hanʌm:

“Hiewaadam, pʌʌta Cha Hʌg̃tꞌaa Pꞌuu Nʌm hag hi jaaumie ha tꞌʌ̃rju.
Puata maach Pör maju hee hi na hõrag, ‘Maach peerdʌajem ya 

bëeimʌʌ sim’ ha jaaumaju, ya mag jaaubarm hũrwia hõrau hi 
pierrwai hamach tꞌãraucha kꞌõsi hi hiek hʌ̈kꞌamkꞌĩir; 77 maimua 
hamag maach peerdʌajem hiek jaaubaawai hamach kꞌaibag 
tꞌumaa hãsie hewag kꞌĩirjuwia Hẽwandamag chugpaapi jëeumkꞌĩir.

 78 Magaag hatꞌeeta Hẽwandamau maach tꞌumaam kꞌʌʌn kꞌĩir 
jãsenkꞌawia hich Chaai pʌ̈i sim, peerdʌju kꞌaugba haawai pöd 
hʌg̃tꞌar höbërbaju haajerr kꞌʌʌnpa peerdʌ haumkꞌĩir.

 79 Mag hamach peerdʌju pierrum kꞌapꞌʌ haadëmʌn, sĩi hõor kꞌĩchag hee 
nʌmjö nʌm kꞌʌʌnau hãspa hurum kꞌaug hatꞌamjö warag hãspapiwia 
kꞌʌd chaar hee paaukꞌabaadëmjö Hẽwandam dʌ̈i kꞌõinaa wënʌrraju.”

Ma hajim haajem jöoi Zacariaau hich hiek heerdʌtarr hed hiekꞌatarr.
80 Maimua chi Juandam bãaumam dʌ̈i Hẽwandamau hich Hakꞌaarta hi 

gaai pꞌẽs deejim hanaabá, hich dʌ̈i hubʌ nʌrrʌmua hich hiek jaau kꞌaug 
hamkꞌĩir. Jöoipawia, hich hap hõor chukag hee warp mawia sĩejeejim 
haajem. Maimua Hẽwandamau hich hiek Israelpienag hũrpiju hed 
haadeewaita chi Juanau hõrag jaaubaadëjim haajem.

Jesús tꞌaabatarr 
(Mt. 1:18-25)

2  1 Mag Juan tꞌaaba nʌm jaar ya hĩchab Mariajã pömcha waaurba sĩejim 
haajem, Jesús gaai. Mag nʌm hee chi rey César Augustoou hich 

tꞌetꞌem kꞌʌʌnag jaaujim haajem, jũrr makꞌʌʌnau hichdëu durr jʌã sim hee 
hõor nʌnʌidʌmpierr jaaubaa hamach tꞌʌ̃r pꞌãkꞌapi mamkꞌĩir. 2  Mag hõor tꞌʌ̃r 
pꞌãkꞌatarr warrpem hajim haajem, Cirenio hanʌm Siria durr gobernadorkꞌa 

sim jaar. 3 Mag hiek haaidʌ nʌm jaar jaautarrjö, tꞌumaam kꞌʌʌn hamach 
jöoin pꞌöbörpierr wëtjierram hanaabá, hamach tꞌʌ̃r pꞌãkꞌamkꞌĩir. 4 Magua 
Josejã hĩchab hich jöoin pꞌöbör hee majim haajem, hich tꞌʌ̃r pꞌãmkꞌĩir. Hich 
José Galilea durr joobaajeejim hanʌm, pꞌöbör Nazaret hanʌm hee. Mamʌ 
jöoingarm rey David kꞌakꞌitarr hag chaain hewagam kꞌʌʌn dën harr haawai 
chi David tꞌaabatarr pꞌöbör Belén hanʌmʌgta majim hanaabá, Judea durr. 
5 Mag hich mam dʌ̈i María harrjim haajem, hag nawe hiek deewia jua 
pʌrju hanarr haawai. Maagwai María ya hauwimʌʌ sĩejim haajem.

6 Mag wëtwia, Belén bardʌtkꞌaimawia, kꞌãai kꞌapan kꞌaba nʌm hee María 
chaai haujim haajem, warrpemdam. 7 Mamʌ hamach jẽraag di hajapꞌamjã 
baauba sĩi pꞌak kꞌãaijem degta narr haawai putdam hee pʌrëunaa pꞌak 
tꞌakꞌaar sẽejemdam hutꞌur kꞌërʌm heeta werba kꞌërjim haajem. 

8 Mag chaai tꞌaababarm dakꞌa pꞌʌʌrsã sim hee hõor naajim haajem, hedaar 
hamach oveja tꞌʌa nʌm kꞌʌʌn. 9 Mag hamach nemchaain tꞌʌa nʌmta, dëgölp 
pꞌʌr jẽer hatꞌam dʌï harar jöi sim hee, Hẽwandam chog hich Jöoirau pʌïtarrta 
ham kꞌĩirpꞌee barjopbaichëjim hanaabá. Mag hoobaawai jãpꞌierr pꞌöbaadëjim 
haajem. 10 Magbaa chi Hẽwandam chogau hamag, — Hoob jãpꞌierrmiet. Mʌʌn 
sĩi pãrag hiek hajapꞌam jawaanta bëejimgui hajim hanʌm. Mʌg murua pãrag 
hiek jaaubarmua pãar israelnaan tꞌum honee hajurau, pãachdëu hũrmampierr. 
Murua pãrag hiek jawaan bëetarran mʌgaugui hajim hanʌm: 11 Hĩsta Belén 
pꞌöbör hee chaai tꞌaababarm, warrgarwe hõor tꞌumaam kꞌʌʌnau nʌajerr Chaai. 
Mʌg chaairauta mʌg hatag hõor peerdʌ haujugui hajim hanʌm. Hichta Cristoou 
maach Pör. 12 Mʌch sëukꞌa chirʌm ham hugua, nauwe hërëubaadët hajim hanʌm, 
Belén pꞌöbörög. Mam barbaimaawai chi chaaidam putdam hee pʌrëunaa pꞌak 
tꞌakꞌaar sẽejem hutꞌur kꞌitʌm hee haukꞌërʌm pãrau hooimaju ha jaaujim hanʌm.

13  Chi Hẽwandam chogau mag jaaubarm hee, hi kꞌapeen hijöm kꞌʌʌn 
kꞌapan hedjã hee pʌʌrtꞌʌbaichëjim hanaabá, sëukꞌabarmjö habarm hee. 
Magbaawai makꞌʌʌnau Hẽwandamag jëeu nʌmua,
 14 “Hẽwandam, hʌü habarm hʌg̃tꞌarm magwe.

Hʌü pua pʌch Hiewaa pʌ̈ibarmgui” hanaajim hanʌm.
“Mʌg pʌchdëu hi pʌ̈ibarm gaaimua mʌg durr jöoi gaaijã pʌchdëu jʌr 

haumam kꞌʌʌnan pʌ dʌ̈i kꞌõinaa wënʌrraju” hanaajim hanaabá, 
Hẽwandamag jëeumamua.

15 Mag tꞌʌnʌʌ hawia chi Hẽwandam chognaan deeu hʌg̃tꞌar 
hërëubaadeewai chi nemchaain tꞌʌa narr kꞌʌʌnau jũrr wir haigpai 
hamach kꞌapeenag, — Keena, magan Belenag wëttarrau hajim hanʌm, 
Hẽwandam chogau jaauwai mag chaaidam heeu hau kꞌitʌm hanʌm hoon.

16 Mag wëttarrau hawia, chadcha heerpamjö hërëuwia hooimaawai, 
chadcha chi chaaidam hewaa hau kꞌitʌm pꞌak tꞌakꞌaar sẽejem hee haukꞌërʌm 
hooimajierram hanaabá. Maig hi bigaau chi hãd José dʌï naajim haajem. 
17 Mag hamach daúa hoobaimaawai chi Hẽwandam chogau hamachig 
jaautarr tꞌum jũrr hamag hĩgkꞌaimajierram hanʌm. Mag jaauwia, höbërwia, 

LUCAS 2

El Nuevo Testamento en waunaan, 2da ed., © 2011, Wycliffe Bible Translators, Inc.



172

deeu hamach nemchaain haar wëtumuajã hamachdëu hõor hoomampierr 
hich mag jajawag wëtjim haajem. 18 Mag chi oveja tꞌʌamienau nem hĩgkꞌakꞌag 
wëtum hũrwia tꞌum chi hũrmarr kꞌʌʌn jʌg̃derraa nʌisijim hanʌm. 19 Mamʌ 
mag hamau jaau nʌm hũrtarr tꞌum Mariaau kꞌapꞌʌ sĩerrjã bʌ̃ʌrjã bĩi haba, 
hich tꞌãar heepai hich mag kꞌapꞌʌ wai sĩsijim hanaabá. 20 Mag chi nemchaain 
tꞌʌamienau hamach daúacha hoonaa hamach jʌg̃ʌucha hũrtarrpa hig 
wëtumua, honee Hẽwandam tꞌö hiekꞌakꞌag wëtumua, “Hẽwandam, hĩsin 
chadau purua hʌü habarm. Pʌjö wajaugkꞌam chan hõor chukꞌum” ha serereug 
wëtwia deeu hamach nemchaain haar pꞌʌʌrsã hee naaimajim haajem.

Jesudam Haai hi jëeujem deg harrtarr
21 Chi chaai hautarr ocho días haadëm hee, jöoingarwe hamach hi harr 

haawai nacha hi mehëudam pꞌʌʌrbichpʌïwia warre hi tꞌʌr̃dam Jesús ha 
tꞌʌr̃jierram haajem, chi Hẽwandam chogau warrcha Mariaag jaaucheewai 
tꞌʌr̃ju ha jaautarrjö. 22 Maimua hĩchab magtarr kꞌur hed hãbjö haadëm hee, 
Jerusalén pꞌöbör hee Haai hi jëeujem deg chi Jesudam haibëejierram haajem 
pꞌadëg hoopien, Moiseeu Hẽwandam hiek pꞌãtarr gaai jaau simjö hag hipierr. 
Mag haibëewia Hẽwandamag hi kõit hʌü hajim hanaa warag hirig jëeumamua, 

“Hẽwandam, cha kꞌërʌm maar chaaidam; puata hi kꞌap chirʌm mʌg hatagjã. Hi 
dʌï pʌchdëu hampierr habá” hajierram hanʌm, “pʌchigpai kꞌĩirju bãaumkꞌĩir.”

Mag hamau jëeutarran hamach chaai Hẽwandamag deeg hajim, warrgar 
Moiseeu jaautarrjö. 23 Mag Moisés hiek gaai Hẽwandamau mag sim: “Tꞌum 
hemkꞌöi chaai chi nacha hoomamdam pãrau mʌrʌg deemaju.” 24 Maimua 
hĩchab, “Jãbaukꞌitʌm wa dubur chaaindam kꞌãijã dau numí deebat” ha sim 

“hag chaai paar.” Maagjerr haawai chadcha duburdam kꞌëchwia chi chaai 
Hẽwandamag dee nʌm hanʌmua hi kõit jëeujierram haajem.

25 Maagwai Jerusalén pꞌöbör hee woun hãb Simeón ha tꞌʌ̃r sim sĩejim 
haajem, Hẽwandam dau na hajapꞌa kꞌitanaa hi hipierraa kꞌitaajerr. Hich 
mag jöoirau hĩchab nʌajeejim haajem, warrgarwe Hẽwandamau jöoinag 
jaauwai hirua hich Chaai pʌ̈ibarmuata israelnaan peerdʌ hauju ha 
jaaujerr Chaai. Mag jöoi gaai Hẽwandamau hich Hakꞌaar pꞌẽs wai sĩejim 
hanaabá. 26  Magua hich mag Hẽwandam Hakꞌarau hichig jaautarr haawai 
jöoi Simeonau kꞌapꞌʌ sĩejim haajem, hich daúacha hooju maach Pör 
Hẽwandamau mʌg jẽb gaai Cristota Reikꞌamkꞌĩir pʌ̈iju ha jaaujerr.

27 Magtarr haawai mag chi Jesudam Haai hi jëeujem deg wai nʌm hedcha 
hich mag jöoi Simeón hanʌmjã hĩchab hich Hẽwandam Hakꞌarau hagʌg hi 
harrjim haajem. Mag José María dʌïmua jöoingarwe Moiseeu hiek pꞌã pʌatarr 
gaai jaaujemjö chaai dʌï haag Haai hi jëeujem deg bardʌtkꞌabaimaawai, 28 hich 
mag jöoi Simeonau chi chaaidam jiir hauwia Hẽwandam tꞌö hiekꞌamamua,
 29 “Hẽwandam, mʌʌn pʌ chogau” hajim hanʌm, “maagwai pʌ mʌ Pöröu;
 30 hĩsin chad ya pʌch haar mʌ hauju haai chirʌmgui” hajim hanʌm, 

“pʌ haar kꞌõinaa chiraimaag.
Pʌchdëu nawe mʌrʌg hoopiju ha jaaujerr ya chadcha mʌch daúacha 

hoobarmgui” hajim hanʌm.
“Mʌg chaairauta jöoipaawai hõor peerdʌ hauju.

 31 Chadcha mʌg chaai hõor tꞌumaam kꞌʌʌn hatꞌeeta pua pʌ̈ibarm.
 32 Mag, hi gaaimuata durr chaauram kꞌʌʌnaujã Israelpien tꞌö hiyʌ̈ʌ hajurau.

Maimua hi jöoipa sĩsiewai hĩchab Israelpien kꞌabam kꞌʌʌn hatꞌeejã 
hõtdaujö sĩsiju, hamachdëu jãga hamjã peerdʌju haai nʌ ha kꞌap 
hamkꞌĩir” ha hiekꞌamajim hanʌm jöoyau.

33 Mag chaaidam bʌr̃ʌʌ kꞌitʌmta jöoipa kꞌërsiewai, jãgata hõor heejã sĩerraju 
kꞌai ha tꞌumaa jaaubarm hũrbaawai, hamach happai, “Maach chaai ¿jãgata 
kꞌitajuuta, bʌr̃ʌʌ kꞌitwe mag jaau nʌma?” hajierram hanʌm chi dënnaanau.

34-35 Maimua Simeonau chi dënnaanagta jũrr, — Pãach numwe Hẽwandamau 
pãar mʌg hatagjã hʌü wai nʌisijugui hajim hanʌm. Magnaa chi hãdagcha, 
María, Hẽwandamau mʌg hich Hiewaa pʌïbarm gaaimua, chadcha mʌg Israel 
durram kꞌʌʌn pöm hʌg̃tꞌar höbërjugui hajim hanʌm. Mamʌ hĩchab Israel 
durram kꞌʌʌnaupai hi hoomapꞌam hiekꞌau hamach jãrr hi pꞌʌʌr tꞌuur hauju. Pʌch 
chaai mag dau hapꞌʌʌ wai nʌm hoobaawai pʌchta tꞌutꞌuíu tꞌoopbapʌïmjö hapꞌʌʌ 
hi hatꞌee pʌ bĩe hʌrrajugui hajim hanʌm, gaai machgau. Mag hi hapꞌʌʌ wai nʌm 
haigta merag chukꞌu hajugui hajim hanʌm, chijã kꞌʌʌnauta hi kꞌõsi haju maimua 
chijã kꞌʌʌnauta hi hoomapꞌa kꞌãijã haju ha jaaumajim haajem hich chi hãdagcha.

36 Maig hĩchab hũan Ana hanʌmjã sĩejim haajem, hagjö Hẽwandam hi 
jaaumie. Mag Ana hapkꞌʌ̃ʌ jöoi Fanuel kꞌararr hag kꞌa hajim haajem. Maagwai 
hich jöoi Fanuel hanʌm warr jöoingar Asernaan ha tꞌʌ̃ʌrjerr kꞌʌʌn heem hajim 
haajem. Mag hũan Ana warrpem hich jaai hautarr dʌï siete añospai nʌm hee 
kꞌoopawia hich mag tag jaaijã hauba kꞌitʌmua ya hũanaa kꞌitajim hanaabá. 
37 Mag hũanaa ochenta y cuatro años kꞌitʌmjã chawag maba, hedaram magwe 
Haai hi jëeujem degpaita sĩejeejim haajem, sʌrkꞌa simua Hẽwandamag jëwaag.

38  Mag hagtꞌa María hich chaai dʌ̈i Haai hi jëeujem deg nʌm hee, 
mag hũan Ana hanʌmjã bëewi Hẽwandamau hich Chaai pʌ̈itarr kꞌaug 
hatꞌaawai hirig, “Hʌü hajim Hẽwandam; purua maar peerdʌ hawaag 
pʌ̈iju haajerr chaai barbaicheewai mʌ honee hʌmgui” hajim hanʌm.

Magnaa mag hich Hẽwandamaucha pʌïju ha jaautarr hĩchab nʌajerr 
kꞌʌʌnag chi chaaidam higwia, “Hich Hẽwandamau jaautarrjö chamʌguata 
mʌg hatag maach peerdʌ hauju hag Chaaidamauwai” haajeejim hanaabá.

Deeu Nazareeg wëttarr
39 Maimua Hẽwandamau hich hiek Moiseeg pꞌãpitarr gaai jaau sim hipierraa 

tꞌum wau dichdimaawai deeu hamach Nazaret pꞌöbörög bëejierram haajem, 
Galilea durr. 40 Mag chaai hich dʌr̈rpapagmampierr warag kꞌĩirjug kꞌapꞌʌ pamajim 
hanaabá. Mag nʌm dʌï hich Hẽwandamau hich kꞌõchagpierrta bãaupijim haajem.

Jesús Haai hi jëeujem deg chi machnaan dʌ̈i hiyʌ̈ʌ hatarr
41 Jesús dënnaan añopierr Jerusalenag weetjeejim haajem, nemkꞌoo pömaam 

jaar paawai. 42 Mag añopierr weetjerr haawai, Jesús doce años haadeewai, 
hĩchab Jerusalenag majim haajem, hich dënnaan dʌï. 43 Maimua chi nemkꞌoo 
dichdimaawai hõor pöm hamach durrag hërërëukꞌam hee, hĩchab José María 
dʌï hamach pꞌöbörög wëtjim haajem. Mamʌ Jesús ham dʌï maba, tꞌʌba sĩsijim 
hanaabá. Mamʌ hi tꞌʌbabarmjã chi jöoinau kꞌaugbajierram haajem, deeum kꞌʌʌn 
dʌï hurumpii hawia. 44-45 Mag deeum kꞌʌʌn dʌï hõor kꞌapanag hee hurumpii 
hawiata hich mag kꞌãaim hãb wënʌrra kꞌëumamua hi jʌʌrjeejim hanʌm. Mamʌ 

hamach kꞌodnaanag jëeuwia hamach kꞌap kꞌʌʌnagjã jëeukꞌa hohookꞌam hooba 
habaawai hag noram deeu hewag bëejierram hanaabá, hi jʌr wëdurumua. 46 Hich 
hag hed kꞌeeuraa Jerusalén barchëjierram haajem. Maimua hag noram hãspaau 
jʌrpꞌöbaadeeuta Haai hi jëeujem deg Hẽwandam hiek jawaag chi machnaan 
dʌïta Hẽwandam hiek hiigwai hiyʌʌ̈ hoo sim hooimajierram haajem. 47 Maagwai 
haig tꞌum chi hũr narr kꞌʌʌn jʌg̃derraa tꞌʌnaajim haajem, chi machnaanau 
jëeumam chaairauta ham dënjö nem kꞌaug ham hiek hʌk̈ꞌapʌp̈ʌïgmam hũrwia.  
48 Mag chi machnaan jãrr sim hoobaicheewai, chi jöoinau hamach wir haigpai, 
— ¡Mʌgah! Pʌdë hoobá, mʌigta sĩebma hajierram hanʌm.

Magbaawai chi hãdau magjim hanʌm hich chaairag:
— ¿Kꞌantꞌeeta mʌgcha maar pꞌitꞌurg waupibarma? Pʌ jʌr wënʌrrʌmua 

marau pʌ kꞌĩirju nʌʌ hajimwai hajim hanʌm, hich chaairag.
49 Magbaawai chi chaairau hamag magjim hanʌm:
— ¿Pãrau kꞌaugbata nʌ, mʌ mʌig mʌch Haai hiek hõor dʌ̈i hig hiyʌ̈ʌ 

chiraju haai chirʌm?
50 Mamʌ chi chaairau hamachig mag hiekꞌabarm chi jöoinau pöd kꞌaugba, 

parhoobata hũrpʌïjierram hanʌm. 51 Maimua hich dënnaan dʌï höbërwia hãba 
hamach pꞌöbör Nazareeg wëtjim haajem. Maimua hewag pawiajã hich dënnaan 
hipierraa hich mag kꞌitajim hanaabá. Mamʌ hich chaairau mamagkꞌamjã 
Mariaau hich tꞌãar heepain tꞌum kꞌappꞌʌ haajeejim hanʌm. 52 Mag nʌm hee 

warag Jesús dʌr̈rpamampierr hĩchab kꞌĩirjug kꞌaug pamajim hanaabá. Maagwaita 
Hẽwandam dau na hagchanaa hĩchab hõor heejã kꞌajappꞌa nʌrraajeejim hanʌm.

Juan hõor pör choomieu Hẽwandam hiek jaau nʌrrarr 
(Mt. 3:1-12; Mr. 1:1-8; Jn. 1:19-28)

3  1 Woun Tiberio hanʌm reikꞌabaaderr haigmua quince años haadëm 
hee, gobernadornaan jayap naajim haajem:
Judea durr: Poncio Pilato
Galilea durr: Herodes
Iturea durr Traconite durr dʌ̈i: Felipe (Herodes naam, haai gaaimua)
Abilinia durr: Lisanias

2  Makꞌʌʌn chi gobernadornaankꞌa nʌm jaar hĩchab pꞌadnaan pörkꞌa narr 
kꞌʌʌn Anás hajim haajem Caifás dʌ̈i. Hich mag jaarta hĩchab Hẽwandamau 
jöoi Zacarías hiewaa Juan hõor chukag hee sĩerrag jaaujim haajem, hich 
hiek hõor hee jajawag mamkꞌĩir. 3 Hẽwandamau hichig mag jaaubaawai 
chadcha petawia döjã Jordán higaau kꞌĩeb jajawagmamua maagjeejim 
hanʌm: “Pãar pekau pöoma naawai pãach kꞌaibag hãsie hewag kꞌĩirjuwia 
Hẽwandamag chugpaapi jëeubat. Mag jëeubaa Hẽwandamau pãach kꞌaibag 
chugpaabapäaiwaita mua pãar pör choopʌ̈imajugui” haajeejim hanʌm.

4 Hi mag nʌrraju higwia warrgarwe Hẽwandam hi jaaumie Isaías ha 
tꞌʌ̃ʌrjerrau mʌg pꞌã pʌajim:

“Woun hãb hajappai hõor barba haajem haar sĩejemuata hich haar 
hõor barbaimaawai,

‘Maach Pör ya bëeimʌʌ sim’ haju.
‘Hi bëeju nawe pãach tꞌãar kꞌĩir kꞌaugbat’ haju, ‘tꞌãraucha kꞌõsi hi hiek hʌk̈ꞌaag.

 5 Pari mag hʌ̈kꞌaagan pãach kꞌaibagau pãach tꞌãar jãg sĩi durr dapag 
heem dö kꞌõrgjö hãkꞌãrag sĩsidʌmjã jẽb dau dʌ̈ii paa nʌmjö hajaug 
paapʌ̈ipetat’ haju.

‘Pãach kꞌĩirjug kꞌʌd jũjũrkꞌimjö sĩsidʌmjã kꞌʌd kꞌajapꞌa wʌʌinaa 
bubuchdög dau dʌ̈ii jiirtꞌẽubapʌ̈imjö habat’ haju.

 6 Mag tꞌum hajaug paapʌïwia kꞌĩir kꞌaug nʌisiewain chadau Hẽwandamau 
maach peerdʌju pʌïbarm tꞌumaam kꞌʌʌnau kꞌĩircha hooju” ha pꞌã sim.

(Is. 40:3-5)
Hich mag Juanau maach tꞌãarta kꞌʌd wʌʌi nʌmjö waupi jaau nʌrrarran, 

warrgarwejã hirua mag jaau nʌrraju ya chi pꞌãm harr haawaita nassi 
pawi chadcha mag jaau nʌrrajim haajem. 7 Mag hũrwia hirig hamach pör 
choomkꞌĩir hõor pöm bëe tꞌʌnʌm kꞌʌʌnag maagjeejim hanʌm hichdëu:

— Chi kꞌaibagnaan, ¿kꞌaíu pãrag jaauwai Hẽwandamau maach hi hagkꞌam 
hed sĩi pör chootarr gaaimuapaita pãar hi jua machag hãwatbaju ha jaaujĩ? 8 Sĩi 
pãach pör choopi nʌmuapai chan hirua pãar haubam. Hẽwandam jua machgau 
dau hapꞌʌʌ hamapꞌa nʌm kꞌai, pãach kꞌaibag tꞌumaa hãsie hewag kꞌĩirjuwia, 
Hẽwandamag hisegpi jëeuwia, chadcha Hẽwandam hiek hʌk̈ꞌaajem kꞌʌʌnjö 

habat hajim hanʌm, pãach kꞌapeen dʌïjã. Hoob pãrau chikꞌamnaan dënjö, 
pãachjã warrgar pãach jöoi Abrán kꞌararrjö Hẽwandam dʌï kꞌapeerkꞌa nʌm 
hawi, “Maran Abrán chaainau; mag hi chaainkꞌa nʌmta, ¿jãga Hẽwandamau 
mag maar dau hapꞌʌʌ hapibarju?” ha kꞌĩirjumiet. Sĩi mag Abrán chaainkꞌa 
nʌm gaaimuapaita mag hʌg̃tꞌar höbeerjem hakꞌiin, mokdau mʌg tꞌʌnʌmjã 
Hẽwandamau hõrag paapʌïwia makꞌʌʌnjã hĩchab Abrán chaainau haju haai 
sim. Abrán chaai chaar hawiajã hichiita Hẽwandam jua machag hãwatab 
kꞌaba hãwatju. Mag kꞌõch kꞌaba nʌm kꞌai, pãach kꞌaibagta warre Hẽwandamag 
hisegpi jëeubat hajim hanʌm. 9 Pãrau kꞌapꞌʌ naabá, nemjĩir kꞌaigbamʌn tꞌu 
wërpmaajem. Hich hagjöta simgui hajim hanʌm hĩchab Hẽwandamaujã 
pãar dʌï. Ya hirua pãar chachimʌʌ sim. Har hõor hamach kꞌaibag hisegwia 
Hẽwandamag chugpaapi jëeuba nʌm kꞌʌʌnan pa tꞌupʌïwia jʌser haadee hörpʌï 
nʌmjöta hajugui hajim hanʌm, hich Hẽwandamau ham dʌï.

10 Mag jaaumam hũrwia, hõrau hirig — ¿Magan maraujã jãga haju haai 
nʌ, Hẽwandam jua machag hãwatmaaugau? ha jëeujierram haajem.

11 Magbaa hichdëu magjim hanʌm hamag:
— Kꞌajũa tꞌeg jũaju paraa nʌm kꞌʌʌnau bʌ̃ʌrjã jũaju chukꞌu kꞌitꞌëem 

kꞌʌʌnag deepetat. Maagwai hagjö nem kꞌoojemdam wai nʌm kꞌʌʌnau 
hĩchab chukꞌum kꞌʌʌn dʌ̈i jig kꞌöbat hajim hanʌm.

12  Maig hĩchab bëejierram haajem gobierno dën dëbpaar jëeujem kꞌʌʌn, 
hagjö hamach pör choopʌ̈imamkꞌĩir. Mag bëewia makꞌʌʌnaujã hirig 
jëeumamua, — Maestro, maraujã ¿jãga haju haai nʌ? hajierram hanʌm.

13  Magbaawai hichdëu hamag, — Hoob leíu jaau sim kꞌãyau hatꞌuucha 
hõor jua heem pꞌatkꞌon jëeumiet hajim hanʌm.

14 Maimua jũrr soldaaun bëewia, makꞌʌʌnaujã hirig, — Magbaa maraujã 
¿jãgajuma? haichëjierram hanʌm.

Magbaa hich Juanau magjim hanʌm chi soldaaunag:
— Hoob tag chikꞌam jua heem nem hajués kꞌechtꞌʌg haumiet. Wa 

pãachta hemkꞌooin hawia chikꞌam kꞌũgur jãpꞌierrpinaa kꞌãijã chikꞌam 
pꞌatkꞌondam hau chitꞌëe hamiet. Maimua hoob pãrau, “Mʌrʌgan bʌ̃rʌʌta 
pꞌaagjem, muan waragta hig chirʌm” hamiet hajim hanʌm. Pãachig pꞌag 
nʌmdam dʌ̈ipai honee nʌisit ha jaaumajim haajem.

15 Mamagkꞌam hũrwia, hõrau jũrr hamach kꞌapeenag, “Hĩsin hich mʌ 
kꞌãijãa Hẽwandamau nawe pʌ̈iju ha jaaujerrá hagam” haajeejim hanʌm.

16  Hamau mag hiekꞌa nʌm Juanau hag nawe hũr wai sĩerr haawai 
tꞌumaam kꞌʌʌn jʌg̃ daar magjim hanʌm:

— Mua pöd pãar tꞌãar hajaug paa haubam. Muan sĩi dödamaupaita 
pãar pör choo chirʌmgui hajim hanʌm. Mamʌ hẽudee hãb hurumta mʌ 
kꞌãyaujã jua tꞌeeg hʌ̃rcha sim. Jãguan chad hich Hakꞌaarjã pãrag deewia 
pãar kꞌaibagjã hõtdau hee warre hörbapʌ̈imjöta haju. Mʌ chan mʌg chirʌm 
haig sĩi hi chogkꞌaagpaijã serbiibata chirʌmgui hajim hanʌm. 17 Magnaa 
hamag, Kꞌĩir kꞌapꞌʌ habat, Hẽwandaman ya bëeimʌʌ simgui hajim hanʌm. 

Hi bëem hed hi hiek hʌ̈kꞌa nʌm kꞌʌʌnan arrozdö pöm wëjorr pꞌierrwia 
hajapꞌa hãkꞌa tꞌʌnʌʌubarmjöta haju. Maagwai har hi hiek hʌ̈kꞌamapꞌa harr 
kꞌʌʌn, jũrr chi arroz bʌ ̈tꞌʌʌtarrta sĩi hãbamʌg päardʌnaa hörbapʌ̈imjö haju. 
Makꞌʌʌnan bʌ̃ʌrjã hõtdau tꞌõo kꞌaugba sĩerrʌm heeta hich Hẽwandamaucha 
barkꞌʌʌipʌ̈iju ha jaaujeejim hanʌm, Juanau hich haig bëe nʌm kꞌʌʌnag.

18 Mag jaautarr haigmuajã hich mag hiek kꞌĩir pogkꞌe jaau kꞌitʌmua hõor 
wawiejeejim hanaabá, jãga tꞌumaam kꞌʌʌn Hẽwandamau peerdʌ hauju haai sĩ.

19-20 Mag jaar chi gobernador Herodeeu hich naam Felipe hʌʌi Herodías hanʌm 
kꞌecheu hauwia hag dʌï sim kꞌaug hatꞌaawai Juanau hirig hiekꞌajim haajem. Mamʌ 
mag hirig hiekꞌatarr chan mag sĩi hich wach hʌʌi dʌï sim hatꞌeepaijã kꞌaba, hich 
nem parhooba kꞌaigba waaujem kõitpata hirig hiekꞌajim hanaabá. Mamʌ magʌmjã 
bʌʌ̃rjã hi hiek hũrba, warag chi Herodeeu Juan cárcel deg pꞌãar sĩupijim hanaabá.

Juanau Jesús pör chootarr 
(Mt. 3:13-17; Mr. 1:9-11)

21 Mamʌ mag Herodeeu chi Juan cárcel deg pꞌãarpiju nawejã hõor 
pöm pör choojerr haawai, kꞌãai hãb Jesujã bëewia Juanag hich pör 
choopibaawai, hĩchab hi pör choopʌ̈ijim haajem. Mag hich pör choo 
haaipabaadeewai Hẽwandamag jëeujim hanaabá. Mag hich Hayag jëeu 
sim heeta hedaujã weeudʌ jöisim heemua 22  Hẽwandam Hakꞌaar duburjö 
kꞌitʌmta dau daau bëewia hi hʌ̃r jupchëjim hanʌm. Mag jupbaichëm dʌ̈i 
hedjã heemua woun hiekjö, “Hiewaa, pʌʌta mʌ Chaai mʌchdëu jãsehne 
wai chitʌmʌu, pʌ gaaimua mʌ honee chiraajem” habarmjã hũrjim hanaabá.

Jöoin Jesucristo dau naweram kꞌʌʌn 
(Mt. 1:1-17)

23 Jesuu warrpem Hẽwandam hiek hõrag jaauwai treinta añosjö sĩejim 
haajem. Hiin Hẽwandam Hiewaa hajieb mamʌ, hõraun José hiewaa 
chaarpii haajeejim. Hich Jesús bãaurrjöoi Joseeta Elí hiewaa hajim haajem.

Maagwai Elí Matat hiewaa hajim;
 24 Matat Leví hiewaa;

Leví Melqui hiewaa;
Melqui Jana hiewaa;
Jana José hiewaa;

 25 José Matatías hiewaa;
Matatías Amós hiewaa;
Amós Nahúm hiewaa;
Nahúm Esli hiewaa;
Esli Nagai hiewaa;

 26 Nagai Maat hiewaa;
Maat Matatías hiewaa;
Matatías Semei hiewaa;

Semei Josec hiewaa;
Josec Judá hiewaa;

 27 Judá Joanán hiewaa;
Joanán Resa hiewaa;
Resa Zorobabel hiewaa;
Zorobabel Salatiel hiewaa;
Salatiel Neri hiewaa;

 28 Neri Melqui hiewaa;
Melqui Adi hiewaa;
Adi Cosam hiewaa;
Cosam Elmadam hiewaa;
Elmadam Er hiewaa;

 29 Er Jesús hiewaa;
Jesús Eliezer hiewaa;
Eliezer Jorim hiewaa;
Jorim Matat hiewaa;

 30 Matat Leví hiewaa;
Leví Simeón hiewaa;
Simeón Judá hiewaa;
Judá José hiewaa;
José Jonam hiewaa;
Jonam Eliaquim hiewaa;

 31 Eliaquim Melea hiewaa;
Melea Mena hiewaa;
Mena Matata hiewaa;
Matata Natán hiewaa;

 32 Natán David hiewaa;
David Isaí hiewaa;
Isaí Obed hiewaa;
Obed Booz hiewaa;
Booz Sala hiewaa;
Sala Naasón hiewaa;
Naasón Aminadab hiewaa;

 33 Aminadab Admin hiewaa;
Admin Arni hiewaa;
Arni Esrom hiewaa;
Esrom Fares hiewaa;
Fares Judá hiewaa;

 34 Judá Jacob hiewaa;
Jacob Isá hiewaa;
Isá Abrán hiewaa;
Abrán Taré hiewaa;

Taré Nacor hiewaa;
 35 Nacor Serug hiewaa;

Serug Ragau hiewaa;
Ragau Peleg hiewaa;
Peleg Heber hiewaa;
Heber Sala hiewaa;

 36 Sala Cainán hiewaa;
Cainán Arfaxad hiewaa;
Arfaxad Sem hiewaa;
Sem Noé hiewaa;
Noé Lamec hiewaa;

 37 Lamec Matusalén hiewaa;
Matusalén Enoc hiewaa;
Enoc Jared hiewaa;
Jared Mahalaleel hiewaa;
Mahalaleel Cainán hiewaa;

 38 Cainán Enós hiewaa;
Enós Set hiewaa;
Set Adán hiewaa;
Adán Hẽwandam hiewaa, hich Hẽwandamaucha hi homparr haawai.

Dösãtau Jesús kꞌũgur hauju hẽkꞌatarr 
(Mt. 4:1-11; Mr. 1:12-13)

4  1 Mag pör choowia Jesús Hẽwandam Hakꞌaar hich gaai pꞌẽs wai sim 
petajim haajem Jordán heemua, mag hich pör chootarr haigmua. 

Mag mamta hich hag Hẽwandam Hakꞌaraupai Jordán higaau durr hõor 
chukag chʌʌi hi warrjim haajem. 2  Mam cuarenta días sĩejim haajem, 
bʌ̃ʌrjã tꞌach kꞌöba. Hi mag sim hee dösãtau bëewia hi kꞌĩirjug meerkꞌa Jöoi 
dau na hʌü kꞌabam nem waupiju hẽkꞌaajeejim hanaabá. Mag cuarenta días 
dichdimaawaita heeupemjö Jesús jãsöo haadëjim haajem. Mag hi jãsöo 
haadëm hee, dösãtau hi kꞌũgur hauju kꞌĩirjuwia 3 hirig, — Chadcha pʌ 
Hẽwandam Hiewaa kꞌai, mʌg mokdau panag paabapʌ̈i hajim hanʌm.

4 Magbaawai Jesuu magjim hanʌm:
— Hẽwandam hiek pꞌã sim gaai jaauwai, “Sĩi tꞌach kꞌöju happai 

kꞌap hamkꞌĩir hirua maach hompaabajim” ha sim. [“Hirua maach 
hompaatarran, mag tꞌach happai kꞌĩirjuju kꞌãyau hich hipierraa 
wënʌrramkꞌĩirta maach hompaajim” ha pꞌã simgui hajim hanʌm.]

5 Maimua Hẽwandamau hʌdʌraa warag dösãtag Jesús warrpijim haajem, 
durrsĩ pöm sim gaai. Mag warrwia mag durr pöm hʌg̃tꞌaa sim gaaimuapai, 
sëukꞌabarmjö habarm hee, mʌg jẽb gayam durr warpꞌam magwe tꞌum hirig 
hoopijim hanaabá. 6 Mag hoopiwia magjim hanʌm, chi dösãt garmua hirig:

— Mua pʌrʌgta durr mʌg wëjöm dʌ̈i hag gaai nem tꞌʌnʌmpa tꞌum 
deejugui hajim hanʌm, pʌchta tꞌumaam kꞌʌʌn pörkꞌanaa tꞌʌ̃rpꞌöo 
chirsimkꞌĩir. Mua mʌchdëu deem kꞌõsim kꞌʌʌnag deeju haai chirʌmgui 
hajim hanʌm, mʌch dën haawai. 7 Mamʌ magaagan sĩi jĩepöröu 
pꞌõbkꞌanaa mʌrʌgta Hẽwandamagamjö jëeubá hajim hanaabá. Pua mʌrʌg 
mag jëeumʌn, mʌg durr tꞌumwe pʌch dënëu hajim hanʌm chi dösãtau.

8  Magbaawai Jesuu chi dösãtag, — Hẽwandam hiek pꞌã sim gaai 
jaauwai, “Pãar Pörön Hẽwandamau; hãba hirigpaita jëeubat, maimua 
hãba hi hiekpaita hipierraa habat” ha simgui hajim hanʌm.

9 Maimua Hẽwandamau deeu hʌdʌraa dösãtag Jesús warrpijim haajem, 
jũrr Jerusalén pꞌöbörög. Mam barwia Haai hi jëeujem di nem pöm 
dʌnʌm hʌ̃r chi sĩ gaai warrwia magjim hanʌm chi dösãt garmua Jesuug:

— Pʌ chadcha Hẽwandam Hiewaa kꞌai, magan mʌg hee baubaad hajim hanʌm. 
Pʌ chig haba kꞌabahab. 10 Hẽwandam hiek pꞌã sim gaai “Hich Hẽwandamau hich 
chognaan pʌïju” ha sĩebahab, “pʌ tꞌʌa wënʌrramkꞌĩir.” 11 Maagwai mʌg hee pʌ 
baudʌkꞌiinjã, hamau sĩi hamach jua heeta pʌ jãau haubajup, buju haimaau pʌ 
chig ham hugua. ¡Baubaad! hajim hanʌm, chi meperau Jesuug.

12  Magbaawaita Jesuu magjim hanʌm:
— Mamʌ hĩchab Hẽwandam hiek pꞌã sim gaai jaauwai, “Hẽwandamau 

chadcha pãach tꞌʌaju hawi hoob nem parhoob hamiet” ha sĩebahab hajim 
hanʌm, chi meperag.

13 Hich mag warag chi dösãtau Jesuug hich hipierraa hamkꞌĩir nem kꞌĩirpierr 
jajaaukꞌam bʌ̃ʌrjã pödba habaawai, sëukꞌa chi kꞌũgur petajim haajem hichta.

Jesuu warrpem Galilea durr Hẽwandam hiek jaaubaaderr 
(Mt. 4:12-17; Mr. 1:14-15)

14-15 Jesús hagtꞌa Hẽwandam Hakꞌaar hich gaai pꞌẽs wai sim majim 
haajem deeu Galilea durr, hich berrag. Mag barwia judionaan Hẽwandam 
hiek jaaujem di sĩsidʌmpierr jaaujeejim haajem. Maagwai durr chaauram 
kꞌʌʌnaupa hirua jaau nʌrrʌm kꞌakꞌapdö hapꞌöbaadeewai tꞌumaam 
kꞌʌʌnau hi higar nʌmua, “Hʌüta mag jaau nʌrrabahab” haajeejim haajem.

Jesús Nazaret pꞌöbör hee 
(Mt. 13:53-58; Mr. 6:1-6)

16 Maimua Nazareeg bëejim haajem, hich bãautarr pꞌöbörög. Mag bëewia 
jua hʌ̃ʌijem hed pabaadeewai judionaan Hẽwandam hiek jaaujem deg 
dubjim haajem, hag na hich duubjerrjö. Mag dubwia, hõrag hũrmkꞌĩir 
Hẽwandam hiek tꞌʌ̃raag pꞌiidʌ dʌnʌisijim haajem. 17 Mag hi dʌnʌisiewai 
hãbmua hirig hʌapʌ̈ijim haajem, jöoingarm hẽsap chi pʌʌrtꞌʌm, 
Hẽwandam hi jaaumie Isaías kꞌararrau pꞌãtarr. Maimua chi hẽsap pʌʌrtꞌʌm 
gaai jʌrnaa tꞌʌ̃rbaadëjim hanʌm. Hirua tꞌʌ̃r sĩerr haig mag sĩejim haajem:

 18 “Hẽwandamauta mʌ jʌr hautarr haawai hich Hakꞌaar mʌ gaai pꞌẽs wai 
sim, hapꞌʌʌm kꞌʌʌnag jãga hichdëu ham peerdʌ hauju ha jaaumkꞌĩir.

Hirua mʌ pʌïtarran, hõor hamach kꞌaibag hee presonaanjö nʌm kꞌʌʌnag, 
‘Ya pãar höbërm hiek höbërju haai nʌm’ ha jaaumkꞌĩir hajim;

dau kꞌĩsumjö nʌm kꞌʌʌnagjã, ‘Ya pãrau wajapꞌa hooju haai nʌm’ ha 
jaaumkꞌĩir;

chikꞌamnau dau hapꞌʌʌ waaujem kꞌʌʌn dau haug kꞌaugwia peerdʌ haumkꞌĩir;
 19 maimua hõrag, ‘Hĩs chad mʌg jaarta Hẽwandamau pãar dʌ̈i nem 

hajapcha haju hed barbaichëm’ ha jaaumkꞌĩirta mʌ pʌ̈ijim” hajim 
hanʌm, tꞌʌ̃rmamua.

(Is. 61:1-2)
20 Maimua tꞌʌ̃r haaipabaadeewai hichig chi hẽsap pʌʌrtꞌʌm deetarrag 

deeu hʌapʌ̈iwia hoo sĩsijim haajem, hichdëu tꞌʌ̃r sĩerr hiekpai jawaag. 
Magbaawai tꞌum haig narr kꞌʌʌnau hãba hirigta heerpapaad tꞌʌnʌisijim 
hanaabá. 21 Mag hichig heerpapaad hapꞌöbaadeewai hamag magjim hanʌm:

— Hĩsta chadcha pãach tꞌumaam kꞌʌʌn dakꞌĩir mʌg Hẽwandam hiek pꞌã 
sim gaai hichdëu jaautarrjöo habarmgui hajim hanaabá.

22 Mag hũrwia tꞌumaam kꞌʌʌnau hi wajapꞌa hig hiyʌʌ̈ naajim hanʌm. 
Mag nʌm dʌï hirua hiekdam hũrimʌ hiekꞌamam hũrwia tꞌum jʌg̃derraa 
hapꞌöbaadëjim hanaabá. Mag hũrwia, jũrr hamach wir haigpai, — Keena, ¿mʌg 
woun José hiewaa kꞌabamá? ¿Kꞌani mag hiekꞌa hoo simma? hanaajim hanaabá.

23  Magbaawai Jesuu magjim hanʌm:
— Pãrau mʌchig “Chadcha médico kꞌai, pʌchdëupai pʌch monaaubapʌï” ha 

hiekꞌaju mua kꞌapꞌʌ chirʌmgui hajim hanʌm. Magnaa hamag, Pãrau hũurwai 
Capernaum durr mua nem kꞌĩir pogkꞌe waaujem hanaawai, mʌigjã magan hagjö 
waupi jaaujugui hajim hanʌm, mʌ hiek hʌk̈ꞌamapꞌam hiekꞌau. 24 Mamʌ keena, 
pãadë hoobat, muajã mag chirʌmgui hajim hanʌm: Chi mʌg Hẽwandam hiek jaau 
wënʌrraajem kꞌʌʌn chan dich dö hee hãba naajem kꞌʌʌnau hãbjã kꞌa kꞌõchkꞌaba 
haajemwai. 25 Mʌch sëukꞌa chirʌm ham hugua pãrag jaaukꞌim: Pãrau kꞌĩir heyaa 
nʌmgui hajim hanʌm, jöoingar Hẽwandam hiek jaaumie Elías kꞌararr monakꞌa 
haawai Israel durr año tꞌãrjup hawia jãrr bʌʌ̃rjã noseg chëba harr hanʌm. Mag 
gaaimua Judea durr tꞌum jãdau tꞌeega burrtarr hanʌmjã pãrau hũurjem. ¿Pãrau 
kꞌĩirjuawai mag jaar hĩchab kꞌoopaa hũanaan dau hapꞌʌʌm chukꞌu hajĩ Israel durr? 
Chukꞌu hajim haju haai kꞌaba nʌm; kꞌapan tꞌʌnaajim. 26 Mamʌ magʌmjã ni hiwiir 
hãbam haarjã Hẽwandamau Elías pʌïbajim. Mamag pʌïju kꞌãyau Sidón durr pꞌöbör 
Sarepta hanʌm hee kꞌoopaa hʌʌi hãb sĩerr haarta Hẽwandamau pʌïjimgui hajim 
hanʌm, magʌgta hi jãhogamkꞌĩir. ¿Jãgwi? Hich durram kꞌʌʌn heepai pʌïmuan 
hi kꞌõchkꞌabaju kꞌapꞌʌ harr haawaima. Maguata warag deeum durragta pʌïjimgui 
hajim hanʌm, hich meeun kꞌabam hee. 27 Hĩchab kꞌĩir heyaa habat: Israel durr 
Hẽwandam hiek jaaumie Eliseo kꞌararr monakꞌa haawai hĩchab hõor kokobé 
bënëu bar sĩsidʌm kꞌapaana tꞌʌnaajim. Mamʌ mag tꞌʌnarr kꞌʌʌn hiwiir hãbjã 

Hẽwandamau hirig monaaupi jaauba, hãba Siria durr woun Naamán haajerr 
happaita monaaupijim. ¿Jãgwi? Hẽwandamau hoowai hamach israelnaan heepai 
pʌïmuan, hamach heempai haawai bʌʌ̃rjã hamach kꞌamor machag monaauju 
kꞌĩirjubaju hich Hẽwandamau kꞌapꞌʌ sĩerr haawaima hajim hanʌm hich Jesuu.

28 Jesuu mag hiekꞌabarm hũrbaawai haig narr kꞌʌʌn tꞌum hi dʌï meeukꞌa 
pꞌöbaadëjim hanaabá, hamach kꞌĩir hiekꞌabapäaiwai. 29 Mag meeukꞌa nʌmua 
warag pꞌiidʌtkꞌa pꞌöbaadëwia, pꞌöbör heemua jʌrpʌïwia, hich hag pꞌöbör heepai 
durrsĩ gaai durr pör waaidʌ hi warrjierram haajem, mammua hitꞌurmʌg hee hi 
sĩepäaig. 30 Mamʌ mag nʌm hee sĩi ham jãrr dichwia petajim haajem.

Jesuu woun hãb dösãt bënëu baarjerr monaautarr 
(Mr. 1:21-18)

31 Maimua magtarr kꞌur deeu Jesús Galilea durr pꞌöbör Capernaum 
hanʌmʌg bëejim haajem. Mag bëewia hõor jua hʌ̃ʌijem hed pabaadeewai 
hõrag jaaujeejim haajem. 32  Mag hirua jaau sim haig hi hiek hũrwia hõor 
jʌg̃derraa tꞌʌnaajim hanʌm, chi kꞌapꞌʌm kꞌapꞌʌm haajem kꞌʌʌn kꞌãyaujã 
hichdëuta jaau kꞌapꞌʌcha jaaumam hũrwia.

33 Mag judionaan Hẽwandam hiek jaaujem deg hĩchab sĩejim haajem, woun 
hãb mor hee bën kꞌaigbam wai sim. Mag wounau Jesús hoobaadeewai chi bën 
hi mor hee simuata tꞌet häa hanaa, 34 — ¡Jesús, Nazaretpierr! Hidëu maar sĩi 
kꞌajapꞌa sĩubá hajim hanʌm. Pʌʌn warre maar höpäainta hurum. Mua pʌ kꞌapꞌʌ 
chirʌm, pʌ jammua hurú. Pʌ Hẽwandam Hiewaa hʌg̃tꞌarmua bëetarr kꞌabahab, 
warrgurwe Hẽwandamau pʌïju jaaujerr hajim hanaabá, chi mepeer garmua.

35 Magbaawai Jesuu chi bënëg meeurraunaa, — Kꞌĩu habá. Pʌchta 
warag jãg woun mor heemua höbërbaad hajim hanʌm.

Magbaawai chadcha chi mepeer höbërbaadëmua warre chi wounta jẽkꞌʌt 
barwerbpʌ̈ijim hanaabá. Mamʌ magtarrjã chig haba, deeu kꞌĩir heerdʌwia, 
warramjö monakꞌa sĩsijim haajem. 36 Mag hoowia tꞌumaam kꞌʌʌn dauderraa 
nʌmua hamach heepai, “¿Kꞌanim wounaan juapa tꞌeegta jãg mepeenag 
höbeerpi jaauwaijã hi hipierraa höbër nʌma? Keena, mʌig hag na maadëu 
mʌg chan hooba haajemwai” ha hiekꞌapꞌöo tꞌʌnaajim hanʌm.

37 Jesuu magtarr sĩi hag bigaau pꞌöbördam nʌnʌidʌm heem magwe bĩi 
tꞌʌnʌisijim haajem.

Jesuu Pedro pꞌaauhũan monaautarr 
(Mt. 8:14-15; Mr. 1:29-31)

38 Maimua mag woun mor heem mepeer jʌr pʌawia Hẽwandam hiek 
jaaujem degmua höbërwia petajim haajem, Simón di haar. Maimua barimawia 
hooimaawai, Simón pꞌaauhũanta kꞌʌʌumieu mas tꞌʌnʌm hooimajim hanaabá. 
Magbaawai mag hũan monaaupʌïmkꞌĩir, hõrau Jesuug chaigpa naajim hanʌm. 
39 Magbaawai hi werba jẽer sim bigaau dʌnʌʌuwimawia chi kꞌʌʌumieg kꞌĩesir 

hiekꞌabaawai warre chi kꞌʌʌumie meeudʌbaadëjim hanaabá. Mag kꞌʌʌumie 
meeudʌbaadeewai hag bʌr̈re pꞌiidʌwia ham jãhogaagpajim haajem.

Hedau kꞌëubaadëm hee Jesuu hõor pöm monaautarr 
(Mt. 8:16-17; Mr. 1:32-34)

40 Maimua hedau kꞌëubaadeewai haaunaan paraa harr kꞌʌʌnau hamach 
haaunaan kꞌamor machagpierr Jesús haig haubëemajierram haajem. Magbaawai 
Jesuu chi mor masim kꞌʌʌn gaai pʌr hoomamuapai tꞌum monaaupʌïmajim 
haajem. 41 Mag pʌr hoomamua hõor mor hee bën paraa harrpa jẽu wërpmajim 
hanaabá. Chi mepeenaujã Hẽwandamau hi pʌïtarr kꞌapꞌʌ narr haawai, “Pʌʌn 
Hẽwandam Hiewaau” ha hähäag höbërdʌtkꞌa maajeejim hanʌm. Mamʌ Jesuu 
tag hamag hiekꞌapiba meeurrau sĩumajim haajem, hõrag hich jaaum hugua.

Jesuu maach peerdʌajem hiek Galilea durr jaau pꞌʌʌrdʌ nʌrrarr 
(Mr. 1:35-39)

42  Maimua ya hãspabaadeewai haigmua chawag mawia hõor chukag haar 
hich happai sĩeimajim hanʌm. Mamʌ Capernaumpienau hi jʌr wënʌrrʌʌ 
hawia baau hatꞌaimaawai tag hi chawag pʌ̈imapꞌa sĩi hamach haigpaita 
sĩepim kꞌõsi naajim haajem. 43 Mamʌ hichdëu hamag, — Mʌigpai chiraba 
mʌ chawag maju haai chirʌmgui hajim hanʌm, hĩchab deeum pꞌöbör 
heejã hõrag “Hẽwandamta ya tꞌumaam kꞌʌʌn Pörkꞌaimʌʌ sim” ha jaauwia, 
hĩchab ham peerdʌju kꞌĩirju nʌm kꞌai, hirigta hʌdʌraa hamach Pörkꞌapiju 
haai nʌm ha jawaan, mag hatꞌeeta Hẽwandamau mʌ pʌ̈itarr haawai.

44 Mag jaauwia, Capernaumpai sĩeba, hich mag pꞌöbörpierr judionaan 
biirdʌajem deg Hẽwandam hiek jaau nʌrraajeejim haajem, Galilea durr.

Hãwarr pöoma pʌrtarr 
(Mt. 4:18-22; Mr. 1:16-20)

5  1 Biek hãb Jesús tꞌʌrrdö Genesaret hanʌm higaau sim haig hõor pöoma 
podpachëwia tꞌet pꞌẽeudʌ hi pꞌʌʌr tꞌuur warrmajierram haajem, 

Hẽwandam hiek hũrm kꞌõchgau. 2 Mag nʌm hee hichdëu bote numí mos gaai 
barhʌidʌ nʌm hoo hatꞌajim hanʌm. Hag hee chi morkꞌʌʌn chukꞌu naajim 
hanʌm, dö hʌrëutꞌurwia dö higaau hamach red hʌ narr haawai. 3 Magbaawai 
chi bote dau hãb Simón dën harr haawai hirig jëeuwia, hag hee waaidʌwia, 
hichigpai bʌchkꞌun döjãrragaa hich warrpijim haajem. Magnaan chadau 
jupwia mammua hõor kꞌapan tꞌʌnʌmʌg Hẽwandam hiek jaaubaadëjim haajem.

4 Maimua mag hiekꞌa höbaadeewai chi Simonag, — Döjãrr wëbapʌ̈i, 
maimua chi red dubpʌ̈inaa deeu hʌrëu hoobat hajim hanʌm.

5 Magbaawai Simonau jũrr magjim hanʌm:
— Aay, hedaar maach daúa bʌ̃ʌrjã kꞌãiba parii hʌrëu hëedʌtkꞌamaamjã 

bʌ̃ʌrjã marau pʌr haubajim. Mamʌ pʌ hiek haawai deeu mua chach 
hoojukë hajim hanʌm.

6 Maimua chadcha mag dubpʌïwia jiir hoowai hãwarr pöoma tꞌʌnʌmua chi red 
dau tꞌʌrrdʌmaa hajim hanaabá. 7 Magbaawai hamach kꞌapeen deeum bote hee 
narr kꞌʌʌnag jua tꞌõtꞌõi kꞌapꞌöbaadëjim hanʌm, hamach juag hoon bëemkꞌĩir. Mag 
chadcha warm kꞌʌʌn bëewia jiir hatꞌaawai bote numwe hipiir haujierram hanaabá. 
Mag, bote numí narr hãba peer jootꞌũpjierram haajem. 8-9 Mag Jesús hipierraa 
harr gaaimuapai hãwarr pöm pʌr hatꞌam hoobaawai Pedro dʌï jap hãbam hee 
narr kꞌʌʌnaupa, “¿Mʌʌn kꞌanim wounta hag na mʌg hooba haajemta hãwarr pöm 
mʌg pʌr haupibarma?” ha kꞌĩirju nʌisijim hanʌm. Hich mag bʌr̈re Simón Pedroou 
Jesús bʌk̈ꞌʌrr pꞌõbkꞌa tꞌʌnaaimawia hirig, — Señor, hoob mʌ dʌï hãba nʌrram. 
Mʌʌn hatcha pekau pöoma chirʌm pʌ mʌ dʌï nʌrraag hajim hanʌm.

10 Maagwai Pedro kꞌapeen hãbakꞌai bote hee narr kꞌʌʌnaujã hĩchab hamach 
kꞌapeenau kꞌĩirju narrjö kꞌĩirju nʌisijim hanaabá. Mag bote hee naajim haajem 
Zebedeo chaain, Santiago Juan dʌï. Mamʌ Jesuu chi Simonag, — Simón, 
hoob kꞌĩirjum hajim hanʌm. Warr pʌch sĩi dö hʌa gaaipai chitarrjö, hĩsmua 
hatagan pʌʌn jũrr mʌ hiekta hõrag jaau gaaipaita chirsijugui hajim hanʌm.

11 Maimua dö higaau paaukꞌachëwia warag hi dʌ̈i mam hiek 
hërëubaadëjim hanaabá, hamach nem tꞌum pʌawia.

Jesuu woun hãb kokobé bënëu sĩerr monaautarr 
(Mt. 8:1-4; Mr. 1:40-45)

12 Maimua biek hãb Jesús deeum pꞌöbör hee sim haig woun hãb kokobé 
bënëu sĩi pꞌĩe kꞌa dodos sim barchëjim haajem. Mag wounau hoo hatꞌaawai jẽkꞌʌt 
pꞌõbkꞌanaa, jẽb gaai dagau dʌrnaa, chaigpamamua hirig, — Señor, pua kꞌõs 
chirʌm kꞌai, mʌg pꞌĩedau warre mʌ gaaimua chugpaabapʌï haichëjim hanʌm.

13  Magbaawai Jesuu hi gaai pʌrnaa, — Mua pʌ monaaum kꞌõsi chirʌm; 
monaau chirsí magan hajim hanʌm.

Magbarm bʌ̈rre chi pꞌĩe kꞌa dodos chirarr monaau sĩsiewai mor hajappꞌa 
sĩsijim hanaabá. 14 Mag ya monaau sĩsiewai, Jesuu hirig magjim hanʌm:

— Pʌch mʌgbarm hoob chikꞌamnag jawam. Magju kꞌãyau nacha Jerusalén 
mawia Haai hi jëeujem degam pꞌadëg pʌch mor hoopibaimá. Maimua 
Moiseeu hiek pꞌãtarr gaai jaau simjö pʌch monaaubarm paar nemchaain 
ofrendakꞌa deebá hajim hanʌm, pʌch mʌg monaau sĩsim hõrag kꞌap hamkꞌĩir.

15 Hich Jesús mag gaaimua sĩi warag hõor hee tꞌʌr̃pꞌöo sĩsijim hanaabá. 
Maagwaita warag hõor pöm biirdʌdʌ haajeejim hanʌm hi hiek hũraag, maimua 
hĩchab hamach monaaupʌï mamkꞌĩirjã hagjö. 16 Mamʌ magʌm hãba, Jesús 
chawag maajeejim haajem, hich happai hõor chukag chʌʌi Hẽwandamag jëwaag.

Jesuu woun hãb kꞌapá jʌser kꞌitʌm monaautarr 
(Mt. 9:1-8; Mr. 2:1-12)

17 Biek hãb Jesuu Hẽwandam hiek jaau sim haig fariseonaan dʌï Hẽwandam 
hiek hatꞌee chi machnaanpa hohood tꞌʌnaajim. Makꞌʌʌn pꞌöbördam 
nʌnʌidʌmpierrmua bëetarr kꞌʌʌn hajim haajem: Galilea durrmua bëetarr kꞌʌʌn, 

Judea durrmua bëetarr kꞌʌʌn, maimua hĩchab Jerusalenpienpa dʌï naajim 
haajem. Maagwai Hẽwandam juapa tꞌeeg hi gaai sĩejim hanʌm, hõor monawaag.

18  Mag nʌmta hõrau woun hãb kꞌapá jʌser kꞌitʌmta pa bʌʌrkꞌam gaai 
waiduraa hajierram haajem, Jesús sim haar wai dubwia hi kꞌĩirpꞌee werba 
sĩwaag, monaaupʌ̈imkꞌĩir. 19 Mamʌ dubju hẽkꞌa nʌm hõor pöm tꞌʌnʌm 
kꞌurau pöd dubba habaawai, dihëu hʌ̃r waaidʌtkꞌa pꞌöbaadëwia, nem wäg 
waunaa, chi pa bʌʌrkꞌam gaai jʌg̃adau jʌ̃kꞌanaa, chi haaunaanpa heeg jiir 
burrpʌ̈ijierram haajem, hõor jãrr Jesús hiekꞌa hoo sim kꞌĩirpꞌeecha. 20 Mag 
hich haig wai burrbaichëm hoobaawai, hirua chi wounaan hö hakꞌaar hãba 
hiruata hamach haaunaan monaaupʌ̈iju kꞌĩirju nʌm kꞌapꞌʌ sĩerr haawai, chi 
kꞌapá jʌser kꞌitʌmʌgta, — Pʌ pekau tꞌum ya chugpaa sĩsimgui hajim hanʌm.

21 Mag hũrwia fariseonaan dʌ̈i Hẽwandam hiek hatꞌee chi machnaanpa 
haig narr kꞌʌʌnau hamach hödegpai, “¿Chijãg wounta Hẽwandam na mag 
hiekꞌa sĩma? ¿Kꞌaíu mʌig pekau chugpaaju haai sĩ? Hẽwandamau kꞌabam 
chan pekau chugpaa hauba haajem” hanaajim hanʌm.

22  Mamʌ Jesuu hamau mag kꞌĩirju nʌm kꞌapꞌʌ sĩerr haawai hamag 
magjim hanʌm:

— ¿Kꞌantꞌeeta pãar jãg tꞌãar kꞌaigba kꞌĩirju sĩsid haajẽma? 23 ¿Wa mag 
pekau chugpaabarmjã dau daau hooba naawai pãrau kꞌĩirjuawai chadcha 
pꞌitꞌurg chukꞌu tꞌumaam kꞌʌʌnau mag hiekꞌaju haai nʌm ha nʌwa? Chadcha 
tꞌumaam kꞌʌʌnau mag hiekꞌaju haaima. Mamʌ mua hirig “Pꞌiidʌwi dʌrdʌr 
habá” hakꞌiin, hõrau hamach daúacha hooju, hi monaau sĩsi wa monaauba 
kꞌãijã hich mag sĩsim. Magua pãrau mʌ dënjö chan cha mua jawaagpamjö 
habajugui hajim hanʌm. 24 Mamʌ mʌch chi Hemkꞌooi Hiewaata chadcha 
Hẽwandamau juapá deetarrau mʌg jẽb gaai pekau chugpaagjã jua tꞌeeg 
chirʌm ha kꞌap hamkꞌĩir, pãrag hoopikꞌimgui hajim hanʌm.

Maimua chadcha chi kꞌapá jʌser kꞌitʌmʌgta, — Pꞌiidʌbá. Pʌch put 
juurwia, pʌch diig petá hajim hanʌm.

25 Magbarm bʌr̈re tꞌumaam kꞌʌʌn dakꞌĩir pꞌiidʌbaadëwia, hich waibëetarr pa 
bʌʌrkꞌam dʌï putpa pꞌë hauwia, hich diig petajim hanaabá. Mag mamua, “Hĩsin 
chadau Hẽwandam purua mʌ hʌü habarm” ha hijẽjẽbag majim hanʌm, honegau.

26 Mag chi woun pꞌiidʌbaadëm hoowia haig narr kꞌʌʌn tꞌum dauderraa nʌm 
hiekꞌau, “Jãan hich hiiuta jãgbarm” hanaa hĩchab, “Hĩs Hẽwandamauta maadëu 
mʌg hooju kꞌĩirjuba narrjã hoopibarm” hanaajim haajem, hamach hap pawiajã.

Jesuu Leví hich dʌ̈i harrtarr 
(Mt. 9:9-13; Mr. 2:13-17)

27 Maigmua höbërwia higbaadeeu hooimajim haajem, woun hãb Leví 
ha tꞌʌ̃r sim. Mag woun hõrau dëbpaar pꞌagaan bëejem haig mes gaai päar 
sĩejim haajem, gobiernoog hõrau dëbpaar paraa nʌm jëeu nʌm pꞌidagta 
pꞌidkꞌa sĩerr haawai. Magʌgjã Jesuu, — Mʌ dʌ̈i marrau hajim hanʌm.

28 Magbaawai chadcha Leviiu pꞌiidʌwia hich pꞌidagjã kꞌaugba, hi dʌï petajim 
hanaabá. 29 Maimua hich di haar barwia pꞌiejãb pöm waupijim hanʌm, Jesús 
kꞌöpieg. Mag nʌm dʌï hĩchab hich kꞌapeen tꞌʌr̃kꞌʌʌijim haajem, hich haig tꞌach 
kꞌoon bëemkꞌĩir. Magbaawai dëbpaar jëeujem kꞌʌʌn kꞌapan wëdurum dʌï 
parhoobam kꞌʌʌnpa bëewia hãba tꞌach kꞌö naajim haajem, Jesús dʌï.

30 Mamʌ magbaawai chi hajapcha Moiseeu Hẽwandam hiek pꞌã pʌatarr 
hʌʌrkꞌaajem kꞌʌʌnau Hẽwandam hiek hatꞌee chi machnaan dʌ̈imua Jesús 
kꞌapeenagta, — ¿Kꞌan jãgwiata pãar jãg gobierno dëbpaar jëeujem kꞌʌʌn dʌ̈i 
pekau pöm sĩsidʌm kꞌʌʌnpa hãba tꞌach kꞌö nʌma? ha jëeujierram hanʌm.

31 Magbaawai Jesuu magjim hanʌm hamag:
— Kꞌa monakꞌa nʌm kꞌʌʌnau chan doctor higba haajem; hãba mor masi 

nʌm kꞌʌʌnauta doctor hiigjem. 32  Mʌ chan bʌ̃ʌrjã pekau chukꞌu hajappꞌa 
kꞌitꞌëem haajem kꞌʌʌn jʌraanjã bëeba, mʌʌn hõor pekau pöoma kꞌitꞌëem 
kꞌʌʌn peerdʌ hawaanta bëejimgui hajim hanʌm, kꞌĩirjug hiiur haumkꞌĩir. 
Maguata mag ham pekau pöm nʌmjã higba, ham dʌ̈i mʌ tꞌach kꞌö 
chirabahab hajim hanʌm, hamjã Hẽwandam dënkꞌa hawaag.

¿Kꞌantꞌee tꞌach kꞌöba sʌrkꞌaju haai nʌ? 
(Mt. 9:14-17; Mr. 2:18-22)

33  Maigmua Jesús hich kꞌapeen dʌ̈i höbër pꞌöbaadëm hee, hõor bëewia 
Jesuug magchëjierram hanʌm:

— ¿Kꞌan jãgwia Juan dʌ̈i wënʌrraajem kꞌʌʌnau tꞌach kꞌö nʌmjã hʌ̃iba 
sʌrkꞌanaata Hẽwandamag jëeujem daar, pʌ kꞌapeenau sʌrkꞌaba haajẽ? Chi 
hajapcha Moiseeu Hẽwandam hiek pꞌã pʌatarr hʌʌrkꞌaajem kꞌʌʌn higar 
nʌm kꞌʌʌnaujã hagjö sʌrkꞌaajem, mamʌ pʌ kꞌapeenau chan hajap magba 
haajerram. ¿Jã kꞌan jãgwiauma? ha jëeujierram haajem hirig.

34 Magbaawai hichdëu hamag magjim hanʌm:
— ¿Pãrau hoowai chi jua pʌr sim woun honee hich hʌʌi dʌ̈i tꞌach 

kꞌö nʌmich, hirua hõor tꞌʌ̃rtarr kꞌʌʌn sʌrkꞌa nʌm hawia sĩi hökꞌĩirjuu 
hohoodö naajẽ bʌ̃ʌrjã tꞌach kꞌöba? 35 Magba haajem. Hich hagjöta 
nʌmgui hajim hanʌm mʌ kꞌapeenjã. Ham magjuun mʌ ham jaaijö ham 
dʌ̈i chitʌm pʌr hatꞌam hed gayan chadau ham hamach kꞌĩrauta sʌrkꞌawia, 
hĩchab tꞌachjã kꞌöba nʌisip haju, gaai machgau. Mamʌ mʌʌgwaiwe chan 
ham sʌrkꞌaju kꞌaba nʌmgui hajim hanʌm, hagtꞌa mʌ ham dʌ̈i chiraawai.

36  Maimua hichdëupai magjim haajem:
— Pãach kꞌajũa jẽbaadeewai, ¿pãrau hoowai kꞌaíu dich kꞌajũa hiiur gaaim 

jẽnaa jũrr chi jöoi gaai kꞌaajẽ? Maadëu magkꞌiin dich kꞌajũa hajapꞌamta hãrpʌïju. 
Maimua mag pꞌẽebarmjã kꞌĩir hãba kꞌaba daau pꞌẽe wëjöm tꞌumaam kꞌʌʌnau hooju. 
Hich hagjöta sim hĩchab mʌg hiek hiiur mua jaau chirʌmjã. Chi mʌ hiek hʌk̈ꞌa 
simua chan mʌg hiek hiiur mua jaau chitʌmjã hʌk̈ꞌanaa pöd hamach jöoin hijã 
hagjö hʌʌrkꞌaju kꞌaba simgui hajim hanʌm. 37 Mʌg mʌ hiek hʌk̈ꞌa nʌmʌn maadëu 
vino nemhëu hiiur hee pʌajemjöta sim. Pãrau kꞌapꞌʌ nʌmgui hajim hanʌm, vino 

hõrr nemhëu jöoi ya chi pʌajem hee pöd pʌju kꞌaba sim. Mag pʌkꞌiin chi vino 
hõrr hachpabaadeewai, chi nemhëu jöoiraa sĩewai hãwatba jẽgdʌbaadee, chi 
vinojã hãrbaadëm dʌï chi nemhëujã ya tag serbiiba sĩsiju. 38 Maguata vino hõrran 
hagjö nemhëu hiiur heeta pʌajem; maagwai chi nemhëujã jẽgdʌba, chi vinojã 
hãrbamgui hajim hanʌm hich Jesuu. 39 Mag hiekꞌakꞌagmamua, Pãrau kꞌapꞌʌ 
nʌmgui hajim hanʌm, chi vino hach doo kꞌaug nʌm kꞌʌʌnag ham döpꞌö tꞌʌnʌm 
haig chi hõrr deeimakꞌiin, hamau “Hʌh̃ʌ,̃ maraun chi hachta hig nʌm, jãata marag 
hajapcha sim” haju. Hich hagjöta pãrau mʌ hiek hũrmapꞌa, warag pãach hiita 
pʌaba wënʌrram kꞌõsi nʌmgui hajim hanʌm.

Jesús kꞌapeenau jua hʌ̃ʌijem hed trigo pꞌierrtarr 
(Mt. 12:1-8; Mr. 2:23-28)

6  1 Biek hãb jua hʌʌ̃ijem hed Jesús hich kꞌapeen dʌï trigo pꞌur wëjöm hee 
dich wënʌrrajim haajem. Mag dich wëtumua hi kꞌapeenau trigo chi bichpa 

tꞌʌrrëunaa chi dau juajãagpai sigtꞌʌnaa kꞌö wëtmajim haajem. 2 Mag kꞌö nʌm 
hoowia chi hajapcha Moiseeu Hẽwandam hiek pꞌã pʌatarr hʌʌrkꞌaajem kꞌʌʌnau 
hamag, — Pãadë hoobat, jua hʌĩ nʌm hed haawai bʌʌ̃rjã pꞌidkꞌaju kꞌaba nʌmta 
pãrau jãg trigo pꞌierrnaa kꞌö wënʌrrʌm. ¿Pãrau chan kꞌaugbahab hajim hanʌm, 
jãgpai pꞌierr nʌmjã nem pöm heeu nʌm dʌï hãba sim?

3 Magbaawai jũrr Jesuu hamag — Mamʌ ¿kꞌani mʌ kꞌapeenau kꞌaigba habar? 
hajim hanʌm. ¿Magan pãrau bʌʌ̃rjã Hẽwandam hiek pꞌã sim gaai tꞌʌʌ̃rwai hooba 
haajeeb, Daviiu hich dʌï wënʌrrarr kꞌʌʌn dʌïmua hamach jãsöo hapꞌöbaadeewai 
Hẽwandam hatꞌeem pan kꞌötarr? 4 Pãrau kꞌapꞌʌ nʌm, jãga hirua Hẽwandamag 
jëeujem deg dubwia Hẽwandam hatꞌeem pan nasãd gaai pꞌë sĩerr haujĩ. Mag pan 
parhoobam kꞌʌʌnau kꞌöju kꞌaba, hãba pꞌadëupaita kꞌöju haai sĩejim. Mag kꞌapꞌʌ 
sĩerrta hirua kꞌöwia hĩchab hich dʌï wënʌrrarr kꞌʌʌnagjã deejimgui hajim hanʌm. 
Mamʌ mag kꞌötarr paarjã Hẽwandamau ham chig habajim. ¿Magtarr pãrau 
kꞌaugbata nʌ? hajim hanʌm hamag, hich Jesuu.

5 Maimua mag jaau dichwia hichdëupai, — Mʌʌn Hẽwandam Hiewaa 
Hemkꞌooirau. Muruata tꞌumaam kꞌʌʌnag kꞌan nemta wauju haai nʌ ha jaauju 
haai chirʌmgui hajim hanʌm, jua hʌ̃ʌijem hed hawiajã.

Woun hãb jua jʌser kꞌitarr 
(Mt. 12:9-14: Mr. 3:1-6)

6 Maimua biek hãb hagjö jua hʌʌ̃ijem hed hich Jesús judionaan biirdʌajem deg 
dubwia Hẽwandam hiek jaau sĩejim haajem. Maig hĩchab sĩejim haajem woun hãb, 
juachaar garm juadam sĩi jua jʌser kꞌitʌm. 7 Maagwai judionaan chi machnaan 
dʌïmua chi hajapcha Moiseeu Hẽwandam hiek pꞌã pʌatarr hʌʌrkꞌaajem kꞌʌʌnau 
Jesuug dau tꞌõba tꞌʌnaajim hanʌm, heeu hirua jua hʌʌ̃ijem hedjã higba hõor jua 
pʌrwia monaaubaawai magʌm gaaimua hichigcha hõor dakꞌĩir “Pua chan jua 
hʌʌ̃ijem hedjã bʌʌ̃rjã hʌʌrkꞌabata sim” ha hiekꞌaag. 8 Mamʌ hichdëu kꞌapꞌʌ sĩejim 
hanaabá, hamau mag kꞌĩirju nʌm. Mag gaaimua chi woundam jua jʌser kꞌitʌmʌg, 

— Dayag pidú, mau hõor jãrrcha dʌnʌʌubaichë hajim hanʌm.
Magbaawai chadcha bëewia hõor jãrrcha dʌnʌʌuchëjim haajem. 9 Mag 

dʌnʌʌubaicheewai Jesuu magjim hanʌm:
— ¿Pãrau hoowai kꞌan nemta maadëu wauju haai nʌ jua hʌ̃ʌijem hed? 

¿Hõordam dʌ̈i hajapꞌa haju, wa hõor kꞌaibag wauju? ¿Hõor peerdʌ hauju, 
wa hõor tꞌõoju? ¿Kꞌani hʌücha sĩ? hajim hanʌm hamag.

10 Mamʌ mag jëeunaa hõor tꞌumaam kꞌʌʌn kꞌĩir heerpa pꞌʌʌrdʌdʌkꞌam 
hich hiek hʌ̈kꞌaba habaawai jũrr chi jua jʌser kꞌitʌmʌgta, — Dayag jua 
hʌabá hajim hanʌm.

Mag chadcha hi hipierr jua hʌabaawai warre jua monakkꞌa sĩsijim 
hanaabá. 11 Mamʌ hamach dakꞌĩir magbaawai hi dʌ̈i kꞌĩir machag 
hapꞌöbaadëm hiekꞌau warag höbërdʌtkꞌawia, — Keena, maadëu jãgata 
hakꞌiin jãg Jesús tꞌõopʌ̈ikꞌam hanaajim hanʌm, hamach happai.

Jesuu hich dʌ̈i hogdʌba wënʌrramkꞌĩir doce jʌr hautarr 
(Mt. 10:1-4; Mr. 3:13-19)

12  Mag Jesuu jua hʌ̃ʌijem hedam magwe hõrag jaau nʌrrʌm hed gaai 
durrsĩ gaai waaidʌjim haajem, Hẽwandamag jëwaag. Mam heddurr pöm 
hich mag Hẽwandamag jëeu hëejim haajem. 13 Maimua hãspabaadeewai hich 
dʌï wënʌrraajerr kꞌʌʌn hich haig tꞌʌ̃rkꞌa hauwia mag kꞌapanag heem doce 
kꞌĩet jʌr haujim haajem. Makꞌʌʌnta hi chognaan hi hiek jaaujem kꞌʌʌnkꞌa 
tꞌʌ̃rjim hanaabá, apostolnaan. 14 Mʌkꞌʌʌn hirua jʌr hautarr kꞌʌʌn tꞌʌ̃rʌu:

Simón, (hichpai Jesuu Pedro ha tꞌʌ̃rjim);
Andrés, (chi Simón heeum);
Santiago, (hichpai hĩchab Jacobo ha tꞌʌ̃r sĩejim);
Juan, (chi Santiago heeum);
Felipe,
Bartolomé,

 15 Mateo, (hichpai Leví ha tꞌʌ̃r sĩejim);
Tomás,
Santiago, (chi Alfeo hiewaa; hichpai hagjö Jacobo ha tꞌʌ̃r sĩejim);
Simón, (Celotenaan hee sĩerr);

 16 Judas, (hichpai Tadeo hanaa Lebeo ha tꞌʌ̃ʌrjerr, deeum hagjö 
Santiago haajerr heeum); maimua

Judas Iscariote, (hich maguata hewag pawi chi tꞌetꞌem kꞌʌʌnag Jesús 
pʌr deeju hajima hi tꞌõomkꞌĩir).

Jesuu hõor pöm tꞌʌnʌmʌg Hẽwandam hiek jaautarr 
(Mt. 4:23-25)

17 Maimua hich Jesús dʌ̈i durrsĩe narr kꞌʌʌnpa tꞌum hãba hʌʌrba bëewia 
pꞌëeurëgdam hee naaichëjim haajem. Maig hagjö hich dʌ̈i wënʌrraajerr 
kꞌʌʌn kꞌapan biirdʌ tꞌʌnʌm hee, hĩchab deeum durram kꞌʌʌnpa hõor pöm 

tꞌʌnaajim hanaabá: Judea durrmua bëetarr kꞌʌʌn, Jerusalenmua bëetarr 
kꞌʌʌn, maimua pꞌũas higaau pꞌöbör Tiro hanʌm dakꞌa naajerr kꞌʌʌn dʌ̈i 
Sidón perasöm kꞌʌʌnpa tꞌʌnaajim haajem. Hãaur kꞌʌʌn hi hiek hũrm 
kꞌõchgau, maagwai tagam kꞌʌʌn sĩi hamach monaaupʌ̈i mamkꞌĩirta mag 
bëewi naajim haajem. 18  Mag chadcha bën kꞌaigbam kꞌĩirpierr hõor mor hee 
sĩsid harrjã tꞌum jʌr wërppʌ̈inaa monaaupʌ̈imajim hanaabá. 19 Mag hoowia 
tꞌumaam kꞌʌʌnau hi gaai pʌrm hiigjeejim hanʌm, hamach monaaumkꞌĩir, 
hamachdëu hoowai sĩi hi gaai pʌr nʌmuapaijã Hẽwandam jua tꞌeeg hich 
gaai wai simuata bënëgjã hich jua jʌmpiba monaaupʌp̈ʌ̈ikꞌam hoowia.

Chijã kꞌʌʌnta honee haju haai nʌ 
(Mt. 5:1-12)

20 Mag hõor mor masim kꞌʌʌnpa tꞌʌnarr tꞌum monaaukꞌapʌ̈iwia hich dʌ̈i 
hogdʌba wënʌrraajerr kꞌʌʌnagta heerpanaa magjim hanʌm, hich Jesuupai:

— Pãar mʌg mʌ hiek hũrm kꞌõchgau dau hapꞌʌʌ wënʌrrʌm kꞌʌʌnta honee habat, 
mʌg hatag pãachta Hẽwandam dʌï hãba jooba wënʌrraju haawai. 21 Honee habat 
hajim hanʌm, pãar har Hẽwandamau waupim kꞌõsim nem wawaagta jãsöomjö 
nʌm kꞌʌʌn. Jãgtarr jũrr mʌg hatag pãar bʌʌ̃rjã haugchëba wënʌrrajugui hajim 
hanʌm. Honee habat, pãar mʌ gaaimua dauhi paraa durraajem kꞌʌʌn; mʌg hatag 
pãar hökꞌĩirjug kꞌaugba wënʌrrajugui hajim hanʌm. 22 Honee habat hajim hanʌm, 
mʌch chi Hemkꞌooi Hiewaa hiek hʌk̈ꞌa nʌm gaaimua pãach chikꞌamnau kꞌa 
hukꞌurnaa hamach haigmua kꞌãijã warag di chaaur pãach jʌʌrwai. Honee habat, 
chikꞌamnau pãach wau hiekꞌamamua kꞌãijã, “Jãg woun chan hõor hajapꞌam 
kꞌabam” ha hiekꞌaawai. 23 Hõrau pãach dʌï mag nʌm jaar hoob hökꞌĩirjuu hamiet 
hajim hanʌm. Mag kꞌãyau warag honee habat hajim hanaabá; pãar mag nʌm 
jũrran hʌg̃tꞌarin pãar hatꞌee nem hajapꞌam pöomata tꞌʌnʌm. Hĩs mʌg pãar mʌ 
gaaimua dau hapꞌʌʌ wau nʌmjö wënʌrraajeejim warrgarwejã, Hẽwandam hi 
jaaujerr kꞌʌʌn. Mamʌ hĩs hʌg̃tꞌar Hẽwandam dʌï ya ham honee nʌmgui ha 
hiekꞌamajim hanaabá, ham wawí nʌmua.

24 Mag hiekꞌakꞌagmamua hichdëupai, ’Mamʌ ¡hëh hapdurr hajim hanʌm, 
hõor hamach pꞌatkꞌonta tꞌö hiyʌʌ̈ haajem kꞌʌʌn! Ham hamach pꞌatkꞌonag hee 
ham kꞌõchgau Hẽwandam higba harr jũrr, hamau mʌg hatag hoomaa hajurau 
hajim hanʌm. 25 ¡Hëh, hapdurr hajim hanʌm, mʌg jẽb gaai nem tꞌum paraa 
bʌʌ̃rjã haugchëba haajem kꞌʌʌn! Jãgtarr kꞌʌʌnta jũrr mʌg hatag dau haug hee 
wëtju. ¡Hëh, hapdurr hajim hanʌm, har sĩi honee ham kꞌõchgau bʌʌ̃rjã hamach 
mor hewag kꞌĩirjuwia hökꞌĩirjuupaijã haba haajem kꞌʌʌn! Hamachdëu hampierr 
ham kꞌõchgau Hẽwandam higba harr jũrr pöd hamach hʌg̃tꞌar höbërba haawai, 
mʌg hatag ham hicharaucha bĩe nʌisijugui hajim hanʌm. Maimua hĩchab, 
26 ¡Hëh, hapdurr hajim hanʌm, har tꞌumaam kꞌʌʌnau pãar hëugar, “Jãan 
chad woun hajapꞌam pamá” ha hig hiyʌʌ̈ haawai! Warrgarwejã par chadcha 
Hẽwandam hi chaar kꞌabamta jaaujerr kꞌʌʌn hëugarjã hich magta hiekꞌaajeejim, 

pãar jöoinau. Hõrau mag ham hëugar hõor hajapꞌam haajeejieb mamʌ, maadëu 
kꞌapꞌʌ nʌmgui hajim hanʌm, ham pöd Hẽwandam haar höbërba harr.

¿Jãga haju haai nʌ dich kꞌa hukꞌurm kꞌʌʌn dʌ̈i? 
(Mt. 5:38-48; 7:12)

27 Mag jaaumamua Jesuu magjim haajem hich hiek hũr narr kꞌʌʌnag: 
’Pãach dʌï hiekkꞌõr paraam kꞌʌʌn kꞌa kꞌõsinaa pãach hoomapꞌa haajem kꞌʌʌn 
dʌïjã nem hajapꞌam waubat. 28 Pãach chikꞌamnau tꞌõp hiekꞌaawai magʌm 
hiekjã higba, warag ham kõit Hẽwandamag jëeubat. Maimua pãach hãaukꞌa 
hiekꞌabaadëm pʌa chʌuu haawaijã, dʌï hãaukꞌa hiekꞌaju kꞌãyau, warag 
Hẽwandamagta ham kõit jëeubat hajim hanʌm. 29 Chikꞌamnau kꞌãijã pʌch 
gaai mas deewai hoob hi gaai hagjö deem. Mag kꞌãyau hʌdʌraa pʌch gaai 
mas hapibá. Wa pʌch camis kꞌãijã hãbmua kꞌechtꞌʌg haum hiigwai warag 
tagam kꞌajũajã hʌdʌraa hirig harrpibá hajim hanʌm. 30 Wa pʌch nem 
kꞌãijã hãbmua kꞌechtꞌʌg haum hiigwai, meeukꞌaju kꞌãyau, hokꞌooju hawiajã 
hidëu warag harrpibá. Hõrau pʌchig nem jëeuwai hö hajapꞌa magʌm haba 
deebá. Wa hãbmua kꞌãijã kꞌũchpaim hatꞌee pʌch nemdam jëeu harrwai hoob, 

“Jöpkꞌaa mʌ hin deebahur” ham hajim hanʌm. 31 Chikꞌamnau pʌch dʌï kꞌaigba 
hapimapꞌa sim kꞌai, pʌch garmuajã hoob hi dʌï kꞌaigba ham. Hõrau pʌch dʌï 
hapim kꞌõsimjöta pʌch garmuajã ham dʌï habá hajim hanʌm hamag.

32 Magnaa mag hichdëu parhoobam kꞌʌʌnjö hapiba sim higwi, ’Pãadë 
kꞌĩirjubat hajim hanʌm: Pãrau pãach jãsenem kꞌʌʌnpaita daupii hakꞌiin, ¿maig 
kꞌan hajaug sĩ? Bʌʌ̃rjã Hẽwandam hiek hʌk̈ꞌabam kꞌʌʌnaujã hamach kꞌa kꞌõsim 
kꞌʌʌn chan hoomap kꞌaba sĩerrjëemgui hajim hanʌm. 33 Wa pãrau pãach juag 
hoojem kꞌʌʌn juagpaita hagjö hookꞌiin, ¿maigjã kꞌan hajaug sĩ? Mag nʌm haig 
hʌü kꞌaba sim. Hẽwandam hiek hʌk̈ꞌaba haajem kꞌʌʌnaujã jũrr hagdaujö chikꞌam 
juag hoojemgui hajim hanʌm. 34 Pãrau pãachdëu nem deebarmjö pãachig 
deejöjöo kꞌĩirju nʌm kꞌʌʌnagpaita nem deekꞌiin, ¿maigjã pãar jãga nʌ? ¿Hich 
hagjö haba haajẽ hajim hanʌm, Hẽwandam hamach tꞌãar hee chukꞌu nʌm 
kꞌʌʌnaujã, deeu hagjö hamachig nem deemkꞌĩir? 35 Magua muan pãragan, pãach 
dʌï hiekkꞌõr paraam kꞌʌʌnjã warag kꞌa kꞌõsita habat ha chirʌmgui hajim hanʌm. 
Maimua ham dʌï hö hajapꞌa habat hĩchab, pãach nemdam kꞌũchpaim hatꞌee 
kꞌãijã jëeu harrwai tag deen bëebaju kꞌãijãa jãg deebapʌïm ha hiekꞌaba. Pãrau hö 
hãkꞌãrag chukꞌu magmʌn, hʌg̃tꞌarin pãar hatꞌee nem hajapꞌam pöoma tꞌʌnʌmgui 
hajim hanʌm. Hĩchab pãar mag wënʌrrʌmʌn magan pãar chadcha Cha Hʌg̃tꞌaa 
Pꞌuu Nʌm hag chaainaugui hajim hanʌm. Hẽwandamau hõrau kꞌĩirjuajemjöta 
kꞌĩirjuajem hakꞌiin, hãba hõor hajapꞌam kꞌʌʌnagpaita hirua nem deejeekꞌam. 
Mamʌ hi magba tꞌumaam kꞌʌʌn dʌï hajapꞌa kꞌitʌm, hõor kꞌaibagjã higba, ni mag 
hich hajaug kꞌitʌm paarjã hõrau hichig hʌü hajim habajujã kꞌĩirjuba. Magua 
pãraujã hagjöta haju haai nʌmgui hajim hanʌm, pãach kꞌapeen kꞌaibagjã higba. 
36 Maachin tꞌumaam kꞌʌʌn dau haug kꞌaug paraata hanʌm, har jãg maach Haai 
hʌg̃tꞌar simuajã hagjö maach tꞌumaam kꞌʌʌn dau haug kꞌaaugjẽpirau.

¿Jãga haju haai nʌ chikꞌam hĩgkꞌaju kꞌãyau? 
(Mt. 7:1-5)

37 ’Hoob chikꞌam hĩgkꞌam kꞌõchgaupai chan chikꞌam pekau pꞌëmiet, heeu 
Hẽwandamau pãach chach nʌm hed magʌm hiek higdukꞌam pãach dʌ̈i. 
Hoob “Jãg wounan chad kꞌaibag hee pʌ̈iju haai sim” hamiet, heeu pãach 
hiek gaaimuapai Hẽwandamau pãachta kꞌaibag hee pʌ̈idukꞌam. Chikꞌamnau 
pãach dʌ̈i kꞌaigba haawai sĩi warag hich mag kꞌĩir hakꞌoobapʌ̈it, tag magʌm 
hiekjã higba. Pãrau pãach kꞌapeen dʌ̈i magmʌn, magan Hẽwandamaujã 
pãar dʌ̈i hagjö hajugui hajim hanʌm. 38 Pãach kꞌapeenag nem hĩgkꞌaba 
deemʌn, Hẽwandamaujã pãrag nem hĩgkꞌaba deeju. Pãrau pãach kꞌapeenag 
nem deebarm jũrr, hirua pãrag hʌ̃r hag kꞌãyau pꞌẽsu hipiirnaa pör simii 
deeju. Mamʌ pãrau pãach kꞌapeenag chachnaata nem dee nʌmʌn, magan 
Hẽwandamaujã hich hagjöpai pãrag deejugui hajim hanʌm.

39 Mag ejemplodam kꞌĩir pogkꞌe jaaumamua, ’Pãadë kꞌĩirjubat hajim hanʌm. 
Woun hãb dau kꞌaugba simua hich kꞌapeer hagjö dau kꞌĩsu kꞌitʌm jua gaai pʌr 
harrkꞌiin, hãb bʌḧëu subaadeeu ¿hamach numwe burrbaju kꞌai? hajim hanʌm. 
40 ¿Pãrau hoowai heeu woun nem kꞌaug simua hichig jaau sim kꞌãyau hatcha 
nem kꞌaug sĩejẽ? Hichig nem jaaumam tꞌum kꞌaugbapäaiwain chadau hich 
maestro dënjö nem kꞌaug sĩsiejemgui hajim hanʌm. 41 Pʌch dau hee pasur pöm 
sim jootꞌʌ tꞌʌnʌm nacha noi haubam haig, ¿jãga pua pʌch kꞌapeer dau heem 
pasurdam bʌr̃ʌʌ kꞌitʌm noi hawaag hagá? Maachin nacha dich kꞌĩirjunaata 
hiekꞌa nʌmgui hajim hanʌm. 42 Wa magbam kꞌai, ¿jãga hãbmua hich kꞌaperag 

“Daai kakë, mua pʌ dau heem pasurdam noi haukꞌim” haju, mamʌ hich dau 
heejã hag kꞌãyau nem pöm sim jootꞌʌ tꞌʌnʌm noi hauba simta? Sĩi chikꞌam 
jaaum kꞌõchgaupai chan dich wir haig kꞌĩirjubanaa pöd mag hiekꞌaju kꞌaba 
nʌmgui hajim hanʌm. Kꞌĩirjug chukdam, nacha dich dau heem pasurta noi 
hauba haajeeb, wajapꞌa hoog; maimuan chadau jũrr dich kꞌapeer dau heemjã 
hagjö noipʌï nʌm. Magua dichta nacha kꞌĩirjuba haajeeb chikꞌam jawaag. 
Dichjã hagjö chirʌm chan pöd dich kꞌapeen jaauju kꞌabamgui hajim hanʌm.

Jãga hõor hö hajaug kꞌapꞌʌ haajẽ 
(Mt. 7:17-20; 12:34-35)

43 Mag jajawagmamua, ’Maach jaauju kꞌʌʌn chukꞌu hawiajã maachin dich 
hiekꞌa nʌm gaaimuata hõrag dich kꞌap hapiejemgui hajim hanʌm, hõor 
wäjäauná wa hõor kꞌaigbam kꞌʌʌná. Pãrau kꞌapꞌʌ nʌmgui hajim hanʌm, 
nemjõ hãkꞌãraa cheejem higwia, “Jãg nemjõon chad hajapꞌa kꞌitabma” haba 
haajem; maagwai jũrr nemjõ hajapꞌam higwiajã, “Jãg nemjõon chi hãkꞌãrau” 
haba haajem. 44 ¿Pãrau hoowai pahach gaai nemjõ kꞌũwaa chë sim hoojẽ? 
Kũpud dënjã miel wie nʌm hooba haajem. 45 Hich hagjöta nʌm hĩchab maach 
wounaanjã. Hõor kꞌĩirjug hajapꞌam kꞌʌʌnau nem hajapꞌam nemta hiekꞌa nʌm, 
hamau nem hajapꞌata wauju kꞌĩirju naawai; mamʌ hö hãkꞌãraam kꞌʌʌnaun 

hiekꞌaawaijã nem kꞌaigbamta hiekꞌa nʌm, ham hödi sĩi nem kꞌaigbamta wauju 
kꞌĩirju sĩsid haawai. Magta hõraun maach hiyʌ̈ʌ nʌm hũr nʌm gaaipai warre 
kꞌapꞌʌ haajem, kꞌanim woun hagá: woun hajapꞌam wa woun kꞌaigbam.

Hõor numí di hëutarr 
(Mt. 7:24-27)

46 ’Pãrau mua nem jaau chirʌm hipierraa kꞌaba nʌmta, ¿kꞌantꞌee mʌ higwia sĩi 
par hiiupai “Pʌʌta maar Pöröu” haajẽ? 47-48 Mua pãrag jaaukꞌimgui hajim hanʌm. 
Har chi mʌ haig bëewia mʌ hiek hũrnaa mua nem jaau chirʌm hipierraa nem 
waaujem kꞌʌʌnan, biek hãb woun di hëwaag jẽbdi kꞌörkꞌa sĩi hawia durrkꞌudau 
hee hierr hich dibʌ ̈jukꞌanaa di hëutarr wounjöta nʌmgui hajim hanʌm. Ya mag 
haaipa dʌnʌisim hee, döhãd pöm bëewia hag gaai dö huu tꞌʌnarrjã chʌyëupʌïba 
hich mag sĩsijim hanaabá, dibʌ ̈hierr jukꞌa sĩerr haawai. 49 Mamʌ har chi mʌ 
hiek hũrtarrta bʌʌ̃rjã hag hipierraa kꞌaba nʌm kꞌʌʌnan, jũrr hagjö woun hãb sĩi 
kꞌomariipai dibʌ ̈jukꞌanaa di hëutarrjöta nʌmgui hajim hanʌm. Mag kꞌomariipai 
hëu sĩerr haawai haaipa dʌnʌisim hee, hĩchab noseg pöm chë tꞌʌnʌʌ harr kꞌur 
döhãd pöm pierrwai, dö huu tꞌʌnʌʌ hawia sĩi dö badag hʌʌrsirpʌïjim hanaabá. 
Mag, nem tꞌumaa hokꞌoojimgui hajim hanʌm.

Jesuu capitán chog monaautarr 
(Mt. 8:5-13)

7  1 Mag hõor pöm wëjorrag hiek jaau hö dichtarr kꞌur Capernaum pꞌöbörög 
petajim haajem. 2 Mag Capernaum pꞌöbör hee capitán hãb sĩejim haajem, 

soldaaun pör. Mag capitán chog hãb hirua hʌr̃cha daupii haajerrta mor mas 
parhba tag hãwatbajujö tꞌʌnaajim hanaabá. 3 Mag nʌm hee chi capitanau 
hũurwai Jesuu hõor monaau nʌrrʌm ha hũrbaadeewai, judionaan hee jöoin 
chi tꞌetꞌem kꞌʌʌn jʌrwia pʌïjim haajem Jesús haar, makꞌʌʌnau chi Jesuug 
chaigpa pꞌöbaadeewai hich chog monaaupäain hich di haar mamkꞌĩir. 4-5 Mag 
chadcha hërëuwia, chi Jesús sim haar bardʌtkꞌaimawia, mag capitán chog mor 
mas simta pꞌʌʌrba jajaau nʌʌ hawia, chaigpa nʌmua hirig magjierram hanʌm:

— Pua capitán di haar hi chog monaaun makꞌiin hʌü hakꞌam. Hi chan 
maachjö judío kꞌabam, mamʌ maach meeun kꞌa kꞌõsi sĩerrʌmgui hajierram 
hanʌm. Hirua maar Hẽwandam hiek jaaujem dijã par hëu deejim, hich 
pꞌatkꞌonau. Jãgʌm wounaan di haran chadcha pʌ maju haai chirʌm. Pua 
kꞌõs hakꞌiin maran pʌ hawaanta bëejimgui hajierram hanʌm hirig.

6 Magbaawai chadcha ham dʌï majim haajem. Mamʌ ya chi haaunaan wai nʌm 
di dakꞌa wëtum hee, chi capitanau hich haig narr kꞌʌʌn dʌï hiek jaaupʌïjim haajem, 
Jesús haar. Magbaawai wëtwi barimawia hirig, — Capitán hiek, pʌ mapimaaugau 
kꞌabam haajem, mamʌ hi hiek hí Hẽwandam dau na hʌü kꞌaba chirʌm haajem, 
pʌ hi di haar maag. 7 Hich mag chirʌm kꞌap, hichcha pʌ haig bëeba habarm 
haajem, pöd pʌ dʌï kꞌĩircha hiyʌʌ̈ haju kꞌaba haawai. Mamʌ pua kꞌõs hakꞌiin, 
hich maupaimua hich chog monaaupi naajim. Hi hiek pʌch hiiu haawai chadcha 

monaauju haajem. 8 Hi hiek hiruajã hich gaaita kꞌapꞌʌ chitʌm haajem, hichjã 
hĩchab hich pörnaan jua heegpai chitaawai. Mag chirab mamʌ, hiruajã hĩchab 
soldaaun hich jua heegar pꞌë wai chirʌm haajem. Makꞌʌʌnag hãbamʌg kꞌãijã “Pet” 
haawai maajem haajem, hipierraa. Maimua deeumʌgjã “Pidú” haawai bëejem 
haajem. Maimua hich chogagjã “Mʌgta habá” habaawai hi hipierraa haajem 
haajem. Magua, maupaimua pua hi chog monaaupi jaaumʌn, chadcha monaauju 
hirua kꞌapꞌʌ chirʌm haajem ha jaauchëjierram haajem, Jesús haig.

9 Capitán judío kꞌaba simuata mag hiek jaaupʌïtarr warm kꞌʌʌnau hichig 
jaaubaichëm hũrbaawai Jesús jʌg̃derraa haadëmua hich hẽudee hõor pos 
wënʌrrarr kꞌʌʌnagta, — Keena, pãadë hoobat. Mʌg maach israelnaan hee 
mʌg woun dënjö hʌ̈kꞌa nʌm chan hagtꞌa mua hooba chitʌmgui hajim hanʌm.

10 Maimua chi hiek jawaan bëetarr kꞌʌʌn deeu hewag wëtwia di haar 
hooimaawai, maig warppaimua ham barju nawe Jesuu monaaupʌïtarr haawai 
mag chi capitán chog mor mas kꞌërarr monakkꞌa kꞌërʌm hooimajierram hanaabá.

Kꞌoopaa hũan chaai chi meem Jesuu pꞌiriu hautarr

11 Jesús Capernaum pꞌöbör hee mag capitán chog monaaupʌ̈iwia 
höbëraau pꞌöbördam Naín hanʌmʌg petajim haajem. Mag hi mam dʌ̈i 
hi kꞌapeen kꞌapan wëtmam hee, hagjö deeum kꞌʌʌn pöm pos wëtmajim 
haajem. 12  Mag mamua pꞌöbör hee dubaag puertdi sim haig dakꞌa 
pachënaa hoowai hõor binaan bëpaan warrumta hoo hatꞌajim hanʌm. Ma, 
kꞌoopaa hũan chaai hichta hãbpai kꞌitarr hajim haajem. Mag binaandam 
harrum dʌ̈i hĩchab hag pꞌöbör heem kꞌʌʌn hõor kꞌapaana wëdurajim 
hanʌm. 13  Maimua haar barwia maach Pör Jesuu kꞌoopaa hũan hich chaai 
hatꞌee dau hapꞌʌʌ kꞌërʌm hoobaawai hirig, — Hoob bĩem hajim hanʌm.

14 Magnaa warag haig bëewia chi binaan harrum pa gaai pʌrbaicheewai 
chi harrmaa harr kꞌʌʌn dʌnʌisijierram haajem. Magbaawai chi binaan 
hẽwan sĩerrag, — Mʌ hiekꞌau pꞌiidʌbaad hajim hanʌm.

15  Magbaawai hag bʌ̈rre chi mee kꞌërarrdam pꞌiidʌwia hʌü deeu hiyʌ̈ʌ 
haadëjim hanaabá. Magbaa Jesuu chi hãdagta, — Har kꞌërʌm, pʌch chaai 
hatꞌaad hajim hanʌm.

16  Magbaawai tꞌumaam kꞌʌʌn jãpꞌierr nʌm hiekꞌau Hẽwandamag 
jëeumamua, “Chadcha Hẽwandam, hʌü pua maar heeg hoo chirʌm. Hʌü 
pua jãg chaai chi meem harr pꞌiriu hatꞌam” hajierram hanʌm. Magnaa 
hĩchab hamach wir haigpai, “Keena, hĩsin chadchata maach hee 
jöoingarmjö Hẽwandam hi jaaumie sĩeichëchëm” kꞌajierram haajem.

17 Mag Jesuu chaai pꞌiriu hautarr Judea durr tꞌumaam kꞌʌʌnau 
kꞌakꞌapdö hapꞌöbaadeewai hichta warag tꞌʌ̃rpꞌöo sĩsijim hanaabá.

Juan hõor pör choomieu hich kꞌapeen numí chogtarr 
(Mt. 11:2-19)

18  Juanaujã hĩchab Jesuu mag nʌrrʌm tꞌum kꞌapꞌʌ haadëjim haajem, 
hich kꞌapeenau hich sim haar jaaubaimaawai. Magbaawai hich kꞌapeen 
numí tꞌʌ̃rkꞌa hauwia 19 Jesús haar pʌ̈ijim haajem, makꞌʌʌnau hirig “¿Pʌʌta 
chadcha nawe Hẽwandam hi jaaumienau bëeju ha jaaujerrá, wa har 
kꞌabam kꞌai warag hich jãg nʌag?” ha kꞌap jëeumkꞌĩir. 20 Magbaawai 
chadcha hërëuwia Jesús sim haar barwia hirig maguimajierram hanʌm:

— Juan chi hõor pör choomieu maar pʌ haig pʌ̈ijim, hichig 
jaaupʌ̈imkꞌĩir. ¿Pʌʌta chadcha nawe Hẽwandam hi jaaumienau bëeju 
ha jaaujerrá, wa marau deeumta nʌju haai nʌwa? Marag hajapꞌa jaaubá 
marau kꞌap haag haimajierram hanʌm hirig.

21 Magbaawai, — Pãrag hoopikꞌimgui hawi, ham dakꞌĩir Jesuu kꞌamor 
machag sĩsidʌm pöm monaaunaa bën kꞌaigbam wai sĩsid harr kꞌʌʌnjã 
monaaupʌ̈imajim hanaabá. Mag nʌm dʌ̈i hĩchab hõor dau kꞌaugba kꞌitꞌëe 
harr kꞌʌʌnjã dau monaaumajim haajem. 22  Maimuan chadau magjim 
hanʌm, chi Juanau chogtarr kꞌʌʌnag:

— Hërëubaadëwia Juan haar jaaubaimat, pãach jʌg̃ʌucha hũrwia pãach 
daúacha mʌg hoobarm. Hirig, “Dau kꞌaugba kꞌëkꞌëd harr kꞌʌʌn dau hajapꞌa 
tꞌʌnʌm habat; bʌ ̈wëdʌ wëdʌ sĩsid harr kꞌʌʌnjã ya hajapꞌa nʌrrjëem; kach 
kꞌĩsu harr kꞌʌʌnaujã hajapꞌa hũr sĩsidʌm; chi meem harr kꞌʌʌnjã deeu 
hiiu nʌrrjëem; maimua hapꞌʌʌm kꞌʌʌnagjã hĩchab hõor peerdʌajem hiek 
jaau chirʌm” ha jaaubaimat hajim hanʌm. 23 Hĩchab hirig, “Chi mʌ hiek 
hʌ̈kꞌawia hogdʌba mʌ gaai hʌ̈kꞌa chirʌm wounan hi honee hich mag 
chitaju” ha jaaubaimat hajim hanʌm, mag hichig jëeuwimarr kꞌʌʌnag.

24 Maimua chi Juanau chogpʌ̈itarr kꞌʌʌn hërëu pꞌöbaadeewai chi Juan 
higwiata Jesuu hõrag magjim hanʌm:

— Pãrau Jordán higaau woun hõrag Hẽwandam hi jaau nʌrrʌm hoon 
weetwai, ¿sĩi woun hiek tꞌeeg chukꞌu pꞌũu choomaar sõsõii jũurba hahau 
haajemjökꞌamta hoon wëtjierrá? Magʌm woun kꞌabajimgui hajim hanʌm. 
25 Magan ¿kꞌanim wounta hoon wëtjierráma? ¿Woun kꞌajũa hajappꞌa jũa 
simta hoojupii hawia hoon wëtjierrá? Pãrau kꞌapꞌʌ nʌmgui hajim hanʌm, 
kꞌajũa hajapꞌa jũanaa tꞌach biwaa kꞌoojem kꞌʌʌnan sĩi pꞌöbör hee di hooimʌm 
heeta naajem, reinaan dʌï hãba. 26 Mamʌ pãrau magjömta hooimabajierram. 
Pãrau hooimatarran woun hãb Hẽwandam hi jaau nʌrrʌm hajim. Mamʌ mua 
pãrag jaaukꞌimgui hajim hanʌm: Juan chan warrgar Hẽwandam hi jaaujerr 
kꞌʌʌnjöpai kꞌaba, ham kꞌãyaujã hʌ̃rʌʌchata sim. 27 Hi higwia Hẽwandamau 
hich hi jaaumienag warrgarwe hich hiek pꞌãpitarr gaai jaauwai:

“Jãata hirua mʌ na pʌïju hajim, hichdëuta mʌ na mʌ maju hee hõrag 
jaaumaawai tꞌumaam kꞌʌʌnau mʌ hiek hũrm kꞌõsi sĩi mʌ nʌ naamkꞌĩir.”

(Mal. 3:1)

28  ’Magua muajã pãrag mag chirʌmgui hajim hanʌm hich Jesuu: 
Warrgar Hẽwandam hi jaaujerr kꞌʌʌn heejã Juan chi hõor pör choomie 
kꞌãyau hʌ̃rʌʌcharam chan hãbjã chukꞌu hajim. Mamʌ chi mʌ hiek hũrwia, 
mua nem waubarmjã kꞌapꞌʌnaa, Hẽwandamta hich tꞌãar hee hau sim 
wounan chad, maadëu nem higba kꞌitawiajã, Juan kꞌãyaujã kꞌapcha haju, 
jãga Hẽwandam hichdëu hõor peerdʌ hatꞌam tꞌãar hee sĩeicheejẽ.

29 ’Pãrau kꞌapꞌʌ nʌmgui hajim hanʌm, chi Juanau jaau nʌrrʌm hũr narr kꞌʌʌn 
hee tꞌumaam kꞌʌʌnau dëbpaar jëeujem kꞌʌʌnaupa hamach kꞌaibag hãsie hewag 
kꞌĩirjuwia hirig pör choopi nʌmua Hẽwandamagta, “Hẽwandam, chadcha puata 
maar tꞌãar kꞌap chirʌm. Hʌü pua Juanag jaaupiwia marag pʌch hiek kꞌaugpibarm” 
haajeejim. 30 Mamʌ chi Moiseeu Hẽwandam hiek pꞌãtarr hajapcha hʌʌrkꞌaajem 
kꞌʌʌnau chi machnaan dʌïmua chan magba, Hẽwandamau ham tꞌãar heejã warm 
kꞌʌʌn dʌí̈mjö ham hig sim warag hisegjierram. Mag gaaimua warag Juanagjã 
hamach pör choopibajierramgui hajim hanʌm, hamachta hajapcha nʌm hawia.

31 Maimua maach Pör Jesuu mag jaaumamua magjim haajem: ’Pãar hĩsim 
kꞌʌʌn, ¿jãga nʌm habarí? Mua pãrag jaaukꞌim: 32 Pãar har Juan hisegwi 
mʌjã hiseg nʌm kꞌʌʌnan, chaain jemkꞌa nʌmua hamach kꞌapeen dʌï kꞌĩir 
haupꞌöbaadëmjöta nʌmgui hajim hanʌm. Warm kꞌʌʌn garmua, “Maar dʌï karris 
sir nʌm gaai honee jemkꞌabahut” haawaijã jemkꞌamapꞌa nʌm. Maimua jũrr, 

“Magan sĩi hökꞌĩirjuu hõor mee wai nʌm haiguimjö hohoodö habat” haawaijã 
magjã kꞌõchkꞌaba nʌm. Pãarjã magta naawai, ¿kꞌani kꞌõsi nʌmma? 33 Pãar hee 
Juan chi hõor pör choomie nʌrraajeewai hirua hajap tꞌach kꞌöba sʌrkꞌaajeejim, 
Hẽwandamag jëwaag. Magʌm vino chará bʌʌ̃rjã döbajim. Mamʌ mag hoowai 
pãrau, “Jãan mepeer dʌï kꞌapeerkꞌa sĩewaita sĩi hich jãg haai tꞌach kꞌöba 
nʌrraajem” ha hiekꞌaajem pãrau. 34 Mamʌ hĩs mʌch chi Hemkꞌooi Hiewaa chaar 
bëewia pãach dʌï parhooba tꞌachdam kꞌönaa vinodamjã dö kꞌitaawai jũrr magjã 
kꞌõchkꞌaba, warag pãrau mʌ hëugar tꞌach bipöm kꞌönaa vino pigjã chitʌm haajem. 
Magnaa gobierno dëbpaar jëeu nʌmua hõor kꞌũguurjem kꞌʌʌn dʌïjã kꞌapeerkꞌanaa 
pekau pöm sĩsidʌm kꞌʌʌn dʌïpa kꞌapeerkꞌa chitʌm ha hiekꞌaajerramgui hajim 
hanʌm, mʌjã hiseg nʌm hiekꞌau. 35 Magnaa hamag, Mamʌ har chi Hẽwandamau 
kꞌĩirjug deetarraucha kꞌĩirju nʌm kꞌʌʌnau chan magba, hamau chadcha kꞌapꞌʌ 
nʌmgui hajim hanʌm, chijã kꞌʌʌnta hich Hẽwandamaucha pʌïtarr kꞌʌʌn hagá.

Jesús Simón chi fariseo deg
36  Biek hãb chi hajapcha Moiseeu Hẽwandam hiek pꞌã pʌatarr 

hʌʌrkꞌaajem kꞌʌʌn heem woun hãb Simón hanʌmua Jesús hich dʌ̈i hãba 
tꞌach kꞌömkꞌĩir hich di haar hëeurrjim haajem. Magbaawai chadcha mag 
woun di haig bëewia, hich hatꞌeem tꞌöi kꞌërʌm haig jupwia, dijã hee hãba 
pꞌʌʌr kꞌöpꞌöbaadëjim haajem. 37 Maagwai hag pꞌöbör hee sĩejim haajem, 
kachaloo hʌʌi hãb parhoobam hemkꞌooin dʌ̈i sĩerrarr. Mag hʌʌirau Jesús 
Simón di haig tꞌach kꞌö sim kꞌaug hatꞌaawai jʌg̃dee didam durrkꞌudau 
alabastro hanʌm dën boteedidam wau kꞌitʌm dʌ̈i bëejim haajem hi haig. 

38  Mag bëewia hi hëugarmua hi bʌ̈kꞌʌrr pꞌõbkꞌachëwia bĩemamua hi bʌ ̈hʌ̃r 
hich dauchö tꞌëutkꞌamam hich pörbʌ̈ʌupai jãrpʌ̈imajim hanʌm. Magnaa hi 
bʌ ̈hʌ̃ʌ hau, hʌ̃ʌ haunaa, jʌg̃deeu choomajim hanaabá, hi bʌ ̈gaai.

39 Chi Jesús tꞌʌr̃pʌïtarr wounau mag hoobaawai hich hödegpai, “Mʌg woun 
chadcha Hẽwandam hi jaaumie chaar hakꞌiin, hirua warre kꞌaug haukꞌamgui 
hajim hanʌm, kꞌanim hʌʌirauta jãg hich bʌ ̈gaai pʌrbaichë. Majã pekau pöoma 
simua hich gaai pʌr simta bʌ̃ʌrjã kꞌaugba simgui” hajim hanʌm hich hödegpai.

40 Magbaawai Jesuu chi Simonag, — Simón, pʌdë mʌ hiek hũrbarí hajim hanʌm.
Magbaawai jũrr chi Simonau Jesuug, — Maestro, magan mʌrʌg 

jaaubarim ¿kꞌan hagá? hajim hanʌm.
41 Magbaawai Jesuu jaaubaadëjim haajem hirig. Mag jaaumamua, 
— Biek hãb wounau hõor numiim kꞌʌʌnag pꞌatkꞌon prestaajimgui hajim 

hanʌm: hãbakꞌaíg cien denarios deewia warmʌg diez denarios deejim. 
42  Mamʌ hamau pꞌagpʌÿaag chukꞌu narr haawai, “Hidëu mua sĩi hich jãg 
hokꞌoopikꞌim; hoob mʌrʌg pꞌagmiet” hajim hanʌm, chi morkꞌʌʌu.

Mag jaauwia Simonag, — ¿Chijãgua pua kꞌĩirjuawai hʌ̃rcha hi daupii 
haju kꞌai? ha jëeujim haajem.

43  Magbaawai Simonau, — Mua hoowain chi pꞌatkꞌon dʌ̈rrcha paraa 
sĩerraujöo simgui hajim hanʌm.

Magbaawai Jesuu jũrr hirig, — Simón, maiguin chadcha pua hag heyaa 
jaaubarmgui hajim hanʌm.

44 Magnaa chi hʌʌirag heerpanaa Simonag magjim haajem:
— Simón, ¿pua mʌg hʌʌi hoo chirabá? Pʌdë kꞌĩirjubarí. Pʌ di haig mʌ 

barcheewai pua mʌrʌg dödamjã jöi deebajimgui hajim hanʌm, mʌ bʌ ̈sũgamkꞌĩir. 
Mag kꞌãyau mʌg hʌʌirau hich dauchöoupai mʌ bʌ ̈hompʌïwia hich pörbʌʌ̈upai 
deeu jãrbapʌïm. 45 Mʌ barcheewai pua mʌ kꞌĩir hʌʌ̃naa, “Pʌ hʌü bëejimjã” 
habajimgui hajim hanʌm. Mag kꞌãyau mʌg hʌʌirau mʌ barchëtarr haigmua hich 
mag mʌ bʌ ̈hʌʌ̃ hahaukꞌam. 46 Pua aceitedamaujã mʌ pör pꞌuurbajimgui hajim 
hanʌm, mʌ barcheewai. Magtarr mʌg hʌʌirau jʌg̃deeuchata mʌ bʌ ̈gaai choowia 
pꞌuurpʌïjimgui hajim hanʌm. 47 Hĩs mʌgbarm pʌdë kꞌĩirjubarí hajim hanʌm, chi 
Simonag. Mʌg hʌʌirau mʌ dʌï mʌgbaichëmʌn hich pekau pöoma sĩerr tꞌum 
chugpaabapʌïm jũrrta “Hʌü hajim” ha sim kꞌabahab. Chi pekaujã bʌr̃ʌʌm kꞌaba 
harr haawai hichdëu hagjö dʌr̈rcha mʌ kꞌa kꞌõsi hʌm ha sim kꞌabahab hajim 
hanʌm, jãg sim haig. Hich jãgta sĩebahab cha mua pʌrʌg nem hĩgkꞌa chirʌmjã. 
Hãbmua kꞌãijã hichig dëbpaar paar nʌm kꞌʌʌnag tag pꞌagpiba perdonaamʌn, chi 
dëbpaar pöomacha sĩerr garmua hʌr̃ʌʌcha hi daupii haju. Maagwai bʌr̃ʌʌpai 
paraa sĩerrau hi daupii hajup mamʌ, warm dënjöcha kꞌabaju. Magua hich 
perdonaatarrpierrpai sĩi hirig “Hʌü hajim” hajugui hajim hanʌm.

48  Maimua jũrr chi hʌʌiragta hoonaa, — Pʌ kꞌaibag tꞌum chugpaa 
sĩsimgui hajim hanʌm.

49 Magbaawai hi dʌ̈i hãba hohoodö narr kꞌʌʌnau hamach wir haigpai 
hiyʌ̈ʌ nʌmua, — Keena, ¿mʌ chijãg woun hagá, jãg pekaupa chugpaa 
sim? hajierram hanaabá.

50 Mamʌ hamau mag kꞌĩirju nʌmjã higba warag chi hʌʌiragta, — Hoob 
kꞌĩirjum. Hʌü pʌ peerdʌ hʌisimgui hajim hanʌm, pʌchdëu hʌ̈kꞌatarr 
gaaimua. Pʌch diig maju haai hʌmgui hajim hanʌm.

Hʌʌin Jesús jãhoogjerr kꞌʌʌn

8  1 Maigmua maau Jesús pꞌöbörpierr nʌrrʌmua hĩchab pꞌöbör chaaur 
didam kꞌapan kꞌaba kꞌëkꞌëdʌm heem magwe nʌrrajim haajem, 

maach peerdʌajem hiek jaauwai. Mag jaau nʌrrʌmua, — Hẽwandamta 
ya tꞌumaam kꞌʌʌn pörkꞌaimʌʌ sim. Pãar peerdʌm kꞌõsi nʌm kꞌai, hirigta 
hʌdʌraa pãach pꞌẽetꞌʌgpibat haajeejim hanʌm, hichta pãach Pörkꞌamkꞌĩir.

Hi dʌ̈i hĩchab wënʌrrajim haajem hichdëu doce jʌr hautarr kꞌʌʌn, 
2  maimua hĩchab hʌʌin hichdëu ham mor heem mepeen jʌr wërpnaa sĩi 
kꞌajapꞌam kꞌamor machagau sĩsid harr monaaukꞌapʌ̈imatarr kꞌʌʌnjã hagjö. 
Chi hʌʌin mag hi dʌ̈i wënʌrrarr kꞌʌʌn, dau hãb María hajim haajem 
hĩchab ham dën Magdalena haajerr. Hich mag hʌʌi mor heem hajim 
haajem Jesuu mepeen siete jʌr wërptarr. 3  Hãbakꞌai Juana hajim haajem, 
woun Chuza hanʌm hʌʌi. Hich mag woun Chuza hanʌmuata rey Herodes 
nem tꞌum hich dënjö kꞌapꞌʌ haajeejim hanaabá. Maimua hãb hagjö 
nʌrraajeejim haajem, Susana hanʌm. Maimua mag tag hʌʌin kꞌapan 
hagjö tꞌʌnaajim haajem, hamach di haarmua nemdam haibëe nʌm hiiu, 
hi jãhog wai wënʌrraajerr kꞌʌʌn.

Wounau nemjĩir dau pꞌötꞌurtarr hag nem hĩgkꞌaa 
(Mt. 13:1-9; Mr. 4:1-9)

4 Mag Jesús pꞌöbörpierr maach peerdʌajem hiek jaau nʌrrʌm jaar, kꞌãai 
hãb pꞌöbörpierram kꞌʌʌn hi haig bëejierram haajem. Maimua tꞌum hãbam 
haig biirdʌbaadeewai hamag nem hĩgkꞌamamua magjim hanʌm:

5 — Biek hãb woun nemjĩir dau pꞌoon majim haajem. Maimua mag 
mawia pꞌö nʌrrʌmua hãaur chi nemjĩir daudam bʌ ̈diichjem hee burrtarr 
bʌ̈ʌu jẽb hee jootꞌʌgmam dʌ̈i nemchaain bëewia sĩi kꞌökꞌʌʌipʌ̈ijim haajem. 
6 Maimua hãaurag mokpör jojoodög hee burrtarr tꞌarrpꞌëjim hanʌm, mamʌ 
mag perasöm jẽb durrkꞌu hʌ̃rʌʌ sĩerr haawai jẽb jʌsarm gaaimua pöd 
kꞌaar kꞌaba, sĩi pꞌua kꞌëchjim haajem. 7 Mag pꞌö nʌrrʌmua hĩchab hãaur 
kꞌʌʌn miudö harr hee burrjim haajem. Mamʌ chi miuta hʌ̃rpabaadeewai 
nemjĩirdam hõt kꞌaba, sĩi hich magpai hapꞌʌʌ nʌisijim haajem. 8  Maagwai 
tagam kꞌʌʌn jẽb wajaug hee burrjim haajem. Makꞌʌʌnan chadau höbërwia 
chëbaadeewai kꞌaarpierr bich tꞌʌʌ jopmajim haajem.

Mag jaaumamua, haig narr kꞌʌʌnag, — Keena, jʌg̃ hʌ̃rʌʌnaa chamʌg 
nem hĩgkꞌaadam mua jaau chirʌm hajapꞌa hũrbat hajim hanʌm.

Jãgwi ejemploouta mag nem jaaujeejĩ. 
(Mt. 13:10-23; Mr. 4:10-20)

9 Magbaawai hi kꞌapeenau hirig jëeumamua, — Cha pua nem 
hĩgkꞌaadam jaau dichdimam, ¿kꞌan haawaiuma? Marau pöd kꞌaugba 
habarm, marag jaaubá hajierram hanʌm.

10 Magbaawai hichdëu magjim hanʌm hamag:
— Pãrau kꞌaugam kꞌõsi hũr naawai, mʌchdëun warre pãrag kꞌapꞌʌ hapiejem, 

jãgata Hẽwandam hõor tꞌãar hee sĩeicheejẽ. Mamʌ warm kꞌʌʌnagan sĩi 
kꞌajapꞌam nem hĩgkꞌaadamjöpaita hĩgkꞌaajemgui hajim hanʌm, hamau hoo 
nʌmta hoobamjö hamkꞌĩir, maimua hũr nʌmjã bʌ̃ʌrjã kꞌaugbamjö hamkꞌĩir.

11 Maimua hamag, ’Mua pãrag jaaukꞌimgui hajim hanʌm, hich Jesuu. Pãrau 
pãachig jaaupi nʌmʌn mʌgaugui hajim hanʌm: Chi nemjĩir dau wounau 
pꞌötꞌurtarr, Hẽwandam hiek hõrag jaau nʌmta jaau simgui hajim hanʌm. 
12 Maagwai chi nemjĩir dau kꞌʌdjã hee burrmarr, hõor Hẽwandam hiek sĩi par 
jʌg̃ʌupai hũurjem kꞌʌʌnaugui hajim hanʌm. Hamau Hẽwandam hiek jaau 
nʌm hũr nʌm, mamʌ meperau bëewia kꞌũgurbaicheewai hũrba harrjö tꞌãar 
hee Hẽwandam hiek chukꞌu tꞌʌba nʌm, kꞌʌdjã heem nemjĩir dau nemchaainau 
kꞌöpʌïtarrjö. 13 Maagwai mokpör jojoodög hee nemjĩir dau burrmarr, har maach 
kꞌapeenau Hẽwandam hiek hũurwai honee hʌk̈ꞌaajem kꞌʌʌnaugui hajim hanʌm. 
Mamʌ tꞌãraucha hʌk̈ꞌa nʌm kꞌaba haawai, nemjĩir dau pöd kꞌaar kꞌaba haajemjö 
kꞌũchpai hʌk̈ꞌawia hiseg pʌajem. Maagwai hʌk̈ꞌa nʌm hanʌmta mag hiek 
hajapꞌam gaaimua meperau kꞌaigba haicheewai deeu Hẽwandam hiekta hisegwia 
warr hamach naajerrjö wënʌrram kꞌõsi nʌmgui hajim hanʌm. 14 Maagwai nemjĩir 
dau sirpꞌʌg dʌï höbërwia hõt kꞌaba bãautarr, jũrr har maach kꞌapeen hihãsisisdöm 
kꞌʌʌnta jaau simgui hajim hanʌm. Hamau Hẽwandam hiek hũrm kꞌõsi hũr nʌm, 
mamʌ deeu hamach kꞌĩirjug heepai, “Jãgʌm gaaimua pöd mʌ pꞌatkꞌon hauba kꞌãijã 
chitaju,” wa magbam kꞌai, “Mua chadcha hʌk̈ꞌakꞌiinjã pöd parhooba mʌchdëu 
hampierr habaju” ha kꞌĩirjuajem. Mag gaaimua mag nemjĩirdam hapꞌʌʌ bãauwia 
pöd chëba harrjö hĩchab Hẽwandam hatꞌee nem hajapꞌa wawaagjã pödba, sĩi 
serbiibata nʌmgui hajim hanʌm. 15 Mamʌ jũrr chi nemjĩir jẽb hajaug hee burrtarr, 
har hõrau Hẽwandam hiek hamach tꞌãraucha hʌk̈ꞌaa chaar hʌk̈ꞌaajem kꞌʌʌnta jaau 
simgui hajim hanʌm. Magʌm kꞌʌʌnau sĩi par jʌg̃ʌupai hũrba haajem. Hamachdëu 
hʌk̈ꞌa nʌm gaaimua dau haug wauju hakꞌiinjã, majã ham gaai mas kꞌaba simgui 
hajim hanʌm, Hẽwandam hatꞌee nem hajapꞌa waum kꞌõchgau.

Lámpara hag ejemplo 
(Mr. 4:21-25)

16 ’Ya pãachig jaaubaawai pãrau kꞌapꞌʌ nʌisim, mamʌ hĩchab mʌg pãachdëu 
hũrbarmjã pãrau sĩi pãach hatꞌeepai wai naaju haai kꞌaba nʌmgui hajim hanʌm. 
¿Kꞌaíu hõtdau paanaa batꞌẽe heegar wa sĩi nem bʌ ̈hee kꞌãijã hausĩiujẽ? Hõtdaun 
paanaa warre dijã garta hausĩiujemgui hajim hanʌm, tꞌumaam kꞌʌʌn dau hararaa 

hamkꞌĩir. 17 Hĩswe chan hõrau hagtꞌa hajap kꞌaugba nʌm, jãga Hẽwandamau hõor 
peerdʌ hauju. Mamʌ mʌg hatagta hamach daúacha hõt bʌʌ̈g nem waibëenaa 
hoo nʌmjö hamau kꞌap haju. Chi mag kꞌaugba nʌm kꞌʌʌnan hagtꞌa kꞌĩchag hee 
nem hoo nʌmjöta nʌm, bʌʌ̃rjã kꞌaugba. 18 Hajapꞌa kꞌĩirjubat hajim hanʌm, jãga 
pãrau hũr nʌ. Har chi tꞌãar honee hũrm kꞌõsi hũr nʌm kꞌʌʌnag Hẽwandamau 
warag kꞌĩirjug deeju, hich hiek kꞌapcha hamkꞌĩir. Mamʌ har hũrmapꞌapai hũr 
nʌm kꞌʌʌn kꞌĩirjug heemʌn, cha mua jaau chirʌm deeu Hẽwandamau hich hiek 
sĩepiba kꞌecheu haujugui hajim hanʌm, hũrmapꞌa naawai.

Jesús heeugpeenau hamach hãd dʌ̈imua hi dʌ̈i hiekꞌam hig narr 
(Mt. 12:46-50; Mr. 3:31-35)

19 Mag nʌm hee hich Jesús hãd hich chaain dʌ̈i hi haig bëejierram 
haajem. Mamʌ hõor pöm wëjöm kꞌurau pöd hi sim haarcha dubba, 
daaugajãrpai naaichëjim hanaabá. 20 Magbaawai hõrau hirig, — Pʌ 
heeugpeen pʌ hãd dʌ̈i daaugajãr nʌm. Ham hiek pʌ dʌ̈i hoom kꞌõsi nʌm 
haajem hajierram hanʌm.

21 Mamʌ magbaawai hichig mag jaauchëtarr kꞌʌʌnag Jesuu magjim:
— Mʌrʌgan mʌig Hẽwandam hiek hũrwia hag hipierraa nʌm kꞌʌʌnta 

hĩchab mʌ heeugpeenjönaa mʌ hãdjö sĩsidʌmgui hajim hanʌm.

Jesuu pꞌũ dʌ̈i pꞌũas tꞌumbapitarr 
(Mt. 8:23-27; Mr. 4:35-41)

22  Maimua biek hãb Jesuu hich kꞌapeenag, “Dökꞌĩrag wëttarrau” hawia, 
chadcha döjãrr paaukꞌabaadëjim haajem. 23  Maimua ya ham mag döjãrr 
kꞌodjörröm hee, hich Jesús kꞌãibaadëjim hanʌm. Mag hi kꞌãi jörrömta, 
pꞌũhãd pöm bëewia pꞌũasdau dapag baupa haadeewai sosookꞌamua japau 
hãwatbajujö haadëjim hanaabá. 24 Hamachdëu mag hoopꞌöbaadeewai 
hi kꞌãi jörröm haar mawia, — ¡Maestro, pꞌiidʌbaad! Ya maachin 
kꞌöogpamgui hajierram hanʌm.

Magbaawai pꞌiidʌwia, pꞌũ tꞌeeg tꞌʌnʌmʌg meeurrau sĩunaa, hĩchab chi 
pꞌũasagjã meeurrau sĩubaawai, tag pꞌũjã wëba pꞌũasdaujã baupa kꞌaba, 
warre sĩi döjã meuu jöisijim hanaabá. 25 Maimua jũrr hichdëu hamag, 
— Keena hajim hanʌm, ¿mʌg pãar mʌ dʌ̈i kꞌodjörrömjã nem hökꞌöta nʌ? 
Jãgan pãrau chan mʌ pãach dʌ̈i chitʌmjã kꞌaugbata naab hajim hanʌm, 
jãgcha jãpꞌierraag.

Mag hamach dakꞌĩir pꞌũ dʌ̈i pꞌũaspa warre tꞌumba hatꞌam hoobaawai 
jãpꞌierrnaa dauderraa nʌmua hamach happai hökꞌarii, — Keena, ¿kꞌanim 
wounta mʌg pꞌũugjã hiekꞌanaa pꞌũasagjã hiekꞌaawai hi hipierraa 
haajẽma? hajierram hanʌm.

26  Mag wëtmamua kꞌodjörröo hawia Gerasa durr barjierram haajem, 
hich hag tꞌʌrrdö heepai tꞌoom higar Galilea kꞌĩirpꞌee.

Jesuu woun hãb dösãt dau heerpamieu baarjerr monaautarr 
(Mt. 8:28-34; Mr. 5:1-20)

27 Mag Gerasa durr barimawia Jesús durrpabaadeewai hi kꞌĩirpꞌee woun 
hãb pꞌöbör heemua höbërchëjim haajem. Mag woun hich warrgarwe dösãt 
bënëu sĩpwia hich mag bar nʌrraajeejim hanaabá. Mag gaaimua nawe 
degmua mawi, tag degjã kꞌaba, hãba hujã hʌ̃rpai kꞌãinaa, kꞌajũa kꞌarraa hich 
mag sĩerrajim haajem. 28-29 Mag wounau Jesús hoo hatꞌaawai dëgölp wiiu ha 
hi bʌ̈kꞌʌrr pꞌõbkꞌabaimawia chaigpamamua tꞌet hirig magjim hanʌm:

— Jesús, Cha Hʌg̃tꞌaa Pꞌuu Nʌm Hiewaa, ¿kꞌantꞌeeta pua mʌ 
mʌgbaichëma? Hoob mʌ chig ha chiram hajim hanʌm, chi mepeer 
garmua Jesuu hichig woun mor heemua höbërpi jaaubaawai.

Mag chi mepeer hajap tꞌierrpa sĩerr haawai hʌ̃iba baarjeejim hanaabá. 
Mag barbaadeewai parii cadenau jʌ̃naa grillos hanʌm heejã bʌ ̈kꞌõokꞌa 
sĩsiukꞌamjã hi hatꞌeem kꞌaba haajeejim hanʌm. Sĩi warag caden 
tꞌʌrrëupʌ̈iwia hõor chukag haar warp warrjeejim hanaabá, chi meperau.

30 Maimua Jesuu hirig, — ¿Pʌ kꞌan ha tꞌʌ̃ʌrjẽ? hajim hanʌm.
Magbaa chi wounau, — Mʌʌn “Mepeen Pꞌöbör” ha tꞌʌʌ̃rjemgui hajim hanʌm.
Hirua mag sĩerran, bën pöm hich mor hee dubchë tꞌʌnʌm wai nʌrraajerr 

haawaita mag sĩejim hanaabá. 31 Magbaawai chi mepeen woun mor hee 
mag tꞌʌnarrau Jesuug, — Hoob warre kꞌĩmie durr chan maar pʌ̈i chiram. 
32  Mag kꞌãyau har kꞌũsnaan pꞌatꞌau kꞌö wënʌrrʌm heeta hidëu maar 
dubpibá hajierram hanʌm, hag dakꞌa kꞌũsnaan kꞌapan tꞌʌnarr haawai.

Magbaawai Jesuu hamag hʌdʌraa kꞌũsnaan heeta dubpijim hanaabá. 
33 Magbaa chadcha woun mor hee mepeen pöm mag tꞌʌnarr höbërdʌtkꞌawia 
jũrr kꞌũsnaan hee naaimaawai, kꞌũsnaanta parhooba kꞌapꞌig pꞌöbaadëwia 
hitꞌurmʌg hʌr̃mua tꞌʌrrdö pöm wëjöm hee dʌrbagkꞌa sĩi kꞌẽu kꞌuurbʌ 
kꞌëchjierram haajem. 34 Magbaa chi kꞌũs tꞌʌa narr kꞌʌʌnau hamachdëu mag 
hoobaawai jãpꞌierrwia pꞌöbörög kꞌapꞌig pꞌöbaadëjim hanʌm, hõrag jawaan. Mag 
wëtumua hĩchab pꞌöbör chaauraa di nʌnʌidʌm heem kꞌʌʌnagjã jaaumajierram 
haajem. 35 Mag pꞌöbör hee jaaubaimaawai, chadcha haar hoon weetwai, chi 
woun mor hee bën pöm wai sĩerr wajapꞌa kꞌajũa jũanaa, hag na magba haajerrjö, 
sĩi ya maach kꞌĩir hich mʌg Jesús kꞌĩirpꞌee jup sim hooimajierram hanaabá. 
Hamachdëu mag hoobaimaawai jãpꞌierraa hapꞌöbaadëjim hanʌm. 36 Magtarr 
chi hootarr kꞌʌʌnau jũrr chi hoon bëe nʌm kꞌʌʌnag jaau naajim hanʌm, jãga 
mag woun dösãtau mag wai nʌrraajerrta hʌü Jesuu monaaupʌïjĩ.

37 Magbaawai Gerasa perasöm kꞌʌʌn pöm haig tꞌʌnarr kꞌʌʌnau jãpꞌierr 
nʌmua Jesuug chawag mapi jaau naajim hanʌm, hamach hee sĩepiba.

Mag chadcha, Jesús jap hee pabaadëjim haajem, deeu hamach berrag 
wëtaag. 38  Mamʌ mag ham wëtaagpam hee, chi woun mag dösãt bënëu 
baarjerrau Jesuug jëjëeu haajeejim hanaabá, hi dʌ̈i maag. Mamʌ Jesuu 

hi harrba warag hirig, 39 — Pʌch diigta petá, maimua tꞌumaam kꞌʌʌnag 
jaaupet hajim hanʌm, jãga Hẽwandamau hʌü pʌ heeg hoowi pʌ monaaubar.

Hichig magbaawai chadcha pꞌöbör hee petawia hich mag jajawag majim haajem 
tꞌumaam kꞌʌʌnag, jãga Jesuu hi dau haug kꞌaugwia hich bën chugpaapʌïtarr.

Jairo kꞌa, maimua hʌʌi hãbmua Jesús kꞌajũahidam gaaipai pʌrtarr 
(Mt. 9:18-26; Mr. 5:21-43)

40 Mag Jesús deeu hich kꞌapeen dʌï jap hee pawia Galilea durr barimaawai 
hõor pöm sĩi hi nʌ kꞌodtꞌʌnaajim haajem. Mag hi barbaimam hoobaawai tꞌumaam 
kꞌʌʌnau hirig, “Hʌü pʌ bëejim” hanaajim hanʌm. 41-42 Mag hi barbaimam hee, 
woun hãb judionaan Hẽwandam hiek jaaujem di tꞌʌajem Jairo ha tꞌʌr̃ sĩerr hi haig 
bëejim haajem. Mag woun chan tag chaaijã chukꞌu, hãba chaai hʌʌikꞌaardam doce 
añosjö sĩerrdam happai kꞌitʌmta ya meemaa hajim hanʌm. Mag tag chaaijã chukꞌu 
hãbpai kꞌitʌm meemaa haawaita Jesús bʌk̈ꞌʌrr pꞌõbkꞌanaa hö bʌr̃ʌʌ haichëjim 
hanʌm, hich di haar harrwia mag hich chaai mor mas kꞌërʌm monaaupʌïmkꞌĩir. 
Mag hich haig hö bʌr̃ʌʌ haicheewai, ya hagʌg wëtumta, warag hõrau ham 
pꞌẽeudʌ harrmaa hajim hanʌm, pöd majujã kꞌaba. 43 Mamʌ hõor pöm mag tꞌʌnʌm 
hee, hĩchab hʌʌi hãb sĩejim haajem, doce años sĩi pꞌõmieu bar sim. Mag hʌʌirau 
hich pꞌatkꞌondam tꞌum gastaapʌïwia sĩejim hanaabá, doctornaanag hich hëwaupi 
simua. Mamʌ hãbmuajã pöd hi monaau hauba haajeejim haajem. 44 Mag hʌʌi mag 
simua Jesús hëugarmua bëewia hi kꞌajũahidam gaaipai pʌrchëjim hanʌm. Mag 
hirua pʌrbarm bʌr̈re chi pꞌõmie tꞌʌbabaadeewai warre hich mag monaau sĩsijim 
hanaabá. 45 Magbaawai Jesuu, — ¿Kꞌaíuta mʌ gaai pʌrbaichëma? hajim hanʌm.

Mamʌ hãbmuajã jaauba haawai Pedroou hich kꞌapeen dʌ̈imua, 
— Maestro, kꞌaíu habarjugui hajim hanʌm. Pʌch haig hõor 

pꞌẽeudʌdʌkꞌam kꞌʌʌnau kꞌabahab, pua mag chirʌm.
46 Mamʌ Pedroou hichig magbaawai warag Jesuu, — Hʌh̃ʌ,̃ sĩi hõor 

pꞌẽeudʌdʌkꞌamua kꞌabam. Mua kꞌapꞌʌ chirʌmgui hajim hanʌm, juau hogtꞌomta 
hãbmua mʌig mʌ gaai pʌrbaichëm. Mag pʌrbaicheewai Hẽwandam juapá mʌ 
gaai simua monaaubapʌïmjã mua kꞌapꞌʌ chirʌmgui hajim hanʌm.

47 Mamʌ chi hʌʌirau hũurwai hichdëu meraa pʌrchëtarrta Jesuu 
mag hijẽb haadeewai, kꞌĩir naau nʌm hiekꞌau, bʌ ̈duui bëewia hi bʌ̈kꞌʌrr 
pꞌõbkꞌachëwia, meerba hõor tꞌumaam kꞌʌʌn dakꞌĩir jaaubaadëjim hanaabá, 
kꞌan hatꞌeeta hirua mag hi gaai pʌrchëjĩ, maimua jãga mag pʌrbarm bʌ̈rre 
hi monaau hʌisijĩ. 48  Magbaawai Jesuu hirig, — Hoob chigaa ham hajim 
hanʌm. Mua pʌch monaauju kꞌapꞌʌ mʌ gaai pʌrchëtarr gaaimua hʌü pʌ 
monaauwia peerdʌ hʌisim. Pʌch diig maju haai hʌmgui hajim hanʌm hirig.

49 Mamʌ hagtꞌa mag hi hiekꞌa höba nʌm hee, woun hãb bëejim haajem, mag 
judionaan Hẽwandam hiek jaaujem degam chi pör Jairo hanʌm di haarmua, 
hi hẽudee. Mag bëewia chi Jairoog, — Kakë, ya haaunaanaujã pöd hãwatba 
habarm. Hidëu Maestro sĩubá. Ya par maach haar hi mabajup haichëjim hanʌm.

50 Mag jaaubaichëm hũrbaawai Jesuu magjim hanʌm chi Jairoog:

— Hoob kꞌĩirjum. Pua pʌch chaai hʌü hoo wai chitaju. Sĩita hãba murua 
pʌch chaai monaauju kꞌĩirjugta wai chirsí hajim hanaabá.

51 Maimua warag wëtwia di haar barimajierram haajem. Mamʌ tꞌuur kꞌërʌm 
hee chi binaandam wai narr haar chan hich dʌï hõor kꞌapan dubpiba, hãba chi 
dubtarr kꞌʌʌnan, Pedro, Juan, Santiago, maimua chi haai chi hãd dʌïpaita hich dʌï 
dubpijim haajem. 52 Mag barwia hooimaawai, tꞌumaam kꞌʌʌn sereeu hicharaucha 
bĩe nʌm dʌï hĩchab hʌãpëpërkꞌamta hooimajim hanaabá. Mag hoobaimaawai 
Jesuu hamag, — Hoob bĩemietꞌʌ.̃ Hi meeba sĩita hi kꞌãi sĩebahab hajim hanʌm.

53  Mamʌ hirua magbaawai, haig narr kꞌʌʌnau warag hi wau hiekꞌa 
naajim hanaabá, hamachdëu chadcha chi chaai mee sim kꞌapꞌʌ narr 
haawai. 54 Mamʌ hamau mag nʌmjã hũrba, warag dubwia chi binaan 
juadam gaai pʌrnaa, — ¡Hʌʌikꞌaardam, pꞌiidʌbaad! hajim hanʌm.

55 Magbaawai hi hakꞌaardam deeu hi gaai kꞌëraicheewai hag bʌr̈re 
pꞌiidʌbaadëjim hanaabá. Mag pꞌiidʌbaadeewai hirig tꞌachdam hau deemkꞌĩir 
jaaujim haajem. 56 Mag pꞌiidʌbaadëm hoobaawai chi dënnaan kꞌĩir hëu hawia 
warre dauderraa nʌisijim hanʌm. Maimua hichdëu magwia haig narr kꞌʌʌnag, 

— Hĩs pãachdëu mʌg hoobarm hoob chikꞌamnag jaaumiet hajim hanʌm.

Jesuu doce hich dʌ̈i hogdʌba wënʌrraajerr kꞌʌʌn pʌ̈itarr 
(Mt. 10:5-15; Mr. 6:7-13)

9  1 Maimua Jesuu hich kꞌapeen doce hich dʌ̈i hogdʌba wënʌrraajerr 
kꞌʌʌn hãbam haig tꞌʌ̃rkꞌanaa hagdaujö juapá deemajim haajem, hich 

dënjö hõor mor heem mepeen jʌrkꞌʌʌinaa mor masim kꞌʌʌnjã monaau 
wënʌrraju hayaa hamkꞌĩir. 2  Mag pʌÿaagpamua hamag magjim hanʌm:

— Mua pãar pʌï chirʌm, hõrag “Hẽwandamta tꞌumaam kꞌʌʌn Pörkꞌaimʌʌ 
sim” ha jaaumkꞌĩir, maimua hĩchab hamag “Pãar peerdʌju kꞌai hirigta 
hʌdʌraa pãach Pörkꞌapibat” ha jaau wënʌrramkꞌĩir. Mag wënʌrrʌmua hĩchab 
kꞌamor machagjã tꞌum pãrau monaau wënʌrrajugui ha jaaujim haajem.

3 Maimua hĩchab hamag, ’Pãach jua kꞌarr hërëubaadët, bʌ̃ʌrjã nem hinag 
harrba: bordón chukꞌu, talegdijã chukꞌu, ni tꞌach ni pꞌatkꞌonjã hoob harrmiet; 
hich jãg hërëubaadët hajim hanʌm, kꞌajũa tꞌeg jũajujã chukꞌu. 4 Maimua pãach 
wënʌrrʌmpierr pãachig di jaaubarm degpai kꞌeeupaawai kꞌãibat hajim hanʌm, 
pãach maigmua wët nʌm hora. 5 Mamʌ pꞌöbör hee ni hãbmuajã pãach hamach 
deg dubpiba ni pãach hiekjã hũrba habaawai warre hamach dakꞌĩirwe pãach 
bʌ ̈gaaim jẽb hʌʌrpꞌë hʌʌrpꞌënaa pãachta hërëubaadët hajim hanʌm. Pãrau 
magmʌn magbarmuapai hamag “Pãachdëu jãg Hẽwandam hiek hũrba habarm 
gaaimua hich dʌïta kꞌĩir kꞌap habat” hanʌmʌugui hajim hanʌm.

6  Mag, chadcha Jesuu hamachig mag jaaubaawai hërëubaadëwia 
pꞌöbördampierr jãga Hẽwandamau maach peerdʌajẽ ha jaau wënʌrrʌm 
dʌ̈i hĩchab durrpierr haaunaanpa monaau wënʌrrajim haajem.

Herodeeu Jesús nem wau nʌrrʌm hũrtarr 
(Mt. 14:1-12; Mr. 6:14-29)

7 Rey Herodes hanʌmua hũrbaadëjim haajem nem tꞌum Jesuu wau nʌrrʌm. 
Mag hichdëu hũrbaadeewai kꞌakꞌaisamjö haadëjim hanaabá, jũrram kꞌʌʌnau “Juan 
chi hõor pör choomieta hiiu pꞌiidʌwia nʌrraichëm” ha jaauchëchëkꞌam hũrwia.

8 Mag nʌm dʌï hirua hũurwai hãaur kꞌʌʌnau jũrr, “Elías warrgar Hẽwandam 
hi jaaujerrta höbërchëwia jãg nʌrrʌm haajem” ha jaau nʌm dʌï hagjö bigaaum 
kꞌʌʌnau jũrr, “Elías kꞌabam kꞌai jãan chadcha jöoingar Hẽwandam hiek jaaujerrta 
deeu pꞌiidʌwia jãg nʌrrʌm” ha jaauchë naajim hanʌm. 9 Mag bĩi wëjöm hũrwia 
chi Herodeeu hich hödegpai, “Keen, magaag Juanan mua hö tꞌʌappʌïpitarrau. 
Magan, ¿kꞌai hajuma hõrau mag bĩi tꞌʌnʌm?” haajeejim hanʌm. Mamʌ parhooba 
mag jaau tꞌʌnʌm gaaimua hichdëuchata hi dʌï hoom kꞌõchag sĩejim hanaabá.

Jesuu hõor cinco mil jãhogtarr 
(Mt. 14:13-21; Mr. 6:30-44; Jn. 6:1-14)

10 Mag doce hich Jesuucha pʌ̈itarr kꞌʌʌn wënʌrrʌʌ hawia bardʌtkꞌacheeu 
hamachdëu nem wau wënʌrrarr tꞌum hirig hĩgkꞌachëjierram haajem. 
Magbaawai chi Jesuu chawag ham pꞌë harrjim haajem, pꞌöbör Betsaida 
hanʌm higaau hõor chukag hee. 11 Mamʌ hõrau mag hi petam kꞌaugpʌ̈itarr 
haawai hi hẽudee pochag wëtjim hanʌm. Mag wëtwia hich haar 
bardʌtkꞌabaimaawai Jesuu hamag, — Hʌü pãar bëejimgui hawia, warag 
hamag, Hẽwandamta tꞌumaam kꞌʌʌn Pörkꞌaimʌʌ simgui hajim hanʌm. Pãar 
peerdʌju kꞌai, hirigta hʌdʌraa pãach Pörkꞌapibat ha jaaumajim haajem.

Mag jaaumamua hĩchab mor masim kꞌʌʌnpa monaaupʌïmajim haajem. 
12 Mag hõor monaaupʌp̈ʌïkꞌam hee, warag hedau kꞌëuju gar pabaadeewai chi 
doce hich dʌï hogdʌba wënʌrraajerr kꞌʌʌnau hi haig bëewia hirig, — Mʌig 
maach hõor chukag heeta nʌpí, pꞌöbör hee wa di dakꞌa nʌnʌidʌm hee kꞌãijã 
hamag wëtpi jaaubá hajierram hanʌm, magʌm haar tꞌachdam kꞌöwia kꞌãimkꞌĩir.

13  Mamʌ magbaawai Jesuu jũrr hamag, — Ham pʌ̈iju kꞌãyau, 
pãachdëuta hamag tꞌach deebat hajim hanaabá.

Magbaawai jũrr hamachdëu magjierram hanʌm hirig:
— Maar kꞌöju chukꞌu nʌm hamag deeg; hãba pandamta cinco wai nʌm dʌï 

hãwarrdamta dau numpai wai nʌm. ¿Jãga hõor pöm mʌg tꞌʌnʌm marau 
jãhogbarju? ¿Wa pꞌöbör heeta marau kꞌöju për hawaan wëtjuwa? hajierram hanʌm.

14 Mag hõor pöm tꞌʌnʌm hee hemkꞌooin happai cinco miljö naajim 
haajem. Magbaa Jesuu hamag, — Hõrag jaaubat hajim hanʌm, hãbam 
haigpai poso de cincuenta en cincuenta kꞌĩkꞌĩratdö jupkꞌamamkꞌĩir.

15 Mag chadcha hi hipierraa hõrag jaaubaawai tꞌum hich mag poso pꞌʌʌr 
hohood hapꞌöbaadëjim haajem. 16 Magbaawai hich Jesuu mag pan cinco 
narr chi hãwarrdam numpai narr dʌï hãba pꞌë hauwia, hʌg̃tꞌaag heerpanaa, 
Hẽwandamag hʌü hajim hanaa, tꞌorreuwia, hich kꞌapeenag hʌapʌïmajim haajem, 

jũrr hõrag jigmamkꞌĩir. 17 Mag jigmamua tꞌumaam kꞌʌʌn biwaauwia himie 
pꞌöbaadeewai chi pan hãwarr dʌï sobtarrau tꞌʌbʌt doce hipiirkꞌa haujim haajem.

Pedroou jaauwai Jesuun warrgarwe hich Hẽwandamau pʌ̈iju haajerrau 
ha jaautarr 

(Mt. 16:13-19; Mr. 8:27-29)
18  Kꞌãai hãb Jesús hich dʌ̈i doce hogdʌba wënʌrraajerr kꞌʌʌn dʌ̈i hõor 

chukag hee mawia Hẽwandamag jëeu sĩejim haajem. Mag jëeu dichwia 
hamag, — Hõrau mʌ higwia hiyʌ̈ʌ nʌm hũurwai, ¿ham hiek mʌ kꞌai 
haajẽ? ¿Pãrau hũrba haajẽ? ha jëeujim hanʌm.

19 Magbaawai hamachdëu magjierram haajem:
— Ham hiek pʌ Juan chi hõor pör choomie haajem; deeum kꞌʌʌnau 

jaauwai, pʌʌta Elías haajem, warrgar Hẽwandam hi jaaujerr; maagwai 
pogkꞌa jaauwai pʌ sĩi warrgar hagjö Hẽwandam hi jaaumie harrta deeu hiiu 
pꞌiidʌwia nʌrraichëmjã ha jaaujem ham dën hajierram haajem jũrr hirig.

20 Hichig magbaawai, jũrr hamachigcha, — ¿Ma pãachdëujãma, pãrau 
kꞌĩirjuawai mʌ kꞌai hagá? ha jëeujim hanʌm.

Magbaa Pedroou hirig, — Pʌʌn Cristoou, har warrgarwe hich 
Hẽwandamaucha hõor peerdʌ haumkꞌĩir pʌ̈iju jaaujerr hajim hanʌm hirig.

21 Pedroou hichig magbaawai, — Chadcha pua hag heyaa jaaubapʌ̈imkë 
hajim hanʌm, mamʌ hoob bʌ̃ʌrjã chikꞌamnag jaaum hajim hanʌm.

Warm kꞌʌʌnagjã jaaupibajim haajem. 22  Maimua magjim hanʌm:
— Mʌch chi Hemkꞌooi Hiewaa chadcha dau hapꞌʌʌ haju haai chirʌm. 

Mʌ dau hãaukꞌa hisegwia Jerusalenpie jöoin chi tꞌetꞌem kꞌʌʌnau pꞌadnaan 
chi pörkꞌa nʌm kꞌʌʌnaupa Moisés hiek jawaag chi machnaan dʌ̈imua mʌ 
tꞌõomkꞌĩir pʌr deeju. Mamʌ mag hamau mʌ tꞌõowiajã kꞌãai tꞌãrjupam hee 
pꞌiidʌwia deeu mʌ hiiu chirsijugui hajim hanʌm.

23 Maimua tꞌumaam kꞌʌʌnag heerpa heerpanaa, — Chadcha pãrau mʌ hiek 
pãach tꞌãraucha hʌk̈ꞌa nʌm kꞌai, magan mua nem waupi jaau chirʌm happaita 
waubat hajim hanʌm, “Mʌchdëuta kꞌap chirʌm mʌchdëu nem wauju” ha hiekꞌaba. 
Mʌ gaaimua chikꞌamnau pãach dau hapꞌʌʌ tꞌõoju kꞌĩirjuwia kꞌãijã magʌm higba, 
waragta hʌk̈ꞌanaat. 24 Har chi mʌg jẽb gaai mʌ gaaimua bʌʌ̃rjã pꞌitꞌurg haumapꞌa 
wënʌrrʌm kꞌʌʌn chan meem hedjã hʌg̃tꞌar höbërbamgui hajim hanʌm. Magarrau 
har chi mua nem jaau chirʌm waum kꞌõchgauta hamach nemjã kꞌĩirjuba sĩi 
warag mʌ gaaimuata dau hapꞌʌʌ hanʌm kꞌʌʌnan chadau hʌg̃tꞌarcha höbërjugui 
hajim hanʌm. 25 Pãrau hoowai, ¿kꞌan hajaug sĩ hajim hanʌm, woun hãbmua 
mʌg durr tꞌum hichdëupai jʌã wai sĩsim, mamʌ mag sim meebaadee kꞌĩmie 
durr petam; hirua hich durr tꞌum hich dʌï harrju haai sĩ? Pöd harrbamgui hajim 
hanʌm. 26 Hãb kꞌãijã mʌ gaaimua wa mʌ hiek jaauju kꞌãijã hõor dakꞌĩir chigaa 
hamʌn, mag mʌch chi Hemkꞌooi Hiewaajã tꞌumaam kꞌʌʌn Pörkꞌanaa mʌch Haai 
dʌï hʌg̃tꞌar hi chognaan tꞌʌnʌm kꞌʌʌnpa mʌg durr chachaan bëem hedjã muajã 
hĩchab hich kꞌĩircha heerpanaa chigaa warag, “Mua, bʌʌ̃rjã pʌ kꞌaugba chitʌm” 

hajugui hajim 27 Cha mʌ hiekꞌa chirʌm hiekꞌau hãaur kꞌʌʌn cha mʌ hiek hũr nʌm 
kꞌʌʌn chan mʌchta tꞌumaam kꞌʌʌn Pörkꞌa bëeju hedamjö haadëm hoobam haigjã 
meebajugui hajim haajem Jesuu hich kꞌapeenag.

Jesús sĩi bʌ̃ʌmjö haaderr 
(Mt. 17:1-8; Mr. 9:2-8)

28 Mag hich kꞌapeen hãaur kꞌʌʌnag hamach daúa hich hoopiju jaautarr kꞌur 
seman hãbjö nʌm hee, durrsĩ gaai Hẽwandamag jëwaan mamua hich dʌï pꞌë 
harrjim haajem Pedro, Santiago maimua Juan. 29 Mag mam wëtwi hich Hayag 
jëeu simta, dëgölp sĩi bʌʌ̃mjö haadëjim hanaabá, hich mor gaai kꞌajũa jũa sĩerrpa. 
Maagwai chi kꞌajũa chará sĩi pꞌuumjö haadëjim hanʌm, hich bäpgau. 30 Hi 
magbaadëm hee wounaan numí hi bigaau dʌnʌʌutkꞌachëwia hi dʌï hiyʌʌ̈ naajim 
haajem. Mag hi dʌï hiyʌʌ̈ narr kꞌʌʌn, jöoingar Moisés kꞌararr hajim haajem 
Hẽwandam hi jaaumie Elías kꞌararr dʌï. 31 Mag ham hiyʌʌ̈ dʌnʌnʌidʌ haichëm 
dʌï hĩchab pagtꞌʌm daujö pꞌʌr jẽer hatꞌamua mag hãsdaau narrta sĩi warag 
harar ham wʌʌ wai sĩsijim hanaabá. Ham hiyʌʌ̈ narran, hich Hẽwandamaucha 
warrgarwe hich hi jaaumienag jaautarrjö, Jerusalén pꞌöbör hee hõrau hi tꞌõojuuta 
hig hiyʌʌ̈ naajim haajem. 32 Mamʌ maagwai Pedro hich kꞌapeen numí hamach 
hãba wënʌrrarr kꞌʌʌn dʌï sĩi dapꞌökgau pöd dau hẽebajujö tꞌʌnʌmuata hoo 
naajim hanaabá, mag Jesús Moisés dʌï Eliapa hiyʌʌ̈ dʌnʌnʌidʌ nʌm. Maagwai 
hich Jesuun hagtꞌa sĩi bʌʌ̃mjö tꞌʌnʌm dʌï hi kꞌajũa chará pꞌuumjöta tꞌʌnaajim 
hanʌm, hich bäpgau. 33 Mag hãba dʌnʌnʌidʌ naawia chi warm kꞌʌʌn hi haigmua 
wëtaag hẽkꞌa nʌm hee, Pedroou hirig, — Maestro, hʌü chi hagamjö nem hajaug 
maar mʌig nʌm, ¿jãgwia maadëu rãichdi tꞌãrjup hëu haubá? hajim hanʌm, hãb 
pʌ hatꞌee, hãb Moisés hatꞌee maimua hãb Elías hatꞌee.

Mamʌ mag sim chan Pedroou hich hiekꞌa simjã kꞌaugba simta mag 
hiekꞌa dʌnaajim hanʌm. 34 Mamʌ mag hi hiekꞌa dʌnʌm hee, jʌʌntꞌumie 
baug bëewia ham jöodʌ hatꞌaicheewai jãpꞌierr pꞌöbaadëjim hanaabá, 
hag hee hierr paaukꞌabaadëm hoowia. 35 Mag jʌʌntꞌumie hee ham hierr 
paaukꞌabaadeewai hag heemua woun hiekjö, “Chamʌʌta mʌ Hiewaa, 
mʌchdëu jãsehne wai chitʌmʌu, hõor peerdʌ haumkꞌĩir mʌchdëu jʌr 
hautarr. Hirua jaau simta hipierraa habat” ha hiekꞌabarm hũrjierram hanʌm.

36 Maimua chi woun hiekjö sĩerr kꞌĩubaadëm dʌ̈i hĩchab chi jʌʌntꞌumiejã 
chukkꞌu haadëm hee hoowai Jesús hich happai hoo dʌnaajim hanʌm. 
Mamʌ hamachdëu mag hootarrjã hag hed gaai chan bʌ̃ʌrjã deeum 
kꞌʌʌnag jaauba, sĩi kꞌĩuu nʌisijierram hanaabá, nem dau chig hooba harrjö.

Jesuu chaai mor heem mepeer jẽupʌ̈itarr 
(Mt. 17:14-21; Mr. 9:14-29)

37 Hag noram hãspaau mam durrsĩ gaai naawi deeu hich kꞌapeen dʌï jër 
paaukꞌabaadëm hee, ham kꞌĩirpꞌee hõor pöoma wëdurajim haajem. 38 Mag 
kꞌapan pos wëdurum heemua woun hãb hi haig bëewia hirig magchëjim hanʌm:

— Maestro, mʌ chaaidam tꞌõtꞌõrrsö kꞌitʌm pʌ haig haibëejim. ¿Pua mʌ dau 
haug kꞌaugwia hi monaaupʌ̈ibaju kꞌai? Mʌ chan tag chaaijã chukꞌu hãba 
mʌgdam happaita wai chirʌmgui hajim hanʌm. 39 Mʌg kꞌërʌm hich bënëu 
barbaadeewain nem tꞌeegta baarjem. Di bäbäjä kꞌabaadëmua hähäikꞌam 
dʌ̈i sĩi hisapꞌunjã bau haadeejem. Mag di bäbäjäkꞌam pʌamjã higba tꞌʌnʌʌ 
hawia bar dichdimaawain gaai machgau sĩita kꞌa haupihba haadeejemgui 
hajim hanʌm. 40 Chi mepeer höbeerpʌ̈imkꞌĩir pʌ dʌ̈i hogdʌba wënʌrraajem 
kꞌʌʌnag mua jaautarrjã hamau pödbajierramgui haichëjim hanaabá.

41 Magbaawai Jesuu tꞌumaam kꞌʌʌnag heerpanaa, — Pãran chadcha pãach 
tꞌãar kꞌaibag gaaimuata pãrau chan jãg chaai Hẽwandamau monaaupʌïjujã 
kꞌĩirjuba nʌmgui hajim hanʌm. ¿Pãrau jãg Hẽwandam jua tꞌeeg simjã 
kꞌaugbamjö nʌm sĩi hich jãgta mua hãwat chitaju haai chirʌ ́pãrau hoowai? 
¿Kꞌan hatchata pãrau mʌ pãach dʌï chitapim hig nʌma hajim hanʌm, hajapcha 
hʌk̈ꞌaag? Magnaa jũrr chi hayagta, Mʌ haig pʌch chaai haipidú hajim hanʌm.

42  Mag chadcha chi hayau haidurum hee, chi chaai hich bënëu tꞌeega 
barbaadëmua warre jẽkꞌʌt barwerbpʌ̈ijim hanʌm. Magbaawai Jesuu chi 
mepeer mag chi chaai mor hee simʌg meeurraunaa höbeerpi jaaubaawai 
warre höbërbaadëjim hanaabá. Mag chaai monaaupʌ̈iwia chi hayag, 

— Har kꞌërʌm pʌ chaai hajim hanʌm.
43 Mag Jesuu chaai monaaubarm hoowia tꞌum haig narr kꞌʌʌn dauderraa 

nʌisiwia Hẽwandamagta, “Hẽwandam, pʌchta chadcha mepeen kꞌãyaujã 
chi jua tꞌierriu. Mepeenau chan pöd pʌ dʌ̈i barbam” hajierram haajem. 

Pʌaba Jesuu chikꞌamnau hich tꞌõoju jaautarr 
(Mt. 17:22-23; Mr. 9:30-32)

Tagam kꞌʌʌn mag dauderraa tꞌʌnʌm hee, Jesuu hich kꞌapeenag magjim haajem:
44 — Hajapꞌa mʌ hiekꞌaagpam hũrwia kꞌĩir heyaa wai nʌisit. Mʌigmua 

pömcha kꞌaba nʌm hee, mʌg mʌch chi Hemkꞌooi Hiewaa mʌg chirʌmʌn 
chi tꞌierrnaanag pʌr deejugui hajim hanʌm.

45 Mamʌ chi kꞌapeenau Jesuu hamachig mag hiekꞌabarmjã warre 
kꞌapꞌʌ haju nem kꞌaba harr haawai pöd kꞌaugbajierram hanaabá. Mag 
hamachdëu pöd kꞌaugba habaawai hirig jëeujöjöo naawi warag hinagau 
jëeuba, hich magpai nʌisijim haajem.

Chijãata hʌ̃rʌʌcha haju haai sĩ ha jaautarr 
(Mt. 18:1-5; Mr. 9:33-37)

46 Maimua wëtwia hamach happai hapꞌöbaadeewai, “Keena, magan mʌg 
nʌm haig, ¿chijãata hʌ̃rʌʌcha sim kꞌai?” ha hiyʌ̈ʌ hapꞌöbaadëjim haajem.

47 Mamʌ Jesuu ham kꞌĩirjug kꞌapꞌʌnaa ham tꞌãarjã kꞌapꞌʌ sĩerr haawai, 
mag hiyʌ̈ʌ nʌm hũrbaa chaaidam jiir hauwia hich bigaau dʌnʌʌupi 
kꞌërnaa hamag magjim haajem:

48 — Mʌg chaai hagtꞌa hich juau paba haawai serbiiba kꞌitʌmjö hõor tꞌʌnʌm 
tꞌum mua kꞌõsi chitʌm. Pãrau mʌ dënjö mʌg kꞌitꞌëem hãb kꞌãijã jãsenkꞌawia 
pãach di haig haumʌn, magan pãrau mʌchchata mag kꞌĩir jãsenkꞌabarmjö 
habarmgui hajim hanʌm. Mag pãrau hʌdʌraa pãach haig mʌ baarpi nʌm 
haiguin magan pãrau mʌ Haaijã kꞌõsi nʌm hanʌm, hichdëuta mʌ pʌïtarr haawai. 
Mua pãrag jaaukꞌimgui hajim hanʌm: Har hamachdëupai kꞌĩirjuawai tꞌumaam 
kꞌʌʌn kꞌãyaujã chaai bʌr̃ʌʌmdamjö serbiiba nʌm ha kꞌĩirju nʌm kꞌʌʌnta warm 
kꞌʌʌn kꞌãyaujã hʌr̃ʌʌcha nʌmgui hajim hanʌm chadcha, Hẽwandam dau na.

Maach hichaaur kꞌaba simʌn maach higar sĩewaiu ha jaautarr 
(Mr. 9:38-40)

49 Magbaawai Juanau Jesuug, — Maestro, marau woun hãb hoojimgui 
hajim hanʌm. Mag wounau hiekꞌamamua pʌ tꞌʌ̃r tꞌʌ̃rnaa hõor mor heem 
meperag höbeerpi jaaubaawai chadcha höbeerpʌ̈i maajeejim. Mamʌ 
maarjö pʌ dʌ̈i nʌrraba haajemuata mag sĩewai marau hirig tag hõor mor 
heem mepeen jʌrkꞌʌʌipiba jaaujimgui hajim hanʌm.

50 Magbaa Jesuu magjim hanʌm hirig:
— ¿Kꞌantꞌee pãrau hidëu hõor jua pʌrpiba hirig magjierrá? Maadëu nem 

wau nʌm hoowia maach hichaaur haba warag maach juapierr hoo sim 
kꞌai, magan maan dʌ̈i maach higar sĩewaiugui hajim hanʌm.

Jesuu hich kꞌapeen numiim kꞌʌʌnag meeurrau sĩutarr
51 Ya Jesús deeu hʌg̃tꞌar hich Haai haar maimʌʌ haadeewai warag tꞌãar 

pꞌĩiuwia högkꞌaba Jerusalenag petajim haajem. 52 Mamʌ hich na di jʌrwia nem 
kꞌĩir kꞌaugamkꞌĩir, hich kꞌapeen heem hõor jʌr hauwia pʌïjim haajem. Magbaa 
makꞌʌʌnau hërëuwia Samaria durr pꞌöbördam pöm kꞌaba kꞌitʌm hee hi na di 
jʌrimajierram haajem. 53 Mamʌ chi Samariapienau Jesús sĩi Jerusalenagta mam 
ha hũrbaawai hi hatꞌee chan di chukꞌum hajierram hanaabá. 54 Magbaawai deeu 
bëewia mag hirig deebaju habarm jaauchëjierram haajem. Mag hũrbaawaita 
jũrr Santiagoou Juan dʌïmua, — Señor, ¿pua hoowai mag pʌrʌg di deebam 
hanʌm jũrr marau Hẽwandamag jëeuju haai nʌ hajim hanʌm, Elías kꞌararrau 
jëeubaawai hatarrjö ham pꞌöbör pábaadëmua huurdʌ kꞌëchpʌïmkꞌĩir? Marag 
jaaubá hajim hanʌm Jesuug.

55 Magbaawai Jesuu hamag pꞌʌʌrba hoonaa magjim hanʌm:
— ¿Kꞌaíu pãrag jaauwai magta haju haai nʌm hajĩ, hõrau dich kꞌa hisëe haawai? 

[Chi mag hiekꞌaajem kꞌʌʌnan bʌʌ̃rjã Hẽwandam hiek hũrba haajem kꞌʌʌnta mag 
hiekꞌaajemgui hajim hanʌm. 56 Mʌch chi Hemkꞌooi Hiewaan mʌg jẽb gaai hõor 
peerdʌ hawaanta bëejim. Mʌ mag mʌch garmua warag hõor hamach pekau hee 
durrum peerdʌ haubanaa sĩi höpʌÿaanjã bëebajimgui hajim hanʌm.]

Mag warre ham kach dʌ̈ʌ hiekꞌapʌ̈iwia deeum pꞌöbördamag 
hërëubaadëjim haajem.

Jesús dʌ̈i wënʌrram hig narr kꞌʌʌn 
(Mt. 8:19-22)

57 Mag hërëubaadëwia hagtꞌa barba wënʌrrʌm hee, hãbmua Jesuug, 
— Señor, mʌʌn pʌ mampierr pʌ dʌ̈i hich jãg chitajugui hajim hanʌm.
58  Magbaawai jũrr hich Jesuu hirig, — Pʌchdëu mag mʌ dʌ̈i chitam 

kꞌõsi chirʌm kꞌai, marrau magan hajim hanʌm. Mamʌ pʌrʌg jaaukꞌimgui 
hajim hanʌm: mʌ kꞌãyau pabʌ ̈heem nemchaain hamach kꞌãaijem jẽbdi 
paraam; nem hichpanjã kꞌeeupaawai hamach kꞌãaijem kꞌãidu wai sĩsidʌm. 
Mamʌ mʌch chi Hemkꞌooi Hiewaa chan mʌg chitʌm haig kꞌëubaadeewai 
kꞌãyaag hajapꞌa werba chiraju didamjã chukꞌu chitʌmgui hajim hanʌm. 
Pʌjã mʌjö magta chitam kꞌõsi chirʌm kꞌai, marrau magan hajim hanʌm.

59 Maimua hãbakꞌaíg jũrr hich garmuata — Marrau mʌ dʌ̈i habaawai, 
jũrr magua, — Señor, magan hidëu nacha mʌ mʌch haai haar mawia hi 
dʌ̈i chirʌʌ hapibá. Mʌg hatag mʌch juadamaucha jöoi haukꞌër pʌabajeen 
chadau mua pʌ hogdʌba chitajugui hajim hanʌm.

60 Magbaawai Jesuu hirig, — Magju kꞌãai warre mʌ dʌïta marrau hajim hanʌm. 
Hidëu har hamach Hẽwandam hiek hʌk̈ꞌamaaugau chi tꞌõmjö nʌm kꞌʌʌnag 
hamach binaan bëppibá. Mamʌ pʌ mag kꞌãyau warag hõrag jaaubamí hajim 
hanʌm: “Ya Hẽwandam tꞌumaam kꞌʌʌn Pörkꞌacheeg bëeimʌʌ sim. Pãar peerdʌm 
kꞌõsi nʌm kꞌai, hichta hʌdʌraa pãach Pörkꞌapibat” ha jaaupet hajim hanʌm.

61 Magbaawai deeum haig sĩerrau hĩchab hirig magjim hanʌm:
— Señor, mʌjã pʌ dʌï hogdʌba chitaju hĩchab. Mamʌ hidëu nacha mʌch di haar 

mapibá hajim hanʌm, mʌch di haig durrum kꞌʌʌnag “hayoo keena” hapʌÿaan.
62  Magbaa Jesuu magjim hanʌm:

— Chi mʌ dʌ̈i nʌrrʌm woun chan hag na hichdëu parhooba nem 
waaujerrjã hagtꞌa kꞌĩirju nʌrraju haai kꞌaba sim. Hirua magju kꞌĩirju chirʌm 
chan, pöd Hẽwandam hatꞌee nem hajapꞌa waubamgui hajim hanʌm.

Jesuu hemkꞌooin setenta jʌr hauwia nunumdö pʌ̈itarr

10  1 Mag jũrram kꞌʌʌnau Jesús dʌ̈i hogdʌba wënʌrraju ha tꞌʌnarr 
kꞌur maach Pör Jesuu hichdëucha hõor setenta jʌr hauwia kꞌĩir 

sĩsied nunumdö pʌÿaagpajim haajem, hich na hich nʌrrajupierr. 2  Mag 
ham pʌÿaagpamua magjim hanʌm:

— Chadcha Hẽwandam hi jaau nʌmʌn arrozdö pöm pꞌur wëjömjöta pꞌidag 
pöoma sim; mag simta chi jaau wënʌrraju kꞌʌʌn chan kꞌapan kꞌaba durrumgui 
hajim hanʌm. Magua mua pãragan, Hẽwandamag jëeubat ha chirʌmgui hajim 
hanʌm, warag hich hi jaauju kꞌʌʌn kꞌapan jöpꞌëecha hich hi jawaan pʌïmkꞌĩir.

3  Maimua magjim hanʌm hamag:
— Hërëubaadët. Mamʌ pãadë hũrbat: Mua mʌg pãar pʌï chirʌmʌn, hõor 

kꞌaibagkꞌam heeta wënʌrraju haawai pãran oveja chaaindam kꞌum nem tꞌʌnʌm 
hee pʌakꞌʌʌibapʌïmjöta habarmgui hajim hanʌm. 4 Pãach jua kꞌarr hërëubaadët: 
pꞌatkꞌon chukꞌu, putdijã chukꞌu, maimua zapatdamjã pãach bʌ ̈gayam happai 
hatꞌaadët. Kꞌʌdau hee hõor hoowaijã hiyʌʌ̈ dʌnʌnʌidʌ nʌʌ haba dichpetat hajim 
hanʌm. 5 Parhooba pãach wëtumpierr hõor deg duubwai saludaawia, “Maran 
maach peerdʌajem hiek jawaanta bëejim; pãach mʌg di hãbam degam kꞌʌʌnau 
tꞌumaa hʌk̈ꞌakꞌiin hʌü hakꞌam” habat hajim hanʌm. 6 Pãrau mag jaau wënʌrrʌm 
hãbmua kꞌãijã hʌk̈ꞌam kꞌõsi hʌk̈ꞌamʌn, hʌü peerdʌwia Hẽwandamau hi hauju. 
Mamʌ hirua magbamʌn, magan Hẽwandamau mag woun heeg hooba, hi dʌï 
hʌü haju hatarr warag pãach dʌïpaita hʌü haju. 7 Mag pãach hʌü jẽerpibarm 
degpai tꞌachjã kꞌöbat, dipierr tꞌach kꞌö wënʌrraba. Mua pãrag mag chirʌmʌn, 
mag pãach pꞌidkꞌa wënʌrrʌm gaaimua hõrau sĩi pãar jãhogju haawaita mag 
chirʌmgui hajim hanʌm. 8 Pꞌöbör hee pãach dub wënʌrrʌmpierr pãach jẽer nʌm 
haiguim kꞌʌʌnau nem deewai magʌmjã haba kꞌöbat. 9 Maimua hĩchab magʌm 
pꞌöbörpierr pãachdëu haaunaan hoomam monaaupetat. Mag monaaupʌïwia 
hamag, “Pãrau hĩs mʌg hoobarmʌn Hẽwandamauta pãrag hich jua tꞌeeg hoopi 
sim” ha jaaubat hajim hanʌm hĩchab. 10 Mamʌ pꞌöbörpierr pãachdëu jaau 
wënʌrrʌm hũrmapꞌa ni hamach degjã pãach höbërpiba habaawai, kaaijã hee 
höbërnaa, pãach bʌ ̈gayam jẽb hʌʌrpꞌë hʌʌrpꞌënaa, hamach kꞌĩircha magbat: 
11 “Pãrau Hẽwandam hiek hiseg nʌm kꞌai, ni pãar pꞌöbör heem jẽbdampaijã 
marau maach bʌ ̈gaai harrbam. Mamʌ ya pãrau kꞌapꞌʌ nʌisim, Hẽwandamau 
pãach heejã hich jua tꞌeeg hoopiju hatarr hoopiba habarm, pãachdëu hi hiseg 
nʌm gaaimua.” Magwia hërëubaadët hajim hanʌm. 12 Mamʌ mua pãrag mag 

LUCAS 9 ,  10

El Nuevo Testamento en waunaan, 2da ed., © 2011, Wycliffe Bible Translators, Inc.



211

chirʌm: Mag pãachdëu jaau wënʌrrʌm gaaimua pãar hisegbarm pꞌöbör heem 
kꞌʌʌnan, Hẽwandamau mʌg durr hi hagkꞌam hed gaai Sodomapien kꞌãyaujã 
hʌr̃ʌʌcha Hẽwandam jua machag hãwatjugui hajim hanʌm, hich Jesuupai.

Jesuu hich nʌrraajerr pꞌöbör higwia hiekꞌatarr 
(Mt. 11:20-24)

13 Mag hich hiek hiseg nʌm kꞌʌʌn higwia, ’¡Hëh, hapdurr Corazinpien! hajim 
hanʌm. ¡Hëh, hapdurr Betsaidapienjã hagjö, Hẽwandamau ham hi hagkꞌam 
hed! Ham hee nem hooba haajem nem wau nʌmua Hẽwandamau hich juapá 
hoopitarr Tiro pꞌöbör heeta wa Sidón pꞌöbör hee kꞌãijã wautarr hamuan, nawe 
hamau hamach kꞌĩirjug kꞌaigbam hisegwia sʌrkꞌakꞌam. Magtarr hamuan, 
hamau tꞌeerju tꞌeerwia hʌr̃ jupnaa, putiu pör börrnaa, kꞌoopa nʌm kꞌʌʌn 
sʌrkꞌaajemjö sʌrkꞌakꞌam. Magnaa hamau hamach mor hewag hãsie kꞌĩirjuwia 
Hẽwandamag jëeukꞌamgui hajim hanʌm, hamach kꞌaibag chugpaamkꞌĩir. 
14 Magua Hẽwandamau mʌg durr hi hagkꞌam hed Corazinpienta Betsaidapien 
dʌï hirua masiicha waupʌïjugui hajim hanʌm ham gaai, Tiropien dʌï 
Sidonpien kꞌãyaujã, hamachdëu hũrtarrta hʌk̈ꞌaba harr gaaimua.

15 Maagwai Capernaumpien higwiajã, ’¿Kꞌan habarju? hajim hanʌm. 
¡Hëh! Hamaun hamach tꞌö nʌm, hamachta chi wäjäaun hawia. Hamaun 
hʌg̃tꞌar paaukꞌabaimaawaijã hamachta chi pörnaan kꞌaimajupii nʌm. 
Mamʌ jãkꞌʌʌn chan Hẽwandamau hich haar höbeerpiba, warag kꞌĩmie 
durrta barkꞌʌʌipʌ̈ijugui hajim hanʌm.

16 Maimua mag hichdëu pʌïju kꞌʌʌnag magjim hanʌm: ’Pãar hiek hũrm 
kꞌõsi hũr nʌm kꞌʌʌnau magan mʌ hiekta hũr nʌm hĩchab. Maagwai har pãar 
hisegbarm kꞌʌʌnau magan mʌpata hiseg nʌm. Mag hamau mʌ hiseg nʌm kꞌai, 
magan hamau mʌ Haaijã hĩchab dʌï hiseg nʌm, hichdëuta mʌ pʌïtarr haawai.

Mag ham wawikꞌa wai sĩewian chadau kꞌĩir sĩsied nunumdö wëtpi 
jaaubaa hërëubaadëjim haajem.

Jesuu setenta pʌ̈itarr kꞌʌʌn deeu bardʌtkꞌachëtarr
17 Mag hërëuwia, wënʌrrʌʌ hatꞌurwia, deeu bardʌtkꞌacheeu honee 

magchëjierram maach Pör Jesuug:
— Señor, chadcha marau pʌ higwia puata maar pʌ̈ijim hanaa 

mepeenagjã höbeerpi jaauwain sĩita magʌmjã haba, mepeenan 
höbërmaajeejimgui hajim hanʌm.

18  Magbaawai Jesuu hamag magjim haajem:
— Pãrau mag höbeerpi jaauwai dösãt jua tꞌeeg chukꞌu sĩi jẽkꞌʌt pꞌʌpꞌʌrg 

petapꞌʌm mua kꞌapꞌʌ chirajim. Jãguata hirua mʌ hökꞌö sĩerrʌmgui hajim hanʌm, 
hichdëu mʌ jua jʌmbaju kꞌap. 19 Mua pãar jua tꞌeeg hapijim, pãach garmuata 
mepeen dajẽk hamkꞌĩir. Maagwai mʌchdëu pãrag nem waupi jaau chirʌm wau 
wënʌrrʌmta dösãtau pãar nemkꞌõrig hʌmnaa döjũrigjã hʌmwiajã pãar bʌʌ̃rjã 
chig habaju, mʌ jua tꞌeegta pãar gaai sĩewai. 20 Mamʌ mag mepeenjã pãach 

LUCAS 10

El Nuevo Testamento en waunaan, 2da ed., © 2011, Wycliffe Bible Translators, Inc.



212

garmuata jʌmpiba nʌm hawiapai chan hoob honee hamiet. Magarrau pãach 
tꞌʌr̃ta ya hʌg̃tꞌarm hẽsap gaai pꞌã sĩsim gaaimuan chadau pãar honee haju haai 
nʌmgui hajim hanʌm, ya pãach Hẽwandam haarcha höbërju haawai.

Jesús honee hatarr 
(Mt. 11:25-27; 13:16-17)

21 Mag hich Jesuu pʌïtarr kꞌʌʌn deeu bëewia hichig honee nem hĩgkꞌabaichëm 
hũrbaawai hĩchab hich Jesujã Hẽwandam Hakꞌarau honee hapijim haajem. Mag 
hich honee haadeewai Hẽwandamag jëeumamua magjim hanʌm:

— Tata, mua pʌrʌg hʌü hajim ha chirʌm, pʌchta chadcha hʌg̃tꞌarm magwe 
nem tꞌum mʌg wëjöm Pör haawai. Mʌ honee chirʌmgui hajim hanʌm, hõor 
hamach kꞌĩirjug kꞌaug tꞌöwia nem tꞌum kꞌapꞌʌm kꞌapꞌʌm haajem kꞌʌʌnaujã 
hamach peerdʌju hiek kꞌaugba harrta jũrr pua kꞌĩirjugdam meraa chaainjö 
kꞌitꞌëem kꞌʌʌnagta hʌü kꞌaugpibaawai. Chadcha puata nem hajapꞌa waaujem 
Tata hajim hanʌm, pʌchdëu juau ham dʌ̈i magju hatarr haawai.

22  Maimua jũrr chi haig narr kꞌʌʌnagta magjim hanʌm: ’Nem tꞌum mʌg 
tꞌʌnʌmʌn mʌ Hayau mʌrʌgta deejim. Mamʌ hãbmuajã kꞌaugba sim, kꞌai 
hagá mag Hẽwandam Hiewaa. Hãba hich mʌ Hayaupaita kꞌapꞌʌ simgui 
hajim hanʌm, chadcha mʌ hi chaairau. Mʌg nʌm haig hãbmuajã kꞌaugba 
sim, kꞌai hagá mʌ Haai. Hãba mʌch chi Chaairaupaita mʌch Haai 
kꞌapꞌʌ chitʌm. Bigaaum kꞌʌʌnau kꞌapꞌʌ haju hawiajã mʌchdëu jaaubarm 
kꞌʌʌnaupaita hĩchab hi kꞌapꞌʌ haju haai nʌmgui hajim hanʌm.

23 Maimua hamach hap pawia hich kꞌapeenag heerpa heerpanaa hamag, 
’Honee habat hajim hanʌm, pãach jʌg̃ʌucha mʌ hiek hũr nʌm kꞌʌʌn. 24 Cha 
mua nem wau chitʌm pãrau pãach daujãau hoo nʌmjö, warrgarwe Hẽwandam 
hi jaaumienau reinaan dʌïmua hamach daúacha hoom hiigjeejim, mamʌ pöd 
hoobajierram. Hamach jʌg̃ʌucha pãrau hũr nʌmjö hũrm hiigjeejim, mamʌ pöd 
hũrbajierram. Mamʌ pãrau magba pãach daúacha hoonaa pãach kachiucha 
hũr nʌm. Magua mua pãrag “Honee habat” ha chirʌmgui hajim hanʌm.

Samariapierrdam nem hĩgkꞌaa
25 Maimua biek hãb Jesuu hõor kꞌapan tꞌʌnʌmʌg jaau sim haig, chi 

Moiseeu pꞌã pʌatarr hiek jawaag hatꞌee chi machnaan heem hãb 
pꞌiidʌbaadëwia sĩi hi himeraa pʌr hawaagpai hirig magchëjim hanʌm:

— Maestro, mʌrʌg jaaubá hajim hanʌm. ¿Mua jãgata haju haai chirʌ ́
hʌg̃tꞌarcha höbëraag?

26 Magbaawai jũrr Jesuu hirig, — ¿Kꞌan ha pꞌã sĩ Hẽwandamau hich hiek 
jöoingarwe Moiseeg pꞌãpitarr gaai? ¿Pua hag gaai tꞌʌ̃rba haajẽ? hajim hanʌm.

27 Magbaawai mag chi charrkꞌa chirʌmua magjim hanʌm:
— Moiseeu Hẽwandam hiek pꞌãtarr gaai, “Maach Pör Hẽwandam sĩi par hiiupai 

kꞌaba, pʌch tꞌãrauchata kꞌõsi habá” ha sim; maimua hĩchab, “Pʌch kꞌapeenjã hagjö 
hagdaujöo kꞌa kꞌõsinaa daupii habá, pʌchjö wir haig” ha pꞌã simgui hajim hanʌm.

28 Magbaa Jesuu hirig, — Hëera, chadcha pua hich hag heyaa jaaubapʌïmkë 
hajim hanʌm. Cha pʌchdëu kꞌapꞌʌ jaau chirʌmjö habamí pʌch kꞌapeen dʌïjã. Pua 
chadcha tꞌumaam kꞌʌʌn dʌï magmʌn, pʌ hʌg̃tꞌar höbërjugui hajim hanʌm hirig.

29 Magbaawai chi charrkꞌa chirʌmua sëukꞌa hichdëu kꞌaugba chirʌm hawia deeu, 
— ¿Chijã kꞌʌʌn hagáma hajim hanʌm mʌ kꞌapeen mag mua daupii haju kꞌʌʌn?

30 Magbaawai Jesuu hirig, — Mʌ hiek hũrbá, mua pʌrʌg jaaukꞌimgui hajim 
hanʌm: Woun hãb Jerusalenmua Jericoog kꞌʌdau ma sim hee maa hajim haajem. 
Mag hi ma kꞌitʌmta nem jĩgmien kꞌapan höbërdʌtkꞌachëwia, hi nemdam tꞌum 
kꞌechtꞌʌgnaa, hi mor gayam kꞌajũadampa hẽer hauwia, warag pꞌãr wai nʌmua 
chi meemjö haadeewai sĩi barpʌajierram haajem. 31 Mag chi meemjö jẽer kꞌërʌm 
hee, hich hag kꞌʌdau heepai pꞌad maa hajim haajem. Mamʌ hichdëu mag hoo 
hatꞌaimaawai sĩi warag hagʌg hoobamjö dichjim haajem. 32 Maimua hag kꞌur 
nʌʌpai hawia, deeu hich hag kꞌʌd heepai majim haajem, Levinaan ha tꞌʌʌ̃rjem 
kꞌʌʌn heem hãb pꞌadnaan dʌï pꞌidkꞌa nʌmua ham juag hoojem. Mamʌ maguajã 
hi dakꞌa bëenaa, sĩi heerpapet hawia, warag hoobamjö hich mag petajim haajem. 
33-34 Maimua mag warm kꞌʌʌn hërëu dichtarr hẽudee hagjö maa hajim haajem 
Samariapierrdam, hich hag kꞌʌd heepai. (Samariapien judionaan dʌïn hagdaujö 
jũrr chikꞌam kꞌa kꞌõchkꞌaba haajeejim. Mamʌ maagjerrta magʌmjã higba,) 
maguan chadau hichdëu mag hoobaimaawai, “Hëh, ¿jãan chijãg woundamta 
jãg dau hapꞌʌʌ jẽer kꞌërʌm?” hawia, warag haar mawia, hich hatꞌee nemkꞌau 
pabʌ ̈olivo hanʌm dën vinodampa wai nʌrrarrau bënhëkꞌa hi mor mag pepetꞌor 
sĩsidʌm hee pꞌuurkꞌanaa, put hee pʌrëunaa, hich cabaai gaai hatꞌaadëjim 
hanʌm, hich dʌï hãba. Mag harrwia, hõor jẽerjem deg hag dʌï sĩeimajim haajem. 
35 Maimua hag noram hãspaau ya hich ma nʌrrʌmua denariodam numí chi 
dikꞌʌʌg werpʌawia magjim hanʌm: “Mʌg woundam hajapꞌa hoo wai chirsí. 
Pua hi monaau haum kꞌõchgau cha murua pꞌatkꞌon werpʌabajëm hʌr̃ kꞌãijã 
werbamʌn, hoob kꞌĩirjum” hajim hanʌm. “Mʌch bëewai, chi waaurbarm tꞌum 
mua deeu pʌrʌg pꞌagchëjugui” hajim hanʌm. Mag jaau pʌawia petajim haajem.

36  Mag hĩgkꞌa haaipawia, hich Jesuupai mag Hẽwandam hi jawaag chi 
charrkꞌa chirʌmʌg jëeujim haajem:

— Pua kꞌĩirjuawai ¿chijãata mag woundam hich happai ma kꞌitʌm hee 
kꞌapanaam kꞌʌʌnau pʌrnaa mas deetarr hag kꞌapeer haju hayaa sĩ: chi 
pꞌad, chi Levinaan heem, wa chi Samariapierrdam?

37 Magbaawai hichdëu, — Chi mag jẽer kꞌërʌm hoobaimaawai hi dau 
haug kꞌaugtarrma hajim hanʌm.

Magbaawai Jesuu hirig, — Magan mawia hi dënjö pʌch hoomapꞌam 
kꞌʌʌn hawia kꞌãijã daupii habá hajim hanaabá.

Jesuu Marta María dʌ̈i hoon matarr
38  Maigmua higbaadeeu hich kꞌapeen dʌ̈i hãba mamua deeum pꞌöbördam 

pöm kꞌaba kꞌitʌm hee barwia hʌʌi hãb Marta hanʌm di haig jẽerimajim 
haajem. 39 Mag Marta hanʌm heeum María ha tꞌʌ̃r sim sĩejim haajem, hi 

dʌ̈i kꞌod hãbam. Mag María bëewi sĩi Jesús dakꞌa hi hiekꞌa simpai hũr hoo 
sĩsijim hanaabá. 40 Magʌmich Marta kꞌʌrr higaau jua dʌ̈rrjã kꞌaba tꞌʌnaajim 
hanʌm, hõor tꞌum jãhogaag hich happaimua pꞌiejãb waauwai. Mag hich jua 
dʌ̈rr kꞌaba haawai Jesús haig bëewia magchëjim hanʌm:

— Señor, ¿pua hoowai hʌü sĩ, mʌg mʌ jua dʌ̈rr kꞌaba tꞌʌnʌm hee sĩi 
Mariaau jãg pʌ hiekꞌa simpai hũr hoo sĩeju? Jãg pua hirig jaaubá hajim 
hanʌm, mʌ juag hoon mamkꞌĩir.

41 Magbaawai Jesuu hirig, — Marta, chadcha pʌ jua dʌ̈rr kꞌaba tꞌʌnʌm 
mua kꞌapꞌʌ chirʌmgui hajim hanʌm. Hajapꞌa hõor jãhog haum kꞌõchgau 
pʌ kꞌĩirjugan nem tꞌumaa wauju happaita kꞌĩirju buburrkꞌam. 42  Mamʌ 
sĩi dich bi hatꞌeepai nem tꞌum wauju kꞌĩirjuba hawiajã hʌü sim. Mariaau 
pʌ kꞌãyau hajapcha habarm. Jãg sim haig hirua Hẽwandam hiek hũrm 
kꞌõchgauta pʌ juagjã hooba habarm. Maagwai mua pöd hirig hũrpiba 
jaauju haai kꞌaba chirʌmgui hajim hanʌm.

Jesuu jãgata maadëu Hẽwandamag jëeuju haai nʌ ha jaautarr 
(Mt. 6:9-15; 7:7-11)

11  1 Biek hãb Jesús hich Hayag jëeu sĩejim haajem. Mag jëeu 
haaipabaadeewai hich kꞌapeen heem hãbmua hirig, — Señor, jãg 

Juanau hich dʌ̈i wënʌrrʌm kꞌʌʌnag Hẽwandamag jëeu nʌm jaautarrjö, 
magan maragjã hagjö jaaubá hajim hanʌm, maraujã hĩchab hirig jëeu 
kꞌapꞌʌ haag.

2  Magbaawai hichdëu hamag magjim haajem:
— Pãach Hẽwandamag jëeuwai magbat:

“Hẽwandam, pʌʌta maar Haai hʌg̃tꞌar chiraajemʌu.
Pʌch happaita chadcha pekau chukꞌu chitʌm.
Pʌrʌgta marau maach dʌ̈i pʌchdëu hampierr hapinaa pʌchta 

tꞌumaam kꞌʌʌn Pörkꞌapim kꞌõsi nʌm.
[Hʌg̃tꞌarjã jãg pʌchdëu nem waupi jaau nʌm happai waaujemjö, mʌg 

jẽb gaaijã tꞌum pʌchdëu jaau simjöta hapim kꞌõsi nʌm.]
 3 Hed hëepierr pua marag kꞌöjudam deebarju.

Hẽwandam, maar pekau tꞌum chugpaabapʌ̈i,
 4 maimua har marau maach dʌï kꞌaigba habarm kꞌʌʌn dʌï tag magʌm hiek 

higba hich mag kꞌĩir hokꞌoopäaijemjö maar dënjã kꞌĩir hokꞌoobapʌï.
Hoob pua hʌdʌraa chan maar pekau hee burrpi chiram.
[Mag kꞌãyau warag maar tꞌʌa wai chirsí, pꞌitꞌurg chukꞌu dösãtau maar 

hichig paa haum hugua]” ha jëeubat ha jaaujim hanʌm hamag.
5 Mag jaau dichwia jãga Hẽwandamag jëeuju haai nʌm ha kꞌap hamkꞌĩir 

hĩchab hamag magjim hanʌm: ’Kꞌanim nemjö pʌ pʌch kꞌapkꞌʌʌn hajapꞌam wai 
chirʌm. Maimua ya hedacha pam hee hi haar mawia pua hirig, 6 “Kakë, mʌ 
haig mʌ kꞌapkꞌʌʌndam barbaichëmʌg nemdam deejujã chukꞌu chiraawai pʌ 
haig tꞌachdam jëeu hawaan bëejim” haimaawai, 7 hirua hierrmua jũrr pʌrʌg, 

“Hidëu mʌ kꞌajapꞌa kꞌãaipibá. Ya mʌ put hee chirʌm; mʌ chaainjã ya kꞌãidʌtkꞌa 
tꞌʌnaawai pöd mʌ pʌ haar puertdi wewaanjã mabam; pʌ nem hig sim pöd mua 
deepʌïbam” hakꞌiin, ¿jãgaju kꞌai? 8 Mua hoowai chan warmua mag hiekꞌawiajã 
chadcha hirua hichdëu nem jëeu sim hig sim kꞌai, hichiita hirua warag pʌaba 
jëjëeu haju. Mag jëjëeukꞌam, ¿jãga mag pꞌiidʌwia hirua hau deeba habarju? 
Hichiita hi pꞌiidʌjugui hajim hanʌm. Mamʌ mag hich kꞌapkꞌʌʌnau nem hig sim 
hawia kꞌabam. Hi pꞌiidʌjuun, sĩi hidëu hich kꞌãaipiba haawaita hirua nem hig 
sim hau deen pꞌiidʌju. 9 Hich jãgta haajemgui hajim hanʌm hagjö Hẽwandamag 
jëeuwaijã. Magua mua pãragjã pʌaba jëeubat ha chirʌm. Magta pʌaba jëeu 
nʌmʌn, pãachdëu nem higbarm hirua deeju. Pãrau hi jʌrmʌn, hi baauju. Hi 
sim haar dubaag pãach weeu haupi jëeumʌn, hirua pãar weeu hauju. 10 Pãrau 
kꞌapꞌʌ nʌmgui hajim hanʌm, har hõor nem jëeu paraam kꞌʌʌnagan nem deeb 
kꞌaba deejem. Har hamachdëu nem hinag hig nʌm pʌaba jʌr nʌm kꞌʌʌnau 
baaujem. Maagwai hĩchab chi puertdi sirbaichëm kꞌʌjã weeu hauwia dubpiejem.

11 ’¿Kꞌaíuta mʌg sim haig hich chaairau tꞌach jëeubaa mokdauta 
pꞌëdeeju kꞌai? ¿Wa hãwarr kꞌãijã chaairau jëeubaawai hãwarr deeju kꞌãyau 
nemkꞌõrta tꞌõo deeju kꞌai? 12  Wa magba, ¿nemhãudam kꞌãijã jëeubaawai 
nemhãu hawia döjũrta hau deeju kꞌai? Ni hãbmuajã magbamgui hajim 
hanʌm. 13 Pãar hö hãkꞌãraa kꞌitꞌëem kꞌʌʌnaujã pãach chaainau nem jëeuwai 
¿nem hajapꞌamjã hĩgkꞌaba deeba haajẽ? Hich jãgta haajemgui hajim hanʌm 
maach Haai hʌg̃tꞌar chiraajemuajã hagjö. Chadcha tꞌãrau hichig jëeu 
simʌgan hirua hich Hakꞌaarjã deeb kꞌaba deejugui hajim hanʌm.

Hõor hiek meperauta Jesuug juapá dee sĩejim haajem 
(Mt. 12:22-30; Mr. 3:20-27)

14 Biek hãb Jesuu woun mor hee bën kꞌaigbam wai sim monaau sĩejim 
haajem. Mag bënëu chi woun pödjã hiekꞌapiba sĩi hichʌp wai sĩejeejim 
hanaabá. Mamʌ Jesuu chi bën höbeerbapʌïm bʌr̈re chi woun deeu hiek 
heerdʌ sĩsiewai hiyʌ̈ʌ haadëjim hanʌm. Mag hoowi tꞌumaam kꞌʌʌn dauderraa 
naajim haajem. 15 Mamʌ hãaur kꞌʌʌn dʌï haig hoo narr kꞌʌʌnau, — Jãg Jesuun 
dösãtnaan pör Beelzebú dʌï bën dötarr haawai hag juapaauta jãg hõor mor 
heem mepeenjã dau daau jʌrkꞌʌʌi nʌrraajemgui hanaajim haajem.

16 Magbaa jũrr hãaur kꞌʌʌnau hamach hödegpai, “Daau chadcha hirua 
Hẽwandam juapá wai chirʌm kꞌai, deeum nemjã hompaa hatꞌaju” hawia hirig, 

— Magan chadcha pʌchta Hẽwandamau pʌïju haajerr chaar kꞌai, hedjã hee 
maadëu nem hooba haajem hompaa hatꞌá pʌch hiekꞌau hajierram hanʌm hirig.

17 Mamʌ magbaa hichdëu hamau kꞌĩirju nʌm hajapꞌa kꞌapꞌʌ sĩerr haawai 
hamag magjim hanʌm:

— Pãrau hoowai, gobiernoou hich higar nʌm kꞌʌʌn jãrrcha tꞌöonaa hamach 
wir haigpai wërbʌpikꞌiin, ¿mag gobierno warre kꞌʌt mabaju kꞌai? hajim hanʌm. 
Jöoi hãb simua kꞌãijã hich chaain dʌïpai meeukꞌawia hamach wir haigpai 
wërbʌkꞌiin, warag haaidʌjugui hajim hanʌm. 18 Hich magta haju hagjö dösãtjã. 

Hich kꞌapeen dʌïpai wir haig wërbʌ nʌmua hamach höpʌp̈ʌï hamʌn, pöd hich 
mag jua tꞌeeg kꞌaba sĩerraju, hamachdëupai hamach kꞌëchmaawai. Pãar hiek 
mag mua dösãtnaan pör Beelzebú juapaauta mepeenjã hõor mor heem jʌrkꞌʌʌi 
chirʌm hanʌm, 19 chadcha Beelzebú hag juapaauta mua bën kꞌaigbamjã jʌrkꞌʌʌi 
chitʌm kꞌai, magan har pãach heepaim kꞌʌʌnaujã hagjö hi juapaauta mepeen 
jʌr wërp nʌm. Mag nʌmta ¿jãgwia pãrau makꞌʌʌnag chan bʌʌ̃rjã magʌm haba 
nʌ? hajim hanʌm. ¿Chadcha hich Hẽwandamauta hamag magamkꞌĩir hich 
juapá dee sim pãachdëu kꞌapꞌʌ naawai kꞌabá? Pãar hiek mag chi dösãtaupaita 
wir haig hich kꞌaibag waaujem hanʌpí, magan jãg chi mʌ dënjö dau daau 
mepeen jʌr wërp nʌm kꞌʌʌnagchata jëeu hoobat daau hamau chadcha dösãt 
juapaauta jãg jʌr wërp nʌm habarju pãrag. Pãach chi mʌrʌg mag hiekꞌa nʌm 
kꞌʌʌnta hag heyaajã kꞌaba hiekꞌa naabahab. 20 Muan chadcha Hẽwandam jua 
tꞌeegauta mepeenjã jãg jʌr wërp chitʌm. Mag mepeenjã mua jʌr wërp chirʌm 
gaaimua pãrau kꞌapꞌʌ haju haai nʌm, ya hich Hẽwandam chi jua tꞌierrta pãar 
hee sĩeichëm. Mamʌ magʌmjã pãrau kꞌaugba nʌmgui hajim hanaabá.

21 ’Dösãtan woun hãb chi jua tꞌierrta jierrnem dʌï hajap kꞌĩir kꞌaugwia hich di 
tꞌʌa simjöta sĩerrʌmgui hajim hanʌm, nem jua tꞌeeg. Mag sĩewaita, hi kꞌãyau jua 
heegpaimua chan hi sim haig hi nem bʌʌ̃rjã chig habam, hich jua hee tꞌʌnaawai. 
22 Mamʌ hãb hi kꞌãyau tꞌetꞌecharamua bëewi, hi dʌï wërbʌwia hi pödbapäaiwain 
chadau, hirua hich jierrnem tꞌö chirarr tꞌum kꞌechtꞌʌg hauwia hi juagam nemjã 
jũrr hich dënkꞌa hauju, hag dʌï hichdëu hampierr haag. Magua mʌʌta dösãt 
kꞌãai jua tꞌeeg chiraawai muata hõor heem mepeenjã jʌr wërpju haai chirʌm. 
23 Magua mua mag chirʌmgui hajim hanʌm: Har chi mʌ higar kꞌaba sim woun 
hichta dösãt higar sim; maimua Hẽwandam hiek hʌk̈ꞌapi hawaag mʌ hipierr 
hõor hãbamʌg jʌr pꞌëba simuan waragta jʌr wërp simjö simgui hajim hanʌm.

Bën hãkꞌãar deeu hõor mor hee sĩeicheewai jãga haajẽ 
(Mt. 12:43-45)

24 ’Bën kꞌaigbam hõor mor heemua jʌrpäaiwain warp hõor chukag hee pꞌʌrëu 
nʌrraajem. Mamʌ pöd hich sĩeimaju baauba habaawai kꞌĩirju sĩi hawia, “Deeu 
mʌch chiraajerr deg chiraimaag majugui” hawia, deeu hich hag woun jʌrmaajem. 
25 Mag mawia hooimaawai, chadcha di chaarta hajap tꞌũapwia hãbamʌg nem 
pꞌëwia hãkꞌa tꞌʌnʌmjö, dijã parii hooimaajem. 26 Mag dijã parii hoobaimaawai, 
deeu mawia, hich daumaai hich kꞌapeen hich kꞌãyau kꞌaigbacharam kꞌʌʌn siete 
jʌr hauwia, deeu mag woun mor hee naaicheejem. Magbarm haigmua chi 
wounjã warr hich sĩerr kꞌãyau warag hatꞌuucha kꞌaigba sĩsiejem.

Hʌ̃rʌʌcha honee nʌm kꞌʌʌn
27 Jesús mag hiekꞌa sim hee, hʌʌi hãbmua kꞌapanag heemua hirig, — Pʌ 

tꞌaabawia hich jũd gaai pʌ döpi bãautarr hʌʌita Hẽwandamau hʌücha hajim 
chadcha. Dich chaaita jãg kꞌitakꞌiin maach honee kꞌitajugui hajim hanʌm hirig.

28  Magbaawai jũrr hichdëu, — Jãan chadaugui hajim hanʌm, mamʌ 
mag kꞌãyau har Hẽwandam hiek jaau nʌm hũrwia hi hipierraa nʌm 
kꞌʌʌnta hʌ̃rʌʌcha honee haju haai nʌmgui hajim hanʌm.

Nem hooba haajem waupi narr gaaimua Jesuu hõor kꞌĩir hiekꞌatarr 
(Mt. 12:38-42; Mr. 8:12)

29 Warag hõor pöm hich haig pꞌẽeudʌdʌkꞌam hee, Jesuu hamag 
hiekꞌamamua magjim haajem:

— Hĩsim kꞌʌʌn chan warag chi hajaugjã chukꞌuta tꞌʌnʌm. Hoo nʌmjömta 
warágata hamachdëu nem hooba haajempata kꞌĩirpierr hompaa haupi jaau 
nʌm. Mamʌ mua pãar hipierraa nem waubamgui hajim hanʌm. Mag kꞌãyau 
Hẽwandamau Jonás dʌï harrjö habarm gaaimuata mʌch jua tꞌeeg hoopiju. 
30 Warrgar jöoi Jonás haajerr nemmeeurrkꞌan buch hee kꞌãai tꞌãrjup sĩetꞌurtarr 
gaaimua Nínivepienau Hẽwandamau hi pʌïtarr kꞌaug hautarrjö hĩchab, mʌch 
chi Hemkꞌooi Hiewaaujã hagjö mʌch hiiu pꞌiidʌbarm gaaimuata pãrag kꞌap 
hapiju, chadcha hich Hẽwandamauta mʌ pʌïbarm. Mamʌ magʌmjã pãrau 
hʌk̈ꞌabajugui hajim hanʌm hichdëupai. 31 Magua, har hĩs mʌg jaar hõor mee 
nʌm kꞌʌʌn Hẽwandamau mʌg hatag ham pꞌiriutkꞌa hauwia chachbarm jaar, 
Sabá hanʌm durrmua rey Salomón hoon bëetarr hʌʌiraujã hich hipaarmua 
hĩchab pãar kꞌaibagta Hẽwandamag hĩgkꞌa tꞌʌnʌʌuju. ¿Jãgwi? Hí pãar kꞌãaijã 
warpmuata Hẽwandamau rey Salomonag kꞌĩirjug deetarr hiekꞌa sim hũraan 
bëetarr haawaima. Mag kꞌãai pãar wir haig nʌm kꞌʌʌnau mʌ Salomón 
kꞌãaijã hʌr̃ʌʌcha chirʌm hiekta hũrmapꞌa nʌm. 32 Mag Hẽwandamau hõor hi 
hagkꞌabarm hed Nínivepienaujã hĩchab hamach hipaarmua pãar kꞌaibagta 
warag Hẽwandamag hĩgkꞌa tꞌʌnʌʌuju. ¿Jãgwi? Jonaau Hẽwandam hiek 
hamach haar jaaubaimaawai hamau magʌmjã haba hʌk̈ꞌatarr haawaima. 
Mamʌ hĩs mʌ Jonás kꞌãyaujã hʌr̃ʌʌcha chirʌmuata Hẽwandam hiek jaau 
chitʌmjã pãrau hʌk̈ꞌamapꞌa nʌmgui hajim hanʌm, hamach kꞌĩircha.

Maach mor gayam hõtdau 
(Mt. 5:15; 6:22-23)

33 Maimua mag jajawagmamua hich Jesuupai, ’Mua mag hõtdau paanaa sĩi 
hag hʌr̃ batꞌẽeu kꞌöo sĩu nʌm hooba chitʌmgui hajim hanʌm. Hõtdaun paanaa 
hõor dau garta hausĩiujem, tꞌumaam kꞌʌʌn dau hararaa hamkꞌĩir. 34 Maach daun 
hõtdaujöta simgui hajim hanʌm, maach mor gaai. Maach daujãata hajapꞌa sim 
haiguin nem tꞌum dawaata hoojem. Hich hagjöta simgui hajim hanʌm maach 
tꞌãarjã. Hẽwandam hiek hʌk̈ꞌanaa maach tꞌãarta hajapꞌa sim haiguin nem tꞌum 
Hẽwandamau kꞌõsimjöta waaujem. Mag nʌm haiguin hararag hee nʌmjöta nʌm. 
Mamʌ magba hagtꞌa pãach pekau heeta nʌmʌn magan pãran sĩi kꞌĩchag hee jʌrkꞌa 
jʌrkꞌa nʌmjöta nʌmgui hajim hanʌm. 35 Magua kꞌĩirjug paraa haajeet. Kꞌĩchag hee 
nʌmjö nʌmta pãach tꞌãar hajapꞌa nʌm hawi hoob Hẽwandamag pãach hisegpimiet 
hajim hanʌm. 36 Mamʌ pekau gaaimua kꞌĩchag hee kꞌaba nʌmjö nʌm kꞌai, magan 

LUCAS 11

El Nuevo Testamento en waunaan, 2da ed., © 2011, Wycliffe Bible Translators, Inc.



218

chadcha pãar hararag chaar heeta nʌm, Hẽwandam dʌï. Mag hamʌn magan 
hõtdaúa pãar kꞌĩirpꞌee wʌʌ wai nʌm bʌʌ̈g nʌmjöta nʌmgui hajim hanʌm, hi dʌï.

Jesuu fariseonaanag hiekꞌanaa chi machnaanagjã hiekꞌatarr 
(Mt. 23:1-36; Mr. 12:38-40; Lc. 20:45-47)

37 Mag hich Jesús hiekꞌa höbaadëm hee, hãb Moiseeg Hẽwandamau hich hiek 
pꞌãpitarr hajapcha hʌʌrkꞌaajem kꞌʌʌn heemua hi tꞌach kꞌoon hëeurrjim haajem, 
hich di haar. Magbaawai Jesuu hi dʌï mawia, barwia, hãba pꞌʌʌr kꞌöpꞌöbaadëjim 
haajem. 38 Mamʌ mag chi Jesús hëeurrtarr wounau hoowai Jesús jua hʌbata 
tꞌach kꞌöbaadëjim hanaabá. Magbaa hich hödegpai, “Waa, hidëu maach jöoinau 
jaaujem kꞌaugbamjö jua sũgbata tꞌach kꞌö chitabaa” hajim hanʌm.

39 Mamʌ maach Pör Jesuu mag wounau hich hödeg mag simjã kꞌapꞌʌ sĩerr 
haawai hirig, — Mʌ hiek hũrbá hajim hanʌm hirig. Pãar fariseonaanan pãach pem 
haawai sĩi juagam nem chi hʌr̃ʌm memerkꞌögpaita hajapꞌa hʌkꞌakꞌa haju kꞌĩirju 
sĩerrjëemgui hajim hanʌm, mag memerkꞌöm hee kꞌãijã döbaawai Hẽwandam dau 
na pekau waumaaugau hawi. Mamʌ pãachdëu chikꞌam nemdamjã jĩgkꞌa pãach 
dënkꞌa haunaa chikꞌam kꞌaibag wau nʌm gaaimua pekau pöm nʌm chan hisegba 
ni Hẽwandamag chugpaapi jëeujujã kꞌĩirjuba sĩerrjëemgui hajim hanʌm. 40 Pãar 
chi kꞌapꞌʌm kꞌapꞌʌm haajem kꞌʌʌnta, ¿jãga jãg kꞌĩirjug chukꞌumjöta nʌma? hajim 
hanʌm. ¿Pãrau kꞌĩirjuawai Hẽwandamau hʌr̃ʌm nempai hoonaa pöd pãar tꞌãar 
hooba haajẽ, mor hee hierr sĩewai? ¿Nem tꞌum hichdëupai wautarr kꞌabá? 41 Nem 
hajapꞌa jã hʌkꞌakꞌa haju kꞌãyau, pãach kꞌaibagta Hẽwandamag chugpaapi jëeubat 
hajim hanʌm. Mag pãar morjã tꞌum hajapꞌa nem jã hʌkꞌa tꞌʌnʌisimjö sĩsiewain 
chadau hapꞌʌʌm kꞌʌʌnagjã nem deem kꞌõsi deeju. 42 Mamʌ ¡hëh, hapdurr hajim 
hanʌm pãar, fariseonaan, Hẽwandamau Moiseeg hich hiek pꞌãpitarr hiek hajapcha 
hʌʌrkꞌaajem haajem kꞌʌʌn! Pãrau chadcha Moiseeu deepi jaautarrjö tꞌum pãach di 
hũjãrram nemjĩirdam bʌ ̈daiicharam gayampa Hẽwandamag ofrendakꞌa deejem. 
Mag naab mamʌ, jũrr wir haig pãach kꞌapeen dʌï hagpierraanaa Hẽwandamjã 
kꞌõsi haju chan bʌʌ̃rjã kꞌĩirjuba sĩerrjëemgui hajim hanʌm. Pãrau hʌr̃cha 
Hẽwandamta kꞌõsi haju haai nʌmgui hajim hanaabá. Magnaan chadau pãachdëu 
nem dee nʌmjã hich jãg dee wënʌrraju haai nʌmgui hajim hanʌm hĩchab. 
43 Magnaa hamag, Pãran pãach Hẽwandam hiek jaaujem deg weetwaijã pãachta 
pörgarcha tꞌumaam kꞌʌʌnag kꞌĩir jʌrkꞌa juupjerram, pãachta hajapcha nʌm hawia. 
Maimua kaaijã hee weetwaijã tꞌumaam kꞌʌʌnau pãachig saludaa nʌmua pãach tꞌö 
hiekꞌapim kꞌõsi sĩerrjëemgui hajim hanʌm, hõor dakꞌĩir.

44 ’¡Hëh! Pãarjã hagjö chi machnaan dʌ̈i Moiseeu pꞌãtarr hiek hajapcha 
hʌʌrkꞌaajem haajem kꞌʌʌn. Pãrau kꞌapꞌʌ nʌm, maach meeun hee nawe hõor 
haukꞌërtarr jẽbdi hʌ̃r dichpiba haajem. Kꞌaugba dichwiajã hichiita maach 
hãarjem haajem. Hich jãg jẽbdi hõor hãrpiejemjöta naabahab hajim hanʌm, 
pãarjã. Pãachdëu nem jaau nʌm gaaimuata hagjö hõor Hẽwandam dau na 
hãrpi naabahab, mamʌ magʌmta hamau kꞌaugba durrumgui hajim hanʌm.

45 Magbaa chi machnaanpa haig narr haawai hãbmua hũr hoo sĩi hawia 
Jesuug magjim hanʌm:

— Maestro, pua warm kꞌʌʌnag mag hiekꞌabapʌ̈im haig, hĩchab maar 
kꞌĩirpata hiekꞌabapʌ̈ibahab hajim hanʌm.

46 Magbaa Jesuu hirig, — Chadma hajim hanʌm. Mamʌ ¡hëh, hapdurr, pãar chi 
machnaan hãba! Pãrau chará pãachta chi kꞌapꞌʌm hawia pãachdëu nem jaaum 
haig jaaujem. Jãg nʌm haig pãrau hõor hʌr̃ nem chʌkꞌʌm jiirpʌp̈ʌïkꞌamjöta 
naabahab hajim hanʌm. Pãach garmuan pãrau hõrag nem jaauwai pãach 
hipierraata hapi nʌm. Mamʌ mag nʌm pãachdëu chan waujöjöopaijã kꞌaba 
haajemgui hajim hanaabá. 47 ¡Hëh, magʌm pãar chará! Pãar jöoinauta warrgarwe 
Hẽwandam hi jaaujerr kꞌʌʌnjã kꞌëchbajieb hajim hanʌm. Pãachdëucha kꞌabajim, 
mamʌ pãar ya hĩs hewagam kꞌʌʌn hawia bʌʌ̃rjã kꞌĩetꞌuupaijã kꞌaba nʌmgui 
hajim hanʌm. Hamau bëptarr jã hʌr̃jã pãar dën hajapꞌa pꞌʌnaa hooimʌ wau kꞌër 
nʌmua pãach hiiupain pãrau, “Mʌkꞌʌʌn jöointa chadcha Hẽwandam hi jaaujerr 
kꞌʌʌnau” haajem. 48 Mamʌ mua pãrag jaaukꞌimgui hajim hanʌm: Jãg nʌm haig 
pãrau, “Hoobat Hẽwandam hi jaaumien maar jöoinau kꞌëchtarr. Mʌʌgwaijã hagtꞌa 
hich jãg wënʌrrʌm hakꞌiin, maraujã hagjö kꞌëchju nʌm” ha jaau nʌm kꞌabahab 
hajim hanʌm. Magaagta pãar dën warag ham jã hʌr̃jã nem hooimʌ waunaa 
sirppapiba haba haajeeb hajim hanʌm, pãachdëu kꞌëchbajim hawia. 49 Jãgju 
kꞌapꞌʌta Hẽwandamau hich kꞌĩirjug hee hĩchab magjim: “Mua pãar hatꞌee hõor 
pʌïju, mʌch hi jaau wënʌrramkꞌĩir. Mag mua jʌr hauwia pʌïbarm kꞌʌʌn hãaur 
kꞌʌʌn kꞌëchpʌïwia hãaur kꞌʌʌn hẽudee sĩi kꞌoojem nem hẽudeemjö hẽkꞌaju” ha 
jaaujim warrgarwe. Magtarr haawai hĩs hewag pawiajã chadcha pãar hich magta 
tꞌʌnaabahab. Magua pãadë mʌ hiek hũrbat hajim hanʌm: 50 Har warrcha mʌg 
jẽb hich Hẽwandamau hompaatarr haigmua hewag hi hiek jaau durraajerr kꞌʌʌn 
kꞌëch nʌm haig bag hãrtarr tꞌum, jũrr hich Hẽwandamau pãar hĩs hewagam kꞌʌʌn 
gaaita tꞌʌpʌïjugui hajim hanʌm. 51 Warrcha Abel tꞌõotarr hed bag hãrtarr haigmua 
hewagjã kꞌĩeb jöoi Zacarías kꞌararr Haai hi jëeujem deg tꞌõo naawai hãrtarr 
bagpa tꞌum pãach gaaita pajugui hajim hanaabá. Jã chan par hokꞌoobam, hichiita 
Hẽwandamau pãrag jëeub kꞌaba jëeujugui hajim hanʌm. 52 Mag hiekꞌakꞌagmamua, 
¡Hëh, hapdurr hajim hanʌm pãar, Hẽwandam hiek jawaag chi machnaan haajem 
kꞌʌʌnta! Pãrau kꞌapꞌʌ nʌmgui hajim hanʌm, Hẽwandam hiekta hʌg̃tꞌar dubaag 
hatꞌee yabmejö sim. Mag yabmejö simta pãachdëuta nacha garpawia bʌʌ̃rjã 
hõrag jaauba nʌmgui hajim hanaabá. Pãachjã dubba nʌmta, chi dubam kꞌõsi nʌm 
kꞌʌʌnagjã pãrau hʌdʌʌr dubpiba nʌmgui hajim hanʌm, hamach kꞌĩircha.

53 Jesuu hamachig magbaawai, hamach chi machnaan fariseonaanpa 
hi dʌï meeukꞌa pꞌöbaadëjim haajem. Maimua warag hi dʌï wëtumua hi tꞌʌ 
hawaag ha hi haig pꞌẽeudʌ bëenaa, jũrram kꞌʌʌnau hamachdëu kꞌapꞌʌm 
hirig jëeupꞌöbaadëjim hanaabá, 54 mag hamachdëu jëeu nʌm jũrr hich Jesuu 
hipeerdʌ kꞌãijã jaaubapäaiwai magʌm gaaimua chi tꞌetꞌem kꞌʌʌnag hi pʌr deeg.

Dichdëu nem jaaujemjö kꞌaba jũrr hag chaaur nem wauju kꞌaba nʌm

12  1 Mag nʌm hee warag hõor pöoma pꞌẽeudʌdʌkꞌamua jũrr chikꞌaman 
bʌp̈a kꞌiutꞌʌgmaajeejim hanʌm. Ham mamagkꞌam hee, Jesuu hich 

kꞌapeen hich dʌ̈icha hogdʌba wënʌrraajerr kꞌʌʌnag magjim hanʌm:
— Kꞌĩir kꞌapꞌʌ wënʌrratꞌʌ;̃ hoob fariseonaan bën levadurajö sim pãach gaai 

dʌrbapimiet. Mua mag chirʌm haiguin pãrag, “Hoob hamjö chikꞌam kꞌĩir 
haawaipaita chadam hiekjö hiekꞌanaa pãach hap haadeewai jũrr pãachdëu 
jaaujemjö kꞌaba nem waumiet” ha chirʌmʌugui hajim hanʌm. Pãrau ham higar 
pꞌũrrbamʌn, pãach gaai dʌrbabaadeewai sĩi hamjö nʌisijugui hajim hanʌm 
hamag. 2 Mʌg jẽb gaai haawai meraa hiekꞌatarr hiek kꞌãijã mʌg hatag paawai sĩi 
hich mag sĩsiwia kꞌĩir hakꞌoog kꞌabam. Maagwai nem meraa wautarr hawia kꞌãijã 
hich mag kꞌaugba sĩsibajugui hajim hanʌm. 3 Magnaa hichdëupai, Mua pãrag mag 
chirʌmgui hajim hanʌm: Har pãrau pãach happai meraa hiekꞌabarm hiek mʌg 
hatag paawai jũrr tꞌumaam kꞌʌʌnau kꞌakꞌapdö hajugui hajim hanʌm. Maimua 
hagjö kꞌaugbaju hawia puertdi kꞌãijã hajap pꞌãarkꞌanaa hö sausau hiekꞌatarr hiekjã 
tꞌumaam kꞌʌʌn jʌg̃ daar jũrr kꞌapanag hee tꞌet jaaujugui ha jaaumajim haajem.

Kꞌaita hökꞌö haju haai nʌ 
(Mt. 10:26-31)

4 Mag hich kꞌapeenag jajawagmamua hĩchab hich Jesuupai, ’Keena, har sĩi 
mʌg hamach wir haig chikꞌam kꞌeechjem kꞌʌʌn hoob högkꞌamiet hajim hanʌm. 
Hamau pãar chi hʌr̃ʌmʌn chadcha kꞌëchpʌïwiajã pãar hakꞌaar chan pöd tꞌõo 
haubamgui hajim hanʌm. 5 Mamʌ hĩchab mua pãrag jaaukꞌim, kꞌaita pãrau 
hökꞌö haju haai nʌ: Hẽwandamta hökꞌö habat hajim hanʌm. Jãan chad nem 
jua tꞌeeg sim, pãar tꞌõowia pãar hakꞌaarjã kꞌĩmie durr barpʌÿaag ha jaaumajim 
haajem. 6 ¿Pãrau hoowai pꞌatkꞌondam pöm kꞌabamua nemchaaindam cinco për 
hauba haajẽ? Herraam gaai mag ham përpʌïmaajeeb mamʌ, hich Hẽwandamau 
chan ham chigjã haba, hajapꞌata hoo pꞌë wai sĩejem. 7 Maagwai hoob kꞌĩirjumiet 
hajim hanʌm. Pãar chará nemchaain kꞌãyaujã hʌr̃ʌʌcha hirua hiigjem. Mag 
pãachta nemchaain kꞌãyaujã hajapcha nʌm gaaimua, pãar pörbʌ ̈maadëu 
higbaju hayaa sim kꞌapanagjã hirua tꞌum kꞌapꞌʌ wai simgui ha jaaumajim haajem.

Meerba Jesús dën hamʌn hichdëujã hamjã hi dënëu haju 
(Mt. 10:32-33; 12:32; 10:19-20)

8  Mag jajawagmamua hich Jesuupai magjim hanʌm: ’Har hõrau hichig 
jëeuwai hich himeerba mʌ hiek hʌ̈kꞌaajem ha jaau sim wounan, mʌg mʌch 
chi Hemkꞌooi Hiewaaujã hĩchab hʌg̃tꞌar Hẽwandam chognaan tꞌʌnʌm 
dakꞌĩir, “Jãan chadcha mʌ garmʌu” hajugui hajim hanʌm. 9 Mamʌ har 
hõrau hichig jëeuwai kꞌãijã, “Mʌ chan hi higarm kꞌabam” ha sim wounan, 
muajã hĩchab hʌg̃tꞌar Hẽwandam chognaan tꞌʌnʌm dakꞌĩir hich kꞌĩircha, 

“Jã chan mʌ dën kꞌabam, mua hi kꞌaugba chitʌm” hajugui hajim hanaabá.

10 ’Hamach mʌg jẽb gaai nʌweran hamau mʌch chi Hemkꞌooi Hiewaa higwia 
kꞌaigba hiekꞌawiajã hamach kꞌaibag Hẽwandamag chugpaapi jëeubaawai hʌü 
chugpaapʌïju. Mamʌ pekau hãb simgui hajim hanʌm, maan mua Hẽwandam 
Hakꞌaar jua tꞌeegau nem wau chitʌm hoo nʌmta warag mepeer gaai tꞌʌ nʌmʌu. 
Mag pekau chan Hẽwandamau bʌʌ̃rjã kꞌĩir hokꞌoobamgui hajim hanʌm, hi 
Hakꞌaar higwiata mag hiekꞌa naawai. 11 Pãachdëu mʌ hiek hʌk̈ꞌa nʌm gaaimua 
hõrau pãach pʌr hauwia, pãar kꞌĩir sëukꞌa hiekꞌaag judionaan Hẽwandam hiek 
jaaujem deg harrwia, chi tꞌetꞌem kꞌʌʌn haarjã harrwai, hoob “¿Jãgata mua 
hiekꞌaagau?” wa pʌchig hiekꞌabaawai, “¿Kꞌan hata mua hamag hiekꞌaju?” ha 
kꞌĩirjumiet. 12 Ya pãar hiekꞌaagpaawai hich Hẽwandam Hakꞌarauchata pãrag 
kꞌĩirjug deejugui hajim hanʌm, kꞌĩirjug kꞌapꞌʌ hiekꞌamamkꞌĩir.

Pꞌatkꞌon paraamta kꞌĩirjug meraa chirarr
13  Jesús mag hijẽjẽbkꞌam hee, hãbmua kꞌapanag heemua hirig, 

— Maestro, mʌ naamʌg jigpi jaaubá hajim hanʌm, mʌ haai juagam nem 
pʌatarr heem mʌrʌg hagjö jãrrcha deemkꞌĩir.

14 Magbaawai Jesuu hirig, — ¿Kꞌaíu pʌrʌg jaauwai, muata magʌm 
nemjã chi tꞌetꞌem kꞌʌʌn dënjö jigpi jaauju haai chirʌm hajĩ? hajim hanʌm.

15 Maimua hĩchab tꞌum haig narr kꞌʌʌnagpa magjim hanʌm:
— Kꞌĩirjug paraa haajeet. Hoob pãrau sĩi nem kꞌĩir tꞌum paarpaju 

happaita kꞌĩirjumiet hajim hanʌm. Pãrau nem tꞌum wai naawia kꞌãijã 
pãar hëu meebamgui hajim hanʌm.

16 Mag jaaupʌp̈ʌïgmamua hĩchab hamag mʌg nem hĩgkꞌaadam jaaujim 
haajem: ’Woun hãb pꞌatkꞌon paraam sĩerrau nem jĩirjim haajem. Mag hich 
nem jĩirtarr tꞌum heeuwia deg paa hauwia hoowai chi hãkꞌaajem di dʌ̈rr 
kꞌaba tꞌʌnaajim hanaabá. 17 Magbaawai kꞌĩirju hoo sĩi hawia hich wir haigpai, 

“¿Mua jãgata habarkꞌiina?” hajim hanʌm, “ya mʌg mʌ nem hãkꞌaajem dijã 
pꞌẽu tꞌʌnʌm.” 18 Mag kꞌĩirju hoo sĩi hawiata, “Hãa” hajim hanʌm hich happai. 

“Jãgan mua mʌch kꞌöju nem hãkꞌaajem di jãg tꞌʌnʌm tꞌu wërppʌïwia deeumta 
jũrr nem dapag hëukꞌa haujugui” hajim hanʌm, “kꞌoojem nemjã tꞌum dʌ̈rr 
hawia juagam nempa tꞌum hãba dʌ̈rr hamkꞌĩir. 19 Ya mag hëu haaipagkꞌanaa 
hãba paa tꞌʌnʌisiewain chadau sĩi año kꞌapan pꞌitꞌurg chukꞌu hag heempai 
hau kꞌö chirsijugui” hajim hanʌm. Maimua, “¡Jöo! Magbaawain chad mʌg 
woun sĩi degpai jua hʌĩnaa, mʌchdëu kꞌöm haig tꞌachjã kꞌönaa, dödöjöjã 
biwaa döbaadee sĩi honee hajugui” hajim hanʌm, hichdëupai hichig.

20 ’Maimua chadcha mag hichdëu kꞌĩirju sĩerrjö di dapag hëukꞌanaa hag 
hee tꞌum hãba paa sĩsiewai jũrr Hẽwandamau hirig magjim hanʌm: “Kꞌĩirjug 
chukdam, nau hĩsim hedaar pʌ meejugui” hajim hanʌm. “Mag pʌ meebaadeewai, 
pʌ nem jãg tꞌʌnʌm paarpaag pʌ pꞌitꞌurg wautarr ¿jãga haagauma?” hajim hanʌm. 

“Par pʌ pꞌitꞌur hawia pua tag hoobamgui” hajim hanʌm Hẽwandamau.

21 Mag nem hĩgkꞌaa hĩgkꞌa höpʌïwia jũrr haig narr kꞌʌʌnagta, ’Hich jãgta 
haajemgui hajim hanʌm hĩchab, har sĩi mʌg jẽb gaaipai pꞌatkꞌon pöm 
paarpawia, nem kꞌĩir tꞌum paraanaa, sĩi Hẽwandamag hoobamjöo haajem kꞌʌʌn.

Kꞌani kꞌöju wa kꞌani jũaju kꞌĩirjupiba jaautarr 
(Mt. 6:25-34)

22  Maimua mag hich dʌ̈icha hogdʌba wënʌrraajerr kꞌʌʌnagta, ’Mua 
pãrag jaaukꞌimgui hajim hanʌm: Hoob pãrau “¿kꞌani kꞌöjuuta maach 
mʌg nʌma?” hawia hökꞌĩirjuu hamiet. Wa magbam kꞌai, ya kꞌajũajã 
chukꞌu nʌm, “¿kꞌani jũajuuta mʌg nʌma?” ha kꞌãijã kꞌĩirjumiet hajim 
hanʌm. 23  Pãarta nem kꞌoojem nem kꞌãyaujã hajapchanaa kꞌajũa 
kꞌãyaujã hʌ̃rʌʌcha balee sĩsidʌmgui hajim hanʌm, Hẽwandam dau na. 
Jãg hichdëu pãar hompaatarrjö, pãrau nem hig nʌmjã hirua deebajup. 
24 Pãadë kꞌĩirjubat hajim hanʌm, kuerrb jãga naajẽ. Ham pꞌidkꞌaba 
haajeewai hamach tꞌach kꞌöju hãkꞌaagjã di chukꞌu naab mamʌ, ham 
haugchëba haajemgui hajim hanʌm, hich Hẽwandamauta hamag pꞌatꞌau 
deejeewai. Magʌm pãar chará nemchaain kꞌãyaujã hajapcha naawai, 
¿jãga hirua pãrag hooba habarju? 25 Hoob hatcha pãachdëu nem hig 
nʌmta kꞌĩirju nʌʌ hamiet hajim hanaabá. Mag pãrau pãachdëu kꞌõsimta 
hig nʌʌ hakꞌiinjã, ¿kꞌaíuta mʌg nʌm haig mag hichdëu kꞌĩirju sim 
gaaimuapai hich meeju harr hʌ̃r horadam hãbpai kꞌãijã hich hiiupiju 
haai sĩ? hajim hanʌm. 26  Pãrau jãg pꞌitꞌur kꞌabam nemdampaijã pödba 
nʌm, ¿kꞌantꞌee warag pãachdëu nem hig nʌmjã pödba nʌmta warag hãba 
haata kꞌĩirju nʌʌ haju haai nʌ? hajim hanʌm. 27 Pãadë har pamaardam 
hooihmʌ tꞌʌnaajem kꞌĩirjubat. Ham hĩchab bʌ̃ʌrjã pꞌidkꞌajã pꞌidkꞌaba, ni 
hamach kꞌajũa jũaju kꞌĩirjuwia kꞌa hẽkꞌa nʌʌjã haba haajem. Mag naab 
mamʌ hiwiir hãbmuajã ham dʌ̈i barba haajemgui hajim hanʌm, hooimʌg 
hatꞌee. Warrgar rey Salomón kꞌararraujã pꞌatkꞌon pöm paraanaa nem 
hajapꞌampa paraa haajerraujã pamaardam hooimʌgjö chan pöd kꞌajũa 
jũaba haajeejimgui hajim hanʌm. 28  Pamaar jãg hooimʌ tꞌʌnʌm hedau 
wʌʌbaadëmuapai kꞌiugpꞌëbaadeewai sĩi kꞌʌʌijemjã Hẽwandamau jãg 
hooimʌ wai sĩejemta, ¿jãgwia pãar pamaar kꞌãyaujã hʌ̃rʌʌcha balee 
nʌmua nem jëeu nʌmta hirua deeba habarju? ¿Wa pãachdëu jëeu 
nʌmjã pöd deebajupii haajẽwa? hajim hanaabá. 29 Pãach tꞌach kꞌö nʌm 
dʌ̈i dödöjö döju chan hoob pãrau hatcha kꞌĩirjumiet hajim hanʌm. Wa 
jãga pãachdëu nem hig nʌm paarpajujã hoob kꞌĩirjumiet. 30 Pãrau 
kꞌapꞌʌ nʌmgui hajim hanʌm, hõor tꞌum Hẽwandam hiek hʌ̈kꞌabam 
kꞌʌʌnta magʌm nem kꞌĩirju pꞌöbaadëmjã pʌaba sĩerrjëem. Mamʌ pãar 
Haai Hẽwandamau pãrau nem hig nʌmjã tꞌum kꞌapꞌʌ sĩewai pãar chan 
warm kꞌʌʌnjö magju kꞌaba nʌmgui hajim hanʌm. 31 Mag kꞌãyau warag 
Hẽwandam hipierraa hajuuta kꞌĩirjubat. Pãrau chadcha magmʌn, tagam 
nem pãachdëu higbarmjã hirua deeb kꞌaba deejugui hajim hanʌm.

Hʌ̃gtꞌar haugchëba naaimaag 
(Mt. 6:19-21)

32  ’Pãar chi mʌ bʌ ̈hogdʌba wënʌrrʌm kꞌʌʌnan chadcha kꞌapan kꞌaba 
durrum. Mamʌ kꞌapanag hee pãach happai kꞌapan kꞌaba nʌm hawia 
hoob nem hökꞌö wënʌrramiet hajim hanʌm. Pãrau maach Haai hipierraa 
hamʌn, hirua hich durr pãar pꞌë harr nʌm hora pãar dʌ̈i nem hajapꞌa 
haju. 33 Pãach nem wai nʌm përkꞌʌʌimamua chi pꞌatkꞌon hapꞌʌʌm kꞌʌʌn 
hoomampierr jigpetat hajim hanʌm. Magbaawai pãrau hʌg̃tꞌarm pꞌatkꞌon 
jẽeuba haajemta paarpajugui hajim hanʌm. Nem hajapꞌam pãrau mag wai 
nʌisim chan bʌ̃ʌrjã höbam. Ma mʌg jẽb gayam pꞌatkꞌon kꞌĩir kꞌaba haawai 
nem jĩgkꞌaag chi hajapꞌamʌu hawiajã pöd haubam, ni comejenaujã hag hee 
dikꞌabamgui hajim hanʌm. 34 Mʌig jẽb gaai nʌweta nem tꞌum paraa haju 
kꞌĩirjuju kꞌãyau, hʌg̃tꞌar paawaita nem tꞌum paarpaju kꞌĩirju wënʌrrʌmʌn 
magan chadcha pãar kꞌĩirjug hãba Hẽwandam gaaita simgui hajim hanʌm.

Jesuu hich bëeju nʌpi jaautarr
35-36 Mag jajawagmamua hich bëeju higwia magjim haajem hĩchab: ’Hõrau 

hamach patrón hõor jua pʌr nʌm haar matarr deeu bëeju nʌ nʌmua daukꞌana 
hõtdau pꞌuu nʌajemjö, pãarjã hĩchab hajapꞌa kꞌĩir kꞌaug nʌisit hajim hanʌm, 
mʌ bëeju nʌawai. Mag hõrau hamach patrón barbaicheewai weeu hawaag 
nʌajemjö, mʌ bëejuuta nʌbat hajim hanʌm. 37 Pãrau kꞌapꞌʌ nʌmgui hajim 
hanʌm, har chi chognaan mag daukꞌana hamach patrón nʌ nʌm kꞌʌʌnan honee 
haju, hi barbaicheewai. Mag hamau daukꞌana hich nʌ nʌm hoobaicheewai, 
hichta jũrr chi chogkꞌa simjö ham sĩi nʌmich, mes gaai tꞌach tꞌöikꞌawia ham 
jãhogjugui hajim hanaabá, hich garmuata. 38 Chi chognaan hamach patrón 
hedacha pamjã bëeba ni hãspajuag pamjã bëeba sim hee warag dapꞌökagjã 
higba nʌ nʌm kꞌʌʌnan honee hajugui hajim hanʌm, hi da bëeba hawiajã hich 
pierrwai hamach dʌï hajapꞌa haju kꞌap. 39 Pãrau kꞌapꞌʌ nʌmgui hajim hanʌm, 
hãbmua kꞌãijã hich di haig nem jĩgkꞌaan bëeju hora kꞌapꞌʌ hakꞌiin, bʌʌ̃rjã kꞌãiba 
warag sĩi tꞌʌa hëeju, hʌdʌʌr hich nem jĩgkꞌapiba. 40 Magua muan pãragjã “Hich 
hagjöta hajapꞌa kꞌĩir kꞌaug nʌisit” ha chirʌmgui hajim hanʌm. Pãrau mʌ bëeju 
hora chan hãbmuajã kꞌaugbam. Pãrau mʌ da bëebajupii nʌm hee, mʌch chi 
Hemkꞌooi Hiewaan dëgölp barchëju ha jaaumajim haajem.

Chi chogau hichig nem jaau pʌatarr tꞌum wautarr 
(Mt. 24:45-51)

41 Magbaawai Pedroou Jesuug, — Señor, pua mag jaau sim, ¿maragpaita 
pua jaau chirʌ́, wa tꞌumaam kꞌʌʌnagwa? hajim hanʌm.

42 — Pãragpai kꞌabamgui hajim hanʌm; mua mag chirʌmʌn pãach tꞌum chi mʌ 
hiek hʌk̈ꞌa nʌm kꞌʌʌnagau. Magnaa, Pãadë hũrbat hajim hanʌm: kꞌanim nemjö 
patrón hãb simua hich chaaug maagpaawai hich chog hãbamʌg warm kꞌʌʌn 

pörkꞌapinaa hich magʌgpai hich nem tꞌum jaau pʌabajëm. 43 Maimua mawi, mam 
sĩi hawi deeu bëewi hichdëu jaau pʌarrjö pꞌidkꞌa sim hoobaicheewai, ¿mag jöoi 
hich chog dʌï honee sim dʌï chi chogjã honee habaju kꞌai? 44 Mag hajapꞌa pꞌidkꞌa 
sim hoobaicheewai jöoirau warag hich nem tꞌum magʌgta tꞌʌsĩepʌïjugui hajim 
hanʌm, hich dënjö kꞌap hamkꞌĩir. 45 Mamʌ magba mag hichig nem jaautarrjã hich 
hödegpai, “Mʌ patrón chan da bëebam” hawi nem kꞌaibag hich kꞌapeen jũrr hich 
jua heegpaim kꞌʌʌn dʌï hichdëu hampierr hanaa, nagjã hichdëu döm haig dönaa, 
tꞌachjã hichdëu kꞌöm haig kꞌömʌn, 46 chi dikꞌʌ bʌʌ̃rjã hirua nʌba sim hee bëewi 
mamagkꞌam hoobaichee, jũrr hichdëu warm kꞌʌʌn dʌï haajerr kꞌãaijã hi gaai 
hatꞌuucha wʌnaa, pꞌidag heemuajã barpʌïnaa, chi kꞌaigbacharam kꞌʌʌn dʌï hãba 
sĩujugui hajim hanʌm. 47 Magua pãadë mʌ hiek hũrbat hajim hanʌm: hãbmua 
kꞌãijã hich patronau hichig nem jaau pʌatarr kꞌapꞌʌ simta, dëgölp hich hoochëjujã 
kꞌĩirjuba, ni bʌʌ̃rjã hirua nem kꞌõsim nemjã waubamʌn, mag patronau hich bëem 
hed hi gaai mas deejugui hajim hanʌm, bʌʌ̃rjã dau haug kꞌaugba. Hich hagjöta 
hajugui hajim hanʌm hĩchab Hẽwandamau, har hajapꞌa wënʌrraju kꞌapꞌʌ nʌmta 
nem kꞌaigba waaujem kꞌʌʌn gaai. 48 Mamʌ hãbmuata kꞌaugba haawai nem kꞌaigba 
waumʌn, Hẽwandamau hi gaai mas hab kꞌaba mas hajup mamʌ, hagpierrpai 
deejugui hajim hanaabá. ¿Pãrau hoowai har nem dʌr̈rcha deetarrag hagjö hich 
deetarrpierr dʌr̈rcha jëeuba haajẽ? hajim hanʌm. Mua pãrag magkꞌimgui hajim 
hanʌm: Tꞌumaam kꞌʌʌnau Hẽwandam hatꞌee nemdam bʌr̃ʌʌm hawiajã wauju 
haai nʌm. Har chi hʌr̃ʌʌcha wauju kꞌapꞌʌ nʌm kꞌʌʌnag hirua hich hagpierr 
dʌr̈rcha jëeujem. Maimua har hich hatꞌee nem dʌr̈rcha wauju pödba nʌm kꞌʌʌnag 
hirua hagjö hich hagpierr bʌchkꞌunpai jëeujemgui ha jaaumajim haajem.

Chi chaairaujã hich dënnaan higar kꞌaba haju jaautarr 
(Mt. 10:34-36)

49 ’Mʌʌn mʌg jẽb gaai hõor durrum kꞌʌʌn hee mʌch hiekta pꞌũak pꞌuu wëjöm 
hee hõtdau dʌrbapʌïmjö hapienta bëejimgui hajim hanʌm, hich Jesuu. Ya mag 
hõtdau pa sim, mamʌ mʌchdëu kꞌõsi chirʌmjö warag huu pa jẽerdʌmaa hakꞌiin 
hajapcha hakꞌamgui hajim hanʌm. 50 Mamʌ magaagan hõor jua machgau hagtꞌa 
hajappꞌa dau haug wauju waaur chirʌmgui hajim hanʌm. Mʌch dʌï hõrau magju 
tꞌumaa kꞌĩirjubaadeewaita hökꞌĩirjug pöoma chiraajem; mamʌ hichiita hich mag 
hajugui hajim hanʌm. 51 ¿Pãrau kꞌĩirjuawai mʌ sĩi pãar kꞌõinaa bibigag chukkꞌu 
naamkꞌĩirta bëejĩ? Pãar magamkꞌĩir kꞌabajim. Mʌg mʌ bëetarran mʌg mʌchdëu 
Hẽwandam hiek hõrag jaau chitʌm gaaimua hõor kꞌĩirjug haaipꞌur warag chaaur 
kꞌĩirju nʌrrjëe hamkꞌĩirjöta bëejimgui hajim hanʌm. 52 Mua mag chirʌmʌn, mʌg 
mua jaau chitʌm gaaimua hãbam deg kꞌãijã cinco naajem kꞌai, hõor tꞌãrjupam 
kꞌʌʌnau jũrr numiim kꞌʌʌnau mʌ hiek hʌk̈ꞌa durrum kꞌʌʌn hichaaur hiekꞌaju 
haawaita mag chirʌmgui hajim hanʌm. Wa magbam kꞌai, jũrr numpaim 
kꞌʌʌnau kꞌãijã tꞌãrjupam kꞌʌʌnau kꞌĩirjug hajapꞌam wai durrum kꞌʌʌn higar kꞌaba 
wënʌrrajugui ha jaaumajim hanaabá. 53 Magpꞌöbaadeewai chi hayau mʌ hiek 
hʌk̈ꞌam kꞌõsi hʌk̈ꞌa sim hee, jũrr chi chaairau mʌ hiek hʌk̈ꞌamapꞌa hajugui hajim 

hanʌm. Hʌʌinjã hagjö, chi hãdau mʌ hiek hʌk̈ꞌam kꞌõsi hʌk̈ꞌa sim hee, jũrr 
chi kꞌaau bʌʌ̃rjã mʌ hiek hʌk̈ꞌamapꞌa hajugui hajim hanʌm. Wa magbam kꞌai, 
chi pꞌaauhũanau mʌ hiekdam hich hãigog jaau kꞌitaawai, jũrr chi hãigou hich 
pꞌaauhũan hichaaur hajugui hajim hanʌm, mʌ hiek hʌk̈ꞌamaaugau.

¿Kꞌani kꞌapꞌʌ haju haai naajĩ Jesuu nem wau nʌrrʌm hoowi? 
(Mt. 16:1-4; Mr. 8:11-13)

54 Maimua hõor kꞌapan hĩchab haig narr haawai hamagjã magjim 
hanʌm: ’Hedau duubjem garta hedjã kꞌĩbaadeewai, “Nosegan hurum” 
haajem pãrau; chadcha hich maagjemgui hajim hanʌm. 55 Maimua har 
pꞌũ kꞌãijã dokꞌẽu garmua pꞌua tꞌʌnʌisiewai, “Hedau pechag wʌʌju haawai” 
haajem pãar hiek; magʌm hed chadcha hich mag pechag kꞌeeujemgui 
hajim hanʌm. 56  Pãrau magʌmjã kꞌaug hahau haajemta, ¿jãgwia hĩs pãrau 
pãach daúa mua nem wau chitʌm hoo nʌmjã pöd kꞌaug hauba nʌ hajim 
hanʌm, mʌ chadcha hich Hẽwandamau pʌ̈iju jaaujerr chaarkꞌa chirʌm?

Jãga haju haai nʌ dich kꞌapeen dʌ̈i hiekkꞌõr haawai 
(Mt. 5:25-26)

57 Mag jajawagmamua hich Jesuupai hamag, ’¿Jãgwia pãrau pãach wir haigpai 
pãach Hẽwandam na kꞌaigba nʌm kꞌaug hauwia pöd “Maran chadcha kꞌaigba 
nʌm” haba nʌ? hajim hanʌm. 58 Mua pãrag jaaukꞌimgui hajim hanʌm: Hãbmua 
kꞌãijã leinaanag pʌ kꞌaibag waumkꞌĩir pʌch jawaan harrwai chi tꞌetꞌemnaan haar 
barwi jaauju nawe hi dʌï hajapꞌa hiyʌʌ̈ hawi kꞌõinaa nʌisit ha chirʌmgui hajim 
hanʌm. Magbamʌn chi tꞌetꞌemnaanau guardianaanag pʌ pʌr deebaawai jũrr 
makꞌʌʌnau pʌ cárcel deg pʌïbajup hajim hanʌm. 59 Cha mʌ hiekꞌa chirʌm hiekꞌau 
ya pʌʌta hamau mag pꞌãar hatꞌamʌn, pꞌatkꞌon gaaimua harr kꞌai, hãbmiecharam 
centaaudam pꞌagpʌïbam haigjã hamau pʌ höbeerpʌïbajugui hajim hanʌm. Mua 
mag chirʌmʌn, pãach kꞌaibag Hẽwandamag chugpaapiju haai nʌwe chugpaapiwi 
hi dʌï kꞌõinaa hajuuta hẽkꞌabat ha chirʌmʌugui hajim hanʌm.

Dich kꞌaibag Hẽwandamag chugpaapi jëeubam chan peerdʌbam

13  1 Hich mag hed gaai hĩchab hãaur kꞌʌʌn hich Jesús sim haig bëewi 
hirig nem hĩgkꞌa naaichëjim haajem. Mag hĩgkꞌamamua hirig,    

 — Galileapien Haai hi jëeujem deg nemchaain kꞌëchwia pꞌaa nʌmua 
hagua Hẽwandamag hamach kꞌaibag chugpaapi jëeu naajimgui hajim 
hanʌm. Ham mag Hẽwandamag jëeu durrumta, ham haig Pilato soldaaun 
bëewia sĩi ham kꞌëchpʌ̈ichëjim haajemgui ha jaau naaichëjim haajem.

2  Mag hichig jaaubaicheewaita Jesuu hamag, — ¿Pãrau kꞌĩirjuawai, mag 
Pilato soldaaunau dau haugjã chukꞌu kꞌëchpʌïtarr kꞌʌʌn warm kꞌʌʌn hagjö 
Galileapienkꞌa tꞌʌnʌm kꞌãyaujã hatcha kꞌaibag pöm sĩsid haawaita mag ham 
kꞌëchpʌïjim kꞌai? hajim hanʌm jũrr hamag. 3 Mag gaaimua kꞌabajim, mamʌ 
mua pãrag jaaukꞌimgui hajim hanʌm: Pãrauta chadcha pãach kꞌaibag tꞌumaa 

hãsie hewag kꞌĩirjuwia Hẽwandamag chugpaapi jëeubam chan pãachjã 
dʌï kꞌëchjurau hajim hanaabá, hamachigcha. 4 ¿Wa pãrau kꞌĩirjuawai, har 
tꞌʌrrdö Siloé haajem higaau di pöm sĩerr burrwai hõor dieciocho kꞌëchtarr 
kꞌʌʌnta tagam kꞌʌʌn Jerusalén pꞌöbör hee naajem kꞌʌʌn kꞌãyaujã hiekkꞌõr 
pömaacha naajĩwa hajim hanʌm, Hẽwandam dau na? 5 Mag hamach 
happaita Hẽwandam dakꞌĩir hiekkꞌõr pömaacha narr gaaimuajã kꞌabajimgui 
hajim hanʌm, deeu hichdëupai. Hẽwandam dakꞌĩran tꞌum hich hagjö tꞌʌnʌm, 
nem kꞌaibag. Pãraujã hĩchab pãach kꞌaibag tꞌumaa kꞌĩirjuwia Hẽwandamag 
chugpaapi jëeubam chan pãach tꞌum ni hãbjã peerdʌbamgui hajim hanaabá.

Higo chëba sĩerrarr hag nem hĩgkꞌaa
6 Mag jaau dichwia hichdëupai mʌg nem hĩgkꞌaa hamag jaaujim haajem: 

’Woun hãbmua hich uvadö hee nemjõ higo hanʌm jĩir wai sĩejim haajem. 
Kꞌãai hãb jõm kꞌõchag haadeewai haar hoon majim hanʌm. Mamʌ mag 
hoon maawai bʌ̃ʌrjã chëba sĩi hë meuu dʌnaajim hanaabá. 7 Magbaawai di 
haig pachëwia magjim hanʌm, chi nemjĩir jaarjemʌg: “Higo jõm kꞌõchgau 
año tꞌãrjup pam sĩi haar hoo kꞌʌrrkꞌa chirʌm; mamʌ chëba sĩerraawai gaai 
hooimaba haajem. Jãgan jãg sĩpí warag tꞌubapʌ̈i” hajim hanʌm. “Magba 
par chëbam jãg sĩejemgui” hajim hanʌm. 8  Magbaawai, “Patrón jöoi, magan 
hidëu año hãb hoo hatꞌá” hajim hanʌm, chi nemjĩir bʌ ̈pꞌʌajem wounau. 

“Jãg sim kꞌai, mua warag hag bʌ̈kꞌʌrr wa pꞌʌʌrdʌpʌ̈inaa pꞌʌichichagau hi bʌ ̈
kꞌuajugui” hajim hanʌm, “chëmkꞌĩir. 9 Mag bʌ ̈kꞌuabaawai chëmʌn hʌüma” 
hajim hanʌm. “Mamʌ mag bʌ ̈kꞌua nʌmjã hich magpai chëba habarmʌn 
magan chadau tꞌupʌ̈ijugui” hajim hanʌm, chi bʌ ̈jaarjemua.

Jua hʌ̃i nʌm hedcha Jesuu hʌʌi hãb monaautarr
10 Biek hãb jua hʌ̃i nʌm hed Jesuu Hẽwandam hiek jaau sĩejim haajem, 

judionaan hãba biirdʌwia Hẽwandam hiek jaaujem deg. 11 Maig hʌʌi 
hãb sĩejim haajem. Mag hʌʌi mor machpawia dieciocho años sĩi jã bʌrëu 
kꞌitaajeejim hanaabá, bën kꞌaigbam hi mor hee dubwia. Magtarr haigmua 
pöd bʌ̃ʌrjã pꞌõ kꞌajapꞌa tꞌʌrrkꞌaba hich mag kꞌitaajeejim hanʌm. 12  Jesuu 
mag hoo hatꞌaawai dau hee haug kꞌaugwia, hi tꞌʌ̃r haunaa hirig, 13  “Mua 
pʌ monaaukꞌim” hanaa, hi hʌ̃r jua hausĩubarm bʌ̈rre pꞌõ tꞌʌrrkꞌa kꞌajappꞌa 
hoo dʌnʌisijim hanaabá, monakkꞌa. Mag hich monaaubapäaiwai honegau 
Hẽwandamag, “Hẽwandam, hĩsin chadau pua mʌ hʌüta habarm. Pʌjö jua 
tꞌeegkꞌam chan mʌg jẽb gaai chukꞌum. Hʌü habarmgui” hajim hanʌm.

14 Mamʌ magbaawai mag hamach hãba biirdʌ nʌm hag degam chi 
pörkꞌa sĩerr Jesús dʌ̈i meeukꞌabaadëwia jũrr kꞌĩir mor chigpai hõragta, 

— Seman gaai seis diaspai pꞌidkꞌaju haai nʌmgui hajim hanʌm. Mag seis 
diam heen chadau pãadëu bëewia pãach monaaupibat hajim hanʌm. 
Mamʌ hoob mʌg sĩi jua hʌ̃i kꞌeeujem hed kꞌabajupama hajim hanʌm.

15 Magbaawaita maach Pör Jesuu hirig magjim hanaabá:

— Woun sëunem, ¿kꞌantꞌeeta pʌ mag chitʌ́ma? hajim hanʌm. Pãar mag 
jua hʌ̃ʌijem hed bʌ̃ʌrjã pꞌidkꞌaba haajem hanʌmta, ¿kꞌan jãgwia pãrau 
pãach cabaai wa pꞌak kꞌãijã dö döpien pꞌë harrjẽma? ¿Jãg nʌm chan 
magan pꞌidkꞌa nʌm kꞌabahab? hajim hanʌm. 16  Pãrau pãach nemchaainjã 
mag dö döpi kꞌʌrrkꞌa nʌmta, ¿kꞌan jãgwia mʌg hʌʌi hĩchab warrgar 
jöoi Abrán kꞌararrau hʌ̈kꞌaajerr hag Hẽwandam gaai hʌ̈kꞌa simta pöd 
hi monaauju kꞌaba sĩ, jua hʌ̃ʌijem hed hawia? Jãg sim haig hijã hĩchab 
dieciocho años meperau hi pʌrnaa hö jʌ ̃wai simjö simta hẽerpʌ̈i nʌm 
kꞌabahab hajim hanʌm, jãg bënëu hi hogdʌpʌ̈imkꞌĩir.

17 Jesuu mag hamach höbeerbapʌ̈im hũrwia hi hoomapꞌa haajem kꞌʌʌn 
tꞌum chigaa hapꞌöbaadëjim hanaabá, hamachta. Mag ham chigaa nʌm 
hee, tagam kꞌʌʌn tꞌum haig narr kꞌʌʌnau hamach daúa Jesuu mag nem 
wau sim hoo nʌm gaaimua honee nʌm hiekꞌau Hẽwandamag, “Hʌü 
chadcha pua marag pʌch jua tꞌeeg hoopibarm Hẽwandam; hag na marau 
mʌgjö chan nem hooba haajemgui” ha hiekꞌa naajim haajem.

Mostaza dën nem hĩgkꞌaadam 
(Mt. 13:31-32; Mr. 4:30-32)

18 Mag hiekꞌakꞌagmamua hĩchab magjim hanʌm hich Jesuu: ’¿Pãrau kꞌapꞌʌ 
nʌ, jãga sim habarí Hẽwandam hiek mua jaau chitʌm, maimua kꞌanjöta 
sim ha mua pãrag jaaubarkꞌiin? hajim hanʌm. 19 Magnaa hichdëupai, Mʌg 
Hẽwandam hiekꞌan mostaza daudam woun hãbmua hich nemjĩir hee 
jĩirjemjöta sĩerrʌm. Hichta nemjĩir daudam tꞌumaam kꞌʌʌn kꞌãyaujã bʌ̃rʌʌcha 
kꞌitʌm. Mamʌ mag kꞌitʌmʌn nem bãau kꞌapꞌí bãauwia sĩi pabʌ ̈pöm hãdëe 
dʌnʌisiejemgui hajim hanʌm. Mag hãdëe dʌnʌisiewai nemchaaindamau 
hag gaai hamach didam hëupꞌöbaadeejem. Hich hagjöta simgui hajim 
hanʌm hĩchab mʌg Hẽwandam hiek mua pãrag jaau chitʌmjã. Mʌʌgwaiwe 
chan kꞌapan kꞌabata hʌ̈kꞌa durrum; pari mag durrumuata warag nem pöm 
haaidʌbapäaiwai, hõor kꞌapankꞌam kꞌʌʌnau hʌ̈kꞌajugui hajim hanʌm.

Levadura dën nem hĩgkꞌaadam 
(Mt. 13:33)

20 Maimua deeu hichdëupai hamag, ’Pãrau kꞌĩirjuawai ¿jãga sim habarí 
Hẽwandamau hich hiek haaidʌpi nʌm, maimua jũrr kꞌan dʌ̈ita mua 
pãrag jaaubarkꞌiin? hajim hanʌm. 21 Hich hiiu haawai hich hiek haaidʌpi 
nʌmʌn, hʌʌi hãbmua harin dʌ̈rrcha sim hee levadura pʌ̈itarrjöta 
sĩerrʌmgui hajim hanʌm. Levadura bʌ̃rʌʌ pʌ̈itarrjã maadëu haaidʌmam 
chan hooba haajem; mamʌ mag simuan harin tꞌum hʌrpi haaujem. Hich 
hagjöta simgui hajim hanʌm hĩchab Hẽwandam hiek mʌg mua jaau 
chitʌmjã. Mʌʌgwaiwe chan hõor pöm mʌg wëjöm hee hagtꞌa pömcha 
haaidʌba sim. Mamʌ mʌg hatagta durr warpꞌam magwe haaidʌbaadee 
tꞌumaam kꞌʌʌnau hũrab kꞌaba hũrjugui hajim hanʌm, hich Jesuucha.

Hʌ̃gtꞌar maajem kꞌʌdan pꞌĩrkꞌi kꞌitʌm haajem 
(Mt. 7:13-14,21-23)

22  Jesuu hich mag Hẽwandam hiek jaau nʌrraajeejim haajem 
pꞌöbörpierr, didam kꞌapan kꞌaba dʌnʌnʌidʌm heem magwe hich 
nʌrrʌmpierr. Mag mamua warag Jerusalenag maa hajim haajem. 23  Hi 
mag nʌrrʌm hee hãbmua hirig, — Señor, ¿hʌg̃tꞌar höbërju kꞌʌʌnta 
kꞌapanaacha nʌ wa hokꞌooju kꞌʌʌnta kꞌapanaacha nʌwa? hajim hanʌm.

Magbaawai Jesuu hirig, 24 — Hʌg̃tꞌar höbëraagan, puertdidam bʌr̃ʌʌ kꞌitʌm 
hee dubaagpamjöta haajemgui hajim hanʌm. Muan pãragan, mag puertdidam 
pꞌĩrkꞌi kꞌitʌm heeta dubju hẽkꞌabat ha chirʌm. Mʌg hatag hõor pöm hag hee 
dubam kꞌõsi hajup mamʌ, mag tꞌʌnʌm kꞌʌʌn heem hãbjã pöd dubbajugui hajim 
hanʌm. 25 Pãrau dubaag hẽkꞌawiajã ya chi dikꞌʌ jöoyau pꞌãarbapʌïm chan, par 
pãrau daaugajãrmua, “Señor, maar weeu hatꞌá” hawiajã, jũrr hierrmua hirua 
pãrag, “¿Pãar jamaam kꞌʌʌnauma? Pãar chan mʌ haiguim kꞌʌʌn kꞌabamgui” haju, 
warag weeu haubaju haawai. 26 Magbaawai pãach weeu haumkꞌĩir, pãrau hirig 
magjurau: “¿Pua maar kꞌaugbata chirʌ?́ Maar pʌ dʌï hãba tꞌach kꞌoojerr kꞌʌʌn 
kꞌabahab. Pʌ kꞌabajieb maar maestro. Pua hante maar pꞌöbör hee Hẽwandam hi 
jaauba haajeejieb” haju hirig. 27 Mamʌ magbaawai hirua hĩchab pãrag magju: 

“Ya mua pãrag jaaubarm. Mua chan tag pãar kꞌaugbam. Pãach sĩi nem kꞌaigbam 
happai wau wënʌrraajerr kꞌap, pãadëu warag pãachta mʌ haigmua chawag 
hërëubaadët” ha hiekꞌajugui hajim hanʌm, Hẽwandamau pãrag. 28 Pãrau hoowai 
chadcha pãach daaugajãrpai tꞌʌbagkꞌa nʌisim hoobaawai, pãrau hicharaucha 
sereeu höo tꞌʌnʌmua, warag gaai machgaupa hihesse haadëpꞌʌmua, pãrau 
hoojugui hajim hanʌm: jöoi Abrán, Isá, Jacob, maimua tag warrgarwe Hẽwandam 
hi jaaujerr kꞌʌʌn hich dʌï hãba hi bigaau honee hohoodö nʌm. Maagwai pãachta 
kꞌõinaa ham mag honee nʌmjö hi dʌï wënʌrraju haajerr kꞌʌʌnta pãran hich mag 
hiseg nʌisim hiekꞌaugui hajim hanʌm. 29 Maigta pãar kꞌĩir machag hajugui hajim 
hanʌm, pãach pöd dubba nʌm daar durrpierram kꞌʌʌnpata dub tꞌʌnʌm hoowia. 
Maig tꞌʌnaaju: hedau höbeerjem garm kꞌʌʌn, hedau duubjem garm kꞌʌʌn maimua 
deeum durram kꞌʌʌnpa bëemawia Hẽwandam dʌï hãba honee tꞌach kꞌoog hohood 
hapꞌöbaadëjugui hajim hanʌm. 30 Mag Hẽwandamau hõor hi hagkꞌabaadëm hed 
har mʌg jẽb gaai haawai hamachta warm kꞌʌʌn kꞌãaijã hajapcha nʌm haajem 
kꞌʌʌnta kꞌapan kꞌabacha höbërju. Mag kꞌãyau har chikꞌamnau serbiibag pꞌëejem 
kꞌʌʌnta kꞌapanaacha Hẽwandam sim haar höbërjugui hajim hanʌm, hich Jesuu.

Jesuu Jerusalén pꞌöbör hʌ̃apërtarr 
(Mt. 23:37-39)

31 Hich mag hedcha Hẽwandamau Moiseeg hich hiek pꞌãpitarr hajapcha 
hʌʌrkꞌaajem kꞌʌʌn Jesús haig bëewi hirig, — Rey Herodeeu pʌ tꞌõopäaig 
hẽkꞌa sim. Pʌchta mʌigmua jöpkꞌaa higbaad haichëjierram hanʌm.

32  Magbaawai hichdëu hamag magjim hanʌm:

— Hërëubaadëwi hirig, “Hich hipꞌitꞌur hidëu mag sim; mʌg hed gayan 
mʌʌn hichiita hich mʌg hõor mor hee bën kꞌaigbampa jʌr wërpnaa hich 
mʌg hõor monaau chitaju” ha jaaubaimat hajim hanʌm, mʌ himeerba. 
Magnaa hĩchab, Ya mʌ pꞌidag höimʌʌ pamam; 33  mag hagtꞌa höba 
sĩewai hich mʌg mʌch pꞌidag höpʌ̈ibam haarjã hogdʌba jaau chitʌmua 
Hẽwandam hi jaaujem kꞌëchmien pꞌöbör hee barjugui hajim hanʌm, 
Jerusalén. ¡Jãga mag mʌjã hĩchab Hẽwandam hi jaaumieta Jerusalén 
pꞌöbör chaaur hamau mʌ tꞌõobarjugui! hajim hanaabá.

34 Maimua Jerusalenpienta warag hʌãpërwia magjim hanʌm: ’¡Hëh! 
¡Aay, Jerusalenpien! Pãraun chadcha warrgarweta Hẽwandamau hich hi 
jaaumkꞌĩir chogpʌï nʌm kꞌʌʌnjã kꞌa kꞌõchkꞌaba, pãrau warag mokoujã ham 
bar wai nʌmua kꞌëchpʌïmaajemgui hajim hanʌm. Biek kꞌapan mua pãrag 
jaaujeejim, hãtꞌãrr hʌʌirau hich chaaindam tꞌumaa hich hich heegar tꞌʌa 
wai juupjemjö, pãar tꞌʌa wai chitaag. Mamʌ magtarrjã pãachdëuta bʌ̃ʌrjã 
mag kꞌõchkꞌabajierramgui hajim hanʌm. 35 Jãgtarrau nau pãrau hoomaa 
habarjugui hajim hanʌm. Nau mʌ mʌg chitʌʌ hawia petaawai Hẽwandamau 
sĩi di pariim hee wouchnaan pꞌëpʌabaajemjöta tꞌʌbagkꞌa nʌisijugui hajim 
hanʌm, pãran. Magbarm haigmua chan tag pãrau mʌ hoobamgui hajim 
hanʌm. Pãrau mʌ hoojuun, hãba ya pãachdëucha deeu mʌ hurum hoowia, 

“Hʌüchata Hẽwandam, pua pʌch jũrr pʌch Chaaita maar hatꞌee Reikꞌa 
pʌïbarm” hanʌm haigta pãrau deeu mʌ hoojugui hajim hanʌm.

Jesuu woun hãb kꞌa höhöodö kꞌitʌm monaautarr

14  1 Kꞌãai hãb fariseonaan heem hãb hĩchab chi pörkꞌa simua Jesús 
hëeurrjim haajem, hich di haar hi dʌï hãba tꞌach kꞌoog. Mag hed sĩi 

jua hʌʌ̃ijem hed harr haawai hamachdëun hãba hirigta heerpapa haajeejim 
hanaabá, heeu dëgölp mag pöd bʌʌ̃rjã nem wauju kꞌabam hedta bʌʌ̃r kꞌãijã jua 
peertꞌʌ nem waubaawai magʌm gaaimua hi himeraa pʌr hawaag. 2 Mag ham 
tꞌach kꞌö nʌm haig bëewi sĩejim haajem hĩchab, woun hãb kꞌa höhöodö kꞌitʌm. 
3 Mag hoobaawai warag hiyʌʌ̈ nʌmua Jesuu chi machnaanag jëeunaa hĩchab chi 
fariseonaanagjã jëeumamua, — ¿Pãrau hoowai mʌg jua hʌĩ nʌm hed hõor mor 
masim kꞌʌʌn monaauju haai sĩ, wa monaauju haai kꞌaba sĩwi? hajim hanʌm.

4 Mamʌ mag hamachig Jesuu jëeubarm hũr nʌmjã ni hãbmuajã jʌ̃ʌ 
habajierram hanaabá. Mag hamachig kꞌabamjö warag kꞌĩuu habaawai 
mag chi kꞌa höhöodö kꞌitʌm hich haig tꞌʌ̃rnaa, hi gaai pʌrbaawai 
monaaupʌ̈iwia, hirig, — Pʌ maju haai chirʌmgui hajim hanʌm. 5 Maimua 
jũrr hich dʌ̈i hãba tꞌach kꞌoog haig narr kꞌʌʌnag magjim hanʌm:

— Pãar cabaai kꞌãijã wa pãar pꞌak kꞌãijã jẽbdeg burrwia pöd hich hap 
höbërba sĩsim hoobaawai, ¿kꞌaíuta hag bʌ̈rre mawia hich nemchaai jẽu 
haubaju kꞌai hajim hanʌm, sĩi jua hʌ̃ʌijem hed hawia?

6  Mamʌ hich hiek hʌ̈kꞌamkꞌĩir par hirua mag jëeu hohookꞌamjã ni 
hãbmuajã hi hiek hʌ̈kꞌabajim hanaabá.

Jua pʌrtarr pꞌiesta hee tꞌʌ̃rkꞌʌʌitarr kꞌʌʌn
7 Maimua Jesuu hoowai, jũrram kꞌʌʌnau hamachig jaauba nʌm hee 

hamachdëuta sie hajapcharam jʌr haunaa nacha hohood haadeewai, chi 
tꞌʌ̃rkꞌʌʌipʌ̈iwia bëetarr kꞌʌʌnag magjim hanʌm, ham wawimamua:

8 — Dëgölp hãbmua kꞌãijã hich jua pʌr nʌm pꞌiesta hee pãach tꞌʌr̃ haauwai, 
hoob pãach kꞌĩrau chan sie hajapcharamta hookꞌanaa pãachta pör garcha 
jupmiet hajim hanʌm. Magbam heeu mag sie pãach kꞌãyau chi tꞌetꞌem kꞌʌʌn 
hatꞌee wai nʌm gaai kꞌãijã pãach jupdukꞌam. 9 Mag pãachta sie hajapcharam 
gaai hohoodö nʌm haig, chi jua pʌr chirʌm wounau bëewi pãrag “Pꞌiidʌtkꞌabat, 
mʌg sie deeum kꞌʌʌn hatꞌeemʌu” haicheewai, heeu dëgölp pãar kꞌĩir naauwia 
jũrr hõor hëugarcha kꞌĩir naa hohoodö haimadukꞌam hajim hanʌm, tagam 
kꞌʌʌn dakꞌĩir. 10 Magju kꞌãai hãbmua kꞌãijã hich jua pʌr nʌm pꞌiesta hee pãach 
tꞌʌr̃ haauwai pãachta warm kꞌʌʌn hëugarcharam sie gaai jupbat hajim hanaabá. 
Pãar mam hohoodö nʌm hoobaawai, chi jua pʌr chirʌm wounau pãrag, 

“Keena, jũrr mau na jupbahut” habaawai, chigag chukꞌu pãachta warm kꞌʌʌn 
na hohoodö haimaju. 11 Mag, pãrag mag chirʌmʌn, har hamach tꞌöwia chikꞌam 
dʌï hatꞌuucha haajem kꞌʌʌnta jũrr mʌg hatag paawai ham Hẽwandamag 
chaigpa hoo sĩsidʌ haju. Maimua har mag hamach dʌï hatꞌuu nʌm kꞌʌʌn 
hichaaurjã magʌm haba sĩi warag serbiibamjö haajerr kꞌʌʌnta jũrr mʌg hatag 
paawai Hẽwandamau warm kꞌʌʌn kꞌãyaujã hʌr̃pai hapiju hajim haajem.

12 Maimua hich tꞌach kꞌömkꞌĩir tꞌʌr̃tarrag magjim hanʌm hich Jesuu: 
’Deeu pʌch pꞌiejãb dʌr̈rcha wauwia tꞌach kꞌömkꞌĩir hõor tꞌʌ̃ʌrwai hoob sĩi 
pʌch kꞌapkꞌʌʌn happai tꞌʌr̃kꞌʌyam hajim hanʌm, ni pʌch kꞌodnaan, ni sĩi tꞌʌr̃ 
kꞌodpaim kꞌʌʌn happaijã tꞌʌr̃ba, ni sĩi pꞌatkꞌon paraam kꞌʌʌn pʌch dʌï hãba di 
dakꞌa naajem kꞌʌʌn happaijã hoob tꞌʌr̃kꞌʌyam. Pua magʌm kꞌʌʌnta kꞌĩirjuwia 
tꞌʌr̃kꞌʌʌimʌn, magan hamaujã hagjö wauwia pʌ tꞌʌr̃ hatꞌaawai deeu pʌrʌg 
pꞌagbarmjöta haju. 13 Magju kꞌãai pʌch pꞌiejãb pöm waupʌïwia tꞌach kꞌoog hõor 
tꞌʌ̃ʌrwai dau hapꞌʌʌm kꞌʌʌndamta tꞌʌr̃bá hajim hanʌm: har bʌ ̈bisi wa juadam 
kꞌãijã bisi kꞌitꞌëem kꞌʌʌn, har kꞌu tꞌũuiba tꞌũuiba kꞌitꞌëem kꞌʌʌn, wa har dau 
kꞌĩsu kꞌitꞌëem kꞌʌʌn kꞌãijã. 14 Pua mag kꞌitꞌëem kꞌʌʌn dʌïta magmʌn, hamau 
chadcha pʌ dʌï pöd hagjö habaju, mamʌ magtarr paar Hẽwandamauta jũrr 
pʌ honee hapiju. Har hi hiek hʌk̈ꞌa durrumua kꞌëchtarr kꞌʌʌn deeu hiiu pꞌiidʌ 
nʌm jaar, magtarr jũrran hichdëuta pʌrʌg pꞌagjugui ha jaaumajim haajem.

Hẽwandam dʌ̈icha tꞌach kꞌö sim wounan chadcha honee haju 
(Mt. 22:1-10)

15 Mag Jesús hiyʌ̈ʌ sim hũrwia, hãb hi dʌ̈i hãba tꞌach kꞌö sĩerrau hirig, 
— Hʌg̃tꞌar pawiajã hich mʌg cha maach nʌmjö Hẽwandam dʌ̈icha tꞌach 

kꞌö sim wounan chadcha hi honee hajugui hajim hanʌm.
16 Hichig magbaawai jũrr Jesuu hirig, — Mua pʌrʌg nem hĩgkꞌakꞌimgui hajim 

hanʌm. Magnaa, Jöoi hãb sĩejim haajemgui hajim hanʌm. Mag jöoirau hõor 

kꞌapankꞌam kꞌʌʌnag jaau wai sĩejim haajem, hichdëu pꞌiejãb pöm waubapäaiwai 
makꞌʌʌn tꞌum hich haig tꞌach kꞌoon bëemkꞌĩir. 17 Maimua chadcha pꞌiejãb wauwia, 
ya tꞌach kꞌöju hed haadeewai, chi patrón jöoirau hich chog pʌïjim haajem, hich dʌï 
hiekꞌatarr kꞌʌʌn haar jaaubaimaawai tꞌach kꞌoon bëemamkꞌĩir. 18 Maimua mawia, 
chi chogau jajawagmampierr bëemaaugau, jũrr pogkꞌa jaaumaajeejim haajem, 
chi bëeju harr kꞌʌʌnau. Nacha jaauwimatarr haiguimua magjim hanʌm: “Chaig 
hewaa jẽb për hautarr hoon maju chiraawai mʌ pöd mabam; hidëu hẽudeem 
hatꞌee kꞌërtarrau” hajim hanʌm. 19 Maimua hãbakꞌai haar jaaubaimaawai maguajã 
hagjö, “Mʌ pöd mabam, pꞌak hemkꞌooin diez heeu përkꞌa hautarr pꞌidag hee wai 
jẽraan pꞌë harrju haawai. Jãgba hakꞌiin chadau mʌ makꞌamgui” hajim hanʌm. 
20 Hich mag jajawagmamua hẽudeecharam haar jaaubaimaawai magua paawai 
magjim hanʌm: “Mʌ maju hajieb mamʌ, mʌch hʌʌi dʌï hewaa pa chiraawai 
pöd mabajugui” hajim hanʌm. 21 Magbaawai mag chi hiek jaau chitarr woun 
deeu hich happai bëewi hichig warm kꞌʌʌnau jaaumarrjöo jũrr hich patronag 
jaauchëjim haajem. Mag hũrbaawai jöoi kꞌĩir machag tꞌʌnʌmua magjim haajem, 
hich chogag: “Petá” hajim hanʌm, “deeu. Maimua jöpkꞌar jũrr kaaijã hee har dau 
hapꞌʌʌ kꞌitꞌëem kꞌʌʌn pꞌë haipidú hajim hanʌm: har bʌ ̈bisi wa juadam kꞌãijã bisi 
kꞌitꞌëem kꞌʌʌn, kꞌu tꞌũuiba tꞌũuiba kꞌitꞌëem kꞌʌʌn, maimua har dau kꞌĩsu kꞌitꞌëem 
kꞌʌʌnpa.” 22 Mag jaaubaawai chi chogau mawia, hichdëu jaaupʌïtarrjö hawia, 
deeu barchëwia magjim haajem, hich patronag: “Mua tꞌum pʌchdëu jaautarrjö 
habarm. Mamʌ magʌmjã hagtꞌa hõor kꞌapaana dʌr̈r haju simgui” hajim hanʌm. 
23 Magbaawai hich jöoirau deeu magjim hanʌm, hich chogag: “Jũrr pꞌöbör higaau 
mawia parhooba har hich jãg dau hapꞌʌʌ kꞌitꞌëem kꞌʌʌn tꞌum pʌchdëu hoomam 
pꞌë haipidú” hajim hanʌm, “warre hõrau di dʌr̈rkꞌaba sĩwaag. Pʌch hiek hʌk̈ꞌaba 
habaawai hamag tꞌum hajapꞌa jaaumamua hichiita mua ham mʌch dʌï tꞌach 
kꞌömkꞌĩirta tꞌʌr̃kꞌʌʌi chirʌm habá” hajim hanʌm. 24 Ya maadëu kꞌapꞌʌ nʌm, har 
nacha tꞌʌr̃wia bëeba harr kꞌʌʌnau chan hamau bʌʌ̃rjã mʌ tꞌach hisĩebajugui hajim 
hanʌm, chi nacha tꞌʌr̃tarr kꞌʌʌn higwia.

Dich nem tꞌum hisegba nʌm chan pöd Jesús kꞌapeen haju kꞌaba nʌm 
(Mt. 10:37-38)

25 Mag Jesús mam dʌ̈i hi hẽudee hõor pöoma wëtmajim haajem. Mag 
hich hẽudee wëtum kꞌʌʌnag magjim hanʌm:

26 — Hãbmua kꞌãijã mʌ dʌï hogdʌba nʌrraju kꞌĩirju simta kꞌũchpaijã hich 
dënnaan kꞌa hogdʌmapꞌa wa hich hʌʌi, hich chaain, hich kꞌodnaan kꞌãijã 
hogdʌmapꞌanaa hich dau hapꞌʌʌ haju kꞌãijã kꞌĩirju sim chan, pöd mʌ dʌï kꞌapeer 
kꞌaju kꞌaba simgui hajim hanʌm. 27 Har chi mʌ dʌï nʌrram kꞌõsi simuan warre 
hich pꞌitꞌurg hau nʌrrajujã kꞌapꞌʌ haju haai simgui hajim hanʌm, mʌ gaaimua 
chikꞌamnau hich tꞌõoju kꞌapꞌʌ hawiajã hich mag mʌ bʌ ̈hogdʌba nʌrraju haawai. 
Mag hãwatbaju chan, parta hidëu kꞌõs mʌ dʌï nʌrrʌm hajugui hajim hanʌm.

28 Magnaa hamag, ’¿Chijãg wounauta hich di hëwaagpaawai nacha kꞌĩirju 
sĩi habaju kꞌai hajim hanʌm, kꞌan nemta pꞌë hauju, kꞌachpai higju, wa pꞌatkꞌon 

kꞌãijã dʌr̈r kꞌaba habaawai pöd nem higju tꞌum pꞌë haubaju kꞌãijã kꞌap haag? 
29 Magjã kꞌĩirjubanaa, heeu dëgölp di hëuju haadëwia, dibʌ ̈happai kꞌãijã jukꞌa 
sĩuwia, pöd hëu hauba hich mag werba sĩukꞌiin, bigaaum kꞌʌʌnau hich kꞌĩircha 
kꞌãijã hi wauwia hirig, 30 “Mʌg wounaun par di hëu haubajuuta sĩi dibʌ ̈happai 
jãg hidëu kꞌõs jukꞌabaadëjim” hajugui hajim hanʌm. Hich jãg di hëwaagpaawai 
kꞌĩirjuajemjöta kꞌĩirjuju haai simgui hajim hanʌm mʌ dʌï nʌrraagjã, dich dau 
hapꞌʌʌ haju kꞌapꞌʌ simjã magʌm higba warag magʌm hãwat nʌrraag.

31 Magnaa deeum ejemplo higwia, ’Wa magbam kꞌai, ¿kꞌanim reita deeum 
hagjö hichjö reikꞌa sim dʌï juurhi hee hich wërbʌan maju nawe kꞌĩirju sĩi habaju 
kꞌai hajim hanʌm, hajap kꞌap haag? Hirua kꞌapꞌʌ simgui hajim hanʌm, warmua 
soldaaun kꞌapanag veinte mil wai sĩewai hichdëu diez milpai wai sim. Mag juurhi 
hee maju nawe, ¿hirua kꞌĩirju haubaju kꞌai, mag hich soldaaun magcha kꞌapan 
kꞌaba durrum dʌï warm kꞌʌʌn kꞌapan tꞌʌnʌm haar wërbʌan petaawai hichdëu 
pödbaju? 32 Hirua mag kꞌĩirjumʌn, hagtꞌa warm dʌï tꞌẽuju nawe, warp nʌwe kꞌaug 
haujugui hajim hanʌm, hichdëu pödbaju. Magbaawai hirua hich soldaaun warm 
kꞌʌʌn haar chogpʌïju, makꞌʌʌnau chaigpabaimaawai wërbʌju harrjã wërbʌba 
warag kꞌõinaa nʌisieg. 33 Hich hagjöta haajemgui hajim hanʌm hĩchab mʌ dʌï 
kꞌapeerkꞌaagjã. Mʌʌta nacha pãrau hʌr̃cha kꞌõsinaa mʌg jẽb gaaim nem pãachdëu 
kꞌõsim tꞌum hisegbam chan, pöd mʌ kꞌapeen haju kꞌaba nʌmgui hajim hanaabá.

Tꞌakꞌaar nakꞌa haadëkꞌiin ¿kꞌantꞌee serbiiju? 
(Mt. 5:13; Mr. 9:50)

34 Mag hamach nem hisegmapꞌam kꞌʌʌn higwi hiekꞌakꞌagmamua hĩchab, 
’Tꞌakꞌaran chadcha nem hajapꞌamʌugui hajim hanʌm; mamʌ mag sim nakꞌa 
haadëkꞌiin, ¿kꞌantꞌee serbiiju? Pöd bʌʌ̃rjã hagua nem pꞌöju kꞌaba, 35 ni jẽb 
pꞌʌichichag dʌï waaurëunaa nemjĩir bʌ ̈kꞌuagjã serbiiba sĩsiju. Mag serbiiba 
sĩsiewai sĩi barpʌïjugui hajim hanaabá. Hich jãgaugui hajim hanʌm hĩchab har mʌ 
hiek hʌk̈ꞌamaaugau hamach nem kꞌõchag tꞌum hisegba nʌm kꞌʌʌnjã. Keena, jʌg̃ 
hʌr̃ʌʌnaa cha mua jaau chirʌm hajapꞌa hũrbat ha jaaumajim haajem, hich Jesuu.

Oveja hokꞌootarr nem hĩgkꞌaa 
(Mt. 18:10-14)

15  1 Biek hãb Jesuu jãga Hẽwandamau hõor peerdʌajẽ ha jaau sim 
haig, gobiernoog dëbpaar paar nʌm jëeujem kꞌʌʌn kꞌapan bëe 

tꞌʌnaajim haajem, chi pekau dapnaanpa, hi hiek hũraan. 2  Magbaawai chi 
hajapꞌa Hẽwandamau Moiseeg hiek pꞌãpitarr hʌʌrkꞌaajem kꞌʌʌn, maimua 
hag hiek jawaag hatꞌee chi machnaan dʌ̈imua Jesús higwia, — Hi dën 
mʌg wounau chan pekau pöm sĩsidʌm kꞌʌʌn hawiajã hisegba hich jãg 
warag ham dʌ̈i tꞌach kꞌö nʌrraajem hanaajim haajem.

3  Magbaawai hichdëu ham mag hiekꞌa nʌm hũrwia, mʌg nem 
hĩgkꞌaadam jaaumamua hamag magjim haajem:

4 — Kꞌanim nemjö mʌg nʌm haig hãbmua cien ovejas wai sim, maimua hãb 
hokꞌoobaadeewai, ¿kꞌaíuta tagam kꞌʌʌn dö wajaug hee pꞌëpʌawia mag hokꞌoo 
kꞌitʌmdam jʌraan mabaju kꞌai? hajim hanʌm. Keen, par maadëu dich nemchaai 
haawai baaubam haigjã hookꞌa kꞌitʌʌ habarju. 5 Maimua mag baau hatꞌaawai, 
¿kꞌaíuta sĩi honegau dich nemchaaidam hud haibëebaju kꞌai? hajim hanʌm. 
6 Maimua di haig pachëwiajã, ¿kꞌaíuta hich kꞌapkꞌʌʌn dʌï hich di dakꞌa naajem 
kꞌʌʌnpa tꞌʌr̃kꞌanaa, “Keen, mʌ honee chirʌm, mʌch oveja hokꞌootarrdam 
hoo hatꞌaawai” habaju kꞌai? 7 Keena, hich jãgta haajemgui hajim hanʌm 
hĩchab hʌg̃tꞌarjã: Har hõor kꞌapan hamach hajaug tꞌöwia Hẽwandam dʌïcha 
wënʌrrʌm haajem kꞌʌʌn gaaimua honee haju kꞌãyau, pekau pömkꞌam kꞌʌʌn 
heem hãb kꞌãijã hich kꞌaibag hisegwia Hẽwandam hich tꞌãar hee hatꞌam hed 
hʌg̃tꞌarmpeenjã honee hapꞌöbaadeejemgui hajim hanʌm hĩchab.

Pꞌatkꞌon hokꞌootarr nem hĩgkꞌaa
8 Maimua hĩchab mʌg jaaujim haajem: ’Kꞌanim nemjö hʌʌi hãb simua pꞌatkꞌon 

chi dau daí happai diez wai sim, maimua mag heem hãb kꞌãijã hokꞌoobaadeewai, 
¿chijãg hʌʌirauta bʌʌ̃rjã hich pꞌatkꞌon jʌrba hich mag sĩuju kꞌai? Par jãgan 
hirua hag bʌr̈re lámpara paanaa, dijã tꞌũapwia, nem pʌaba jʌr sĩi hawia, baau 
hatꞌajugui hajim hanʌm. 9 Maimua mag baau hatꞌaawai, ¿chijãg hʌʌirauta hich 
kꞌapeen hich di dakꞌa naajem kꞌʌʌn tꞌʌr̃kꞌa hauwia, “Keena, hĩsin mʌʌn honee 
hʌm, mʌch pꞌatkꞌondam hokꞌoo wai hʌarr baau hatꞌaawai” habaju kꞌai? hajim 
hanʌm. 10 Magnaa hich Jesuupai, Hich jãgta hʌg̃tꞌarjã hĩchab Hẽwandam 
chognaan honee hapꞌöbaadeejemgui hajim hanʌm, har woun hãb kꞌãijã hich 
kꞌaibag hisegwia kꞌĩirjug hajapꞌam jʌrwia Hẽwandam hich tꞌãar hee hatꞌam hed.

Hẽwan pꞌatkꞌon hãr gastaa nʌrrʌʌ hatꞌurtarr hag nem hĩgkꞌaa
11 Maimua jãga Hẽwandamau hõrau hich hiigwai hisegba haajem 

kꞌap hamkꞌĩir, Jesuu mag hich haig bëetarr kꞌʌʌnag mʌg nem hĩgkꞌaajã 
hĩgkꞌajim haajem hĩchab:

— Woun jöoi hãb simua chaain numí wai sĩejim haajem, hemkꞌooin hapꞌa. 
12 Kꞌãai hãb chi hiewaa chi hẽudeemua hich hayag, “Tata, pʌ meebaadeewai 
marau jʌãju nem warre magan mʌrʌg mʌch jua hee dee chirbá” hajim 
hanʌm. Magbaawai jöoirau chadcha hamag jigbaadëjim haajem, hamachpierr. 
13 Mag deetarr kꞌur kꞌãai kꞌapancha kꞌaba nʌm hee, hichig nem deetarr tꞌum 
përkꞌʌʌipʌïwia hag pꞌatkꞌon dʌï warre warp petajim haajem, deeum durr. 
Mamʌ mam pawia nem hoobam gaai hichdëu gastaam haig pꞌatkꞌon hãr 
gastaa sĩeimajim haajem. 14 Maimua mag pꞌatkꞌon nem parhoobam gaai werba 
sĩi hawia tꞌum höbapʌïm hee hĩchab jãdau tꞌeega burrjim haajem, hi sim durr. 
Maimua magbaadëm dʌï ya hĩchab jãsogau mas haadëjim haajem. 15 Jãsogau 
hich magbaadeewai woun hãb sĩerr haar mawia parhoobam pꞌidagdam kꞌãijã 
hichig deemkꞌĩir jëeuwimajim hanʌm. Magbaa magua hirig jaaupʌïjim haajem, 
kꞌũsnaan tꞌʌamkꞌĩir. 16 Mag chadcha mawia kꞌũsnaan tꞌʌa hoo chirʌmua jãsooga 

haawai chi kꞌũsnaanag pꞌatꞌau deechë nʌm heemta dʌï kꞌöm hiigjeejim hanʌm, 
chi kꞌũsnaanau kꞌö nʌm dʌï hãba, bʌʌ̃r kꞌãijã jãd tꞌõo hawaag. Mamʌ magʌmjã 
hãbmuajã hirig “Ya magan kꞌöjuma” haba haajeejim hanʌm.  17 Kꞌãai hãb mag 
hoo chirʌʌ hawia tꞌumaa kꞌĩirjumamua hich wir haigpai magjim hanʌm: “¡Hëh! 
Mʌ haai di haar hi piyonnaan bʌʌ̃rjã kꞌöju hatꞌee haugchëba biwaa tꞌʌnʌm 
hee, mʌchta mʌch kꞌĩir lökgau jãdaúa mʌig mʌ tꞌõo warrumgui” hajim hanʌm. 
18 “Mʌg chirabnaa mʌ majugui” hajim hanʌm “mʌch haai haar. Maimua 
barimawia mua hirig ‘Tata, chadcha mua Hẽwandam dakꞌĩir pekau wauwia 
pʌ dʌïjã kꞌaigba habarm’ haimaju. 19 ‘Mag gaaimua warramjö pua mʌrʌg pʌch 
chaai haju kꞌaba sim. Mʌrʌg hiewaa haju kꞌãyau sĩi mʌrʌg pʌch piyón habá; mʌ 
pʌ hatꞌee hich mag pꞌidkꞌa chitaju’ ha hiekꞌaimaju” kꞌĩirju hatꞌajim hanʌm.

20 ’Mag hich happai hiyʌʌ̈ hoo sĩewia baubaadeeu chadcha hich haai haar 
petajim haajem. Mag mamua hagtꞌa di warpꞌaa sĩwe chi hayau hoo hatꞌajim 
hanʌm, hi chaaita dau hapꞌʌʌ hur kꞌitʌm. Magbaawai jöoi tꞌãrau hãwatbajim 
haajem. Mag warag kꞌapꞌig mawia hich chaai hö pꞌʌʌr jõinaa kꞌĩir hʌʌ̃ haujim 
haajem. 21 Magbaawai chi chaairau hich hayag, “Tata, chadcha mua Hẽwandam 
dakꞌĩir pekau wauwia pʌ dʌïjã kꞌaigba habarmgui hajim hanʌm. Mag gaaimua 
warramjö pua mʌrʌg pʌch chaai haju kꞌaba chirʌm” hajim haajem hich hayag. 
22 Mamʌ chi hayau dau haug kꞌaugwia, magʌmjã higba, warag degag harrwia 
hich chognaanag, “Mʌ chaai hatꞌee kꞌajũa chi hajapcharam jʌrwia jũapi sĩubat” 

hajim hanʌm. “Maimua hĩchab sorrtikjã jũapinaa zapatjã chi hajapꞌam jũapibapʌït. 
23 Magwia pꞌakdam chi hõtpaam hautꞌurwia tꞌõobapʌït” hajim hanʌm, “maach 
tꞌum hãba honee kꞌö nʌmua pꞌiesta wawaag. 24 Pãrau hoo nʌmgui hajim hanʌm, 
mʌ chaai chi meem harrta deeu hiiubarmjö habarm; bëebajupii narrta deeu 
barbaichëm” hajim hanʌm. Mag, chadcha pꞌiesta waujim haajem.

25 ’Mamʌ maagwai hich jöoi hiewaa chi naam, pꞌidag hee sĩejim haajem. 
Maimua bëewia di dakꞌa panaa hũr huraa haawai sĩi karris pꞌopꞌookꞌam dʌï 
tamburrpa bubujukꞌam gaai jemkꞌa kꞌodtꞌʌnʌm kꞌaug hatꞌajim hanʌm. 26 Mag 
hũrbaawai hich haai chog hãb tꞌʌr̃naa, “¿Kꞌan gaaimua hagá heeupemjö mag 
tꞌʌnarram?” ha jëeujim haajem. 27 Magbaa chi chogau “Pʌ heeumta bëejimgui” 
hajim hanʌm. “Mag hʌü barbaicheewaita pʌ hayau pꞌakdam chi sebaam wai narr 
tꞌõopibajieb” hajim hanʌm “pꞌiesta wawaag.” 28 Mamʌ hichig mag jaaubaawai 
warag meeukꞌawia dubmapꞌa daaugajãrpai sĩsijim haajem. Magbaawai 
höbërchëwia chi hayau hitꞌũu hich hiewaag, “Dubtarrau hiewaa” hajim hanʌm. 
29 Mamʌ hichig magbaawai warag hich hayag, “Pʌdë hũrbá tata” hajim hanʌm. 

“Mʌch herraawe bʌʌ̃rjã pʌ haigmua hogdʌba, pʌ pꞌidag hee mʌ pꞌidkꞌa chitaajem; 
pua nem jajaaukꞌam hichaauraapaijã hiekꞌaba chitʌmgui” hajim hanʌm. “Mamʌ 
magʌmjã bʌʌ̃rjã pua mʌrʌg chĩb chaaidam kꞌãijã deeba haajem, mʌch kꞌapeen 
dʌï honee kꞌömkꞌĩirjã. 30 Mag kꞌãyau sĩi jãg pʌch pꞌatkꞌon harrwia parhoob 
kachaloonaa hʌʌin dʌïpa hãr gastaapʌïtꞌurtarr barbaicheewain chadau, pua 
pꞌak chi sebaampa tꞌõo chirabma” hajim hanʌm, “hi kꞌömkꞌĩir.” 31 Magbaa 
jöoirau jũrr hich hiewaag magjim haajem: “Mamʌ pua kꞌapꞌʌ chirabá” hajim 
hanʌm, “chadcha pʌchta mʌ haigmua hogdʌba kꞌitaajeewai mʌ nem mʌg tꞌʌnʌm 
tꞌum pʌch dën happai tꞌʌnʌm. 32 Mamʌ pua hoo chirʌmgui” hajim hanʌm, “pʌ 
heeum chi meem harrta pꞌiidʌwi pierrumjö habarm; maach haigmua mawia tag 
bëebajupii narrta, hĩsta deeu pierrumgui” hajim hanʌm. “Magua hĩs chadcha 
maadëu mʌgju haai naabahab hajim hanʌm, hi bëetarr gaaimua honee haag.”

Woun hãb hich kꞌĩirjug kꞌaugau kꞌapkꞌʌʌn baautarr

16  1 Maimua Jesuu hĩchab mʌg nem hĩgkꞌaadam hĩgkꞌajim haajem, 
hich dʌ̈i hogdʌba wënʌrraajerr kꞌʌʌnag:

— Hãb rik sĩejim haajem. Mamʌ hichdëu hich nem kꞌaugba, deeumʌgta hich 
nem tꞌum jaau wai sĩejim haajem, magʌgta hich dënjö hamkꞌĩir. Mamʌ kꞌãai 
hãb chi morkꞌʌʌu hũurwai hi nem haair haba parhooba sĩi hichdëu hampierrta 
wau sim ha hũrbaawai, 2 tꞌʌr̃pʌïwia hirig magjim hanʌm: “¿Kꞌan hajaugta mua 
hũurwai mag pua bʌʌ̃rjã mʌ nem haair haba chirʌm hanʌḿa? Mʌ hiekꞌau nauwe 
jöpkꞌaa pʌchdëu nem waaujem tꞌum pꞌãkꞌanaa mʌrʌg hoopibá” hajim hanʌm, 

“mua kꞌap haag. Mag hoopiwia warre pʌdëu sĩiubaad, tag mua pʌ higbam” hajim 
hanʌm hich kꞌĩircha. 3 Magbaawai chi rik nem tꞌʌa chirarr wounau kꞌĩirju sĩi 
hawia, hich hödegpai, “¿Nau mʌ jãga hajuutaa mʌgbaadëma?” hajim hanʌm, 

“mʌg mʌ patronaujã mʌ jʌrbaadëm. Sirpꞌʌg hee tꞌutꞌui dʌï pꞌidkꞌaju serbiiba 
chirʌm. Parhooba sĩi hatcha kaaijã hee nem jëeu chitaagjã kꞌaba chirʌm” hajim 

hanʌm hichdëupai hichig. 4 Maimua hich hödegpai, “Hãa, ya mua kꞌĩirju 
hatꞌam” hajim hanʌm, “jãga haju mʌch mʌigmua jʌrbapäaiwai hõrau hamach 
deg mʌch höbeerpimkꞌĩir.” 5 Mag kꞌĩirju hauwia chadcha hich patronag dëbpaar 
paraa narr kꞌʌʌn hãhãbdö tꞌʌr̃naa hamag jëeu hoomajim haajem. Nacharamʌg, 

“¿Pua maach patronag kꞌarr paraa chirʌ?́” hajim hanʌm. 6 Magbaawai warmua, 
“Muan hirig cien latas de aceite paraa chirʌmgui” hajim hanʌm. Hichig mag 
jaaubaawai, “Chadcha pua mag haujim; cha sim hag hẽsap” hajim hanʌm. 

“Mamʌ tꞌʌrrëupʌïwia magan jũrr jöpkꞌarraa cincuenta lataspai pꞌã sĩubá; mua 
pʌrʌg jãrrpai jëeukꞌim” hajim hanʌm. 7 Maimua hãbakꞌai paar sĩerragjã hagjö, 

“¿Puajã kꞌarr maach patronag paar chirʌ?́” hajim hanʌm. Magbaawai chi dëbpaar 
paraa chirarrau, “Mua hirig trescientos sacos de arroz paar chirʌm” hajim hanʌm. 
Magbaawai chi kꞌap haag jëeu sĩerrau, “Chadcha pua mag haujimkë” hajim 
hanʌm. “Cha sim hag hẽsap” hajim hanʌm. “Mamʌ tꞌʌrrëupʌïwia jũrr doscientos 
cincuenta sacospai pꞌã sĩubá” hajim hanʌm. 8 Magbarm kꞌaug hatꞌaawai chi 
patrón jöoirau hich nem haair haba harr woun higwia hich hödegpai, “Jöo, 
wounan chadcha kꞌĩirjug kꞌapꞌʌta chirʌma” hajim hanʌm.

Maimua jũrr hich hiek hũr narr kꞌʌʌnagta magjim haajem, hich Jesuu: 
’Chadcha Hẽwandam hiek hʌk̈ꞌamaaugau hamach kꞌõchagpierr wënʌrraajem 
kꞌʌʌnta Hẽwandam hiek hajapꞌa hʌk̈ꞌa kꞌitꞌëem kꞌʌʌn kꞌãyaujã kꞌĩir hubʌcha 
sĩerrjëemgui hajim hanʌm, hamach gar hõor tꞌereu hawaag. 9 Pãadë hũrbat. 
Pꞌatkꞌonan chadcha nem parhoobam wau nʌmua ganwia nem kꞌaigbam hatꞌeejã 
hiigjem. Mag sĩeb mamʌ, pãach pꞌatkꞌon haauwai hõordam dʌï nem hajapꞌa wau 
nʌmuata ham dʌï kꞌapeen kꞌabat hajim hanʌm. Maagwai pãach meebarm hed 
mʌg jẽb gayam nem tag higba haadeewai jũrr hʌg̃tꞌarjã makꞌʌʌn dʌïta nʌisiju, 
Hẽwandamau pãach hʌdʌraa höbeerpibaawai. 10 Woun hãbmua nemdam 
bʌr̃ʌʌm hawia kꞌãijã hajapꞌa hʌʌrkꞌa simʌn, magan nem dʌr̈rʌʌ̈m hawiajã hich 
mag hajapꞌa hirua wai nʌrraju. Mamʌ nem bʌr̃ʌʌm hawia hagʌg hoomapꞌamjö 
warag hʌdʌraa hãrpi simʌn, magan nem dʌr̈rʌʌ̈m chará sĩi hãrpijugui hajim 
hanʌm. 11 Mʌg jẽb gaai Hẽwandamau pãachig nem deetarrdampaijã hajapꞌa 
hʌʌrkꞌaa meraa nʌmʌn, ¿jãga hich haram nem hajapcharam hirua pãrag 
deebarju? Deebamgui hajim hanʌm. 12 Chikꞌam nemjã pãrau hajapꞌa hʌʌrkꞌaba 
nʌm chan, ¿kꞌaíu pãrag hökꞌar nem jʌãpiju harr kꞌãijã jʌãpibarju? Jʌãpíbamgui 
hajim hanʌm. 13 Ni hãbmuajã pöd patronnaan numiim kꞌʌʌn chogkꞌaju kꞌaba 
simgui hajim hanʌm. Patronnaan numí hakꞌiin, hiwiir hãbpaita hʌr̃cha kꞌa kꞌõsi 
haju. Hich hagjöta simgui hajim hanʌm hĩchab Hẽwandam dʌïjã. Pöd pãrau 
Hẽwandam kꞌĩrag wʌrpanaa pꞌatkꞌonagjã wʌrpa haju kꞌaba nʌm. Pãar magta 
nʌm chan pöd Hẽwandam hipierraa kꞌaba nʌmgui hajim hanʌm.

14 Mamʌ hĩchab haig fariseonaan pꞌatkꞌon hatꞌee bĩe kꞌitꞌëem kꞌʌʌnaupa 
chi Jesuu hiekꞌamam hũr narr haawai warag hi wau hiekꞌa naajim haajem. 
15 Magbaawai Jesuu hamag hiekꞌamamua, — Pãran, pãachta hʌr̃cha pꞌatkꞌon 
wai nʌm hawia Hẽwandam dau najã hʌücha nʌm haajeebma; mamʌ chadcha 
Hẽwandamauta pãar tꞌãar kꞌapꞌʌ simgui hajim hanʌm. Mʌg jẽb gayam kꞌʌʌnaun 

pꞌatkꞌonta nem tꞌum mʌg jẽb gaai tꞌʌnʌm kꞌãyau hajapcha sim hawia hagʌgta hee 
haajerram. Hamag mag nem wajaug sĩeb mamʌ, hagua nem kꞌaigba waauwaita 
sĩi hödömie sẽrkꞌa tꞌʌnʌmjö Hẽwandamau kꞌõchkꞌaba haajemgui hajim hanʌm.

Warrgarm ley hich mag sĩerrʌm
16 Mag nem jajawagmamua hĩchab hich hiek hũr narr kꞌʌʌnag Jesuu 

magjim haajem: ’Juan hõor pör choomieu Hẽwandam hi jaauju naweran 
pãrau Moiseeu hiek pꞌã pʌatarr dʌ̈i Hẽwandam hi jaaumienau hẽsap 
pꞌãtarrpai wai naajimgui hajim hanʌm, hag gaai jaau sim hipierr 
wënʌrraag. Mamʌ Juanau hiek hiiur Hẽwandam haar höbeerpiejemta 
wai bëejimgui hajim hanʌm, chi wajapcharam. Mag jaauchëtarr haigmua 
hatag mag Hẽwandamta chi Pörkꞌaimʌʌ sim kꞌaug hatꞌampierr, hĩsta hõor 
pöm hi hipierraa ham hig nʌm, chadcha hamach Pörkꞌabaadeewai hi dʌ̈i 
naam kꞌõchgau. 17 Mag hiek hiiur wai naab mamʌ, jöoingar Hẽwandamau 
Moiseeg hich hiek pꞌãpitarran hich warr sĩejerr hagtꞌa hich mag serbii 
sĩerrʌmgui hajim hanʌm. Mʌg durr tꞌum hedjãpa chugpawiajã jöoingarwe 
pꞌã pʌatarr hiek chan bʌd̈am hãbjã hokꞌoobamgui hajim hanʌm.

18  ’Magua hĩsjã warrgarmjö dich hʌʌi hisegwia deeum hʌʌi haumʌn 
pekauta wau simgui hajim hanʌm; wa deeumua hʌʌi pʌatarr kꞌãijã 
haumʌn magan hagjö pekauta wau simgui hajim hanʌm.

Woun hãb hapꞌʌʌ kꞌitarr rik dʌ̈i
19 Maimua hĩchab mʌg nem hĩgkꞌaadam jaaujim haajem Jesuu: ’Woun hãb 

sĩejim haajem, rik. Maan sĩi kꞌajũa parhẽpagkꞌam happꞌata jũajeejim haajem. 
Maimua mag nʌm dʌï hed hëepierr sĩi nemkꞌoo jaramjöta tꞌachjã wau kꞌoojeejim 
haajem. 20 Mamʌ hĩchab woundam hapꞌʌʌ kꞌitʌm Lázaro ha tꞌʌr̃ sim sĩejim 
haajem, sĩi pꞌĩe kꞌa dodoso kꞌitʌm. Mag kꞌitʌmʌn sĩi chi rik puertdi bigaau hõor 
bʌ ̈heeta hoo kꞌëraajeejim hanʌm. 21 Mag kꞌërʌmʌn jãsogau chi rik tꞌach kꞌö 
sim mes heegar pan perasdam kꞌʌimam kꞌöm kꞌõchag kꞌërʌm hee, saakienauta 
hi pꞌĩedau sẽcheejeejim haajem. 22 Mag kꞌitʌʌ hawia chi hapꞌʌʌ kꞌitarrdam 
meejim haajem. Mag meebaadeewai Hẽwandam chognaan bëewia sĩi hi 
hakꞌaardam hʌg̃tꞌar Abrán sim haar harrjierram haajem. Mag kꞌur chi rikjã 
hĩchab meebaadeewai bëp sĩuwia kꞌĩmie durrta höbërjim haajem. 23 Maimua ya 
kꞌĩmie durrpanaa maach gaai machag hãwatbajujö tꞌʌnʌmua hʌg̃tꞌaag hoowai 
dau warpꞌa Lazarota Abrán bigaau kꞌõinaa päar sim hoo hatꞌajim hanʌm, chi rik 
harrau. 24 Magbaawai mammua tꞌet, “Jöoi Abrán, mʌ hap chitʌm mʌ dau haug 
kꞌaugbáa” hajim hanʌm. “Lázaro jĩgpirdam gaaipai kꞌãijã dödamau homnaa mʌ 
haar pʌïbapʌʌ̈i. Ya mʌʌn hö jʌʌumaam. Hõt kꞌierr pechag mʌg tꞌʌnʌmjã mua 
hãwatbajujöta tꞌʌnʌʌmgui” hajim hanʌm hähäakꞌamua. 25 Mamʌ magbaawai 
jöoi Abranau hirig magjim hanʌm warag: “Kꞌĩir heyaa hajuma” hajim hanʌm, 

“pʌch monakꞌa haawai nem kꞌĩir tꞌum paraanaa bʌʌ̃rjã haugchëba chitarr. 
Maagwai Lázaro bʌʌ̃rjã magʌm chukꞌu hi dau hapꞌʌʌ kꞌamor masi kꞌërʌmjã pua 

hirig hooba haajeejim. Mamʌ hĩs mʌig hi kꞌõinaa bibigag chukꞌu chirʌm. Jãigta 
kꞌĩirjujuma hajim hanʌm, jãgwia jũrr hĩs pʌ hidawaa chirʌ,́ hõt kꞌierr pechag 
hee. 26 Pua mag chirab mamʌ, pʌ haar pöd mua Lázaro pʌïbamgui hajim hanʌm. 
Magnaa maach jãrr mʌg dö kꞌõrg sĩi jẽb hitꞌurm jaaba wëjömjö sim hee ¿jãga 
hi maju? Jammuajã pöd bëeju kꞌaba, ni maumuajã pöd maju kꞌabamgui” hajim 
hanʌm jöoi Abranau. 27 Magbaawai chi rik harrau warag chaigpa kꞌitʌmua jöoi 
Abranag, “Magan jũrr mʌ haai di haarta hi chogbapʌï” hajim hanʌm, 28 “mʌ 
kꞌod hãbam kꞌʌʌn cinco pꞌë wai chirʌm haar, mʌ mʌg chirʌm jaaubaimaawai 
hamach kꞌaibag hisegwia kꞌĩirjug hajapꞌam haumkꞌĩir, magbaawai ham meem 
hedjã mʌjö mʌgʌm haar gaai machag hãwataan bëem hugua” hajim hanʌm, chi 
rik harrau. 29 Magbaawai Abranau hirig, “Mamʌ hamau Hẽwandam hiek wai 
naabahab, Moiseeu chi Hẽwandam hi jaaumien dʌïmua pꞌã pʌatarr. Hamau mag 
gaai jaau sĩsidʌmta hipierraa haju haai naabahab” hajim hanʌm, “pʌ sim haar 
wëtmapꞌa nʌmʌn.” 30 Magbaawai chi kꞌĩmie durr simua magjim hanʌm: “Hʌh̃ʌ,̃ 
mag kꞌabam jöoi Abrán. Sĩi pꞌã sim gaaipai chan hamau hʌk̈ꞌabam. Mamʌ hãb 
meetarrta deeu ham haar höbërimawia hamag jaauwimakꞌiin chadau, warre 
hamau hamach kꞌaibag hisegjurau” hajim hanʌm. 31 Magbaawai Abranau hirig 
magjim haajem: “Mamʌ hamau mag Hẽwandam hiek chi pꞌãm wai nʌm gaai 
jaau sim hʌk̈ꞌaba nʌm chan, magan hãb meewia deeu hiiu pꞌiidʌwia hamag 
jawaan makꞌiinjã, hamau hʌk̈ꞌabajugui” hajim haajem, chi rik harrag.

¿Jãga hanʌ ́Hẽwandamau chikꞌam kꞌaibag hee mapi nʌm kꞌʌʌn dʌ̈i? 
(Mt. 18:6-7,21-22; Mr. 9:42)

17  1 Jesuu magjim haajem hich dʌ̈i wënʌrraajerr kꞌʌʌnag:
— Mʌg jẽb gaai hichiita hich jãg hõor pekau waupiejem nem 

paraa haju, mamʌ ¡hëh, hapkꞌit! hajim hanʌm, chi magʌm nem paraa 
sim woun. 2  Hirua magʌm gaaimua chi mʌ hiek hʌ̈kꞌa kꞌërʌmta pekau 
hee burrpimʌn, hichta Hẽwandam dʌ̈i hiekkꞌõr pöoma sĩsiju. Mamʌ mag 
Hẽwandam dʌ̈ita hiekkꞌõr paarpaju kꞌãai hichdëupai hich hö gaai mokpör 
pömkꞌam jʌ̃naa pꞌũas hee baudʌkꞌiin hʌücha hajugui hajim hanʌm Jesuu.

¿Jãga dich kꞌapeen perdonaa nʌ?
3 Maimua hĩchab, ’Pãrag jaaukꞌim, kꞌapꞌʌ habat hajim hanʌm, hich 

Jesuupai. Pãachjö mʌ hiek hʌ̈kꞌa nʌm kꞌʌʌnau kꞌãijã pãach dʌ̈i kꞌaigba 
habaawai warag dʌ̈i hagjö haju kꞌãyau sĩi ham wawibat hajim hanʌm. 
Maimua hamachdëu mag pãach dʌ̈i kꞌaigba habarm kꞌaug hauwia pãachig 

“Mʌ perdonaabá” haawai, ham perdonaawia hoob tag bʌ̃ʌrjã magʌm hiek 
higmiet hajim hanʌm. 4 Hãbam hedpai kꞌãijã biek kꞌapan pãach dʌ̈i kꞌaigba 
hawia, “Kakë mʌ perdonaabá, mua tag jãgbaju” ha kꞌʌrrkꞌakꞌa hawia kꞌãijã, 
hich hagpierr hi perdonaabat hajim hanʌm, tag magʌm hiek bʌ̃ʌrjã higba.

Hẽwandam pãach dʌ̈i sim ha kꞌĩirjunaata nem waukꞌiin
5 Mag dich kꞌapeen perdonaapi jaaubarm pꞌitꞌuurga sim kꞌĩirjunaa, jũrr 

hich Jesuu chi doce jʌr hautarr kꞌʌʌn garmua hirig magjierram haajem:
— Señor, Hẽwandamau marag kꞌĩirjug deebam chan pöd marau maach 

kꞌapeen perdonaabaju. Marag juapá deebá hajierram hanʌm, mag 
pʌchdëu jaau simjö haag.

6  Magbaawai maach Pör Jesuu magjim haajem hamag:
— Pãrau kꞌĩirjuawai chadcha Hẽwandam jua tꞌeeg sim kꞌapꞌʌnaa pãachdëu 

nem mag habarmjö hapiju kꞌĩirjunaata nem waukꞌiin, Hẽwandam hatꞌee chan 
pꞌitꞌurm nem chukꞌu haajeewai, chadcha pãachdëu jajaaukꞌampierr hich mag 
pãachdëu jaau nʌmjö hajugui hajim hanʌm. Pãar kꞌĩirjug hoojem hanaa chi 
pömag mostaza daudam har maach dau hee paba kꞌitaajemjö kꞌãijã kꞌitakꞌiin, 
har pabʌ ̈pöm simʌg wounagamjö, “Jãigmua mawia jũrr hachum pꞌũas hee 
dʌnʌʌubaimá” habaawai, chadcha pãar hipierraa hajugui hajim haajem.

Hẽwandam chogkꞌa simua ¿jãga haju haai sĩ?
7 Mag jaaumamua hĩchab magjim haajem: ’¿Kꞌaíuta hich chog pꞌidkꞌa sĩi hawia 

barbaicheewai hitꞌũu hirig, “Har pʌ hatꞌee ya tꞌach mes gaai tꞌöi kꞌërʌm kꞌöbá” 
haju kꞌai? 8 Mag chan ni hãbmuajã hiekꞌabamgui hajim hanʌm. Jãan magju kꞌãai 
warag, “Jöpkꞌaa pꞌiejãb wauwia mʌ jãhogbá, maimua murua nem hig chirʌm tꞌum 
pꞌëdeebá; pʌchin nau mʌ kꞌö dichtarr kꞌur hẽudeechata kꞌöju” ha hiekꞌaju. 9 ¿Pãrau 
hoowai hãbmua hich chognaanau hich hipierraa nem wau nʌm paar “Hʌü hajim” 
haajẽ? Hʌü hajim chan habam, hich pꞌidag hichdëu nem wauju hatarrta wau 
sĩewai. Hirig jaauba hakꞌiinjã hichiita hirua waub kꞌaba waujugui hajim hanʌm. 
10 Hich hagjöraugui hajim hanʌm pãarjã hĩchab: ya Hẽwandamau pãachig nem 
jaautarr tꞌum wau höbaadeewai sĩi warag, “Maachin Hẽwandam chognaanpaiu; 
hichdëu maachig jaautarrpierrpai waubapʌïm” habat ha jaaumajim haajem.

Diez kokobé bënëu bar kꞌitꞌëe harr kꞌʌʌn
11 Mag jaau sĩewia, warag Jerusalenag mamua didichagmajim haajem, 

Samaria durr Galilea durr dʌ̈i hãba tꞌẽu nʌm jãrr kꞌʌdau ma sim hee. 
12  Mag mamua pꞌöbördam pöm kꞌaba kꞌitʌm hee dubbaimaawai hi 
kꞌĩirpꞌee hõor diez kokobé bënëu bar kꞌitꞌëem höbërdʌtkꞌachëjim haajem. 
13  Mag höbërdʌtkꞌachëwia warppaimua hirig hähäakꞌamua, — Maestro 
Jesús, maar hapdurrum maar dau haug kꞌaugbahur haajeejim hanʌm.

14 Hichig dau hapꞌʌʌ mag durrum hoobaawai hamag, — Jerusalenag hërëuwia 
Haai hi jëeujem deg pꞌadnaanag pãach kꞌa tꞌeerhʌc̃hpibat hajim hanʌm.

Hamachig magbaa chadcha hi hipierr hërëubaadëjim haajem. Mag wëtumua 
hagtꞌa barba nʌm hee, hamach mor hoowai kꞌa hajapꞌa magʌm bën chukꞌu 
narrjö naajim hanaabá. 15 Hamach mag hoobaawai, hãbmua deeu hewag kꞌapꞌig 

hurumua honee, “Hẽwandam, hĩsin chadau puan mʌ dʌï hʌüta habarm; pʌjö jua 
tꞌeegkꞌam chan mʌg jẽb gaai chukꞌum” ha hijẽjẽbag bëejim haajem, hich happai.

16  Mag bëewi Jesús bʌ̈kꞌʌrr pꞌõbkꞌa jẽbjã gaai dagau dʌrnaa, “Hʌü 
hajim” hajim haajem hirig, hich monaautarr paar. Chi mag Jesuug hʌü 
hajim haan bëetarr, Samariapierr hajim haajem.

17 Magbaawai Jesuu magʌg, — ¿Pãar chi monaautarr kꞌʌʌn diez 
naabajĩ? ¿Jam nʌma hajim hanʌm tagam kꞌʌʌn nueve? 18  Hamach 
monaautarr paar Hẽwandamag “Hʌü hajim” haju chukꞌu harrjö, hãba pʌ 
happaita deeu kꞌitaichëbma hajim hanʌm, deeum durramkꞌa chirʌmta.

19 Maimua hichdëupai mag chi kokobé bënëu bar kꞌitarrag, — Pꞌiidʌwia 
petá hajim hanʌm. Mua jaautarr hipierr pʌch hödegpai, “Chadcha 
hi hipierraa hamʌn mʌ monaauju” ha kꞌĩirjutarr gaaimua, hʌü pʌ 
peerdʌwia monaaujã monaau chirsim hajim haajem hirig.

Deeu Jesús mʌg jẽb gaai dʌnʌʌubaichëm hed ¿jãga haju kꞌai? 
(Mt. 24:23-28,36-41)

20 Kꞌãai hãb chi hajapꞌa Moiseeu Hẽwandam hiek pꞌã pʌatarr 
hʌʌrkꞌaajem kꞌʌʌnau Jesuug, — ¿Jãagwaichata mʌg jẽb gaai Hẽwandam 
maach Pörkꞌa sĩeichëjuwa? hajierram haajem hirig.

Magbaa Jesuu hamag magjim haajem: — Hẽwandam hichta chi Pörkꞌa 
sĩeichëju chan hoob dau daauta bëeju hamiet. 21 Mua nem wau chirʌm 
gaaimua pãrau kꞌapꞌʌ haju haai nʌm, Hẽwandam ya pãach hee sim; magua 
hirua hich jua hoopi simgui hajim hanaabá, chadcha hichta tꞌum hich hiek 
hʌ̈kꞌa nʌm kꞌʌʌn Pörkꞌa sĩeichëm kꞌap hamkꞌĩir. Maagwai hõrau mʌʌgwaiwe 
chan, “Mʌgá, har nʌrrʌ,́” wa “Hachum har sĩ” habajugui hajim hanʌm.

22  Makꞌʌʌnag mag jaauwi jũrr hich dʌ̈i hogdʌba wënʌrraajerr 
kꞌʌʌnagta magjim haajem:

— Mʌg hatag pãach happai wënʌrrʌm haig, pãrau mʌch chi Hemkꞌooi Hiewaa 
kꞌĩirjuwia kꞌãaidam hãbpai kꞌãijã hũmaai deeu mʌ dʌï wënʌrram kꞌõsi haju. 
Mamʌ pöd mag wënʌrrabajugui hajim hanʌm. 23 Mʌg hatag hõrau pãachig, 

“Mʌgá, har nʌrrʌ,́ ya bëejimwai,” wa magbam kꞌai “Hachum sim” haawai, hoob 
hʌk̈ꞌawia haar hoon wëtmiet hajim haajem. Magua pãachig nem jaauwaijã hoob 
ham hiek hʌk̈ꞌamiet. 24 Mʌch chi Hemkꞌooi Hiewaa bëewain, tꞌumaam kꞌʌʌnauta 
mʌ hoojugui hajim hanʌm, hich jãg pagtꞌʌm dau pꞌʌr jẽer hatꞌaawai hedjã tꞌum 
harar hatꞌaajemjö. Magua hõrau mag pãachig ya mʌ barbaichëm ha jaauwaijã 
hoob hʌk̈ꞌamiet hajim hanʌm. 25 Mamʌ magju nawe hichiita mʌ dau hapꞌʌʌ haju 
haai chirʌmgui hajim hanʌm, hõor mʌg tꞌʌnʌm kꞌʌʌn jua hee, hamachdëuta mʌ 
kꞌa hisëe wai wënʌrraawai. 26 Mag mʌg hatag mʌch chi Hemkꞌooi Hiewaa deeu 
bëeju gayaa paawai, jöoingar jöoi Noé kꞌakꞌitarr jaar hõor döhãdau höpäaiwai 
hamachdëu hampierr tꞌʌnaajerrjöta tꞌʌnaajugui hajim hanʌm hĩchab. 27 Mag 
jöoi Noé sim jaar hõrau hamach hokꞌoojujã kꞌĩirjuba, sĩi pꞌiesta waunaa, tꞌach 
kꞌöwia, dödöjö döju, maimua jua pʌrjuuta kꞌĩirju naajim. Ham mag tꞌʌnʌm 

hee, jöoi Noeeu hichig Hẽwandamau barco pöm waupi jaautarrjö chadcha wau 
hauwia hag hee dubjim. Mag dubbaadeewai döhãd pöm bëewia sĩi hõor pöm 
hödubjim hanaabá. 28 Maimua jöoi Lod kꞌachitarr Sodoma pꞌöbör hee sĩejeewaim 
jaarjã hich hagjöta tꞌʌnaajim hĩchab. Ham kꞌĩirjugan, hãba tꞌach kꞌöju, dödöjö 
döju, hamachdëu nem kꞌõsimpierr haunaa jũrr hamach garmua përju, nem jĩirju 
maimua di hëujupai hajim. Mamʌ mag nʌmjã Hẽwandam gaai kꞌĩirjuju chan 
haba haajeejim. 29 Mamʌ ham mag tꞌʌnʌm hee, jöoi Lod Sodoma pꞌöbör heemua 
höbërbaadeewai hich Hẽwandamau hedjã heemua hõtdau kꞌĩir kꞌʌipijim. Mag 
hõtdau kꞌĩirta noseg chë tꞌʌnʌmjö kꞌʌi tꞌʌnʌisimua hõor tꞌumaa pꞌaa kꞌëchpʌïjim. 
30 Jãg hamachdëu Hẽwandam kꞌĩirjuba tꞌʌnarrjöta tꞌʌnaajugui hajim hanʌm 
hĩchab, mʌch chi Hemkꞌooi Hiewaa deeu mʌg jẽb gaai dʌnʌʌubaichëm hedjã.

31 Mag jaaumamua hich Jesuupai, ’Mag mʌ pierrum hed hãb kꞌãijã hich 
dihëu hʌr̃ jua hʌĩ sim kꞌai, hich nem pꞌë hawaan hawia hoob tag hierrag dubam 
hajim hanʌm; wa magba hich pꞌidkꞌaajem haar kꞌãijã sim kꞌai, hoob hich diig 
kꞌapꞌig bëem. 32 Kꞌĩir heyaa habat hajim hanʌm: hewag hoopiba harr hee Lod 
hũanau sĩi hich nem kꞌĩirjuwia hewag hootarr jũrrpai Hẽwandamau mag hʌʌi 
tꞌakꞌarag paapʌïtarr. 33 Har chi mʌ hiek hʌk̈ꞌa sim gaaimua pꞌitꞌurg hãwatmapꞌa 
sĩi warag “Heeu jãgʌm gaaimua mʌ tꞌõodukꞌam” ha kꞌãijã hiyʌʌ̈ sim kꞌʌʌn 
warreta hokꞌoo simgui hajim hanʌm. Mamʌ har chi mʌ hiek gaaimuata dau 
hapꞌʌʌ kꞌãijã habarm wounan chadau hʌg̃tꞌarcha höbërjugui hajim hanʌm.

34 Mag hich kꞌapeenag jajawagmamua, ’Mag mʌ bëewai hõor numí 
hãbam put hee naajugui hajim hanʌm. Mamʌ mua hãbpai mʌch dʌ̈i 
harrwia, hãb werpʌaju. 35 Hʌʌinjã numí hĩchab hãbam molin gaai ba 
naaju. Mamʌ mua hãbpai mʌch dʌ̈i harrwia, hãbakꞌai werpʌajugui hajim 
hanʌm. [36  Hõor numí hagjö di chaaur naaju. Mamʌ mua hãbpai mʌch 
dʌ̈i harrwia, hãbakꞌai werpʌajugui ha jaaumajim haajem.]

37 Magbaawai hi kꞌapeenau hirig, — Señor, cha purua jaau sim, 
¿jampaita magju kꞌai? ha jëeujierram hanʌm.

Magbaa Jesuu hamag, — Jampai hagá hajujã kꞌaba simgui hajim 
hanʌm. Pãrau kꞌapꞌʌ nʌm, nemmí sim haig hãkõs hich kꞌĩrau jupcheejem. 
Hich hagjöta hajugui hajim hanʌm hĩchab muajã mʌch hiek hʌ̈kꞌa nʌm 
kꞌʌʌn dʌ̈i; ham pꞌë harraag mʌch bëem hed ham haigta dau daau hurum 
tꞌumaam kꞌʌʌnau mʌ hoojugui hajim hanaabá.

Nem pʌaba Hẽwandamagta warag jëeu nʌʌ haju haai nʌm

18  1 Hĩchab Jesuu hich kꞌapeenag mʌg nem hĩgkꞌaadam jaaujim 
haajem, mag jaaubarm gaaimua hamachdëu nem hig nʌm 

Hẽwandamau da deeba hawiajã warag pʌaba hirig jëeuju haai nʌm ha 
kꞌap hamkꞌĩir. 2  Mag jaaumamua magjim hanʌm:

— Woun hãb chi tꞌetꞌem sĩejim haajem, pꞌöbör hee. Magua bʌ̃ʌrjã hich 
kꞌapeen högkꞌaba ni Hẽwandamjã higba sĩerrajim hanʌm. 3 Hich hag pꞌöbör 
heepai hĩchab sĩejeejim haajem, kꞌoopaa hũan hãb. Mag hũanau bëewia hirig, 

“Mʌ hap hʌrrʌm mʌ kꞌaigpërbá” haajeejim hanʌm, “mʌ kꞌa hukꞌurm kꞌʌʌnau 
mʌ dʌï hatcha jãgam hugua.” 4 Mag kꞌoopaa hũan dau hapꞌʌʌ hich haig 
hudkꞌʌrrkꞌakꞌakꞌamjã bʌ̃ʌrjã hi hiek hasekasmapꞌa sĩi hawia kꞌãai hãb magjim 
haajem: “Mua chadcha Hẽwandam higbanaa mʌch kꞌapeenjã högkꞌaba chitab 
mamʌ, 5 jãg kꞌoopaa hũan tag mʌch haig bëbëe ham hugua, mua chadcha 
hi kꞌaigpërjugui” hajim hanʌm. “Magba hakꞌiin, hirua hidëu mʌ kꞌajap 
chirbajugui” hajim hanʌm, “hich hag hiekpai pꞌʌʌrba jajaau haawai.”

6 Mag hĩgkꞌa dichwia, hich Jesuupai jũrr hamag, ’Pãrau hũrjierramgui 
hajim hanʌm, kꞌan ha hiekꞌajĩ mag woun chi tꞌetꞌem nem kꞌaibag sĩerrau. 
7 ¿Pãrau hoowai hich haig bëbëe nʌʌ paawai kꞌoopaa hũan hirua kꞌaigpërbajĩ? 
Hẽwandamaujã hich chaainau hichig hedaram magwe jëeu nʌʌ hakꞌiin, hirua 
makꞌʌʌnjã heeg hoob kꞌaba hoojugui hajim hanʌm. 8 Magnaa, Mua pãrag 
jaaukꞌimgui hajim hanʌm. Hẽwandamagta pãrau mag jëeu nʌmʌn, pãar 
kꞌaigpërm hedjã warre hirua pãachdëu kꞌõsi nʌmjö haju pãar dʌï. ¿Mamʌ pãrau 
kꞌĩirjuawai mag mʌch chi Hemkꞌooi Hiewaa bëeju hed hõor chadcha mag hamach 
tꞌãraucha Hẽwandamag jëeu durrum kꞌʌʌn hagtꞌa naaju kꞌai? hajim hanʌm.

Wounaan numí Haai hi jëeujem deg oraa narr
9 Maimua hamachdëupai hamachta tꞌumaam kꞌʌʌn kꞌãyaujã hajap pekau 

chukꞌu kꞌitꞌëem hawia jũrr hamach kꞌapeen kꞌaibag pꞌeejem kꞌʌʌnag Jesuu mʌg 
nem hĩgkꞌaadam jaaujim haajem. 10 Chi nem hĩgkꞌaadam mʌg hajim haajem:

— Wounaan numí Haai hi jëeujem deg Hẽwandamag jëwaan wëtjim haajem. 
Hãb fariseo hajim hanʌm, Moiseeg Hẽwandamau hich hiek pꞌãpitarr hajapcha 
hʌʌrkꞌaajem haajem kꞌʌʌn heem, maagwai hãbakꞌai gobiernoog hõrau dëbpaar 
paraa nʌm jëeujem hajim haajem. 11 Chi hajapcha Moiseeu pꞌã pʌatarr hiek 
hʌʌrkꞌaajemua bʌj̈ãaupai hoo dʌnʌmua, Hẽwandamag jëeu nʌm hanʌmta, 
hichpai tꞌö hiekꞌamamua magmajim haajem: “Hẽwandam, pʌrʌg hʌü hajim ha 
chirʌm, hʌüta jãg mʌ chikꞌamnaanjö kꞌaba chitʌm. Mʌ hamjö nem jĩignemjã 
kꞌaba, pekau pömjã kꞌaba, ni deeum hʌʌinjã wauba chitʌmgui” hajim hanʌm. 

“Mʌ chan gobiernoog hõrau dëbpaar paraa nʌm kꞌʌʌnag jëeujem har hachum 
simjöjã kꞌaba chitʌm” ha hiekꞌamajim hanʌm, hichdëupai hich hajaug tꞌöwia. 
12 Maimua warag mag jaaupʌp̈ʌïgmamua magjim haajem: “Hẽwandam, mʌʌn 
semanpierr kꞌãai numí tꞌach kꞌöba sʌrkꞌa chiraajem, pʌrʌg jëwaag. Mag nʌm dʌï 
hĩchab mʌch pꞌatkꞌondam hoopierr hag heem deeb kꞌaba pʌrʌg dee kꞌitaajemgui” 
hajim hanʌm. 13 Maagwai jũrr chi gobiernoog paar nʌm kꞌʌʌnag jëeujemdam 
hich happai hag warpꞌaa hootꞌẽu kꞌërʌmua hagjö Hẽwandamag jëeu sĩejim 
haajem. Mamʌ maan, jũrr hichdëupaijã hich pekau pöm kꞌitʌm kꞌapꞌʌ sĩerr 
haawai, gaai machgau warag heeg hʌt̃ꞌʌnaa pör jõjõikꞌamuata maagjeejim 
hanʌm Hẽwandamag: “Hẽwandam, mʌch chadcha pekau pöm chitʌm kꞌap, 
pʌrʌg jëeu chirʌm; mʌ hap chitʌm mʌ heeg hoobá” haajeejim hanʌm.

14 Mag numí Hẽwandamag jëeu narr kꞌʌʌn jaau dichwia, chi haig hich 
hiek hũr narr kꞌʌʌnag magjim haajem: ’Hichdëupai Hẽwandamag hichta 

chi hajapꞌam ha chirarr kꞌãyau, hich dau haug kꞌaugpi jëeutarr wounta jũrr 
Hẽwandam dau na hag najã hich mag bʌʌ̃rjã kꞌaibag chukꞌu haajerrjöo sĩebahab 
hajim hanʌm. Mamʌ har hamach tꞌöwia chikꞌam dʌï hatꞌuucha haajem kꞌʌʌn, 
jũrr mʌg hatag paawai ham Hẽwandamag chaigpa hoo sĩsidʌ habarjugui 
hajim hanʌm. Maimua har mag hamach dʌï hatꞌuu nʌm kꞌʌʌn hichaaurjã 
magʌm haba sĩi warag serbiibamjö haajerr kꞌʌʌnta, jũrr mʌg hatag paawai, 
Hẽwandamau warm kꞌʌʌn kꞌãyaujã hʌr̃pai hapiju ha jaaumajim haajem.

Chaain dënjö Hẽwandam hiek hʌ̈kꞌakꞌarrsö hʌ̈kꞌaju haai nʌm 
(Mt. 19:13-15; Mr. 10:13-16)

15 Biek hãb mag jũrram kꞌʌʌnau haaunaan Jesús sim haig wai bëe nʌm 
hee, chaainpa chi dënnaanau haibëe naajim haajem, ham gaai pʌrnaa 
Hẽwandamag ham kõit jëeumkꞌĩir.

Mamʌ mag jũrram kꞌʌʌnau chaain haibëbëekꞌam hoowia jũrr chi Jesús 
dʌ̈i hogdʌba wënʌrraajerr kꞌʌʌnauta mag chi haibëe nʌm kꞌʌʌnag meeurrau 
sĩujierram haajem, tag haibëepimaaugau. 16 Mamʌ hamau mag nʌm hee, 
warag Jesuu chi chaaindam tꞌʌ̃rkꞌanaa jũrr hich kꞌapeenagta, — Hidëu 
chaain mʌ haig bëepibat hajim hanʌm. ¿Kꞌantꞌee pãrau hamag bëepiba jaau 
nʌ? Chi jöoin hawiajã chamʌ kꞌʌʌn chaainjö mʌ hiek hʌ̈kꞌakꞌarrsö hʌ̈kꞌa 
nʌm kꞌʌʌnta mʌg jẽb gaaijã hʌü wënʌrrawia, hʌg̃tꞌarjã honee wënʌrrajugui 
hajim hanʌm. 17 Mamʌ chi hʌg̃tꞌar höbërju kꞌĩirju nʌm kꞌʌʌnaujã mʌkꞌʌʌn 
chaain dënjö hʌ̈kꞌabam chan pöd höbërbamgui hajim hanʌm. Mua pãrag 
mag jaau chirʌmʌn chadcharam hiekta jaau chirʌmgui hajim hanʌm.

Woun hãb pꞌatkꞌon paraam Jesús dʌ̈i hiyʌ̈ʌ hatꞌurtarr 
(Mt. 19:16-30; Mr. 10:17-31)

18  Biek hãb Jesús sim haig woun hãb chi tꞌetꞌem bëejim haajem, 
pꞌatkꞌon paraam. Mag wounau hirig, — Maestro, pʌʌta chadcha Maestro 
hajapꞌam haawai pʌrʌg jëwaan bëejim: ¿Mua kꞌani jãgju haai chirʌ́, 
hʌg̃tꞌar höbëraag? Mʌrʌg jaaubá haichëjim hanʌm.

19 Magbaawai Jesuu hirig, — ¿Kꞌantꞌee pua mʌrʌg “chi hajapꞌam” ha sĩ? Hõor 
hajapꞌam chan chukꞌumgui hajim hanʌm. Hajapꞌamʌn hãba Hẽwandamta 
hich happai hajapꞌa sĩerrʌm. 20 ¿Pua kꞌapꞌʌ sĩebá hajim hanʌm, Hẽwandamau 
Moiseeg hich hiek pꞌãpitarr gaai: “Hoob dich hõor kꞌabam dʌï kꞌapes ham; 
hoob hõor tꞌõom; hoob nem jĩgkꞌam; hoob chikꞌam hëugarjã sëukꞌa nem 
hĩgkꞌam; maimua pʌch haai jãsenkꞌanaa pʌch hãdjã jãsene habá” ha sim?

21 Magbaawai chi woun pꞌatkꞌon paraamua, — Mag pua jaau sim tꞌum 
mua mʌch bʌ̃rʌʌwe hʌʌrkꞌa chitabahab hajim hanʌm.

22 Jesuu hi mag hiekꞌa sim hũrbaawai hirig, — Mamʌ hagtꞌa kꞌĩir hãb pua 
waaur wai sĩebahab hajim hanʌm. Pʌch nem tꞌum përkꞌʌʌipʌïwia chi pꞌatkꞌon 
hapꞌʌʌ kꞌitꞌëem kꞌʌʌnag jigbapʌï. Maimuan chadau mʌ hẽudee pidú hajim hanʌm, 

LUCAS 18

El Nuevo Testamento en waunaan, 2da ed., © 2011, Wycliffe Bible Translators, Inc.



244

mʌ dʌï chitam kꞌõsi chirʌm kꞌai. Pua magmʌn, hʌg̃tꞌar pawiajã bʌʌ̃rjã haugchëba, 
pꞌatkꞌon kꞌãaijã nem hajapꞌam pömta wai chirsijugui hajim hanʌm hirig.

23  Mamʌ Jesuu hichig mag nem tꞌum përkꞌʌʌiwia chi pꞌatkꞌon jigpi 
jaaubaawai, warre chi woun hökꞌĩirjuu haadëjim hanaabá, chadcha 
pꞌatkꞌon paraam harr haawai. 24 Jesuu hoowai mag hichdëu nem 
jaaubarm gaaimua hatcha hökꞌĩirjug pöm haadëm hoowi, — Pꞌatkꞌon 
paraam kꞌʌʌnta Hẽwandam chi Pörkꞌa sim haar höbëraagan chadcha 
tꞌetꞌe simgui hajim hanʌm, hamach pꞌatkꞌonagta hʌ̃rcha hee naawai. 
25 Pꞌatkꞌonpanta hʌg̃tꞌar Hẽwandam chi Pörkꞌa sim haar höbërju kꞌãyau, 
camello pöm jãg maach wounaan kꞌãaijã hʌ̃rpai sĩerrʌmta pꞌitꞌurg chukꞌu 
nobeeu kachdam hee tꞌoogar höbër dichjugui hajim hanʌm.

26  Jesuu mag hiekꞌabarm hũrbaawai haig chi hũr narr kꞌʌʌnau, — Mag 
kꞌai, magan ¿kꞌaita peerdʌagáwa? hajierram hanʌm.

27 Magbaawai Jesuu hamag magjim haajem:
— Hõragan chadcha pꞌitꞌurgma mag hũurwai, mamʌ Hẽwandamag chan 

bʌ̃ʌrjã pꞌitꞌurg chukꞌu simgui hajim hanʌm.
28  Magbaawai Pedroou hirig, — Maraun chad pʌ dʌ̈i wënʌrram 

kꞌõchgau maach nem wai narrjã hewag kꞌĩirjuba, sĩi tꞌum pꞌëpʌawi pʌ dʌ̈i 
hogdʌba wënʌrrabma hajim hanʌm.

29 Magbaa hich Jesuu magjim haajem:
— Chadcha har tꞌum chi mʌ gaaimua wa mʌ hiek jaaum kꞌõchgau 

kꞌãijã hamach di pʌawia, hamach dënnaanjã pʌanaa, hamach kꞌodnaan, 
hamach hʌʌin wa hamach chaain kꞌãijã kꞌaugba kꞌũchpaim hatꞌee 
pꞌëpʌpʌakꞌam kꞌʌʌnagan chadau, 30 mʌg jẽb gaai hagtꞌa nʌwejã mag 
hamach nem hokꞌoomarr kꞌãaijã hʌ̃r hag hatcha deewi mʌg hatagjã mʌch 
dʌ̈ita hich mag wënʌrramkꞌĩir mʌch haarcha pꞌë haujugui hajim hanʌm.

Hõrau hich tꞌõoju Jesuu jaautarr 
(Mt. 20:17-19; Mr. 10:32-34)

31 Maimua hich dʌ̈i doce hogdʌba wënʌrraajerr kꞌʌʌn chaaur kꞌĩet pꞌë 
harrwia hamag magjim haajem:

— Pãrag kꞌap hamkꞌĩir mua warre jaaukꞌimgui hajim hanʌm: Pãrau kꞌapꞌʌ 
nʌm, ya maach Jerusalenag wëtum. Jerusalén barbaimaawai warrgarwe 
Hẽwandam hi jaaumienau mʌch chi Hemkꞌooi Hiewaa higwia pꞌãtarrjö 
tꞌum hag heyaa höbërjugui hajim hanʌm. 32  Magbaawai makꞌʌʌnau 
maach meeun kꞌabam kꞌʌʌnag mʌ pʌr deejugui hajim hanʌm. Magbaawai 
makꞌʌʌnau mʌ wau hiekꞌamam dʌ̈i mʌ kꞌĩir hiekꞌanaa mʌ gaai hichöpa 
tꞌumaju. 33 Magnaa mʌ wʌ wai nʌʌ hawia hamau mʌ tꞌõopʌ̈ijugui hajim 
hanʌm. Mamʌ kꞌãai tꞌãrjupam hee deeu mʌ hiiu pꞌiidʌju ha jaaujim haajem.

34 Mamʌ hi mag hiekꞌabarm hamachdëu bʌ̃ʌrjã kꞌaugba, hich mag 
nʌisijim haajem. Hamau hũurwai, Jesuu sĩi parhooba hichdëu hiekꞌa 
simjã kꞌaugbata hiekꞌabapʌ̈imjö hũrpʌ̈ijierram haajem.

Pꞌöbör Jericó hanʌm hee woun hãb dau kꞌĩsu kꞌitarr 
(Mt. 20:29-34; Mr. 10:46-52)

35 Jesús hich kꞌapeen dʌ̈i mag mamua pꞌöbör Jericó hanʌm dakꞌa 
paaukꞌabaimaawai woun hãb dau kꞌĩsu kꞌitʌm kꞌʌd higaau hoo kꞌërʌm 
hooimajierram haajem, hõor hërëu dich tꞌʌnʌm kꞌʌʌnag nem jëeuwai. 
36  Mag dau kꞌĩsu kꞌitʌmua hõor pöm hich haig hërëu dich tꞌʌnʌm kꞌaug 
hatꞌaawai jëeujim haajem, kꞌan jãgwiata mag tꞌʌnʌm kꞌai ha kꞌap haag. 
37 Magbaawai hãbmua hirig, — Jesús, Nazaretpierrta dich nʌrraawai 
kꞌabahab mʌg hõor pöm sereu wëtum hajim hanʌm.

38  Magbarm bʌ̈rre chi dau kꞌĩsu kꞌitʌmua tꞌet hähäakꞌamua Jesuug, 
— ¡Jesús, pʌʌta rey David kꞌachitarr hag chaain hewagam kꞌʌʌn Hiewaau 
marau nʌ narr! Mʌ hap chitʌm mʌ dau hee haug kꞌaugbahur haajeejim 
hanʌm, hich dau monawaan bëemkꞌĩir.

39 Magbaawai chi na wëtmaa harr kꞌʌʌnau hirig meeurrarrau haajeejim 
hanaabá, kꞌĩupamkꞌĩir. Mamʌ magbaawai chará waragta, — ¡Jesús, pʌʌta 
rey David kꞌararr hag chaain hewagam kꞌʌʌn Hiewaau marau nʌ narr! 
Mʌ hap chitʌm mʌ dau haug kꞌaugbahur haajeejim hanʌm, tꞌet kꞌĩesirnaa.

40 Mag hähäakꞌam hich Jesuu hũr hatꞌaawai dʌnʌisiwia hawaan mapijim 
haajem, hich haigcha haibëemkꞌĩir. Mag hich haigcha haipierrwai hirig, 
41 — ¿Kꞌani pua mʌrʌg pʌch dʌï hapim kꞌõsi chirʌ?́ hajim hanʌm.

Magbaawai chi dau kꞌĩsu kꞌitʌmua, — Señor, muan pʌrʌg mʌch dauta 
monaaupim kꞌõsi chirʌmgui hajim hanʌm.

42  Magbaa Jesuu hirig, — Magan dau heerdʌbaad hajim hanʌm. 
Chadcha muata pʌch monaaupʌ̈iju kꞌĩirjutarr gaaimua, hʌü pʌ peerdʌwia 
monaaujã monaau chirsimgui hajim hanʌm.

43 Jesuu magbarm bʌr̈re chadcha dau heerdʌ sĩsiwia hich bi heem daujö 
daujã hajaug sĩsijim hanaabá. Magbaawai warag hi dʌï mamua honee 
Hẽwandamag jëeumamua, — Hẽwandam, hĩsin chadau pua mʌ hʌüta habarm. 
Pʌjö jua tꞌeegkꞌam chan mʌg jẽb gaai chukꞌum ha hijẽjẽbag majim haajem.

Jesuu mag woun dau monaaubarm hoobaawai hĩchab mag hõor kꞌapan 
tꞌʌnarr kꞌʌʌnaujã Hẽwandamag jëeumamua hirig “Hʌü hajim” hajierram haajem.

Zaqueo Jesús dʌ̈i hootarr

19  1 Mag wëtumua ya pꞌöbör Jericó hanʌm dakꞌa narr haawai warag 
Jesús hag pꞌöbör hee dubwia dichmaa hajim haajem. 2 Mag pꞌöbör hee 

sĩejim haajem woun hãb pꞌatkꞌon paraam. Ma, Zaqueo hajim haajem, hõrau 
gobiernoog dëbpaar paraa nʌm jëeujem kꞌʌʌn pör. 3 Mag wounau Jesús kꞌĩir 
hoog hẽkꞌaajeejim haajem, mag hõor pöm wëjöm heemua. Mamʌ jöointa bʌtꞌʌ 
kꞌitarr haawai pöd hooba haajeejim hanaabá, bʌ ̈dʌr̈r kꞌabam gaaimua. 4 Mag 
warm kꞌʌʌn pör hʌr̃mua hichdëu pöd hooba habaawai, na kꞌapꞌig mawia, pabʌ ̈
jeeubahkꞌar neneree kꞌitʌm gaai waaidʌwia nʌbaadëjim hanʌm, hich heegar 

dichpinaa hoog. 5 Mag hi pa gaai hʌg̃tꞌaa simta, Jesuu bëewia, hʌg̃tꞌaag 
hoonaa, hi tꞌʌr̃ tꞌʌr̃naa hirig, — Zaqueo, jöpai heeg hʌʌrbabaad, maimua 
marrau; hĩsin mʌʌn pʌ haigta jẽerimajugui hajim hanʌm.

6  Magbaa chadcha jöpkꞌarraapai hʌʌrbawia, Zaqueoou honee Jesús 
hich di haar hatꞌaadëjim haajem. 7 Mamʌ chi dʌ̈i wënʌrrarr kꞌʌʌnau 
hoowai, Jesús Zaqueo degta jẽerimaag waaidʌbaadëm hoobaawai, 
tꞌumaam kꞌʌʌnau, — Keena, pãadë hoobat. Jesuun, pekau pöoma sim 
degta waaidʌbaadëmwai hanaajim hanʌm.

8  Magbaawai Zaqueoou maach Pör Jesús kꞌĩirpꞌee bʌj̈ãau dʌnʌʌunaa 
hirig tꞌumaam kꞌʌʌn dakꞌĩir, — Hũrbá, mua mʌchdëu nem wai chirʌm 
heem jãrrcha har hapꞌʌʌ kꞌitꞌëem kꞌʌʌnag deejugui hajim hanʌm. 
Maagwai hiwiir hãbam dën kꞌãijã sëukꞌawi mua pꞌatkꞌon kꞌũgur hautarr 
kꞌai, jũrr mua hag kꞌãyau hʌ̃r biek jayap deejugui hajim hanʌm.

9 Magbaawai Jesuu hirig magjim haajem:
— Zaqueo, pʌjã hĩchab jöoi Abrán kꞌararr hag chaain hewagam kꞌʌʌn dënëu, 

mamʌ hĩsta pua hirua hʌk̈ꞌaajerrjö hʌk̈ꞌa chirsimgui hajim hanʌm. Mag 
gaaimua hĩsin chadau pʌchjã peerdʌwia, mʌg degam kꞌʌʌnpa peerdʌju hed 
pabaadëm. 10 Mʌch chi Hemkꞌooi Hiewaan chadcha hõor hamach kꞌaibag 
gaaimua hokꞌoo kꞌitꞌëem kꞌʌʌn jʌrwia, peerdʌ hawaanta bëejimgui hajim hanʌm.

Hãbmua hich chognaanag pꞌidkꞌamkꞌĩir pꞌatkꞌon dee pʌatarr 
(Mt. 25:14-30)

11 Jesuu Zaqueo dʌ̈i hãba nʌmua hiekꞌatarr hũrwia tꞌumaam kꞌʌʌnau 
kꞌĩirjuawai, Jesuuta Hẽwandamau pʌ̈itarr haawai, Jerusalenmua ya 
hichta tꞌumaam kꞌʌʌn Pörkꞌaagpampii naajim hanaabá. Mamʌ mag nʌm 
hee ya chi Jerusalén pꞌöbör dakꞌa narr haawai, hamau mag hajappai 
kꞌaugba kꞌĩirju nʌm hajapꞌa kꞌap hamkꞌĩir, hamag mʌg nem hĩgkꞌaadam 
jaaujim haajem. 12  Mag hĩgkꞌamamua hamag magjim hanʌm:

— Woun hãb sĩejimgui hajim hanʌm, tꞌetꞌem hiewaa. Ma, hich tꞌʌr̃bapäaiwai, 
deeum durr majim haajem, jua tꞌeeg hapiwia reikꞌapieg. Mamʌ mag mawia hiin 
deeu bëeju hajiebma. 13 Mag chadcha ya hich maagpamua hich chognaan diez 
tꞌʌr̃kꞌa hauwia, pꞌatkꞌon hagdaujö hamachpierr dʌr̈rcha jigpʌïwia, “Mʌg pꞌatkꞌon 
mua pãrag jig pʌa chirʌmʌn, mʌch bëe nʌm hora hagua pꞌidkꞌawia warag hʌr̃ 
haumkꞌĩrau” hajim hanʌm. 14 Mamʌ mag woun hich dʌï hãbam durr hee naajem 
kꞌʌʌnaupaijã hi kꞌa kꞌõchkꞌaba haajeejim haajem. Maagjerr haawai hi petam 
hẽudee hõor pʌïwia makꞌʌʌn dʌï, “Pʌ chan marau maach durr reikꞌapimapꞌa nʌm” 
ha jaaupʌïjierram haajem. 15 Mamʌ hamau mag nʌm hãba, deeu bëewia, hichta 
ya tꞌumaam kꞌʌʌn rey kꞌabaicheewai, mag hich maagpamua pꞌatkꞌon jig pʌatarr 
kꞌʌʌn deeu tꞌʌr̃kꞌʌʌipʌïjim haajem, hich pꞌatkꞌon jigtarrau pꞌidkꞌawia chi hʌr̃ʌm 
haumatarr kꞌap haag. 16 Magbaawai chi nacha deetarr bëewi, “Rey, cha kꞌërʌm 
pʌ pꞌatkꞌondam. Pua mʌrʌg deetarrau jũrr mua hag hʌr̃ diez veces gan haujim” 
hajim hanʌm. 17 Magbaawai chi reíu hirig, “Hʌü kꞌërʌm” hajim hanʌm. “Pʌ 

chadcha piyón hajapꞌamʌu. Mʌg pꞌatkꞌon pöm kꞌaba deetarrau pua jãgbarm kꞌai, 
jãgan jãgtarr jũrr mua pʌrʌg pꞌöbör diez deekꞌimgui hajim hanʌm chi reíu, pʌchta 
hag heem kꞌʌʌn gobernador kꞌamkꞌĩir.” 18 Magbaawai hãbmuajã bëewia, hirig, 

“Rey, cha kꞌërʌm pʌ pꞌatkꞌon” haichëjim hanʌm. “Mʌrʌgjã pua dee pʌatarrau cha 
mua hag hʌr̃ cinco veces gan wai chirʌm” hajim hanʌm. 19 Magbaawai hĩchab 
magʌgjã chi reíu, “Puajã jãgan pꞌöbör cinco jʌãjugui” hajim hanʌm. 20 Tꞌumaam 
kꞌʌʌnag mag jëeukꞌa hoomam haawai deeum tꞌʌr̃pʌïjim haajem. Magua paawai 
bëewia magchëjim hanʌm: “Rey, pua mʌrʌg pꞌatkꞌon deetarr mua sĩi putdam hee 
pʌrëunaa hãkꞌa kꞌërjim, hakꞌoom hugua. Magtarr haawai cha sim” hajim hanʌm 

“pʌ pꞌatkꞌondam, hich hagpierrpai. 21 Mua pʌ pꞌatkꞌonau bʌʌ̃rjã pꞌidkꞌabajim, 
pʌch jãg hõor dʌï hatcha hatꞌuu sĩerrʌm kꞌapꞌʌ chitaawai. Mua hagua pꞌidkꞌawia 
gantarr hakꞌiin, chi hʌr̃ʌm pua sĩi kꞌecheu haukꞌamgui” hajim hanʌm, “pʌ dën 
sĩi chikꞌam jua pꞌitꞌur hatarrta pʌch dënjö haadëp haajeewai.” 22 Magbaawai chi 
reíu magjim haajem hirig: “Pʌʌta mʌ chog chi kꞌaigbampama. Pʌ gaaita tꞌumaam 
kꞌʌʌn kꞌusëugan tꞌʌnʌm. Pʌch hiiupaita pua mʌ mag jaau chirʌm kꞌai, magan 
muajã pʌ dʌï pʌchdëu jaau simjö hajugui” hajim hanʌm. 23 “Pʌ hiek mag mʌ 
hatꞌuuchanaa chikꞌam pꞌitꞌurg wautarrta mʌch dënjö haajem hanʌpí, ¿jãgwi mʌ 
pꞌatkꞌon banco hee deen mabajĩ” hajim hanʌm, “mʌch bëewai hʌr̃ʌʌpai bãau sim 
hoochëmkꞌĩir?” 24 Maimua jũrr tꞌum haig narr kꞌʌʌnag magjim haajem chi reíu: 

“Jãg hichig deetarrpierrpai wai sim dën kꞌecheunaa, jũrr har hichig deetarr hʌr̃ 
diez gan hautarragta deebat” hajim hanʌm. 25 Magbaawai chi haig narr kꞌʌʌnau 
chi reíg, “Rey, mamʌ ya hirua nem pöm wai sim. ¿Kꞌantꞌee tag hirig deeju haai 
sĩ?” hajierram hanʌm. 26 Magbaa chi reíu, “Mua pãrag jaaukꞌimgui” hajim hanʌm. 

“Har mʌ hatꞌee nem wawaag nem par daúa hooba haajem kꞌʌʌn dʌïn mua mʌch 
garmuajã hajapꞌa haju, hamau chokꞌõgba mʌ hatꞌee nem wau naawai. Mamʌ har 
mag nem waumapꞌa nʌm kꞌʌʌn dʌï chan magba, mʌchdëu hamag nem deetarrjã 
warag ham jua heem kꞌecheu haumaju. 27 Maimua hĩchab har chi mʌ kꞌĩir 
hoomapꞌanaa mʌrʌg hamach reikꞌapimapꞌa narr kꞌʌʌn, mʌig mʌ haig haubëenaa 
mʌ dakꞌĩir kꞌëchbapʌït” hajim hanʌm.

Jesús Jerusalén pꞌöbör dubimatarr 
(Mt. 21:1-11; Mr. 11:1-11; Jn. 12:12-19)

28  Mag jaau dichwia Jesús Jerusalén pꞌöbörög petajim haajem. 29 Mag 
mamua pꞌöbör Betfagé hanʌm dʌ̈i hãb hagjö Betania hanʌm dakꞌa durrsĩ 
Olivo hanʌm haar barbaimaawai hich kꞌapeen heem numí tꞌʌ̃rkꞌanaa 
pʌÿaagpamua hamag magjim haajem:

30 — Hachá maach kꞌĩirpꞌee pꞌöbördam sim hee hërëubaadët. Nau chi pꞌöbör 
hee dub nʌm haig pãrau burrodam pa gaai jʌ ̃kꞌërʌm hooimaju. Mag burro 
gaai chan hagtꞌa ni hãbmuajã waaidʌba kꞌitʌm. Ma hẽer haipidut hajim hanʌm. 
31 Hãbmua kꞌãijã bëewia pãachig, “¿Kꞌantꞌee jãg nemchaai hẽer harraag hẽkꞌa nʌ?” 
ha jëeubaawai, sĩi hitꞌũu hirig, mua hig chiraawaita harrum habat hajim hanʌm.

32  Mag jaaubaawai hërëubaadeeu chadcha hamachig jaaupʌ̈itarrjöo 
hooimajierram hanaabá. 33  Mag hoobaimaawai ya chi burrodam haibëeg 
hẽer nʌm hee, chi papkꞌʌ bëewia hamag, — ¿Kꞌantꞌee pãrau mʌ nemchaai 
hẽer warrúma? haichëjim hanʌm.

34 Magbaawai hamachdëu hirig, — Maach Pör Jesuu hig naawaita 
marau harrubahab hajierram haajem.

35 Mag chadcha Jesús haig chi burrodam haibëewi, hamach kꞌajũa jũa 
nʌm hʌ̃r jootꞌʌ jũajem manto hanʌm hẽerkꞌanaa, jũrr chi burro pꞌõ hʌ̃r 
tꞌeernaa, hag hʌ̃r chi Jesús jiirpʌ̈ijierram haajem. 36  Magbaawai hĩchab 
warm kꞌʌʌn ham dʌ̈i wënʌrrarr kꞌʌʌnaujã hagjö mag manto jootꞌʌ jũa 
narr hẽerkꞌanaa hi maju kꞌʌd hee tꞌeerkꞌamajierram haajem, hichta 
chadcha ham Pöröu hawia. 37 Maimua ya durrsĩ Olivo hanʌm haigmua 
hʌʌrba nʌm dakꞌa haadëm hee, hõor pöm hi hẽudee honee pos wëdurum 
kꞌʌʌnau hamachdëu hag na mag nem hooba haajempa Jesuu waumaajem 
hoojem kꞌĩirjunaa Hẽwandamag jëeu nʌmua hĩchab “Hʌü hajim” ha 
serereu kꞌapꞌöbaadëjim haajem. 38  Mag Hẽwandamag jëeu nʌmua, 

— Hʌücha habarm Hẽwandam; hich mʌʌta pʌchdëu pʌch jũrr maar Reikꞌa 
pʌ̈ibarmʌugui hajierram hanʌm. Mʌg Rey pʌ̈ibarm gaaimua pʌchdëu 
jʌr haumam kꞌʌʌnan hʌg̃tꞌarm magwe pʌ dʌ̈i kꞌõinaa wënʌrraju. Hʌü 
habarm Hẽwandam. Pʌjöm chan hãbjã chukꞌumgui hajierram haajem.

39 Mag hõor pöm wënʌrrʌm hee hĩchab chi fariseonaanjã dʌ̈i wënʌrrarr 
haawai, mag hõor serereukꞌam hũrwia, Jesuug magjierram hanʌm:

— Maestro, ¿jãgwia pua pʌch higar nʌm kꞌʌʌnag hiekꞌabama, 
kꞌĩupagkꞌamkꞌĩir?

40 Magbaawai hich Jesuu jũrr hamag, — Mamʌ hamau mag nʌm chadcha 
kꞌabahab hajim hanʌm. Hõor mag serereukꞌam kꞌʌʌnag mua hiekꞌabaawai 
ham chadcha kꞌĩuu nʌisikꞌiinjã, jũrr har mokdau tꞌʌnʌmua hamau 
serereukꞌarr hiekpai wounaan dënjö sereu pꞌöbaadëbajup hajim hanʌm.

41 Mag wëtumua ya chi Jerusalén pꞌöbör dakꞌacha haadeewai, pꞌöbör 
heerpa wai sĩi hawia, tꞌumaa kꞌĩirjuwia Jesús bĩebaadëjim haajem. 42  Mag 
bĩemamua chi pꞌöbörpien higwia magjim hanʌm:

— ¡Hëh, Jerusalenpien! Hẽwandam dʌ̈i pãach kꞌõinaa wënʌrramkꞌĩir 
pãachig mua jaaujerr hiek pãachdëu hisegtarr, hĩs mʌgnaa kꞌãijã deeu 
hãsie tꞌumaa kꞌĩirjuwia higkꞌiin, pãar hʌü peerdʌkꞌamgui hajim hanʌm. 
Mamʌ kꞌanii magʌm hiek pãar kꞌĩirjug hee barjupa. 43  Pãar jãg nʌʌ hawi 
pãar höju hed barbaicheewai, pãach hoomapꞌa haajem kꞌʌʌnau sĩi pãar 
pꞌʌʌrtꞌuur hauchëwia, pꞌöbör higaau warpꞌam magwe pãar höbërm 
hugua tꞌuur pꞌʌʌrdʌpʌ̈ijugui hajim hanʌm. Magnaa pãar höbeerwaim 
hatꞌee hoopaar haju, 44 pãar tꞌum kꞌëchpʌp̈ʌ̈igmamua ni hãbjã bʌ ̈hëuhëu 
kꞌitʌm hooba sĩwaag. Magbarm haigmua hatag di jãg hãbam hʌ̃r jootꞌʌ 
hëu sĩsidʌmjã tag pãrau hich jãg hoobajugui hajim hanʌm, Hẽwandamau 
hich garmua pãach hoon bëetarrjã warag hi hisegtarr gaaimua.

Haai hi jëeujem degmua Jesuu hõor jʌrkꞌʌʌitarr 
(Mt. 21:12-17; Mr. 11:15-19; Jn. 2:13-32)

45 Maimua chi Jerusalén pꞌöbör heecha pachëwia, Hẽwandamag jëeujem 
deg dubwia, hag hee tiendegamjö nem për narr kꞌʌʌnag magjim haajem Jesuu:

46  — Hẽwandamau hich higwia hich hiek gaai, “Mʌ diin sĩi mʌrʌg 
jëeujem diiu” ha sim. Mag simta pãachdëuta hag hee mʌg nem parhẽpag 
për nʌmua sĩi chikꞌam kꞌũguurjem dikꞌa wai naabma hajim hanʌm.

Mag warag meeurraunaa dawag jʌrkꞌʌʌipʌ̈ijim hanaabá. 47 Magtarr 
kꞌurjã hed hëepierr hich hag Hẽwandamag jëeujem degpai hõrag 
Hẽwandam hiek jaaujeejim haajem. Mamʌ chi pꞌadnaan pörkꞌa nʌm 
kꞌʌʌnau chi machnaan dʌ̈imua, pꞌöbör heem kꞌʌʌn chi tꞌetꞌemnaan 
dʌ̈imua meraa hi tꞌõopäaig hẽkꞌaajeejim hanaabá. 48  Mamʌ pöd hi chig 
haju kꞌaba haajeejim haajem, hõor pöm tꞌʌnʌm kꞌʌʌnau sĩi hãba hi hiek 
hũrm kꞌõchgau bʌ̃ʌrjã hi kꞌa hogdʌba haajerr haawai.

Jesús jua tꞌeeg 
(Mt. 21:23-27; Mr. 11:27-33)

20  1 Kꞌãai hãb Jesús Haai hi jëeujem deg dubwia hõrag jaau sĩejim 
haajem, jãga Hẽwandamau ham peerdʌ hauju. Hirua mag jaau sim 

haig, pꞌadnaan chi pörkꞌa nʌm kꞌʌʌn bëejierram haajem, chi machnaan dʌ̈i 
judionaan ham Asamblea heem chi pörnaanpa. 2  Mag bëewia hirig, — ¿Kꞌai 
tꞌöwiata jãg mʌig nem për narr kꞌʌʌn pua dawag jʌr wërppʌ̈ijĩ? ¿Kꞌaíuta jãg 
pʌrʌg pʌchta nem hiek tꞌeeg hapijĩ? Marag jaaubá hajierram hanʌm.

3  Magbaa Jesuu hamag magjim hanʌm:
— Magan nacha mʌrʌg jaaubat. Muajã hĩchab pãrag jëeu hookꞌimgui hajim 

hanʌm: 4 Pãrau kꞌĩirjuawai, ¿chadcha Hẽwandamauta Juan pʌ̈ijĩ hajim 
hanʌm, jãg hamach kꞌaibag Hẽwandamag chugpaapi jaaunaa hõor pör choo 
nʌrramkꞌĩir, wa sĩi mʌg jẽb gayam kꞌʌʌnau chogpʌ̈iwiata jãg nʌrrajĩwa?

5 Mamʌ mag hirua jëeubarmjã pöd hʌ̈kꞌaju kꞌaugba haawai hamach 
happai hiyʌ̈ʌ nʌmua hamach wir haigpai, — Keena, maadëu hirig 
Hẽwandamauta pʌ̈ijim hakꞌiin, magan jũrr hirua maachig, “Jãg magʌmta 
pãrau hirua jaau nʌrrarr hʌ̈kꞌabajierráma” hajugui hajim hanʌm. 6 Wa 
magba maadëu jũrr, “Hichjöm kꞌʌʌnaupai pʌ̈iwiata jãg nʌrrajim” hakꞌiin, 
magan hõor pöm mʌg tꞌʌnʌm jũrr maach dʌ̈ita meeukꞌawia, mokou bar 
wai nʌmuapai maach kꞌëchpʌ̈ijugui hajim hanʌm, mʌg pꞌöbör hee tꞌumaam 
kꞌʌʌnau hi higwia, “Chadcha Hẽwandam hi jaaumie chaar” haajeewai.

7 Mag jaauju kꞌaugba naawia warag, — Marau kꞌaugbam jammuata bëejĩ, 
ni kꞌaíu pʌ̈iwiata jãg nʌrrajim kꞌai hajierram hanʌm.

8  Magbaawai Jesuu hamag magjim:
— Mua pãrag jëeutarr mʌrʌg jaauba haawai muajã pãrag jaaubamgui 

hajim hanʌm, kꞌai tꞌöwiata mua mʌg nem wau chitʌ́.

Kꞌaibag sĩsidʌmta nemjĩir tꞌʌa narr 
(Mt. 21:33-44; Mr. 12:1-11)

9 Maimua mag hõor pöm tꞌʌnʌmʌg mʌg nem hĩgkꞌaadam jaaumamua 
magjim haajem Jesuu:

— Woun hãbmua uvadö jĩirjim haajem. Maimua hich chawag mam 
kꞌõchkꞌabaadeewai deeum kꞌʌʌnag alquilaapʌïwi, warp deeum durr petawia, 
mam sĩi haimajim haajem. 10 Mam mag simua ya chee jaar haadëm hee, hich 
chog pʌïjim haajem, mag dʌï hichig hich paatëm deepʌïmkꞌĩir. Mamʌ mag chi 
nemjĩir kꞌʌ jöoirau chogtarrdam hamach haar barbaimaawai, pʌrnaa, wʌ wai nʌʌ 
hawia, sĩi deeu hich jua kꞌarraa jʌrbapäaiwai, hich juadam parii barjim haajem. 
11 Magbaawai jöoirau deeum pʌïjim haajem, hich chog. Mamʌ majã hamach haar 
hoo barpinaa, parhooba hi wau hiekꞌa wai nʌʌ hawia, warm kꞌãyaujã hʌr̃ʌʌpai 
wʌnaa, hagjö hich jua kꞌarraa jʌr werbajierram haajem. 12 Mag majã hich jua parii 
barbaimaawai deeum pʌïjim haajem jöoirau. Mamʌ machará mag wʌ wai nʌmua, 
sĩi maach hëu pöm pepetꞌor haadëmua, bag kꞌa hʌʌ̃ipabaadeewaita hogdʌpʌïwia, 
jʌrpʌïjierram haajem, ni bʌchkꞌunpai deejöjöojã kꞌaba. 13 Magbaawai hich jöoi chi 
uvadö hag papau kꞌĩirju sĩi hawia, “¿Mua jãga habarkꞌiina?” hajim hanʌm. Mag 
kꞌĩirju sĩi hawia, “Hãa, jãgan mua mʌch hiewaa mʌchdëujã chig haba haajemta 
pʌïjugui” hajim hanʌm, “Tale hamau mʌ chaai hoopꞌöbaadeewai hi högkꞌawia 
hi chig habaju” hawia. Mag chadcha hich chaai pʌïjim haajem. 14 Maimua mag 
jöoirau hich hiewaa hichdëu jãsenecha haajemta pʌïwia hurum hoobaawai 
hamach happai magjierram hanʌm: “Hachamʌ ́hi hiewaa haawai mʌguata mʌg 
hatag mʌg nemjĩirjã jʌãju kꞌabahaba. Keena, jãgan maadëu warre hi tꞌõopʌïjugui 
hajierram hanʌm, mʌg nemjĩirdö maach dënkꞌa sĩsimkꞌĩir.” 15 Mag chadcha 
hʌʌr barchëpinaa, pʌrpꞌöbaadëwi, warp nemjĩirdö higaau harrnaa, mam 
tꞌõopʌïjierram haajem, hich jöoi hiewaa hãba.

Mag nem hĩgkꞌaadam hĩgkꞌa höpʌïwia hõrag magjim haajem, hich Jesuupai:
— Pãrau kꞌĩirjuawai, hĩsjã hagtꞌa mag uvadö sim hanaa chi tꞌʌa narr 

kꞌʌʌnjã hich hakꞌʌʌnpai hakꞌiin ¿jãgaju kꞌai jöoirau magʌm wounaan 
dʌ̈i? 16  Par hirua hich chaai hãbpai kꞌitʌm pʌ̈itarrpata mag tꞌõobapʌ̈im 
hoobaawai, mawia, warre hamach tꞌum kꞌëchpʌ̈inaa, hich uvadö jũrr 
deeum kꞌʌʌnagta jaau pʌabjëjugui hajim hanʌm, hichdëupai.

Hamach jʌg̃ daar Jesuu mag hiekꞌabapʌïm hũrbaawai chi haig narr kꞌʌʌnau, 
— Aay, Hẽwandam, ¿kꞌantꞌee pua magbaadëju? hajierram haajem, mag 

uvadö jaau sim gaaimua Hẽwandamau hamachta jaau sim kꞌapꞌʌ narr haawai.
17 Magbaawai Jesuu ham kꞌĩir heerpa heerpanaa hamag, — ¿Kꞌan 

haawaiuma hajim hanʌm, Hẽwandam hiek pꞌã sim gaai har “Di hëu narr 
kꞌʌʌnau hisegtarr dibigta jũrr chi dihãd jãrramkꞌa sĩsim” ha sim? 18 Magnaa 
hichdëupai, Mag dihãd ha simʌn mʌ higwiata mag simgui hajim hanʌm. Chi 
mʌ hiek hʌ̈kꞌaba sim wounan juau hogtꞌom mag dibig hʌ̃r burrwi hichdëupai 

hich gaai mas wau simjöta sim; maimua mag hʌ̈kꞌaba nʌrrʌmta meemʌn jũrr 
mʌ mag dibig pömaamjö chirʌmta hi hʌ̃r buudimamjö hajugui hajim hanʌm.

Jesuu mag sĩerran mag hi hiek hʌ̈kꞌaba meebaadeewai warre kꞌĩmie 
durr barpʌ̈ijuuta jaau sĩejim.

19 Hirua mag uvadö tꞌʌa narr kꞌʌʌn kꞌaibag sĩsid harr jaau sim 
gaaimua, pꞌadnaan chi pörkꞌa nʌm kꞌʌʌnau chi machnaan dʌ̈imua kꞌaug 
hatꞌajierram haajem, Jesuu hamachta jaau sim. Magbaawai hag bʌ̈rre hi 
pʌr haum higpꞌöbaadëjim haajem. Mamʌ mag hi pʌr hatꞌaawai pꞌöbör 
heem kꞌʌʌnau jũrr hamachta kꞌaigbaju kꞌĩirjuwia hi dichbajierram haajem.

Reígjã deenaa Hẽwandamagjã hich paat deepi jaautarr 
(Mt. 22:15-22; Mr. 12:13-17)

20 Mag hamach dʌ̈ita hõor meeukꞌapiju kꞌãai sĩi hõor jʌr hauwia chi 
Jesús sim haar pʌ̈ijierram haajem, makꞌʌʌnau chadcha kꞌaugba haawaita 
hirig jëeu nʌm hawia jëeubaimaawai, jaauju kꞌaugba hipeerdʌ kꞌãijã 
jaaubapäaiwai, magʌm gaaimua gobernador haar hi pʌr harraag. 21 Mag 
hërëuwi chadcha hirig maguimajierram haajem:

— Maestro, marau kꞌapꞌʌ nʌmgui hajim hanʌm, pua chadcha nem hagchata 
jaaujem. Pua mag hõor hiwiir hãbpaita hʌ̃rcha kꞌa kꞌõsijã kꞌaba, hante pua 
chadchata tꞌumaam kꞌʌʌnag jaaujem, jãgata haju haai nʌ Hẽwandamau nem 
jaau sim heyaa wënʌrraag. 22  Magua marau pʌrʌg jëeum hig nʌmgui hajim 
hanʌm: Pua hoowai ¿chadchata maach meeun judionaanaujã durrpierram 
kꞌʌʌn rey Roma sĩejemʌgta impuesto pꞌagju haai nʌ, wa pꞌagju kꞌaba nʌwa?

23  Mamʌ Jesuu mag sĩi hich himeraa pʌr hawaagpaita hichig jëeuchë 
nʌm kꞌĩirjugjã kꞌapꞌʌ sĩerr haawai hamag magjim hanʌm:

— ¿Kꞌantꞌeeta pãrau sĩi himeraa mʌ pʌr hauju hẽkꞌa nʌma? 24 Daai mʌrʌg 
pꞌatkꞌon chi dau daí jʌr deebat, mua pãrag jaaukꞌimgui hajim hanʌm.

Maimua hau deebaawai hamag, — ¿Kꞌai kꞌĩirta kꞌai tꞌʌ̃r dʌ̈i hag gaai sĩ 
hajim hanʌm, pãrau hoowai?

Magbaawai hamachdëu, — Romaam rey César kꞌĩir kꞌabahab hajierram 
haajem, hich tꞌʌ̃r dʌ̈i.

25 Magbaawai deeu hichdëu hamag, — Pãrau mag kꞌapꞌʌ nʌm kꞌai, magan 
reíg hich paat deenaa Hẽwandamagjã hagjö hich paat deebat hajim hanʌm.

26  Mag hamachdëu jëeubaawai hi hipeerdʌ hiekꞌabarm gaaimuapai 
pꞌitꞌurg chukꞌu hi pʌr hawaan ha bëetarrta, warag hich garmua hamachig 
mag jaaubarm hũrwia sĩi jʌg̃derraa nʌm hiekꞌau warag hamachta kꞌĩu 
nʌisijim haajem. Mag, pöd hi pʌr haubajierram haajem.

Hẽwandam chan chi kꞌëcham kꞌʌʌn Hẽwandam kꞌabam 
(Mt. 22:23-33; Mr. 12:18-27)

27 Mag kꞌur Jesús haig bëejierram haajem Saduceonaan. Makꞌʌʌnau 
jaauwai, maachta meebaadëm chan tag bʌ̃ʌrjã maach hakꞌaar hiiuba 

haajem haajem. Hamach mag nem jaau sĩerrjëem gaaimua hiyʌ̈ʌmamua 
juau hogtꞌom hirig magjierram haajem:

28  — Maestro, jöoi Moisés kꞌararrau Hẽwandam hiek pꞌã pʌarr gaai 
jaauwai, woun hãb hʌʌi paraa simta mag hʌʌi dʌ̈i chaai chukꞌu meemʌn 
jũrr chi kꞌod hãbam wai sim kꞌai magua hich hag hʌʌipai hauju haai sim 
ha simgui hajierram hanʌm, hag dʌ̈i hich naamʌu chaain hooba harr 
haawai jũrr hi hatꞌee hoo deeg; mag hoo deebarm hi chaainkꞌa nʌisimkꞌĩir.

29 Maimua hamachdëupai warag hirig nem hĩgkꞌamamua magjierram 
haajem: ’Biek hãb hãbam kꞌod happai hemkꞌooin siete naajim haajem. 
Ham naam chi nacharamua hʌʌi hauwia, hich mag chaai chukꞌu 
wënʌrrʌm hee meejim haajem, chi hemkꞌooi. 30 Magbaawai jũrr chi 
heeumua haujim hanʌm hich hag hʌʌipai. Mamʌ mag dʌ̈ijã pöd chaai 
hooba, hich mag chaai chukꞌu meejim haajem. 31 Magbaawai hag 
heeumuajã jũrr hich hag hʌʌipai haujim hanʌm. Mamʌ maguajã pöd 
hag dʌ̈i chaai hooba meejim haajem. Hich mag hewagam kꞌʌʌnjã hãbam 
hʌʌiraupai warm meemam hẽudee tꞌeg hahaugmamua mag hãbam kꞌod 
happai siete narr tꞌum tꞌegdʌpʌ̈ijim haajem; mamʌ ni hãbmuajã pöd mag 
hʌʌi dʌ̈i chaai hoobajim hanaabá. 32  Maimua hãbmiecha paawai hĩchab 
chi hʌʌijã meejim haajem. 33  Maagwai marau pʌrʌg jëeum hig nʌmʌn 
mʌgaugui hajierram hanʌm: Mag hãbam hʌʌiraupai hemkꞌooin kꞌod 
hãbampai siete pꞌëtarr haawai mʌg hatag tꞌumaam kꞌʌʌn hiiu pꞌiidʌtkꞌa 
nʌm hedjã, ¿mag hʌʌi chijãg dënkꞌa sĩsijuma hajierram hanʌm: chi 
nacha hautarr dën, wa hẽudeegam kꞌʌʌn dënwa?

34 Magbaawai Jesuu hamag magjim haajem:
— Mʌg jẽb gayan, hõor jua pʌrnaa hamach chaainjã jua pʌrpipi 

haajerram. 35 Mamʌ hiiu pꞌiidʌwia hʌg̃tꞌarcha höbër nʌm kꞌʌʌn chan 
tag jua pʌrpʌr habam, hʌg̃tꞌarm Hẽwandam chognaanjö tag meeba hich 
mag nʌisiju haawai. 36  Ya ham Hẽwandam chognaanjö tꞌʌnʌm dʌ̈i hĩchab 
Hẽwandam chaainkꞌa tꞌʌnʌmgui hajim hanʌm, hich Hẽwandamauchata 
ham pꞌiriutkꞌa hautarr gaaimua. 37 Maach meewia deeu hiiu pꞌiidʌajem 
hiekꞌan Moiseeujã jaaujimgui hajim hanʌm, pabʌd̈am neneree kꞌitʌm 
huurdʌ tꞌʌnʌm hichdëu hootarr jaau sim hag hẽsap hichdëu pꞌã pʌatarr 
gaai. Mag jaauwai, hi hiek maach Pör Hẽwandaman jöoingar jöoi Abrán 
kꞌararr hag Hẽwandam haajem. 38  Hẽwandam chan hoob mag chi 
kꞌëcham kꞌʌʌn Hẽwandam kꞌabam. Hẽwandaman chi hiwam kꞌʌʌn dënëu. 
Hirigan nawe meetarr kꞌʌʌn hawia kꞌãijã tꞌum chi hiwam kꞌʌʌnau ha 
jaaumajim haajem.

39 Hirua mag hiekꞌabapʌ̈im hũrwia hãaur kꞌʌʌn chi machnaanjã 
haig narr haawai makꞌʌʌnau hirig, — Maestro, hʌüchata pua mag 
hiekꞌabapʌ̈imgui hajierram hanʌm.

40 Mag, Saduceonaanaujã hamachdëu pöd hi pʌr hauba meerkꞌabapʌ̈im 
hoobaawai tag hirig jëeuba hich mag nʌisijim haajem.

¿Mesías kꞌai Hiewaa hajĩ? 
(Mt. 22:41-46; Mr. 12:35-37)

41 Mag kꞌĩu tꞌʌnʌisim hee jũrr Jesuu hich garmuata hamag jëeujim hanʌm:
— ¿Jãga pãar hiek mag Mesías jöoingar David kꞌararr hag chaain hewagam 

kꞌʌʌn dën haajẽ, 42 hich Daviiuchajã hichdëu hẽsap pꞌãtarr Salmos hanʌm gaai 
hi higwi “maach Pör” ha hiekꞌatarrta? ¿Pãrau kꞌĩir hee paba nʌ, Hẽwandamau 
hich hiekꞌatarr Daviig pꞌãpitarr? Mag hirua pꞌãtarr gaai mag sim:

“Maach Pör Hẽwandamau magjim maach Pörög:
‘Mʌch hiek tꞌeeg chirʌmjö haag mʌ dʌ̈i hãba mʌ juachaar gar jupbá 

hajim, 43  pʌch hoomapꞌa haajem kꞌʌʌn tꞌum mua pʌch jua hee 
pʌrkꞌa dee nʌm hora.’ ”

(Sal. 110:1)
44 Mag hich David kꞌararrauchajã Hẽwandamau pʌ̈iju haajerr higwia 

“maach Pör” ha hiekꞌatarrta, ¿jãgwia pãrau sĩi hi David chaain hewagam 
kꞌʌʌn dënpai haajẽ? Mag sĩi hich chaaipai haju hakꞌiin Daviiu hich 
paarmua mag “maach Pör” habakꞌamgui hajim hanʌm.

Chi machnaan kꞌai hamach tꞌö hiekꞌapim kꞌõsita sĩerrjëem 
(Mt. 23:1-36; Mr. 12:38-40; Lc. 11:37-54)

45 Maimua hõor tꞌumaam kꞌʌʌn jʌg̃ daar Jesuu hich kꞌapeen hich dʌ̈i 
hogdʌba wënʌrraajerr kꞌʌʌnagta magjim haajem:

46  — Moiseeu Hẽwandam hiek pꞌã pʌatarr jawaag chi machnaan dʌ̈i 
kꞌai kꞌĩir kꞌapꞌʌ haajeet. Jãkꞌʌʌnan sĩi kꞌajũa bʌ ̈duurg jũanaa kaaijã hee 
hõrau hamachig saludaawaijã hamach tꞌö hiekꞌapim kꞌõsita sĩerrjëemgui 
hajim hanʌm. Jãkꞌʌʌnan hamach Hẽwandam hi jaaujem deg weetwaijã 
hamachta pörgarcha tꞌumaam kꞌʌʌnag kꞌĩir jʌrkꞌa juupjemgui hajim 
hanʌm, hamachta warm kꞌʌʌn kꞌãaijã hajapcha nʌm hawia. Maimua di 
chaaur tꞌach kꞌömkꞌĩir tꞌʌ̃ʌrwaijã parhooba jupba, kꞌãidu hajapcharamta 
jʌ̃a hau sĩerrjëemgui hajim hanʌm. 47 Jãkꞌʌʌnaun sĩita kꞌoopaa hʌʌin 
juagam nemdamjã kꞌechtꞌʌg haumaajerram. Magnaata sëukꞌa warag 
ham kõit Hẽwandamag jëeu nʌʌ haajemgui hajim hanʌm, juau hogtꞌom 
hamach magba nʌm hamkꞌĩir. Mamʌ hamach jãg wënʌrrʌm paar, jũrr 
Hẽwandamau hĩchab ham gaai jua kꞌʌabajugui hajim hanʌm.

Kꞌoopaa hʌʌi ofrenda 
(Mt. 12:41-44)

21  1 Mag jaau dichwia hich Jesuu Hẽwandamag jëeujem deg jup hoo 
simua heerpa hoo sĩejim haajem, riknaan bëe tꞌʌnʌm kꞌʌʌnau jũrram 

kꞌʌʌnau hamach ofrenda chi pꞌatkꞌon pꞌiejem hee pʌapʌp̈ʌïkꞌam. 2 Mag jũrram 
kꞌʌʌnau hamach ofrenda deechë tꞌʌnʌm hee, hĩchab kꞌoopaa hʌʌi hãb hapꞌʌʌ 

kꞌitʌm bëejim haajem. Mag hʌʌirau pꞌatkꞌon chi dau daídam dau numpai wai 
sĩerr warre mag numwe hag hee pʌapʌïjim hanaabá. 3 Mag hoobaawaita Jesuu, 

— Mʌg kꞌoopaa hʌʌi hapꞌʌʌ kꞌitʌmuata chadcha tꞌumaam kꞌʌʌn kꞌãaijã hʌr̃ʌʌcha 
deebarmgui hajim hanʌm. 4 Riknaanaun Hẽwandamag hamach dën chi sobbarm 
heemta ofrenda deejerram. Mamʌ mʌg kꞌoopaa hʌʌiraun hich dën hãbmiecha 
hagua hich tꞌach kꞌöju harrdamta tꞌum Hẽwandamag deebarmgui hajim hanʌm.

Haai hi jëeujem di hõrau pogueupʌ̈iju Jesuu jaautarr 
(Mt. 24:1-28; Mr. 13:1-2)

5 Hãaur haig narr kꞌʌʌnau Haai hi jëeujem di hooimʌ hõrau nem 
deematarr dʌ̈i mokdau hajapꞌamua jootꞌʌtꞌʌʌd hëu dʌnʌm hoowia hiyʌ̈ʌ 
naajim haajem. Makꞌʌʌnag Jesuu magjim haajem:

6 — Har mokdau sĩi hajapꞌa jootꞌʌtꞌʌʌd jãg tꞌʌnʌm pãrau hoo naabá. Jãg 
tꞌʌnʌm chan mokpör hãbjã hãbam hʌ̃r hich jãg hajapꞌa jootꞌʌtꞌʌʌd sĩerrabam. 
Jãg tꞌʌnʌmʌn sĩi tꞌumaa hõrau pogueupʌ̈ijuuta jãg dʌnʌmgui hajim hanʌm.

7 Magbaawai hi kꞌapeenau hirig, — Maestro, pʌ hiek mag jãg mokdau 
jootꞌʌtꞌʌʌd tꞌʌnʌm tꞌum hõrau pogueupʌ̈iju hanʌm, ma ¿jãagwaichata 
magjuma? ¿Kꞌan jãg nʌm gaaimua Hẽwandamau hijaaurjö hoopijuma 
hajim hanʌm, mag Haai hi jëeujem di pogueupʌ̈imʌʌ pam?

8  Magbaawai jaaubaadëmua hichdëu hamag magjim haajem:
— Keena, kꞌĩir kꞌapꞌʌ wënʌrrat; hoob chikꞌamnag sĩi hʌdʌraa pãach kꞌũgur 

haupimiet hajim hanʌm. Nau mʌg hatag paawai hõor kꞌapankꞌam kꞌʌʌnau 
hamach hiekpaita mʌ hiek gaai tꞌʌwia, “Mʌʌta hag Cristoou” hajurau, 

“Hẽwandamau pʌ̈iju haajerr. Hĩsta mʌ barbaichëm tꞌumaam kꞌʌʌn Pörkꞌaag” 
ha hiekꞌamajugui hajim hanʌm. Mamʌ hamau pãachig maagwaijã hoob 
ham hiek hʌ̈kꞌamiet hajim hanʌm. 9 Mʌg hatag paawaijã pãrau juurhi tꞌeega 
tꞌʌnʌnʌmkꞌam hũrjurau, durrpierr. Mag tꞌʌnʌm dʌ̈i hĩchab hõor wir haig 
hamach pörnaan dʌ̈ipai meeukꞌawia sĩi pꞌogdʌ tꞌʌnʌm hanʌmjã hũrjugui 
hajim hanʌm. Mamʌ maagwai hoob pãrau, “Hĩsin chad Hẽwandamau 
warreta maach höpʌÿaagpam” hamiet hajim hanʌm. Chadcha magʌm nem 
tꞌum hich jãg didichagmaju; mamʌ magbaadëmua warag hag bʌ̈rre chan 
Hẽwandamau hõor tꞌum hʌʌrppʌ̈ibamgui hajim hanʌm.

10 Maimua hĩchab mʌg durr tꞌum hi hagkꞌaju hed gayaa pamamjã kꞌap hamkꞌĩir 
jajawagmamua magjim haajem: ’Mag tꞌʌnʌisim dʌï hĩchab durr mʌg wëjöm 
heepai durr chaauram kꞌʌʌn dʌï wërbʌpꞌöo haadëjugui hajim hanʌm, hamachta 
jũrr chikꞌamnaan kꞌãyau hʌr̃pai ham kꞌõchgau. 11 Mag nʌm dʌï hĩchab durrpierr 
hʌʌur tꞌeega duuimajugui hajim hanʌm. Hagjö durrpierr jãdau tꞌeega burrnaa 
kꞌamor machagjã kꞌĩir pogkꞌe hompamamua hõor pöm tꞌupꞌãpꞌãau hajugui 
hajim hanʌm. Magbaadeewai hedjã heejã hĩchab nem dau chigaa hag na hooba 
haajempata hoomam gaaimua hõor jãpꞌierrju jaaumajim hanʌm.

12 ’Mamʌ mag Haai hi jëeujem di hõrau pogueupʌïwi, pãar höju nawe 
chikꞌamnau pãar hẽudee hẽkꞌawia, pãar pʌrnaa, hamach hãba biirdʌwia, 

Hẽwandam hi jaaujem deg pãar harrwia, cárcel degjã pãar harrmajugui 
hajim hanʌm. Mag pãrau mʌ hiek hʌk̈ꞌa durrum hatꞌeepai hamau pãar 
gobernadornaan haar harrwi reinaan haarjã harrjugui hajim hanʌm, pãar 
kꞌaibag waumkꞌĩir. 13 Mamʌ magʌm haar mag pãar harrwaita hante pãrau 
hamag mʌ hiek jaauwímʌcha jaaujugui hajim hanʌm. 14 Mag tꞌetꞌem kꞌʌʌn 
na pãach harrwai hoob pãrau pãachdëupai pãach kõit hiekꞌaju kꞌĩirjuwia hag 
nawe, “¿Mʌ kꞌan hata hiekꞌajuwa?” ha kꞌĩirjumiet hajim hanʌm. 15 Mua pãrag 
mag chirʌmʌn, hiekꞌamkꞌĩir mʌchdëuta kꞌĩirjug deeju haawaita mag chirʌm. 
Mag mʌchdëu hiekꞌapi chiraawai hãbmuajã pãar hichaaur hiek tꞌierr kꞌaba, ni 
pãrau hiekꞌa nʌmʌn sëukꞌaawaiujã habajugui hajim hanʌm. 16 Hich mag jaran 
mʌ hiek hʌk̈ꞌa nʌm gaaimua pãach dënnaanaupaijã pãar pʌr deemajugui hajim 
hanʌm, chi tꞌetꞌem kꞌʌʌnag. Wa magbam kꞌai, pãach kꞌod hãbam kꞌʌʌnaupai, sĩi 
tꞌʌr̃ kꞌodpaim kꞌʌʌnau, wa pãach kꞌapkꞌʌʌn hajapꞌamua kꞌãijã pãar pʌr deemaju. 
Mag pʌr deemaawai hãaur kꞌʌʌn kꞌëchpʌïnaa 17 maimua har juau tꞌõoba 
habarm kꞌʌʌn jũrr tꞌumaam kꞌʌʌnau hoomappꞌa hajugui hajim hanʌm, mʌ 
hiek hʌk̈ꞌa durrum gaaimua. 18 Mamʌ mʌg jẽb gaai hõrau mag pãar hoomapꞌa 
hawiajã mua pãar tꞌʌa wai chitajugui hajim hanʌm. Hamau mag pãar hoomapꞌa 
hajup mamʌ, pãar pörbʌd̈am chan hãbjã Hẽwandamau chig hapibajugui hajim 
hanaabá. 19 Hõrau mag pãach dʌï kꞌaigba hawiajã pãarta warag Hẽwandam dʌï 
hubʌ wënʌrrʌmʌn, pãar hakꞌaran hi haar höbërjugui hajim hanʌm.

20 Mag jajawagmamua jũrr Jerusalén pꞌöbör higwiajã magjim haajem: ’Mamʌ 
ya har pãachdëu hoowai Jerusalén pꞌöbörta soldaaunau pꞌʌʌr tꞌuurbaadëm 
hoobaawai kꞌap habat hajim hanʌm, chadchata ya Jerusalenpienan warm 
kꞌʌʌnau kꞌëchpʌïwia sĩi di kꞌierr happaita jʌjʌrʌʌ sĩwaagpam. 21 Magbaawai 
chi Judea durr nʌm kꞌʌʌn, durr dapag hee dʌrbat hajim hanʌm; maimua chi 
Jerusalén pꞌöbör hee nʌm kꞌʌʌn, höbërdʌtkꞌawia hërëupetat hajim hanʌm. 
Maagwai har pꞌöbör chaaur hamach pꞌidkꞌaajem haar kꞌãijã nʌm kꞌʌʌn, hoob 
tag hag pꞌöbör hee bëemiet. 22 Magbaadëmʌn, juau hich Hẽwandamau ham dʌï 
magju harr haawai, hich hiek pꞌã sim gaai tꞌumaa hichdëu jaautarrjö israelnaan 
hamach kꞌaigba nʌm paar ham chachwia ham dau hapꞌʌʌ hapiegau hajim 
hanʌm. 23 Mamʌ ¡hëh, hapdurr hajim hanʌm, magbaadëm jaar har hʌʌin jõor 
kꞌitꞌëem kꞌʌʌn, maimua hĩchab hʌʌin har chaaindam daumeraa wai durrum 
kꞌʌʌn! Mag járata mʌg Israel durr hõor dau hapꞌʌʌta nʌisijupa hajim hanʌm. Mua 
mag chirʌmʌn, hõor mʌg tꞌʌnʌm kꞌʌʌn gaaita Hẽwandam kꞌĩir machag burrju 
haawaita mag chirʌmgui hajim hanʌm hich Jesuucha. 24 Hãaur kꞌʌʌn juurhi hee 
warm kꞌʌʌn garmua juau kꞌëchmaju; maagwai tagam kꞌʌʌn mag juurhi hee chi 
ganbarm kꞌʌʌnau pʌrkꞌanaa hamach dʌï hamach durr pꞌë harrmajugui hajim 
hanʌm, durrpierr. Mag deeum durram kꞌʌʌnau Jerusalenpien dʌï mag nʌm, 
hich Hẽwandamau jaautarr tꞌumaa habam haig chan Jerusalén pꞌöbörön warm 
kꞌʌʌnauta hich mag pör höbeerpiba wai nʌisijugui hajim hanʌm.

Hemkꞌooi Hiewaa bëeju jaautarr 
(Mt. 24:29-35,42-44; Mr. 13:24-32)

25 Maimua hich Jesuu hichpai jaaumamua magjim haajem hĩchab: ’Magbaawai 
mʌch chi Hemkꞌooi Hiewaa bëeimʌʌ haadëmjã kꞌapꞌʌ hajugui hajim hanʌm, 
hãsdawam hedau gaai, hedau harg gaai, maimua hĩchab pꞌĩdag gaai. Mag 
hoobaawai hõor jãpꞌierrwia warag nem waujujã kꞌaugba haadëm dʌï, gaai 
machag hökꞌĩirjug pöoma hapꞌöbaadëjugui hajim hanʌm. Maimua pꞌũas dau 
dapag tꞌʌnʌm hiek sĩi hedjã hee pũu wëjömpa hũrpꞌöbaadeewai 26 hõor sĩi 
chi meemjö hiek chukjã haadëp hajugui hajim hanʌm, warag Hẽwandamau 
hamach dau hapꞌʌʌ hapiju kꞌĩirjuwia. Mag jaran hedjã heem nem sĩsidʌmpata sĩi 
parhooba hamach nʌnʌid harr chaaur haaidʌ jörrjëe tꞌʌnʌisijugui hajim hanʌm. 
27 Magbaawaita tꞌumaam kꞌʌʌnau mʌch chi Hemkꞌooi Hiewaa chadcha hedjã 
baug hee dau daau hurum hoojugui hajim hanaabá. Ya maig mʌg jẽb gayam 
kꞌʌʌn tꞌum chachbaadeewai mʌchta nem jua tꞌeeg tꞌumaam kꞌʌʌn Pörkꞌa bëejugui 
hajim hanʌm. 28 Mamʌ pãachdëu mamagkꞌam hoopꞌöbaadeewai warag honee 
habat. Magbaadeewai ya pãrau kꞌapꞌʌ nʌmgui hajim hanʌm, chikꞌam jua hee 
pãach dau hapꞌʌʌ wënʌrrʌm hee Hẽwandamau ya pãach peerdʌ hauwimʌʌ pam.

29 Mag Jesuu deeu hich bëeju jaau simua hĩchab hamag mʌg ejemplo jaaujim 
haajem: ’¿Pãrau hooba haajẽ hajim hanʌm, har higo kꞌër kꞌukꞌuur haadëm, wa 
magbam kꞌai deeum pabʌ ̈parhoobam kꞌãijã kꞌër kꞌukꞌuur haadëm? 30 Pãrau 
kꞌapꞌʌ nʌm, mʌig Israel durr higo kꞌër kꞌukꞌuur haadëmʌn tꞌumaam kꞌʌʌnau 
ya chadcha döchʌumie dakpapakꞌam haajem. 31 Hich hagjöta hajugui hajim 
hanʌm, hĩchab mʌ bëeju gayaa paawaijã. Ya pãachdëu nem tꞌum mʌchdëu 
jaau chirʌmjö hohoo kꞌabaadeewai kꞌapꞌʌ habat hajim hanʌm, ya mʌ bëeimʌʌ 
pam; muan mʌg durr mʌchdëuta jʌã hauchëwia mʌchta tꞌumaam kꞌʌʌn 
pörkꞌaan hurum. 32 Mua pãrag mag Haai hi jëeujem di hõrau pogueupʌïju 
ha jaau chirʌmʌn, cha hõor tꞌʌnʌm kꞌʌʌn kꞌëchju nawe cha mʌchdëu jaau 
chirʌmjö tꞌumaa chadcha hajuuta jaau chirʌmgui hajim hanʌm. 33 Hedaujãjã 
mʌg jẽb dʌï tꞌum chukꞌu haadëju, mamʌ cha mua pãrag jaau chirʌm chan 
sëukꞌaawai kꞌabam, jãan tꞌumaa hich hag hee höbërjugui hajim hanʌm. 34 Kꞌĩir 
kꞌapꞌʌ nʌisit hajim hanʌm, mʌ bëewai sĩi döo gaaipai nʌm dʌï warag pãach 
nem hig nʌmta kꞌĩirju nʌm gaaimua mʌ hiek hʌk̈ꞌaba, warag tꞌãar tꞌeeg sĩi mʌ 
bëejujã kꞌaugba, hokꞌoppꞌa nʌm pãach hoochëpim hugua. 35 Mag mʌ bëem 
hedan, har hatarraayau hãwarr baarwai sĩi kꞌöodʌ haaujemjöta, mʌg durr gaai 
hõor tꞌʌnʌm kꞌʌʌn tꞌum hãba dëgölp chachaan bëejugui hajim hanʌm. 36 Mamʌ 
warag Hẽwandamag jëeunaa hajap kꞌĩir kꞌaug nʌisit. Pãrau hich mag pʌaba 
hirig jëeu wënʌrrʌmʌn, nem tꞌumaamua mag hõor chachmawiajã bʌʌ̃rjã pãar 
chig habajugui hajim hanʌm. Maagwai ya mʌch pierrum hedjã bʌʌ̃rjã chigag 
chukꞌu pãar mʌ haig mʌ kꞌĩirpꞌee bëe tꞌʌnʌisijugui hajim hanʌm.

37 Mag jaau simua hãsdaaupain sĩi Jesuu Haai hi jëeujem deg hõrag 
jaaujeejim haajem, Hẽwandam hiek. Maimua hedaar paawaita jũrr 

durrsĩ Olivo hanʌm gaai mawia hich mam hëejeejim haajem. 38  Hãspa 
tꞌʌnʌisiewai hedaupꞌerre hõor pöoma hi nʌan weetjeejim hanaabá, Haai 
hi jëeujem deg, hirua nem jaau sim hũraag.

Jesús pʌr hawaag hibëptarr 
(Mt. 26:1-5,14-16; Mr. 14:1-2,10-11; Jn. 11:45-53)

22  1 Mag hãbmiecha Jesús hich kꞌapeen dʌï Jerusalén pꞌöbör hee nʌm 
jaar, pan levadura chukꞌu wauwia kꞌoojem pꞌiesta burrju kꞌãai kꞌapan 

kꞌaba waaur sĩejim haajem. Hich mag pꞌiestapai hĩchab Pascua ha tꞌʌʌ̃rjem. 
2 Maagwai hĩchab pꞌadnaan hee chi pörkꞌa nʌm kꞌʌʌnau hagjö judionaan 
Hẽwandam hiek hatꞌee chi machnaan dʌïmua hamach heepai, “Jãgata hakꞌiin 
bʌʌ̃rjã hõrag kꞌaugpiba jãg Jesús pʌrnaa tꞌõobpʌïkꞌamgui” hanaajim hanʌm. 

“Magba mʌg kꞌapanag heewe pʌr hatꞌaawai heeu hõor pöm mʌg tꞌʌnʌm maach 
dʌïta meeukꞌadukꞌam” ha kꞌĩirju naajim haajem. 3-4 Hamau mag kꞌĩirju nʌm 
hee, woun hãb Judas ha tꞌʌr̃ sim sĩejim haajem, hibʌʌr wauwia hĩchab Iscariote 
ha tꞌʌʌ̃rjerr. Mag woun hĩchab hich Jesús dʌï hi bʌ ̈hogdʌba wënʌrraajerr 
kꞌʌʌn heem hajim haajem. Mag Jesús dʌï hãba nʌrraajerrta meperau pör 
meubaadeewai pꞌadnaan chi pörkꞌa nʌm kꞌʌʌn dʌï hĩchab guardianaanjã chi 
pörkꞌa nʌm kꞌʌʌnpa hãba nʌm haar majim hanaabá, jãgata hichdëu hamag hi 
pʌr deeju kꞌap jawaan. 5 Maimua barimawia jaaubaawai, hamachdëu chi Judas 
hiek hamach jʌg̃aagaa hũrbaawai, honeeu pꞌöbaadëwia warag hirig pꞌatkꞌonjã 
deeju ha hiekꞌajierram haajem. 6 Hichig magbaawai chará warag, — Hich magau 
magan maach hiekꞌabarm; murua chadcha pãrag hi pʌr deejugui hajim hanʌm.

Magtarr haigmua hãba hi pʌr deeju kꞌĩirjugta wai sĩsijim haajem, chi 
pꞌöbörpienagjã hich kꞌaugpiba.

Hãbmiecha Jesús hich kꞌapeen dʌ̈i tꞌach kꞌötarr 
(Mt. 26:17-29; Mr. 14:12-25; Jn. 13:21-30; 1 Co. 11:23-26)

7 Judaau Jesús hëugar mamagkꞌam hee, pan levadura chukꞌu wauwia kꞌoojem 
hed hãspa hëebaadëjim haajem. Mag hed judionaanau nemkꞌoo hedam hatꞌee 
ovejadam wai narr tꞌõowia hedau kꞌëubaadeewai kꞌoojeejim haajem. 8 Hich mag 
hedcha Jesuu Pedro dʌï Juan tꞌʌr̃kꞌanaa hamag magjim hanʌm:

— Pãar maar na hërëubaadët. Maimua ovejadam për hauwia hagdamta 
maar na pꞌiejãb waubaimat hajim hanʌm, maach tꞌum hãba kꞌöimaag.

9 Magbaawai hamachdëu, — ¿Jampaita marau pʌ na pꞌiejãb wauwimaju 
haai nʌma? ha jëeujierram haajem Jesuug.

10 Magbaa chi Jesuu hamag, — Chamʌg Jerusalenag kꞌʌd ma sim hee 
hërëubaadët hajim hanʌm. Nau chi pꞌöbör dub nʌm haigcha woun hãb dö 
jöi hautꞌurwia dötꞌũr dʌ̈i degag mam pãrau hooimaju. Magbaawai hi dʌ̈i 
hërëuwia hi dubbaimam deg dʌ̈i dubbaimat hajim hanʌm. 11 Mag dubwia 
chi dikꞌʌʌg, mʌch chi maestroouta pãar pʌ̈ijim habat, jampaita nau kꞌeeurag 
maach tꞌum hãba tꞌach kꞌöju haai nʌ ha kꞌap jëeumkꞌĩir. 12  Magbaawai mag 

wounau pãrag hoopien majugui hajim hanʌm, hʌg̃tꞌaa dijã pöm sim ya sĩi 
chi kꞌĩir kꞌaugam. Maigta nem tꞌum kꞌĩir kꞌaugwia maar nʌbat hajim haajem.

13 Magbaawai chadcha hi hipierraa hërëubaadeeu tꞌum hichdëu 
jaaumarrjöo hooimajierram hanaabá. Maig, hich na mag ovejadam 
waupitarr chadcha tagam nempa tꞌum kꞌĩir kꞌaugwia sĩi tagam kꞌʌʌn dʌ̈i 
hi baraata hoo nʌisijim haajem, hãba kꞌoog. 14 Maimua kꞌëubaadëm hee 
Jesús barchëjim haajem, tagam kꞌʌʌn hich kꞌapeen dʌ̈i, Pedro Juan dʌ̈i 
narr haig. Mag hichdëu jʌr hauwia hi dʌ̈i hogdʌba wënʌrraajerr kꞌʌʌn deeu 
tꞌumaa nʌisim hee, ya chi pꞌiejãb wau wai narrjã tꞌöikꞌa sĩsiewai hãba kꞌoog 
paaukꞌabaadëjim haajem. 15 Mag kꞌö nʌmua magjim haajem hich kꞌapeenag:

— Keena, chadcha chikꞌamnaanau juau mʌch tꞌõoju nawe pãar dʌï mʌg nemkꞌoo 
hedam ovejadam kꞌöm kꞌõchaaga chirajimgui hajim hanʌm. 16 Mʌ chan mʌg 
kꞌöbarm haigmua tag kꞌöba, hãba Hẽwandamta hʌg̃tꞌar tꞌumaam kꞌʌʌn Pörkꞌa 
sĩsim hedta hũmaai pãar dʌï hãba tagam kꞌʌʌn hichdëu peerdʌ hautarr kꞌʌʌnpa 
deeu maach tꞌum hãba kꞌöjugui hajim hanʌm. Mag hedta tꞌumaam kꞌʌʌnau 
warrgar nemkꞌoo hedam oveja tꞌõowai Hẽwandamau hamach peerdʌ hauju ha 
kꞌĩirjuajerrjö, chadcha hamach peerdʌ nʌisim kꞌapꞌʌ hajugui hajim hanʌm.

17 Maimua vino jarrdam jua hee hauwia Hẽwandamag hʌü hajim hanaa, 
— Ya pʌr hatꞌat hajim hanʌm. Maimua, Dönaa jũrr hʌapʌ̈ipetat hajim 

hanʌm, hagdaujö dö haumamkꞌĩir. 18 Mʌʌn hãbmieta hĩs pãar dʌ̈i mʌg 
vinodam dö chirʌmgui hajim hanʌm. Mʌg döbarm haigmua tag döba, hãba 
Hẽwandamta tꞌumaam kꞌʌʌn Pörkꞌa sĩsim hedta deeu döjugui hajim haajem.

19 Maimua hagjö panjã jua hee hauwia, Hẽwandamag hʌü hajim hanaa, 
tꞌorreuwia, hamag deenaa, — Mʌg panan mua mʌch morta pãrag dee 
chirʌm; mʌg hatagjã mʌ kꞌĩirjunaa hich mʌgta kꞌabat ha jaaujim haajem.

20 Maimua ya kꞌö haaipagkꞌabaadëm hee, deeu chi vino jarrdam jua hee 
hauwia hĩchab, — Mʌg jarr heem vinodam döbarmta warrgarwe Hẽwandamau 
hõor dʌï hiek deeju haajerrau; mamʌ mʌg hiekꞌan hiek hiiuriugui hajim hanʌm. 
Mʌ bag mʌg vinojö hãrbarmuata Hẽwandamau, hĩsmua hatagan chadau 
pãar peerdʌ wënʌrraju haai nʌm ha jaau simgui hajim hanʌm. 21 Pãrag kꞌap 
hamkꞌĩir warre jaau chirʌmgui hajim hanʌm: Mag mʌ bag hãrmkꞌĩran, maach 
heem mʌig maach dʌï hãba tꞌach kꞌö simuapaita hich paarmua mʌ pʌr deeju, 
mʌ hoomapꞌam kꞌʌʌnag. 22 Mʌʌn chadcha Hemkꞌooi Hiewaau, mamʌ magʌm 
hãba chadcha hamau mʌ tꞌõojugui hajim hanʌm. Mamʌ Hẽwandamau hich 
magpiju harr haawai tꞌum hichdëu jaautarrjöo höbëbërgmam. Mamʌ ¡Hëh, 
hapkꞌiitʌ hajim hanʌm, mag mʌ tꞌõomkꞌĩir mʌ pʌr dee chirʌm woun!

23  Jesús mag hiekꞌabarm hũrwia hi kꞌapeenau hamach heepai jũrr 
chikꞌam hipeer hahaukꞌamua, — ¿Chijãguataa wir haigpai mag meer hi 
pʌr deeju kꞌai? hanaajim hanaabá.

Hẽwandam dau na kꞌaita hʌ̃rʌʌcha sim kꞌai
24 Maimua nʌʌpai hawia hĩchab hamach heepai, “¿Chijãata magan 

mʌig maach hee hʌ̃rʌʌcha sĩ?” ha chikꞌam hipeer hahau kꞌapꞌöbaadëjim 
haajem. 25 Mamʌ magbaawai Jesuu hamag magjim hanʌm:

— Mʌg durr gaai reinaan tꞌʌnʌm kꞌʌʌnan hamachta hʌr̃ʌʌcha nʌm hawia hõor 
dʌï hatꞌuucha sĩerrjëem. Mamʌ mag nʌmta hamachta chi tꞌierrnaan hawia jũrr 
hõrag hamach higwia, “Jãguan chadau maar hatꞌee nem hajapꞌamta waaujem” 
ha hiekꞌapimjã kꞌõsi haajemgui hajim hanʌm. 26 Mamʌ pãar hee magju haai 
kꞌaba nʌmgui hajim hanʌm. Mag kꞌãyau chadcha tꞌetꞌem hawia kꞌãijã warag 
serbiibamjöta haju haai sim; maagwai chi pörkꞌa simta jũrr hich chogjöta haju haai 
simgui hajim hanʌm. 27 Magnaa hamag, Pãrau kꞌĩirjuawai, ¿chijã chi tꞌetꞌem hagá 
hajim hanʌm: sĩi mes gaai tꞌöikꞌa sĩsiewai kꞌoogpai jupcheejem, wa mes gaai chi 
tꞌëp paajem? Magnaa hichdëupai, Chi hʌr̃ʌʌcha simʌn ya sĩi tꞌöikꞌa sĩsim habaawai 
kꞌoogpai jupcheejemʌugui hajim hanʌm. Magnaa hamag, Mʌʌn chadcha 
pãar Pöröugui hajim hanʌm. Mamʌ pãrau hoo nʌm, sĩi mʌig mʌ pãar chogkꞌa 
chitʌmjöo chirʌm. 28 Mamʌ mua hĩchab kꞌapꞌʌ chirʌmgui hajim hanʌm, chadcha 
pãarta mʌ dʌï hogdʌba hich jãg wënʌrraajem mʌ chitʌmpierr, pãach dau hapꞌʌʌ 
hajujã kꞌĩirjuba. 29 Pãach jãg wënʌrrʌm gaaimua, mua pãrag hĩchab mʌch dʌï 
hõor pörkꞌapijugui hajim hanʌm, mʌ Hayau mʌchta tꞌumaam kꞌʌʌn reikꞌapibarm 
dʌï. 30 Mag mʌchta tꞌumaam kꞌʌʌn Pörkꞌa chirsim hedta deeu maach hãba honee 
haju. Maimua rey juupjemjöm sie gaai jupkꞌawia pãachta mʌ dʌï jöoi Jacob kꞌararr 
chaain doce narr kꞌʌʌn hag chaain hewagam kꞌʌʌn pörkꞌajugui hajim hanʌm.

Jesuu jaauwai Pedroou bʌ̃ʌrjã hi kꞌaugbam haju jaautarr 
(Mt. 26:31-35; Mr. 14:27-31; Jn. 13:36-38)

31 Maimua hĩchab magjim haajem maach Pör Jesuu Simonag:
— Simón, dösãtau Hẽwandamag jëeu wai simgui hajim hanʌm, pʌ dʌï hichdëu 

hampierr hawia pʌ dau haug waupieg. 32 Mamʌ mua jũrr pʌ kõit Hẽwandamag 
jëeu chirʌmgui hajim hanʌm, pʌch kꞌũgurcheewai warre burrm hiek burrm 
hugua. Maagwai hũmaai deeu mʌ tꞌʌr̃ gaai kꞌĩirju chirsiewai pʌchdëupaita jũrr 
pʌch kꞌapeenag jaauju haai chirʌmgui hajim hanʌm, hamjã hagjö hubʌ nʌisimkꞌĩir.

33  Magbaawai chi Simonau hirig, — Señor, mʌʌn pʌ dʌ̈i cárcel deg 
mawia pʌ tꞌõbarm haar tꞌõimaju hakꞌiinjã maju chirʌm; magʌmjã mʌ 
gaai mas kꞌabamgui hajim hanʌm.

34 Magbaawai Jesuu jũrr hirig, — Pedro hajim hanʌm, pʌ mag hiekꞌa 
chirʌm hãba, nau hõrau pʌchig jëeuwai, hãtꞌãrr bĩeju nawe biek tꞌãrjup 
purua hamag bʌ̃ʌrjã mʌ kꞌaugba chitʌm ha jaaujugui hajim hanʌm.

Espaar numí
35 Maimua warm kꞌʌʌnagjã magjim haajem:

— Har mua Hẽwandam hiek jawamkꞌĩir pãar putjã chukꞌu pꞌatkꞌonjã 
chukꞌu sĩi hich jãg zapat tꞌeg jũajujã chukꞌu pʌ̈ijim hed, ¿nem hinag 
hatꞌee pãar haugchëjierrá? hajim hanʌm.

Magbaawai chi kꞌapeenau, — Hʌ̃hʌ̃, bʌ̃ʌrjã maar haugchëbajimgui 
hajierram haajem.

36 Magbaawai deeu hichdëupai hamag, — Magtarr hĩsin chadau put wai 
nʌm kꞌai, hatꞌaadët; hĩchab pꞌatkꞌon kꞌãijã wai nʌm kꞌai, hatꞌaadët; maimua 
hãb kꞌãijã espaar chukꞌu sim kꞌai, hich kꞌajũa përbapʌ̈i hajim hanʌm, hagua 
hawaag. 37 Mua pãrag mag chirʌmʌn, Hẽwandam hiek pꞌã sim gaai jaau 
simjö ya mʌch tꞌõimʌʌ paawaita mag chirʌmgui hajim hanʌm. Hẽwandam 
hiek pꞌã sim gaai mʌ higwia jaauwai, “Hiin, hõor tꞌõomiejöta wai naaju” ha 
sim. Mʌ higwia hich mag pꞌã sim haawai chadcha tꞌum hichdëu jaau sim 
heyaa höbëbërg maju ha jaaumajim haajem.

38  Magbaawai hamachdëu hirig hoopinaa, — Señor, ya marau mʌig 
espaar numí wai nʌmgui hajierram hanʌm.

Magbaawai hichdëu, — Tag mʌ hiekꞌabam, hidëu hich magpai sĩujugui hajim.

Nemjĩirdö Getsemaní hanʌm hee Jesús oraatarr 
(Mt. 26:36-46; Mr. 14:32-42)

39 Maigmua höbërdʌtkꞌaau Jesús Olivo durrsĩig petajim haajem, kꞌeeupierr 
mawia mag durrsĩ gaaimua hich Hayag jëeujerr haawai. Mag hi mam dʌï 
hĩchab hi kꞌapeenjã hi dʌï wëtjim haajem. 40 Mag wëtwia hich Hayag jëeujem 
haig bardʌtkꞌabaimaawai hich kꞌapeenag, — Hẽwandamag jëeubat hajim 
hanʌm, dösãtag hʌdʌraa pãach pꞌũrreu haupiba mʌ dʌïta hubʌ wënʌrraag.

41 Mag jaauwia, hichin ham haigmua mawia, juau mokdau barbapäaiwai 
burrjem hag warpꞌagjöpai sĩeimajim haajem, ham bigaau. Maig jẽkꞌʌt 
jĩepöröu pꞌõbkꞌanaa, hʌg̃tꞌaag heerpanaa, hich Hayag jëeubaadëjim 
haajem. 42  Mag jëeumamua, — Tata hajim hanʌm, pua kꞌõs hakꞌiin, hatcha 
mʌ dau hapꞌʌʌ hapibakꞌam. Deeum nem waubarmuajã hagjö hõor peerdʌ 
hauju hayaa hakꞌiin, mʌ gaai machag mʌgcha hãwatbakꞌamgui haajeejim 
hanʌm. Mamʌ pʌchdëuta kꞌap chirʌm; mʌchdëu kꞌõsi chirʌmjö kꞌaba, 
pʌchdëu kꞌõchagpierrta mʌ dʌ̈i habá ha hiekꞌamajim haajem.

43 [Hich Hayag jëeuwai mamagkꞌamua kꞌa tꞌeeg chukꞌu tꞌʌnʌm hee, hʌg̃tꞌarmua 
Hẽwandam chog bëewia hirig juapá deechëjim haajem, mag hich dau hapꞌʌʌ haju 
hãwatamkꞌĩir. 44 Mag hich dau hapꞌʌʌ haju kꞌĩirjuwia gaai machag tꞌʌnʌmua warag 
oraa nʌmta, kꞌajapꞌam nemjö tꞌet pꞌʌrëu hahau haajeejim hanʌm. Mamagkꞌamua 
jʌachë tꞌʌnʌm hoowain sĩi jʌa gaai bagpata höbër tꞌʌnʌm tꞌëutkꞌa tꞌʌnaajim 
hanaabá.]  45 Mag hʌg̃tꞌaag hich Hayag jëeu sĩi hawia, pꞌiidʌwia, hich kꞌapeen 
hoon bëewai sĩi warag hökꞌĩirjug machgau kꞌãidʌtkꞌa tꞌʌnʌmta hoochëjim hanʌm. 
46 Magbaawai hamag, — Pꞌiidʌtkꞌabatꞌʌ ̃keena hajim hanʌm. ¿Kꞌantꞌeeta pãar 
kꞌãi nʌma? Kꞌãiju kꞌãai Hẽwandamagta jëeubatꞌʌ ̃hajim hanʌm, dösãtag hʌdʌraa 
pãach tꞌʌ haupim hugua.

Jesús pʌr harrtarr 
(Mt. 26:47-56; Mr. 14:43-50; Jn. 18:2-11)

47 Mamʌ hagtꞌa Jesús mag hiekꞌa dʌnʌm hee, dëgölp ham haig hõor 
kꞌapan pos haichëjim hanaabá. Mag kꞌapanag hee hoowai hich Jesús dʌ̈i 
doce hogdʌba wënʌrraajerr heem hãb Judas ha tꞌʌ̃r sĩerrta ham na hurajim 
hanʌm. Mag bëewia, Jesús dʌ̈i hãba dʌnʌʌuchëjim hanaabá, sĩi kꞌajapꞌa 
saludaa nʌmjö hi kꞌĩir hʌ̃ʌg. 48  Magbaawai Jesuu hirig magjim hanʌm:

— Judas, mʌch chi Hemkꞌooi Hiewaa mʌ hoomapꞌam kꞌʌʌnag pʌr deeg mʌ 
kꞌĩir hʌ̃ʌ chirʌmta pʌchigan sĩi saludaa chirʌm ha chirabma hajim hanʌm.

49 Magbaawai hich Jesús kꞌapeenau hamach Pör dau hapꞌʌʌ haju kꞌaug hatꞌaawai, 
— Kakë, ¿marau pʌ kõit esparau ham dʌï jãauju jãg nʌ? hajierram hanʌm hirig.
50 Mag hirig jëeu nʌm hee, hãbmua bis habarmʌn, pꞌadnaan pör 

hag chog kach juachaar garmta warre hoortꞌubapʌ̈ijim hanaabá. 
51 Magbaawai Jesuu hich kꞌapeenag, — Hoob jãgmiet; hidëu mʌ dʌ̈i 
hamachdëu hampierr hapibat hajim hanʌm.

Magnaa chi kach deeu hich sĩerrjöo kꞌaarpi sĩujim hanaabá.
52  Maimua Jesuu hoowai haig naajim haajem: pꞌadnaan chi pörkꞌa 

nʌm kꞌʌʌn, judionaan Asamblea heem pörnaan, maimua Hẽwandam hi 
jëeujem di tꞌʌajem kꞌʌʌn chi pörnaanpa tꞌʌnaajim haajem, hi pʌr hawaan 
bëetarr kꞌʌʌn. Magbaawai chi Jesuu hamag magjim haajem:

— ¿Pãrau hoowain mʌʌn sĩi hõor nem jĩgkꞌanaa hõor tꞌõomiejöta 
chirabama hajim hanʌm, jãg sĩi mʌ haig jua hee jierrnempan happai 
bëeg? 53  Hẽwandamag jëeujem deg hed hëepierr pãar dʌ̈i mʌ chiraawai, 
bʌ̃ʌrjã pãrau mʌ chig haba haajerrta, hĩsta Hẽwandamau pãrag hʌdʌraa 
mʌ pʌr haupiju hed hajim. Maagwai hĩsta hĩchab chi dösãtjã pãar 
hʌ̃rpaju hed hajimgui hajim hanʌm, mʌ pʌr haumkꞌĩir.

Pedroou Jesús kꞌaugba chitʌm hatarr 
(Mt. 26:57-58,69-75; Mr. 14:53-54,66-72; Jn. 18:12-18,25-27)

54 Maimua Jesús pʌrpꞌöbaadëwia, harrwia, pꞌadnaan pör deg wai 
dubpꞌöbaadëjim haajem. Maagwai Pedroou warppaimuata hi hẽudee 
hoopʌp̈ʌ̈ig warrmaa hajim hanaabá. 55 Mag chi pꞌadnaan pör haar 
deetꞌurwia chi Jesús hierr wai nʌmich, jũrr di hũjãrr hõt hörwia hag 
bigaau hohood hapꞌöbaadëjim haajem. Magbaawai Pedrojã hĩchab ham 
bigaau hoo sĩsijim hanʌm. 56  Mamʌ hi mag hoo simta, haiguim hʌʌi 
hĩchab chi pꞌadnaan pör chogkꞌa sim bëewia, hi kꞌĩir heerpanaa, warm 
kꞌʌʌnag, — Chamʌg wounjã hĩchab hi dʌ̈i nʌrraajemʌu haichëjim hanʌm.

57 Magbaawai Pedroou, — Mua magʌm wounaan hooba chitʌmgui 
hajim hanʌm.

58  Maimua hag kꞌur nʌʌpai hawia jũrr hemkꞌooi hãbmua hirig, — Pʌjã 
ham heem kꞌabahab haichëjim hanʌm.

Magbaawai Pedroou, — Kakë, mʌ chan ham heem kꞌabam perá hajim hanʌm.
59 Maimua deeu hag kꞌur hora hãbjönaa deeum bëewia maguajã hagjö 

hirig, — Chadcha mʌg wounjã hi dʌ̈i nʌrraajem kꞌabahab hajim hanʌm; 
jãan Galileapierrauwai hajim hanʌm.

60 Magbaawaita Pedroou, — Kakë, mua bʌ̃ʌrjã kꞌaugbam, kꞌan hata pʌ 
hiekꞌa chirʌm kꞌai hajim hanʌm.

Magbarm bʌr̈re hagtꞌa tꞌumjã Pedro hiekꞌa höba nʌm hee, hãtꞌãrrta 
kekerekee hahbar. 61 Mag hãtꞌãrr bĩebaawai maach Pör Jesucristoou hewag 
pꞌʌʌrba hoo nʌʌ hajim haajem, Pedroog. Maigta Pedroou kꞌĩir heyaa haadëjim 
hanaabá, maach Pöröu hichig, “Pedro, hãtꞌãrr bĩeju nawe hõrau pʌchig jëeuwai 
biek tꞌãrjup pua bʌʌ̃rjã mʌ kꞌaugba chitʌm ha hiekꞌaju” ha jaautarr. 62 Mag kꞌĩir 
hee dʌnʌisim habarmʌn chadau, gaai machaaga haadëmua dawag höbërwia, 
warre hö jãsenag haadëmua bĩe sĩi hajim hanaabá.

Jesús dau hapꞌʌʌ wai narr 
(Mt. 26:67-68; Mr. 14:65)

63 Maagwai Jesús pʌr wai nʌm haig hoopaar tꞌʌnarr kꞌʌʌnaujã hi wau 
hiekꞌanaa hĩchab moketaupa pꞌãr wai nʌmua hi gaai mas waumaajeejim 
haajem. 64 Magnaa putiu hi dau pꞌãarjʌñaa jũrram kꞌʌʌnau kꞌĩidadcha juajãau 
pꞌot hanaa hirig, — Magan kꞌaug hatꞌá, kꞌaíuta pʌ pꞌãrjĩ haajeejim hanʌm.

65 Hich mag pʌamjã higba, hi wau wai nʌmua warag hirig parhoobajã 
hiekꞌamaajeejim haajem.

Jesús judionaan Asamblea hee wai narr 
(Mt. 26:59-66; Mr. 14:55-64; Jn. 18:19-24)

66 Maimua ya hãspabaadeewai hãba biirdʌjierram haajem: Asamblea 
heem chi pörnaan pꞌadnaan pörkꞌa nʌm kꞌʌʌn dʌï Hẽwandam hi jawaag chi 

machnaanpa. Mag biirdʌwia hamach Asamblea hee chi Jesús haibëewia hirig, 
67 — ¿Pʌchta chadcha warrgarwe Hẽwandamau hõor peerdʌ haumkꞌĩir jʌr 
hauwia pʌïju haajerrá? Warre marag jaaubá hajierram hanʌm, marau kꞌap haag.

Magbaawai Jesuu, — Mua pãrag jaaukꞌiinjã, pãrau mʌ hiek hʌk̈ꞌabajugui 
hajim hanʌm. 68 Maimua mʌch garmua jũrr pãrag jëeumakꞌiinjã, pãrau mʌ hiek 
jʌʌ̃jã haba ni mʌ pʌapʌïjã pʌapʌïbajugui hajim hanʌm. 69 Mamʌ nau mʌg hatag 
jöpcha mʌg woun Hemkꞌooi Hiewaa Hẽwandam chi jua tꞌierr bigaau hi juachaar 
gar jupimajugui hajim hanʌm, Hẽwandam dʌï hãba tꞌumaam kꞌʌʌn Pörkꞌaag.

70 Magbaawai tꞌumaam kꞌʌʌnau hirig, — ¿Hãa, magan pʌʌn Hẽwandam 
Hiewaapama? hajierram hanʌm.

Magbaawai jũrr hichdëu hamag, — Pãachdëupa kꞌabá pãrau kꞌapꞌʌ mʌ 
haruu ha jaau nʌmgui hajim hanʌm.

71 Magbaawaita hamachdëu, — ¿Kꞌan hatcha maadëu deeum kꞌʌʌnau 
jaau nʌmta hũrm hig nʌma? Ya maadëu hũrbarmgui hajierram hanʌm, 
hich hiiucha jaaubarm.

Jesús Pilato na 
(Mt. 27:1-2,11-14; Mr. 15:1-5; Jn. 18:28-38)

23  1 Maig wai nʌʌ hawia, hamach tꞌum hãba höbërdʌtkꞌawia, chi 
Jesús gobernador Pilato haar harrjierram haajem. 2  Maimua mam 

pawia Pilatoog sëukꞌa magpꞌöbaadëjim hanʌm, Jesús kꞌĩir:
— Marau mʌg wounau pãar hëugar nem kꞌaigbam jaau nʌrrʌm 

hũrimajim hajierram hanʌm, pãar dʌ̈i hõor meeukꞌamkꞌĩir. Hichdëuta 
rey Cesaroog dëbpaarjã pꞌagpiba jaaunaa hichdëupaita hĩchab hichta 
Hẽwandamau pʌ̈iju hatarr haajemgui hajierram hanʌm, judionaan rey.

3  Magbaawai Pilatoou hich Jesuugcha, — ¿Chadcha pʌʌta judionaan 
Reí? ha jëeujim hanʌm.

Magbaawai Jesuu hirig, — Pua kꞌabá chadcha kꞌapꞌʌ jaaubapʌ̈imgui 
hajim hanʌm.

4 Magbaawai Pilatoou pꞌadnaan chi pörkꞌa nʌm kꞌʌʌnag maimua tagam 
kꞌʌʌn haig narr kꞌʌʌnagpa, — Mua mʌg woun gaai bʌ̃ʌrjã nem kꞌaigba 
hooba chirʌmgui hajim hanʌm, hi tꞌõopäaig.

5 Pilatoou magbaawai chará warag hamachdëuta hiek kꞌẽgkꞌa pꞌöbaadëwi, 
— Jãguan chadchata hõrag pãar hëugar sëukꞌa nem jaau nʌrrʌmua pꞌöbör 
meeukꞌapiju hẽkꞌa simgui hajierram hanʌm, pãar dʌï. Judea durr hee tꞌumaam 
kꞌʌʌnag hich mag jaau nʌrraajem; Galilea durrmua jaaubaaderr hich mag jaau 
pꞌʌʌrdʌ nʌrrʌmua kꞌĩeb mau pabaichëmgui hajierram hanʌm.

Jesús Herodes na
6 Mag Pilatoou hũurwai Jesús Galilea durrmua bëejim ha hũrbaawai haig 

narr kꞌʌʌnag jëeujim haajem, chadcha Galileapierr kꞌai ha kꞌap haag. 7 Mag 

jëeuwai chadcha Galilea durram ha hũrbaawai, — Hãa, magan Herodes 
haarta deepʌ̈ijugui hajim hanʌm, hichta haram gobernador haawai.

Mag chadcha deepʌïjim haajem, mag jaar chi Herodejã hagjö Jerusalén pꞌöbör 
hee sĩerr haawai. 8 Maimua Herodeeu Jesús hoo hatꞌaawai honee haadëjim 
hanʌm, hag nawe hi dʌï hoom kꞌõchag sĩerr haawai. Hichdëu hũurjeejim 
haajem Jesuu nem wau nʌrrʌm. Maagwai hich daúachata nem maadëu hooba 
haajem hirua wau sim hoom hiigjeejim hanaabá. 9 Hichdëu mag kꞌĩirju sim 
gaaimua hirig nem kꞌĩir pogkꞌe jëeumaajeejim haajem. Mamʌ magʌmjã Jesuu 
bʌʌ̃rjã hi hiek jʌʌ̃ haba haajeejim hanaabá. 10 Maig naajim haajem hĩchab chi 
pꞌadnaan pörkꞌa nʌm kꞌʌʌn Hẽwandam hiek hatꞌee chi machnaanpa. Makꞌʌʌnau 
warag tꞌet hiek kꞌẽgkꞌa, — Chadcha hi hiekkꞌõr pöm sĩebahab haajeejim hanʌm.

11 Magbaawai Herodeeu hich soldaaun dʌ̈imua hi gaai hiukꞌanaa hi 
serbiibagpa pꞌënaa, — Pãadë hoobat, judionaan reikꞌaju hanʌmta dau 
hapꞌʌʌ hoo kꞌërʌm haajeejim hanʌm.

Magnaa warag juau hogtꞌom hi wau nʌmua kꞌajũa hajapꞌam reinaanau 
jũajem kꞌajũa jũapinaa deeu chi Herodeeu Pilato haar deepʌ̈ijim haajem. 
12  Mag hed Pilato Herodes dʌ̈i kꞌapeer hajapꞌam kꞌajierram haajem, warr 
magju nawe chan jũrr hagdaujö chikꞌam hoomapꞌa haajerrta.

Jesús deeu Pilato haig 
(Mt. 27:15-26; Mr. 15:6-15; Jn. 18:39-19:6)

13 Deeu Herodeeu Jesús hich haar deebapäaiwai Pilatoou tꞌumaam kꞌʌʌn 
hãbam haig tꞌʌr̃kꞌa haujim haajem: pꞌadnaan chi pörkꞌa nʌm kꞌʌʌn, judionaan chi 
tꞌetꞌem kꞌʌʌn maimua chi pꞌöbörpienjã hagjö. 14 Maimua hamag magjim hanʌm:

— Mʌg wounau maar hëugar sëukꞌa nem hĩgkꞌa nʌrrʌm hawia pãrau mʌ 
haig hi haibëejierram. Mamʌ mʌchdëucha pãach dakꞌĩir magʌm kꞌap haag 
jëeu hoowai mʌg woun bʌʌ̃rjã hiekkꞌõr chukꞌu simta pãrau hich kꞌĩirchajã mag 
tꞌʌnarramgui hajim hanʌm. 15 Pãrau kꞌapꞌʌ nʌmgui hajim hanʌm, mua Herodes 
haar hi deepʌïtarr. Mamʌ Herodeeu hoowaijã hichiita mʌg woun bʌʌ̃rjã kꞌaibag 
chukꞌu höbëbërkꞌam. Mʌg sim haig mua hoowai mʌg woun kꞌaibag chukꞌu 
simgui hajim hanʌm, tꞌõopäaig hatꞌee. Magnaa hamag, ¿Jãgajĩ hirua? 16 Muan 
hi pʌapʌïju, mamʌ nacha hi wʌpi tꞌʌnʌʌujugui hajim hanʌm, pʌapʌïju nawe.

17-18  Mamʌ mag Pilatoou Jesús pʌapʌ̈iju habaawai warre tꞌumaam 
kꞌʌʌnau hi hãba, — Jesús tꞌõobapʌ̈i, maimua jũrr Barrabaata maraun sĩi 
kꞌajapꞌa höbeerpʌ̈ipi nʌmgui hajierram hanʌm.

[Mamʌ mag hamau preso hãb sĩi höbeerpi jaau narran, añopierr mag pꞌiesta 
burr nʌm hee paawai mag kꞌaajerr haawaita mag höbeerpi jaau naajim hanʌm.] 
19 Mamʌ hamau höbërpʌïpi jaautarr Barrabás haajerran cárcel deg sĩejim 
haajem, hichdëu hõor meeukꞌapiwia mag meeukꞌa nʌm hee hõor tꞌõotarr kõit. 
20 Magbaa hich Pilatoou Jesús pʌapʌïm kꞌõsi sĩerr haawai deeu hamag hiekꞌajim 
haajem. 21 Mamʌ magbaawai hũmaai deeu sereeu pꞌöbaadëwia hihãba, 

— Warre jãg Jesús pakuls gaai meerpꞌë tꞌõobapʌït haajeejim hanaabá.

22  Mamʌ pʌaba ya biek tꞌãrjupamua Pilatoou deeu hamag, — ¿Pari 
kꞌan nemta hirua kꞌaigba waujĩma hajim hanʌm, hi tꞌõopäaig? Mua chan 
bʌ̃ʌrjã hi kꞌaibag hooba chirʌmgui hajim hanʌm, hi tꞌõopäaig. Tꞌõoju 
kꞌãai sĩi wʌnaa hi pʌapʌ̈iju jãg sĩ hajim hanʌm.

23 Magbaawai chará warag hähäakꞌamua hãba pakuls gaaita meerpꞌëpi 
jajaau haajeejim hanaabá. Hich mag warag sereeu tꞌʌnʌm kꞌĩupaajã kꞌaugba, 
hamachdëuta Pilato kꞌĩupaa sĩujierram haajem. 24 Mag nʌʌ paawai Pilatoou 
ham hipierraa jũrr Jesuuta hamach jua hee deejim haajem, hamach 
kꞌõchagpierr hi dʌ̈i hamkꞌĩir. Maimua hich soldaaunag tꞌõopʌ̈ipi jaaujim 
haajem. 25 Mamʌ maagwai chi Barrabás cárcel deg sĩejim haajem, hichdëu 
hõor meeukꞌapiwia hich hag meeukꞌaa heepai hõor tꞌõotarr kõit. Mag, 
cárcel deg sĩerrta weeupʌ̈ipijim haajem, hõrau hig narrjö.

Jesús meerpꞌë tꞌõotarr 
(Mt. 27:32-44; Mr. 15:21-32; Jn. 19:17-27)

26 Mag wai naawia Jesús tꞌõopʌÿaan hatꞌaadeeu, woun Simón hanʌm 
Cirenepierr pꞌöbör hee hurum dʌï tꞌẽubaawai, chi soldaaunau Jesuu harrmaa 
harr pakuls jũrr hi höpꞌëeu hʌr̃ jiirpʌïjierram haajem, Jesús mam hẽudee 
harramkꞌĩir. 27 Maagwai hi hẽudee hõor pöoma wëdurajim haajem. Mag hõor 
kꞌapanag hee hʌʌinjã hĩchab hi hʌãpër durrumua hi hatꞌee bĩe wëdurajim 
hanaabá. 28 Mamʌ Jesuu hewag pꞌʌʌrba hoonaa hamag, — Jerusalenpie hʌʌin, 
hoob mʌ hatꞌee bĩemiet hajim hanʌm. Mag kꞌãyau pãach mor dʌï pãach 
chaain kꞌĩirjunaata bĩebat hajim hanʌm. 29 Mʌg hatagta pãar dau hapꞌʌʌcha 
haju. Mag jaar hʌʌin pöd chaain hooba harr kꞌʌʌnau hamach kꞌapeen 
chaain dʌï dau hapꞌʌʌ durrum hoowia, “Hʌüta jãg mʌ chaai chukꞌu hʌrrʌm” 
hajugui hajim hanʌm. 30 Hich mag jaar hĩchab hatcha mag dau hapꞌʌʌ 
wënʌrramaaugau, tꞌõom kꞌõchgau durrsĩigta wounaanagamjö, “Maar hʌr̃ 
dʌrbagkꞌabaadët; pãach heegar warre maar bëpbapʌït” ha hiekꞌajugui hajim 
hanʌm. 31 Hamau mʌ mʌg wai naawia nau mʌ tꞌõobapäaiwai pa hajapꞌamta 
sĩi jẽwamkꞌĩir tꞌubapʌïmjö hajugui hajim hanʌm. Hamau mʌ dʌïjã mʌg nʌm, 
¿jãga haju kꞌai hajim hanʌm, hamachdëu pahachjökꞌam kꞌʌʌn hoowai?

32  Mag chi Jesús harrum dʌï hĩchab numí chi kꞌaigbam cárcel deg wai narr 
kꞌʌʌn harrjierram haajem, hagjö tꞌõopäaig. 33 Maimua buchagdam “Pörpá 
durrsĩ” hanʌm gaai waaidʌtkꞌawia pakuls gaai hi meerpꞌëpʌïjierram haajem, 
maimua hi bigaau chi kꞌaibagnaanjã hagjö, hãb hi juachaar gar maimua hãb 
hi juawë gar. 34 [Maagwai pakuls gaaimua Jesuu, — Tata, hõrau mʌ dʌï mʌg 
nʌm hidëu sĩi hich jãg kꞌĩir hokꞌoobapʌï. Hamau hamachdëu nem wau nʌmjã 
kꞌaugba naawaita mʌg mʌ dau hapꞌʌʌ wau nʌm haajeejim haajem.]

Maagwai chi soldaaunau hamach happai, “Magan ¿kꞌaíuta chi kꞌajũa jʌãju 
kꞌai?” hawia, mokdaudam bar nʌmua gan haumajierram haajem. 35 Maagwain 
hõrau Jesuugta heerpapaad tꞌʌnaajim hanʌm. Mag nʌm dʌï chi tꞌetꞌem kꞌʌʌnaujã 
hiukꞌanaa, hi wau hiekꞌanaa, daau hirua hichdëupai hich peerdʌ hatꞌaju hawia 

hirig, — Deeum kꞌʌʌn peerdʌ hautarrpí, pʌchjã peerdʌ hatꞌá haajeejim hanʌm, 
pʌchta chadcha Cristo chaar Hẽwandamau jʌr hauwia pʌïtarr kꞌai.

36-37 Maimua chi soldaaunaujã hĩchab sĩi hi waauwaipai hirig vino 
hadchuchúhu sim dömkꞌĩir deechënaa jũrram kꞌʌʌnau hirig, — Pʌ chadcha 
judionaan Rey kꞌai, pʌchdëupai pʌch peerdʌ hatꞌá haajeejim hanʌm.

38 Maagwai hi meerpꞌë jiir wëjöm pör hʌr̃ hẽsapdau pꞌãkꞌa sim gaai jaau 
sĩejim haajem, kꞌan gaaimuata hi mag wai naajĩ. Chi hẽsapdau gaai “Chamʌʌta 
Jesuu, judionaan Rey” ha pꞌã sĩejim haajem. [Chi hẽsapdau pꞌã sĩejim haajem 
griegonaan meúa, latín meúa maimua hebreonaan meúajã hagjö.] 39 Hĩchab hi 
dʌï chi kꞌaibagnaan numí narr haawai hãbmuajã warag hi waunaa hirig, — ¿Pʌ 
chadcha Hẽwandamau hõor peerdʌ haumkꞌĩir pʌïtarr kꞌabá? Magʌmta, ¿jãg 
pua pʌch peerdʌ hauwia, maarjã peerdʌ haubamma? haajeejim hanʌm.

40 Mamʌ magbaawai jũrr chi kꞌaperaupai hirig meeurraunaa, — ¿Maachjã hagjö 
tꞌõopäaig hatꞌeeta hamau maach mʌig wai nʌmta pua Hẽwandam dakꞌĩir warag 
mag hiekꞌa chirʌ?́ hajim hanʌm. 41 Mag kꞌãyau maachin, chadcha maachdëu 
kꞌaigba harr gaaimuata mʌg naabahab hajim hanʌm. Mamʌ mʌg woun chan 
bʌʌ̃rjã pekau chukꞌu simta hamau hi mʌg dau hapꞌʌʌ wai nʌmgui hajim hanaabá.

42  Maimua hichdëupai mag hiekꞌapʌ̈inaa jũrr Jesuug, — Ya deeu pʌchta 
Reikꞌa bëewai hoob mʌ kꞌĩir hokꞌoo chiram hajim hanʌm.

43  Magbaa Jesuu hirig, — Hĩswe pʌ mʌ dʌ̈i durr wʌj̈ʌü durr chiraimaju 
hajim hanaabá.

Jesús meetarr 
(Mt. 27:45-56; Mr. 15:33-41; Jn. 19:28-30)

44 Hich mag hed hedausĩhcha nʌmta dëgölp hedau kꞌĩbaadëm habarmʌn 
hedaramjö haadëjim haajem. Mag kꞌĩ tꞌʌnʌʌ hawia hedau pꞌʌʌibaajër las 
tresjö naata deeu hedau haardʌbaadëjim haajem. 45 Mag hedau hãsdawam 
kꞌĩbaadëm hee, Hẽwandamag jëeujem deg hierrgajãrcha put nem parrg tꞌuur 
hëu wëjorrta jãrrcha hʌg̃tꞌaamua heeg sʌrr habarmʌn, warre tꞌoopꞌem numí 
jijirar jöisijim hanaabá.  46 Mag hedau kꞌĩbaadeewai Jesuu tꞌet, — ¡Tata! Nau 
mʌ chaaupabaadeewai puata mʌ hakꞌaardam kꞌap chirʌmgui hajim hanʌm.

Mag hiekꞌa kꞌitʌm hee warag maach chaaupabaadëjim haajem. 47 Magbaawai 
capitán Romapierr haig sĩerrau hichdëu mag hoobaawai, — Chadchata jãgan 
mʌg wounan chi hajapꞌam hajimgui hajim hanʌm, Hẽwandam na.

48 Maimua hĩchab haig hõor pöm tꞌʌnarr kꞌʌʌnau hamach daúa mamagkꞌam 
hoobaawaita hãsie tꞌumaa hewag kꞌĩirjuwia pör jõjõig wëtmajierram haajem, 
hamach diig. 49 Mamʌ tꞌum hi kꞌapeen Galilea durrmua hi dʌï hãba chi hʌʌinpa 
bëetarr kꞌʌʌnaun warppaimuata mamagkꞌam tꞌum hoo naajim haajem.

Jesús haukꞌërtarr 
(Mt. 27:57-61; Mr. 15:42-47; Jn. 19:38-42)

50 Mag hed haig sĩejim haajem hĩchab woun hãb José hanʌm, Arimateapierr. 
Chi Arimatea hanʌm, Judea durram pꞌöbör hajim haajem. Hich mag José hĩchab 
judionaan Asamblea heem woun hajapꞌam hajim haajem, Hẽwandam dau na. 
51 Maagwaita hich kꞌapeenau Jesús pʌr hawaag hibëp naawaijã hich chan ham 
higar kꞌaba sĩejim hanaabá. Magua hamau hi dau hapꞌʌʌ wai naawaijã hichdëu 
chan dichba haajeejim hanʌm. Mag wounau hĩchab Hẽwandamau maach 
peerdʌ haumkꞌĩir pʌïju jaaujerr bëeju hanʌmta nʌajeejim haajem. 52 Hich mag 
wounauta, Jesús meebaadeewai, Pilato haar mawia chi mor mag mee kꞌërʌm 
harraag jëeuwimajim haajem. 53 Mag jëeuwimawia, Pilatoou harrju haai sim 
habaawai, mawia, heeg paawia, dĩesdam hee pʌrëunaa, jẽbdi pöm durrbʌ ̈
kꞌõpag hee chi kꞌörm wai sĩerr hee haukꞌëraan harrjim haajem. Mag jẽbdeg chan 
hagtꞌa hõor hãbjã haukꞌërba kꞌörwia sĩi sĩejim haajem. 54 Mag hi haukꞌërtarr 
hed viernes kꞌeeurag hajim haajem, jua hʌʌ̃ijem hedam hatꞌee nem tꞌum kꞌĩir 
kꞌaaugjem hed. 55 Mam pamjã chi hʌʌin Galilea durrmua hi dʌï bëetarr kꞌʌʌnau 

hich mag hogdʌba, chi jẽbdi haar wëtwia hoojierram haajem hamach daúacha, 
jãga Jesús haukꞌërjĩ. 56 Maimua wëtwia, tꞌũpag pꞌëwia, hi kꞌa pꞌuraag sĩi jʌg̃dee 
wau sĩujierram hanaabá. Maimua noram sĩi degpai jua hʌĩ kꞌëujierram haajem, 
Hẽwandamau Moiseeg hich hiek pꞌãpitarr gaai jaau simjö.

Jesús hiiu pꞌiidʌtarr 
(Mt. 28:1-10; Mr. 16:1-8; Jn. 20:1-10)

24  1 Maimua mag jua hʌĩ kꞌëutarr noram, domighed hedpꞌerre hagtꞌa kꞌĩkꞌĩsu 
nʌwe, hʌʌin wëtjierram haajem chi jẽbdi haar hoon, hamachdëu hi kꞌa 

pꞌuraag jʌg̃dee wau wai narr dʌï. Mag ham wëtum dʌï deeum hʌʌinjã ham dʌï 
wëtjim haajem. 2 Maimua hooimaawai, mokpör pömkꞌamua chi jẽbdi hi hee jootꞌʌ 
pꞌãar sĩerrta chawag pʌrëupʌï tꞌʌnaajim hanaabá. 3 Magbaawai warag hag hee 
dubnaa hoowai, maach Pör Jesús mordam hich haukꞌërtarr hee chukkꞌu tꞌʌnaajim 
hanaabá. 4 Mag hamachdëu hooba habaawai, “Keena, ¿jãga habarmta mʌg 
maadëu hoochëba habarma?” hanaajim hanʌm. Mag nʌm hee hoowai, hemkꞌooin 
numí sĩi kꞌajũa bʌʌ̃mjö jũa sĩsidʌmta ham kꞌĩirpꞌee dʌnʌʌutkꞌabaichëjim hanaabá. 
5 Magbaawai jãpꞌierr hajaugau pöd ham kꞌĩir heerpaba sĩi heeg hʌt̃ꞌʌ pꞌöbaadeewai 
makꞌʌʌnau hamach garmua hamag magjierram hanʌm:

— ¿Chi monakꞌamta kꞌantꞌee pãrau hi jʌr wënʌrrʌmma hajierram hanʌm, 
mʌg jẽbdi hõor kꞌëraag watarr hee? 6-7 Hi ya hiiu pꞌiidʌwia petabahab. Magua 
mʌig kꞌaba simgui hajim hanʌm. Kꞌĩir heyaa habat hajim hanʌm, Galilea durr 
haawaiwe hichdëu pãachig, Hemkꞌooi Hiewaa pekau pömkꞌam kꞌʌʌnau hi pʌr 
haunaa pakuls gaai hi meerppʌïju jaaujerr; mamʌ kꞌãai tꞌãrjupam hee deeu 
hich hiiu pꞌiidʌju jaautarrjã kꞌĩir heyaa habat hajim hanʌm hamag.

8 Magbaawaita chadcha hi hiekꞌatarr kꞌĩir hee dʌhnʌisijierram hanaabá. 
9 Magbaa chi jẽbdi haigmua wëtwia, chi dʌ̈i wënʌrraajerr once narr kꞌʌʌnag 
tꞌum hamachdëu hootarrjöo jaauwimajierram haajem. Hich mag tꞌum haig 
narr kꞌʌʌnagjã hich hagjö jaaujierram haajem. 10 Mag chi hʌʌin hich Jesuu 
once jʌr hautarr kꞌʌʌn haar hiek jaauwimarr kꞌʌʌnan, María Magdalena 
hajim haajem, Juana dʌ̈i, María Santiago hãdpa, mag tag hĩchab tagam 
hʌʌinpa. 11 Mamʌ hʌʌinau nem hĩgkꞌa nʌm chi Jesús kꞌapeenau hũurwai 
sëukꞌa nʌmjöo haawai hʌ̈kꞌabajierram haajem. 12  Mamʌ Pedroou mag 
hũrbaawai pꞌiidʌbaadëwia jẽbdiig kꞌapꞌigbaadëjim hanʌm. Maimua hag hee 
hierr hooimaawai, hãba hi pʌrëu sĩerr put happaita hooimajim hanaabá. 
Hichdëu mag hoobaawai hich diig mamua hich hödegpain, “¿Jãga hawiata 
jãg hich haukꞌërtarr hee chukkꞌu tꞌʌnʌ́ma?” ha kꞌĩirjubaadëjim hanʌm.

Emaús kꞌʌd hee hich hoopitarr 
(Mr. 16:12-13)

13 Maimua hich hag hedpai hõor numí pꞌöbör Emaús hanʌmʌg wëtjim 
haajem. Mag Emaús pꞌöbör Jerusalenmua once kilómetros sĩejim haajem 
chi warpꞌag. 14 Mag hërëubaadëwia kꞌʌd hee Jesús higwia, “¿Jãgataa hi 

haukꞌërtarr heejã jãg sĩi kꞌãidu parii tꞌʌnʌ́ma?” ha hiyʌ̈ʌ wëtmajim hanʌm. 
15 Mamʌ ham mag hiyʌ̈ʌ jũrr chikꞌam hi jũrr jaaupʌp̈ʌïg wëtumta, hamau 
hig narr Jesuhchata bëewia ham wëtum dʌï maa hajim hanʌm. 16 Mamʌ 
hamach bigaau mag nʌrrʌmjã pöd kꞌaug hauba, sĩi deeum kꞌʌʌnpiita naajim 
hanaabá. 17 Mag wëtumua hich garmuata, — Keena, ¿pãar kꞌandam jaauwaita 
mʌg hiyʌ̈ʌ wënʌrrʌ́ma? ¿Jãga jãg pãar hökꞌĩirjuumjö wëtmá? hajim hanʌm.

18  Magbaawai hãb Cleofas haajerrau hirig, — Maadëu kꞌan hiek hagájã 
hamapꞌa simgui hajim hanʌm. Tꞌumaam kꞌʌʌnau kꞌakꞌapdö tꞌʌnʌm, jãgajĩ 
Jerusalén pꞌöbör hee. Pʌjã hĩchab hag pꞌöbör hee mʌg nemkꞌoo dichtarrta, 
¿hãba pʌchdëupaita kꞌaugba chirʌ?́ hajim hanʌm.

19 Magbaawai hich Jesuu hamag, — ¿Kꞌani jãgjierráma hajim hanʌm, 
mʌg nemkꞌoo hee?

Magbaa hamachdëu hirig jaaumamua, — Jesús Nazaretpierrma hajierram 
hanʌm, Hẽwandam hi jaaumie. Hirua Hẽwandam jua tꞌeegau nem kꞌĩir pogkꞌe 
waaujeejim. Maimua jãga Hẽwandamau maach peerdʌ haaujẽ ha jaauwaijã 
hõrau kꞌakꞌapdö haajeejimgui hajim hanʌm, chadcha Hẽwandam hiekta jaau sim. 
20 Mamʌ mag kꞌitarrta pꞌadnaan chi pörnaanau chi tꞌetꞌem kꞌʌʌn dʌïmua Pilatoog 
pʌr deebajieb hajim hanʌm, jũrr hich soldaaunag pakuls gaai meerpꞌë tꞌõopi 
jaaumkꞌĩir. 21 Hamau hi jãgbajupii hawia marau kꞌĩirjuawai hichdëuta israelnaan 
tꞌum Romapien jua heemua pör höbeer haujupii naajimgui hajim hanʌm. Mag 
kꞌĩirju naajieb mamʌ, viernes hi tꞌõotarr ya kꞌãai tꞌãrjup pamgui hajim hanʌm, 
hĩsim kꞌurau hi dau hapꞌʌʌ habarm. 22-23 Mag nʌm hee warag hʌʌin maarjö hi 
higar hʌk̈ꞌa nʌm kꞌʌʌnau hĩs hedaupꞌerre kꞌĩsu nʌwe jẽbdi haar hootꞌurwia maach 
jʌg̃derraata jaauchëjierramgui hajim hanʌm. Ham hiek kꞌabá mag chi haukꞌërtarr 
hee hooimaawai, chukkꞌu, sĩi Hẽwandam chognaanta haig naajim hanʌm. 
Makꞌʌʌnau hamag jaauwai, Jesús hiiu sim haajem. 24 Mag jaaubaichëm hũrwia 
hagjö maach heem kꞌʌʌnaucha chi jẽbdi haar hoon weetwai chadcha hʌʌinau 
jaau narrjö sĩi kꞌãidu parta hooimajierram haajem ha hĩgkꞌamajierram hirig.

25-26 Magbaawaita jũrr hichdëu hamag, — Pãarta kꞌĩirjug chukkꞌu nʌmá 
hajim hanʌm. Hẽwandam hi jaaumienau pꞌãtarr gaai tꞌum hich magta 
höbëbërg maju ha jaaujierram, cha pãachdëu mʌrʌg jaau nʌmjö; mamʌ 
pãrau hʌ̈kꞌamapꞌata naabahab hajim hanʌm. Pãrau kꞌĩirjuawai, ¿hí hich 
Hẽwandamaucha jʌr hautarr haawai hich jãg dau hapꞌʌʌ haju haai kꞌaba 
sĩejĩ? Mag kꞌabamgui hajim hanʌm. Ya nawe hich mag pꞌã sĩerr haawai 
hich mag dau hapꞌʌʌ haju haai sĩebajieb hajim hanʌm. Mamʌ hĩchab chi 
jʌr hautarr kꞌʌʌu deeu hiiupiwia hichta tꞌumaam kꞌʌʌn Pörkꞌapiju ha simjã 
hagjö mag Hẽwandam hi jaaumienau jaaubajieb hajim hanʌm hamag.

27 Maimua jũrr hichdëuta warag hamag jaaubaadëjim hanaabá. Nacha 
Moiseeu pꞌãtarr gaaimua jaaupʌp̈ʌ̈ig kꞌĩeb chi Hẽwandam hi jaaumienau 
pꞌã pʌatarr gayam magwe, hich higwia bëeju ha jaau sĩsidʌm tꞌum hajapꞌa 
jaaudubjim haajem hamag. 28 Mag hiyʌ̈ʌ wëtumua pꞌöbördam Emaús hanʌm 
hee hamach di haar barimajierram haajem. Mamʌ mam pabaimaawai hich 

Jesuu warag ham dakꞌĩir sĩi dicham hig sĩejim hanʌm, juau hich tꞌʌamkꞌĩirjö. 
29 Magbaawai hamachdëu hirig, — Maar haig kꞌãibajë. Ya hatcha hedau 
kꞌeeuraa sĩebahab; kꞌʌd pʌ kꞌëujuwai hajierram hanʌm.

Magbaawai chadcha ham dʌ̈i sĩsijim haajem. 30 Mag ham dʌ̈i tꞌʌbawia, 
hãba hohoodö tꞌach kꞌoogpamua pan hich jua hee hauwia, Hẽwandamag 
hʌü hajim hanaa, tꞌorreuwia, hamag hʌapʌ̈ijim haajem, hag na hichdëu 
haajerrjö. 31 Magbaawaita dau heerdʌ pꞌöbaadëmjö warre hi kꞌaug 
hatꞌajierram hanaabá. Mamʌ mag hich kꞌaug hatꞌam hee, dau përbarmjö 
harrau, ham jãrr sĩerrta dëgölp chukkꞌu haadëjim hanʌm. 32  Magbaawai 
hamach wir haigpai, — Keen, jãguata mʌch tꞌãar heepain muan hich kꞌãijãa 
ha chirajimgui hajim hanʌm hãbmua; maimua hĩchab maach dʌ̈i kꞌʌd 
hee hiyʌ̈ʌ hurumua Hẽwandam hiekpa tꞌumaa hajapꞌa jaaupʌp̈ʌ̈igmam 
hũrwiajã mua kꞌaugaa haadëjimgui hajim hanʌm hich kꞌaperag.

33 Mag hamach hap hiyʌ̈ʌ naawia hich hag bʌ̈rre deeu bëejierram haajem 
Jerusalén pꞌöbörög, hamach kꞌapeen narr haar jawaan. Maimua hoocheewai, 
chi Jesús kꞌapeen hi dʌ̈i hogdʌba wënʌrraajerr kꞌʌʌn once tꞌumaa hãbam 
haig podpa tꞌʌnʌm hoochëjierram haajem, tagam kꞌʌʌn hĩchab Jesús higar 
hʌ̈kꞌa narr kꞌʌʌnpa hãba. 34 Maigjã hũrimaawai hamach tꞌumaam kꞌʌʌnau, 

“Keena, chadchata maach Pörön hiiu pꞌiidʌbarmwai; ya Simonagjã hich 
hoopibarm” ha jaau nʌmta hũrimajierram hanaabá. 35 Mag hamachig 
jaaubaawai, hamachdëujã jũrr warm kꞌʌʌnag maguimajierram haajem:

— Keena, magan maraujã pãrag jaaukꞌimgui hajierram hanʌm, 
maachdëu hi hootarr: Hirua kꞌabá maar hẽkꞌa hauwia kꞌʌd hee maar hi dʌ̈i 
hãba wëtjima hajim hanʌm. Mamʌ mag kꞌʌd hee hãba wëttarrjã marau 
pöd hi kꞌaug hauba, sĩi hãba tꞌach kꞌö nʌm haig pan tꞌorreuwia hichdëu 
hag na jiigjerrjö jigbaadëm haigta, marag hich kꞌaugpimjö kꞌaugpibaawai, 
marau hi kꞌaug haujimgui hajierram hanʌm jũrr hamach kꞌapeenag.

Jesuu hich bʌ ̈dʌ̈ii haajerr kꞌʌʌnagcha hich hoopitarr 
(Mt. 28:16-20; Mr. 16:14-18; Jn. 20:19-23)

36  Mag hagtꞌa ham hich hag hiekpai jũrr jaaupꞌöo tꞌʌnʌm hee chi Jesús 
ham jãrr dʌnʌʌuchëwia, — ¿Jãgpai nʌ keena? Hoob jãpꞌierrmiet, mʌ 
kꞌabahab haichëjim hanʌm hamag.

37 Mag sĩi dëgölp hamach jãrr dʌnʌʌubaicheewai jãpꞌierr nʌm hiekꞌau 
sĩi hi hakꞌaarta hoo nʌmpii naajim hanʌm. 38  Mamʌ mag jãpꞌierr nʌm 
hoobaawai hichdëu hamag, — ¿Kꞌantꞌee pãrau pãach kꞌĩirjug heepai 

“mʌʌta hakꞌaar” hanʌ?́ hajim hanʌm. 39 Pãar hiek mag mʌ hakꞌaar hanʌm, 
pãadë hoobat mʌ jua maimua mʌ bʌj̈ã hagjö. Chadcha mʌch kꞌabahab 
hajim hanʌm. Mʌ gaaicha pʌrbahut, magnaa hajapꞌa hoobat hajim 
hanʌm. ¿Pãrau hakꞌaar gaai pʌrju haai nʌ, mʌ gaai pʌr nʌmjö? Hakꞌaar 
chan mor chukꞌu sĩerrʌmgui hajim hanʌm, woun kꞌaba haawai.

40 Magnaa chadcha hamag hich juajãjã hoopinaa, hich bʌj̈ã hoopijim hanaabá, 
chadcha mag gaaimua hichta chikꞌamnau pakuls gaai meerpꞌë tꞌõotarr hag 
wounau ha kꞌap hamkꞌĩir. 41 Mamʌ mag hichcha hoo nʌmjã sĩi warag honegnaa 
dauderraamjö nʌm gaaimua hʌk̈ꞌaba narr haawai hich Jesús garmuata deeu 
hamag, — ¿Keena, pãrau nem hinagdam kꞌoog chukꞌu nʌwi? hajim hanʌm.

42  Magbaawai hamachdëu hãwarrdam wai narr haawai chi pꞌaamdam 
hirig deejierram haajem. 43 Mag hichig deebaawai hauwia ham dakꞌĩir 
kꞌöpʌïjim haajem. 44 Mag hãwarrdam kꞌö haaipawiata hamag, — Keena, 
mʌg mʌch hõrau tꞌõojuuta mua pãrag jaaujeejimgui hajim hanʌm, hagtꞌa 
maach hãba wënʌrraajeewaijã. Moiseeu Hẽwandam hiek pꞌãtarr gaai mʌ 
higwia jaau simjö, hichiita hich jãg mʌch dau hapꞌʌʌ hajujã jaaujeejimgui 
hajim hanʌm, mua pãrag. Maimua Hẽwandam hi jaaumienau pꞌãtarr gaaijã 
jaaunaa Daviiu hẽsap Salmos hanʌm pꞌãtarr gaaijã mʌ higwia hich mag 
pꞌã sĩsid haawai, chadcha hichdëu jaautarrjöo tꞌum hag heyaa höbërjimgui 
hajim hanʌm hamag. 45 Maimua mag hichdëu Hẽwandam hiek gaai pꞌã 
sĩsidʌm jaautarr kꞌap hamkꞌĩir, hichdëupai ham pör höpꞌërg hapijim hanaabá. 
Magbaawain chadau hi higwia Hẽwandam hiek gaai pꞌã sĩsidʌmjã tꞌum 
kꞌapꞌʌ nʌisijim haajem. 46 Magnaa hamag magjim haajem hich Jesuupai:

— Hich magta pꞌã sim Hẽwandam hiek gaai. Maguata chadcha mʌch chi 
Cristo hich Hẽwandamaucha jʌr hautarr hawiajã dau hapꞌʌʌ meeju haai 
chirajimgui hajim hanʌm. Mamʌ hĩchab kꞌãai tꞌãrjupam hee hiiu pꞌiidʌju 
harrjã jaau simgui hajim hanʌm. 47 Mag mʌch chi Cristo hiiu pꞌiidʌbarm 
hootarr kꞌʌʌnauta hamachdëu hootarr nacha Jerusalenpienag jaaunaa hĩchab 
durrpierram kꞌʌʌnagjã jaaujugui hajim hanʌm, jãgata kꞌĩirjug hajapꞌam jʌrbaawai 
Hẽwandamau hamach kꞌaibag chugpaaju haai sim tꞌumaam kꞌʌʌnag kꞌap 
hamkꞌĩir. 48 Mag pãrauta mʌ meewia hiiu pꞌiidʌtarrjã pãach daúacha hootarr 
haawai pãarta chi jaauju kꞌʌʌnaugui hajim hanʌm. 49 Mag jaaumamua hich 
Jesuucha hamag, Pari magaagan mʌgtarr kꞌur jöpcha murua pãar hatꞌee pʌïjugui 
hajim hanʌm Hẽwandam Hakꞌaar, hich mʌ Hayaucha deeju ha jaautarr. Mamʌ 
mʌig Jerusalén pꞌöbör heepai nʌisit hajim hanʌm, mag Hakꞌaar bëe nʌm hora. 
Hʌg̃tꞌarmua hich Hẽwandamau pʌïbapʌïm hedta pãar gaai pꞌẽs sĩeichëjugui 
hajim hanʌm, pãachdëu hootarr tꞌumaam kꞌʌʌnag jaau kꞌapꞌʌ jaau wënʌrramkꞌĩir.

Jesús hʌ̃gtꞌar matarr 
(Mr. 16:19-20)

50 Maimua hãbmiecha paawai pꞌöbör heemua hich Jesuu ham pꞌë 
harrjim haajem pꞌöbör Betania hanʌmʌg kꞌʌdau ma sim hee. Mam pꞌöbör 
higaau pabaimaawai hʌg̃tꞌaag jua hʌanaa Hẽwandamag jëeumamua, 

— Tata, puata mʌg hatagjã mʌkꞌʌʌn wounaan hich jãg hʌü ham pꞌë wai 
chitajugui hajim hanʌm.

51 Mag ham kꞌĩir honee hiekꞌamamua, ham dakꞌĩraa hedjã baug hee 
hʌg̃tꞌaa papagmamua, warag hoohba pamamua Hẽwandamau hich haar 

hʌg̃tꞌar hatꞌajim hanaabá. 52  Mag hi hʌg̃tꞌaag mam hoobaawai jẽb gaai 
kanieu pꞌõbkꞌanaa hirig, — Pʌjöm chan wounaan mʌg hatagjã marau 
hoobam. Pʌchta chadcha hãba maar Pöröu hajierram haajem.

Mag jëeu durrawia, deeu Jerusalenag honee wëtjim haajem, hamachig 
jaautarrjö. 53  Maimua Jerusalén pꞌöbör hee pawiajã hich mag hed 
hëepierr Haai hi jëeujem deg wëtwia jëeu durraajeejim haajem. 

SAN JUAN
Maach peerdʌ haaujem 

Jesucristo higwia   
  jöoi Juanau pꞌã pʌatarr

Chi pꞌãtarr. Heem kꞌʌʌnau jaauwai mʌg Hiek Hiiur Jesucristoou jaautꞌurtarr 
Juanau pꞌãtarrta tagam kꞌʌʌn kꞌãaijã hẽudeecha pꞌãjim haajem. Juanan hich Jesús 
dʌïcha nʌrrarr haawai, hirua jaau simʌn hichdëucha Jesuu hiekꞌamatarr hũrwi hirua 
nem waumatarrjã hich daúacha hootarrta jaau sim (21:24). Mʌg Juan jöoi Zebedeo 
hiewaa hajim, Santiago dʌï kꞌod hãbam, Jesuu hʌ̃rcha daupii haajerr (13:23).

Jöoi Juanau jaauwai Jesucristo chadcha Hẽwandam Hiewaa harrta wounag 
pawi hõor hee hõor dʌ̈i kꞌapeerkꞌa nʌrrajim haajem, hõor kꞌĩir tꞌegwia (1:1, 14). 
Mag hich dʌ̈icha nʌrraajerrau haawai warm kꞌʌʌnau jaautarrjã tꞌum jaau sim; 
mamʌ hĩchab hamau jaauba harrpa jaau sim hich libro gaai. Hajapcha heerpa nʌʌ 
hakꞌiin, chadcha mʌg libro tagam dau tꞌãrjup na nʌm kꞌãai bʌchkꞌun kꞌĩetꞌuu sim.

Kꞌan jawaag hajĩ. Juanau mʌg Jesús higwi pꞌãtarran, hichdëu jaautarrjö, Jesuun 
chadcha Hẽwandamau hich Hiewaa hichdëucha jʌr hauwia warrgarwe pʌïju 
jaaujerrjö pʌïtarr kꞌap hamkꞌĩir hajim; mag kꞌapꞌʌnaa hi hiek hʌ̈kꞌa pꞌöbaadeewai 
mʌg hatag pawiajã hi dʌï hich mag kꞌapeerkꞌa nʌm gaaimua hiiu wënʌrraju kꞌap 
hamkꞌĩir (20:31). ¿Pari kꞌan gaaimua hirua hõrag dawaa Cristo chadcha Hẽwandam 
Hiewaa hajim ha kꞌap hapi sĩ? Warm kꞌʌʌnau jaau nʌmjö Jesuu chadcha nem kꞌĩir 
pogkꞌe hag na hõrau hooba haajerr waumatarr jaaumamuama. Mamʌ Juanau mag 
kꞌapan jaauju kꞌãai, seispai jʌr hauwi makꞌʌʌnta wajappꞌa jaaujim (2:1-12; 4:43-54; 
5:1-15; 6:1-13; 9:1-12; 11:1-44). Juanau hĩchab jaau sim, warm kꞌʌʌnau jaaubam hee, 
Jesuu hich higwi siete veces “Mʌʌta…” ha hiekꞌatarr (6:35; 8:12; 10:7,9; 10:11; 11:25; 
14:6; 15:1).

Mag hirua “Mʌʌta” ha sim haig, judionaanau warre kꞌapꞌʌ naajim, hirua 
“Mʌʌn Hẽwandamau” ha sim. ¿Jãgwi? Hich Hẽwandam chi Hayaujã Moiseeg 
hich tꞌʌ̃r jaauwai “Mʌʌta” ha hiekꞌatarr haawaima. Maguata Juanau mʌg 
libro gaai jaauwai, Jesuu hʌ̃iba hich Hẽwandamkꞌa sim jaaujeejim, hõrag hich 
kꞌaugpieg. Magua hirua “Mʌ mʌch Haai dʌ̈in maran hich hãbampaiu” hanaa 
(10:30), hĩchab “Chi mʌ hoojemuan ya mʌ Haaijã hoowi sĩebahab” hajim (14:9).

Hẽwandam Hiewaata wounag pawi hõor hee nʌrrarr

1  1 Warrgar bʌ̃ʌrjã nem hompaaba nʌwe Hẽwandam sim dʌï chi Hiewaajã 
sĩejim haajem. Hich mag chi Hiewaapai hĩchab Hẽwandamau. 2  Mag, 

hich warrgarwe Hẽwandam dʌï hãba sĩerrajim haajem. 3 Hẽwandamau hi 
dʌïmuata nem tꞌʌnʌmjã tꞌum hompaajim hanaabá. Mag hamach numiim 
kꞌʌʌn jua haawai bʌ̃ʌrjã hirua nem wauba harr chan chukꞌum. 4 Hichdëuta 
maach hakꞌaarjã hiiupi haaujem. Maagwai hi gaaimuata hararag bʌ̈ʌg hoo 
nʌmjö maadëu kꞌapꞌʌ nʌm, jãga sĩerrʌ ́hich Hẽwandam chi Haaijã, mag 
kꞌapꞌʌ hapieg hich chi Hiewaata tꞌumaam kꞌʌʌn hatꞌee hõtdau paa dʌnʌmjö 
sĩewai. 5 Mag hichdëuta hich Haai kꞌap hapieg hõtdau paa dʌnʌmjö sĩewai 
mʌg durr hich kꞌaibagau sĩi hedau kꞌĩejö simuajã pöd hi tꞌõo hauba haajem.

6 Hich mag jaar hĩchab woun hãb Juan ha tꞌʌr̃ sim sĩejim haajem, 
Hẽwandamau jʌr hautarr. 7 Maguan sĩi hich hẽudee deeum woun hãb 
bëejuuta jaau nʌrrajim haajem, mag wounta kꞌĩchag hee hõt paa dʌnʌmjö sim 
ha jaaubaawai hõor tꞌumaam kꞌʌʌnag mag hiekta hʌk̈ꞌamkꞌĩir. 8 Hich Juan 
chan mag woun hichdëu bëeju ha jaau nʌrrarr kꞌaba, sĩi mag hõtdaujö sim 
bëeju jaaumkꞌĩirpai jʌr hautarr hajim hanaabá. 9 Magtarr haawaita chadcha 
mag hirua jaaujerr woun hi hẽudee bëebajieb, Hẽwandam Hiewaa. Hichdëuta 
hich gaaimuapai tꞌumaam kꞌʌʌnag Hẽwandam jãga sĩerrʌ ́ha kꞌap hapiejem.

10 Mag bëewia mʌg durr hichdëu hompaatarr gaai sĩeichëjim. Pari mʌg durr 
gaai jooba nʌm kꞌʌʌnau hi kꞌaug hauba, sĩi parhoobam kꞌʌʌnpii hajierram. 
11 Hich durr gaai bëetarrta, mag hamach hee pierrumjã hõrau hi higbajierram. 
12 Pari hi hisegba hʌü warag hi hiek hʌk̈ꞌa nʌmua warag hirigta hamach 
peerdʌpitarr kꞌʌʌnan hichdëujã warag Hẽwandam chaainag paapʌïmajim. 
13 Mag hi chaainkꞌa nʌm chan sĩi mʌg heegarm kꞌʌʌnjö chaai paarpam 
kꞌõchgau kꞌapese hawia paarpa hautarr kꞌabam. Mag hi chaainkꞌa nʌmʌn, sĩi 
Hẽwandamau hich garmuata hich hiiu haawai hich chaainkꞌa hau nʌmʌu.

14 Mag, Hẽwandam Hiewaata wounag pawia mʌig heegar sĩeichëjim. Hichta 
Hẽwandam Chaai hãbpai kꞌitʌmuata hich hiiu haawai hich Haai hipierraa 
nem kꞌĩir pogkꞌe wau nʌrrarr marau hoojim. Magta hi gaaimua marau kꞌapꞌʌ 
nʌisijim, jãga Hẽwandam chi Hayaujã maach jãsene sĩerrʌ.́ 15 Hi jaauwiata 
mag Juan hõor pör choomie kꞌararrau hõrag, “Mʌ hẽudee hurumta mʌ kꞌãaijã 
hiek tꞌeeg hʌr̃pai simgui” haajeejim, hichta hi tꞌaabaju nawe sĩerr haawai.

16 Hichta Hẽwandam Hiewaa maach dʌ̈i wajapꞌa kꞌitaawai maachdëu nem 
hig nʌmjã höo kꞌaugbata hich mag dedee haajem. 17 Hẽwandamau Moiseeg 
ley pꞌãpiewai sĩi jãga wënʌrraju haai nʌ ha kꞌap hamkꞌĩirpai pꞌãpijim. Pari 
jũrr Hẽwandamau hich Hiewaa Jesucristo päaiwai, hichta hich Chaai chaar 
haawai, warre hich gaaimuata hi jãga chitʌ ́ha kꞌapꞌʌnaa hĩchab maach 
hichdëu kꞌõsi simjã kꞌap hamkꞌĩirta pʌ̈ijim. 18 Hãbmuajã Hẽwandam chi Haai 
chan bʌ̃ʌrjã hooba haajem. Pari hich chi Chaai hãbpai kꞌitʌmjã hich Haai 

JUAN 1

El Nuevo Testamento en waunaan, 2da ed., © 2011, Wycliffe Bible Translators, Inc.



275

dʌ̈i hãbam Hẽwandamkꞌanaa hi dʌ̈i hãba sĩejeewai hi hoo nʌm gaaimuata 
chi Haaijã warag maadëu kꞌapꞌʌ paaukꞌamam, hí jãga sĩerrʌ.́

Juan chi pör choomie chan hõrau nʌ narr kꞌabajim 
(Mt. 3:11-12; Mr. 1:7-8; Lc. 3:15-17)

19 Mag Hẽwandamau pʌïju jaaujerr bëeju hanʌm hich hẽudee hurum Juanau 
jaau nʌrrarr hed gaai Jerusalén pꞌöbör heemua judionaan chi pörkꞌa narr kꞌʌʌnau 
pꞌadnaan pʌïjierram, Levinaan ha tꞌʌʌ̃rjerr kꞌʌʌn dʌï, makꞌʌʌnau chi Juan haar 
wëtwia hirig, “¿Pʌ kꞌaíuma? ¿Pʌʌta nawe Hẽwandamau pʌïju ha jaaujerrá?” ha 
kꞌap jëeumkꞌĩir. 20 Chadcha mag wëtwia hichig jëeubaimaawai Juanau hamag, 

— Mʌ chan nawe Hẽwandamau pʌïju ha jaaujerr kꞌabamgui hajim.
21 Magbaawai deeu hamachdëupai, — Magan ¿pʌ kꞌaíuma? ¿Pʌ Elías 

kꞌabá? habaawai, jũrr hichdëu, — Mʌ chan Elías kꞌabamgui hajim hamag.
Magbaa deeu hamachdëupai, — ¿Wa pʌ warrgarwe hich 

Hẽwandamaucha hich hi jaaumkꞌĩir jʌr hauju ha jaaujerráwa? ha 
jëeubaawai, jũrr hamag, — Hʌ̃hʌ̃, mʌ majã kꞌabamgui hajim.

22 Pari magʌmjã pʌaba, — ¿Pʌ kꞌaíuma? hajierram. Pua marag pʌch jaaubam, 
¿marau kꞌan ha jaaubaimaagauma maach pʌïtarr kꞌʌʌnag? hajierram hirig.

23  Magbaawai Juanau hamag magjim:
— Mʌʌn warrgar Hẽwandam hi jaaumie Isaías kꞌararrau jaautarrjö, 

hajappai hõor barba haajem haar chiraajemʌugui hajim. Mʌʌn sĩi, 
“Maach Pör bëeimʌʌ sĩewai hi bëeju nawe pãach tꞌãar kꞌĩir kꞌaugbat 
tꞌãraucha kꞌõsi hi hiek hʌ̈kꞌaag” ha jaaujemʌugui hajim.

24 Pari mag kꞌap haag hirig jëwaan bëetarr kꞌʌʌnjã Moiseeu pꞌã pʌarr 
hiek wajapcha hʌʌrkꞌaajerr kꞌʌʌnau pʌ̈itarr kꞌʌʌn hajim, fariseonaan. 
Maguata hamachta chi tꞌierrnaan hawia hirig mag nʌrrapimapꞌapaim 
hiekꞌau hirig, 25 — Pʌ hiek mag warrgarwe hich Hẽwandamau pʌ̈iju ha 
jaaujerrjã kꞌaba, Eliajã kꞌaba, Hẽwandam hi jaaujerrjã kꞌabam hanʌmta, 
magan ¿jãgwi pua hõor pör choo simma? hajierram hirig.

26  Magbaawai Juanau, — Muan sĩi dödamaupaita hõor pör 
choo chitʌmgui hajim. Pari pãach hee woun hãb sim, hichta hich 
Hẽwandamaucha pʌ̈iju ha jaaujerrau. Ma hagtꞌa pãrau kꞌaugba naabahab, 
mamʌ hi barcheewai kꞌĩir kꞌaug naamkꞌĩirta hag nawe mua hõor pör 
choo chitʌmgui hajim. 27 Maata mʌ hẽudee hurum. Mʌ chan sĩi hi 
chogkꞌa chitaagpaijã serbiiba chirʌmgui hajim, Jesús higwia.

28  Mag hi kꞌap haag hirig jëeuchëtarr tꞌum hi hiekꞌamarrpa döjã Jordán 
hanʌm higaau pꞌöbördam Betania hanʌm hee hajim, hich Juan kꞌararrau 
hõor pör choo sĩerr haig.

Jesús corderojö Hẽwandamau pʌ̈itarr
29 Mag hichig jëeuchëtarr kꞌʌʌn dʌ̈i hiyʌ̈ʌ sĩerr noram Juanau hoowai, 

mag hirua hamag jaau sĩerr Jesuuta hi haig hur nʌrrajim. Mag hich haig 

hurum hoo hatꞌaawai hich haig narr kꞌʌʌnag, — Pãadë hoobat hajim: 
Hẽwandamau pʌ̈itarr har hur kꞌitʌm. Jãguata corderodamjö hʌdʌraa hich 
tꞌõopibarmua hõor tꞌumaam kꞌʌʌn pekau chugpaa haujugui hajim. 30 Jãg 
higwiata norr mua pãrag, “Mʌ hẽudee hãb hurumta mʌ kꞌãaijã hiek tꞌeeg 
hʌ̃rpainaa hichta mʌ kꞌãyaujã warrgarwe hich mag sĩerrʌmgui” hajim Juan 
chi hõor pör choomieu. 31 Mag jaaumamua, Mʌchdëujã kꞌaugba chirajimgui 
hajim, hiita hich Hẽwandamaucha pʌ̈itarr. Pari hĩsin chad mua kꞌapꞌʌ 
chirʌmgui hajim, hich kꞌabahab maachdëu nʌ narr. Mamʌ mʌg maach 
israelnaanag hi kꞌap hamkꞌĩirta muan jãg hõor pör choo chitʌmgui hajim.

32 Maimua mag jajawagmamua, hĩchab hewag pawi hichdëu hootarr 
higwiajã Juan chi hõor pör choomieu, — Muan mʌch daúacha Hẽwandam 
Hakꞌaarta duburjö kꞌitʌmta hʌg̃tꞌarmua bëewia Jesús gaai jupbaichëmjã 
hoojimgui hajim. 33 Hag nawe chan mua kꞌaugba chirajimgui hajim, hiita 
warrgarwe Hẽwandamau pʌïju ha jaaujerrkꞌa sim. Mamʌ mʌg hõor pör 
choomkꞌĩir mʌch pʌïtarrauta mʌchigcha, “Har pʌch dakꞌĩraa chi Hakꞌaar 
hʌg̃tꞌarmua bëewia woun hãb sim gaai jupbaicheewai pua kꞌapꞌʌ haju, mag 
wounauta hich Hẽwandam Hakꞌaarcha hõrag deemaju” ha jaautarr haawai, 
34 hĩsin chadau mua hi kꞌapꞌʌ chirʌmgui hajim, mag mʌchig jaautarrjö bëewi hi 
gaaita jupbaichëm mʌch daúacha hootarr haawai. Maguata hĩchab mua kꞌapꞌʌ 
chirʌmgui hajim Juanau Jesús higwia, hi chadchata Hẽwandam Hiewaau.

Jesuu hich dʌ̈i hogdʌba wënʌrramkꞌĩir nacha jʌr hautarr kꞌʌʌn
35 Maimua hag noram hagtꞌa mag pꞌöbördam Betania hanʌm haig 

mʌ chirajim, mʌch kꞌapeen dʌ̈i, maach maestro Juan kꞌararrpa hãba. 
36  Mag maig maar nʌmta, Jesús dich nʌrrʌm hoobaawai maar maestroou, 

— Pãadë hoobat: Jãata Hẽwandamau pʌ̈itarrauwai hajim, corderodamjö 
hʌdʌraa hich tꞌõopibarmua hõor peerdʌ haumkꞌĩir pʌ̈itarr.

37 Maach jʌg̃ daar maach maestro Juanau mag hiekꞌabarm hũrbaawai 
Jesús hẽudee maar wëtjim. 38 Mag dichmamua hewag hoowai, maar hich 
hẽudee wëtum kꞌaug hatꞌaawai marag, — ¿Pãar kꞌanta jʌr wënʌrrʌ́ma? hajim.

Magbaawai marau jũrr hirig, — Maestro, ¿pʌ jam chiraajẽ? hajim.
39 Magbaawai Jesuu marag, — Magan mʌ dʌ̈i wëttarrau hajim, mʌ 

chiraajem haar kꞌaugaan.
Magbaa chadcha hi dʌ̈i wëtwi hi sĩerr haar maar barimajim. Mamʌ ya 

maagwai kꞌeeuragam las cuatrojö sĩerr haawai warag hich maig kꞌëujim.
40 Mag Juanau Jesús jaau sim hũrwia hãb hagjö mʌ dʌ̈i hẽudee matarr 

Andrés hajim, Simón Pedro dʌ̈i kꞌod hãbam. 41 Mag Andrés hanʌmua hich 
naam Simón jʌraan mawia hoobaimaawai hirig, — Ya hĩsin chadau maran 
warrgarwe Hẽwandamau Mesías pʌ̈iju ha jaaujerr dʌ̈ita hoobarmgui 
hajim hanʌm. (Mag Mesías haawai griego meúa Cristo haawaiu.)

42 Maimua chadcha chi Simón hich dʌï haibëejim, maar Jesús dʌï narr haig. 
Mag hich haig waipierrwai Jesuu chi Simonag, — Pʌ Simón kꞌabahab hajim, 

Jonás hiewaa. Pari hĩsmua hatag pʌ Cefas ha tꞌʌr̃jugui hajim. (Mag Cefas haawai 
griegonaan meúa Pedro haawaiu. Mag Pedro ha sim haig mokpör haawaiu.)

Hich dʌ̈i wënʌrramkꞌĩir Jesuu Felipe dʌ̈i Natanael pꞌë harrtarr
43  Hag noram Jesús jũrr Galilea durr maju haadëjim. Mag nʌm hee 

Felipe dʌ̈i hoojim. Mag hoobaawai hirig, — Felipe, mʌ dʌ̈i marrau hajim.
44 Mag woundam Felipe hanʌm pꞌöbördam Betsaida hanʌm heem hajim, 

Andrés dʌ̈i Pedropa hãba naajerr pꞌöbör heem. 45 Maimua jũrr Felipeeu 
deeum woun Natanael hanʌm jʌraan mawia, hirig maguimajim haajem:

— Natanael, maran ya Jesús dʌ̈ita wënʌrrʌmgui hajim hanʌm, har 
Nazaret pꞌöbör hee woun hãb José haajem hag hiewaa dʌ̈i. Hich jãg 
higwiata Moisés kꞌararrau hẽsap pꞌã pʌarr gaaijã jãg jaaunaa, Hẽwandam 
hi jaaumienaujã jãg jaauba haajeejieba haimajim haajem Felipeeu.

46  Magbaawai chi Natanaelau Felipeeg, — Hʌ̈kꞌabamgui hajim hanʌm. 
¿Kꞌaíu pʌrʌg jaauwai mag Nazaret pꞌöbör heemuata hõor chi tꞌetꞌemkꞌa 
höbërju ha jaaujĩ? hajim hanʌm.

Mamʌ magbaawai chi Felipeeu, — Magan hoobahur hajim hanʌm, kꞌap haag.
47 Magbaawai chadcha hi dʌ̈i bëejim. Mag bëewia ya hich haig 

pabaicheewai Jesuu hirig — Hachá kꞌitaichëm israel chaardam. Mʌg 
woundaman chadchata hö hakꞌaar wajapꞌata chirabpama hajim hichigcha.

48  Jesuu hichig mag hiekꞌabarm hũrbaawai Natanaelau hirig, — ¿Jãga 
pua mag mʌ hö hakꞌaar hajapꞌa chirʌm kꞌapꞌʌ chirʌ?́ hajim.

Magbaa Jesuu hirig, — Felipeeu pʌ mawag hëeurrju nawe, har pʌch 
dikꞌu gaau higo bʌ ̈heegar sĩewai, mua pʌ hoobajieb hajim.

49 Magbaa Natanaelau, — Maestro, pʌʌn chadchata Hẽwandam 
Hiewaau. Pʌch kꞌabahab hajim, israelnaan Rey marau nʌ narr.

50 Magbaa Jesuu hirig, — ¿Higo bʌ ̈heegar mʌchdëu pʌch hootarr 
ha jaaubaawaita pua mʌrʌg mag chirʌ?́ Hĩsta pua hag kꞌãyaujã nem 
wajapcharam hoogpabahab hajim.

51 Maimua hich Jesuupai hĩchab maach tꞌum hich dʌ̈i kꞌapeerkꞌa 
haumarr kꞌʌʌnag, — Mua pãrag jaaukꞌimgui hajim: Cha hiekꞌa chirʌm 
hiekꞌau chadcha mʌch chi Hemkꞌooi Hiewaa haigta Hẽwandam chognaan 
hʌg̃tꞌarmua heegjã bëenaa deeu hʌg̃tꞌaa waaidʌtkꞌakꞌakꞌam hoojugui hajim.

Hõor jua pʌr nʌm hee Jesuu dö vinoog paatarr

2  1 Magtarr kꞌur kꞌãai tꞌãrjup nʌm hee, Galilea durr pꞌöbördam Caná 
hanʌm hee hõor jua pʌr naajim. Maig Jesús hãdjã dʌ̈i sĩejim. 2  Mag 

jua pʌr nʌm hee, hich Jesujã tꞌʌ̃rpʌ̈iwia haig sĩerr haawai hi hãdau 
hirigta, 3  — Vino tꞌumaa höbaadëmwai hajim.

4 Magbaa chi chaairau hirig, — ¿Pua kꞌantꞌee mʌrʌg mag sĩ? Mʌch nem 
wau chitʌm gaaimua hagtꞌa hõrag mʌch kꞌaugpiju hora kꞌaba sĩebahab 
hajim hich hãdag.

5 Pari hich hiewaau hichig magbaawai chi pꞌiejãb wau narr kꞌʌʌnagta warag 
hich hũan Mariaau, — Hirua pãachig nem mag haawai hi hipierraa habat hajim.

6 Judionaan hamach hi haawai Hẽwandam na hamach wajapꞌa nʌm haag 
jua dʌ̈i bʌp̈a hʌpʌp̈ʌ̈i haajeejim. Magua, magaag hatꞌee döjã hiigjerr haawai 
mag pꞌiesta hee tꞌũr mokdau dën dʌ̈rrcha kꞌitꞌëem seis wai naajim. Makꞌʌʌn 
tꞌũr hee de cincuenta a setenta litros dʌ̈rr haajeejim, dö. 7 Maimua Jesuu 
mag chi pꞌiejãb wau narr kꞌʌʌnag makꞌʌʌn tꞌũr döou hipiirkꞌapi jaaujim. 
Mag chadcha hich hipierr hipiirkꞌabapäaiwai hamag, 8 — Jãimua hag heem 
jöi harrwia chi pꞌiesta hee nʌm kꞌʌʌn pörkꞌa simʌg dö hoopibamit hajim.

Magbaa chadcha hichdëu jaautarrjö hi hipierr dö hoopijierram. 9 Pari 
mag chi pꞌiesta hee nʌm kꞌʌʌn pöröu mag dö hatarrta vinoog paa simjã 
kꞌaugbata dö sĩejim. Hãba chi pꞌiejãb wau narr kꞌʌʌnaupaita kꞌapꞌʌ naajim, 
hamach dakꞌĩir harr haawai. Mag dö hoowi chi pörkꞌa sĩerrau chi jua pʌr 
chirarr woundam tꞌʌ̃r hauwi  10 hirig magjim:

— Tꞌumaam kꞌʌʌnau vino chi wajapcharamta nacha hõrag jiigjerram; 
maimua mag dö nʌʌ hawiata jũrr parhoobam vino jiigjerramgui hajim. 
Pari pua magba hewaata chi wajapcharam jigaagpamgui hajim hirig, 
mag dö hatarrta vinoog paa simjã kꞌaugba.

11 Mag Galilea durr pꞌöbördam Caná hanʌm hee dö vinoog paatarrta 
warrpem hõrau nem hooba haajem Jesuu wautarr hajim, mag wau sim 
gaaimua hich jua tꞌeeg hoopieg. Mag, maach hi dʌï wënʌrraajerr kꞌʌʌnaujã 
warag wajapcha hi kꞌapꞌʌ nʌisijim, chadcha Hẽwandamau warrgarwe pʌïju ha 
jaaujerr dʌïta maach wënʌrrʌm. Magta marau warag hi hiek hʌk̈ꞌa nʌisijim.

12  Maimua magtarr kꞌur hich hag Galilea durr heepai deeum pꞌöbördam 
Capernaum hanʌmʌg maar pꞌë harrjim, hich hãd dʌ̈i hich heeugpeenpa. 
Mag pꞌöbördam hee kꞌãaidam kꞌapanaa maar naaimajim.

Haai hi jëeujem degmua Jesuu hõor jʌrkꞌʌʌitarr 
(Mt. 21:12-13; Mr. 11:15-18; Lc. 19:45-46)

13 Judionaan pꞌiesta Pascua haajem burrju gayaa harr haawai Jesús 
Jerusalenag majim. 14 Maimua hirua hooimaawai, Haai hi jëeujem degta sĩi 
pꞌakjã përnaa, ovejajã përnaa, duburjã përnaa maimua sĩi hõrag pꞌatkꞌon cambie 
nʌm kꞌʌʌnpata hohood tꞌʌnʌm hooimajim. 15 Hichdëu mag hoobaimaawai maar 
dakꞌĩraa haig jʌg̃ad werba sĩsid harr jãaupʌrnaa hagua bobojog tꞌum hamach pꞌak 
dʌï ovejapa dawag jʌrkꞌʌʌipʌïjim. Magnaa chi pꞌatkꞌon cambie narr kꞌʌʌn mesjã 
jẽkꞌʌt sĩekꞌʌʌipʌp̈ʌï kꞌabaadeewai ham pꞌatkꞌonjã sĩi parhooba kꞌuyiupʌïmajim. 
16 Magnaa chi dubur për narr kꞌʌʌnag, — Jöpkꞌaa pãach nemchaain mʌigmua pꞌë 
hatꞌaadët; mʌ Haai di chan sĩi pãrau merrkaúg paapäaig kꞌabamgui hajim hamag.

17 Hirua mag hiekꞌabaawai maar kꞌĩir hee dʌhnʌisijim, Hẽwandam hiek 
pꞌã sim gaai, “Hẽwandam, pʌrʌg jëeujem di kõitan mʌʌn nem haneeme 
chitaawai hag gaaimua mʌʌn hõor jua hãwatab kꞌaba hãwatju” ha pꞌã sim.

18 Mag hamach dakꞌĩir dawag hõor jʌrkꞌʌʌibapʌïm hoobaawai judionaan chi 
pörnaanau hirig, — Pʌchdëu Hẽwandam di kõit jãg chirʌpí, pʌ hiek mag pʌʌta 
Hẽwandamau warrgarwe pʌïju ha jaaujerr hanaawai magan maar dakꞌĩir hag 
na marau nem hooba haajem hich Hẽwandam dënjö waubá hajierram hirig.

19 Magbaawai hich Jesuu warag hamag, — Pãrau magta hoom kꞌõsi nʌm 
kꞌai, magan mʌg di chʌyëubapʌ̈it; magbaa kꞌãai tꞌãrjup nʌm hee mua 
deeu hëu dʌnʌʌujugui hajim.

20 Magbaawai chi judionaanau hirig, — Mʌg Haai hi jëeujem di hëu 
hawaag cuarenta y seis años pꞌidkꞌatarrta, ¿puata mag kꞌãai tꞌãrjuppaim 
hee deeu hëu dʌnʌʌujũu? hajierram.

21 Pari Jesuu mag hamag di ha simjã chi di chaar higwia kꞌaba, hich 
mor higwiata mag sĩejim. 22  Hi mag hiekꞌatarr haawaita, hamau hi tꞌõowia 
deeu hiiu pꞌiidʌtarr kꞌurjã maach chi hi dʌ̈i hogdʌba wënʌrrarr kꞌʌʌnaun 
hi hiekꞌatarr kꞌĩir heyaa naajim. Mag warag warrgarwe Hẽwandam hiek 
pꞌã sĩsidʌm gaai Jesús higwia pꞌã sĩsidʌmjã wajapcha kꞌapꞌʌnaa hich Jesuu 
hich hiiucha maachig nem jaaujerrjã warag marau kꞌapꞌʌ nʌisijim.

Jesuu tꞌumaam kꞌʌʌn kꞌapꞌʌ sĩerrʌm
23 Mag Jerusalenag mawia ham pꞌiesta Pascua hee simua hich hiiu 

haawai hag na hõrau nem hooba haajempa wautarr hoowia hõor 
kꞌapanaam kꞌʌʌnau hi hiek hʌ̈kꞌajierram. 24 Pari mag hõrau hich hiek hʌ̈kꞌa 
nʌm hanʌmjã hichdëu wajapꞌa kꞌapꞌʌ sĩejim, hõrau chadcha tꞌãraucha hich 
hiek hʌ̈kꞌaba nʌm. 25 Pari mag kꞌaug haumamjã hõrau hichig jaaubamta sĩi 
hichdëupaita hõor tꞌumaam kꞌʌʌn tꞌãar kꞌaug haumaajeejim.

Jesús Nicodemo dʌ̈i hiyʌ̈ʌ harr

3  1 Woun hãb sĩejim, Moiseeu Hẽwandam hiek pꞌã pʌatarr wajapcha 
hʌʌrkꞌaajem kꞌʌʌn heem, Nicodemo ha tꞌʌr̃ sĩerr. Maan judionaan heem chi 

tꞌetꞌem hajim hĩchab. 2 Mag wounau hedaar Jesús haig bëewia hirig, — Maestro, 
marau kꞌapꞌʌ nʌmgui hajim, chadcha Hẽwandamauta pʌ pʌïjim, hich hiek marag 
jaaumkꞌĩir. Hí pʌ dʌï sĩewai merag chukꞌu simgui hajim, jãg hag na hõrau nem 
hooba haajempa pʌchdëu wau sim gaaimua. Magba haawai ni hãbmuajã jãg 
pua nem wau simjö wauba nʌmgui hajim. Magua mʌ pʌ haigta bëejimgui hajim, 
Hẽwandam chi Pörkꞌa sim haar jãga mʌ hi dʌï chirsiju mʌchig kꞌap jaaumkꞌĩir.

3  Magbaawai Jesuu hirig, — Pʌdë hũrbarí, mua pʌrʌg jaaukꞌimgui 
hajim: Chi deeu heeupemjö tꞌaababa sim chan pöd Hẽwandam hichta chi 
Pörkꞌa sim haar höbërbamgui hajim, hi chaai kꞌaba sĩewai.

4 Magbaawai Nicodemoou hirig jëeumamua, — ¿Pari jãga ya mʌg 
maach chi jöoi chirʌm deeu tꞌaababarju? hajim. ¿Wa deeuta dich hãd bi 
hee dubju haai sĩwa hajim, hũwaai tꞌaababaag?

5 Magbaawai jũrr Jesuu deeu hũwaai, — Hʌh̃ʌ,̃ mua chan sĩi tꞌaabaa chaar 
tꞌaaba nʌm jaauba chirʌmgui hajim. Mua mag heeupemjö tꞌaabaju ha chirʌmʌn, 
Juanau pör choo simua jaaujerrjö Hẽwandam Hakꞌarag dich kꞌĩirjug chi hiiurig 
paapʌïpi nʌmta jaau chirʌmgui hajim. Magbam chan pöd Hẽwandam sim haar 
höbërbam, hagtꞌa hi dën kꞌaba sĩewai. 6 Maach hãdau maach tꞌaaba nʌmʌn sĩi 
mʌig heegarpai wënʌrraagau. Pari Hẽwandam Hakꞌaar hau nʌmuata deeu 
tꞌaababarmjö nʌmʌn chadau jũrr hʌg̃tꞌar pawiajã hich mag wënʌrraagau hajim. 
7 Pari mua mag pãach tꞌumaam kꞌʌʌnta deeu tꞌaabaju haai nʌm ha chirʌm 
hũrwia hoob hatcha jʌg̃derraa hamgui hajim. 8 Hẽwandam Hakꞌaar hau nʌmʌn 
pꞌũ wë tꞌʌnʌmjöta simgui hajim. Pꞌũun parhooba hich wëm haig nem tꞌeeg 
juu hurum hũurjem, pari pöd kꞌaugba haajem, jammuata hurú wa jamagta 
ma. Hich hagjöta simgui hajim, Hẽwandam Hakꞌaarjã hõor hee sĩeicheewai. 
Chi Hakꞌaar bʌʌ̃rjã hooba nʌm, pari mag simuata hich hiiu haawai heeu 
tꞌaababarmjö maach kꞌĩirjug chi hiiurig paapäaijemgui hajim hirig.

9 Magbaawai deeu hich Nicodemooupai Jesuug, — Pua mag sim haig, 
¿jãga haawaiuma? hajim hirig.

10 Magbaawai Jesuu hirig magjim:

— ¿Pʌʌta israelnaan hee maestro haawai hõrau hiigjemta mʌg mua 
Hẽwandam Hakꞌarauta kꞌĩirjug hajaug paapäaijem jaau chirʌmjã kꞌaugbata 
chirab? 11 Pʌdë hũrbarí, pʌrʌg jaaukꞌimgui hajim: Maraun chadcha 
maachdëu kꞌapꞌʌm nemta jaaunaa maach daúacha hootarrta jaaujem, 
mamʌ pãrau hʌ̈kꞌamapꞌa nʌmgui hajim. 12  Magnaa hirig, Mʌig heegarm 
nemdampai mua jaau chirʌmjã pãrau hʌ̈kꞌamapꞌa nʌm, ¿jãga hʌ̈kꞌaagauma 
hajim, ya Hẽwandam kꞌĩirjugcha mua pãachig jaaubaadeewai?

13 ’Hagtꞌa hiwiir hãbjã hʌg̃tꞌar Hẽwandam sim haar maba sim, hi kꞌĩirjug 
kꞌap haag; hãba hi haarmua bëetarr wounaupaita Hẽwandam kꞌĩirjugan kꞌapꞌʌ 
simgui hajim, hõrag jawaag; wajapcharan mʌch chi Hemkꞌooi Hiewaama. 
Mʌch kꞌabahab hajim, Hẽwandam haarmua bëetarr haawai deeu hi haar 
maju. 14 Pari magaag hatꞌeyan, israelnaan hõor maba haajem hee jãg Moiseeu 
pꞌë wai nʌrraawai Hẽwandamau hirig bronce dën nemkꞌõrkꞌa waunaa pa gaai 
hʌg̃tꞌaa jiirjoppi jaautarrjö, hich hagjöta hĩchab mʌch chi Hemkꞌooi Hiewaajã 
pa gaai jiirjopju haai chirʌmgui hajim, magbarmua hõor peerdʌju hayaa 
hamkꞌĩir. 15 Wajapcharan mag nemkꞌõrkꞌa wau sim pa gaai jiir wëjorragta 
hoobaawai monaaujerrjö, chi mʌrʌgta hich peerdʌ haupi sim kꞌʌʌn 
peerdʌwia Hẽwandam haarcha höbërwia hich mag hiiu sĩerrajugui hajim.

Hẽwandamau maach kꞌõsi harr
16 ’Pari magaagta Hẽwandamau hoowai mʌg durr gaaim kꞌʌʌn tꞌum ya 

chi hokꞌoomta nʌm kꞌapꞌʌ harr haawai, hich garmuata ham peerdʌ haum 
kꞌõchgau mʌ hich Hiewaa hãbpai kꞌitʌmta ham kõit tꞌõmkꞌĩir pʌïjimgui hajim, 
magbarm gaaimua chi mʌrʌgta hamach peerdʌ haupi nʌm kꞌʌʌn chan 
hokꞌooba, mʌig heegarwejã hich dënkꞌanaa hich haar höbërwia hich mag 
hich dʌï wënʌrramkꞌĩir. 17 Hẽwandamau mʌ pʌïtarr chan, sĩi hõor kꞌaibag 
waupi jaaumkꞌĩir kꞌaba, sĩi ham peerdʌ haumkꞌĩirta mʌ pʌïjimgui hajim hirig.

18 ’Mʌch chi Hẽwandam Hiewaa hiekta hʌk̈ꞌanaa mʌ hig sim woun chan 
Hẽwandamau hisegwia kꞌĩmie durr barpʌïbam. Pari har mʌ higba sim chan 
ya sĩi barpʌïjupaita simgui hajim, hichdëu Hẽwandam Hiewaa mʌchta hãbpai 
chitʌmta higba harr gaaimua hichdëupaita wir haig hich hisegpi jaau simjö 
sĩewai. 19 Mag hamachdëupai wir haig hamach hisegpimjö nʌmʌn, nem 
kꞌaigbamta waum kꞌõchgau Hẽwandam Hiewaa higba nʌm gaaimuau. Hamach 
mag nʌm gaaimuata mag hõor peerdʌ hawaag hõtdau paa dʌnʌmjö chirʌm 
bëewaijã mʌ higba nʌmgui hajim, hich mag kꞌĩchag heeta meraa nem wau nʌmjö 
naam kꞌõchgau. 20 Maguata har tꞌum Hẽwandam dau na nem kꞌaigba wau nʌm 
kꞌʌʌnan jũrr mag hõtdau paa dʌnʌmjö chirʌmta hoomapꞌa haajemgui hajim. Mag 
mʌ hoomapꞌa naawaita mʌ higjã higba nʌm, mag hamach meraa nem wau nʌm 
kꞌaugam hugua hawia. 21 Pari magba har jũrr nem wajapꞌam happai waum kꞌõsi 
haajem kꞌʌʌnau chan mʌ hisegba, warag mag hõtdau paa dʌnʌmjö chirʌmta 
hiigjerramgui hajim, Hẽwandamau kꞌõsi simjöta nem hagcha wauju kꞌapꞌʌnaa 
hamachdëu mag wajapꞌa nem wau nʌm bigaaum kꞌʌʌnagjã kꞌap hamkꞌĩir.

Magta Jesuu Nicodemoog, jãga Hẽwandamta chi Pörkꞌa sim haar hijã 
chiraimaju haai chirʌ ́ha jaaujim.

Juan chi hõor pör choomieu deeu Jesús higwia hiekꞌatarr
22  Mag pꞌiesta Pascua dichtarr kꞌur Jesuu maar pꞌë harrjim 

Jerusalenmua chawag, hich hag Judea durr heepai. Maig nʌmua hõor 
pör choojeejim. 23-24 Hich mag jaar hĩchab Juanaujã hagtꞌa hõor pör 
choo nʌrrajim haajem, maagwaiwe chan hagtꞌa hi cárcel deg pʌ̈iba narr 
haawai. Mag hi hõor pör choo sĩerr haig Enón ha tꞌʌ̃r sim, Salim dakꞌa. 
Maigta dödam napꞌʌ kꞌërarr haawai hõor pör choojeejim haajem.

25 Pari hõrau jaauwai mag nʌm hee hĩchab hãaur Juan dʌï wënʌrraajerr 
kꞌʌʌn garmua jũrr judío hãb haig sĩerr dʌï chikꞌam hipeer hahaukꞌamua, 

“Magan ¿kꞌaíu pör choobarmta wajapcha sĩ, Jesuu pör choobarm wa maar 
maestroou choobarmwa?” hanaajim hanʌm. 26 Mag hijẽjẽb nʌʌ hawia warag 
hich Juan haarcha wëtwia hichigcha, — Maestro, har chum Jordán higaau 
hedau höbeerjem higar, pʌchdëucha marag jaauwai Hẽwandamau pʌïtarr 
ha sĩerr wounaujã hĩchab hõor pör choo nʌrrʌm haajemgui hajim hanʌm. 
Maagwai hõor pöm hʌr̃cha hi haarta pꞌẽpꞌẽeukꞌam haimajierram haajem hirig.

27 Magbaawai Juanau hamag, — Hoob hiekkꞌõr waumiet hajim hanʌm. 
Hẽwandamauta hichdëu kꞌap hõrag jaauba haajeeb, hichdëu kꞌõsi simjöta 
nem waumkꞌĩir. Mag sĩewai hichdëuta juau hirig jãgpi sĩebahab hajim hanʌm. 
28 Pãach jʌg̃ʌucha kꞌabá pãrau hũr naajimgui hajim hanʌm, har mua “Mʌ chan 
warrgarwe hich Hẽwandamau pʌïju ha jaaujerr kꞌaba, sĩi hi bëeju na hi jaau 
chitʌmʌu” ha chiraawai. Magua mag hi haarta hʌr̃cha hõor pꞌẽpꞌẽeu hawiajã mʌ 
honee chirʌmgui hajim hanʌm. 29 Pãrau hooba haajẽ hajim hanʌm, jua pʌr nʌm 
kꞌʌʌnjã: chi hʌʌi dʌï nawe hiek deewi simta chi jayau; pari chi mag heeu pa nʌm 
kꞌʌʌn paairinkꞌa sim dʌï ham bigaau simjã hĩchab honee haajem. Maarjã hich 
hagjöta naabahab Jesús dʌï. Hi jãg sim haig woun hãb heeu hʌʌi hau simjöta 
sĩebahab. Magua hamau jãg hi haarta pꞌẽpꞌẽeukꞌam haig, mʌjã dʌï hĩchab honee 
chirʌmgui hajim hanʌm, sĩi hõrag hi jaau chitʌmua. 30 Hiita mʌ kꞌãaijã warag 
tꞌʌr̃pꞌöo pamaawai mʌ jũrr hi kꞌãai heeg papagmam; pari mag nʌm haig hʌü sim 
ha hiekꞌamajim haajem, hich chi hõor pör choomieu Jesús higwi.

Hʌ̃gtꞌarmuacha bëetarrta chi jua tꞌierriu
31 Maimua mag hiekꞌamamua hich Juan chi pör choomieupai Jesús higwia, 

’Hiita hʌg̃tꞌarmuacha bëetarr haawai hichta chadcha maach tꞌumaam kꞌʌʌn 
kꞌãyaujã hʌr̃ʌʌcha sĩebahab hajim hanʌm. Pari mʌ magba sĩi pãachjö mʌig 
heegarmpai haawai mʌg heegarm kꞌʌʌn dënjöpaita jaau chirʌmgui hajim 
haajem. 32 Mamʌ hirua magba, mʌ kꞌãaijã hʌg̃tꞌarmta hichdëucha hoowia 
hichdëucha hũrtarrta jaau sĩebahab hajim hanʌm Jesús higwia. Mamʌ magʌmjã 
kꞌapancha kꞌaba nʌm hi hiek hʌk̈ꞌa durrum kꞌʌʌn. 33 Pari har hʌü hi hiek hʌk̈ꞌa 
durrum kꞌʌʌnaun mag hʌk̈ꞌa nʌmua, “Hẽwandamaun chadchata hiekꞌa sĩerrʌm” 

hanʌm kꞌabahab hajim hanʌm, Jesús higwia hi Hiewaa ha hiekꞌaawai. 34 Hí 
chadcha hich Hẽwandamauchata pʌïtarr haawai hich Hẽwandam kꞌĩirjugta jaau 
simgui hajim hanʌm, magamkꞌĩirta hirig hich Hakꞌaarjã pꞌẽs dee sĩewai. 35 Chi 
Hayaujã hich Chaai jãsene wai sĩewai nem tꞌʌnʌmjã tꞌum hãba hirigta jaaubajieb. 
36 Magtarr haawai chadcha chi Hẽwandam Hiewaagta hich peerdʌ haupi sim 
kꞌʌʌn mʌg heegarwejã ya hich dënkꞌa sĩsimgui hajim hanʌm, hi haar höbërwia 
hi dʌï hich mag nʌrraag. Pari Hẽwandam Hiewaa hiekta hʌk̈ꞌaba habarm 
chan hi haarjã höbërba, warag hi gaaita Hẽwandamau hich kꞌĩir machag 
meeupʌïjugui hajim haajem, hich Juanau hich dʌï wënʌrraajerr kꞌʌʌnag.

Magta Juan chi hõor pör choomieu Jesús tꞌö hiekꞌamajim haajem.

Jesús Samariapie hʌʌi dʌ̈i hiyʌ̈ʌ harr

4  1 Mag Juan chi hõor pör choomie dakꞌa maach Pör Jesujã sĩerr haawai 
fariseonaanau kꞌaug hatꞌajierram, Juan haar maju kꞌãai hʌ̃rcha Jesús 

hẽudeeta hõor pos haadëpꞌʌm. Mag nʌm dʌï hĩchab kꞌaug hatꞌajierram, Juan 
haram kꞌãyaujã hʌ̃rcha Jesuugta hõrau hamach pör choopi nʌm. 2  Mamʌ 
wajapcharan hich Jesuujã chooba, maach hi dʌï wënʌrraajerr kꞌʌʌnauta 
hõran pör choojeejim. 3 Mag, fariseonaanau Jesús haarta hʌ̃rcha hõor 
poposkꞌam kꞌapꞌʌ hapꞌöbaadëm hich Jesuujã kꞌaug hatꞌaawai Judea durrmua 
jũrr hichta warag Galileaag petajim. Magbaawai maar hi dʌï wëtjim.

4 Mag wëtumua hichiita Samaria durr dichab kꞌaba dichju hajim. 5 Mag wëtmaa 
hawia hich Samaria durrpai pꞌöbördam Sicar ha tꞌʌr̃ sĩerr haig maar barjim, jöoi 
Jacob kꞌararrau jẽb për hauwia hich meebaadeewai hich hiewaa José haajerrag 
werpʌatarr dakꞌa. 6 Mag jẽb hich chaairag werpʌatarr gaai posjã sĩejim, hich jöoi 
Jacob kꞌararrau kꞌörpitarr pos. Mag wënʌrrʌmua hich Jesús ya kꞌajeeu sĩerr haawai 
mag pos haar mawia hag hi dakꞌa jupimajim. Maagwai ya hedausĩe paimʌʌ sĩejim. 
7-8 Mag nʌm hee maar pꞌöbör hee wëtjim, maach hatꞌee kꞌöju për hawaan. Mag 
maar hërëubaadeewai Jesús hich happai hoo chirʌm heeta, hi hiek Samariapie 
hʌʌi hãb mag pos heem dö jöyaan bëejim haajem. Mag hich haig pierrwaita hirua, 

— Mʌrʌg bʌchkꞌun dödam doog jöi deebá ha chirajim haajem hirig.
9 Mamʌ judionaan Samariapien dʌ̈i dau parii hiyʌ̈ʌ haba haajerr 

haawai, mag hichig dö jëeubaawai chi hʌʌirau hirig magjim haajem:
— Pãar judionaan chan maar Samariapien dʌ̈i hiekꞌajã mapꞌa haajem 

kꞌʌʌnta, ¿kꞌantꞌee pua mʌrʌg dö jëeu sĩwi? hajim hanʌm.
10 Magbaawai jũrr Jesuu hirig, — Hẽwandamau pʌch hatꞌee nem deeg 

wai sim kꞌapꞌʌnaa kꞌaíuta pʌchig dö jëeu simjã kꞌapꞌʌ hakꞌiin, pʌch 
garmuata pua mʌrʌg dö jëeukꞌamgui hajim hanʌm. Magbaawai mua 
pʌrʌg hõor hiiupiejem döota deekꞌamgui hajim hanʌm.

11 Hichig magbaawai jũrr chi hʌʌi garmua, — Señor, pari pua chi jöi haujujã 
chukꞌu sim, mʌg pos jã naug sim heem pua pöd jöi haubamgui hajim hanʌm. 
¿Jamaam dö mag maach hiiupiejem hanʌm mʌrʌg deeg hagá? 12 ¿Jam pua 
mʌiguim kꞌãaijã dö wajapcharam bawaag hagá? hajim hanaabá. Nachgarwe 

maar jöoi Jacob kꞌararrauta mʌg pos marag werpʌajim. Hag heem hichdëujã 
döwia, hi chaainaujã döwia, hi nemchaainaujã döjierram. Magtarrta, ¿pua 
hag kꞌãyaujã wajapcharam dö hig chirʌ?́ hajim hanʌm. ¿Wa pʌʌta hi kꞌãaijã 
hʌr̃pai chirʌẃa hajim haajem, mʌg kꞌãai dö wajapcharam bawaag?

13  Magbaawaita Jesuu hirig magjim haajem:
— Cha mʌ hiekꞌa chirʌm hiekꞌau, mʌg pos heem dö dö nʌm kꞌʌʌnan tꞌum 

hichiita deeu höbisi hapꞌöbaadeewai hũwaai dö döm kꞌõsi hajugui hajim hanʌm. 
14 Pari mua dee chirʌm dö kꞌĩirta dö nʌm kꞌʌʌn chan bʌʌ̃rjã höbichag chukꞌu hich 
mag wënʌrraju. Mag hamachdëu döbarmpaita ham mor hee hich mag kꞌumdʌ 
höbër sĩsimjö sĩejugui hajim haajem, hich mag Hẽwandam dënkꞌa nʌisieg.

15 Magbaawai jũrr chi hʌʌi garmua, — Señor, magan mag dö kꞌĩir 
mʌrʌg deebá hajim hanʌm, tag höbichag kꞌaugba haadeewai mʌg pos 
heem döjã jöyaan bëeba haag.

16 Magbaawaita Jesuu, — Magan pʌch jaai hatꞌamí ha hajim hanʌm hirig.
17 Magbaa chi hʌʌirau, — Mʌ chan jaai chukꞌu hʌmgui hajim hanʌm.
Mag jaai chukꞌu hʌm habaawai Jesuu hirig, — Pʌchigan pʌ jaai chukꞌu 

hʌabma hajim hanaabá. 18  Pʌ jaai haum cinco hauwia sim. Maimua cha 
pʌchdëu wai simjãh, magan jã chan pʌ jaai kꞌabahabma. Pʌʌn chadcha 
wajapꞌa kꞌĩirjunaata hiekꞌa hʌmgui hajim haajem.

19 Mag hich höbeerbapʌïm hũrbaawaita hirig, — Mua hoowai pʌjã dau bʌʌ̃mjöta 
simgui hajim hanʌm, mʌ mag hʌrrʌm kꞌap haag. 20 Maimua hichdëupai, Maar 
jöoin Samariapienaun mʌg Gerasim durr gaaita Hẽwandamag jëeujeejimgui hajim 
haajem chi durrsĩig jua hʌanaa. Pari pãar judionaan hiek mag hãba Jerusalenam 
Haai hi jëeujem degpaita Hẽwandamag jëeuju haai nʌm haajem. Pua hoowai, 
¿jamta chadcha hirig jëeuju haai nʌwi? ha jëeujim haajem hirig.

21 Magbaawai Jesuu hirig, — Pʌdë mʌ hiek hũrbarí hajim hanʌm: Ya mʌg hatag 
paawai pãrau kꞌĩirjubaju, mʌg durrsĩ gaaita Hẽwandamag jëeuju wa Jerusalén 
mawiata Hẽwandamag jëeuju. Magbarm haigmua parhooba pãach nʌm haigmua 
hirig jëeuju haai hapꞌöbaadëjugui hajim hanʌm. 22 Pãar Samariapienau chan 
Hẽwandamag jëeu nʌm hanʌmjã wajap hi kꞌaugba nʌmta hirig jëeujem. Pari 
maar judionaanaun chadau, maach meeun heem hãb höbërbarm gaaimuata 
Hẽwandamau hõor peerdʌtkꞌaju kꞌapꞌʌ naawai, hirigta jëeujemgui hajim 
haajem. 23 Pari hĩs hirig jëeu chaar jëeu nʌm kꞌʌʌnaun mʌg hatag paawai warag 
Hẽwandam Hakꞌarau kꞌõsi simjö jëeujugui hajim hanʌm, ya hamau Hẽwandam 
jãga sĩerrʌ ́ha kꞌapꞌʌ naawai. Hichig mag jëeu nʌm kꞌʌʌnta hich Hẽwandamaujã 
hiigjemgui hajim haajem. 24 Hẽwandam chan maachjö mʌg mor chukꞌu sim, 
Hakꞌaar haawai. Maguata hʌk̈ꞌaa chaar hʌk̈ꞌa nʌmuata hich Hẽwandam Hakꞌarau 
kꞌõsi simjöta hirig jëeuju haai naabahab ha chirajim haajem chi hʌʌirag.

25 Magbaawai jũrr chi hʌʌirau hirig, — Hʌ̃ʌjʌ̃, mua kꞌapꞌʌ hʌmgui 
hajim hanʌm, Cristo hanʌm bëeju, warrgarwe hich Hẽwandamau 
pʌ̈iju ha jaaujerr. Mag hich pierrum hedta hichdëucha tꞌumaa wajapꞌa 
jaauchëjugui hajim hanʌm, jãga sĩerrʌ ́Hẽwandam.

26  Magbaawai, — Mʌʌta hag Cristo warrgarwe hich Hẽwandamau pʌ̈iju 
ha jaaujerr kꞌabahab; hich hag wounta hĩs pʌ dʌ̈i hiyʌ̈ʌ chirabahab hajim 
hanʌm Jesuu, warre hich jaauwia.

27 Ham mag hiyʌ̈ʌ nʌm heeta maar bardʌtkꞌachëjim. Maimua mag 
Samariapie hʌʌi dʌ̈ita hiyʌ̈ʌ nʌm hoobaicheewai chadcha maar 
dauderraa naajim. Pari magʌmjã hãbmuajã hirig, “¿Pʌ kꞌanta hirig jëeu sĩ, 
wa kꞌan hata pãar hiyʌ̈ʌ naajĩjã?” habajim.

28  Mag Jesuu hichig, “Mʌʌta Hẽwandamau pʌ̈iju ha jaaujerr kꞌabahab” 
habaawai, hich dötꞌũr werpʌawia pꞌöbörög kꞌapꞌigbaadëjim. Mag mawia 
barwia hõrag, 29 — Mau mʌ daupierr hoobahutꞌʌ ̃hajim hanʌm, pos haar 
woun hãb simua, mua hichigjã jaauba harrta, mua nem waaujem tꞌumaa 
kꞌapꞌʌ mʌrʌg jaaubarm. Mua kꞌĩirjuawai, jãata warrgarwe Hẽwandamau 
pʌ̈iju ha jaaujerrjöo simgui haimajim haajem.

30 Mag chi hʌʌirau hamach haar jaaubaimaawai chadcha pꞌöbör heem 
kꞌʌʌnaujã Jesús hoon wëtju hapꞌöbaadëjim haajem. 31 Pari mag chi hʌʌi 
pꞌöbör hee nʌrrʌmich, ya maar deeu hi haig paaukꞌachëwi narr haawai 
marau hirig, — Maestro, tꞌachdam kꞌö hatꞌá haajeejim.

Pari mag hichig tꞌach kꞌöpi jaaubaawai jũrr, 32  — Mʌ tꞌach kꞌöju wai 
chirabahab, pari mag tꞌach kꞌĩir pãrau kꞌaugba nʌmgui hajim hichdëu.

33  Warag maachig magbaawai jũrr, — ¿Wa hãbmua hi hatꞌee tꞌach 
kꞌömkꞌĩir deetꞌurtarr haawaita mag sĩwa? haajeejim marau.

34 Pari maar mag hiekꞌa nʌm hũrbaawai Jesuu marag, — Mua mag tꞌach kꞌöju 
wai chirʌm ha chirʌmʌn, Hẽwandamauta mʌ pʌïtarr haawai hirua kꞌõsi simjöta 
nem wau chirʌmʌugui hajim, mʌchig pꞌidag jaaupʌïtarr tꞌumaa höpʌÿaag. 
35 Pãrau nemjĩir pꞌierraag hagtꞌa hed jayap waaur nʌm haajeebma. Pari mua jũrr 
pãrag, pãach bigaau hõor pöm trigo pꞌur wëjömjö tꞌʌnʌmta hoobat ha chirʌm. 
Jãg trigo pꞌur wëjöm hapuraa heeujemjö, jãkꞌʌʌnagta Hẽwandam hiek jaaubat 
ha chirʌmgui hajim, hamag hʌk̈ꞌamkꞌĩir. 36 Hõor jãg tꞌʌnʌmʌg Hẽwandam hiek 
jaau nʌmta nemjĩir pꞌierr nʌmjö pꞌidkꞌa nʌm kꞌʌʌnag chan Hẽwandamau pꞌagab 
kꞌaba pꞌagjugui hajim. Mag hamau hi hatꞌee hõor gan haumam kꞌʌʌnan hich 
mag hi dʌï wënʌrraagau. Ya mag nʌisim haig chi nacha hi hiek jaautarrjã honee 
hawia hẽudee jaaumamua hʌk̈ꞌapi hatꞌam kꞌʌʌnjã chi nacha jaautarr dʌï hãba 
honee hajugui hajim. 37 Har hõrau, “Chi nemjĩir jĩir simuan sĩi jĩirmam, pari kꞌar 
chan pöd hichdëupai heeuba haajem” haawain chadcharauwai hajim. 38 Hiin 
chadcha deeum kꞌʌʌnauta nacha chi pꞌidagan hëudʌ haujierram; pari magtarrta 
jũrr pãachta ham pꞌidag gaaimua wajapcha haju. Pãach chi bʌʌ̃rjã pꞌitꞌurg hauba 
narrta nemjĩir pꞌierramkꞌĩirjöta mua pãar pʌï chirʌm ha jaaumajim marag, 
maachdëu hich hiek jaau wënʌrrʌmua hõrag hʌk̈ꞌapi haumaju higwia.

39 Mag chadcha hʌʌi dö jöyaan kꞌitawia, “Jesuu bʌ̃ʌrjã hichig 
jaaubamta mua nem waaujem tꞌumaa kꞌaug hatꞌajim” ha jaaubaimaawai, 
mag Samaria durr pꞌöbördam sĩerr hee hõor kꞌapankꞌam kꞌʌʌnauta hi 
hiek hʌ̈kꞌa nʌm hiekꞌau, “Magan chadcha hich Hẽwandamaucha pʌ̈iju 

haajerrau” hawia chi Jesús hoon bëejierram. 40 Maimua chadcha mag 
bëewi chi Jesús haig barchëjierram, chi pꞌöbör heemua bëetarr kꞌʌʌn. 
Mag hi haig paaukꞌachëwia hirig, — Mʌig maar haig kꞌãibajë hajierram.

Hichig magbaawai chadcha tꞌʌbawia kꞌãai numí sĩejim ham pꞌöbör hee. 
41 Mag kꞌãai numiim hee hichdëucha jaau sim hũrwia, warag kꞌapanaacharam 
kꞌʌʌnauta hi hiek hʌk̈ꞌajierram. 42 Mag hamachdëucha Jesuu jaau sim hũrwia 
hʌk̈ꞌatarr kꞌʌʌnau chi hʌʌirag, — Ya hĩs chan sĩi pua jaau sim hũrwiapai kꞌaba, 
maach jʌg̃ʌucha hi hiek hũrwiata marau hʌk̈ꞌa nʌmgui haajeejim. Ya chadcha 
marau kꞌapꞌʌ nʌm, jãguata chadcha durrpierr hich hiek hʌk̈ꞌa nʌm kꞌʌʌn tꞌum 
peerdʌ hauju kꞌabahab haajeejim jũrram kꞌʌʌnau.

Chaai pödba kꞌërarr warpmua Jesuu monaaupʌ̈itarr
43-44 Jesús mag Jerusalenmua mawi, Samaria pꞌöbördam hee kꞌãai numí 

sĩeimawi, warag hich maa harrag petajim, Galileaag. Mamʌ mag pꞌiesta 
dichtarr kꞌur Jerusalén tꞌʌbaba harran, hag na hichdëu hiekꞌatarrjö, chi 
Hẽwandam hiek jaaujem kꞌʌʌn chan hãbjã hamach durr hee hãba naajem 
kꞌʌʌnaupaijã kꞌa kꞌõchkꞌaba haajeewai hajim. Magta hich tꞌaabatarr 
durrmua warag Galileaag petajim, hich bãautarr durr. 45 Mag maa hawia 
Galilea durr barbaimaawai, mamaam kꞌʌʌnau hʌü hi wajapꞌa hamach 
hee barpijierram, hi dʌ̈i hãba Jerusalén pꞌiesta Pascua hanʌm hee naawai 
hirua nem wautarrjã tꞌum hamach daúa hoo narr haawai.

46 Mag Galilea durr paimawia deeu Canaag majim, hag na hichdëu dö hatarrta 
vinoog paatarr pꞌöbörög. Maagwai hĩchab Capernaum pꞌöbör hee sĩejim woun hãb 
rey dʌï pꞌidkꞌaajem, chi tꞌetꞌem. Mag dën chaai mor mas sĩejim haajem. 47 Mag chi 
tꞌetꞌemua Jesús Judeamua bëewia jũrr Galilea barbaichëm ha hũrbaawai hi haar 
mawia hirig chaigpamamua, — Mʌ chaai ya pödba kꞌërʌmta hoo pʌajim; mʌ hap 
chitʌm mʌ di haar marrau haichëjim, mʌ chaai monaaupäain.

48  Pari magbaawai Jesuu hirig, — Pãrau chan pãach daúacha hag na 
hõrau nem hooba haajem wau nʌm hoobam haigjã Hẽwandam jua tꞌeeg 
mʌ gaai sim hʌ̈kꞌaba sĩerrjëemgui hajim.

49 Pari magbaawai chi tꞌetꞌem garmua warag hirig, — Señor, mʌ hap 
chitʌm jöpai mʌ chaai hoomierrau, meeju nawe. Ya parba kꞌërʌmta mua 
hoo pʌabajieb hajim.

50 Magbaa, — Hoob hatcha kꞌĩirjum, pʌ chaaidam nauwe monaaubajup 
hajim Jesuu.

Hichig magbaawai hich chaai meejujã kꞌĩirjuba, Jesuu hich chaai 
monaaupʌ̈ijuuta hãba kꞌĩirjumamua hich diig petajim. 51 Mag hich diig 
mam hee hi chognaan hi kꞌĩirpꞌee bëewia hi dʌ̈i hoobaicheewai hirig, 

— Pʌ chaaidam monakꞌa kꞌërʌm hajierram hanaabá.
52  Magbaa hichdëu hamag jëeujim haajem, kꞌan hora chaai deeu 

kꞌĩirdam hinaa haadëjĩ. Mag hamachig jëeubaawai, — Norr kꞌeeurag la 
una naawia warre kꞌʌʌumie meeuba kꞌërsijimgui hajierram haajem.

53 Magbaawai chi hayau hich hödegpai, “Magan mag horata Jesuu mʌrʌg 
‘Hoob hatcha kꞌĩirjum, pʌ chaai monaaubajup’ ha hiekꞌajiebma” hajim haajem. 
Mag hich chaaidam monaaubapʌïm hoobaawai hichdëujã hʌk̈ꞌanaa hi deg dʌï 
hãba naajerr kꞌʌʌnaujã tꞌum chadcha Jesuuta Hẽwandam Hiewaa warrgarwe 
hichdëu pʌïju haajerrau hawia hi hiek hʌk̈ꞌa nʌisijim haajem. 54 Mag chaai parba 
kꞌërʌm warppaimua monaaupʌïtarrta Judeamua bëewi Jesuu Galilea durr biek 
numiim hõor dakꞌĩir hag na hamau mag hooba haajem wautarr hajim, mag 
chaai monaautarr gaaimua hichta Hẽwandamau pʌïtarr ha hõrag kꞌap hamkꞌĩir.

Jesuu kꞌa chʌkꞌʌ kꞌitʌm monaautarr

5  1 Magtarr kꞌur Jerusalén pꞌöbör hee judionaan pꞌiesta wai narr 
haawai, Jesús deeu hagʌg petajim. 2 Mag Jerusalén pꞌöbör hee dubaag 

“Ovejanaan Puertdi” ha tꞌʌr̃ sim dakꞌa tꞌʌr̈rdö juau wautarr estanque hanʌm 
sim. Mag tꞌʌrrdö tꞌʌr̃ hebreonaan meúa Betesda haajem. Mag tꞌʌr̈rdö higaau 
pórticos hanʌm cinco naajim. 3 Ma, sĩi jʌserg heegar harr haawai mor masim 
kꞌʌʌn kꞌapan tꞌũpꞌãau tꞌʌnaajeejim: dau kꞌĩsu kꞌitꞌëem kꞌʌʌn, bʌ ̈wëdʌ wëdʌ 
kꞌitꞌëem kꞌʌʌn, maimua sĩi juadam wa mor hëntër kꞌãijã kꞌa chʌkꞌʌ kꞌitꞌëem 
kꞌʌʌnpa. [Maig nʌmua dö waaurëwaata nʌ naajim, 4 kꞌarii Hẽwandam chog 
hʌg̃tꞌarmua bëewia mag dö waaurëu pʌabajëm hee chi nacha dubbaimamta 
monaaujerr haawai hag hee dubaag. Mag dö waaurëu pʌabajëm hee chi nacha 
dubbaimamʌn parhoobam kꞌamor machag wai sĩerr kꞌãijã monaaub kꞌaba 
monaaujeejim haajem.] 5 Mag mor masim kꞌʌʌn pöm tꞌũpꞌãau wëjöm hee sĩejim 
hĩchab woun hãb treinta y ocho años, sĩi kꞌa chʌkꞌʌ haawai pöd hich happaijã 
pꞌiidʌba kꞌitʌm. 6 Mag werba kꞌërʌm Jesuu hoobaimawia mag año kꞌapan dau 
hapꞌʌʌ kꞌërʌmjã kꞌaug hatꞌaawai hirig, — ¿Pʌ monaaum kꞌõsi chirʌẃi? hajim.

7 Magbaawai chi mor masi kꞌërarrau, — Señor, mʌʌn monaaum kꞌõchag 
chirʌm; pari chi dö waaurëu sĩubaawai hag hee mʌ jiirpʌ̈iju kꞌʌʌn chukꞌu 
haawaita pöd monaauba chirʌmgui hajim. Maadëu hag hee dubaag 
hẽkꞌaawai maach nawe hãbmua hag hee paajemgui hajim.

8  Magbaawai Jesuu hirig, — Magan pꞌiidʌwia dʌrdʌr habá; maimua 
pʌch put juurwia hatꞌaad hajim.

9 Hichig magbarm bʌ̈rre chadcha warrjã hich mag monakꞌa sĩerrjöta 
pꞌiidʌ dʌnʌisiwia dʌr nʌnʌʌu kꞌabaadëjim. Maimua hich put juur hauwia 
hag dʌ̈i petajim. Pari mag hi monaautarr hed jua hʌ̃ʌijem hed harr haawai, 
10 Moiseeu pꞌã pʌarr hiek wajapꞌa hʌʌrkꞌaajerr kꞌʌʌnau hirig, — Hĩs chan 
pua jãg put chʌgag jiir wai nʌrraju kꞌaba simgui hajim hanaabá.

11 Pari hichig magbaawai chi woundamau hamag, — Pari chi mʌ 
monaaupʌ̈itarrauta mʌrʌg “Pʌch put juurwia hatꞌaad” hatarr haawaita 
mua harrubahab hajim haajem.

12 Magbaawai hamachdëu, — ¿Chijãguata pʌrʌg mag sĩejĩ? hajierram haajem.
13  Pari mag hi monaaupʌ̈iwia hich Jesujã sĩi hõor kꞌapanag hee 

dubbaaderr haawai pöd hi kꞌaugpʌ̈iba harr gaaimua, hĩs mag tꞌʌ̃r tꞌʌ̃rnaa 

mag wounauta mʌrʌg mag jaaujimjã habajim haajem. 14 Maimua hag kꞌur 
Jesuu hich hag woundamcha Haai hi jëeujem deg hoobaimaawaita hirig, 
— Ya hʌü pʌ jãg monaau chirsipí, hoob tag pekau wau chitam. Heeu 
magbamʌn jũrr pʌch gaai hag kꞌãai hatcha kꞌãijã hadukꞌam hajim.

15 Jesuu hichig magbaawai judionaan chi pörnaan haar mawia hamag 
jaauwimajim haajem, Jesuuta chadcha hich monaautarr. 16 Mag gaaimua 
judionaan chi pörnaanau chan warag Jesús kꞌõchkꞌaba haajeejim, mag 
hamach dakꞌĩir jua hʌ̃ʌijem hedam magwe hõor monaaujerr haawai. 
Hamagan mag nʌmdampai pꞌidkꞌa nʌm dʌ̈i hãba sĩerr haawai jua hʌ̃i nʌm 
hed pöd magju kꞌaba sĩejim. 17 Pari Jesuu mag chi judionaanau kꞌĩirju nʌmjã 
kꞌapꞌʌ sĩerr haawai hamag, — Jua hʌ̃ʌijem hedam magwe mʌ Hayaujã hõor 
dau haug kꞌaaugjeewai muajã hich hagjöta chirʌm kꞌabahab hajim hamag.

18  Jesuu hamach jʌg̃ daar mag hiekꞌabaawai chará waragta hi tꞌõopʌ̈im 
kꞌõchkꞌa pꞌöbaadëjierram. Pari wajapcharan hamach dënjö jua hʌ̃ʌijem 
hedjã hʌʌrkꞌaba sim gaaimuapaijã kꞌaba, ham jʌg̃ daar Hẽwandam 
higwia hi Haai ha hiekꞌaawaita mag hi tꞌõom hiigjeejim, mag sim haig 
magan hiita Hẽwandam dʌ̈i hãba chirabma hawia.

Hẽwandam Hiewaa hiek tꞌeeg
19 Pari Jesuu warag, — Mʌch chi Chaairaujã mʌch Hayau nem waupim kꞌõsi sim 

kꞌaugba hakꞌiin, muajã mʌch kꞌĩrau chan waubajugui hajim. Magba hirua nem 
waupim kꞌõsi sim mʌchdëu kꞌapꞌʌ chiraawaita muajã chadcha waaujemgui hajim 
Jesuu chi judionaanag. 20 Mag hich mʌ Hayaujã mʌ kꞌõsi haajeewai hichdëu nem 
waupim kꞌõsim tꞌum mʌrʌg kꞌap hapiejemgui hajim. Maagjeewai hĩsmua hatagta 
mua nem wau chirʌm gaaimua pãrau hi jua hoogpamgui hajim. Hante mʌg woun 
monaautarr kꞌãaijã hʌr̃ʌʌcha mua nem waumaju. Mag hoowiata pãar dauderraa 
hajugui hajim. 21 Hich jãg chi Hayaujã hõor mee nʌm kꞌʌʌnjã pꞌiriutkꞌa hauwia 
hich mag hich dʌï wai sĩejemjö, mʌch chi Chaairaujã mʌchdëu magam kꞌõsim 
kꞌʌʌn dʌïn hich hagjö hajugui hajim. 22 Hich Hẽwandam chi Hayaujã hichdëu 
chan jaauba, mʌch chi Chaairagta jaaupiejem, hõor hich haar hauju wa hauba 
hisegju, 23 mag gaaimua hich jãg mʌ Haai tꞌö hiyʌʌ̈ haajemjö mʌch chi Chaaijã 
hagjö tꞌumaam kꞌʌʌnag tꞌö hiekꞌamkꞌĩir. Mag sĩewai mʌch chi Chaairagjã heenaa 
wajapꞌa mʌ tꞌö hiekꞌaba nʌm kꞌʌʌnau chan magan mʌ Haaijã tꞌöba nʌmgui hajim, 
hichdëu mʌ pʌïtarrta mʌ mʌg chitʌmjã higba naawai.

24 ’Mʌ cha hiekꞌa chirʌm hiekꞌau chi mʌg mua jaau chitʌm hiekta hũrwia 
hʌk̈ꞌa simuan Hẽwandam hiekta hʌk̈ꞌa simgui hajim, chadcha hichdëuta mʌ 
pʌïwia mag hich hiek jaaupitarr haawai. Mag hʌk̈ꞌabarm wounan Hẽwandamau 
ya hich dënkꞌa hauwia hich mag hi dʌï sĩsim hiekꞌau. Magbarm woun gaai 
Hẽwandamau hichdëu hõor hi hagkꞌa nʌm hedjã mas habajugui hajim, warr hich 
kꞌaibag heepai chi tꞌõmjö sĩerrta hich mag hiiu nʌrraag ya chi peerdʌm haawai. 
25 Chadcha hĩsta pãar mag chi tꞌõmjö nʌm kꞌʌʌnaujã mʌch chi Hẽwandam 
Hiewaa hiekcha hũrju hed pabaichëmgui hajim. Mag mʌ hiek hũrwia hʌk̈ꞌa 

nʌm kꞌʌʌnan warre Hẽwandam dënkꞌanaa mʌg hatagjã hich mag hiiu nʌisijugui 
hajim. 26 Hich jãg chi Hayaujã hichdëuta hõor hiiupiejemjö, hich dënjö hamkꞌĩir 
mʌch chi Chaairagjã hagjö hich jua tꞌeeg deejimgui hajim. 27 Mag nʌm dʌï 
hĩchab mʌrʌgta hõor hich haar hauju wa hauba hisegju ha jaaumkꞌĩirjã hiek 
tꞌeeg hapijimgui hajim, mʌchta Hemkꞌooi Hiewaa haawai. 28 Mag muata hõrag 
hamach kꞌĩircha jawaagjã hiek tꞌeeg chirʌm ha hũrwia hoob jʌg̃derraa hamiet. 
Pari chadcha mʌchdëuta mʌg hatag hötarr kꞌʌʌnagjã hamach bëptarr jẽbdegmua 
höbeerpi jaaubaawai deeu hiiu pꞌiidʌtkꞌajugui hajim. 29 Chi nem wajapꞌa waaujerr 
kꞌʌʌnan tag meeba hich mag Hẽwandam dʌï wënʌrraagta pꞌiidʌtkꞌaju; pari nem 
kꞌaigbamta waaujerr kꞌʌʌnan Hẽwandamau hamach hisegwia kꞌĩmie durrta 
barkꞌʌʌiju habarm hũraagpaita pꞌiidʌtkꞌajugui ha jaaumajim hich Jesuucha.

Jesuun chadcha hiek tꞌeeg sim
30 ’Mʌ Hayauta mʌ pʌïtarr haawai hirigjã jëeuba sĩi mʌch kꞌĩrau chan pöd mua 

nem wauba chitʌmgui hajim. Maguata, mʌch Hayau jaaubaawaita mua hagpierr 
nem waaujem; mag hichdëu jaau sĩewai nem hagchata waaujemgui hajim. 31 Mua 
mʌch higwia mʌchdëupaita mʌ hiek tꞌeeg chirʌm hakꞌiin, mua magju kꞌaba 
chirʌmgui haju hõrau, tag mʌ hipierr jaau nʌm kꞌʌʌn chukꞌu haawai. 32 Pari hãb 
simgui hajim, ma mʌ Hayau. Hiruata mʌ kõit chadcha nem hagcha jaaujem. 
Mua kꞌapꞌʌ chirʌmgui hajim, mag hirua nem jaau sim chadcharau. 33 Pãrau 
Juan haar hõor pʌïjierramgui hajim, hiita Hẽwandamau pʌïju haajerrá ha kꞌap 
jëeumkꞌĩir. Magbaawai hirua, hí chan har kꞌabam, hãb hi hẽudee hurumta 
haruugui hajim, mʌ higwia. Hichdëu mag pãrag jaaupʌïtarr chadcha hajimgui 
hajim. 34 Pari mʌ chan mag sĩi hõraupaita jaauju haai nʌmjã habam. Mua mag 
Juan higamjö chirʌmʌn, hirua nem jaaujerr hʌk̈ꞌawia pãach peerdʌtkꞌamkꞌĩrau 
hajim. Mʌ wajapcha kꞌapꞌʌnaa jaauju haai sim chan mʌig heegarm kꞌabamgui 
hajim. 35 Juanan chadcha lámpara dau wajaug pꞌuu dʌnʌmjö sĩejim, muata hõor 
peerdʌ hauju haai chirʌm ha jawaag. Mag hirua jaau nʌrrarr hũurwai pãach 
jʌg̃aagaa harr haawai kꞌũchpain pãar honee hajierramgui hajim. 36 Pari Juanau 
sĩi hidamaupai jaau nʌrraajerr kꞌãai mua wajapcharam wai chirʌmgui hajim, 
haguata Hẽwandamau mʌch pʌïjim ha kꞌap hapieg. Ma, hõrau hag na nem mag 
hooba haajem waaujem hag jua tꞌeegaugui hajim. Mag jua tꞌeegau mʌ Hayau nem 
kꞌĩir pogkꞌe waupi jaautarr haawai, hõor dakꞌĩir mag waauwai, chadcha hichdëuta 
mʌ pʌïjim ha jaau sim kꞌabahab hajim. 37 Pãrau hoojã hooba ni hi hiekjã hũrba 
naab mamʌ, hich mʌ Haai mʌ pʌïtarraujã hagjö mʌ higar sim ha sim, hichdëuta 
warrgarwejã mʌ higwia hich hiek gaai pꞌãpitarr haawai. 38 Pari mag hichdëu 
mʌ pʌïwia mua jaau chitʌmjã pãachdëu hʌk̈ꞌaba naawai pöd hi hiekjã pãrau 
pãach tꞌãar hee hauba nʌmgui hajim. 39 Pãraun sĩi Hẽwandam hiek pꞌã sĩsidʌm 
gaai tꞌʌr̃naa hag gaai jaau sĩsidʌm hʌʌrkꞌa nʌmuata pãach peerdʌjupii hawia 
tꞌʌʌ̃rjerram. Pari par mag hag gaai tꞌʌʌ̃rwai mʌ higwia jaau sĩsidʌm hoo nʌmta, 
pãrau pãach tꞌãar tꞌeeg nʌm gaaimua 40 bʌʌ̃rjã mʌ higba nʌmgui hajim, hich mag 
hiiu wënʌrram kꞌõsi nʌm hanʌmta.

41 ’Mua chan mag pãrag sĩi mʌchig hee hamkꞌĩirta nem wauba chirʌmgui 
hajim. 42 Mua kꞌapꞌʌ chirʌm, pãrau chan tꞌãraucha Hẽwandam kꞌõchkꞌaba 
nʌmta sĩi par hiiupai hi kꞌõsi nʌm haajerram. 43 Mʌʌn hich mʌ Haai hiekꞌau 
pʌïwiata mʌg chitʌm; pari magʌmjã mua mag jaauwai pãrau mʌ hiek hʌk̈ꞌaba 
nʌmgui hajim. Mamʌ jũrr hãb sĩi hich kꞌĩraupai bëewiata pãrag magchëkꞌiin, 
mag hiekꞌan chadau pãrau hʌk̈ꞌajugui hajim. 44 ¿Jãga pãrau mua nem jaau 
chirʌm hʌk̈ꞌabarju hajim, jãg Hẽwandam hichta hãbpai kꞌitʌmta pãachdëu 
nem wau nʌm gaaimua honee hapiju kꞌĩirjubanaa hãba pãach kꞌapeenagpaita 
pãach tꞌöpim kꞌõsi tꞌʌnʌm? 45 Hoob pãach jãg nʌm paar muata Hẽwandamag 
pãach kꞌaibag waumkꞌĩir hirig nem hĩgkꞌa tꞌʌnʌʌuju hamiet hajim hamag. Chi 
Hẽwandamag pãar hĩgkꞌajuun Moiseeuta pãar hĩgkꞌabajup, sĩi hirua pꞌã pʌarr 
hiek wajapꞌa hʌʌrkꞌa nʌmuata pãach hʌg̃tꞌar höbërpiju hanʌmta chadcha 
hirua pꞌã pʌarr tꞌum hipierraajã kꞌaba naawai. 46 Chadcha pãrau Moiseeu pꞌã 
pʌatarr tꞌumta hipierraa nʌm hakꞌiin, hichdëu Hẽwandam hiek pꞌã pʌarr gaai 
mʌ higwia jaau pʌarr haawai, pãrau mʌ hiekjã hʌk̈ꞌa naakꞌamgui hajim. 47 Pari 
hirua mʌ higwia mag pꞌã pʌarrjã pãrau hʌk̈ꞌab nʌm, ¿jãga hĩs mʌchdëucha 
jaau chirʌmjã hʌk̈ꞌabarju? hajim hamag hamach kꞌĩircha.

Jesuu hõor cinco mil tꞌach kꞌöpitarr 
(Mt. 14:13-21; Mr. 6:30-44; Lc. 9:10-17)

6  1 Magtarr kꞌur deeu Jesús petajim, hag kꞌĩirpꞌeepai tꞌʌrrdö pöm Galilea ha 
tꞌʌr̃ sim hee. Hich hag tꞌʌrrdöpai hĩchab Tiberias ha tꞌʌʌ̃rjem. 2 Mag hi hag 

kꞌĩirpꞌee petaawai hõor pöm hi hẽudee hërëubaadëjim, hamachdëu mag hõor mor 
masim kꞌʌʌn pöoma monaaumamua hi jua tꞌeeg hoojerr haawai. 3 Mag mawia 
maar na buchagdam gaai waaidʌwia jupbaimaawai maarjã hi bigaau jupimajim. 
4 Maagwai judionaan pꞌiesta Pascua haajem ya burrju hʌr̃ʌʌ sĩejim. 5 Jesuu 
hoowai mag hich hẽudee hõor pöoma bëewia pos haichëm hoobaawai Felipeegta,    
 — Felipe, hõor pöm mʌg wëjöm hatꞌee ¿jamta maadëu kꞌöju bawaagauma? hajim.

6  Pari hichdëu Felipeeg mag sĩerran, daau hirua kꞌan habarju kꞌai 
hawiata mag sĩejim. Mamʌ hich Jesuu hichdëu kꞌap nem wauju kꞌĩirju 
sĩejim. 7 Magbaa Felipeeu hirig, — Doscientos denarios wai nʌm hanaa sĩi 
pan happai haukꞌiinjã, hagdaujö dau hãhãbdöjã dʌ̈rrkꞌabajugui hajim.

8  Magbaawai maar kꞌapeer hãb Simón Pedro heeum Andrés ha 
tꞌʌ̃ʌrjerrau, 9 — Hãb mʌig chaaidam simuata pandam cinco wai 
nʌrrʌmgui hajim, maimua hãwarrdam dau numí. Pari hõor pöm mʌg 
wëjöm, ¿kꞌanii jãgpaimua dʌ̈rr habarju? hajim.

10 Andreeu magbaawai Jesuu jũrr maragta, — Magan hamag tꞌum 
hohoodö hapi jaaubat hajim.

Mag jaaubaawai chadcha tꞌumaa pꞌũak hee hohood hapꞌöbaadëjim. Mag hõor 
pöm wëjöm hee hemkꞌooin happai cinco miljö naajim. 11 Maimua Jesuu makꞌʌʌn 
pandam hich jua hee pꞌë hauwia, Hẽwandamag hʌü hajim hanaa, jũrr marag 
hʌapʌïmajim, jũrr hõor pöm mag hohood wëjömʌg jigmamkꞌĩir. Maimua jũrr 

JUAN 5 ,  6

El Nuevo Testamento en waunaan, 2da ed., © 2011, Wycliffe Bible Translators, Inc.



291

chi hãwarrdam paarjã hich hagjö Hẽwandamag hʌü hajim hanaa hagjö jigpijim, 
hamachdëu kꞌöm haig kꞌömkꞌĩir. 12 Maimua ya tꞌumaam kꞌʌʌn biwaauwia 
tag kꞌömapꞌa hapꞌöbaadeewai, sĩi barpʌïju kꞌãai, Jesuu marag pꞌëpi jaaujim. 
13 Maimua chadcha marau tꞌumaa pꞌënaa hoowai, mag pandam cincopai narrta 
tꞌʌbʌt doce hipiirkꞌa haujim, chi sobau. 14 Hõor pöm mag tꞌʌnarr kꞌʌʌnau hamach 
daúacha Jesuu hich hiiu haawai mag hag na hamau mag hooba haajerrta 
mag waubarm hoobaawai jũrr hamach heepai, “Chadcha mʌg wounta hich 
Hẽwandamaucha hich hi jaaumkꞌĩir jʌr hauwi pʌïju ha jaaujerrauwai” haajeejim.

15 Mag nʌmua warag hajués hich pʌr harrwia hamach reikꞌapim hig nʌm 
hichdëu kꞌaug hatꞌaawai warag durrsĩeg petajim, mam hich happai sĩeimaag.

Jesús dö hʌ̃r nʌrrarr 
(Mt. 14:22-27; Mr. 6:45-52)

16 Maimua ya hedau kꞌëubaadeewai maar jerag bëewia, tꞌʌrrdö hee 
burrdʌtkꞌachëwia, 17 jũrr jap hee paaukꞌabaadëjim, hag kꞌĩirpꞌee pꞌöbör 
Capernaum hanʌmʌg wëtaag. Mag maar döjãrr paaukꞌabaadëm hee warag 
kꞌĩssu haadëjim. Maagwai hich Jesús hagtꞌa bëeba sĩerr haawai maar dʌï 
maba tꞌʌba sĩsijim. 18 Mag ya maar döjãrr wëtumta, pꞌũ tꞌeeg wëbaadeewai sĩi 
pꞌũas baupa haadëjim. 19 Ya maagwai maar döjãrr naajim. Cinco kꞌabamʌn 
seis kilómetros kꞌãijã naajim, döhi haigmua chi warpꞌag. Mag nʌm heeta 
marau hoowai, Jesuuta döjã hʌ̃r durramjö dʌdʌrg hurum hoopꞌöbaadëjim. 
Mag hoopꞌöbaadeewai maar jãpꞌierr pꞌöbaadëjim. 20 Pari mag maar jãpꞌierr 
pꞌöbaadeewai hichdëu marag, — Hoob jãpꞌierrmiet, mʌ kꞌabahab hajim.

21 Magbaawai warag marau maach jap hee hi tꞌʌ̃r haujim. Mag maar 
dʌ̈i jap hee pabaadeewai sëukꞌabarmjö habarm hee jöpchata ya maar 
maach maa harr haar naaimajim.

Hõrau Jesús jʌrpꞌöo tꞌʌnarr
22  Hag noram hãspaau tꞌoom higar tꞌʌbagkꞌatarr kꞌʌʌnau kꞌaug 

hatꞌajierram haajem, jap hãbpai haig sĩerr hee maar hërëubaadëm. Mag 
maar weetwai chi Jesús maar dʌ̈i maba harrjã kꞌapꞌʌ naajim haajem hĩchab. 
23 Mag nʌm hee hich hag tꞌʌrrdö heepai pꞌöbör Tiberias hanʌm haarmua 
bote bëewia, mag hag noram Jesuu pan cinco hich jua hee haunaa hag 
paar hʌü hajim hanaa hõrag kꞌöpitarr dakꞌa jopdʌtkꞌachëjim haajem. 24 Mag 
chadcha hamachdëu hoowai, Jesús haig kꞌaba ni maar hi dʌ̈i wënʌrraajem 
kꞌʌʌnjã haig kꞌaba nʌm kꞌaug hatꞌaawai, mag bote jopdʌtkꞌachëtarr hee jũrr 
döjãrr paaukꞌabaadëjim haajem Capernaumag, Jesús hẽudee hi jʌr wëtumua.

Jesús, hõor hiiupiejem pan
25 Maimua mag wëtwia chadcha hag kꞌĩirpꞌee Jesús sim hoobaimaawai 

hirig, — Maestro, ¿kꞌan horata pʌ mau pabaadëjĩma? hajierram.

26 Magbaawai Jesuu hamag, — Chadcha pãrau mʌ jʌr wënʌrrʌmʌn, sĩi 
pãach tꞌach biwaau kꞌöpitarr haawaita pãrau mʌ jʌr wënʌrrʌmgui hajim. 
Mamʌ hĩs mag mua jãg pãach dakꞌĩir wautarr gaaimua mua jaau chitʌm 
hʌ̈kꞌakꞌimjã haba nʌm. 27 Jãg sĩi biwaau tꞌach kꞌöm kꞌõchgaupai mʌ hẽudee 
hẽkꞌa wënʌrraju kꞌãyau, tag bʌ̃ʌrjã jãsöo hapiba hich mag pãach hiiupiejem 
pan kꞌĩirta hatꞌat hajim hamag. Mʌch chi Hemkꞌooi Hiewaauta mag pan 
pãar hatꞌee wai chirʌm. Mʌch Haai Hẽwandamau pãrau hag na mag nem 
hooba haajem waumkꞌĩir juapá deetarrauta nem waaujeewai pãrau mʌ hiek 
hʌ̈kꞌanaa hichdëuta mʌ pʌ̈itarrjã kꞌapꞌʌ haju haai nʌmgui hajim.

28  Magbaawai hamach garmua jũrr hirig, — ¿Marau kꞌani wauju haai nʌ 
hajierram, Hẽwandamau nem waupim kꞌõsi simjö haag?

29 Magbaawai Jesuu hamag magjim:
— Hẽwandamau pãrag waupim kꞌõsi simʌn, mʌʌta warrgarwe hichdëu pʌïju 

ha jaaujerr haawai mua nem jaau chitʌmta pãrag hʌk̈ꞌapim kꞌõsi simgui hajim.
30 Magbaawai deeu hamachdëu hirig, — Pua deeu maar dakꞌĩir hag na 

marau hooba haajemta waukꞌiin chadau marau chadcha pʌ Hẽwandamauta 
pʌ̈ijim haju. ¿Mamʌ kꞌani pua wau nʌ? hajierram. 31 Maimua 
hamachdëupai, Maar jöoin hõor chukag durr wënʌrraajeewai Moiseeu 

“maná” hanʌm hʌg̃tꞌarmua kꞌʌipitarrta kꞌöjierramgui hajierram. Hich 
Hẽwandam hiek pꞌã sim gaai jaauwaijã, “Hʌg̃tꞌarmua pan kꞌʌipiwia hamag 
kꞌöpijim” ha sim. Maagwai puajãh, ¿kꞌani wau nʌ? hajierram deeu hirig.

32  Magbaawai Jesuu hamag, — Pari Moiseeu kꞌabajimgui hajim 
hamag pan deetarr; mʌ Hayau kꞌabajieb hajim. Maimua hĩsjã hagtꞌa 
hich mʌ Hayauta hʌg̃tꞌarm pan pãrag dee sĩebahab; pari hĩsimʌn warr 
pãar jöoinag deejerr kꞌãaijã chi wajapcharamʌugui hajim. 33  Magnaa 
hichdëupai hich higwi, Pari mag pan hich Hẽwandamauta dee sĩewai 
hʌg̃tꞌarmuachata bëejimgui hajim, hõor hiiupi hawaag.

34 Magbaawai hamachdëu hirig, — Señor, magan mag pan marag hich 
mag dee chitá hajierram.

35 Magbaa Jesuu, — Wajapcharan mʌchpai kꞌabahab hajim, mag pan hõor 
hiiupiejem. Mʌig heegarin par pãar tꞌach pöm biwaau kꞌöwiajã deeu jãsooju. 
Biwaau dö döwiajã deeu höbisi haju. Mamʌ chi mʌ hiek hʌk̈ꞌanaa mʌʌta hau 
sim chan tag deeum higbajugui hajim, hich peerdʌ haumkꞌĩir. 36 Mamʌ chaig 
mʌchdëu pãrag jaau chirarrjö, pãraun mʌ hoo naab mamʌ, bʌʌ̃rjã mʌ hiek 
hʌk̈ꞌaba nʌmgui hajim. 37 Tꞌum mʌ Hayau mʌ hiek hʌk̈ꞌapi nʌm kꞌʌʌnaun mʌ 
hig nʌm. Mag mʌch hig nʌm kꞌʌʌnan mua haub kꞌaba haujugui hajim. 38 Mʌ 
chan sĩi mʌchdëu ham haig nem wawaagjã hʌg̃tꞌarmua bëebajim. Mʌʌn mʌch 
Hayau mʌchig nem mag habaawai hi hipierr haagta bëejimgui hajim, hichdëuta 
mʌ pʌïtarr haawai. 39 Hich chi mʌ pʌïtarr Jöoiraujã kꞌõsi simʌn, mag ya mʌch 
hõorkꞌa tꞌʌnʌm kꞌʌʌn heem hãbjã hokꞌoopiba, sĩi mʌg durr hö nʌm hedjã deeu 
pꞌiriutkꞌa haupim kꞌõsita simgui hajim. 40 Mʌ Hayaun, har mʌ higwia “Jãata 
chadcha hi Hiewaau” hanaa mʌ hiek hʌk̈ꞌa nʌm kꞌʌʌnta mʌg hatag pawiajã 

hich mag hichjö hiiu wënʌrrapim kꞌõsi sim. Pari magaagan mʌg hatag mʌg 
durr hö nʌm hedjã mʌchdëuta ham pꞌiriutkꞌa haujugui hajim hich Jesuu.

41 Hirua magbarm hee chi judionaan sereu pꞌöbaadëjim, Jesuu hamach jʌg̃daar 
“Mʌʌta hʌg̃tꞌarmua bëetarr Panau” ha hiekꞌabaawai. 42 Mag sereu pꞌöbaadëwi 
hamach heepai, — Keena, pari ¿chamʌg Jesús maachdëu hoo bãautarr kꞌabá 
hanaajim, José hiewaa? Mag simta ¿jãga mag hiita hʌg̃tꞌarmua bëetarr habarju? 
Magan maadëuta hi dënnaan kꞌaugba naab, hi mag hiekꞌa chirʌm hanaajim.

43 Magbaawai jũrr hichdëu hamag, — ¿Kꞌantꞌeeta pãachig hiekꞌaawaijã 
pãar dën warag magta hiekꞌaajerráma? hajim. 44 Chadcha hich mʌ Hayauta 
mʌ pʌïtarr haawai hichdëuta mua hõrag jaau chitʌmjã hʌk̈ꞌapibam chan ni 
hãbmuajã pöd mʌ hiek hʌk̈ꞌabamgui hajim. Hichdëu hʌk̈ꞌapibaawai hʌk̈ꞌabarm 
kꞌʌʌnan chadau mʌg durr hö nʌm hedjã deeu mua ham pꞌiriutkꞌa haujugui 
hajim. 45 Hẽwandam hi jaaujerr kꞌʌʌnau hẽsap pꞌã pʌarr gaai jaauwai, hich 
Hẽwandamauta hich hõorkꞌa nʌm kꞌʌʌnag jaaukꞌamaju ha sim, hich hiek 
kꞌaugmamkꞌĩir. Hichdëucha magtarr haawaita har tꞌum hi hiek hũrnaa hʌü hi 
kꞌaugpꞌömam kꞌʌʌnaun mʌjã higjuraugui hajim. 46 Mua mag chirʌm chan mag 
hõrau hi hoojeewai haba chirʌm. Hãba hi hoowia hi kꞌapꞌʌ simʌn, mʌchta hi sim 
haarmua bëetarr haawai mʌchdëupaita hi hoojemgui hajim. 47 Magnaa, Mua 
mag chirʌmgui hajim: Chi mʌ hiek hich tꞌãraucha hʌk̈ꞌa simʌn mʌg hatagjã 
hich mag Hẽwandam dënkꞌa sĩsim hiekꞌau. 48 Mʌʌta chadcha hõor hich mag 
hiiu wënʌrrapiejem Panaugui hajim deeu Jesuu, hich higwia. 49 Pãar jöoinaun 
chadcha hõor chukag hee durr pꞌʌʌr wënʌrraawai maná kꞌöjierram. Hamau 
mag maná kꞌöjierrab mamʌ, hichiita kꞌëchjierramgui hajim. 50 Mamʌ mua jaau 
chirʌm pan chan mag maná kꞌĩir kꞌabam. Mua mag hʌg̃tꞌarmua bëetarr pan 
ha chirʌmʌn, mʌch jaauwiata mag chirʌmgui hajim. Chi mag panta kꞌöbarm 
wounan hich magta hiiu sĩsim hiekꞌau. 51 Mʌchta mag pan hʌg̃tꞌarmua bëetarr 
hõor hiiupiejem kꞌabahab hajim. Mag panta kꞌö simʌn hich magta hiiu sĩsiju. 
Mamʌ mag panjö mua pãrag deeju ha chirʌmʌn, tꞌumaam kꞌʌʌn hiiu wënʌrraju 
haai hamkꞌĩir ham kõit hʌdʌraa mʌch tꞌõopijuuta jaau chirʌmgui hajim.

52 Hamach pem haawai, Jesuu mag hiekꞌabapʌïm hũrwia, deeu sereu 
pꞌöbaadëwia hamach heepai, “¿Jãga jãg simua maachig hichta pankꞌa kꞌöpibarju?” 
haajeejim. 53 Jũrram kꞌʌʌnau mamagkꞌam hũrwia Jesuu hamag magjim:

— Mʌ cha hiekꞌa chirʌm hiekꞌau har mʌch chi Hemkꞌooi Hiewaa modta kꞌöwia 
mʌ bagjã döba sim chan pöd hich mag hiiu nʌrrabamgui hajim. 54 Magarrau 
chadcha chi mʌ mod kꞌöwia mʌ bagjã dö sim kꞌʌʌn chadau meewiajã deeu hiiu 
pꞌiidʌwia hich mag hiiu sĩsim hiekꞌau hajim. Pari magaagan mʌg hatag mʌg 
durr hö nʌm hedjã mʌchdëuta deeu hũwaai hi pꞌiriu haujugui hajim. 55 Mua mag 
chirʌmʌn, mʌ modouta mʌ bag hãrbarm dʌïmua chadcha hõor hiiupi hauju 
haawaita mag chirʌmgui hajim. 56 Chi mʌ mod kꞌönaa mʌ bagjã dö simʌn mʌ 
dʌï kꞌapeerkꞌam hiekta kꞌapeerkꞌa sĩsiju. Maagwai mʌch garmuajã hi dʌï hich 
mag kꞌapeerkꞌa chirsijugui hajim. 57 Mʌ Haai mʌ pʌïtarrjã mee kꞌaugba sĩerraawai 
mʌchjã hi gaaimuata hich mag hiiu chitʌm. Maagwai hĩchab chi mʌ modta 

tꞌachjö wajap kꞌö sim kꞌʌʌn, hich jãg mʌjã mʌch Haai gaaimuata hich mag hiiu 
chitaajemjö, mag wounjã hĩchab mʌ gaaimuata mʌg hatag pawiajã hich mag 
hiiu sĩsijugui hajim. 58 Muan pãragan mag pãar jöoinau maná kꞌoojerr kꞌĩir kꞌaba, 
hʌg̃tꞌarmua bëetarr panta kꞌöpi jaau chirʌmgui hajim. Mag maná hõor hich mag 
hiiupiejem kꞌĩir kꞌaba harr haawai par hamau kꞌö durrajieb pari mag kꞌö nʌm 
gaaimuata Hẽwandamau ham hauju habajim. Mamʌ cha mua pan jaau chirʌmta 
kꞌöbarmʌn chadau Hẽwandamau hauwi hich mag hich dʌï wai sĩsijugui hajim.

59 Jesuu hamag mag hiekꞌatarran Capernaum pꞌöbör hee judionaan 
Hẽwandam hiek jaaujem di wai narr heeta mag jaaumajim.

Hõor hiiupiejem hiek
60 Jesuu mag jajawagmam hũrwia hõor pöm hi hẽudee wënʌrraajerr 

kꞌʌʌn hee hãaur kꞌʌʌnau, “Keena, mʌg wounan dau lökta nem jaau 
nʌrrʌm, ¿kꞌaíu hi hipierr habarju?” haajeejim. 61 Pari hamach heepai 
mamagkꞌam hich Jesuu kꞌaug hatꞌaawai hamag magjim:

— ¿Mua mag jaau chirʌm hũrwia pãar tꞌãar hee kꞌaigba nʌ? hajim. 62 Magan 
pãach dakꞌĩir Hemkꞌooi Hiewaa deeu hũwaai warr hich sĩerr haar sĩeimaag 
hʌg̃tꞌaa papagmam hookꞌiinjã, pãrau ¿jãga kꞌĩirjukꞌajĩma? Mag hookꞌiinjã ¿mʌ 
chadcha hʌg̃tꞌarmua bëebajim hajupá? hajim. 63 Magnaa warre hamag, Mua 
mag mʌch mod kꞌöpi jaau chirʌm chan mʌch mod chaarta jaauba chirʌmgui 
hajim. Mʌ modon chadcha pãrau kꞌöwiajã jãgua chan bʌ̃ʌrjã pãar peerdʌ 
haubajugui hajim, Hẽwandam Hakꞌarauta hõor hiiupiejeewai. Mag mʌ mod 
chaarta kꞌöju kꞌĩirjuju kꞌãai, cha mua pãach kõit hʌdʌraa mʌch tꞌõopiju jaau 
chirʌmta hʌk̈ꞌapi chirʌmgui hajim, chi mag hʌk̈ꞌa nʌm kꞌʌʌnauta Hẽwandam 
Hakꞌaar hõor hiiupiejem wai nʌisiju haawai. 64 Pari mua mag jaau chirʌm hee 
pãar hee hãaur kꞌʌʌnau mʌ hiek hʌk̈ꞌaba tꞌʌnʌmgui ha hiekꞌamajim.

Jesuu hamag mag hiekꞌatarran, warrgarwejã chijã kꞌʌʌnauta hi hiek 
chadcha hʌ̈kꞌaba naaju ha kꞌapꞌʌnaa chijãguata wir haig hi hoomapꞌam 
kꞌʌʌnagjã hich pʌr deeju ha kꞌapꞌʌ sĩerr haawaita mag hiekꞌapʌ̈ijim.

65 Maguata mag hiekꞌamamua, — Chadcha hich mʌ Hayauta mua hõrag 
jaau chitʌmjã hʌ̈kꞌapibam chan, pöd hãbmuajã hʌ̈kꞌabamgui hajim.

66  Jesuu mag hiekꞌatarr haigmua hõor pöm hi dʌ̈i wënʌrraajerr kꞌʌʌn 
heem kꞌʌʌnaujã hi kꞌa hogdʌ pʌawia ya tag hi dʌ̈i kꞌaba nʌisijim. 67 Mag 
hõor pöm hich haigmua hërëu tꞌʌnʌm hoobaawai maach hichdëucha hich 
dʌ̈i doce hogdʌba wënʌrramkꞌĩir tꞌʌ̃rkꞌa hautarr kꞌʌʌnagjã, — ¿Pãarjã 
warm kꞌʌʌnjö wëtam kꞌõsi nʌwi? hajim marag.

68 Magbaawai Simón Pedroou hirig, — Señor, mag wëtwiajã, ¿kꞌai haar maar 
hërëubaadëju? Hãba pʌchdëupaita hõor hiiupiejem hiek wai sĩebahab hajim. 
69 Maguata marau pʌ hiek hʌk̈ꞌajim. Maimua marau kꞌapꞌʌ nʌm, pʌ chadcha 
Hẽwandam Hiewaa pekau chukꞌu kꞌitʌm kꞌabahab hajim, hichdëu pʌïju ha jaaujerr.

70 Simón Pedroou hichig magbaawai Jesuu jũrr, — Chadcha mʌchdëuta 
mua pãar doce tꞌʌ̃rkꞌa haujimgui hajim, mʌch dʌ̈i hogdʌba wënʌrramkꞌĩir. 
Magjieb mamʌ pãar hee hãb meperau pör meu simgui hajim.

71 Jesuu mag sĩerran, Simón Iscariote hiewaa Judas haajerr higwiata 
mag sĩejim. Mag Judas chadcha hĩchab hichdëucha maar doce tꞌʌ̃rkꞌa 
hautarr heem hajim. Pari magua hi kꞌa hukꞌurm kꞌʌʌnag hich pʌr deeju 
kꞌapꞌʌ sĩerr haawaita mag hiekꞌajim marag.

Hich Jesús heeugpeenaupaijã hi hiek hʌ̈kꞌaba haajerr

7  1 Magtarr kꞌur hich Jesús Galilea durr pꞌöbördam nʌnʌidʌmpierr 
pꞌʌʌrdʌ nʌrrajim. Hich tag Judea durr mamapꞌa sĩejim, judionaan 

chi pörnaanau hich tꞌõog hẽkꞌaajerr haawai. 2  Pari mag hi pꞌʌʌr nʌrrʌm 
hee, judionaan pꞌiesta Las Enramadas hanʌm burrju kꞌãai kꞌapan kꞌaba 
waaur narr haawai, 3  hich heeugpeenaupai hirig, — Mʌig Galileapai sĩeba 
Judeaagta petá hajierram, jamjã pʌchig hee haajem kꞌʌʌnag pʌchdëu nem 
wau sim hoomkꞌĩir. 4 Maadëu tꞌumaam kꞌʌʌnag dich kꞌapꞌʌ hapim kꞌõsi 
chirʌm chan, sĩi dich happaita meraa nem wauba haajem. Jãg pʌch nem 
wau sim tꞌumaam kꞌʌʌnag kꞌap hamkꞌĩirta waubá hajierram hirig.

5 Mamʌ hich heeugpeenaupai hirig mag narran, hirua hamach dakꞌĩir mag 
nem wau sim hoo nʌmjã hamach paarmua hich Hẽwandamau pʌïju ha jaaujerr 
kꞌabam haajerr haawaita juau hogtꞌom hirig mag naajim. 6 Hich heeugpeenaupai 
hichig magbaawai Jesuu hamag, — Pãragan hora tꞌum wajapꞌamgui hajim, 
pꞌiesta hee maag. Pari hagtꞌa mʌch maju hora kꞌaba sĩewai mʌʌgwaiwe chan 
mʌ mabamgui hajim. 7 Pãar chan pöd hõrau hoomapꞌa habam, pãachjã ham 
higar naawai. Magarrau mʌʌn chadau hamau hoomapꞌa wai nʌmgui hajim, 
hamachdëu nem kꞌaigba wau nʌm mua hamach kꞌĩircha jaaujeewai. 8 Magnaa 
hamag, Pãachta pãach pꞌiesta hee wëtjurauma hajim. Mamʌ hagtꞌa mʌch maju 
hora kꞌaba haawai mʌʌgwaiwe chan mʌ mabamgui hajim hich heeugpeenag.

9 Hamag mag hiekꞌapʌ̈iwia hich chan maba, chadcha Galilea sĩsijim.

Jesús judionaan pꞌiesta Las Enramadas hanʌm hee
10 Pari mag hich heeugpeen wëttarr kꞌur nʌʌ hawia hökꞌarta ham 

hẽudee petajim, hich Jesús. Pari mag matarrjã hõrag hich mam kꞌaugpiba 
meraata petajim. 11 Maagwai judionaan chi pörnaanau chi pꞌiesta hee hi 
jʌrpꞌöo tꞌʌnʌmua, “¿Jamta simta jãg hoobáma?” haajeejim.

12 Mag nʌm dʌï hĩchab sĩi bigaaum kꞌʌʌnaujã hi higwia, “Jãg wounan hãba 
nem wajapꞌampaita wau kꞌitaajem” ha hiyʌ̈ʌ haawai, jũrr hãaur kꞌʌʌnau, 

“Hʌh̃ʌ,̃ ¿jãga hõor wajapꞌam habarju jãg sĩi hõor kꞌũgur nʌrraajem?” haajeejim 
haajem jũrram kꞌʌʌnau. 13 Pari mag hiekꞌa nʌmjã sĩi parhooba tꞌumaam 
kꞌʌʌnag hũrmkꞌĩir kꞌaba, hamach happaita mamag haajeejim hanaabá, magʌm 
gaaimua judionaan chi pörnaanau jũrr hamach dʌïta kꞌaigbaju kꞌĩirjuwia.

14 Pari jũrram kꞌʌʌnau mamagkꞌam hee, mag nʌm dʌ̈i hĩchab chi 
pꞌiestajã seman jãrr pamam heeta barwia, Haai hi jëeujem deg dubwia, 
hõrag Hẽwandam hiek jaau sĩeimajim. 15  Mag hirua nem jaaumam 
hũrwia judionaan chi pörnaan jʌg̃derraa nʌmua, “¿Jãga jãg estudietarrjã 
chukꞌu sĩerrʌmta magʌm nemjã jaau kꞌaauga sĩma?” haajeejim.

16 Hamau mag hiekꞌa nʌm hũrwia jũrr hich Jesuu hamag, — Mua nem jaau 
chirʌm chan sĩi mʌch hiekpai kꞌabamgui hajim. Mua nem jaau chirʌmʌn 
mʌch pʌïtarr wounau mʌchig jaaupitarrta jaau chirʌmgui hajim. 17 Hãbmua 
Hẽwandam hipierr nem waum kꞌõsi sim kꞌai, magua kꞌapꞌʌ hajugui hajim, 
chadcha mua Hẽwandam hiekta jaau chirʌ ́wa sĩi mʌch hiekpaita jaau 
chirʌ.́ 18 Sĩi har hamach kꞌĩirjug heemuapai hiekꞌa nʌm kꞌʌʌnan sĩi hõrag 
hamach tꞌö hiekꞌamkꞌĩirta hiekꞌaajerramgui hajim. Pari magba har sĩi dich 
chogpʌïtarrta wajapꞌa hig hiyʌ̈ʌ hamkꞌĩir nem jaau nʌm kꞌʌʌnan, chadcha 
hichdëu jaaupitarr hiekta hich hagpierrpai jaaujemgui hajim.

19 Magnaa hichdëupai hamag, ’¿Moiseeu chadcha pãar hatꞌeeta ley pꞌã 
pʌabajĩ? hajim. Magtarrjã pãrau hiwiram hãbmuajã hag gaai jaau sim hipierraa 
haba haajemgui hajim. ¿Hag gaai hĩchab hõorjã tꞌõopiba jaau sĩebá? hajim. Mag 
simta, ¿jãgwia pãrau mʌ tꞌõom hig nʌmma? hajim judionaan chi pörnaanag.

20 Magbaawai chi hũr narr kꞌʌʌnau hirig, — Pʌʌn chadcha dösãtauta pör 
meu simgui hajierram. ¿Kꞌaíu pʌ tꞌõom hig nʌmta pua mag sĩ? hajierram.

21 Magbaa Jesuu hamag magjim:
— Chadcha pãar tꞌumaam kꞌʌʌn dakꞌĩir jua hʌ̃ʌijem hedta mua hõor 

monaaujim. Magtarr haawai hãba maata pãrau hig naabma hajim. 22 Pãach 
garmuan pãrau mʌrʌg mag naabma, pari kꞌĩir heeya habat: Moiseeu jaauju 
nawe ya pãach jöoinau hich maagjerr haawai, ¿warag Moiseeujã pãrag chaain 
mehëudam hich mag pꞌʌʌrbichpi jaau pʌabajĩ? Magtarr haawai ¿jua hʌ̃ʌijem 
hedam magwe pãrau hag hipierr haba haajẽ pãach chaain dʌï? ¿Pari jãg 
nʌm haigjã pꞌidkꞌa nʌm kꞌabá? hajim. 23 Mamʌ hich jãg Moiseeu jaau pʌarr 
hichaaur hamaaugau sabarhedam magwe pãachdëun chaain mehëu pꞌʌʌrbich 
nʌmta, ¿jãgwia mua sĩi sabarhed woun monaautarr hoowiapai pãar mʌ dʌï 
meeukꞌa nʌ? hajim, mua sabarhedjã hʌʌrkꞌaba chirʌm hawia. 24 Magnaa 
hamag, Chikꞌam jaauju nʌm kꞌai, wajapꞌa kꞌĩirjunaata nem hagcha jaaubat; 
pari hoob jãg sĩi pãach kꞌõchagpierrta nem jaaumiet hajim.

¿Kꞌaíuta Jesús pʌ̈ijĩ?
25 Mag kꞌapanag dakꞌĩir Haai hi jëeujem deg hijẽjẽbkꞌam hoowia chi 

Jerusalenpien chi pörkꞌa narr kꞌʌʌn hee hãaur kꞌʌʌnau jũrr hamach kꞌapeenag, 
— ¿Chamʌ ́har hamau tꞌõopäaig pʌr hauju hẽkꞌa nʌm woun kꞌabá cha 

hijẽjẽbkꞌam? haajeejim. 26 ¿Jãga jãg hõor pöm tꞌʌnʌm dakꞌĩir hamachigcha 
mag hiekꞌamamjã bʌ̃ʌrjã hi chig haba nʌmma? ¿Wa ya chi tꞌetꞌecharam 
kꞌʌʌnaujã, “Jãata chadcha warrgarwe hich Hẽwandamaucha pʌïju jaaujerr” ha 
nʌwa? haajeejim. 27 Pari mag kꞌai, maadëu kꞌapꞌʌ nʌmgui haajeejim, jam hagá 

hi durr. Mamʌ chadcha hich Hẽwandamau pʌïju ha jaaujerrcha bëewai chan 
hãbmuajã kꞌaugbaju, jammuata bëeju kꞌai. Magua jã har kꞌabamgui haajeejim 
jũrram kꞌʌʌnau, chadcha hich Galileapierrkꞌa sim kꞌapꞌʌ narr haawai.

28 Mamʌ jũrram kꞌʌʌnau mamagkꞌam hũrwia mag Haai hi jëeujem deg 
hichdëu jaau sĩerr haigmua hich Jesuu kꞌĩesir hiekꞌamamua, — Magan pãraun 
mʌch chi wounjã kꞌapꞌʌnaa hĩchab mʌ durrjã kꞌapꞌʌ naabma hajim. Pari mʌ 
chan pãrau kꞌĩirju nʌmjö sĩi mʌch kꞌĩrau bëetarr kꞌabam. Mʌʌn hãb pãrau 
kꞌaugba naab mamʌ, bʌ̃ʌrjã sëu chukꞌu sĩerrʌmuata pʌïjimgui hajim. Ma 
pãrau kꞌaugba nʌmgui hajim, kꞌai hagá. 29 Mʌchdëun mua hi kꞌapꞌʌ chirʌmgui 
hajim, hi haar chirawia bëetarr haawai. Hichdëuta mʌ pʌïjimgui hajim.

30 Hamachig magbapäaiwai warag hi pʌr hauju kꞌĩirjujierram. Pari 
hagtꞌa Hẽwandamau hi pʌr haupiju hora kꞌaba harr haawai ni hãbmuajã 
hi pʌr hauba, sĩi hich magpai sĩujierram. 31 Hãaur kꞌʌʌnau hi dʌ̈i mag 
nʌm hee, hãaur kꞌʌʌn kꞌapan haig narr kꞌʌʌnau hʌ̈kꞌa nʌm hiekꞌau, 

— Daau mag nʌm hich Hẽwandamaucha pʌ̈iju ha jaaujerr pierrwaijã, 
mʌg Jesuu nem wau nʌrrʌm kꞌãaijã hʌ̃rʌʌcha hag na hõrau nem hooba 
haajem waubarju ha hiekꞌa naajim.

Chi pörnaanau Jesús pʌr hauju hẽkꞌatarr
32  Moiseeu pꞌã pʌarr hiek wajapcha hʌʌrkꞌaajem kꞌʌʌnau hũurwai 

hõrau Jesús higar hiekꞌa nʌm hũrbaawai hamach garmua pꞌadnaan chi 
pörkꞌa narr kꞌʌʌn dʌ̈imua guardianaan chi Haai hi jëeujem di tꞌʌajerr 
kꞌʌʌn pʌ̈ijierram, hi pʌr haumkꞌĩir. 33  Pari mag hich pʌr haumkꞌĩir hich 
haar hõor pʌ̈i nʌmjã hich Jesuu kꞌapꞌʌ sĩerr haawai hamag, — Kꞌũchpaita 
pãar dʌ̈i mʌ mʌig heegar chitabahab. Mʌʌn deeu mʌch pʌ̈itarr haar maju 
chirʌmʌugui hajim. 34 Mag mʌ petaawai pãrau mʌ jʌrju, pari pöd mʌ 
baau haubajugui hajim, mag mʌ chiraimaju haar pãar barju kꞌaba naawai.

35 Jesuu mag hiekꞌabapʌ̈im hũrwia, chi judionaan sereu pꞌöbaadëwia, 
jũrr hamach wir haigpai, “¿Jamag maju jaau simta mag pöd maadëu hi 
baaubaju hanʌm? ¿Wa deeum durr mawia jũrr parhoobam kꞌʌʌnag jawaan 
maju higwiata mag sĩwa?” haajeejim. 36  “¿Kꞌan ha simʌu mag maadëu hi 
jʌrwiajã pöd hi sim haar chan barbaju hanʌm?” haajeejim hamach heepai.

Hõor hiiupiejem dö
37 Ya hãbmiecha chi pꞌiesta hö nʌm hedta chi wajapcharam hajim. Mag 

hed Jesuu dʌnʌʌunaa tꞌet hiekꞌamamua hõrag, — Hãb kꞌãijã höbisi sim 
kꞌai, mua wai chirʌm dö kꞌĩirta döbá hajim. 38  Hich Hẽwandam hiek pꞌã 
sim gaai jaau simjö, chi mʌ hiekta hʌ̈kꞌa sim tꞌãarbʌ ̈heemuan hich mag 
sĩi hõor hiiupiejem döota kꞌumdʌ höbër sĩsimjö sĩeju hajim.

39 Mag sim haiguin Jesuu hi hiek hʌk̈ꞌabarm kꞌʌʌnaun Hẽwandam Hakꞌaarta 
hauju ha sim hajim. Pari maagwai chan hagtꞌa chi Hẽwandam Hakꞌaar bëeba 
sĩejim, hich Jesujã hagtꞌa hich Haai haar hʌg̃tꞌar maba sĩerr haawai.

Hãaur kꞌʌʌnau Jesús higar naawai hãaur kꞌʌʌnau hi kꞌõchkꞌaba harr
40 Jesuu mag hiekꞌabarm hũrbaawai hãaur haig narr kꞌʌʌnau, “Mʌg wounan 

chadcha Hẽwandamau hich hi jaaumkꞌĩir jʌr hautarrta jãg nʌrrʌm” haajeejim. 
41 Maagwai hãaur kꞌʌʌnau jũrr, “Keena, jãan warrgarwe hich Hẽwandamau pʌïju 
haajerr wounauwai” hanʌm hee, tagam kꞌʌʌnau, “Hʌh̃ʌ,̃ mag kꞌabam; jãg woun 
chadcha cha jaau nʌmjö warrgarwe hich Hẽwandamau pʌïju jaaujerr hakꞌiin, 
Galileapierr kꞌabakꞌam” haajeejim. 42 “Hẽwandam hiek pꞌã sim gaai jaauwai, 
Mesías mag warrgarwe hich Hẽwandamau pʌïju jaautarran rey David kꞌararr 
kꞌod haju haajem, hi chaain hewagam kꞌʌʌn bi heem haju haawai. Maimua hi 
tꞌaabaawaijã Belén pꞌöbör heeta hauju ha sim, hich Davijã Belenpierr harr haawai. 
Magua mʌg woun chan hag Mesías kꞌababam” kꞌajierram jũrram kꞌʌʌnau.

43  Mag Jesús higwia jũrram kꞌʌʌnau pogkꞌa jaaupꞌöo tꞌʌnʌm gaaimua, 
hãaur kꞌʌʌn hi higar naawai hãaur kꞌʌʌnau hi kꞌõchkꞌaba hiekꞌa nʌrrjëe 
hajim. 44 Hãaur kꞌʌʌnaun hich Jesuuta warag preso pʌr harraag hẽkꞌa 
naajim, pari mag nʌmta hãbmuajã hi pʌr hauba sĩi sĩujierram.

Chi tꞌetꞌem kꞌʌʌnau chan Jesús higar kꞌaba naajim
45  Mag hamachig jaaubaawai chadcha chi Haai hi jëeujem di tꞌʌajerr 

kꞌʌʌn wëtwia, deeu bëewia, jũrr fariseonaan pꞌadnaan chi pörnaan 
dʌ̈i hãba narr haar wëtjierram haajem. Magbaawai makꞌʌʌnau hamag, 
— ¿Jãgwia pãrau hi pʌr haibëebajĩ? hajierram hanʌm.

46  Magbaa chi guardianaanau hamag magjierram haajem:
— Marau chadcha hi pʌr haubëeba harran, maachdëu hũurwai sĩi 

parhoobam kꞌʌʌn hiekꞌaajemjö kꞌabata nem jaau sĩerr haawaita pʌr 
haubëebajimgui hajierram haajem hamag.

47 Magbaawai chi fariseonaanau chi guardianaanag, — ¿Pãachpata hʌdʌraa 
kꞌũgurpi nʌ hajierram haajem, mag hiekꞌaag? 48 Maach meeun judionaan chi 
pörnaanaun kꞌapꞌʌnaa maach chi fariseonaanaujã kꞌapꞌʌ nʌmgui hajierram 
haajem, jãg woun chan Hẽwandamau pʌïju jaaujerr Mesías kꞌaba sim. 49 Sĩi 
pꞌöbör hee parhoobam kꞌʌʌnaun chadcha harpii naama. ¿Pari kꞌani jãkꞌʌʌnau 
Moiseeu pꞌã pʌarr ley kꞌap nʌ? Jãkꞌʌʌn Hẽwandamau higbaju kꞌʌʌn haawai sĩi 
chi maldisiem kꞌʌʌn kꞌabahab hajierram hanʌm.

50 Magbaawaita tagam kꞌʌʌnau mag nʌm hee, hag na biek hãb hedaar 
hich Jesús dʌ̈i hiyʌ̈ʌ hatꞌurtarr hag fariseo Nicodemo haajerrau hich 
kꞌapeen hijũrr magjim hanʌm:

51 — Keena, pari Moiseeu maachig ley werpʌatarr gaai jaauwai, kꞌan 
gaaimuata mag woun kꞌaibag wawaagpá ha kꞌap haag wajapꞌa hi hiek 
hũr hauba chan pöd hõor hãbjã kꞌaibag waupi jaauju kꞌaba nʌm ha simta, 
¿jãga pãar mag hiekꞌa nʌ? hajim hanaabá.

52  Magbaa warm kꞌʌʌnau hirig, — ¿Pʌchjã hagjö Galileapierrá hi kõit 
mag hiekꞌaag? Mag chirabnaa, pʌdë Hẽwandam hiek pꞌã sim gaai jʌrbarí 

hajim hanʌm. ¿Kꞌaíu jaauwai mag Galileamuata Hẽwandam hi jaaujem 
hãb kꞌãijã höbërju ha sĩ? hajierram hanʌm hirig.

[53  Mag, chi pꞌiestajã höbaadeewai warag tꞌum hagdaujö hamach diig 
hërëubaadëjim.

Hʌʌi deeum dʌ̈i sim hooimawia Jesús haig haibëetarr

8  1 Mag hamach diig hërëubaadeewai hich Jesús jũrr Olivo durrsĩig 
petajim. 2  Maimua hag noram hedpꞌerre deeu bëewi Haai hi jëeujem 

deg sĩeichëjim. Mag hi maig sĩeichëm kꞌaug hatꞌaawai hi haig hõor bëe 
tꞌʌnʌisijim. Magbaawai kꞌʌt jupwi Hẽwandam hiek jawaagpajim.

3  Pari mag ya hirua jaaubaadëm heeta, Hẽwandam hiek jawaag chi 
machnaanau fariseonaan dʌ̈imua hi haig hʌʌi waibëejierram. Mag hʌʌi 
hich jaai kꞌabamuata wau wai sim hooimawia mag hi haig waibëejierram. 
Mag waibëewia tꞌumaam kꞌʌʌn jʌg̃ daar 4 Jesuug magjierram:

— Maestro, mʌg hʌʌi hich jaai kꞌabamuata wau wai sim hooimajierramgui 
hajierram. 5 Moiseeu ley pꞌã pʌarr gaai jaauwai, mʌgʌm hʌʌinan mokou bar wai 
nʌmua warreta tꞌõopʌïpi jaau sim. ¿Pua hoowai jãga haju haai sĩ? hajierram hirig.

6 Pari hamau mag hirig jëeu narran, jũrr chaauraapai kꞌãijã jaaubaawai 
juau hogtꞌom hich magʌm gaaimuapai hi kꞌaibag wawaag hajima. Pari 
hichig mag jëeu nʌmjã hũrbamjö, chi Jesús warag heeg hʌt̃ꞌʌnaa jĩgkꞌẽúapai 
jẽb gaai pꞌãpʌ̈i pꞌãpʌ̈i hoo sĩejim. 7 Pari magʌmjã pʌaba mag hichig pꞌʌʌrba 
jëjëeu kꞌaawaita dʌnʌʌunaa hamag, — Pãachdëu kꞌapꞌʌ jaau naawai pãach 
hee har bʌ̃ʌrjã pekau chukꞌu nʌm kꞌʌʌnauta nacha hi barjurauma hajim.

8  Mag hiekꞌapʌ̈iwia, deeu heeg hʌt̃ꞌʌ hoo sĩsiwi, hũwaai jẽb gaai 
jĩgkꞌẽúa pꞌãpʌ̈i pꞌãpʌ̈i hoo sĩsijim. 9 Mag chi hʌʌi waiberr kꞌʌʌnau Jesuu 
hamachig mag hiekꞌabapʌ̈im hũrbaawai jöoiraacharam kꞌʌʌnta nacha 
hökꞌar hãhãbdö wët hahaugmamua tagam kꞌʌʌnjã kꞌĩrab hërëudubjierram. 
Hãba chi hʌʌi happaita maba haig sĩsijim. Mag ya hamach numpai 
haadeewaita 10 deeu dʌnʌʌunaa chi hʌʌiragta, — ¿Jam nʌ pʌ haiberr 
kꞌʌʌn? ¿Hãbmuajã pʌ mokou barba hërëubaadëjĩ? hajim.

11 Magbaawai chi hʌʌirau, — Hʌh̃ʌ,̃ ni hãbmuajã mʌ chig habajimgui hajim.
Magbaa deeu hich Jesuupai hirig, — Muajã pʌ chig habam. Petá, pari 

jãimua hoob tag pʌch jaai kꞌabam dʌ̈i kꞌapes hamgui hajim hirig.]

Jesuuta maach hatꞌeem hõtdauu
12  Mag kꞌur deeu haig hõor narr kꞌʌʌnag Jesuu magjim:
— Mʌʌta mʌg durr gaai wënʌrrʌm kꞌʌʌn hatꞌeem hõtdauu; chi mʌ dʌ̈ita 

nʌrrʌm chan tag bʌ̃ʌrjã kꞌĩchag hee nʌrrabamgui hajim, mʌchdëuta hi 
hiiupinaa Hẽwandam kꞌĩirjugjã kꞌaugpi chiraawai.

13  Magbaawai chi fariseonaanau hirig magjierram:
— Puan pʌchdëupaita wir haig pʌch jaau sim. Jãg pua jaau sim chan 

bʌ̃ʌrjã baleeba simgui hajierram, pʌchdëupaita pʌch jaau sĩewai.

JUAN 7 ,  8

El Nuevo Testamento en waunaan, 2da ed., © 2011, Wycliffe Bible Translators, Inc.



300

14 Magbaawai Jesuu hamag magjim:
— Muan mʌchdëupaita mʌch jaau chirab mamʌ, mua nem jaau chirʌmʌn 

chadcha balee simgui hajim. ¿Kꞌan jãgwi mag chirʌ?́ Mua mʌch bëetarr 
kꞌapꞌʌnaa mʌigmua petaau mʌch chiraimajujã mua kꞌapꞌʌ chiraawaita mag 
chirʌmgui hajim. Pari pãach hiekꞌõoin pãachdëun chad mʌ kꞌaugba nʌmta 
mag mʌ jaau naabma hajim jũrr hamag. 15 Pãraun pãachdëu hoowai magjöo 
habaawaita sĩi pãach kꞌĩirjug heemuapaita mag chikꞌam jaaujemgui hajim. 
Pari mua pãar dënjö sĩi mag hõor jaauba chitʌmgui hajim. 16 Muata hõor jaau 
chirakꞌiin, sĩi mʌch happaimuata jaau chirʌm kꞌaba haawai muan chadcha 
nem hagchata jaaujugui hajim, hich mʌ pʌïtarrauta mʌ hipierr jaau sĩewai; 
hajapcharan hich mʌ Hayauma. 17 Pãrag Moiseeu ley pꞌã pʌarr gaai jaauwai, 

“Destignaan numiim kꞌʌʌnauta chadcha nem hãba jaau nʌmʌn, makꞌʌʌnau jaau 
nʌm chadcha balee sim” ha sim. 18 Mag ley gaai destignaan numiim kꞌʌʌnauta 
hãba jaauju haai nʌm ha sĩewai, maar chi jaau nʌm kꞌʌʌnjã numí naabahab: 
Dau hãb, mʌchpaiu; maimua hãbakꞌai, mʌ Hayaugui hajim, chi mʌ pʌïtarr. 
Magua mua mʌch higwia mʌʌta mʌg durr gaai wënʌrrʌm kꞌʌʌn hatꞌee hõtdauu 
haawaijã chadcha balee simgui hajim, mʌch Haai dʌïmuata mag jaau chiraawai.

19 Magbaawai chi fariseonaanau, — Magan ¿jam sĩ pʌ haai? hajierram hirig.
Magbaawai Jesuu, — Pãrau chan mʌjã kꞌaugba, ni mʌ Haaijã kꞌaugba 

nʌmgui hajim. Pãrau mʌ hoo naawai mʌ kꞌapꞌʌ naakꞌiin, hĩchab mʌ 
Haaijã kꞌapꞌʌ naakꞌamgui hajim, hi jãga sĩerrʌ́.

20 Jesuu mag hiekꞌamarr, Haai hi jëeujem deg ofrenda pꞌëwi hag 
hãkꞌaajem haigta mag hiekꞌamajim, hichpai jaau simua. Pari hagtꞌa hi pʌr 
hauju hed kꞌaba harr haawai mag hichpai jaau sĩerr gaaimua hi pʌr haum 
hig narrjã hãbmuajã hi pʌr haubajim.

“Pãach pekau hee nʌm chan mʌ chirʌm haar pöd barbam”
21 Maimua hag kꞌur nʌʌpai hawi deeu hich Jesuupai haig narr kꞌʌʌnag magjim:

— Mʌ petaawai pãrau mʌ jʌrju, pari hãbmuajã mʌ baaubamgui hajim. 
Pãarta pekau hee wënʌrrʌmʌn, hich hag heepai pãar kꞌëchwi mʌ mam 
haarjã pãar pöd barbamgui hajim.

22  Mamʌ hirua mag simjã kꞌaugba, chi judionaanau warag hamach 
kꞌapeenagta, — ¿Wa juau hichdëupai hich tꞌõopʌ̈iju kꞌĩirju sĩewaita mag hi 
sĩeimam haar pöd maach barbaju ha sĩwa? haajeejim.

23  Pari sĩi warag mag kꞌaugbata jaau nʌm hũrwia Jesuu hamag magjim:
— Mua pãrag mag chirʌmʌn, pãar mʌig heegarm kꞌʌʌn haawai hich 

mʌig heegarpai nʌisijuuta jaau chirʌm. Pari mʌ hʌg̃tꞌarm haawai deeu 
mʌch chirarr haar majugui hajim. Magnaa hamag, Pãar mʌg jẽb gayam 
kꞌʌʌn kꞌabahab, pari mʌ chan pãarjö mʌg jẽb gayam kꞌabamgui hajim. 
24 Maguata pãrau mʌʌta hich Hẽwandamau pʌ̈iju ha jaaujerr kꞌabampii 
hawia mʌ higbam chan, chaig mʌchdëu jaau chirarrjö, pãach pekau 
heepai kꞌëchwi mʌ mam haarjã pãar pöd barbamgui hajim hamag.

25 Mag hũrwia chi judionaanau hichigcha, — ¿Magan pʌ kꞌaíuma? 
habaawai, hich Jesuupai deeu hamag hiekꞌamamua magjim:

— Ya mua pãrag mʌch jaaujeewai, ¿kꞌan hatcha tag mua jaaubarju? hajim. 
26 Mʌch garmuan mua pãar jaauju hakꞌiin, jaauju pöoma chirʌm. Mamʌ 
magʌmta jaauba, hãba chi mʌ pʌ̈itarrau jaaupitarrpierrpaita jaau chitʌmgui 
hajim. Pãrau mʌ hiek hʌ̈kꞌamapꞌa naab mamʌ, mua jaau chirʌmʌn tꞌum 
chadcharaugui hajim, chi mʌ pʌ̈i simjã chadchata hiekꞌaajeewai.

27 Pari mag hich Haai higwia par jajaaukꞌamjã pöd kꞌaugbajierram. Mag 
hichdëu jajaaukꞌamjã kꞌaugba habaawaita 28  hamag magjim:

— Jãg nʌʌ hawia ya pãachdëucha mʌch chi Hemkꞌooi Hiewaa pakuls 
gaaicha meerpꞌënaa jiirjop sĩubaawaita pãrau mʌ higwia, “Jãgan 
chadchata hich Hẽwandamau pʌ̈iju haajerr hajiebma, jãguata jãg sĩi 
hich kꞌĩrau nem wauba haajeejim” hajurau. Maiguin chadau pãrau kꞌapꞌʌ 
hajugui hajim, mua hãba mʌch Hayau mʌchig jaaupimampaita hõragjã 
jaaujerr. 29 Hich chi mʌ pʌ̈i sim mʌ dʌ̈i sĩewai, mua mʌch Hayau nem 
kꞌõsimpaita waaujeewai hirua sĩi mʌrʌg hoobamjöo haba haajemgui hajim.

30 Jesuu mag hiekꞌabarm hũrwia hõor pöm hi hiek hʌ̈kꞌajierram.

Hẽwandam chaain kꞌabamʌn sĩi pekau chognaanau
31 Maimua hich Jesuupai judionaan mag hich hiek hʌk̈ꞌatarr kꞌʌʌnag magjim:

— Pãarta jãg cha mua jaau chirʌm hiek pãachdëu hʌk̈ꞌabarmta hogdʌba hich 
mag mʌ hipierr wënʌrrʌmʌn, magan chadcha pãar mʌ kꞌapeenaugui hajim. 
32 Mag hamʌn magan chadcharam hiekta pãrau kꞌaugju. Mag chadam hiek 
pãachdëu hʌk̈ꞌabarmua ya tag pãar chikꞌam chogkꞌaba nʌisijugui hajim hamag.

33  Magbaawaita jũrr tagam kꞌʌʌn hagjö haig narr kꞌʌʌnau, — Maran 
jöoi Abrán chaain hewagam kꞌʌʌnau; maar mag sĩi chikꞌaman 
chognaanjã kꞌaba nʌmgui hajierram. Mag nʌmta, ¿jãga pʌ hiek mag pʌ 
hiek hʌ̈kꞌabarmuata tag chikꞌam chogkꞌaba nʌisiju ha sĩ? hajierram hirig.

34 Magbaawai Jesuu jũrr hamag, — Har pekau waaujem kꞌʌʌnan chadcha tꞌum 
pekau chognaanaugui hajim. 35 Pãrau kꞌapꞌʌ nʌm, sĩi chikꞌam chogkꞌa pꞌidkꞌa sim 
chan, hich pꞌidkꞌa sim degam kꞌʌʌn chaai kꞌaba haawai, ham dʌï sĩerram hiek 
sĩerraba haajem. Pari chi dikꞌʌ chaai magba, tꞌaababarwe ham chaaikꞌa sĩsierr hich 
mag ham dʌï sĩsiejemgui hajim. 36 Pekaúa pãar hich chognaanjö wai simta mʌch 
chi Hẽwandam Hiewaauta mag pekau jua heemua pãar höbeer hatꞌamʌn, ya tag 
hi chog kꞌaba, chadcha höbërm hiekta höbër nʌisijugui hajim. 37 Magnaa, Mua 
kꞌapꞌʌ chirʌmgui hajim, pãar Abrán chaainkꞌa nʌm. Pari mag hi chaain hanʌmta 
pãachdëu mʌ hiek hũrmapꞌa nʌm gaaimua warag mʌ tꞌõopʌïmjã kꞌõsi nʌm. 
38 Muan mʌch Haai dʌï chiraawai hi dʌï kꞌaugtarrta pãrag jaaujem. Maagwai 
pãraujã hich hagjö pãach hayau pãachig jajaaukꞌamta waaujemgui hajim.

39 Magbaawai deeu hamachdëu, — Maar hayan Abranaugui hajierram.
Mamʌ magbaawai hich Jesuu hamag, — Pãachdëu jaau nʌmjö pãar chadcha 

Abrán chaain hakꞌiin, hich Abranau haajerrjöta pãraujã haajeekꞌamgui hajim. 

40 Pari magba haawai hich Hẽwandamaucha mʌchig jaautarrta meerba jaau 
chitaawaijã pãrau warag mʌ tꞌõopʌïm kꞌõsita haajemgui hajim. Abranau chan 
jãg pãar dënjö chikꞌam tꞌõoju hẽkꞌaba haajeejimgui hajim. 41 Magnaa, Pãar 
chan Abrán chaain kꞌabamjöta nʌmgui hajim. Maguata jãg pãach haai chi 
hãbakꞌaíu nem waaujemjöta pãachdëujã haajemgui hajim.

Magbaawai hamachdëu sereu pꞌöbaadëwi, — Maar chan noo chaain 
kꞌabam. Maran haai hãbpaita wai nʌmgui hajierram: Hẽwandam. 
Hẽwandamta maar Haai charaugui hajierram.

42  Magbaawai Jesuu magjim:
— Chadcha Hẽwandamta pãar Haai hakꞌiin, pãrau mʌjã daupii wai naakꞌamgui 

hajim, hich Hẽwandamau pʌïwiata cha pãar dʌï mag hiekꞌa hoo chiraawai. Mʌ 
chan sĩi mʌch kꞌĩrau bëetarr kꞌabam; mʌʌn hich Hẽwandamaucha hich haarmua 
pʌïwiata mʌg chitʌmgui hajim. 43 Mag hijẽjẽbagmamua hich Jesuupai hamag, 
Mua kꞌapꞌʌ chirʌmgui hajim, jãgwi pãrau pöd mua jaau chitʌm hiek kꞌaugba nʌ. 
Jãg kꞌaugba nʌmʌn, pãachdëu hũrmapꞌamjö hũr naawaiugui hajim. 44 Magnaa 
hamag, Pãar haai mepeer kꞌabahab hajim. Maguata pãar hi dënkꞌa naawai hirua 
nem jajaaukꞌamta waum kꞌõchkꞌaajerram. Mepeer warrgarwe hõor tꞌõomie 
kꞌabahab hajim. Hirua nem jaau sim chan bʌʌ̃rjã chadam hiek kꞌabamta jaau 
sĩerrʌm. Hirua chadcha nem jaautarr chukꞌum. Jãg hirua sëukꞌa nem jaauwai 
hich kꞌapta jaauba haajeeb hajim, sëunem sĩerraawai. Magua hichta sëu paraam 
kꞌʌʌn haaikꞌa sĩerrabahab hajim hamag. 45 Pãach mag hi chaainkꞌa naawaita 
mua chadcha nem jaau chitʌmjã pãrau hʌk̈ꞌaba nʌmgui hajim. 46 Pãar mʌg 
tꞌʌnʌm hee, ¿kꞌaíu bʌʌ̃rjã sëukꞌaba mʌrʌg, “Pʌ pekau wai sim” haju haai sĩ? 
hajim hamag. Mʌ chan bʌʌ̃rjã pekau chukꞌu chitʌmgui hajim. Mag chitaawai 
muan chadcha nem hagchata jaau chitʌm. Pari magʌmjã ¿jãgwi pãrau hʌk̈ꞌaba 
haajemma? hajim. 47 Har chadcha Hẽwandam chaainkꞌa nʌm kꞌʌʌnaun hi hiek 
hõrau jaau nʌm hũurwaijã hʌk̈ꞌam kꞌõsi hʌk̈ꞌaajerram. Pari pãar Hẽwandam 
chaain kꞌaba haawai pãrau hi hiek hʌk̈ꞌaba nʌmgui hajim.

Cristo Abrán tꞌaabaju nawe sĩerrajim
48  Mag hamachig, “pãar chan Hẽwandam chaain kꞌabamgui” habaawai, 

chi judionaanau hirig, — Chadchata pʌʌn jãgan Samariapierrau, maimua 
dösãtauta pʌ pör meu sĩebahab hajierram hichigcha.

49 Magbaawai Jesuu, — Mʌ dösãtau pör meuba chirʌmgui hajim. Mʌg chitʌm 
haiguin mʌʌn sĩi mʌch Haaita tꞌö hiekꞌa chitʌm. Pari maagwai jũrr pãrau mʌ 
Haaijã högkꞌaba, warag mʌchta dösãtaujã pör meu chirʌm haajemgui hajim. 50 Mʌ 
Hayaun chadcha hõraujã mʌrʌgta hee hapim kꞌõsi sĩeb mamʌ, mʌchdëu chan 
mʌrʌgta hee habat haba chitʌmgui hajim. Pari jãg pãrau mʌ hiseg nʌm paran 
hichdëuta pãar dʌï hichdëu kꞌap hajugui hajim. 51 Magnaa, Hĩs mua chadcha chi 
mua jaau chirʌm hipierraa sim woun chan tꞌõbaju ha chirʌmgui hajim hich Jesuu.

52  Pari magbaawai chará chi judionaanau, — Hĩsta chadcha marau 
wajapꞌa pʌ kꞌapꞌʌ nʌm: Pʌʌn chadcha pör hee dösãt wai simuata mag 

hiekꞌapi simgui hajierram. ¿Kꞌani Abranjã meewia maimua tagam kꞌʌʌn 
hagjö Hẽwandam hi jaaujerr kꞌʌʌnjã tꞌumaa hötarrta mag pʌ hipierraa nʌm 
kꞌʌʌn chan kꞌëchbaju ha nʌ? 53 ¿Wa pʌʌta maar haai Abrán kꞌararr kꞌãaijã 
hatcha chirʌẃa? hajierram. ¿Pua kꞌaugbata sĩ hajierram, Abrán meewia 
tagam kꞌʌʌn chi Hẽwandam hiek jaaujerr kꞌʌʌnjã tꞌum hötarr? Magtarrta, 
¿pʌ kꞌai hagá hajierram hirig, mʌig maar hee mag pʌch tꞌö hiekꞌacheeg?

54 Magbaa Jesuu, — Mua mʌchdëupaita mʌch tꞌö hiekꞌakꞌiin, mua mag mʌch tꞌö 
chirʌmjã bʌʌ̃rjã baleeba simgui hajim. Pari chadcha chi mʌ tꞌö hiekꞌanaa mʌchta 
tꞌumaam kꞌʌʌn kꞌãaijã hʌr̃pai hapi simʌn hich mʌ Hayaugui hajim. Wajapcharan 
har pãrau hi higwia pãar Hẽwandam haajemma, jãguata tꞌumaam kꞌʌʌn kꞌãaijã 
mʌchta hʌr̃pai hapi simgui hajim. 55 Mag pãachdëun, hiita pãach Hẽwandam 
hanaab mamʌ, pãrau hi kꞌaugba nʌmgui hajim. Muan chad hi kꞌapꞌʌ chirʌm. Mua 
chadcha hi kꞌapꞌʌ chirʌmta hi kꞌaugbam hakꞌiin, maiguin mʌʌn sëunem pãar dʌï 
hãbata chirʌm. Pari mua chadcha hi kꞌapꞌʌ chitʌm; magua mua hi hipierraata nem 
waaujemgui hajim. 56 Pãar jöoi Abrán honee hajim, Hẽwandamau hichig chaai 
deebarmua jũrr chaain hĩiubaadeeu hewag paawai mʌ bëejujã kꞌapꞌʌ sĩerr haawai. 
Maimua ya chadcha mʌ pierrum hoobaawaijã hi honee hajimgui hajim hamag.

57 Magbaawai chi judionaanau hich Jesuug, — Mag hiekꞌa sim chan 
hagtꞌa cincuenta añojã kꞌaba sim. Mag simta, ¿mag pua Abrán hoojim ha 
sĩ? hajierram hirig.

58  Magbaa hich garmua, — Mʌʌn Abrán tꞌaabaju nawe hich mag 
chirajimgui hajim hamag.

59 Hamachig magbaawai chará ya mokou hi baraag hẽkꞌa naajim. Pari 
mag nʌm hee, sĩi hich hiiu haawai, hõor hee tꞌeerbabag warag hichta 
daaupabaadëjim, Haai hi jëeujem degmua.

Bi heewe dau kꞌĩsu tꞌaabatarr Jesuu monaautarr

9  1 Mag hich mokou baraag hẽkꞌa nʌm hee, Haai hi jëeujem degmua 
höbërwia Jesuu woun hãb bi heewe dau kꞌĩsu tꞌaabatarr hooimajim. 

2  Mag hoobaimaawai maach hi dʌ̈i hogdʌba wënʌrraajerr kꞌʌʌnauchata 
marau maach Maestroog jëeujim, hajapcharan hich Jesuugma, jãgwi mag 
woun dau kꞌĩsu tꞌaabajĩ: ¿hich dënnaan pekau gaaimua hajĩ, wa hichdëucha 
pekau wautarr gaaimua hajĩ? 3 Mag hichig jëeubaawai Jesuu magjim marag:

— Jã chan hich pekau gaaimua kꞌaba, ni hich dënnaan pekau gaaimuajã 
kꞌabajimgui hajim. Jãg tꞌaabatarran, jãan jãg dau kꞌĩsu sim gaaimua 
Hẽwandamau hich jua tꞌeeg hõrag hoopiegta jãg tꞌaabapijimgui hajim. 
4 Magnaa marag, Pãrau kꞌapꞌʌ nʌmgui hajim, hãsdaaupaita pꞌidkꞌaajem. 
Hedau kꞌëubaadeewai tag pꞌidkꞌaba haajem. Hich hagjöta simgui hajim, 
Hẽwandamau nem waupi sim wawaagjã. Magua muajã mʌch meebam haig 
chan jua hʌ̃ʌijem hed hawiajã mʌch pʌ̈itarrau jaaupʌ̈itarr pꞌidag pʌaba hich 
mag wau chitajugui hajim. Magbamʌn mʌg chitawi mʌ meebaadeewai ya 

tag magʌm pꞌidag wauju kꞌaba haadëjugui hajim. 5 Mʌʌta mʌig heegar mʌg 
jẽb gaai chirʌm haiguin mʌchta hõor hatꞌeem hararagaugui hajim.

6  Maimua mag hiekꞌanaa, jẽb gaai hichö tꞌunaa, mag hichö heepai jẽb 
wãwakꞌa waunaa, hagua chi dau kꞌĩsu kꞌitarr dau pꞌuurpʌ̈ijim.  7 Mag 
pꞌuurpʌ̈inaa hirig, — Jãimua Siloé hee mawia pʌch dau sũgbapʌ̈imí hajim.

Mag tꞌʌrrdö Siloé hanʌm maach meúan “pʌïtarr” ha simʌu. Hichig mag 
jaaubaawai chadcha chi dau kꞌĩsu kꞌitʌmua mawia hich dau sũgbapäaiwai daujã 
wajaug haadëjim hanaabá. Mag, hag na dau kꞌĩsu kꞌaba sĩerrjö dau monakkꞌa 
hich di haar barjim haajem. 8 Mag daujã wajaug sĩsim hoobaawai hi dʌï di dakꞌa 
naajerr kꞌʌʌnau maimua hag nawe sĩi dich nʌm kꞌʌʌnag hi nem hinagdam jëeu 
sim hoojerr kꞌʌʌn dʌïmua hamach wir haigpai, “¿Ma, jã har dau kꞌĩsu kꞌitarr sĩi 
hõor dich nʌm kꞌʌʌnag dau hapꞌʌʌ nemdam jëeujerr kꞌabamá?” haajeejim hanʌm.

9 Magbaawai hãaur kꞌʌʌnau, “Chadcha, hichma” hanʌm hee, jũrr 
bigaaum kꞌʌʌnau, “Hãhã, jã chan har kꞌabam, sĩita harjöo simgui” 
haajeejim haajem.

Pari magbaawai hamau mag nʌm hee, jũrr hichdëu, “Mʌ hich har 
kꞌabahab” haajeejim hanʌm.

10 Hamachig magbaawai, — ¿Magan jãga jãg pʌ daujã wajaug 
haadëjĩma? ha jëeujeejim hanʌm hamach garmua.

11 Magbaawai hichdëu, — Jãan woun hãb har Jesús haajemuata hichö hee 
jẽb wãwakꞌa waunaa, hagua mʌ dau pꞌuurnaa mʌrʌg, “Chum Siloé hee mawia 
pʌch dau sũgbapʌïmí” habaawai, chadcha mua hi hipierr mawia mʌch dau 
sũgbapäaiwaita chadcha mʌ daujã wajaug haadëjimgui haajeejim haajem hamag.

12  Magbaawai deeu hamachdëu hirig jëeumamua, — ¿Jam sĩ mag 
pʌ dau monaautarr woun? habaawai, — Mua kꞌaugbam jam sim kꞌai 
haajeejim hanʌm hichdëu.

Fariseonaanau mag chi dau kꞌĩsu kꞌitarrag jëeutarr
13-14 Pari Jesuu mag hichö jẽb hee waaurëunaa woundam dau kꞌĩsu 

kꞌitarr monaautarr jua hʌ̃i kꞌeeujem hed harr haawai fariseonaan haar 
hi warrjierram haajem. 15 Mag hamach haar wai barbaimaawai hirig 
jëeumamua, — ¿Jãga jãg pʌ daujã wajapꞌa chirsijĩ? hajierram hanʌm.

Magbaawai hi hiek hirua jaaubaadëwi, — Hichö hee jẽb waaurëunaa 
mʌ dau pꞌuurpʌ̈inaa, hʌpi jaaubaawai, hi hipierr hawiata mua wajapꞌa 
hoo chirsijimgui hajim haajem.

16  Hirua magbaawai chi fariseonaan hee hãaur kꞌʌʌnau, — Chi pʌ dʌ̈i 
magtarr woun chan magan Hẽwandamau pʌ̈itarr kꞌabam; maguata mʌg 
jua hʌ̃ʌijem hedjã hʌʌrkꞌaba simgui hajierram haajem.

Pari maagwai jũrr hãaur kꞌʌʌnau, — Pari hi Hẽwandamau pʌ̈itarr kꞌaba 
hakꞌiin, ¿jãga hirua jãg Hẽwandam jua tꞌeegau hõor monaaubarju? Pekau 
paraam kꞌʌʌnau chan pöd hi dënjö jãgbamgui haajeejim hanʌm.

Hamach magpꞌöbaadëm gaaimua warag hamach heepaijã hihãba 
hiekꞌaba nʌm hiekꞌau 17 warag chi dau kꞌĩsu kꞌitarragta, — Pua kꞌĩirjuawai 
¿kꞌanim woun hagá? Pʌ dauta hirua monaautarr haawai puata hi jaauju 
haai chirʌmgui haajeejim hanʌm hirig.

Magbaawaita hichdëu, — Mua hoowai merag chukꞌu sim, jãan hich 
Hẽwandam jua tꞌeegau nem wau nʌrrʌmta jãg nʌrrʌmgui hajim haajem.

18  Pari mag dau kꞌaugba kꞌitarrta dau wajapꞌa monaau sĩsimjã judionaan 
chi pörnaanau hʌ̈kꞌamapꞌa naajim hanaabá. Mag hʌ̈kꞌamaaugau, hi hiek 
warag hi dënnaanta tꞌʌ̃rkꞌa hauwi hamagta, 19 — ¿Chadcha mʌg woun 
pãar chaairá? hajim hanʌm. ¿Pãachdëujã pãrau chadcha bi heeweta dau 
kꞌaugba tꞌaabajim hanʌ?́ Magtarrta ¿jãga hĩs jãg dau wajapꞌa hoo simma? 
ha jëeujierram haajem chi dënnaanagcha.

20 Magbaawai chi dënnaanau, — Hi chadcha maar chaai kꞌabahab; haauwai 
chadcha bi heeweta dau kꞌĩsu kꞌitabajieb hajierram haajem. 21 Pari hi dau 
monaautarr chan marau kꞌaugba nʌm, jãga hawiata hĩs jãg dau wajapꞌa sĩsi, ni 
kꞌaíuta hi dau monaaubarm kꞌai. Hichigchata jëeubat hajierram hanʌm. Ya hi chi 
jöoi haawai hichdëuta hirua pãrag jaauju haai sĩebá hajierram haajem hamag.

22  Pari hamau jaaumapꞌa magpai jaau narran, har Jesús higwiata 
chadcha hich warrgarwe pʌ̈iju haajerrta jãg nʌrrʌm ha hiekꞌa nʌm kꞌʌʌnan 
judionaan chi tꞌetꞌem kꞌʌʌnau Hẽwandam hiek jaaujem degjã tag dubpiba 

haag ya hibëp nʌm kꞌapꞌʌ narr haawaita magpai jaau naajim hanaabá. 
23 Maguata hamau sĩi, “Hichigta jëeubat, ya hi chi jöoi kꞌabahab hichdëucha 
pãrag kꞌap jawaag” haajeejim haajem warag chi fariseonaanagta.

24 Magbaawai hi hiek chi tꞌetꞌemnaanau deeu hichchata tꞌʌr̃ haunaa, — Chadcha 
Hẽwandam dakꞌĩir meerba marag jaaubá hajierram hanʌm. Hoob Jesuuta pʌch 
monaaujim ham. Marau kꞌapꞌʌ nʌmgui hajierram hanʌm, jãan pekau pöm sĩerrʌm.

25 Magbaawai hichdëu, — Mua chan kꞌaugba chirʌm, hí mag pekau 
pöm sĩ wa pekau chukꞌu sĩ ha chirajim haajem hirua. Hãba mua kꞌapꞌʌ 
chirʌmʌn, warr chadcha mʌ dau kꞌĩsu chirajim, pari magtarrta hĩs mua 
wajapꞌa hoo chirʌm. Maata mua kꞌapꞌʌ chirʌmgui hajim hanʌm hamag.

26  Magbaawai hũwaai hamachdëu wajapꞌa jëjëwagmamua, — ¿Ma jãga 
hajĩma pʌ dʌ̈i? ¿Kꞌanta jãgjĩ pʌ dau heerdʌpieg? hajierram hanʌm hirig.

27 Magbaawai hichdëu, — Ya kꞌabá mua pãrag jaaubarmgui hajim 
hanʌm. Magʌmjã pãrau hʌ̈kꞌab nʌm. Mag nʌmta ¿kꞌan hatchata deeu 
hũwaai jaaupi nʌmma? ¿Wa mag jaaubaawai hi hiek hʌ̈kꞌawia pãachjã hi 
kꞌapeenkꞌaagwa? hajim haajem.

28  Magbaawai hirig hich kꞌĩircha hiekꞌa tꞌʌnʌʌuwia magjierram haajem:
— Pʌchin pʌ hi higar chirama; pari maran Moisés higarta nʌm. 29 Marau kꞌapꞌʌ 

nʌmgui hajim hanʌm, Moiseegan hich Hẽwandamauchata hiekꞌajim; pari jã 
chan marau kꞌaugbamgui hajierram haajem, jammuata jãg nʌrraichëjim kꞌai.

30 Magbaata hirua mag chirajim haajem:
— Hʌk̈ꞌabam. Magan pãrau chan kꞌaugba naabma hajim hanʌm, jammuata 

hi bëejĩ; pari mag simuata mʌ dau monaaupʌïjim. 31 Maadëu kꞌapꞌʌ nʌmgui 
hajim hanʌm, sĩi parhooba pekau pömkꞌam kꞌʌʌn hiek Hẽwandamau hũrba 
haajem. Hirua hũurjemʌn, hichig jëeunaa hich hipierraa nem wau nʌm kꞌʌʌn 
hiekta hũurjem. 32 Pãraujã kꞌapꞌʌ nʌmgui hajim hanʌm, bʌʌ̃rjã hag na hõrau 
mʌg mʌjö bi heewe dau kꞌĩsu tꞌaabatarr kꞌʌʌn dau wajaug paa hau nʌm hanʌm 
hũrba haajem. 33 Mʌg mʌ dau wajapꞌa hapitarr woun hich Hẽwandamau pʌïtarr 
kꞌaba hakꞌiin, hirua jãgʌm nem pöd wauba haajeekꞌamgui hajim haajem hamag.

34 Hamachig magbaawai sereu pꞌöbaadëwi hirig, — Pʌ sĩi dau haug 
pekau pöm tꞌaabatarrta, ¿kꞌani mag sĩma? ¿Wa puata maar kꞌãaijã 
kꞌapcha sĩwa hajierram hanaabá, marag jawaag?

Maimua tag Hẽwandam hiek jaaujem degjã dubpiba, warag hamach 
haigmua hi jʌrpʌ̈ijierram haajem.

Kꞌapꞌʌ nʌm hanʌmta dau kꞌĩsumjö nem waaujem kꞌʌʌn
35 Chi judionaanau mag woundam dʌ̈i magtarr Jesuu kꞌaug hatꞌajim. 

Maimua hag kꞌur chi woundam hoobaimaawai hich Jesuu hirig, — ¿Pua 
chadcha Hemkꞌooi Hiewaa hiek tꞌãraucha hʌ̈kꞌa chirʌ?́ ha jëeujim.

36  Magbaawai jũrr hichdëu, — Señor, ¿ma kꞌaiuma? Mʌrʌg wajapꞌa 
jaaubá hajim, mua kꞌapꞌʌ haadeewai hi hiek hʌ̈kꞌaag.

37 Magbaawai, — Pari ya kꞌabá pua mʌ hoo sima; mʌchta pʌ dʌ̈i hiyʌ̈ʌ 
chirabahab hajim jũrr hich Jesús garmua hirig.

38  Jesuu hichig magbaawai, hi kꞌĩirpꞌee tꞌʌkꞌöonaa hirig, — Señor, hĩsin 
mua chadcha kꞌapꞌʌ chirʌmgui hajim, pʌʌta hich Hẽwandamau pʌ̈itarrau.

39 Magbaawai Jesuu hirig magjim:
— Mʌ bëetarran, kꞌaíuta chadcha Hẽwandam hiek hʌk̈ꞌa sĩ wa kꞌaíuta hʌk̈ꞌaba sĩ 

ha kꞌap hamkꞌĩirta bëejimgui hajim. Har dau kꞌĩsu kꞌitꞌëem kꞌʌʌnjö hamach kꞌaibag 
hee nʌm kꞌapꞌʌ nʌm kꞌʌʌn peerdʌ haunaa hĩchab har jũrr wajapꞌa nʌm hanʌm 
kꞌʌʌnta hamach pekau gaaimua kꞌĩchag heemjö nʌm jawaanta bëejimgui hajim.

40 Jesuu magbarm hũrwia fariseonaan heem hãaur kꞌʌʌn haig narr 
kꞌʌʌnau hirig, — Pʌrʌgan magan maran dau kꞌĩsuta naabma hajierram.

41 Magbaawai Jesuu, — Pãar chadcha dau kꞌĩsu naawaita jãg naakꞌiin, 
pãar pãach pekau gaaimua kulp pömcha kꞌaba naakꞌamgui hajim. Mamʌ 
magba pãar hiek mag wajapꞌa kꞌapꞌʌ nʌm hanʌmta juau jãg nem kꞌaigba 
waum kꞌõchgau mʌ higbam gaaimuata, pãar Hẽwandam dʌ̈i hiekkꞌõr 
pöoma nʌmgui hajim Jesuu hamag.

Oveja tꞌʌamie hich nemchaain dʌ̈i

10  1 Maimua mag hiekꞌamamua Jesuu hamag mʌg ejemplo jaaujim:
— Har oveja pꞌãarkꞌa tꞌʌnʌm haar dubaag hẽkꞌa simta puertdi 

garmua dubba sĩi chi tꞌuur pꞌʌʌrdʌ sim hʌr̃ta waaidʌ dich sim wounan, maan 
sĩi nem jĩgmie haawaita mag simgui hajim. 2 Pari magba puertdi garmuata 
dub simʌn, ma chi pastorrau, chi tꞌʌa. 3 Magʌg mag chi oveja hierr pꞌãarkꞌa 
tꞌʌnʌm puertdi haig simuajã hʌdʌraa dubpijugui hajim. Mag dubwi chi pastor 
hamach hoo pꞌë wai nʌrraajemua haawai hamach tꞌʌr̃ gaai tꞌʌr̃baimaawai 
hamachdëujã hi kꞌaug haaujerram. Mag warag dawag pꞌë harrwia 4 ya tꞌum 
daau paaukꞌabaadeewai, ham na dʌnʌisie hamachdëujã hi hẽudee weetjemgui 
hajim, ya hamach hich mag pꞌë wai nʌrraajem dʌï haawai. 5 Pari magba jũrr 
hõor hamachdëu kꞌaugbam kꞌʌʌnauta ham tꞌʌr̃chëkꞌiin, mag dʌï chan wëtba, 
warag parhoobata kꞌapꞌig pꞌöbaadëjugui hajim, hi hökgau. Hamau hamachdëu 
hõor kꞌaugbam kꞌʌʌn hiekjã kꞌapꞌʌ haajemgui ha jaaumajim Jesuu.

6 Jesuu mag hamag jaaumarran, jãg chi oveja tꞌʌajemua hich nemchaain 
hoopaar pꞌë wai nʌrraajemjö hiruajã hich hiek hʌ̈kꞌa nʌm kꞌʌʌn dʌ̈i hich 
hagjöta haajem ha sim hajim. Pari mag jaaumamta haig hi hiek hũr narr 
kꞌʌʌnau pöd kꞌaug hauba, sĩi oveja chaarta jaau simpii naajim.

Jesús chi Pastor chaar
7 Maimua deeu hich hag hiekpai higwia Jesuu hamag, — Muan chadcha 

pãrag, “Mʌʌta makꞌʌʌn oveja duubjem puertdiiu” ha chirʌmgui hajim, 
hõor hi hiek hʌ̈kꞌa nʌm kꞌʌʌnan hi gaaimuata hʌg̃tꞌarjã höbërju higwia.

8  Maimua chi fariseonaan kꞌĩir hiekꞌamamua, ’Har mʌ bëeju nawe 
sëukꞌa hamachdëupai hamauta Hẽwandam hiek jaau nʌm hawia sĩi hõor 

kꞌũgurnaa hamachigta hee hapiejem kꞌʌʌnan nem jĩgkꞌamienaugui hajim. 
Pari jãg oveja charau hamachdëu hõor kꞌaugbam kꞌʌʌn hiek hasekasba 
haajemjö, mʌg chadcha mʌ hiek hʌ̈kꞌa nʌm kꞌʌʌnau chan par ham mag 
sëukꞌa wënʌrrajieb mamʌ, ham hiek hasekasbajierramgui hajim. 9 Magnaa 
hamag, Mʌʌta puertdi charau; chi mʌ hiek hʌ̈kꞌa nʌm gaaimuata peerdʌ 
nʌm kꞌʌʌnan chadcha mʌ dënkꞌam hiekta mʌ dënkꞌa nʌisimgui hajim. Chi 
mag nʌisim kꞌʌʌnagan, jãg chi pastorrau hich nemchaain wajapꞌa hoopaar 
pꞌũak kꞌöpi wai nʌrraajemjö, muajã hĩchab ham tꞌʌa wai chitajugui hajim.

10 ’Pari magba har sëukꞌa chikꞌam kꞌũguurjem kꞌʌʌnan, chikꞌam hõorta 
jũrr hamachig paa haumam gaaimua chikꞌamnaan ovejata jĩgkꞌa haumamjö 
sĩerrjëemgui hajim. Mag nʌmʌn pari sĩi hamach hiek hʌk̈ꞌabarmuata chadcha 
peerdʌju ha jaauwai warag hʌdʌʌr hʌg̃tꞌarcha höbërpiejem hiekjã hũrpiba, 
hõor kꞌĩirjug hãrpʌï nʌmta mag nʌrrjëe haajemgui hajim. Mamʌ mʌ chan ham 
dënjö magaagta bëebajim. Mʌʌn sĩi mʌchdëu Hẽwandam hiek jaau chitʌmta 
hʌk̈ꞌabarmʌn, hich mag hi dënkꞌa wënʌrranaa mʌig heegarwejã honee hamkꞌĩirta 
bëejimgui hajim. 11 Magnaa, Mʌʌta Pastor chaar chi wajapcharamʌugui hajim. 
Pastor chi wajapꞌam habarmʌn hich nemchaain peerdʌ hawaagjã hichta hʌdʌraa 
tꞌõopiejemgui hajim. 12 Pari magba har pastor hanʌm kꞌʌʌnjã sĩi pꞌatkꞌon hatꞌeepai 
tꞌʌnʌm kꞌʌʌnan, lobou nemchaain pʌraan hurum hoowaijã warag hamachta 
kꞌapꞌigbaadeejem. Hamach nemchaain kꞌaba haawai bʌʌ̃rjã ham gaai mas kꞌaba 
sim. Mag warag parhooba nemchaain dau hapꞌʌʌ haaidʌpiejemgui hajim. 13 Mag 
warag pastornaan hanʌmta hamachdëupa högkꞌawia kꞌapꞌig pꞌöbaadeejemgui 
hajim, nemchaain tꞌʌam kꞌõchgau kꞌaba sĩi pꞌatkꞌon hatꞌeepaita naawai.

14-15 Maimua mag hiekꞌamamua deeu hichdëupai, ’Mʌʌta Pastor chaar chi 
wajapcharamʌugui hajim hich higwia. Hich jãg mʌ Hayau wajapꞌa mʌch 
kꞌapꞌʌnaa muajã mʌch Haai kꞌapꞌʌ chitʌmjö, mʌch higar nʌm kꞌʌʌnjã mua 
kꞌapꞌʌ chitʌm; maagwai hamachdëujã mʌ kꞌapꞌʌ haajemgui hajim. Chadcha 
mʌch dën haawai mua ham kõit hʌdʌraa mʌch tꞌõopijugui hajim, ham peerdʌ 
hawaag. 16 Pari hagjö deeum kꞌʌʌn tꞌʌnʌmgui hajim, mʌg israelnaan kꞌabam 
kꞌʌʌn. Makꞌʌʌnjã mua hãbamʌg jʌr pꞌë haujugui hajim, hamaujã mʌ hiek 
hũrbaawai hʌk̈ꞌamkꞌĩir. Mag, israelnaan dʌï pap hãbam dënkꞌa nʌisiewai 
mʌchta ham Pastorkꞌa chitajugui hajim, hamach tꞌum hãba tꞌʌa wai chitaag.

17 ’Magua, mag pastor wajapꞌamjö hõor kõit hʌdʌraa mʌch tꞌõopiju 
haawai mʌ Hayau mʌ daupii wai simgui hajim. Pari mag hʌdʌraa mʌch 
tꞌõopiwiajã deeu hiiu pꞌiidʌjugui hajim. 18  Mag mʌch tꞌõopiju ha chirʌm 
chan, hajués chikꞌamnauta mʌrʌg magpi naawai kꞌaba, mʌch kꞌĩrauta hõor 
kõit mʌch tꞌõopijugui hajim, ham peerdʌ hawaag. Mʌ Hayau mʌrʌg magta 
hapitarr haawai mua chadcha hʌdʌʌr mʌch tꞌõopiju haai chirʌm. Pari 
deeu hũwaai mag hiiu pꞌiidʌagjã jua tꞌeeg chirʌmgui hajim ham jʌg̃ daar.

19 Pari chi judionaan chi pörnaanau Jesuu mag hiekꞌabarm hũrbaawai, 
hamach pem haawai, deeu hũwaai sĩi chum haaipꞌur hiyʌ̈ʌ hihãbajã 
kꞌaba nʌisim hiekꞌau, 20 kꞌapankꞌam kꞌʌʌnau warag hamach kꞌapeenag, 

— ¿Kꞌantꞌee pãrau hi hiek hũr nʌma? Jã sĩi hich pör hee dösãt bën wai 
simua lököo sĩewaita mag hiekꞌa sĩebahab haajeejim, chi Jesús higwia.

21 Pari magbaawai hãaur kꞌʌʌnau mag nʌm hee, jũrr warm kꞌʌʌnau, — Pãar 
dak pör hee dösãt bën paraam kꞌʌʌnau hi dënjö mag hiekꞌajupa hanaajim. 
¿Wa pãrau kꞌĩirjuawai meperau dau kꞌĩsum kꞌʌʌnjã daujã wajaug hapiju haai 
sĩwa? haajeejim, hich Jesuu bi heewe dau kꞌĩsu tꞌaabatarr monaautarr higwia.

Jesuu mag hiekꞌatarr mag pꞌiesta Las Enramadas hanʌm dichtarr kꞌur hajim.

Judionaan chi pörnaanau Jesús hisegtarr
22 Maimua hag kꞌur nʌʌ hawia Jerusalén pꞌöbör hee deeum pꞌiesta wau naajim, 

Haai hi jëeujem di hëu haaipawia di tꞌeertꞌʌgtarr pꞌiesta. Magtarrta hewag pawiajã 
hich hag hedau paawai hich mag pꞌiesta waaujeejim. Mag pꞌiesta noseg jaar hajim. 
23 Maigta Jesús pꞌʌʌrdʌ nʌrrajim daaugajãr Haai hi jëeujem di bigaau, “Pórtico de 
Salomón” ha tꞌʌr̃ sim hee, dijãjö nem pöm wëu wëjöm hee. 24 Hi mag nʌrrʌmta 
judionaan kꞌapan hi haig pos haichëwia hirig, — ¿Jãagwaita pua marag meerba 
pʌch jaaujuuta jãg sĩma? Pʌʌta chadcha warrgarwe hich Hẽwandamaucha pʌïju 
haajerr kꞌai, warre marag jaaubá hajierram, marau kꞌap haag.

25 Magbaawai hich Jesuu hamag, — Mua kꞌabá ya pãrag jaaubarm, pari 
pãrau hʌ̈kꞌamapꞌa nʌmgui hajim. Mʌ Hayau mʌchig waupitarrjö wau chitʌm 
hoo nʌm gaaimua pãrau kꞌapꞌʌ haju haai nʌm, mʌ chadcha hichdëu pʌïtarr. 
26 Pari chaig mʌchdëu jaau chirarrjö, pãar mʌ higar kꞌaba naawai, mua 
mag mʌ Hayau mʌ pʌïjim ha jaau chirʌmjã pãrau hʌ̈kꞌaba nʌmgui hajim. 
27 Chadcha mʌ dënkꞌa nʌm kꞌʌʌnaun, jãg ovejanaanau hiek gaaipai hamach 
pastor kꞌaug haaujemjö, mʌjã kꞌapꞌʌ nʌm, mʌ kꞌai hagá; maagwai mʌchdëujã 
mua ham kꞌapꞌʌ chitʌmgui hajim. Mag mʌ kꞌapꞌʌ naawai mʌʌta ham na 
dʌnʌisimʌn, hamachdëujã mʌ hẽudee weetjemgui hajim. 28 Magbaawai 
mʌchdëuta mʌch Haai haar ham höbërju haai hapiejem, tag hokꞌooba sĩi hi 
chaainkꞌa hich mag wënʌrramkꞌĩir. Ya magbarm chan ni hãbmuajã mʌ jua 
heem kꞌechtꞌʌg haubamgui hajim. 29 Mʌ Haai hichta tꞌumaam kꞌʌʌn kꞌãaijã 
hʌ̃rpai sĩerrʌmuata mʌrʌg makꞌʌʌn deejimgui hajim. Mag hichta hʌ̃rpai 
sĩerrʌmua deetarr haawai hãbmuajã hi jua heemjã pöd kꞌecheubamgui hajim. 
30 Magnaa, Mʌ mʌch Haai dʌïn maran hich hãbampaiugui hajim.

31 Hamachig magbaawai chará chi judionaan hũwaai sereu pꞌöbaadëwi 
deeu hi mokou barm hig naajim. 32  Pari mag nʌm hee Jesuu hamag magjim:

— Mʌ Hayau hich jua tꞌeeg mʌrʌg deetarrau mua chadcha pãar dakꞌĩir 
nem wajapꞌam pöm kꞌĩir pogkꞌe wauwia chirʌm. Pari mag nem kꞌĩir pogkꞌe 
wautarr hee, ¿chijãg gaaimuata pãrau mʌ mokou barm hig nʌ? hajim.

33  Magbaawai chi judionaan chi pörnaanau, — Marau chan mag pua 
nem wajapꞌa waaujem gaaimuata pʌ mokou baraagpam haba nʌm. Marau 
chadcha pʌ mokou barm hig nʌmʌn, pʌch hiek gaaimuapaita pʌ barm 
hig nʌmgui hajierram hirig, mʌg maach hãba tꞌum hagdaujöpai tꞌʌnʌmta 
pʌ hiek mag pʌʌn Hẽwandamau hanaawai.

34 Magbaawai hich Jesuu hamag, — ¿Pãrau hoowai mua magju kꞌaba 
chirʌ?́ hajim. ¿Pãrau kꞌĩir heyaa kꞌaba nʌ, har Hẽwandamau pãar jöoinag 
hich hiek pꞌãpitarr gaai, “Pãran hẽwandamnaanau” ha pꞌã sim? 35 Hirua 
magtarran hich hi jaaumkꞌĩir jʌr hautarr kꞌʌʌn higwiata mag sĩejimgui hajim. 
¿Pari makꞌʌʌnjã hagjö mʌig heegarm kꞌʌʌn kꞌabajĩ? Magua maadëu kꞌapꞌʌ 
nʌmgui hajim, hich Hẽwandamauta mag pꞌãpitarr haawai mua mag mʌʌn 
Hẽwandam Hiewaau ha chirʌm haig pãrau mua kꞌaigba hiekꞌa chirʌm haju 
kꞌaba nʌmgui hajim. 36 Hich Hẽwandamauta hich haarmua mʌ jʌr hauwia 
mʌg jẽb gaai pʌïtarrta, ¿jãga pãrau mʌrʌg mag mua kꞌaigba hiekꞌa chirʌm 
habarju, mua Hẽwandamag Haai hicheewai? 37 Pãachdëu hoowai mua 
mʌch Hayau nem waaujem kꞌĩir waubata chirʌm kꞌai, magan hoob mʌ hiek 
hʌ̈kꞌamiet hajim. 38 Pari pãachdëu hoowai muajã hirua nem waaujemta wau 
chirʌm kꞌai, mʌ hiek hʌ̈kꞌaba hawiajã kꞌapꞌʌ habat hajim: hich Hẽwandam 
chi Haaijã mʌ dʌï sim, maagwai mʌchjã mʌch Haai dʌï chirʌm.

39 Pari hich Jesuu magbaawai hũwaai hi pʌr hauju hẽkꞌajierram. Pari 
hich pʌr haupiba, hʌü peerdʌ kꞌeerbaadëjim.

40  Maimua mawia hag na Juan chi hõor pör choomieu Jordán hee 
hõor pör choo sĩerr gar dʌrbawia maig sĩsijim, hedau höbeerjem gar. 
41 Mag hi maig sĩeimaawai hõor pöm hi haar wëtwia hamach heepai, 
— Keena, chadcha Juanau chan mʌg Jesús dënjö hag na hõrau nem 
hooba haajemjã wauba kꞌitajim. Mamʌ hirua hich mʌg woun higwia 
nem jaaujerran, chadcha tꞌumaa hich hag heeta jaaumajimgui hajierram.

42  Maig hirua Hẽwandam hiek jaau sim hũrwia hõor kꞌapankꞌam 
kꞌʌʌnau hi hiek hʌ̈kꞌajierram.

Lázaro meetarr

11  1 Biek hãb pꞌöbördam Betania hanʌm hee woundam Lázaro hanʌm 
mor machpajim haajem. Hich Lázaro hʌp̃ꞌʌʌin numí wai sĩejim, María 

Marta dʌï. Makꞌʌʌn dʌïta sĩejeejim hich. 2 Hich mag Lázaro hʌp̃ꞌʌi Mariaau 
hajim, maach Pör Jesús bʌ ̈hʌr̃ jʌg̃deeu choonaa hich pörbʌ̈ʌupai jʌʌupʌïtarr. 
3 Mag hamach hẽpꞌemkꞌöi mor machpawia warag heeg pamaawaita hamach 
numiim kꞌʌʌnau hõor jʌr hauwia hich Jesús haig pʌïjierram, jawaan mamkꞌĩir. 
Magbaawai chadcha bëewia, — Señor, pʌ kꞌapkꞌʌʌn chi wajapꞌam pua hʌr̃cha 
hiigjemjã pödba kꞌërʌmgui ha jaauchëjim Jesuug.

4 Pari hichig mag jaaubaa sĩi warag, — Jãg kꞌamor machagau chan hi meem 
hiek meebamgui hajim. Jãan sĩi jãg kꞌamor machag gaaimua Hẽwandamta 
tꞌumaam kꞌʌʌn kꞌãaijã hʌr̃pai sim hanaa mʌchjã hi Hiewaa haawai hagjö chirʌm 
ha kꞌap hamkꞌĩirta jãgpijimgui hajim hich Jesuu mag hichig hiek jaauchëtarrag.

5 Jesuu chadcha Marta dʌï Mariajã hoomap kꞌaba ni hich Lazarojã 
hoomap kꞌaba haajeejim. 6 Mamʌ mag simta mag Lázaro mor mas sim hichig 
jaaubaichëmjã maba, warag kꞌãai numí mag maach narr haig sĩsijim. 7 Maimua 
hag kꞌur ya kꞌãai numí naata marag hichdëu, — Deeu Judeaag wëttarraugui hajim.

8  Magbaawai marau hirig, — Maestro, ¿hĩschapai hich jamaam kꞌʌʌnau 
peer pʌch mokou bar tꞌõotarr kꞌʌʌn haarta deeu pʌ mam hig sĩ? hanaajim.

9 Magbaawai jũrr hichdëu marag, — Pari hagtꞌa hamau mʌ tꞌõoju hora kꞌaba 
sĩebahab hajim. ¿Pãrau hoowai mʌg hedau hãspapakꞌam doce horas sĩeba 
haajẽ? hajim. Hãsdawan maach dichmam haig mawiajã bʌ ̈waaur tꞌʌtꞌʌgag 
maba haajemgui hajim, hãsdaau haawai. 10 Pari maach hedaarta chitaju hatꞌeen, 
sĩi bʌḧëu subaadeeu kꞌãijã buudimajugui hajim, kꞌĩchag hee haawai. Mag hagtꞌa 
hag hora kꞌaba sĩewai hararagagta chitʌmjö hõrau mʌ chig habajugui hajim.

11 Maimuata sĩi hawia, — Maach kꞌapkꞌʌʌn Lázaro ya kꞌãibaadëm; pari 
mua deeu hi pꞌiriupäain majugui hajim.

12  Magbaata marau hirig mag naajim:
— Señor, mag kꞌãibaadëm kꞌai, magan hʌü hi kꞌĩirdam hinaa haadëm. 

Mag kꞌai magan hʌü pör kꞌoordʌjugui hanaajim.
13  Pari Jesuu mag Lázaro kꞌãibaadëm ha sĩerran, maan hiin ya hi 

meebaadëmta jaau sim hajiebma. Pari mag simta maraun kꞌaugba, sĩi 
kꞌãai chaar kꞌãibaadëmta jaau simpii naajim.

14 Maimuata ya warre marag, — Lázaro meejimgui hajim. 15 Pari hʌüta mʌ 
hi haar kꞌaba chirajimgui hajim. Magba hakꞌiin nau jãg chi mee sim mua 
pãach dakꞌĩir pꞌiriu haujujã hoobakꞌam. Mamʌ chadcha Hẽwandam jua tꞌeeg 
mʌ gaai sim kꞌap hamkꞌĩir, hi haarcha hoon wëttarrau hajim marag.

16  Mag hirua hoon wëttarrau habaawai maar heem hãb maar kꞌapeer 
ham dën hibʌʌr wauwia Meís ha tꞌʌ̃ʌrjerrau, — Keena, magan maachjã hi 
dʌ̈i wëttarrau hajim, hi dʌ̈i hãba kꞌëchimaag.

Hirua mag sĩerran, Judeapienau peer hich Jesús tꞌõotarr haarta deeu 
högkꞌaba maagpam higwiata mag sĩejim. Mag Meís hanʌm, hi tꞌʌ̃r chaar 
Tomás hajim.

Mag, chadcha Jesús mam dʌ̈i maarjã hi dʌ̈i wëtjim.

Jesuu hõor pꞌiriu hauwia hich mag wënʌrrapiejem
17 Mag wëtwia hũrimaawaijãh, ya kꞌãai jayap sim ha jaau naajim, chi 

Lázaro haukꞌërtarr. 18  Mag chi meetarr pꞌöbör Betania hanʌm Jerusalén 
dakꞌa kilómetros tꞌãrjupjö sĩejim baraag. 19 Jerusalenmua mag dakꞌa sĩewai 
judionaan kꞌapan weetjeejim haajem, Marta María dʌ̈i nʌm haar, mag 
hamach numpai hapꞌöbaadeewai hamach hẽpꞌemkꞌöi kꞌĩirjuwia hatcha 
gaai machgau hökꞌĩirjuu hapimaaugau hawia. 20 Mag nʌm hee Martaau 
hũr hatꞌajim haajem, ya Jesús hamach dakpamam. Mag kꞌaug hatꞌaawai hi 
kꞌĩirpꞌee hoon bëejim. Pari María maba, deg sĩsijim. 21 Mag bëewia ya Jesús 
dʌ̈i tꞌẽubaicheewai chi Martaau hirig, — Señor, pʌ mʌig sĩerr hakꞌiin, mʌ 
hẽpꞌemkꞌöi mʌg dau hapꞌʌʌ habakꞌamgui hajim. 22  Pari mua kꞌapꞌʌ hʌmgui 
hajim, pua Hẽwandamag jëeubaawai pʌchdëu jëeubarmpierr hirua haju.

23  Magbaawai Jesuu hirig, — Marta, pʌ hẽpꞌemkꞌöi deeu hiiu pꞌiidʌjugui 
hajim.

24 Magbaa Martaau, — Chadcha mua kꞌapꞌʌ hʌmgui hajim, mʌg hatag 
hötarr kꞌʌʌn tꞌum deeu pꞌiidʌtkꞌa nʌm hedan hijã dʌ̈i pꞌiidʌju.

25 Magbaawai hirig Jesuu magjim:
— Muata hõor pꞌiriu haunaa hich mag wai chirsiejem. Chi mʌ hiekta hʌk̈ꞌa 

sim kꞌʌʌn meewiajã deeu hiiujugui hajim. 26 Maimua har mʌig heegarwejã mʌ 
hiekta tꞌãraucha hʌk̈ꞌawia mʌ dënkꞌa tꞌʌnʌm kꞌʌʌn chan meem hiek meebam. 
Makꞌʌʌnan meewiajã deeu pꞌiidʌtkꞌawia hich mag nʌisijugui hajim. Magnaa 
hirig, — ¿Pua mʌ mag hiekꞌa chirʌm chadcha hʌk̈ꞌa hʌwi? hajim chi Martaag.

27 Magbaawai chi Martaau, — Señor, mua kꞌapꞌʌ hʌmgui hajim, pʌ 
chadcha hich Hẽwandam Hiewaau. Pʌʌta warrgarwe hich Hẽwandamau 
hich hiek jaaumkꞌĩir mʌg jẽb gaai pʌ̈iju haajerr kꞌabahab hajim hirig.

Jesús Lázaro haukꞌërtarr haar mawia bĩetarr
28  Maimua Jesús dʌ̈i mag hiekꞌa dʌnaawia, chi Martaau hich heeum haar 

mawia, hökꞌarii hi kach gawaa, — María, maach Maestro ya chum pꞌöbör 
higaau sĩeichëm. Hi hiek pʌ dʌ̈i hiekꞌaag haajemgui haimajim haajem.

29 Mag chadcha hichig mag jaaubaimam bʌ̈rre Jesús haig bëejim. 
30 Maagwai chan hagtꞌa Jesús pꞌöbör hee dubba, Marta dʌ̈i hootarr haigpai 
sĩejim. 31 Pari mag María hapuraa höbërbaadëm hoobaawai judionaan 
ham kꞌĩir jãsenkꞌaag ham haig bëewia narr kꞌʌʌnau chi binaandam 
haukꞌërtarr haarta bĩen mampii hawia dʌ̈i hi hẽudee pochag bëejim.

32 Mag bëewi, Jesús haig barchëwi, hi bʌk̈ꞌʌrr pꞌõbkꞌanaa hirig, — Señor, pʌ 
mʌig sĩerr hakꞌiin, mʌ hẽpꞌemkꞌöi mʌg dau hapꞌʌʌ habakꞌamgui hajim, bĩemamua.

33  Mag warag hich dakꞌĩir bĩebaadëm dʌ̈i chi judionaan hi dʌ̈i bëetarr 
kꞌʌʌnjã bĩepꞌöbaadëm hoobaawai hichpa hö jãsenaaga haadëmua gaai 
machaaga haadëjim. 34 Mag warag hich haig narr kꞌʌʌnagta, ¿Jampaita 
haukꞌërjierrá? ha jëeujim.

Magbaa hamachdëu, — Señor, hachum kꞌabahab; hoomierrau hajierram hirig.
35 Mag gaai machag haadëmua hich Jesujã bĩejim. 36 Mag Jesús bĩebaadëm 

hoowia chi judionaanau, — Keena, pãadë hoobat: Jãgan chadchata hirua hi 
jãsene haajeejimwai haajeejim jũrram kꞌʌʌnau. 37 Pari makꞌʌʌnau mag nʌm 
hee, hagjö bigaaum kꞌʌʌnau jũrr, — Hichta mʌig sĩerr hakꞌiin, jãg dau kꞌĩsu 
kꞌitʌm monaautarrjö, ¿mʌg Lazarojã hirua monaaubakꞌam kꞌai? haajeejim.

Jesuu Lázaro pꞌiriu hautarr
38  Mag mawia ya chi haukꞌërtarr haar pabaimaawai deeu gaai machag 

haadëjim. Chi binaan haukꞌërtarr jẽbdi, nawe durrbʌ ̈hee chi kꞌörm 
hajim. Mag simta mok pör pöm simuata sĩi chi jẽbdi hi hee jootꞌʌ wai 
naajim. 39 Mag haig pachëwia Jesuu chi haig narr kꞌʌʌnag chi mokpör 
chawag pʌrëupʌ̈ipi jaaujim. Magbaawai Martaau hirig, — Señor ya maach 
haukꞌërtarr kꞌãai jayap sim haawai ya maach hãr kꞌërabahab hajim.

40 Magbaawai Jesuu hirig, — Mamʌ mua kꞌabá chaigjã pʌrʌg, mua hi 
pꞌiriu hauju pʌch tꞌãar hee kꞌapꞌʌ hʌm kꞌai, pua chadcha Hẽwandam jua 
tꞌeeg hooju ha chirajimgui hajim.

41 Mag chi mok chawag pʌrëupi jaautarr haawai chadcha chawag 
pʌrëupʌ̈ijierram. Magbaawai Jesuu hʌg̃tꞌaag heerpanaa Hẽwandamag, 

— Tata, mua pʌrʌg hʌü hajim ha chirʌmgui hajim, mʌg mʌchdëu jëeu 
chirʌm pua hʌü mʌ hiek hʌ̈kꞌabaawai. 42  Mua kꞌapꞌʌ chirʌmgui hajim, 
mua pʌchig jëeuwai pua mʌ hiek hʌ̈kꞌaajem. Pari magʌm hãba, hichiita 
tꞌumaam kꞌʌʌn jʌg̃ daar mua tꞌet mag hʌü hajim ha chirʌmgui hajim, 
tꞌumaam kꞌʌʌnag chadcha pʌchdëuta mʌ pʌ̈ijim ha kꞌap hamkꞌĩir.

43  Mag hiekꞌawia deeu hichdëupai jũrr mag chi meem jẽb deg sĩerragta 
hi tꞌʌ̃rcha tꞌʌ̃rtꞌʌ̃rnaa tꞌet, — Lázaro, dawag höbërbaichë hajim.

44 Magbaawai maach chi meem harrta chadcha dawag höbërchëjim. 
Hoowai hich haukꞌërtarr hich mag bʌ ̈haarmua kꞌĩeb mor tꞌum dĩes baúa 
pʌrëunaa hödi haigmua hʌg̃tꞌaag pörpa kꞌĩir jãarjemua pʌrëu simta 
höbërchëjim. Mag höbërbaicheewai haig narr kꞌʌʌnag, — Jãimua jãg put 
hẽerkꞌabapʌ̈it hajim, hidëu hich diig mamkꞌĩir. 

Jesús pʌr hawaag hibëptarr 
(Mt. 26:1-5; Mr. 14:1-2; Lc. 22:1-2)

45 Mag Jesuu Lázaro pꞌiriu hautarr hamach daúacha hootarr gaaimua, 
judionaan kꞌapan María dʌï bëetarr kꞌʌʌnau kꞌapꞌʌ nʌisijim, chadcha Jesús hich 
Hẽwandamau pʌïtarr. Mag warag hi higar nʌisijim. 46 Pari mag tꞌʌnʌm hee, 
hãaur kꞌʌʌn warag fariseonaan haar wëtjim. Mag wëtwi Jesuu mag hõor pꞌiriu 
hatꞌamta hĩgkꞌaimajierram haajem. 47 Magbaawai chi fariseonaan, pꞌadnaan chi 
pörkꞌa narr kꞌʌʌn dʌï hãba, tagam kꞌʌʌn chi tꞌierrnaanpa biirdʌjierram haajem. 
Mag biirdʌnaa hamach heepai jũrr hamach kꞌapeenagta, — Keena, ¿maadëu jãga 
hajuma jãg woun dʌï? hajierram hanʌm. Jãguan chadchata maach dauderraa 
hag na hõrau nem hooba haajempata wau nʌrrʌm. 48 Maadëu hʌdʌraa hirig 
jãgʌm nem waupi nʌmʌn, tꞌumaam kꞌʌʌnta hi higar paaukꞌawia hamach 
reikꞌapiju. Magbaawai Romapien chi tꞌetꞌemnaan bëewia, jũrr maach Haai hi 
jëeujem diita pogueupʌïnaa, maachjã dau haug waujugui hajierram haajem.

49 Mamʌ hãaur kꞌʌʌnau mamagkꞌam hee, hãb mag añoou pꞌadnaan 
tꞌum tꞌʌnarr kꞌʌʌn pörkꞌa sĩerr Caifás ha tꞌʌ̃ʌrjerrau hich kꞌapeenag, 

— Pãrau chan bʌ̃ʌrjã kꞌĩirjubata hiekꞌa nʌmgui hajim hanʌm. 50 Magnaa 
hichdëupai, Mua hoowai wajapcha hajuun, mag pãrau jaau nʌmjö maach 
tꞌumaam kꞌʌʌnta dau hapꞌʌʌ hapiju kꞌãai, jãg happaita maach tꞌumaam 
kꞌʌʌn kõit tꞌõopiju haai simgui hajim hanaabá, Jesús higwia.

51 Pari wajapcharan Caifaau mag hiekꞌatarr chan hich kꞌĩirjugjã kꞌabajim. 
Wajapcharan mag añoou hichta tꞌum pꞌadnaan tꞌʌnarr kꞌʌʌn pör harr haawai hich 
Hẽwandamau mag hiekꞌapibaawaita mag hiekꞌajim, Jesuuta judionaan tꞌʌnʌm 
kõit tꞌõju higwia. 52 Pari magbarm chan hĩchab judionaan kõitpai kꞌaba, hewag 

paawai tꞌum hich chaainkꞌaju kꞌʌʌn kõitpa tꞌõju ha sim hajim, judionaan kꞌabam 
kꞌʌʌn hawiajã, magbarmua hich chaain durrpierram kꞌʌʌnta kꞌod hãbamkꞌa 
hawaag. 53 Ya Caifaau mag hiekꞌatarr haawai magtarr haigmua judionaan chi 
tꞌetꞌemnaanau hãba hibëpwia warre Jesús tꞌõoju kꞌĩirjugta wai nʌisijim.

54 Jesuu ya mag hich tꞌõoju kꞌĩirju nʌm kꞌapꞌʌ sĩerr haawai ya tag judionaan 
hee parhooba nʌrraba haajeejim. Mag gaaimua hichta warag Judea durrmua 
warp petajim, pꞌöbördam Efraín hanʌmʌg. Mam chan hõor pömcha kꞌaba 
naajeejim. Maig maar hi dʌï naaimajim, hi kꞌa hogdʌba wënʌrraajerr haawai.

55 Mag pꞌöbör Efraín hanʌmʌg weetwai judionaan pꞌiesta Pascua haajem 
burrju dakpapa kꞌajim. Hamach hi harr haawai, mag pꞌiesta hʌ̃rʌʌ harr 

haawai, hõor pöm Jerusalenag hërërëu kꞌajim, Pascua burrju nawe kꞌĩir 
kꞌaugaag, hamach jöoinau jaaujerrjö domer nʌmua hamach kꞌaibag barpäain. 
56 Mag wët tꞌʌnʌmuan Jesuuta jʌrpꞌöo haajeejim. Maimua ya Haai hi jëeujem 
degcha paaukꞌaimawiajã hi bëebaju kꞌĩirjuwia jũrr hamach kꞌapeenagta, 

— Keena, ¿pãrau kꞌĩirjuawai mʌg pꞌiesta hee hi bëeju kꞌai? haajeejim haajem.
57 Maagwai chi fariseonaanau pꞌadnaan chi pörkꞌa narr kꞌʌʌn dʌ̈imua ya 

hõrag jaaukꞌa wai naajim haajem, chi Jesús sim kꞌaug hatꞌaawai hamachig 
jaaumkꞌĩir, mag hamachig jaaubaawai sĩi hi pʌr hawaan wëtaag.

Hʌʌirau jʌ̃gdeeu Jesús bʌ ̈sũgtarr 
(Mt. 26:6-13; Mr. 14:3-9)

12  1 Maimua mag pꞌiesta Pascua burraag seis diaspai waaur nʌm heeta, 
hich Jesús Betania hanʌmʌg mam dʌï maarjã wëtjim. Mag Betania 

pꞌöbör heeta mag woundam Lázaro hanʌm hichdëu pꞌiriu hautarrjã sĩejeejim. 
2  Mag hi barbaimaawai maiguim kꞌʌʌnau wajap pꞌiejãb wauwia Jesús kꞌöpiju 
hapꞌöbaadëwia chadcha waujierram. Maimua ya tꞌum wau haaipa sĩsiewai 
chi Lázaro hʌp̃ꞌʌi Martaau chi nemek tꞌöi jijig kꞌajim. Maagwai maar tꞌach 
kꞌö nʌm haig hĩchab hich Lazarojã dʌï tꞌach kꞌö sĩejim. 3 Mag nʌmta hich 
Lázaro hʌp̃ꞌʌi hãbakꞌai María jʌg̃dee narrdo chaar dën nem parhẽpagkꞌam 
dʌï dubchëjim. Mag dubchëwia, chigagjã higba, hagua Jesús bʌ ̈sũgnaa 
deeu hich pörbʌ̈ʌupai jʌʌupʌïjim. Mag nem tꞌũpag sĩewai mag hirua Jesús bʌ ̈
hagua sũgbaadee sĩi dijã hëntër tꞌʌãp jöisijim. 4-5 Mag hoobaawai maar heem 
hãb maar kꞌapeer Judas Iscariote ha tꞌʌ̃ʌrjerrau magjim:

— Hëh, jãg jʌg̃dee trescientos denariom gaai përpʌ̈iju haai sĩerrta, 
¿kꞌantꞌee sĩi jãg hãr choobaadëma, hagua hapꞌʌʌm kꞌʌʌndamag nemdam 
haudeeju haai sĩerrtá? hajim.

Hich mag Judaauta hewag pawiajã hich Jesús hoomapꞌa haajerr kꞌʌʌnag hi 
pʌr deeju hajiebma. 6 Pari Judaau mag hiekꞌatarr chan sĩi chadcha hapꞌʌʌm 
kꞌʌʌndam kꞌĩirjuwia kꞌaba, nem jĩgmie harr haawaita mag hiekꞌa sĩejim. 
Hichdëuta maach tꞌumaam kꞌʌʌn pꞌatkꞌon di wai nʌrraajerr haawai hõrau 
maachig deemam haukꞌërmamjã hichdëu jĩgkꞌam haig jĩgkꞌaajeejim.

7 Judaau mag hiekꞌabaawai Jesuu hirig, — Hidëu hirig jʌg̃deeu mʌ bʌ ̈sũgpibá 
hajim. Jã hi dën nau jöpcha mʌ meebaadeewai hagua mʌ kꞌa pꞌuraag sĩi hãkꞌa wai 
sĩerr kꞌabahab hajim hirig. 8 Magnaa, Hapꞌʌʌm kꞌʌʌnan hich mag pãrau pãach hee 
hoo wai wënʌrraju; pari mʌ chan hich mag pãar kꞌĩir chitabajugui hajim.

Judionaan chi pörnaanau Lázaro tꞌõoju kꞌĩirju narr
9 Mag Jesús Betania sĩeichëmjã chi judionaan Pascua dichaag bëetarr 

kꞌʌʌnau kꞌaug hatꞌaawai kꞌapan hi hoon bëejierram. Pari mag bëe tꞌʌnʌm 
chan hi hoogpaijã kꞌaba, hich Jesuu Lázaro pꞌiriu hauwia maach hich mʌg sim 
hoogpata bëe naajim. 10-11 Pari mag Jesuu hi hiiu hautarr gaaimua, judionaan 

pöm tag hamach higar kꞌaba jũrr Jesuu jaau nʌrrʌmta hʌk̈ꞌa tꞌʌnʌisierr haawai, 
chi pꞌadnaan pörnaanau jũrr hich Lazaropata dʌï tꞌõopʌïjugui hapꞌöbaadëjim.

Jesús Jerusalén pꞌöbör hee dubimatarr 
(Mt. 21:1-11; Mr. 11:1-11; Lc. 19:28-40)

12 Mag Jesús dʌï maar Betania paaukꞌachëtarr noram Jerusalenmua 
hũrpꞌöbaadëjim haajem, hi barju. Maagwai ya hõor pöoma Jerusalén pꞌöbör hee 
tꞌʌnaajim haajem, mag pꞌiesta hatꞌee wëttarr kꞌʌʌn. 13 Mag hũrpꞌöbaadeewai hõrau 
sotꞌark piujöm tꞌʌrrpꞌënaa hag jua panhapꞌa hi kꞌĩirpꞌee bëejierram. Maimua hich 
dʌïcha hoobaicheewai serereukꞌamua honegau, “Hʌücha habarm Hẽwandam. 
Hich mʌʌta pʌchdëu maar israelnaan hatꞌee pʌch jũrr pʌïbarmʌu. Hichta maar 
Reikꞌaju haawai pʌchdëuta hi hʌü wai chitajugui” haajeejim jũrram kꞌʌʌnau.

14 Mag wëtumua ya hag nawe Hẽwandam hiek pꞌã sim gaai hich Jesús 
higwia jaau simjö, burrodam hʌ̃r waaidʌwia warag hag gaaita mamua 
pꞌöbör hee hich mag dubjim. Mag chi Hẽwandam hiek pꞌã sim gaai:
 15 “Sionpien, honee habat.

Pãadë hoobat: har pãar Rey sĩi parhoobam kꞌʌʌnjö burrodam gaaita 
hurum” ha sim.

(Zac. 9:9)
16 Heeu hi mamag kꞌabaadeewai chan maach chi dʌï wënʌrraajerr kꞌʌʌnau 

chan marau bʌʌ̃rjã kꞌaugba naajim, jãgwiata mamag kꞌajĩ. Maimua ya nassi 
pawia hich Haai haar hʌg̃tꞌar petarr kꞌurta marau kꞌapꞌʌ hapꞌöbaadëjim, ya hag 
nawe hi jãgju Hẽwandam hiek pꞌã sĩsidʌm gaai jãg jaau sim haawai juaujö jãgtarr.

17-18 Mag hõor pöm Jesús kꞌĩirpꞌee hoon bëetarran, hirua Lázaro chi meem 
ya jẽbdeg sĩerrta deeu pꞌiriu hautarr chi hootarr kꞌʌʌnau jajaaukꞌam hũrwia 
hi hoom kꞌõchgauta mag hi kꞌĩirpꞌee bëejierram. 19 Pari maagwain jũrr chi 
fariseonaanau hamach kꞌapeenagpaita, — Keena, pãrau hoo nʌm, jãg sĩi hamag 
hiekꞌa nʌmuapai chan maadëu pöd maachig paa haubamgui haajeejim. Magnaa, 
Hoojurauma, jãg tꞌumaam kꞌʌʌnta sĩi hi higar paaukꞌamamgui haajeejim.

Judionaan kꞌabam kꞌʌʌnau Jesús jʌraan bëetarr
20 Mag Pascua hee hõor pöm Jerusalén wëttarr kꞌʌʌn hee hĩchab judionaan 

kꞌabam kꞌʌʌnjã tꞌʌnaajim, Haai hi jëwaan bëetarr kꞌʌʌn. 21 Makꞌʌʌnau Felipe haig 
bëewia hirigta, — Kakë, marau Jesús dʌï hiyʌʌ̈ ham kꞌõsi nʌmgui haichëjierram.

Mag Felipeegta jëeuchëtarran hamachjö judionaan kꞌabam hee 
bãautarr haawai hajim, hamach kõit Jesuug hiekꞌamkꞌĩir. Chi Felipe 
pꞌöbördam Betsaida hanʌm heem hajim.

22 Magbaawai Felipeeu jũrr hagjö maar kꞌapeer hãb Andrés hanʌmʌg 
jaauwia hamach numiim kꞌʌʌnau jũrr hich Jesús haarcha jawaan wëtjim. 
23 Mag wëtwia judionaan kꞌabam kꞌʌʌnau hich jʌr wënʌrrʌm ha jaaubaicheewai 
hamjã peerdʌ hawaag hʌdʌraa hich tꞌõopiju jaaubaadëmua magjim:

— Ya hĩsta chadcha mʌch chi Hemkꞌooi Hiewaa chikꞌamnau tꞌõoju gayaa 
pamamgui hajim, mag hamau mʌ tꞌõobarmua mʌchta Hẽwandamau tꞌumaam 
kꞌʌʌn kꞌãaijã hʌr̃pai hapieg. 24 ¿Pãrau hooba haajẽ hajim, nemjĩir dau hĩiu 
hawaagjã jãga haajẽ? Jẽb hee jĩirbam chan maan hich mag sĩsim, bʌ̃ʌrjã 
hĩiuba. Magarrau jĩir sĩuwia höbër sĩsiewain chadau chëbaadëmua hich jĩirtarr 
kꞌãaijã hʌr̃ haaujem. Hich hagjöta mʌjã meeju haai chirabahab hajim, mag 
mʌch meebarm gaaimua hõor pöm peerdʌ hawaag. 25 Hich hagjö kꞌapꞌʌ habat 
hajim: Har mʌig heegar haawai mʌ gaaimua bʌ̃ʌrjã hich chig hapimapꞌa sim 
chan meewaijã hʌg̃tꞌar höbërbam. Pari mʌ gaaimuata hich dau hapꞌʌʌ hajujã 
kꞌĩirjuba mʌ hiek hʌk̈ꞌa nʌrrʌmʌn chadau meewiajã hʌg̃tꞌarchata höbërwia 
mʌg hatagjã hich mag hiiu sĩerrajugui hajim. 26 Maimua hĩchab chi chadcha 
mʌ chogkꞌanaa mʌ dʌï nʌrram kꞌõsi simʌn, hichdëu kꞌõchagpierr nem wauba, 
mʌchdëu nem waupim kꞌõsimpaita wau nʌrraju haai sim. Mag hamʌn magan 
ham wënʌrrʌmpierr mʌchjã ham dʌï chitajugui hajim. Hãbmua magta mʌ 
chogkꞌa nem wau nʌrrʌmʌn, mʌ Hayaujã hich kꞌĩircha hi tꞌö hiekꞌajugui hajim.

Judionaanau hich tꞌõoju Jesuu jaautarr
27 Maimua mag jaaumamua hĩchab, ’Hĩs chadcha tꞌumaa kꞌĩirjuwia mʌ 

hökꞌĩirjug pöoma chirʌmgui hajim, chikꞌamnau mʌch tꞌõoju dakkꞌa pamaawai. 
Mag chirab mamʌ ham jua hee tꞌõmaaugaujã mua mʌch Hayag, “Tata, mʌ 
peerdʌ hatꞌájã” habamgui hajim, warrjã mag hatꞌeeta mʌ bëetarr haawai.

28  Maimua sĩi hich Hayag, — Tata, muan mʌch gaaimuata sĩi tꞌumaam 
kꞌʌʌnaujã pʌrʌgta hãba hee hapim kꞌõsi chirʌmgui hajim.

Pari hirua magbaawai hʌg̃tꞌarmuata woun hiekjö, — Ya pʌ gaaimua 
hõrau mʌrʌg hee habarm; pari hichiita warag mʌchig hee hapijugui hajim.

29 Pari hedjã heemua Hẽwandamauta woun hiekjö hirig magbarm hũrbaawai 
haig hõor narr kꞌʌʌnau sĩi pagtꞌʌmpii naajim. Maagwai hãaur kꞌʌʌnau jũrr, 

— Hẽwandam chogauta hʌg̃tꞌarmua hirig hiekꞌa sim kꞌabahab haajeejim.
30 Pari hamau mag nʌm hee, hich Jesuu tꞌumaam kꞌʌʌnag 

hiekꞌamamua magjim:
— Mʌg pãrau woun hiekjö hũrbarm chan sĩi mʌchigpai hich hiek hũrmkꞌĩir 

kꞌabamgui hajim. Jãan jãg hich hiek hũrpitarr gaaimua hichdëu mʌ hiek hʌk̈ꞌa 
sim pãrag kꞌap hamkꞌĩirta pãrag jãg hiekꞌajimgui hajim. 31 Ya hĩsta chikꞌamnau 
mʌ tꞌõoju gayaa pamam. Mag mʌ hisegwi mʌ tꞌõobarm gaaimuata kꞌaigbam 
kꞌʌʌn tꞌumaam kꞌʌʌn dʌï Hẽwandamau hichdëu kꞌap hajugui hajim. Mag hõor 
kõit mʌ tꞌõobarm gaaimuata hĩchab mepeer mʌg durr gaai hichta chi pörkꞌa 
sĩerrʌmjã Hẽwandamau pödpʌïm hiek pödpʌïjugui hajim. 32 Pari hĩchab 
mag hʌg̃tꞌaa hõor kꞌapanag dakꞌĩir mʌ jiirjop sĩuwia tꞌõobarmuata mʌch hiek 
hʌk̈ꞌamam kꞌʌʌnan mua tꞌumaa mʌchig paa haumajugui hajim.

33 Jesuu mag hiekꞌamarran mag dau hapꞌʌʌ pakuls gaai hich tꞌõju jaau sim 
hajim. 34 Mamʌ hirua mag hiekꞌabarm hũrwia hõrau hirig, — Hẽwandam hiek 
pꞌã sim gaaimua marau kꞌapꞌʌ nʌmgui hajierram, hich Hẽwandamaucha pʌïbarm 

chan meeba hich mag sĩerraju ha sim. Pari mag simta, pʌ hiek mag pʌʌta hich 
Hemkꞌooi Hiewaa hanʌmta, ¿jãga mag Hemkꞌooi Hiewaata hʌg̃tꞌaa pakuls gaai 
tꞌõbarju? Magan, ¿ma kꞌanim Hemkꞌooi Hiewaa hagá? hajierram hirig.

35 Magbaawai Jesuu hamag ejemplo jaaumamua warag hichta 
Hemkꞌooi Hiewaa hich Hẽwandamau pʌ̈itarr kꞌap hamkꞌĩir magjim:

— Hĩsweran pãrau hagtꞌa hõtdau paa dʌnʌmjö mʌ hoo wai nʌmgui hajim. 
Pari nau jöpcha ya tag pãar kꞌĩir mʌ chitabaju. Magua hagtꞌa mʌ hiek hũr nʌwe 
hʌk̈ꞌabat hajim, kꞌĩirjug kꞌaigbamta pãach gaai hʌr̃pam hugua. ¿Pãrau hooba 
haajẽ kꞌĩchag hee wëtum kꞌʌʌn? Hamau hamach wënʌrrʌmjã kꞌaugba haajem. 
Chi mʌ hiek hʌk̈ꞌaba nʌm kꞌʌʌnjã hich hagjöta tꞌʌnʌmgui hajim, hamach hokꞌoo 
nʌmjã kꞌaugba. 36 Magnaa hichdëupai hich higwia, Mag hõtdaujö sim hagtꞌa 
pãach hee wai nʌwe hʌk̈ꞌabat hajim, hich mag mʌ dʌï hararag hee wënʌrraag.

Mag hiekꞌa sĩewia hõor heemua higbaadeeu hi sĩeimamjã tag hõrau 
kꞌaugba, hãba maach happaita hi dʌ̈i naaimajim.

Jãgwi judionaanau Jesús hiek hʌ̈kꞌamapꞌa naajĩ
37 Parii Jesuu maach meeun judionaan kꞌapan tꞌʌnʌm dakꞌĩir nem kꞌĩir 

pogkꞌe waumamua hich jua hoopipi haajerrjã wajappai hi hiek hʌk̈ꞌaba 
haajeejim. 38 Pari mag hamau hʌk̈ꞌamapꞌa narran, hich Hẽwandam hi jaaumie 
Isaías kꞌararrau pꞌã pʌarr heyaa höbërmkꞌĩir hajim. Hirua pꞌã pʌarr mʌg hajim:

“Señor, parii pʌ hiek jaau nʌmjã hõrau hʌ̈kꞌamapꞌa hajugui” hajim.
“Hamau kꞌaug haubajugui” hajim, “mag nem wau nʌm gaaimua 

puata pʌch jua tꞌeeg hoopi sim.”
(Is. 53:1)

39 Magta chadcha hʌ̈kꞌaba naajim. Hamau mag hʌ̈kꞌabaju higwia hich 
Isaiaaupai hĩchab,
 40 “Hẽwandamau ham dau kꞌĩpinaa kach tꞌeegjã hapiju” ha pꞌãjim, “hoo nʌmjö 

nʌmta hoobamjö hamkꞌĩir, maimua hũr nʌmjö nʌmta hũrbamjö hamkꞌĩir.
Magba hakꞌiin hamau hamachdëu hoonaa hũr nʌmjã kꞌapꞌʌ haawai, 

hamach kꞌaibag hãsie hewag kꞌĩirjuwia Hẽwandamag hamach peerdʌ 
haupiju” ha pꞌãjim Isaiaau hich Hẽwandamaucha hichig jaaumatarr.

(Is. 6:10)
Pari Hẽwandamau judionaan mag tꞌãar tꞌeeg hapitarran, año kꞌapan 

par hich hiek hũrpitarrjã hʌ̈kꞌamapꞌa harr haawaita magpijim.
41 Isaiaau hag nawe hichdëu hootarrjö magta pꞌã pʌajim, ya Cristo mʌig 

heegar maach hich mʌg sĩeicheewaijã hõrau hi dau hapꞌʌʌ wauwia tꞌõoju 
kꞌapꞌʌ sĩerr haawai. Pari magʌm hãba, Hẽwandamau hichta tꞌumaam kꞌʌʌn 
kꞌãaijã hʌ̃rpai hapijujã kꞌapꞌʌ sĩejim. 42  Mag judionaan tꞌumaam kꞌʌʌnau chan 
Jesús hiek hʌ̈kꞌabajierrab mamʌ, hãaur kꞌʌʌnaun hʌü hi hiek hʌ̈kꞌajierram; 
chi hʌ̈kꞌa narr kꞌʌʌn hee chi tꞌierrnaanpa tꞌʌnaajim. Pari mag hʌ̈kꞌa nʌmta 
chi fariseonaanau, tag hamach culto hee dubpimaaugau hamach jʌr 

wërppʌïju högkꞌawia, hamach kꞌaugpiba haajeejim. 43 Maagjeejieb mamʌ 
hamachdëu mag hʌ̈kꞌa nʌm hanʌmjã tagam kꞌʌʌnagjã kꞌaugpimapꞌa narran, 
Hẽwandamau kꞌõsimjö haju kꞌãyau, sĩi mʌg dich kꞌapeen hãba tꞌʌnʌm 
kꞌʌʌnagta hamach hëugar kꞌaigba hiekꞌapimaaugau hajim.

Hamachdëu hisegtarr hiek higwiapai Hẽwandamau deeu ham kꞌĩir pꞌʌʌrju
44 Biek hãb hijẽjẽbkꞌamua judionaan hich hiek hũr narr kꞌʌʌnag Jesuu 

tꞌet magjim:
— Chi mʌ hiek hʌk̈ꞌa simuan mʌ hiek happai hʌk̈ꞌaba hĩchab mʌ Haai 

hiekpata hʌk̈ꞌa simgui hajim, hich hiek jaaupitarrta mua jaau chitaawai. 
45 Maagwai mʌ hoobarmuan hĩchab hich chi mʌ pʌïtarrchata ya hoobarmjö 
simgui hajim, maar hich hãba naawai. 46 Mʌʌta mʌg durr gaai tꞌum kꞌĩchag 
heemjö jooba nʌm kꞌʌʌn hatꞌee hõtdaujö bëejimgui hajim, maagwai chi mʌ 
hiekta hʌk̈ꞌa nʌm kꞌʌʌn chan sĩi tag kꞌĩchag hee hokꞌoo wënʌrrʌmjö kꞌaba 
hararag heeta wënʌrramkꞌĩir. 47 Pari har mʌ hiek hũr nʌmjã mʌ hipierraa 
haba nʌm kꞌʌʌn chan, mʌ mag warrjã mʌg durr kꞌaibag wawaagta bëeba harr 
haawai, mua kꞌabam hajim ham kꞌaibag waupi jaauju. Mʌʌn sĩi hõor peerdʌ 
hawaagta bëejimgui hajim. 48 Pari mag chi mʌ hisegnaa mua nem jaau chirʌm 
hipierraajã kꞌaba nʌm kꞌʌʌnan, sĩi hamachdëupaita wir haig hamach kꞌaibag 
waupi jaaubarm, hamachdëu hisegtarr hiekꞌaupaita Hẽwandamau hõor hi 
hagkꞌam hedjã deeu ham kꞌĩir pꞌʌʌrju haawai. 49 Chi mʌ hiek hiseg nʌm 
kꞌʌʌnaun kꞌapꞌʌ haju haai nʌmgui hajim, sĩi mʌch kꞌĩrauta mʌch hiekꞌam haig 
hiekꞌaba chitʌm. Mʌ Hayauta mʌ pʌïtarr haawai, hichdëuta mua hiekꞌamajujã 
jajawag maawai, hich hagpierrpaita jaau chitʌmgui hajim. 50 Mua mʌchdëujã 
kꞌapꞌʌ chirʌmgui hajim, chi mʌ Hayau nem jaaupʌï sim hipierraa nʌm kꞌʌʌnan 
hʌg̃tꞌar höbërwiajã hich mag hi dʌï hiiu wënʌrraju. Magua, mua nem jaau 
chitʌmʌn, mʌch Hayau mʌchig jaaupi jaautarrjöta jaau chitʌmgui hajim.

Jesuu hich kꞌapeen bʌ ̈hʌtarr

13  1 Ya pꞌiesta Pascua hanʌm burrju kꞌãai hãbpai waaur sĩejim. 
Maagwai Jesuu kꞌapꞌʌ sĩejim, ya hichdëu mʌg durr werpʌawi 

deeu hich Haai dʌ̈i hãba sĩeimaju hed pabaadëm. Tꞌum mʌg jẽb gaai 
maar hich dënkꞌa durrarr kꞌʌʌnan bʌ̃ʌrjã chig haba jãsehne haajeejim. 
Maagjerr haawai ya hãbmiecha hamau hi tꞌõoju hed paawaijã hagtꞌa 
hichdëu maar kꞌõsi sim kꞌapꞌʌ hapijim. 2  Hamau hi magju hed maar hi 
dʌ̈i tꞌum hãba tꞌach kꞌö naajim, ya kꞌeeuraa pamamua. Maagwain Judas 
Iscarioteen ya meperau pör meu tꞌʌnaajim, Jesús hoomapꞌa haajem 
kꞌʌʌnag hi pʌr deeg. Chi Judas woun hãb Simón hanʌm hiewaa hajim.

3  Jesuu kꞌapꞌʌ sĩejim, hich Hayau hichigta nem tꞌum jaaunaa hʌg̃tꞌarmua 
hich pʌ̈itarr haawai deeu hi haar maju. 4 Mag kꞌapꞌʌ sĩerr haawai tꞌach kꞌö 
hoo sĩewi, pꞌiidʌbaadëwi, hich kꞌajũa hʌ̃rʌm hẽernaa, jũrr toayaauta hãi jʌ ̃

sĩsijim. 5 Magnaa tꞌëp pör pömaam hee dö choonaa maar bʌ ̈hʌbaadëjim. 
Mag hʌnaa hichdëupai deeu mag toayaau wajapꞌa jʌser jʌʌupʌ̈imajim.

6  Mag hʌkꞌapʌp̈ʌ̈igmamua ya Simón Pedro dën hʌag habaawai chi 
Simón Pedroou hirig magjim:

— Señor, ¿puata mʌ bʌ ̈hʌagá? hajim.
7 Magbaawai Jesuu hirig, — Mua hĩs pãar dʌ̈i mʌg chirʌm pua pöd 

kꞌaugba kꞌabahab; pari hökꞌarta pua kꞌap habajup hajim, jãgwiata mua 
mʌg pãar bʌ ̈hʌ chirajĩ.

8  Magbaawai chará warag Pedroou hirig, — Señor, pʌʌta mʌ kꞌãai 
hʌ̃rpai sĩewai pʌrʌg chan mua mʌch bʌ ̈hʌpibamgui hajim.

Magbaawai jũrr Jesuu chi Simón Pedroog, — Pua mʌrʌg pʌch bʌ ̈hʌpimapꞌa 
chirʌm kꞌai, magan ya tag pʌ mʌ dʌï nʌrraju kꞌaba simgui hajim hirig.

9 Magbaawaita Simón Pedroou hirig, — Señor, mag kꞌai magan hoob mʌ 
bʌ ̈happai hʌm. Mʌ bʌj̈ã hʌnaa, mʌ juajã hʌnaa mʌ pörpa sũurbapʌ̈i hajim.

10 Pari magbaawai Jesuu hirig, — Har ya wajapꞌa domerwia nʌm kꞌʌʌn 
tag domerju higba naabahab, hãba bʌ ̈happai hʌju haai nʌmgui hajim. Pãar 
tꞌum kꞌabahab mamʌ ya pãar wajapꞌa domer nʌmjö tꞌãar wajapꞌa naabahab; 
hãba hãbpaita pãar hee domerbamjö tꞌãar wajap kꞌaba simgui hajim.

11 Hirua mag maar hee hãb tꞌãar wajap kꞌaba sim ha sĩerran, maach heem 
hãbmua himeraa wir haig hich pʌr deeju kꞌapꞌʌ sĩerr haawaita mag sĩejim.

12 Mag Jesuu maar bʌ ̈hʌkꞌapʌïwia, hũwaai hich kꞌajũa jũapʌïnaa deeu mes 
gaai jupchëjim. Mag jupchëwia marag, — Hĩsin chadau mua pãrag jaaukꞌimgui 
hajim, kꞌantꞌeeta mua pãar dʌï mʌg chirajĩ. 13 Chadcha pãrau mʌrʌg Maestro 
hanaa Señor haajem; pãrau mag nʌm haig hagchata hiekꞌa nʌmgui hajim. 
14 Mag mʌ pãar Maestro hanaa pãar Pörkꞌa chirʌmuata pãar bʌ ̈mʌg hʌbarpí, 
pãraujã hagjö jũrr chikꞌam chogkꞌa nʌmjö hagdaujö dich kꞌapeen bʌ ̈hʌju haai 
naabahab hajim. 15 Mʌg pãar bʌ ̈hʌbarmua mua pãrag ejemplota dee chirʌmgui 
hajim, pãragjã mʌch dënjö hamkꞌĩir. 16 Pãadë kꞌĩirjubat. Sĩi chikꞌam chogkꞌa 
nʌm kꞌʌʌn chan hamach pörnaan kꞌãai hʌr̃pai kꞌaba, ni sĩi piyonnaankꞌa nʌm 
kꞌʌʌnjã hamach patronnaan kꞌãai hʌr̃pai kꞌaba haajemgui hajim. Hich hagjöta 
naabahab hajim maachjã. Mʌ pãar Pörkꞌa chirʌmuata pãach dʌï jãgbarm 
hoowia hoob pãachta pãach kꞌapeen kꞌãaijã hʌr̃pai nʌm ha kꞌĩirjuwia, “Maar 
chan chikꞌam chogkꞌaju kꞌaba nʌm” ha kꞌĩirjumiet hajim. 17 Pãrau ya mʌ hiek 
hũrbarm; pãrauta mua nem jaautarr kꞌĩirjunaa chadcha mʌ hipierraa mʌch 
dënjö nem wau wënʌrrʌmʌn, pãar honee wënʌrrajugui hajim.

18 ’Mag pãar honee wënʌrraju ha chirʌm chan, pãar tꞌumaam kꞌʌʌn higwiata 
mag jaauba chirʌmgui hajim, hãb pãar heem cha mʌchdëu jaau chirʌmjö honee 
kꞌabaju haawai. Mua kꞌapꞌʌ chirʌmgui hajim, chadcha mʌchdëucha jʌr hautarr 
kꞌʌʌn tꞌãar. Pari hichiita Hẽwandam hiek pꞌã sim gaai “Mʌ dʌï hãbam mes gaai 
tꞌach kꞌoojerraupaita hãsie mʌ kꞌaibag wauju” ha pꞌã simjö, chadcha hich hag 
hee höbërmkꞌĩirta mua jãjã jʌr haujimgui hajim. 19 Ya mua hag nawe pãrag jaau 
chirʌmgui hajim, maagwai ya heeupemjö magbaadeewaijã pãrag mʌʌta chadcha 

hich Hẽwandamaucha jʌr hauwia pʌïtarrau ha kꞌap hamkꞌĩir. 20 Hãbmua mag wir 
haig mʌ kꞌaibag waujup mamʌ, hichiita pãran mua pʌï chirʌmgui hajim. Magua 
kꞌapꞌʌ habat: Mua mʌch hiek jaaumkꞌĩir pʌï chirʌmta hõraujã hʌü pãar hiek 
hũrm kꞌõsi hũrnaa hʌk̈ꞌa nʌmʌn magan mʌchdëucha jaaubarmta hʌk̈ꞌabarmjö 
habarmgui hajim. Mag mʌ hiek hũrm kꞌõsi hũr nʌm kꞌʌʌnaun magan hĩchab 
hich mʌ pʌïtarr hiekchata hũr nʌmgui hajim hich Jesuu marag.

Jesuu jaauwai Judaauta hi pʌr deeju hajim 
(Mt. 26:20-25; Mr. 14:17-21; Lc. 22:21-23)

21 Marag mag hiekꞌawia warag hichta gaai machaaga haadëmua, 
— Chadcha mʌ cha hiekꞌa chirʌm hiekꞌau pãar heem kꞌʌʌnau hãbmua wir 
haig himeraa sĩi chikꞌamnag mʌ pʌr deejugui hajim.

22  Pari hirua warre chi tꞌʌ̃rcha jaauba harr haawai marau kꞌaugba, sĩi 
jũrr chikꞌam kꞌĩirta hagdaujö heerpag heerpag naajim. 23  Maagwai mʌ hi 
bigaau hi dʌ̈i hãba tꞌach kꞌö hoo chirajim, mʌʌta hʌ̃rcha hichdëu jãsene 
haajerr haawai. 24 Mag mʌchta hi bigaau chirarr haawai Simón Pedroou 
mʌrʌg juaupai jaaujim, kꞌai higwiata mag sĩ ha kꞌap jëeumkꞌĩir.

25 Magbaawai mua chi Jesús simʌgaacha hĩiudʌnaa hirig, — Señor, mag 
pua jaau sim, ¿kꞌai higwiata mag sĩwi? ha chirajim.

26  Magbaawai hich Jesuu mʌrʌg, — Hoobá, pʌrʌg hoomkꞌĩir mua pan 
homnaa hagʌgcha deekꞌimgui hajim.

Magnaa chadcha pan kꞌõreunaa, homnaa, Judaagta deejim, woun hãb 
Simón Iscariote hanʌm hag hiewaag.

27 Mag Jesuu hichig pan homnaa hʌabaawai hatꞌam bʌ̈rre mepeer mag 
chi Judas pör hee dubtarrta warag hʌ̃rpabaadëjim. Magbaawai Jesuu 
hirig, — Pʌchdëu wauju kꞌĩirju simjö jöpai waubá hajim.

28  Pari mʌ kꞌapeen dʌ̈i hãba tꞌach kꞌö narr kꞌʌʌnau pöd kꞌaugbajierram, 
jãgwiata hirig mag sĩejim kꞌai. 29 Hich chi Judaauta maar tꞌumaam kꞌʌʌn 
pꞌatkꞌon dijã wai nʌrraajerr haawai maraun sĩita hirig pꞌiesta hee nem 
higjuuta për hawaan mamkꞌĩir jaau simpii naajim; wa magbam kꞌai, 
hapꞌʌʌm kꞌʌʌndamag kꞌãijã hag heem deepi jaau sim kꞌãijã hanaajim.

30 Mag hichig pan hʌabapäaiwai, hauwia, kꞌöpʌ̈iwia, warre 
höbërbaadëjim maar haigmua. Maagwai ya hedaar hajim.

Jesuu hiek hiiur jaautarr
31 Mag ya Judas höbërbaadeewai Jesuu magjim marag:

— Hĩsta ya chadcha mʌch chi Hemkꞌooi Hiewaa jua tꞌeeg chirʌm 
tꞌumaam kꞌʌʌnau hoogpam. Maagwai jũrr mʌ gaaimua Hẽwandamau 
hich jua tꞌeegjã hoopiegpamgui hajim. 32  Mʌch chi Hemkꞌooi Hiewaau 
Hẽwandam jua tꞌeeg mʌg hoopi chirʌmjö, hich Hẽwandamaujã hĩchab 
nau jöpcha mʌ jua tꞌeeg hoopijugui hajim.

33 Mag hiekꞌamamua hich tꞌõoju higwia, ’Chaaina, mʌʌn sĩi kꞌũchpaita 
pãar dʌ̈i chirajugui hajim. Mʌ petaawai parii pãrau mʌ jʌrju. Pari na 
mʌchdëu judionaan chi tꞌierrnaan dakꞌĩir hiekꞌa chirarrjö, mʌʌgwaiwe 
chan pãar mʌ chiraimam haar pöd barju kꞌaba naawai 34 pãrag hiek 
hiiurta jaau pʌakꞌim. Ma, mʌgaugui hajim: Jũrr hagdaujö chikꞌam kꞌa kꞌõsi 
habat. Mua jãg pãach kꞌõsi wai chitʌmjö, pãraujã hagjöta pãach kꞌapeen 
kꞌa kꞌõsi habat. 35 Magta pãrau chadcha hagdaujö chikꞌam kꞌa kꞌõsi hamʌn, 
tꞌumaam kꞌʌʌnau kꞌapꞌʌ hajugui hajim, chadcha pãar mʌ kꞌapeenkꞌa nʌm.

Jesuu jaauwai Pedroou bʌ̃ʌrjã hi kꞌaugbam haju jaautarr 
(Mt. 26:31-35; Mr. 14:27-31; Lc. 22:31-34)

36  Mag hi hiekꞌa höpinaa Simón Pedroou hirig, — Señor, ¿pʌ jamag 
mamta mag sĩ? hajim.

Magbaawai hich Jesuu hirig, — Hĩswe chan pöd pʌ mʌ dʌ̈i mabam; 
pari hökꞌarta hich hagjö pʌ mʌ hẽudee majugui hajim Pedroog.

37 Magbaawai deeu hich Pedrooupai hirig, — Señor, pari ¿kꞌan jãgwi 
hĩswe mʌ pʌ dʌ̈i pöd maju kꞌaba chirʌ?́ hajim. Pʌ gaaimuan tꞌõju 
hakꞌiinjã mʌʌn tꞌõju chirʌmgui hajim.

38 Magbaawai Jesuu hirig, — ¿Chadcha mʌ gaaimua pua hʌdʌraa pʌch tꞌõopiju 
chirʌẃi? hajim. Mʌ cha hiekꞌa chirʌm hiekꞌau nau hõrau pʌchig jëeuwai hãtꞌãrr 
bĩeju nawe biek tꞌãrjup pua hamag bʌʌ̃rjã mʌ kꞌaugba chitʌm hajugui hajim.

Jesús gaaimuapaita hõor hʌ̃gtꞌar höbërju haai nʌm

14  1 Maimua maach tꞌumaam kꞌʌʌnag, — Hoob jãg tag hökꞌĩirjuunaa hatcha 
kꞌĩirju nʌʌ hamiet hajim. Mʌ chan chadcha tag pãar kꞌĩir chitabaju; pari 

mua pãach pʌabajeewai hoob Hẽwandamaujã pãach hiseg sim hamiet. Magju 
kꞌãai mua pãachig jawaagpamta kꞌĩir heyaa habat hajim. 2 Magnaa, Mʌ Haai sim 
durran di kꞌapan hõor joobaju pöoma tꞌʌnʌmgui hajim. Mag hõor joobaju pöm 
chukꞌu hakꞌiin, mua pãrag, “Mʌʌn pãar naaimamkꞌĩir di kꞌĩir kꞌaugaagta pãar na 
mam” habakꞌamgui hajim. 3 Mʌ pãar na mamgui hajim; maimua ya nem tꞌum 
kꞌĩir kꞌaug sĩsiewai hũwaai mʌ bëejugui hajim, pãar pꞌë hawaan, mʌch chirʌm 
haig dʌï hogdʌba hich mag wënʌrramkꞌĩir. 4 Ya pãrau kꞌapꞌʌ nʌmgui hajim, mʌ 
jamag ma, maimua mag mʌ chiraimam haarjã jãga barju.

5 Magbaawai maar heem hãb maar kꞌapeer Tomás haajerrau jũrr hirig, 
— Señor, marau kꞌaugba nʌmgui hajim, pʌ jamagta ma; mag nʌm, ¿jãga 

marau pʌ haar barjujã kꞌap habarju? hajim.
6 Magbaawai hich Jesuu, — Mʌchpaita hʌg̃tꞌar maajem kꞌʌd kꞌabahab 

hajim. Mʌ gaaimuata chadam hiekjã pãrau kꞌapꞌʌ nʌm. Mʌchdëuta mʌg jẽb 
gaaiwe hõor Hẽwandam dënkꞌapiejem. Hãba mʌ gaaimuapaita hõran mʌ 
Haai haar barju haai nʌmgui hajim. 7 Magua, pãrau ya mʌ kꞌapꞌʌ nʌm kꞌai, 
magan hĩchab mʌ Haaijã kꞌapꞌʌ nʌmgui hajim. Mag hi kꞌapꞌʌ naab mamʌ, 

nau hamau mʌ tꞌõobarm haigmua hatagta wajapcha hi kꞌapꞌʌ hajugui hajim, 
hi jãga sĩerrʌ,́ mʌ hoo nʌm gaaimua hichchata hoo nʌmjö naawai.

8  Magbaawai jũrr Felipeeu hich Jesuug, — Señor, magan marag maach 
daúachata pʌch Haai hoopibá, mag hoobaawai marau kꞌapꞌʌ nʌisijugui 
hajim, hi jãga sĩerrʌ́.

9 Magbaawaita Jesuu hirig, — Nawe pãar dʌï mʌ hich mag chitaajemta, 
¿hagtꞌa pãrau mʌ kꞌaugbata nʌwi? hajim. Chi mʌ hoojemuan ya mʌ Haaijã 
hoowia sĩebahab. Mag nʌmta ¿kꞌan hatchata warag mʌch Haaipata pãachig 
hoopim kꞌõchkꞌa nʌma? hajim maach tꞌumaam kꞌʌʌnagta. 10 Magnaa chi 
Felipeeg, ¿Pua hʌk̈ꞌabata sĩ hajim, mua mag mʌ mʌch Haai dʌï chiraawai 
mʌ Haaijã mʌ dʌï sim ha chirʌm? Maguata mua nem jaau chitʌm chan sĩi 
mʌch hipaita jaau chitʌm kꞌabam. Mua nem wau chitʌmjã mʌchdëuta mag 
wau chitʌm haju kꞌabam; hajapcharan hich mʌ Haai mag mʌ dʌï sĩejemuata 
waaujemgui hajim. 11 Magnaa deeu maach tꞌumaam kꞌʌʌnag, Chadcharau 
keena; mʌ chadcha mʌch Haai dʌï chirʌm, maagwai hich mʌ Haaijã mʌ dʌïta 
simgui hajim. Mua mag jaau chirʌm pãrau hʌk̈ꞌamapꞌa nʌm kꞌai, sĩi mua 
nem wau chirʌm gaaimua kꞌãijã chadcha Hẽwandam mʌ dʌï sim habat hajim. 
12 Pãadë mʌ hiek hũrbat: Chadcha chi mʌ hiekta hʌk̈ꞌa simuan mua nem wau 
chirʌmjö waunaa hag kꞌãai hʌr̃ʌʌchajã waumajugui hajim, mʌch Haai haar 
pawia mammuajã mua mʌch juapá deeju haawai. 13 Pãar chadcha mʌch dënkꞌa 
naawai pãrau pãachdëu nem kꞌõsim tꞌum mʌ Hayagta mʌ hiek gaai tꞌʌwiata 
jëeumʌn, mua pãar dʌï mag pãachdëu jëeu nʌmjö hajugui hajim, mʌchdëu 
pãar dʌï mag chirʌm gaaimua hich mʌ Haaita chi jua tꞌierriu ha kꞌap hamkꞌĩir. 
14 Mag pãar chadcha mʌ dënkꞌa naawai pãrau mʌ Hayagta nem jëeu nʌmʌn, 
muajã chadcha jerrba mag pãachdëu jëeu nʌmjö hajugui hajim pãar dʌï.

Hẽwandam Hakꞌaar pʌ̈iju jaautarr
15 Mag hiekꞌakꞌagmamua hĩchab marag, ’Pãrau chadcha mʌ daupii nʌm kꞌai, 

mua pãachig nem jaautarr tꞌum hipierraa habat hajim. 16 Pãrau magmʌn, mʌch 
Haai haar paawai mua hirig pãar hatꞌee dewam mʌch jũrr pʌïpi jaaujugui 
hajim, pãar dʌï hogdʌba hich mag pãar kꞌĩir jãsenkꞌa wai nʌrramkꞌĩir. Ma 
hich Hẽwandam Hakꞌaraugui hajim. 17 Magbaawai hirua hich Hakꞌaar pʌïju. 
Pari ma, mʌg jẽb gaai sĩi parhoobam kꞌʌʌnau pöd haubajugui hajim, hamau 
hi hoojã hoobanaa kꞌaugjã kꞌaugba naawai. Mag hamau hi kꞌaugba nʌm hee, 
hichdëun pãrag hich kꞌaugpinaa chadam hiekjã kꞌapꞌʌ hapijugui hajim, hichta 
pãar tꞌãar hee sĩenaa mʌg hatagjã hich mag pãar dʌï sĩerraju haawai.

18 Mag hiekꞌakꞌagmamua, ’Wouchnaanjö chan mua pãar dau hapꞌʌʌ 
pꞌëpʌabamgui hajim. Mawiajã mʌʌn hũwaai deeu pãar dʌï chiraichëjugui 
hajim. 19 Nau mʌigmua jöpcha pöm kꞌaba nʌm hee, mʌg jẽb gaai mʌ hiek 
hʌk̈ꞌaba nʌm kꞌʌʌnau tag mʌ hoobaju. Pari mag hamau mʌ hooba hawiajã pãar 
dʌïn deeu maach hoojugui hajim. Mag deeu maach hoobaawaita pãrau kꞌapꞌʌ 
hajugui hajim, pãachjã mʌchjö hich mag hiiu wënʌrraju. 20 Mag mʌ hiiubarm 

hedta chadcha mʌ mʌch Haai gaaita chirʌm pãrau wajapcha kꞌapꞌʌ nʌisiju. 
Hich mag hedta hĩchab pãrau kꞌapꞌʌ nʌisijugui hajim, pãachjã mʌ dʌï naawai 
mʌchjã jũrr pãar dʌï chitaju. 21 Chi mua nem jaautarr hũrnaa mʌ hipierraa 
simuan magan chadcha mʌ daupii sim ha sim. Mag chi mʌ daupii simʌn, 
hĩchab mʌ Hayaujã hi daupii hajugui hajim. Mag mʌ Hayau hi daupii habaawai 
mʌchdëujã hi kꞌõsinaa warag mʌch kꞌĩirjugchata kꞌap hapijugui hajim.

22  Magbaawaita Judaau (chi Iscarioteeu kꞌaba mamʌ) hirig, — Señor, 
¿jãga mag maragpaita pua pʌch kꞌaugpijuma hajim, pʌch hiek hʌ̈kꞌaba 
nʌm kꞌʌʌnagpa pʌch kꞌaugpiba?

23 Magbaawai Jesuu hirig, — Chi mʌ daupii simuata mʌ hipierraa nem 
wauju haawaima hajim; maagwai hiita mʌ Hayaujã hĩchab daupii habajup 
hajim. Mag maata mʌ Hayaujã daupii wai sĩewai maach numiita hi dʌ̈i 
hãba hi tꞌãar hee jooba wënʌrrajugui hajim. 24 Mamʌ chi mʌ hipierraata 
nem wauba sim chan mʌ kꞌõchkꞌaba haawaiugui hajim. Magnaa, Cha 
pãrau mʌ hiekꞌa chirʌm hũr nʌm chan mʌch hiekpai kꞌaba, jãan mʌch 
pʌ̈itarrau hiek jaaupitarr hiekꞌaugui hajim. 25 Pãar dʌ̈i hagtꞌa chirʌwe ya 
mua pãrag tꞌumaa jaaubarm. 26 Pari mʌ jũrr mʌ Hayau hich Hakꞌaar pãar 
kꞌĩir jãsenkꞌamkꞌĩir pʌ̈ibaawai maguata jũrr pãrag nem tꞌumaa jaaunaa 
mua pãachig jaaujerrjã deeu tꞌumaa pãrag kꞌĩir heyaa hapijugui hajim.

27 Mag hiekꞌamamua, ’Mʌchjã honee chiraawai mʌch petaawai pãarjã mua 
honeenaa kꞌõinaata pꞌëpʌajugui hajim. Mag pãar honeenaa kꞌõinaa nʌisim chan 
sĩi mʌg jẽb gayamjö kꞌũchpai kꞌaba, hich mag nʌisim hiekꞌau hajim. Mag mʌ 
mam ha chirʌm hũrwia hoob hökꞌĩirjuu hamiet, ni nem hökꞌöjã hamiet hajim 
marag. 28 Pãrau mʌ hiek hũrjierramgui hajim, mʌ mʌch Haai haar mawia 
deeu pãach haig bëeju ha chirʌm, pãar dʌï chitaag. Pãrau chadcha mʌ kꞌõsi 
nʌm hakꞌiin, mag mʌ mam ha chirʌm hũrwiajã pãar honee naakꞌamgui hajim, 
mʌch Haai mʌch kꞌãaijã hʌr̃pai sim dʌïta chiraimaawai mʌch Haai dʌï hãba 
mʌchpata hõrau tꞌö hiekꞌaju haawai. 29 Hĩswe hag nawe ya pãrag jaau chirʌmgui 
hajim, heeupemjö chadcha mag mʌch mawi deeu pierrwaijã mʌchdëu pãachig 
jaaujerr kꞌĩir heyaanaa hag hiek gaaita warag hubʌ hʌk̈ꞌa nʌisimkꞌĩir.

30 ’Mepeerta mag mʌ kꞌãai hʌr̃pai sĩewai kꞌabam, pari mʌg jẽb gaai hichta chi 
pörkꞌa sĩerrʌmua hich hõor pʌïwia mʌ pʌr hawaan wëdurum haawai ya pömcha 
pãar kꞌĩir chitabajugui hajim. 31 Pari hichiita hich mag hʌdʌraa mʌch tꞌõopiju 
haai chirʌmgui hajim, mʌch hiek hʌk̈ꞌa nʌm kꞌʌʌnau mua chadcha mʌch Haai 
kꞌõsi chitaawai hichdëu mʌchig jaautarrpierrta wau chitʌm kꞌap hamkꞌĩir.

Mag hiekꞌapʌ̈iwia warag, — Maachta mʌigmua wëttarraugui hajim.

Cristo gaaita kꞌaarkꞌaju haai nʌm

15  1 Mamʌ mag wëttarrau hatarrta warag hiyʌ̈ʌ nʌmua magjim 
Jesuu, hichpai higwia:

— Mʌʌta chi uva kꞌarau, maagwai mʌ Haai chi jĩirjem hanaa chi jaarjemʌugui 
hajim. 2 Pãar sĩi mʌ kꞌãu nenergau. Wajapcharan pãran mʌ Hayau kꞌõsi simjö nem 

wawaagta mʌ dënkꞌa nʌmgui hajim. 
Pari mag mʌ kꞌãu nenergkꞌa nʌmta kꞌãu 
hãb kꞌãijã pöd jopba simʌn, mʌ Hayau 
warag tꞌʌapnaa barpʌïju. Pari hʌüta 
chëwia jop simʌn, warag wajapꞌata 
hirua jar kꞌëkꞌër hajugui hajim, warag 
chëmkꞌĩir. 3 Pãran ya nemjĩir harg hee 
nʌmjöta nʌmgui hajim, mua pãachig 
nem jaautarr tꞌum hipierraa hʌk̈ꞌa 
nʌm gaaimua. 4 Mag pãachta mʌ kꞌãu 
nenergkꞌa naawai hoob mʌ hogdʌmiet 
hajim. Jãg chi kꞌãu chaar gaaimua 
tꞌʌadʌbaadeewai chi neer hich happai 
pöd chëba warag pꞌuajemjö, pãarjã hich 
hagjö mʌ dʌïta kꞌapeer kꞌaba nʌm chan, 
pöd Hẽwandam hatꞌee nem wajapꞌa 
waubamgui hajim. Magua mʌ dʌïta 
hich jãg hogdʌba nʌisit hajim, mʌch 
garmuajã jãg pãar hogdʌba chitaajemjö.

5 Mag hiekꞌamamua deeu hichdëu 
jaautarrjö, ’Mʌʌta chi uva kꞌaar charaugui hajim, hich higwia. Maagwai pãar sĩi 
mʌ kꞌãu nenergau. Chi mʌ dʌïta hogdʌba simʌn chadcha Hẽwandam hatꞌee nem 
wajapꞌam pöoma waujugui hajim, mʌch garmuajã hi hogdʌba chiraawai. Mʌ 
gaaimua kꞌabam chan bʌʌ̃rjã pãrau pöd nem wajapꞌam waubajugui hajim.  6 Chi 
mʌ dʌï narr kꞌʌʌnta hamach garmua mʌ kꞌa hogdʌ nʌm kꞌʌʌnan warag uva kꞌãu 
bʌʌ̃rjã chëba haajemjö hisegpʌïjugui hajim, mʌ gaaita kꞌaar kꞌaba naawai. Magʌm 
kꞌʌʌnan mʌ Hayau hoowaijã, chi kꞌãu tꞌʌrrptarr pꞌuabaadeewai hörpäaijemjöta 
nʌmgui hajim, hi hatꞌee nem wauba sĩi parta naawai.

7 ’Pãrau mʌ kꞌa hogdʌba mua pãachig jaautarr hipierraata wënʌrrʌmʌn, 
pãachdëu nem waupim kꞌõsimta mʌrʌg jaaubat, magbaa mua waub kꞌaba 
waujugui hajim. 8  Har pãrau mʌ Hayau nem waupim kꞌõsi simjöta wajapꞌa 
nem waauwain pãrau warag hi tꞌʌ̃rpꞌöota hapi nʌmgui hajim. Pãach mag 
nʌm gaaimua hõrau kꞌapꞌʌ haju, pãar chadcha mʌ kꞌapeenkꞌa nʌm. 9 Hich 
jãg mʌ Hayaujã mʌch kꞌõsi wai sĩejemjö, muajã pãar kꞌõsi chitʌm. Hich 
jãg pãach nʌmjöta nʌisit hajim, mua hich jãg pãar kꞌõsi chitaag. 10 Hich 
jãg mʌjã mʌch Hayau jaautarr hipierraa chitʌm gaaimua mʌ Hayau mʌch 
kꞌõsi wai sĩejemjö, pãraujã mua pãachig jaautarr hipierraata wënʌrrʌmʌn, 
pãrau kꞌapꞌʌ hajugui hajim, chadcha mua pãach kꞌõsi chirʌm.

11 ’Mua pãrag mag hiekꞌa chirʌmʌn, mʌch honee chirʌmjö pãachjã warag 
wajapcha honee hamkꞌĩraugui hajim. Pãar mag mʌjöta honee nʌmʌn magan 
mʌg heegarm honeg kꞌaba, honeg chaarta wai nʌisim. 12 Mua pãrag jaau 
pʌa chirʌmʌn, mʌchdëujã hich jãg pãar daupii chirʌmjö pãach heepaijã jũrr 

hagdaujö chikꞌamnaan daupii habat ha chirʌmʌugui hajim. 13 Maadëu dich 
kꞌapeen hatꞌee nem waauwai hamag kꞌapꞌʌ hapiejem, chadcha maadëu ham 
kꞌõsi nʌm; pari mag nem wau nʌm kꞌãai hʌr̃pai simʌn, ham kõitjã hʌdʌraa dich 
tꞌõopi chirʌmta chadcha ham daupii chirʌm hanʌmʌugui hajim. 14 Pãrau mua 
nem jaau chirʌmta hipierraa hamʌn, magan pãarta mʌ kꞌapeenaugui hajim.

15 ’Sĩi chikꞌam chogkꞌa nʌm kꞌʌʌnau chan hamach patronnaanau nem wau 
nʌmjã kꞌaugba haajeewai ya mua tag pãar sĩi mʌch chognaan gaai tꞌʌr̃bam. 
Mag tꞌʌr̃ju kꞌãai sĩi mua mʌch kꞌapeen hata tꞌʌr̃jugui hajim, ya mʌch Hayau 
jaaupitarrjã tꞌumaa meerba pãrag jaau wai chiraawai. 16 Warrjã pãrau pãach 
garmuata pãach Pörkꞌamkꞌĩir mʌ jʌr hauba mʌch garmuata pãar jʌr hautarr 
haawai, mua pãar pʌï chirʌmgui hajim, wëtwia hõrag mʌ hiek haaidʌ 
jaaumamua hõor mʌch higar paa haumamkꞌĩir. Pãrau magmʌn, magan mʌ 
hiek gaai tꞌʌwia mʌ Hayag nem jëeuwaijã tꞌum hirua deeb kꞌaba deejugui hajim. 
17 Deeu mua pãrag, hagdaujö jũrr dich kꞌapeen daupii habat ha chirʌmgui hajim.

Jesús higar nʌm kꞌʌʌn hoomapꞌa haju
18 ’Har mʌ hiek hʌk̈ꞌab nʌm kꞌʌʌnau pãach hoomapꞌa haawai kꞌĩir heyaa habat 

hajim: pãar hoomapꞌa haju nawe mʌʌta hamau nacha hoomapꞌa hajierram. 
19 Pãraujã ham dënjö mʌ hiek hʌk̈ꞌaba nʌm hakꞌiin, hamau pãar daupii hakꞌam, 
hamach higar nʌm kꞌʌʌn dʌï haajemjö. Pari pãar ham heemua mua mʌch hatꞌee 
jʌr hautarr haawai hamau pãar hoomapꞌa nʌmgui hajim, ya pãar hamach dʌï 
kꞌaba naawai. 20 ¿Chaig mua jaau chirarr pãrau kꞌĩir heyaa kꞌaba nʌ? Sĩi chikꞌam 
chogkꞌa nʌm kꞌʌʌn hamach patronnaan kꞌãai hʌr̃pai kꞌaba haajem. Magua, 
hamau mʌ dʌï kꞌaigba haajerr haawai pãarjã hich hagjö hamau kꞌaibag waujugui 
hajim. Maagwai hich jãg mua jaau chitʌm hiek hãaur kꞌʌʌnau hʌk̈ꞌatarr haawai 
pãar hiekjã hagjö hamau hʌk̈ꞌajugui hajim. 21 Hamau mag hamachdëu ham 
haig pãar kꞌaibag wauju ha chirʌmʌn, pãach mʌ dʌï kꞌapeerkꞌa nʌm gaaimuata 
pãar dʌï hamau magju. Pari mag nʌmʌn, mʌ pʌïtarr Hẽwandam hamachdëu 
kꞌaugbam gaaimuata pãar dʌï hamau magjugui hajim marag.

22 ’Mʌ bëebanaa mua hamag bʌ̃ʌrjã mʌʌta Hẽwandam Hiewaau hanaa 
ham peerdʌ haujujã jaauchëbamuan, hamachdëu mʌ hisegtarr gaaimua 
Hẽwandam dʌï ham hiekkꞌõr chukꞌu naakꞌamgui hajim. Pari mua hamag 
mʌch meerba jaautarrta hamau mʌ hisegtarr haawai hãbmuajã kꞌaugba 
haawaita mʌ hiek hʌk̈ꞌabajim haju kꞌaba simgui hajim. 23 Pari hamau kꞌaugba 
nʌmgui hajim, mʌ hoomapꞌa nʌm haig hĩchab hich mʌ Haaipata hamachdëu 
hoomapꞌa nʌm. 24 Hõrau hag na wauba haajem nempa mua ham dakꞌĩir 
waujimgui hajim, magʌm gaaimua kꞌãijã hʌk̈ꞌamkꞌĩir. Mua mag wauba harr 
hakꞌiin, hamachdëu mʌ hisegtarr gaaimua chadcha ham Hẽwandam dʌï 
hiekkꞌõr chukꞌu naakꞌam. Pari ya hamach daúacha mag hootarrjã hʌk̈ꞌabanaa 
warag mʌ hoomap nʌm haig, hich chi mʌ pʌïtarrpata hoomapꞌa nʌmgui 
hajim. 25 Pari juaujö hamau mag nʌmʌn, hamachdëu wajapꞌa hʌʌrkꞌaajem 

hiek gaai pꞌã simjö, “Bʌ̃ʌrjã hiekkꞌõr chukꞌum paarta mʌ hoomap hajurau” ha 
simjö, chadcha hich hag hee höbërmkꞌĩrau ha jaaumajim hich Jesuu marag.

26-27 ’Pari hõrau mag pãar hoomapꞌa nʌm hee, mʌchdëu jaau chirarrjö, 
mʌch hipaarmua mʌch Hayag hich Hakꞌaar pʌïpi jaaujugui hajim, pãar kꞌĩir 
jãsenkꞌamkꞌĩir. Mag pierrwain chadau hichta mʌ destigkꞌajugui hajim, hichdëuta 
pãrau hõrag chadam hiek jaaupimamua hĩchab mʌjã jãga chitʌ ́ha kꞌaugpimaju 
haawai. Pari wajapcharan pãachjã mʌ destignaanaugui hajim, mua warrcha 
mʌch Haai hiek jaaubaaderr haigmua pãachta mʌ dʌï hogdʌba wënʌrraawai.

16  1 ’Mua pãrag hag nawe mag hõrau pãar hoomapꞌa haju ha 
chirʌmʌn, ya pãach dʌ̈i chadcha magpꞌöbaadeewaijã mua 

pãachig jaaujerrta kꞌĩir heyaanaa warag hubʌ nʌisimkꞌĩrau hajim. 2  Ya 
hamauta pãar dʌ̈i magpꞌöbaadëmʌn, pãran hamau hamach heemua jʌr 
wërppʌ̈iwia hamach culto waaujem heejã tag dubpibajugui hajim. Mamag 
nʌʌ hawia juauchajã pãar kꞌëchmaju. Mag pãar kꞌëch nʌm kꞌʌʌnau 
hamachdëupain Hẽwandamau pãar dʌ̈i magpi sĩewaita mag nʌm hajurau. 
3  Mag hamau pãar dau haug wau nʌmʌn, hagtꞌa bʌ̃ʌrjã mʌ Haai kꞌaugba 
ni mʌjã kꞌaugba haawaiu. 4 Ya mua pãrag hag nawe mag jaau chirʌmʌn, 
ya chadcha pãach mag ham jua hee dau hapꞌʌʌ haadeewaijã mua pãachig 
hamau pãach dʌ̈i magju ha jaaujerr kꞌap hamkꞌĩraugui hajim.

Jãga haichëju Hẽwandam Hakꞌaar hõor tꞌãar hee sĩeicheewai

’Mag mʌch gaaimua pãar dau hapꞌʌʌ hajujã warrcha mʌch kꞌapeenkꞌa hawaag 
pãar tꞌʌr̃kꞌa haauwaiwe mua chadcha pãrag jaaubajimgui hajim, hagtꞌa pãar 
dʌï hamau magju wají narr haawai; mag nʌm dʌï hĩchab mʌchcha pãar dʌï 
chitaawai. 5 Pari hĩs ya mʌch chirarr haar mʌch pʌïtarr dʌï hãba chiraan mam 
haawai warre pãrag jaau chirʌmgui hajim. Pari mag mʌ mam ha chirʌm hũrwia 
honeenaa ni hãbmuajã, “¿Jãgata sĩ mag pʌ sĩeimaju durrjã?” haba, 6 sĩita warag 
hökꞌĩirjuu nʌm, pãach happai hapꞌöbaadeewai pãach dau hapꞌʌʌ haju kꞌĩirjuwia. 
7 Pari mag mʌ maju ha chirʌmʌn, chadcha pãach wajapcha hamkꞌĩraugui 
hajim. Mʌ maba hakꞌiin, Hẽwandam Hakꞌaar mag pãar kꞌĩir jãsenkꞌajujã bëebaju. 
Magarrau mʌ petaawain chadau mʌchdëuchata mʌch jũrr mag pãar kꞌĩir 
jãsenkꞌajujã pʌïjugui hajim. 8 Mag hichcha pierrwain chadau hichdëuta wajapꞌa 
hõrag kꞌapꞌʌ hapijugui hajim, kꞌan gaaimuata Hẽwandam dʌï mag hiekkꞌõr paraa 
nʌ, kꞌan hagá Hẽwandam dau na hagpierraa nem wau nʌm, maimua jãga hich 
Hẽwandamaujã hichdëu kꞌap haju hich hiek hʌk̈ꞌaba nʌm kꞌʌʌn dʌï. 9 Hichdëuta 
hamag kꞌaug haupijugui hajim, hamachdëu mʌ hiek hʌk̈ꞌaba nʌm gaaimua 
mag Hẽwandam dʌï hiekkꞌõr paraa nʌm. 10 Hichdëuta hamag kꞌĩirjupi haujugui 
hajim, chadcha mʌchjã hagpierraa Hẽwandam dau na nem wau chitarr gaaimua 
hũwaai mʌch Haai haar chiraimam. Mag mʌ mam pabaadeewai pãrau tag mʌ 
hoobamgui hajim. 11 Maigta hich hag Hẽwandam Hakꞌaraupai hĩchab mag dösãt 
mʌg durr gaai chi pörkꞌa sĩerrʌmjã hich higar nʌm kꞌʌʌn dʌï Hẽwandamau hich 
garmua ya pödbapʌïmjã kꞌapꞌʌ hapijugui hajim.

12 Mag jajawagmamua, ’Hagtꞌa pãrag hiek jaauju pöoma wai chirʌmgui hajim, 
pari mʌʌgwaiwe par pãrag jaaukꞌiinjã pöd pãrau kꞌaugbaju. 13 Hich Hẽwandam 
Hakꞌaarcha pierrwain chadau, hichdëuta mag chadam hiekjã kꞌap hapiejeewai, 
Hẽwandamau pãachig jaaumam tꞌumaa pãrau kꞌapꞌʌ hajugui hajim. Mag hirua 
jaaumamjã chadam hiekꞌaugui hajim, hirua sĩi hich kꞌĩraupaita nem jaauba chi 
Hayau hichig jaaumamta jũrr pãrag jaaumaawai. Mag sĩewai mʌg hatag nem 
höbëbërg majujã pãrag kꞌapꞌʌ hapijugui hajim, hichdëupai. 14 Hiruata mʌ jaauju 
haai chirʌm haawai hichdëuta mua jaaujerr hiekjã mʌchdëu jaaujerrjö hũwaai 
pãrag kꞌĩir heyaa hapinaa wajapcha kꞌap hapiju. Mag sim haig chan hichta tꞌö 
hiekꞌapiba, mʌʌta hirua pãrag tꞌö hiekꞌapi simgui hajim. 15 Wajapcharan mag 
mua jaaujerr hiek kꞌapꞌʌ hapi sim haiguin, mʌ Haai hiekpata hĩchab kꞌapꞌʌ hapi 
simgui hajim, mʌchdëujã hi hiekta jaaujerr haawai.

Hökꞌĩirjug harrta jũrr honegag paju
16 Maimua marag, ’Nau mʌgtarr kꞌur nʌʌpai hawia, tag pãrau mʌ 

hoobajugui hajim. Pari hagtarr kꞌur nʌʌpai hawia deeu maach hoojugui hajim.
17 Hirua magbaawai maar kꞌapeen hãaur kꞌʌʌnau hamach wir haigpai, 

— Keena, ¿kꞌan haawaiuma haajeejim, mag nau nʌʌpai hawia tag maadëu 
hi hoobam hanʌm; pari mag simta, wa hag kꞌur nʌʌpai hawia deeu 
maach hooju hanʌm? Magnaa hi hiek mag hich Haai haar maju haawaita 
mag hi hoobam haajem, 18  ¿kꞌan haawai kꞌai mag nau nʌʌpai hawia 
haawai? Mua chan pöd kꞌaugbamgui haajeejim jũrram kꞌʌʌnau.

19 Pari maar kꞌapeenau hamach heepai mamagkꞌamua hichig jëeum hig 
nʌmjã hich Jesuu kꞌapꞌʌ sĩerr haawai hich garmuata jũrr marag magjim:

— Chadcha mua pãrag, nau mʌgtarr kꞌur nʌʌpai hawia pãrau tag mʌ hoobam, 
pari hag kꞌur nʌʌpai hawia deeu maach hooju ha chirʌmgui hajim. ¿Mua mag 
hiekꞌatarr higwiata pãar mag kꞌaugbabamkꞌarrá? 20 Mua mʌg jaau chirʌwe chan 
pãrau pöd kꞌaug hauba nʌm, pari ya chadcha pãach dakꞌĩir magbaadeewaita 
mʌ hiek hʌk̈ꞌaba nʌm kꞌʌʌn honee tꞌʌnʌm daar, pãar mʌ hatꞌee hicharaucha 
bĩewia hökꞌĩirjuu hajugui hajim. Mag pãar hökꞌĩirjug pöoma hajup mamʌ, ya 
deeu pãach daúacha mʌ hoopꞌöbaadeewai jũrr pãar honeeta hapꞌöbaadëjugui 
hajim. 21 Pãrau kꞌapꞌʌ nʌmgui hajim, hʌʌi chaai hawaagpaawai bi machgau 
honee kꞌaba haadeejem; pari mag tꞌʌnʌʌ hawia ya chi chaaidam hatꞌaawai, 
tag gaai machag tꞌʌnarrjã kꞌĩirjuba, jũrr honeeta haadeejem. 22 Hich jãg hʌʌi 
chaai machgau noobaadeejemjö, pãarjã nau nʌʌpai hawia hagjö dau nowaa 
hapꞌöbaadëbajup, pari mag nʌm deeu maach hoobaawai hũwaai pãar tꞌãar 
honee hapꞌöbaadëjugui hajim. Mag pãar honee hapꞌöbaadëm chan hãbmuajã 
tag pãar hökꞌĩirjuu hapibajugui ha jaaumajim marag hich Jesuupai.

23-24 ’Ya mag hed paawai, cha mua jaau chirʌm pãrau kꞌapꞌʌ naaju 
haawai, tag hĩsimjö mʌrʌg jëjëeu habajugui hajim. Pãar mʌ dënkꞌa 
naawai mʌ Hayag nem jëeu nʌm tꞌum hirua pãrag deejugui hajim. Pari 
mag mʌ dënkꞌa nʌm hawiajã hagtꞌa pãrau bʌ̃ʌrjã mʌ Hayag mʌ hiek gaai 

tꞌʌwia nem jëeuba nʌm. Magta jëeubat hajim, pãachdëu nem jëeu nʌm 
deebaawai wajapcha honee haag.

Jesuuta mʌg durr gayam jua tꞌeeg tꞌum pödbapʌ̈im
25 ’Hĩsin mua sĩi pãrag dawaacha kꞌaba, bigawaapaita jaau chirʌmjö 

chirʌmgui hajim, kꞌaugpimapꞌamjö. Pari jãg nʌʌ hawia ya hag hed 
pabaadeewai tag jãg jaauba, warre dawaata pãrag mʌch Haai higwia 
jaaumajugui hajim. 26-27 Mag hed paawai ya tag pãar kõit mua mʌch Hayag 
hich jãg jëeu chitaju kꞌaba chirʌmgui hajim. Magju kꞌãai pãachdëuchata 
warre mʌ hiek gaai tꞌʌwia hirig jëeuju haai nʌisijugui hajim, hichdëujã 
pãar kꞌõsi sĩewai. Hirua mag pãar kꞌõsi simʌn, chadcha mʌ hi haarmua 
bëetarr pãrau kꞌapꞌʌnaa mʌ kꞌõsi naawaiugui hajim. 28  Mʌʌn chadcha mʌch 
Haai haar hi dʌ̈i hãba chirawiata mʌg durr gaai bëejim. Magtarr haawai 
mʌg durr pʌawia hũwaai mʌch Haai haar maagpamgui hajim.

29 Magbaawaita marau, — Hĩsin chadau pua warre dawaata jaaumabma 
hanaajim hirig, jãg sĩi kꞌaugpimapꞌamjö bigawaapai kꞌaba. 30 Ya hĩsin chad 
marau kꞌapꞌʌ nʌmgui hanaajim, pua chadchata nem tꞌum kꞌapꞌʌ sim. Maguata 
bʌ̃ʌrjã pʌchig jëeubamjã pua maar kꞌĩirjug kꞌapꞌʌ jaaubapʌïm. Maguata marau 
kꞌapꞌʌ nʌmgui hajim, pʌ chadcha Hẽwandam sim haarmuachata bëejim.

31 Magbaawaita hich Jesuu magjim marag:
— Hĩsta pãrau mag kꞌapꞌʌ nʌm hanaabma, 32  pari magtarrau hoo 

chirakꞌimgui hajim. Ya pãar jĩerraugwia mʌch happai barpʌaju hora 
paagpam. Mag pãrau mʌch happai mʌ barpʌawiajã mʌch hap kꞌaba 
chirʌmgui hajim, mʌ Haai mʌ dʌï sĩewai. 33 Hoob kꞌĩirjumiet, mua hag nawe 
tꞌum pãrag mag jaau chirʌmʌn, pãach warag mʌ dënkꞌa wënʌrrʌm gaaimua 
honee hamkꞌĩraugui hajim. Mʌig heegar nʌweran pãar chadcha dau hapꞌʌʌ 
wënʌrraju; pari kꞌĩirdam honee habat hajim; mua mʌch garmuata mʌg durr 
gayam jua tꞌeeg tꞌum pödpʌïwia pãar heeg hoo wai chitajugui hajim.

Jesuu hich kꞌapeen kõit Hẽwandamag jëeutarr

17  1 Maimua mag jaau dichwia hʌg̃tꞌaag heerpanaa hich Hayag magjim:
“Tata, ya hag hora pabaadëm. Mʌg pʌch hipierraa chirʌm gaaimua 

chadcha pʌch Hiewaakꞌa chirʌm hõrag kꞌapꞌʌ hapibá hajim, magbaawai muajã 
hĩchab pʌchta hamag tꞌö hiekꞌapieg. 2 Mʌ pʌch Hiewaa haawai pʌchdëuta 
mʌrʌg mʌg durr gaai tꞌumaam kꞌʌʌn kꞌãaijã hiek tꞌeeg hʌr̃pai hapinaa, pʌchdëu 
mʌch hiek hʌk̈ꞌapimam kꞌʌʌnjã hĩchab mʌch dʌï hich mag wënʌrraju haai 
hapieg hʌü pua mʌrʌg pʌch jua tꞌeegjã deejimgui hajim. 3 Mag ham hich mag 
mʌ dʌï wënʌrraagan, hamau pʌjã kꞌapꞌʌnaa mʌjã kꞌapꞌʌ haju haai nʌmgui 
hajim: hãba pʌʌta Hẽwandam charau, maagwai mʌ Jesucristo, pʌchdëu pʌïtarr.

4 ’Pua mʌchig pꞌidag deetarr tꞌum mʌg jẽb gaai waubarmua mua hõrag 
kꞌapꞌʌ hapibarmgui hajim, pʌʌta chadcha Hẽwandam chi jua tꞌierriu. 5 Nau 
mʌgtarr kꞌur deeu mʌ pʌch haar pabaimaawai, warr mʌg durr hompaaju 

nawe mʌchta pʌch dʌ̈i hãba nem hiek tꞌeeg chi Pörkꞌa chirarrjö, hũwaai 
mʌrʌg hagjö hiek tꞌeeg hapinaa chi Pörkꞌapibá ha jëeumajim hich kõitpai.

6 Maimua jũrr maar kõit hich mag Hẽwandamag jëeumamua magjim: ’Sĩi 
mʌg durr gaai parhooba tꞌʌnʌm kꞌʌʌn heemua pʌchdëucha jʌr hauwia pʌch 
hiek hʌk̈ꞌapi hautarr kꞌʌʌnagan ya mua jaaujimgui hajim, pʌ jãga sĩerrʌ.́ 
Warrgarwe pʌch dënkꞌa hauju harr kꞌʌʌn haawai pua mʌrʌg deejimgui hajim, 
mʌ dʌï mʌg hogdʌba wënʌrramkꞌĩir. Pua mʌrʌg hamag jaaupitarr mua 
jaauwi, hʌk̈ꞌawi, hĩsin hʌü pʌchdëu kꞌõsimjöta wënʌrrʌmgui hajim, maar 
higwia. 7 Ya hĩsin hamau kꞌapꞌʌ nʌmgui hajim, nem tꞌum mua waunaa jaaujerr 
pʌchdëu mʌchig jaaumampierr mua wau chitarr. 8 Pua jaaupitarr hiek ya mua 
hamag jaaujim; mag jaaubaawai hamachdëujã hʌk̈ꞌam kꞌõsi hʌk̈ꞌajierramgui 
hajim. Magnaa hich Hayag maar kõit hiekꞌamamua, Ya hamau hʌk̈ꞌa nʌmgui 
hajim, chadcha pʌ haarmuata mʌ bëejim, pʌchdëu mʌ pʌïwia.

9 Mag hiekꞌakꞌagmamua warag, ’Tata, mʌg mʌch dʌï durrum kꞌʌʌn kõitta muan 
pʌrʌg jëeu chirʌmgui hajim. Mua chan sĩi mʌg durr gaai sĩi mʌch hiekjã hʌk̈ꞌaba 
nʌm kꞌʌʌn kõit jëeuba, pʌchdëu mʌrʌg deewia pʌch hiek hʌk̈ꞌapi hautarr kꞌʌʌn 
kõitta jëeu chirʌmgui hajim, hamjã hĩchab pʌ dënkꞌa durraawai. 10 Pua kꞌapꞌʌ 
chirʌmgui hajim, mʌ hõor tꞌum pʌ dënkꞌa tꞌʌnʌm; maagwai tꞌum pʌ hõorkꞌa 
tꞌʌnʌm kꞌʌʌnjã mʌ dënkꞌa tꞌʌnʌm. Maguata hamau pua kꞌõsimjö wënʌrrʌm 
gaaimua, pʌ tꞌö hiekꞌamam dʌï mʌjã hõrau wajapꞌa tꞌö hiekꞌaajemgui hajim.

11 Magnaa, ’Tata, mʌ chan tag mʌg durr gaai chitabajugui hajim, deeu pʌ 
dʌï hãba chiraag hũwaai pʌ haar maagpaawai. Pari mʌ kꞌapeen chan wëtba, 
hich mʌig heegar nʌisijugui hajim, maar higwia. Maagwai pʌrʌgta ham kõit 
mua jëeu chirʌmgui hajim, pʌchpaita tꞌumaam kꞌʌʌnau hee haju haai naawai. 
Pʌch hiekꞌau pua ham chig hapiba, pʌchdëu mʌrʌg deetarr jua tꞌeegau ham 
tꞌʌa wai chirsí hajim, hich jãg maach numijã hö hãba nʌmjö hamjã hich mag 
hö hãba wënʌrramkꞌĩir. 12  Mʌg jẽb gaai mʌchta ham kꞌa hogdʌba chitaawain 
pua mʌrʌg jua tꞌeeg deetarrau mua ham chig hapiba tꞌʌa wai chitajimgui 
hajim, magamkꞌĩirta pua hamag mʌ hiek hʌ̈kꞌapitarr haawai. Mag ham tꞌʌa 
wai chitaawai hãbjã hokꞌooba, hãba ya hag nawe chi hokꞌoom harr happaita 
hokꞌoobarmgui hajim. Dau hãb jãgbarmʌn, jãan pʌch hiek pꞌã sim gaai jaau 
simjö hich jãgju harr haawai hajimgui hajim, Judas higwia.

13 Mag hich Hayag jëeumamua, ’Tata, mʌ hũwaai deeu pʌ haar mam, pari 
mua mag ham kõit jëeu chirʌmgui hajim, hamach dakꞌĩircha. Mʌig hagtꞌa ham 
dʌï heegar chirʌwe mag jëeu chirʌmgui hajim, hamach jʌg̃ʌucha hũr naawai 
mʌch honee chirʌmjö hĩchab hamjã honee nʌisimkꞌĩir. 14 Pua hamag pʌch hiek 
jaaupitarr ya mua hamag jaauwia hʌk̈ꞌatarr haawai ya ham maach dënëugui 
hajim. Mag gaaimua pʌ hiek hʌk̈ꞌaba nʌm kꞌʌʌnau jũrr ham kꞌa kꞌõchkꞌaba wai 
nʌmgui hajim, tag hamach higar kꞌaba naawai. 15 Mua chan pʌrʌg, mʌg durr 
gaaimua warre ham chawag pꞌë hatꞌaad haba, muan sĩita pʌrʌg, ham tꞌʌabá 
ha chirʌmgui hajim, dösãtau ham kꞌũgurwia hamachdëu hʌk̈ꞌatarr hiekta 
deeu hisegam hugua. 16 Tata, pua kꞌapꞌʌ simgui hajim, mʌ mʌig heegarm kꞌaba 

chirʌm. Magua mʌ kꞌapeenjã ya sĩi mʌig heegar parhoobam kꞌʌʌnjö kꞌaba 
tꞌʌnʌm, ham mʌ dʌïta wënʌrraawai. 17 Magua mua pʌrʌgta ham kõit jëeu 
chirʌmgui hajim, pʌch hiek jaau nʌm pꞌidag gaaita ham pꞌë wai chitamkꞌĩir. 
Magnaa, Tata, hãba pʌch hiekta chadam hiekꞌaugui hajim. 18 Hich jãg pʌch 
hiekta mʌg durr gayam kꞌʌʌnag jaaumkꞌĩir pʌchdëu mʌ pʌïtarrjö, hich hagjö 
pʌch hiek hʌk̈ꞌaba tꞌʌnʌm kꞌʌʌnag hich hag hiek jaaumkꞌĩirta muajã jũrr 
ham pʌï chirʌmgui hajim. 19 Mʌchdëu mag pʌrʌg pʌch hiek jaau nʌm pꞌidag 
gaaita ham pꞌë wai chitapi chirʌmʌn, mʌg pʌ hipierraa ham kõit hʌdʌraa 
mʌch tꞌõopi chirʌm gaaimuata magpi chirʌmgui hajim, magbaawai hamaujã 
mʌchdëu hamag jaaupi chirʌmjö chadcha pʌ hiekta jaau wënʌrramkꞌĩir.

20 ’Tata, mua mʌg pʌrʌg jëeu chirʌm chan sĩi cha mʌch dʌ̈i wënʌrrʌm 
kꞌʌʌn kõitpai kꞌaba, mʌg hatag hamau jaau wëtum hũrwia mʌch hiek 
hʌ̈kꞌaju kꞌʌʌn kõitpata pʌrʌg jëeu chirʌmgui hajim. 21 Tata, jãg maach 
numijã hö hãba naajemjö, hich hagjö hĩchab hamjã maach dʌ̈i hö hãbata pꞌë 
wai chitapim kꞌõsi chirʌmgui hajim. Mag hamʌn magan bigaaum kꞌʌʌnaujã 
mag hoowia kꞌapꞌʌ haju, puata mʌ pʌ̈ijim. 22  Pʌchdëu mʌ pʌ̈iwia mau heegar 
chirʌmjã hagtꞌa pʌch dʌ̈i hãba hʌg̃tꞌar chirʌmjö hapitarrjö, ya hamjã mua 
mʌch dʌ̈i hõor hãbpaimjöta pꞌë wai chitʌmgui hajim, maachjö hö hãba hich 
mag naamkꞌĩir. 23 Magua, mʌ ham dʌ̈i chirʌm haig, pʌjã mʌ dʌ̈i sim, mag 
nʌmua maach tꞌum hö hãba naag. Maagwai pʌ hiek hʌ̈kꞌaba nʌm kꞌʌʌnaujã 
kꞌapꞌʌ haju, puata chadcha mʌ pʌ̈ijim. Mag gaaimua hĩchab kꞌapꞌʌ hajugui 
hajim, hich jãg pʌchdëu mʌ kꞌõsi simjö hamjã pua kꞌõsi chirʌm.

24 Magnaa deeu hũwaai, ’Tata, mua kꞌapꞌʌ chirʌmgui hajim, mʌ hũwaai 
pʌ haar chiraimaawai hich jãg warr mʌg jẽb hompaaju nawe pua chadcha 
mʌ kꞌõsi pʌch dʌ̈i hãba chi jua tꞌierrkꞌa wai chirarrjö deeu pua mʌrʌg 
hich hag jua tꞌeeg deeju. Pari mag pʌ haar chiraimaawai mʌch kꞌapeenjã 
hĩchab mʌch chirʌm haigta mʌch dʌ̈i pꞌë wai chitam kꞌõsi chirʌmgui 
hajim, mag jua tꞌeeg pua deeu mʌrʌg deebarm hamag hoomkꞌĩir. 25 Tata, 
puata tꞌumaam kꞌʌʌn dʌ̈i chadcha nem hagcha waaujeewai pʌrʌgta jëeu 
chirʌmgui hajim. Har pʌ hiek hʌ̈kꞌaba nʌm kꞌʌʌnau chan pʌ kꞌaugba 
nʌm, mag hamachdëu hʌ̈kꞌaba nʌm gaaimua. Pari hõor pöm sĩi pʌ 
kꞌaugba tꞌʌnʌm daar, muan pʌ kꞌapꞌʌ chitʌm; maagwai cha mʌ dʌ̈i 
durrum kꞌʌʌnaujã puata mʌ pʌ̈itarr kꞌapꞌʌ nʌmgui hajim hĩchab. 26  Ya 
mua hamag jaaujim, pʌ jãga sĩerrʌ́. Pari hichiita warag mua hamag hich 
jãg jaau chitajugui hajim, hich jãg pʌchdëu mʌ daupii wai simjö hamaujã 
jũrr hagdaujö hamach kꞌapeen kꞌa kꞌõsi hamkꞌĩir. Hamag magamkꞌĩran, 
mʌchta ham dʌ̈i chitajugui” ha hiekꞌamajim hich Hayag maar kõit.

Jesús pʌr harrtarr 
(Mt. 26:47-56; Mr. 14:43-50; Lc. 22:47-53)

18  1 Mag maar kõit Hẽwandamag jëeu sĩi hawi haigmua hërëubaadeeu hag 
hatag dösĩgdam Cedrón hanʌmʌg maar pꞌë harrjim. Maimua tꞌoom 

higar dʌrbagkꞌa dichwia maig nemjĩirdö sĩerr hee maar hatꞌaadëjim. 2 Mag maar 
naaimatarr haig hich Judaaujã kꞌapꞌʌ sĩejim, hag nawejã maach tꞌum hich Jesús 
dʌï hãba maig naaimappꞌʌ haajerr haawai. Hich mag Judaauta Jesús himeraa 
pʌr deeju hajiebma. 3 Mag maig Jesús dʌï maar nʌm hichdëu kꞌapꞌʌ sĩerr haawai 
sĩi warre soldaaun espaar kꞌujiir sĩsidʌm dʌï guardianaan Haai hi jëeujem 
di tꞌʌajerr kꞌʌʌnpata hich dʌï Jesús haig pꞌëbëejim. Makꞌʌʌn, pꞌadnaan chi 
pörnaanau fariseonaan dʌïmua pʌïtarr kꞌʌʌn hajim. Mag bëe tꞌʌnʌmʌn, sĩi jua 
parjã kꞌaba, lamparapa pꞌupꞌup bëe tꞌʌnʌm dʌï pa jua panhapꞌata bëe tꞌʌnaajim. 
4 Pari mag bëewia hamau hich dʌï magchëju hich Jesuu kꞌapꞌʌ sĩerrjã, warag 
ham kꞌĩirpꞌee mawia hamag, — ¿Pãar kꞌaita jʌr wënʌrrʌ?́ ha jëeujim hamag.

5 Magbaawai hamachdëu, — Maran Jesús Nazaretpierrta jʌr nʌmgui hajim.
Hichig magbaawai, — Mʌ kꞌabahab hajim hich Jesuu.
6  Pari hamachig Jesuu mag “mʌ kꞌabahab” habaawai, waa hewag 

kꞌʌajẽu jẽkꞌʌt tꞌũpꞌãau haimajierram. 7 Magbaawai deeu hich Jesús 
garmua hamag, — ¿Ma pãar kꞌaita jʌr wënʌrrʌmma? hajim.

Magbaawai deeu hamachdëu, — Maran Jesús Nazaretpierrta jʌr 
wënʌrrʌmgui hajim.

8  Magbaawaita hich Jesuu hũwaai, — Mua kꞌabá, pãrag mʌ haruugui ha 
chirʌm; pãrau mʌʌta jʌr nʌm kꞌai, hidëu mʌ kꞌapeen wëtpibat hajim.

9 Jesuu mag “Hidëu mʌ kꞌapeen wëtpibat” hatarran, hag nawe hichdëu 
maar higwia, “Tata, pʌchdëu mʌ hiek hʌk̈ꞌapitarr kꞌʌʌn chan hãbjã hokꞌooba 
habarm” hatarr haawai hajim, maar heem kꞌʌʌn hãbjã chig ham hugua. 10 Mag 
nʌm hee, Simón Pedroou espaar wai sĩerr haawai sʌrr ha jẽu hatꞌawi, tꞌubaraau, 
waa pꞌadnaan pör chog Malco ha tꞌʌr̃ sĩerr kachta juachaar garm warre 
hoortꞌubapʌïjim. 11 Magbaawai hich Jesuu Pedroog, — Pʌch espaar deeu hich 
deg pꞌĩ sĩubá, hoob mʌ kõit jãgam hajim. ¿Pua kꞌĩirjuawai mʌ Hayau mʌrʌg 
mʌg dau hapꞌʌʌ hapi sim hisegwi mua hi hichaaur haju haai chirʌ?́ Mua pöd 
magju kꞌaba chirʌm, hichiita ham jua hee hapꞌʌʌ haju haai chirʌmgui hajim.

Jesús Anás haar warrtarr 
(Mt. 26:57-58; Mr. 14:53-54; Lc. 22:54)

12  Mag, warag chi soldaaunau hamach pör dʌ̈imua tagam kꞌʌʌn hagjö 
judionaan chi tꞌierrnaan bëetarr kꞌʌʌn dʌ̈imua pʌrpꞌöbaadëwi hewag 
hich bʌʌr harrjierram. 13  Magnaa nacha Caifás chaijöoi Anás hanʌm 
di haarta warrjierram, maagwai chi Anasta pꞌadnaan pör harr haawai. 
14 Hich mag Caifás hanʌmua hajim, hag nawe hich kꞌapeen judionaanag, 

“Maach tꞌumaam kꞌʌʌnta dau hapꞌʌʌ haju kꞌãai, woun hãbpaita maach 
tꞌumaam kꞌʌʌn kõit tꞌõopiju haai simgui” ha hiekꞌatarr, Jesús higwia.

Pedroou “Jesús kꞌaugba chitʌm” ha hiekꞌatarr 
(Mt. 26:69-70; Mr. 14:66-68; Lc. 22:55-57)

15 Mag Anás haar hamau hi hatꞌaadeewaijã Simón Pedro dʌ̈i maach 
numpaimuata warpꞌaapaimua hi hoopʌp̈ʌ̈ig majim. Mʌchin chi pꞌadnaan 
pöröujã kꞌapꞌʌ haajerr haawai mag chi pꞌadnaan pör haar Jesús wai 
dubpꞌöbaadeewaijã mʌchin hierr nem pöm wëu wëjöm heejã dʌ̈i dubjim. 
16  Pari maagwai Pedro pöd dubba, daaugajãrpai sĩsijim. Magbaawai mua 
deeu dawag bëewi chi hʌʌi mag puertdi tꞌʌa sĩerr dʌ̈i hiekꞌabaawai hʌü 
Pedrojã dubpijim. 17 Mag hi dubpinaa hirig, — ¿Pʌjã har woun hierr wai 
nʌm dʌ̈i wënʌrraajem kꞌʌʌn heem kꞌabá? hajim chi hʌʌirau.

Magbaawai Pedroou hirig, — Hʌ̃hʌ̃, mʌ chan ham heem kꞌabam, mua 
hi kꞌaugba chitʌmgui hajim.

18 Maagwai hõor jĩchkꞌapꞌö tꞌʌnarr haawai maiguim kꞌʌʌn chi pꞌadnaan ham 
chognaanau mag chi Haai hi jëeujem di tꞌʌajerr kꞌʌʌn dʌïmua di hũjãrr hõt hörwia 
hagʌg hõt kꞌãai naajim. Maig hich Pedrojã dʌï ham haig hõt kꞌãkꞌãai kꞌajim.

Pꞌadnaan pöröu Jesuug jëeumatarr 
(Mt. 26:59-66; Mr. 14:55-64; Lc. 22:66-71)

19 Mag chi Jesús hich haar wai barbaimaawai chi pꞌadnaan pör Anás 
hanʌmua hirig maar hi dʌ̈i wënʌrraajem kꞌʌʌnjã jëeunaa hirua marag 
jaaujemjã jëeumajim haajem, kꞌanta marag jaaujẽ ha kꞌap haag. Maagwai 
mʌ Pedro dʌ̈i daaugajãr di hũjãrr chirajim.

20 Magbaawai Jesuu hirig, — Mʌʌn tꞌumaam kꞌʌʌn dakꞌĩirta nem 
jaau chitaajemgui hajim hanʌm: judionaan Hẽwandam hiek hũraag 
hãba biirdʌajem deg, maimua Haai hi jëeujem deg tꞌumaam kꞌʌʌn hãba 
biirdʌajem heejã hagjö. Maagjeewai mʌ bʌ̃ʌrjã nem meraa jaautarr 
chukꞌu chitʌmgui hajim hanʌm. 21 Magnaa, ¿Kꞌantꞌee pua mʌrʌgta jëeu 
sĩ? Hamauta jaauju haai naabá hajim hanʌm, kꞌanta mua hamag jaaujeejĩ. 
Hamau meraa kꞌaba nʌmgui hajim hanʌm, mua hamachig jaaujerr.

22  Pari Jesuu mag hiekꞌabaawai Haai hi jëeujem di tꞌʌajem heem 
hãbmua hi kꞌĩidadcha juajãau pꞌot ha sĩunaa, — Kꞌĩujã hũrbanaa magta 
haajeeba pꞌadnaan pör dʌ̈i hajim hanʌm.

23 Magbaawai deeu chi Jesús garmua, — Mʌ kꞌaigbata hiekꞌatarr kꞌai, 
mʌrʌg jaaubá hajim hanʌm, kꞌan gaaimua mʌ mag kꞌaigba hiekꞌabar. Pari 
mʌ hagchata hiekꞌa chirʌm kꞌai, ¿kꞌantꞌee mʌ gaai jãg sĩ? hajim hanʌm Jesuu.

24 Mag, hagtꞌa jʌg̃adau jua jʌk̃ꞌa simta chi Anás hanʌmua jũrr hagjö pꞌadnaan 
pör Caifás haar deepʌïjim haajem, hag bigaaupai; hajapcharan hich hãig haarma.

Pedroou deeu “Jesús kꞌaugba chitʌm” ha hiekꞌatarr 
(Mt. 26:71-75; Mr. 14:69-72; Lc. 22:58-62)

25 Mag mam Jesús dʌ̈i mamag kꞌaawai Pedroon hagtꞌa jĩchgau hõt 
kꞌãkꞌãai kꞌajim. Mag hi hõt kꞌãkꞌãaikꞌam heeta hãbmua hirig, — ¿Pʌjã har 
woun hierr wai nʌm dʌ̈i wënʌrraajem kꞌʌʌn heem kꞌabá? hajim.

Magbaawai Pedroou sëukꞌa, — Hʌ̃hʌ̃, mʌ chan ham heem kꞌabam, mua 
hi kꞌaugba chitʌmgui hajim.

26 Maimua hag kꞌur nʌʌpai hawi hichdëu hi kach hoortꞌupʌïtarr kꞌod hagjö 
haiguim kꞌʌʌn chogkꞌa simuajã hagjö jũrr hirig, — Har chum nemjĩirdö hee 
Jesús pʌr hawaan wënʌrraawai pʌjã mua hi dʌï hootarr kꞌabamá hajim hirig.

27 Pari hichig magbaawai, Pedroou deeu, — Mua chan hi kꞌaugba 
chitʌmgui hajim.

Hirua mag hiekꞌabapʌ̈im dʌ̈icha chi hãtꞌãrraujã dʌ̈i kekerekee hajim.

Pilato haar Jesús harrtarr 
(Mt. 27:1-2,11-14; Mr. 15:1-5; Lc. 23:1-5)

28 Maimua mag Caifás haig wai nʌʌ hawia hãspa hurumua hõor mor 
dawaa haadëm hee, jũrr Romaam chi gobernador haar hatꞌaadëjierram. 
Mamʌ judionaan pöd judionaan kꞌabam kꞌʌʌn deg dubju kꞌaba haajerr 
haawai chi gobernador degcha chan dubbajierram. Mag dubtarr hakꞌiin, mag 
pꞌiesta Pascua burrju noram harr haawai mag pꞌiesta hee tꞌach kꞌoojemjã pöd 
kꞌöju kꞌabakꞌam, mag dubtarr gaaimua Hẽwandam dakꞌĩir hãr nʌisimjöta 
nʌisip haajerr haawai. 29 Hich Pilatooujã mag kꞌapꞌʌ sĩerr haawai warag 
hichta dawag höbërchëwia hich garmuata hamag, — ¿Jãgajĩ jãg wounau? 
¿Kꞌan gaaimua pãrau hi kꞌaibag waupi nʌ? ha jëeujim.

30 Magbaawai hamachdëu chi Jesús higwia, — Mʌg woun hõor kꞌaigbam kꞌaba 
hakꞌiin, pʌ haig marau hi wai bëebakꞌamgui hajierram, hi kꞌaibag waupi jaaumkꞌĩir.

31 Magbaawai Pilatoou warag hamag, — Hatꞌaadët, maimua pãachdëuta 
pãach ley gaai jaau simjö habat hajim hi dʌ̈i.

Magbaawai sereu pꞌöbaadëwi chi judionaanau hirig, — Pari pãar 
Romapienau marag pöd hõor tꞌõopiba jaautarr haawai pãachdëuta hi 
tꞌõoju haai naabahab hajierram.

32  Pari mag Romapienagta hamachdëu hi tꞌõopi jaau nʌmjã, hag 
nawe hich Jesuu pakuls gaai hich tꞌõoju jaautarrjö tꞌum hich hag heyaa 
höbërmkꞌĩir jaau nʌmta hamachdëujã kꞌaugba naajim. 33 Chi judionaanau 
hichig magbaawai deeu hierrag dubwia, chi Jesús hich haigcha tꞌʌ̃r haunaa 
hichigchata, — ¿Pʌʌta chadcha judionaan Reí? hajim hanʌm Pilatoou.

34 Magbaawai Jesuu hirig, — ¿Pʌch kꞌĩirjug heepai mag kꞌĩirjug hompaa 
hauwiata mʌrʌg mag chirʌ́, wa deeum kꞌʌʌnau pʌchig mag jaautarr 
haawaita mag chirʌẃa? hajim haajem.

35 Magbaawai Pilatoou hirig, — ¿Mʌʌta magan judiopa hajim hanʌm, 
magʌm nem mʌchig jaaubamjã kꞌap haag? ¿Pʌch meeunaupai pꞌadnaan 
chi pörnaan dʌ̈imuata mʌ haig pʌ haibëebajĩ? ¿Pua kꞌani jãgjimma hajim 
hanʌm ham dakꞌĩir, pʌch dʌ̈i mʌgamkꞌĩir?

36  Magbaawai Jesuu hirig, — Mʌ chan mʌg durr gaai Reikꞌaagjã 
bëebajimgui hajim hanʌm. Mʌg durr gaai Reikꞌaagta mʌ bëetarr hakꞌiin, 
mʌch kõit wërbʌmkꞌĩir mʌ hõor pꞌë wai chirakꞌamgui hajim hanʌm, 
judionaan chi pörnaanag sĩi mʌch pʌr deem hugua. Pari mʌig heegar 
chan mʌ Reikꞌaju durr kꞌabamgui hajim hanʌm.

37 Hi mag hiekꞌabarm hũrbaawai chi Pilatoou hirig, — ¿Magan pʌʌn 
chadcha reipamá? hajim hanʌm.

Magbaawai Jesuu, — Pua kꞌabá kꞌapꞌʌ jaaubapʌ̈im; mʌ chadcha Reiu 
hajim haajem. Mʌ mʌg durr gaai parhoobam chaaidamjö tꞌaabachëtarran, 
mʌ Hayau chadcharam hiek jaaupi sim jawaanta bëejim. Maagwai tꞌum 
mag chadcharam hiek hʌ̈kꞌam kꞌõsi hʌ̈kꞌa nʌm kꞌʌʌnaun mʌ hiek hũrm 
kꞌõsi hũurjemgui hajim haajem Jesuu.

38  Magbaawai Pilatoou hirig, — Mag chadcharam hiek hanʌm, ¿ma 
kꞌanim hiekꞌauma? hajim hanʌm.

Jesús tꞌõopi jaautarr 
(Mt. 27:15-31; Mr. 15:6-20; Lc. 23:13-25)

Mag “¿Ma kꞌanim hiekꞌauma?” ha jëeupet hawi deeu dawag höbërbaadëjim, 
jũrr chi judionaan dʌï hiekꞌaan. Mag höbërwi hamag, — Mua mʌg woun 
bʌ̃ʌrjã kulp paraa sim hooba chirʌmgui hajim, pãrau jaau nʌmjö. 39 Pari mʌg 
pꞌiesta Pascuapierr pãrau preso hãb pãachdëu kꞌõsim höbeerpi jaaujeewai, 
¿mua mʌg pãar Rey hidëu mapiju jãg chirʌ?́ hajim Pilatoou chi judionaanag.

40 Pari magbaawai deeu sereu pꞌöbaadëwi, — Jã chan hoob pʌapʌ̈im. Jã 
pʌapʌ̈iju kꞌãai, Barrabaata höbeerbapʌp̈ʌ̈i haajeejim jũrram kꞌʌʌnau.

Pari chi Barrabás hõor tꞌõomie hanaa nem jĩgkꞌaajem gaaimuata preso sĩejim.

19  1 Mamag nʌʌ paawai, Pilatoou warag Jesús pʌrnaa wʌpi jaaujim. 
2 Magbaawai soldaaunau chadcha wʌnaa miu dënta pörsir kꞌapꞌöbaadëjim. 

Mag kꞌanaa, hi pör gaai jũapinaa, hĩchab kꞌajũa pꞌurii kꞌĩir pꞌʌpꞌʌisi simjã 
jũapipʌïjierram. 3 Magnaa hi haigcha bëenaa, “¿Jãgpai chirʌ ́judionaan Rey?” 
haajeejim. Magnaa jũrram kꞌʌʌnau hi kꞌĩidadchajã juajãau deemaajeejim.

4 Chi soldaaunau mamagkꞌam hee, chi Pilatoou deeu dawag höbërchënaa 
chi judionaan pöm pos tꞌʌnʌmʌg, — Pãadë hoobat: Cha mua hi dawag 
waipierrum, mua hoowai mʌg woun bʌ̃ʌrjã kulp chukꞌu simgui hajim.

5 Mag chadcha Jesús dawag höbërcheewai miu dën wërjũchkꞌa simta 
pörsirkꞌa jũanaa kꞌajũajã kꞌĩir pꞌurii pꞌʌpꞌʌisimjö wajappꞌa simta jũa höbërchëjim. 
Mag dawag waibëenaa hamag, — Cha sim pãar hõor hig narr hajim chi Pilatoou.

6 Mag hamach dakꞌĩir daaugajãr dʌnʌʌubaichëm hoobaawai chi pꞌadnaan 
pörnaanau guardianaan Haai hi jëeujem di tꞌʌajerr kꞌʌʌn dʌïmua hũwaai sereu 

pꞌöbaadëwi warre pa gaaita meerpꞌëpi jajaau haajeejim. Magbaawai chi Pilatoou 
hamag, — Hí chadcha kꞌaigba kꞌaba sĩewai mua chan hi dichbamgui hajim. 
Warrwia pãachdëuta pãachdëu jaau nʌmjö pa gaai hi meerpꞌëpʌïjurauma hajim.

7 Magbaawai chi judionaanau jũrr hirig, — Hichdëucha jaauwaijã hiita 
Hẽwandam Hiewaa hanaawai hichiita tꞌõopʌ̈iju haai simgui hajierram, 
maar ley gaai jaauwai mʌg maach hagdaujöpai nʌmta mag hiekꞌa simʌn 
tꞌõopʌ̈iju haai nʌm ha jaau sĩewai.

8  Pari chi judionaanau mag hiekꞌabarm hũrwia warag Pilato 
jãpꞌierrbaadëjim. 9 Mag jãpꞌierr tꞌʌnʌmua deeu hich dʌ̈i wai dubwi chi 
Jesuugta, — ¿Pʌ jamaam hagá? hajim hanʌm.

Pari hichig mag jëeubarmjã Jesuu bʌ̃ʌrjã hi hiek jʌ̃ʌ habajim haajem. 
10 Mag hich hiek hʌ̈kꞌaba habaawai chi Pilatoou hirig, — Pʌrʌg kꞌabá mʌ 
hiekꞌa chirʌmgui hajim hanʌm. ¿Wa pua kꞌaugba sĩwa hajim hanʌm, mʌʌta 
hiek tꞌeeg chirʌm? Muata pʌ sĩi kꞌajapꞌa pʌapʌïpi jaauju haai chirʌm; wa 
magbam kꞌai mʌchdëuta pa gaaijã warag pʌ meerpꞌëpiju hakꞌiinjã jaauju haai 
chirʌmgui hajim hanʌm, mʌchta mag nem jawaagjã hiek tꞌeeg chiraawai.

11 Magbaawaita jũrr hich Jesús garmua hirig, — Hich Hẽwandamauta jãg 
pʌ hiek tꞌeeg hapiba harr hamuan, hĩs pʌ bʌ̃ʌrjã mʌ dʌï hiek tꞌeeg chukꞌu 
chirakꞌamgui hajim hanʌm. Mag pʌchta chi tꞌierr hawia mʌ dʌï mag chirʌm 
gaaimua, pʌchjã dʌï kulp wai chirʌmgui hajim hanʌm. Pari har pʌrʌg mʌ dʌï 
mʌgamkꞌĩir hõor kꞌaigbamjö mʌ mʌig pʌr waiberr kꞌʌʌnta pʌ kꞌãaijã hʌr̃ʌʌcha 
kulp paraa nʌmgui hajim hanʌm, hamachdëu kꞌapꞌʌ nʌmta mʌ dʌï jãg naawai.

12 Jesuu hichig magbaawai chará Pilatoou Jesús chig haba sĩi mapiju 
hẽkꞌaajeejim. Pari mag nʌm hee warag chi judionaanaujã kꞌapanaam kꞌʌʌnauta 
hirig, — Puata jãg woun sĩi kꞌajapꞌa pʌïmʌn, pʌ chan magan tag emperador 
kꞌapeer kꞌabamgui hajierram. Har hichdëupai hiita reiu ha simʌn, magan jũrr 
emperador dʌï hiekkꞌõr haum kꞌõchgauta mag simgui ha serereu haajeejim hirig.

13 Mag serereukꞌam hũrwia, Pilatoou Jesús dawag warrpi jaaujim. Magwia, 
dʌï hichpa höbërchëwia sie gaai hoo sĩsijim, warre tꞌumaam kꞌʌʌn dakꞌĩir jawaag. 
Mag hi hoo sĩerr haig “Empedrado” ha tꞌʌʌ̃rjem, mokdaúa jootꞌʌtꞌʌʌd wau sĩerr 
haawai; hich mapai hebreonaan meúa Gabata ha tꞌʌʌ̃rjeejim. 14 Hamau hi dʌï 
mamagkꞌam hed ya nemkꞌöju noram hajim, hedausĩe. Hich mag hora Pilatoou sĩi 
chi Jesús pʌapʌïm kꞌõsim hiekꞌau chi judionaanag, — Har sim pãar Rey hajim.

15 Mag hamachig, “Har sim pãar Rey” habaawai chará, warag sereu 
pꞌöbaadëmua pa gaaita meerpꞌënaa tꞌõopita jajaau haajeejim. Magbaawai hich 
Pilatoou hamag, — ¿Magan mua pãar Reita pa gaai meerpꞌëbaadëjupá? hajim.

Magbaawai hamachdëu jũrr, — Maar tag rey chukꞌu nʌm. Maar rein, 
hãba emperador happaita maar reiugui hajierram.

16  Magta chadcha warag Pilatoou ham hipierr Jesús pa gaai meerpꞌë 
tꞌõomkꞌĩir jaaujim. Mag jaaubaawai hamach dʌ̈i hatꞌaadëjierram.

Jesús pakuls gaai meerpꞌëtarr 
(Mt. 27:32-44; Mr. 15:21-32; Lc. 23:26-43)

17 Mag hi hatꞌaadëwi soldaaunau hirig hag gaai hich meerpꞌë jiirjopju 
pakulspai warrpibaawai hag dʌï höpꞌëeu gaai maa hajim, Pörpá Durrsĩ 
hanʌmʌg. Hich mag durrsĩpai maach hebreonaan meúa Gólgota haajem. 
18 Mag durrsĩdam gaaita soldaaunau pakuls gaai hi meerpꞌënaa chi pakuls 
jẽb hee dʌnʌʌupi sĩujim. Hi mag meerpꞌë sĩubarm dʌï hĩchab hi bigaau hõor 
numí meerpꞌëgkꞌa sĩujierram: hãb hi juachaar gar, hãb hi juawë gar.  19 Mag 
jiirjop sĩubaawai hich Pilatooupai hẽsapdau pꞌãkꞌanaa hi pör hʌr̃ meerpꞌë 
sĩupijim. Chi hẽsapdau “Jesús Nazaretpierr, judionaan Rey” ha pꞌã sĩejim. 
20 Mag Jesús pakuls gaai meerpꞌëtarr pꞌöbör dakꞌa harr haawai mag pꞌiesta 
hatꞌee hõor pöm bëetarr kꞌʌʌnaujã chi hẽsapdau hoo naajim. Chi hẽsapdau 
hebreonaan meúa pꞌãnaa, latín meúajã pꞌãnaa, griegonaan meúajã pꞌã sĩejim. 
21 Pari Pilatoou mag hamach dakꞌĩir judionaan Rey ha pꞌã sĩubarm hoobaawai 
chi judionaanau hirig, — Hʌh̃ʌ,̃ hoob jãg “judionaan Rey” ha pꞌãm. Mag kꞌãai, 

“Hi hiek mag hiita judionaan Rey haajem” hata pꞌã sĩubá hajierram.

22  Magbaawai Pilatoou ham hichaaur, — Ya pꞌã sĩsiewai pöd kꞌĩet pꞌãju 
kꞌaba simgui hajim.

23 Chi soldaaunau mag pakuls gaai meerpꞌënaa, hʌg̃tꞌaa jiirjop sĩuwi, jũrr 
hi kꞌajũa hãbamʌg pꞌënaa hamachpierr hãhãbdö jig haujierram. Pari chi 
soldaaun jayappai narr haawai chi kꞌajũa dau hãb hʌ̃r sob sĩsijim, heegarcha 
jũajem chi túnica hanʌm. Pari ma sĩi meupitarrjã chukꞌu kꞌa sĩerr haawai, 
24 hãrmaaugau hawia, “Jãgan par tꞌʌrrëuju kꞌãai kꞌaíuta gan hatꞌaju kꞌai” 
hawia, mokdaudam bar jemkꞌa nʌmua hãbmua hag dʌ̈i sĩsijim, chi gan 
hautarrau. Pari hamau magtarran, magju nawe Hẽwandam hiek pꞌã sim 
gaai, “Hamachpierr mʌ kꞌajũa jig hauwia mʌ túnica sĩi jemkꞌa mok bar 
nʌmua gan hauju” ha pꞌã simjö, hich hagjöo höbërju harr haawai hajim. 
Magua chadcha hich hagjöota hajierram chi soldaaunau hi dʌ̈i. Mamʌ mag 
nʌm chan hamachdëu magju Hẽwandam hiek gaai pꞌã simjã kꞌaugba naajim.

25 Mag chi Jesús sim pakuls hag bʌk̈ꞌʌrr dakꞌa hich Jesús hãdjã sĩejim. Mag tag 
hʌʌin naajim: hich Jesús hãd hag heeum, jöoi Cleofas hũan María, maimua hagjö 
hãbakꞌai María Magdalena hanʌm. Maig mʌjã ham dʌï chirajim, hi hãd bigaau. 
26 Maar hich dʌï wënʌrraajerr kꞌʌʌn hee mʌchta hʌr̃cha hichdëu kꞌõsi haajerr 
haawai, mag pakuls gaaimua maar hich hãd dʌï hãba dʌnʌnʌidʌ nʌm hoobaawai, 
mʌ higwia hich hãdagta, — Har sim pʌ hiewaa; jãguata pʌ kꞌap sĩsijugui hajim.

27 Maimua jũrr mʌrʌgjã hoonaa hagjö, — Har pʌam mʌ hãd, puata mʌg 
hatagjã hi kꞌap chirʌmgui hajim.

Mʌchig magtarr haawai mua chadcha hich hag hedwe mʌch di haar hi 
harrwia, mʌch hãdjö mʌch dʌ̈i wai chirsijim.

Jesús meetarr 
(Mt. 27:45-56; Mr. 15:33-41; Lc. 23:44-49)

28  Mʌg jẽb gaai hichdëu nem wauju harr tꞌumaa ya hichdëu waubarm 
kꞌapꞌʌ sĩerr haawai mag mʌrʌg hich hãd mʌch dʌ̈i wai jootꞌʌmkꞌĩir 
jaautarr kꞌur nʌʌ hawia, — Mʌ höbichaaga tꞌʌnʌmgui hajim chi Jesuu.

Pari magtarran hag nawe Hẽwandam hiek pꞌã sim gaai jaau simjö hich 
mag hiekꞌaju hatarr haawai hajim.

29 Magbaawai soldaaun hãbmua bëewi, putjö hũhũpꞌë kꞌitʌmta hisopo hanʌm 
piu gaai bʌʌrnaa, haig jarr hee vino hadchuchúhu sĩerr hee tꞌʌnaa, hi hi haig 
hʌa haujim, mag putjö hũhũpꞌë kꞌitʌm hee dorrdʌ sim bereu dömkꞌĩir. 30 Mag 
hich hi haig hʌa hatꞌaawai sĩi hag gaai bereu hoowi, — Hĩsin chad tꞌumaa haaipa 
sĩsimgui ha kꞌitawia, mʌ dakꞌĩraa heeg hʌt̃ꞌʌbaadëwi warag chaaupabaadëjim.

Jesús hãi hee tꞌutkꞌërëu sutarr
31 Mag hed nemkꞌöju noram hanaa jua hʌ̃ʌijem noram harr haawai 

judionaanau pakuls gaai hõor sĩumapꞌa naajim. Hamagan mag hed 
pꞌiesta pömaam hajim, sĩi tagam jua hʌ̃i nʌm hedam kꞌãaijã. Mag 
gaaimua maar jöoin judionaan chi tꞌetꞌemnaanau Pilatoog jaaujierram 

haajem, mag pakuls gaai narr kꞌʌʌn bʌ ̈bʌbrëutkꞌapi jaaumkꞌĩir; mag 
bʌ ̈bʌbrëutkꞌabapäaiwai, jöpkꞌarraa kꞌëchbaadee heeg paakꞌa hauwia pꞌë 
harramkꞌĩir. 32  Magbaawai chadcha Pilatoou soldaaunag jaaujim haajem. 
Mag jaaubaawai bëewi mag Jesús bigaau narr kꞌʌʌn bʌ ̈bʌbrëutkꞌapʌ̈ijim; 
nacha hãbakꞌai dën, maimua mag kꞌur hagjö hãbakꞌai dën. 33  Pari Jesús 
dënjã hagjö bʌbrëwaag hawi hoowai, ya chi meemta jiir jöchkꞌërajim. 
Mag hoobaimaawai hi bʌ ̈bʌbrëubajierram.

34 Pari mag mee kꞌërʌm hãba, soldaaunau chadcha mee sim kꞌap haag hawi, 
hãbmua hi hãi hee tꞌutkꞌërëu su hoojim. Magbaawai bag choorbabaadëm dʌï 
maach chödamta döjö dau bʌʌ̃ choorba tꞌʌnʌisijim. 35 Mʌch chi mag jaau 
chirʌmuan mʌch daúacha hootarr haawaita chadcha mag jaau chirʌm. Mua 
kꞌapꞌʌ chirʌm, mʌchdëu chadchata nem jaau chirʌm. Mag chadcha harr nemta 
jaau chiraawai pãrag hʌk̈ꞌamkꞌĩirta mʌg pꞌã chirʌm. 36 Soldaaunau hi dʌï 
magtarran, hich Jesús higwia hag nawe Hẽwandam hiek gaai hi hi jaaumienau 
pꞌãtarrjö tꞌum hag heyaa höbërju harr haawai hajim. Chi Hẽwandam hiek pꞌã sim 
gaai, “Hi pa chan hãbjã buyëubaju” ha sim, hich chi Hẽwandamaucha pʌïtarr 
higwi; hajapcharan hich Jesús higwiama. 37 Maimua hich hag Hẽwandam hiek 
gaai, hich Hẽwandamau hagjö mag hichdëu pʌïtarr higwia pꞌãpitarr gaai, “Chi 
tꞌutkꞌërëu hi sutarr kꞌʌʌnaujã deeu hi dʌï hooju” ha pꞌã sim. Magua, soldaaunau 
hi dʌï magtarr higwia warrgarwe Hẽwandamau pꞌãpitarrjö chadcha tꞌumaa hich 
hag hee höbërtarr haawai chadcha maadëu hʌk̈ꞌaju haai nʌm.

Jesús haukꞌërtarr 
(Mt. 27:57-61; Mr. 15:42-47; Lc. 23:50-56)

38 Hamau hi dʌï mamag kꞌaawai hĩchab sĩejim woun hãb José ha tꞌʌr̃ sĩerr. Chi 
José pꞌöbördam Arimatea hanʌm heem hajim. Hichdëujã hĩchab nawe Jesuu nem 
jaaujerr tꞌãraucha hʌk̈ꞌaajerrta, tagam judionaanag hich kꞌaugpim hökꞌö haajeejim, 
hich dʌï kꞌaigbaju kꞌĩirjuwia. Pari maagjerrta mag ya chi Jesús meebaadëm kꞌaug 
hatꞌaawai Pilato haar mawia hirig jëeuwimajim haajem, Jesús chi meemdam 
heeg pawia harraag. Magbaawai Pilatoou hirig harrju haai sim habaawai heeg 
paa hauwia hatꞌaadëjim. 39 Mag hatꞌaadëm hee hĩchab Nicodemojã bëejim. 
Hich hag Nicodemo hajim biek hãb hedaar hich Jesús dʌï hiyʌʌ̈ hatꞌurtarr. 
Nicodemoou jʌg̃dee mirra hanʌm dʌï áloe hanʌmta sĩi jʌser hãbam hee 
waaurëu sim waibëejim, hagua hi kꞌa pꞌuraag. Mag jʌg̃dee peer quintal hãbpaím 
sĩejim. 40 Mag, Joseeu Nicodemo dʌïmua hamach numiim kꞌʌʌnau warre hich 
haukꞌërju haig mag jʌg̃dee chi Nicodemoou waibëetarr aceite hee waaurëunaa, 
hagua kꞌa pꞌuurnaa, put hee wajapꞌa pʌrëu kꞌërjierram, maar judionaanaun hõor 
haukꞌeerwai hich magta haajerr haawai hich hagjö. 41 Mag hamau hi pakuls 
gaai meerpꞌë wai narr dakꞌa nemjĩirdö sĩejim. Maagwai mag nemjĩirdö heeta 
durrbʌ ̈kꞌõpag hee jẽbdi hiiur sĩejim, ya chi kꞌörm. Mag jẽbdi hee hagtꞌa hõor 
hãbjã haukꞌërba sĩejim. 42 Mag jẽbdiita mag pa gaai hi meerpꞌë wai narr haigmua 
dakꞌacha sĩerr haawai mag heeta Jesús haukꞌërjierram. Maimua mag nʌm dʌïjã 

hĩchab ya judionaan jua hʌʌ̃ijem hed dubaag pöm kꞌaba waaur sĩerr haawai mag 
heeta haukꞌërjierram, hedau kꞌëuju nawe.

Jesús deeu pꞌiidʌtarr 
(Mt. 28:1-10; Mr. 16:1-8; Lc. 24:1-12)

20  1 Maimua mag jua hʌĩ kꞌëutarr noram, domighed hedpꞌerre hagtꞌa 
pꞌãpꞌãrk kꞌitwe, María Magdalenaau hi haukꞌërtarr haar hoon majim 

haajem. Mag mawia hirua hooimaawai, chi jẽbdi hi hee mokpör pöm jootꞌʌ 
sĩerr chawag pʌrëupʌï tꞌʌnʌm hooimajim haajem. 2  Hi hiek magbaawaita 
maach numpai Simón Pedro dʌï narr haar kꞌapꞌig bëejim haajem. Mag 
heerpamjö bëewia, — Maach Pör haukꞌërtarr hee hooimaawaijã hag hee 
chukkꞌu tꞌʌnʌm. ¿Hõrau jamagta hatꞌaaderram kꞌai? haichëjim marag.

3 Magbaawai hich hag bʌr̈re marau haar hoon wëtjim. 4 Warran maar hãba 
kꞌapꞌig pꞌöbaadëjim. Pari mua Pedro pʌawia mʌchta hi na chi jẽbdi haar 
barimajim. 5 Mag barwia, mua hag hee höbër hoowai, sĩi chi pʌrëu sĩerr put 
happai mua hooimajim; pari haarcha chan mʌ dubbajim. 6 Mag mʌ bartarr kꞌurta 
Pedrojã barwia hichin chad warre hierrcha dubjim. Hiruajã hĩchab mag hi gaai 
pʌrëutarr put hoowia 7 hĩchab chi binaandam pör begpʌïtarr putjã hoojim. Pari 
mag hi pör begpʌïtarr put tagam sĩi mor gaai pʌrëupʌïtarr dʌï hãba kꞌaba, kꞌĩetta 
wajapꞌa juurnaa pʌʌr kꞌërajim. 8 Mag Pedro dubbaadëm hoobaawaita mʌjã dʌï 
dubjim. Mʌchta hi na barimatarrta jũrr hi hẽudeeta dubwi mag hi haukꞌërtarr hee 
kꞌãidu parii simjã mʌch daúacha hoobaawaita, “Chadcha Jesuun sĩita pꞌiidʌwia 
petamgui” ha chirajim, mʌch hödegpai. 9 Pari maagwaiwe chan Hẽwandam hiek 
pꞌã sim gaai deeu hi pꞌiidʌju ha jaau sĩsidʌmjã marau hagtꞌa bʌʌ̃rjã kꞌaugba, mag 
hi pꞌiidʌjujã kꞌĩirjuba naajim. Maimua ya maach daúacha mag hich haukꞌërtarr 
hee chukꞌu hoobaawaita mag hi pꞌiidʌbarmjã kꞌapꞌʌ hapꞌöbaadëjim. 10 Ya maach 
daúacha mag hi haukꞌërtarr hee hooba habaawai deeu maar maach diig wëtjim.

Jesuu María Magdalenaag hich hoopitarr 
(Mr. 16:9-11)

11 Pari mag maar hërëubaadëmjã, hich María chan maba, daaugajãr jẽbdi 
hi haig hicharaucha bĩe sĩsijim. Hi hiek mag hi bĩep jẽhbʌ hʌmuata hirua heeg 
bʌchnaa hierrag höbër hoo nʌʌ habaawai 12 Hẽwandam chognaan kꞌajũa bäppꞌä 
sĩsidʌmta hohoohdö naajim haajem, jũrr chi Jesús haukꞌërtarr kꞌãidu hee: dau hãb 
hi bʌ ̈sĩerr gar, maimua dau hãb hi pör sĩerr gar. 13 Mag hamachig höbër hoo nʌʌ 
habaawaita mam hierrmua hirig, — ¿Pʌ kꞌantꞌeeta bĩe hʌma? hajierram haajem.

Magbaawai hirua, — Maar Pör Jesús mʌg hee wai narr chukkꞌu tꞌʌnaawaita 
bĩe hʌm. Kꞌaugbam jamagta hatꞌaaderram kꞌai ha hʌajim haajem jũrr hamag.

14 Hi hiek hirua mag hiekꞌapʌïnaa hewag hoobaawai Jesuuta hi hëugar hoo 
dʌnaajim haajem. Pari mag hi hoo hatꞌam bʌ̈rre chan pöd hi kꞌaug hauba, sĩi 
deeum kꞌʌʌnpiita hʌajim haajem. 15 Mag hichig hoo nʌʌ habaawaita hich 
Jesús garmua hirig, — ¿Kꞌantꞌee bĩe hʌma? ¿Pʌ kꞌaita jʌr hʌrrʌ?́ hajim hanʌm.

Hichig magbaawai sĩi chi nemjĩirdö tꞌʌajempii hawia chi Mariaau 
hirigta, — Pʌchdëuta harrtarr kꞌai, mʌrʌg jaaubá, mua hi hawaan maag. 
¿Jampaita pua hi deetꞌurjĩ? hajim hanʌm.

16  Magbaawai Jesuu hich tꞌʌ̃r gaaichata hirig, — María hajim hanʌm.
Mag hich tꞌʌ̃rcha hich tꞌʌ̃rbaawaita wajapcha deeu hewag pꞌʌʌrbanaa 

hirig hich meúata, “Raboni, pʌchpama” hawia, kꞌaug hatꞌaawai honegau 
hi gaai pʌrjopbaimajim haajem. Mag Raboni haawai maar judionaan 
meúa Maestro haawaiu.

17 Mag hich gaai pʌrjopbaimaawaita Jesuu hirig, — Hoob mʌ gaai 
pʌrm; hagtꞌa mʌ mʌch Haai haar maba chirabahab hajim hanʌm.

Magnaa jũrr maar hich dʌ̈i wënʌrraajerr kꞌʌʌn higwiata, — Mawia, 
jũrr mʌ kꞌodnaanag jaaubaimá hajim hanʌm, “mʌ mʌch Haai dʌ̈i hãba 
chiraimaag hi haar mam; hich mag Hẽwandampai hĩchab pãar Haai 
hanaa pãar Hẽwandamaugui” ha jaaubaimá hamag hajim haajem.

18  Hichig magtarr haawai chadcha maar haig bëewi, hich daúacha Jesús 
hootarrjã jaauchëjim. Mag jaaumamua, — Mʌchigcha hiekꞌatarrjã hich 
hagjöota pãrag jaau hʌmgui hajim hich María Magdalenaaucha marag.

Jesuu hich bʌ ̈dʌ̈ii haajerr kꞌʌʌnagcha hich hoopitarr 
(Mt. 28:16-20; Mr. 16:14-18; Lc. 24:36-49)

19 Hich hag hedpai ya hedau kꞌëubaadëm hee, maar hich Jesús dʌïcha 
wënʌrraajerr kꞌʌʌn hãbam haig hãba biirdʌ naajim. Pari mag biirdʌ nʌmjã 
judionaan chi tꞌetꞌemnaan hökgau puertdi pꞌãarkꞌa wai naajim. Mag nʌm heeta, 
dubbaichëmjã hooba harrta, dëgölp hich Jesuuta maar jãrr dʌnʌʌubaichëwia, 
— ¿Jãgpai nʌ keena? Hoob jãpꞌierrmiet; mʌ kꞌabahab haichëjim.

20 Magnaa chadcha marag hich jua hoopinaa hich hãi hee tꞌutkꞌërëu 
sutarrjã hoopibaawai maar honee hapꞌöbaadëjim, deeu maach daúacha 
maach Pör hoobaawai. 21 Magnaa deeu hichdëupai marag, — Keena, hoob 
jãpꞌierrmiet. Hich jãg mʌ Hayau mʌch pʌ̈itarrjö, muajã hõor hee pãar pʌ̈i 
chirʌmgui hajim, hich hag hiekpai mʌchdëu jaaujerrjö hamag jaaumkꞌĩir.

22  Magnaa “Hẽwandam Hakꞌaar hatꞌat” hanaa maar hohoodö nʌmʌg 
pꞌuasirjim. Mag pꞌuasirbarmua Hẽwandam Hakꞌaar marag deebarm 
hajim. 23  Magnaa marag magjim:

— Har hamach kꞌaibag hisegwi mʌ hiek hʌ̈kꞌa nʌm kꞌʌʌnag, “Chadcha pãar 
pekau Hẽwandamau chugpaabapʌïm” habat. Pari Hẽwandam hiek hʌ̈kꞌaba 
nʌm kꞌʌʌnagan jũrr, “Hagtꞌa pãar pekau chan chugpaaba simgui” habat 
hajim, hõor dʌï magamkꞌĩirta pãrag Hẽwandam Hakꞌaar dee chiraawai.

Jesuu Tomaag hich hoopitarr
24 Mag Jesuu marag hich hoopiewai maar kꞌapeer Tomás ham dën hirig 

Meís haajerr maar haig kꞌaba sĩejim. 25 Mag haig kꞌaba sĩerr haawai hag kꞌur 
marau hirig maachdëucha maach Pör hootarr jaau naajim. Pari magbaawai 

hich Tomaau hʌ̈kꞌamaaugau warag, — Mua mʌch daúacha hoobam haigjã 
hʌ̈kꞌabamgui hajim. Mua hʌ̈kꞌajuun, hi jua hee clabou meerpꞌëtarrjã mʌch 
daúacha hoonaa, hag hee mʌch juaucha jʌrkꞌa jʌrkꞌanaa, hi hãi tꞌutkꞌërëu 
sutarr heejã mʌch juaucha jʌrkꞌa hoobaawain chadau hʌ̈kꞌajugui hajim.

26  Maimua magtarr kꞌur seman hãb dichwia hẽudeem domighed deeu 
maar hich hag degcha hãba podpa naajim. Mag hed paawai hich Tomás 
maar dʌ̈i haig sĩejim. Mag hedjã napemjö puertdi pꞌãarkꞌa wai naajim. 
Pari mag sĩerrta, deeu hũwaai chukꞌu sĩerr heemuata dëgölp Jesús maar 
jãrr dʌnʌʌuchëwia, — ¿Jãgpai nʌ keena? haichëjim.

27 Mag hiekꞌachëwia, Tomaag heerpanaa, hi tꞌʌ̃rcha tꞌʌ̃rnaa, — Pʌdë mʌ 
jua hee clab meerpꞌëtarr hoobá; hag heecha juau jʌrkꞌa hoobahur hajim. 
Magnaa mʌ hãi tꞌutkꞌërëu sutarr heejã hagjö jʌrkꞌa hoobá hajim. Magnaa, 
Jãgbaawai kꞌaita hʌ̈kꞌaju. Hoob tag hʌ̈kꞌabam ha chitamgui hajim hirig.

28  Magbaawaita Tomaau hichigcha, — Señor, pʌʌta mʌ Pör hanaa mʌ 
Hẽwandamaugui hajim.

29 Magbaa Jesuu hirig, — Pʌch daúacha mʌ pꞌiidʌbarm hoobaawai hĩsta pua 
hʌk̈ꞌa chirabma hajim. Har hamach daúacha mʌ hooba nʌmta pari sĩi jaaubarm 
hũrwiapai hʌk̈ꞌa nʌm kꞌʌʌnta Hẽwandamau hʌücha wai sĩejugui hajim.

Kꞌan jãgamkꞌĩirta mʌg hẽsap pꞌãjĩ
30 Mag tag Jesuu nem kꞌĩir pogkꞌe hõrau hooba, ni waujã wauba haajem pöoma 

waaujeejim maar dakꞌĩir, chadcha Hẽwandamauta hich pʌïtarr hõrag kꞌap 
hamkꞌĩir. Pari magtarrta mua mʌg hẽsap gaai tꞌumjã pꞌãba, hãaurpaita pꞌãjim. 
31 Pari mʌg tꞌum mag mʌg hẽsap gaai jaau chirʌmʌn, jãan chadcha Jesuun 
Hẽwandamau hich Hiewaa hichdëucha jʌr hauwia warrgarwe pʌïju ha jaaujerrjö 
pʌïtarrta pãrag kꞌap hamkꞌĩrau; mag kꞌapꞌʌnaa hi hiek hʌk̈ꞌa pꞌöbaadeewai mʌg 
hatag pawiajã hi dʌï hãba hich mag kꞌapeerkꞌa nʌm gaaimua hiiu wënʌrramkꞌĩir.

Jesuu hich kꞌapeen sieteem kꞌʌʌnag hich hoopitarr

21  1 Magtarr kꞌur deeu hũwaai mag tꞌʌrrdö pöm sim Tiberias hanʌm 
higaau marag hich hoopijim. Mag hich hoopitarr mʌg hajim: 

2  Maar maig naajim: Simón Pedro, Tomás ham dën hi Meís ha tꞌʌ̃ʌrjerr, 
Natanael chi Galilea durr pꞌöbördam Caná hanʌm heem, Santiago, mʌ, 
maimua mag tag maar kꞌapeen hagjö hich Jesús kꞌapeen numí naajim. 
3  Mag nʌmta Simón Pedroou maar na, — Mʌ dö hʌakꞌemgui hajim.

Magbaawai marau, — Magan maarjã pʌ dʌ̈i wëtjugui hajim.
Mag, chadcha marau hërëubaadëwi bote hee döjãrr paaukꞌabaadëjim. 

Pari mag hed chan par hich mag hʌa hëetarrjã ni hãbjã tꞌõobajim. 4 Mag 
hʌa hëedʌtkꞌamaa hawia ya hãspa hõor mor dawaa haadëm hee döhieg 
hoowai, Jesuuta dö higaau hoo dʌnaajim; pari mag hoobaawai maraun 
hich kꞌabampii naajim. 5 Mag nʌm hee, maar döhi dakꞌa narr haawai, 
hich garmuata marag, — Keena, ¿hãwarr tꞌõojierrá? hajim.

Magbaawai marau, — Bʌ̃ʌrjã tꞌõoba nʌm perá hanaajim jũrr hirig.
6 Magbaawaita deeu hich garmua marag, — Magan pãach red pãach juachaar 

gar dubpʌïnaa hʌrëujurauma; jãiguin chadau nau pãrau pʌr haujugui hajim.
Magbaawai chadcha hi hipierr marau maachig jaautarrjö dubpʌ̈inaa 

hʌrëubaawain chadau par marau hëudʌdʌkꞌamjã pöd jiir hauba haajeejim, 
hãwarr pömta tꞌʌnarr haawai. 7 Mag nʌm hee ya mʌchdëun kꞌaug wai 
chirarr haawai Pedroog, — Jã maach Pör Jesús kꞌabahab ha chirajim.

Hichig magbaawai sĩi kꞌajũa kꞌomariipai jũa sĩerr haawai hag bʌr̈re hich kꞌajũa 
wajapꞌa jũapet hawi warag dö hee dʌrbbaadëjim, jöpkꞌarraa hichta chi Jesús 
sim haar baraag hawia. 8 Chi redjã jua miebaadee pöd jiir hauba, warag sĩita jap 
heemuapai hëudʌ harrumua hag dʌï dö higaau pꞌẽeubaimajim, warpcha kꞌaba dö 
higaaumua maar narr haar cien metrojöpai sĩerr haawai. 9 Mag dö higaau panaa 
hoocheewai hichdëu maar na hõt hörwia hãwarrta hag hee tꞌʌ wai sĩejim; panjã 
hĩchab wai sim marau hooimajim.  10 Mag maar hich haig paaukꞌabaimaawai 
hich garmua marag, — Jũrr pãach dën heem hagjö hãaur pꞌë haipidut hajim.

11 Magbaawai Simonau petwi, deeu jap hee waaidʌbaadëwia, chi red 
hich jãg chi hãwarrpa mosjã hee hëudʌ haujim. Hãwarr dapꞌʌmpa hag hee 
tꞌʌnʌmta ciento cincuenta y tres naajim, chi kꞌapanag. Mag hãwarr pöm 
tꞌʌnarrjã hʌü chi red tꞌʌrrëubajim. 12  Maimua ya chi hãwarr pꞌaakꞌa hatꞌaawai 
hich dʌï tꞌach kꞌömkꞌĩir maar hich haig tꞌʌ̃rkꞌa haujim. Pari ya marau hi kꞌaug 
wai narr haawai hãbmuajã hirig “¿Pʌ kꞌaiujã?” haba haajeejim. 13 Mag maar 
tꞌʌ̃rkꞌa hauwi, pan haunaa, hichdëucha marag jigpʌïwi, chi hãwarrjã hich 
hagjö jigpʌïjim. 14 Mag mosjã hee maar hich kꞌapeenag hich hoopitarr, hich 
hiiu pꞌiidʌtarr kꞌur biek jayapam hajim mag hich hoopi sim.

Jesuu Simón Pedroog jaautarr
15 Mag tꞌach kꞌö nʌʌ hawia ya kꞌö haaipagkꞌabaadee Simón Pedroogta 

hich Jesuu, — Simón, Juan hiewaa, ¿puata chadcha pʌch kꞌapeen kꞌãaijã 
hʌ̃rcha mʌ daupii chirʌẃi? hajim.

Magbaawai Pedroou hirig, — Hëera Señor, pua kꞌapꞌʌ simgui hajim, 
mua pʌch daupii chitʌm.

Magbaawai deeu chi Jesuupai hirig, — Magan mʌ hiek hʌ̈kꞌa durrum 
kꞌʌʌnta oveja chaain tꞌʌajemjö wajapꞌa tꞌʌa wai chitá hajim, mag 
hamachdëu mʌ hiek hʌ̈kꞌa nʌm gaaita hich mag hubʌ wënʌrramkꞌĩir.

16  Maimua deeu hũwaai hirig hi tꞌʌ̃rcha tꞌʌ̃rtꞌʌ̃rnaa, — Simón, Juan 
hiewaa, ¿chadchata pua mʌ daupii chirʌẃi? hajim.

Magbaawai Pedroou hirig, — Hëera Señor, pua kꞌapꞌʌ simgui hajim, 
mua chadcha pʌ daupii chitʌm.

Magbaa deeu hirig, — Magan mʌ hiek hʌ̈kꞌa nʌm kꞌʌʌnta oveja 
tꞌʌajemjö wajapꞌa tꞌʌa wai chitá hajim.

17 Magnaa deeu hũwaai biek tꞌãrjupamua hirig hich hag hiekpai 
pꞌʌʌrba, — Simón, Juan hiewaa, ¿chadchata pua mʌ kꞌõsi chirʌ?́ hajim.

Mag hich hag hiekpai biek tꞌãrjup hichig pꞌʌʌrba jëjëeu kꞌabaadeewai 
Pedro warag hichta hökꞌĩirjuu haadëmua hirig magjim:

— Señor, puata nem tꞌum kꞌapꞌʌ haajeewai pua kꞌap chirabahab hajim, 
mua chadcha pʌch kꞌõsi chitʌm.

Magbaawai Jesuu, — Magan mʌ ovejanaandamta chig hapiba tꞌʌa wai 
chitá hajim.

18  Magnaa hichdëupai hiekꞌamamua hirig magjim:
— Pʌdë mʌ hiek hũrbarí: Warrgur pua pʌch juadamau pʌch kꞌajũa 

jũawi pʌch mam kꞌõsimʌg maajeejim. Pari mʌ cha hiekꞌa chirʌm hiekꞌau 
mʌg hatag pʌ jöoiraa haadeewai pöd pʌch juau kꞌajũadamjã jũaba, 
chikꞌamnauta pʌ kꞌajũa jũapijugui hajim. Magnaa pʌ juajã hamau bʌʌrkꞌa 
sĩunaa pʌ mamapꞌa kꞌitʌm haar hajués hamau pʌ harrjugui hajim.

19 Jesuu Pedroog mag hiekꞌatarran, jãga hõrau hich gaaimua mag hi 
tꞌõoju jaauwiata mag hiekꞌa sim hajim, mag hich gaaimua meebaawai 
Hẽwandamta hõrag tꞌö hiekꞌamkꞌĩir. Magnaa hirig warag, — Mʌ hiekta 
hogdʌba hich jãg hʌ̈kꞌa chitá hajim.

Jesuu hich dʌ̈i naajerr heem hãb hʌ̃rcha daupii haajerr
20 Maimua hërëubaadëwi Pedroou deeu hewag hoo nʌʌ haawai hich 

Jesuu hʌ̃rcha daupii haajerrta ham hẽudee hurajim. Hich hag wounau 
hajim hi tꞌõoju noram hãbmiecha tꞌach kꞌö naawaijã, hichta higarcha hoo 
sĩerr haawai, hirig “¿Kꞌaíuta mag pʌ hoomapꞌa haajem kꞌʌʌnag pʌ pʌr deeju 
hagá?” ha jëeutarr. Wajapcharan magan mʌchma, mʌchta ham hẽudee 

maa hajim. 21 Mag hewag hoo nʌʌ hawia hich Pedroou mʌ hoo hatꞌaawai 
mʌ higwia Jesuug, — Señor, ¿magan Juanjãma? ¿Jã jãga meejuma? hajim.

22  Magbaawaita Jesuu hirig, — Mua hi meepiba deeu mʌch bëe nʌm 
hora hich jãg nʌrrapiju hakꞌiinjã, ¿pua hi jãgbarju? hajim. Mag chirabnaa 
pʌchta kꞌĩirjunaa hich jãg mʌ hiek gaaita hubʌ chitá hajim hich Pedroog.

23 Pari Jesuu mag hiekꞌatarr higwia hermanonaanau hamach heepain mʌ 
higwia, “Magan mag woun chan meeba hich mag nʌrrajugui” ha hiekꞌaajeejim. 
Pari mʌchdëucha hũurwai chan Jesuu mag mʌ meepiba hich mag chitaju haba, 
sĩi har mʌchdëu jaau chirʌmjöpaita, “Mua hi meepiba deeu mʌch bëe nʌm 
hora hich jãg nʌrrapiju hakꞌiinjã, ¿pua hi jãgbarju?” hajim. Magpaita hiekꞌajim.

24 Jesuu mʌ higwia mag hiekꞌatarr hich hag wounaupaita mag tꞌumaa 
cha jaau chirʌm mʌg hẽsap gaai, mʌchjã hi dʌ̈i hogdʌba chitʌmua mʌch 
daúa hoojerr haawai. Maagwai tagam kꞌʌʌnaujã kꞌapꞌʌ nʌm, mua mʌg pꞌã 
chirʌm nem chadcha harrta jaau chirʌm.

25 Mua mʌg hẽsap gaai pꞌã chirʌm hatcha Jesuu nem hinag pöoma 
waaujeejim. Hirua mag nem waaujerr tꞌum hãhãbdö jaaukꞌiin, libro kꞌapaanata 
höbërkꞌam, makꞌʌʌn tꞌumaa hõrag kꞌakꞌapdö hamkꞌĩir hĩgkꞌapʌÿaag.

Maga hajim keena. Makꞌʌʌndamta pãrag kꞌap hamkꞌĩir jaaum hig chirajim.
Juan, hich Jesús dʌ̈icha chitaajerr 

HECHOS
Hich Jesuucha jʌr hautarr kꞌʌʌnag   

  Hẽwandam Hakꞌarau nem 
waupimarr hag nem hĩgkꞌaa

Chi pꞌãtarr. Mʌg libro gaai nacharam versículo hoonaa Lucas 1:1-4 
gaaijã hookꞌiin, hich hag wounagpaita pꞌãnaa deepʌ̈i sim, merag chukꞌu sim. 
Hajapcharan Lucas gaai Lucaau jöoi Teofiloog nacha hichdëu jaaum hig sĩerrpai 
jaaupʌ̈ijim, hich Jesuucha nem wau nʌrrarrma. Maimua mʌg Hechos gaaita deeu 
hũwaai jaaubaadëmua jũrr chi Jesús tꞌõopʌ̈iwi hich Haai haar matarr kꞌur ya 
hamach hap paaukꞌawi hi dʌ̈i wënʌrrarr kꞌʌʌnau nem waumatarr jaau sim. Hich 
Jesús hʌ̃gtꞌar maagpamua jaauwai, hirua hich jũrr Hẽwandam Hakꞌaar pʌ̈ibarm 
jua tꞌeegauta hamag nem kꞌĩir pogkꞌe waupiju harr haawai, chadcha hag juapaau 
nem waumatarrta jöoi Teofiloog jaaupʌ̈i sim, Lucaau.

Kꞌan jawaag hajĩ.
1. Jãga Jesús hiek durrpierr haaidʌmajĩ: Mag chi hʌ̈kꞌa nʌm kꞌʌʌn 

gaai Hẽwandam Hakꞌaar pꞌẽs haicheewai, hag dʌ̈ita hamach jierrnemkꞌa 
haaidʌjierram. Hich Hẽwandam Hiewaa hagtꞌa hamach dʌ̈icha kꞌitaawai 
jaautarrjö, Jerusalenmua jaaupꞌöbaaderr, Judea durrjã jaaunaa, kꞌĩrab Samaria 
heem magwe jajawag wëtumua hamach durr heemua höbërdʌtkꞌawi, hamach 
meeun kꞌabam heem magwe Antioquiapienagpa Siria durr hee jaaumajierram. 
Mag nʌm hee Pabloou warag jaaubaadëm gaaimua griegonaan heemua Romapien 
heepa haaidʌ jöisijim. Magʌm hĩs chará durrpierrta haaidʌ wëjöm, maach heepa.

2. Jãga haajeejĩ Hẽwandam Hakꞌarau hich juapá chi hʌ̈kꞌa durrarr kꞌʌʌnag 
deemamua: Hamach heepai kꞌaigba haadëp haawai nem wauju kꞌaugbam haigjã 
Hẽwandam Hakꞌarauta kꞌĩirjug deejeejim. Hich Hẽwandam Hakꞌarau mag 
hamag jaau wai nʌrrarr haawaita kꞌapan kꞌaba narr hee hewag paawai hʌü 
hʌ̈kꞌa durrum kꞌʌʌn kꞌapaana hapꞌöbaadëjim. Magbaadëm gaaimua warr sĩi hõor 
hamach meeun happai kꞌĩet nʌnʌidʌmjö hatarrjã Cristo gaaimua hãbam kꞌodkꞌa 
nʌisijim.

3. Chijã kꞌʌʌnauta maach peerdʌajem hiek durrpierr haaidʌpʌ̈ijierrá: Mʌg 
libro gaai peer jãrrchapaím Pedro happai jaau sim (caps. 1-12); maimua cap. 13 
haigmua hatagta kꞌĩeb hö nʌm haar Pablo pꞌidag jaau sim.

Hẽwandam Hakꞌaar pʌ̈iju Jesuu jaautarr

1  1 Jöoi Teófilo, ¿jãgpai chirʌ?́ Pʌch kꞌapeer hajapꞌam Lucaauta pʌrʌg 
mʌg hẽsap pꞌã deepʌ̈i chirʌm.

Nacharam hẽsap pꞌã deepʌ̈itarr gaai mua pʌrʌg jaau chirajim, Jesuu 
warrcha hich pꞌidkꞌabaadeewaiwe nem waunaa jaaujerr haigmua kꞌĩeb hi 
hʌg̃tꞌar matarrpa. 2  Mua pʌrʌg jaau chirajim hĩchab, mag hich Jesuu hʌg̃tꞌar 
maju nawe, Hẽwandam Hakꞌarau hichig jaaupibaawai, jũrr hirua hich dʌ̈i 
hogdʌba wënʌrramkꞌĩir hichdëucha jʌr hautarr kꞌʌʌnag, jãga hamau nem 
wau wënʌrraju ha jaau pʌatarr. 3 Na mʌchdëu pʌrʌg jaau chirarrjö, makꞌʌʌn 
mag hichdëucha jʌr hautarr kꞌʌʌnagta hõrau hi juau tꞌõowi deeu hiiu 
pꞌiidʌtarr kꞌurjã dau daau höbërchëwi hich hoopiejeejim haajem, chadcha 
hich hiiu chirʌm kꞌap hamkꞌĩir. Cuarenta días nʌm hee hich mag hich 
hoopiejeejim haajem. Mag hich hoopi simua, jãga Hẽwandamau hõor hich 
dënkꞌa hauwia hichta ham Pörkꞌaajẽ ha jaaujeejim haajem hamag.

4 Mag hichdëu doce jʌr hautarr kꞌʌʌnag hich hoopipikꞌam jaarta hĩchab hamag 
Jerusalén pꞌöbör heemuajã chawag wëtpiba jaaumamua hamag, — Mua pãrag 
jaaujeejimgui hajim hanʌm, mʌ Hayau pãar hatꞌee hich Hakꞌaar pʌïju. Magtarr 
haawai mʌg pꞌöbör heemua chawag wëtba, mʌigpai nʌbat hajim hanʌm, hichdëu 
chadcha pãrag hich Hakꞌaar dee nʌm hora. 5 Juanaun chadcha dödamaupaita hõor 
pör choojeejim, mamʌ mʌgtarr kꞌur pömcha kꞌaba nʌm hee, jũrr Hẽwandamau 
hich Hakꞌaarta pãrag deejugui hajim hanʌm. Mag hich Hakꞌaar deebarmuata, 
chadcha pãar pör choo chaar pör choo nʌisijugui hajim haajem Jesuu hamag.

Teófilo, maach Pör Jesuu mag hiekꞌatarr haawai, chadcha hichdëu 
hiekꞌatarrjö, jãga mag Hẽwandam Hakꞌaar bëejĩ ha kꞌap hamkꞌĩirta hĩs 
mua deeu pʌrʌg mʌg hẽsap pꞌã deepʌ̈i chirʌm. Maimua mag bëewi, jãga 
mag hich Jesuu hichdëucha jʌr hautarr kꞌʌʌn hee sĩeichëwi, hamag nem 
waupimarrjã hagjö mua pʌrʌg jaaupäaigpam.

Jesús hʌ̃gtꞌar matarr
6  Maan mʌgta hajim haajem:
Mag hamau chi Jesús tꞌõowi deeu hiiu pꞌiidʌtarr kꞌur ya hãbmiecha hichdëu 

jʌr hautarr kꞌʌʌn dʌï sĩejim haajem. Mag hamach haig sĩerr haawai hamach 
garmuata hirig, — Señor, marau kꞌap ham hig nʌmgui hajierram hanʌm, marag 
jaaubá. ¿Hĩsta pua chadcha chikꞌamnaan jua heemua maar peerdʌ hauwi 
pʌchta tꞌumaam kꞌʌʌn Pörkꞌaagpá, maach gobierno chaarcha wai nʌisieg?

7 Magbaawai Jesuu hamag magjim haajem:
— Hẽwandam hichta tꞌumaam kꞌʌʌn kꞌãai nem jua tꞌeeg simua hichdëupaita 

magʌm nem tꞌum kꞌap haju harr haawai pãrau chan bʌʌ̃rjã magʌm kꞌap haju 
haai kꞌaba nʌmgui hajim hanʌm, jãagwaita magju, wa kꞌan hedta magju kꞌai. 
8 Mag kꞌãai Hẽwandam Hakꞌaar pãach gaai pꞌẽs sĩeichëjuun chad pãrau kꞌapꞌʌ 
haju haai nʌmgui hajim hanʌm. Mag pãach gaai pꞌẽs sĩeichëm hed pãar jua 

tꞌeeg hapꞌöbaadëmua mua nem waaujerr pãach daúacha hoonaa mʌ hiek pãach 
jʌg̃ʌucha hũurjerrjã pãrau hõrag jaau nʌrrjëe haju. Nacha mʌg Jerusalén pꞌöbör 
hee, maigmua Judea durr, Samaria durr, hich mag kꞌĩeb durrpierr jaau wëtumua 
warp durr chaauram magwe pãrau jaau wënʌrrajugui hajim hanʌm hamag.

9 Ya hich Jesús mag hiekꞌa höbarm hee, sĩi warag hʌg̃tꞌaa papagmam dʌï 
jʌʌntꞌumie baug bëewi sĩi hag hee hi meer hatꞌamjö habaawai hʌü hamau hi 
hoo wai durrarrjã warag hoohba pamamua chukkꞌu haadëjim haajem.  10 Mag 

warag hi hʌg̃tꞌaa papagmam heerpa dʌnʌnʌidʌ nʌm hee, hemkꞌooin numí 
kꞌajũa bäppꞌä jũa sĩsidʌmta dëgölp ham haig dʌnʌʌutkꞌachëjim haajem. 11 Mag 
dʌnʌʌutkꞌachëwia hamag, — Keena, ¿kꞌanta hʌg̃tꞌaag jãg heerpa dʌnʌnʌidʌ 
nʌma? haichëjierram hanʌm. Jesús ya hʌg̃tꞌar petabahab. Mamʌ har jãg pãrau 
hi mam hoo naabá; hich jãg pãachdëu hoo nʌmjö hũmaai deeu hi bëebajupa 
hajierram hanʌm hamag, mag chi kꞌajũa bäppꞌä jũa sĩsid harr kꞌʌʌnau.

Judas jũrr Matías hanʌm jʌr hautarr
12 Mag hamach dʌï hãba sĩewia petam hoobaawai, durrdam Olivo Durrsĩ 

hanʌm gaai naawi hich haigpaimua Jerusalenag wëtjim haajem. Mag durrsĩ 
Jerusalenmua warpcha kꞌaba, peer kilómetro hãbpaím sim haajem. 13 Mag 
wëtwia pꞌöbör hee paaukꞌabaimaawai hʌg̃tꞌaa hamach jẽerjem haar hãba biirdʌ 
nʌisijim haajem. Maig naajim haajem: Pedro, Santiago, Juan, Andrés, Felipe, 
Tomás, Bartolomé, Mateo, Santiago jöoi Alfeo hiewaa, Simón hibʌʌr wauwia 
Celote ha tꞌʌʌ̃rjem, maimua Judas, woun hãb deeum hagjö Santiago hanʌm dʌï 
hãbam kꞌʌʌn. 14 Makꞌʌʌn hamach tꞌum hich mag biirdʌajeejim haajem Jesús 
heeugpeen dʌï, hich Jesús hãd María maimua dewam hʌʌinpa, hãba mag 
biirdʌnaa Hẽwandamag jëwaag. 15 Hich mag Hẽwandamag jëwaag ham hãba 
biirdʌdʌkꞌam hed gaai, biek hãb Pedroou tagam kꞌʌʌn hagjö Jesús hiek hʌk̈ꞌa 
nʌm kꞌʌʌn kꞌapan ciento veinte nʌm jãrr dʌnʌʌunaa, 16 — Keena hajim hanʌm, 
Jesús gaaimua kꞌodamnaan. Mua pãrag jaaukꞌimgui hajim hanʌm. Jãg maach 
Pör Jesús himeraa përpʌïtarran hichiita hich jãgju haai sĩejim, warrgarwe rey 
David kꞌararrau Hẽwandam Hakꞌarau hichig jaaubaawai hich mag pꞌã pʌarrjö. 
Chadcha magtarr haawaita hõrau maach Pör Jesús pʌr hawaan bëewaijã maach 
kꞌapeer Judas kꞌararrta chi pörkꞌa nʌrrajimgui hajim hanʌm. 17 Hiin maach 
heem maach dʌï hãba pꞌidkꞌaajeejimgui hajim hanʌm. 18 Magtarrta hich dau 
lököo mag Jesús përtarr paar hichig pꞌagtarr pꞌatkꞌonau jẽb për hauwia, mam 
mawia, hichdëupai hich hö jorrkaawi, pöröu burrwi, bi jurrpꞌë sĩi jʌḧãutarrjö 
hapʌïjimgui hajim haajem. 19 Mag hichdëupai wir haig hich tꞌõowia magbarm 
Jerusalenpienau tꞌum hũrpꞌöbaadeewai mag durr hichdëu për hautarr haig 
“Acéldama” ha tꞌʌr̃jierramgui hajim haajem. Mag ham meúa Acéldama haawai 
maach meúan jũrr “hõor tꞌõotarr param jẽb” ha simʌu. 20 Judaau magju kꞌapꞌʌta 
warrgarwe rey David kꞌararrau Salmos hanʌm pꞌã sĩewai hi higwia magjim:

“Hi di hatarr di hõor parii hiseg pʌaju, hag hee joobaju kꞌʌʌn chukꞌu.”
(Sal. 69:25)

Maimua hich hag hẽsap gaai hich Daviiupai hĩchab,
“Deeumua jũrr hi pꞌidkꞌaajerr pꞌidag pꞌidkꞌaju haai simgui” ha pꞌã pʌajim.

(Sal. 109:8)
21 ’Magua mua mag chirʌmgui hajim hanʌm hich Pedrooupai. David 

kꞌararrau jaautarrjö chadcha hamkꞌĩir, mʌig maach hee hõor nʌm heem 
hãb maach daumaai jʌr haujugui hajim hanʌm, hich daúa Jesús hiiu 

pꞌiidʌtarr hootarr haawai maach hipierr jaaumkꞌĩir. 22  Mag maadëu jʌr 
haujuun, hĩchab maachjö Jesús dʌ̈i hogdʌba wënʌrranaa hĩchab warrcha 
Juan hõor pör choomieu Jesús pör chootarr haigmua hewag pawiajã 
kꞌĩeb hich Jesús hʌg̃tꞌar ma nʌm hed gaai hich mag maach dʌ̈i hogdʌba 
wënʌrraajerr kꞌʌʌn heemta jʌr hauju haai nʌmgui hajim haajem.

23  Pedroou mag hiekꞌabaawai, haig narr kꞌʌʌnau hõor numí tꞌʌ̃r 
haujierram haajem: Hãb José hanʌm, hich hag wounpai Barsabás ha 
tꞌʌ̃rnaa hĩchab hibʌʌr wauwia Justo ha tꞌʌ̃ʌrjem; maagwai hãbakꞌai 
Matías hajim haajem. 24 Mag numí jʌr hauwia Hẽwandamag jëeumamua 
magjierram haajem:

“Hẽwandam, pʌchdëuta chadcha hõor tꞌumaam kꞌʌʌn tꞌãar kꞌapꞌʌ 
chitaawai, marau pʌrʌg jëeu nʌm, marag jaaubá” hajierram hanʌm, 

“mʌg numí nʌm haig chijãata pʌchdëu hig chirʌm hagá. 25 Ya Judajã 
hichdëu kꞌaigba harr gaaimua wir haig hich tꞌõobaawai hi jũrr pʌch hi 
jaau nʌm pꞌidag maar dʌ̈i hãba pꞌidkꞌamkꞌĩir marau deeum hig nʌmgui” 
hajim hanʌm, “maach daumaai.”

26  Mag Hẽwandamag jëeu durrawia mokpör gaai ham tꞌʌ̃r numwe 
pꞌãkꞌanaa jẽkꞌʌt barbapäaiwai, chi Matías tꞌʌ̃r pꞌã simta hʌg̃tꞌaag jẽer 
kꞌërbaimajim haajem. Magtarr haigmua hatag Matías warm kꞌʌʌn once 
narr dʌ̈i hãba pꞌidkꞌa sĩsijim haajem, Hẽwandam hi jaau nʌm pꞌidag gaai.

Hẽwandam Hakꞌaar bëetarr

2  1 Maimua nemkꞌö dichtarr kꞌur cincuenta días nʌm hee, judionaan 
pꞌiesta Pentecostés hanʌm burrjim haajem. Hich mag hedcha tꞌum 

chi hʌ̈kꞌa durrum kꞌʌʌn hãbam haig podpa tꞌʌnaajim haajem. 2  Mag ham 
hãba podpa nʌmta, dëgölp hedjã heemua jẽhbʌ pꞌũ tꞌeeg hurum hiekjö 
jug hurum hũr hatꞌajierram hanʌm. Mag jug bëewi ham nʌm di gaaita sĩi 
wʌbaichëmjö hajim hanaabá. 3 Magbarm habarmʌn meukꞌĩirjö sĩsidʌmta 
sĩi hõtdaujö huujẽer huujẽer haadëmua, hich Jesús hiek hʌ̈kꞌa narr kꞌʌʌn 
pör hʌ̃r dʌrjopkꞌamamua, dʌrjopkꞌa, deeu chukkꞌu haadëjim hanʌm. 4 Mag 
hõtdau kꞌĩirjö simta hõor pör hʌ̃r dʌrjopkꞌabarmjö harrau Hẽwandamau 
hich Hakꞌaarta tꞌumaam kꞌʌʌn gaai pꞌẽs deebarmua hagdaujö deeum meu 
hamachdëu bʌ̃ʌrjã hiekꞌaba haajerrta waa hiekꞌa nʌrrjëe hapꞌöbaadëjim 
hanʌm, hich chi Hẽwandam Hakꞌarau hiekꞌapimampierr. 

5 Hich mag pꞌiesta jaar Jerusalén pꞌöbör hee naajim haajem: judionaan 
Hẽwandam hiek hʌk̈ꞌanaa hirua jaau sim hipierraa haajem kꞌʌʌn, durrpierrmua 
bëetarr kꞌʌʌn. 6 Mag hedjã heemua pꞌũ hiekjö jug pierrum hũrbaawai, tꞌum hãba 
hag di haig biirdʌnaa mag pꞌũ hiekjö tꞌʌnʌm dʌï sereu wëjöm hũrbaawai, “¿Jãga 
haadëmta mʌg tꞌʌnʌisima?” hajierram hanʌm, hamachdëu hũurwai ham meeun 
kꞌabam kꞌʌʌnauta durr warpꞌam kꞌʌʌn meupa hajapꞌa chi meu kꞌʌʌn dënjö hiekꞌa 
nʌm hũrwia. 7 Mag hũrwia sĩi warag dauderraa nʌmua hamach wir haigpai 
jëjëeu haajeejim haajem, hamach kꞌapeenag. Mag jëeu nʌmua, — Keena, har jãg 

durr chaauram meupa hiekꞌa nʌrrjëem kꞌʌʌn, ¿jãkꞌʌʌn hamach tꞌum Galileapien 
kꞌabá? 8 ¿Jãga jãg hamau hiekꞌamam marau maach meúachata hũr nʌmma? 
haajeejim hanʌm. 9 Mʌig maach nem meu kꞌapan hiekꞌa wëjömgui haajeejim 
hanʌm, durr chaauram kꞌʌʌn pöm tꞌʌnaawai. Mʌig nʌm: Partiapien, Mediapien, 
Elampien maimua maach chi Mesopotamia durr joobaajem kꞌʌʌn; Judea durram 
kꞌʌʌn, Capadociapien, Pontopien maimua Asiapien. 10 Mag tag hĩchab tꞌʌnʌm: 
Frigiapien, Pamfiliapien, Egipto durram kꞌʌʌn maimua Africa durr pꞌöbör Cirene 
hanʌm hag hatag naajem kꞌʌʌnpa tꞌʌnʌm. Romapienjã mʌig joobaajemgui hajim 
hanʌm, judionaan chaar maimua deeum durrmua bëewi judionaan higar nʌm 
kꞌʌʌnjã hagjö, 11 Creta durram kꞌʌʌn dʌï Arabiapienpa tꞌʌnʌm. Mag meu kꞌĩirpierr 
tꞌʌnʌm hee tꞌumaam kꞌʌʌnau hagdaujö dich meúata Hẽwandamau nem wautarr 
hamau hĩgkꞌamam hajapꞌa hũr tꞌʌnʌmgui hajim hanʌm.

12  Mag hamachdëu warm kꞌʌʌn deeum meupa hijẽjẽbkꞌam hũrwia 
dauderraa nʌm gaaimua, hamach wir haigpai jũrr jëeu hohookꞌamua, “Ma 
mʌg tꞌʌnʌmʌn, ¿jãga hawiata jãg tꞌʌnʌnʌm?” kꞌajierram haajem. 13 Mamʌ 
hãaur kꞌʌʌn hĩchab haig narr kꞌʌʌnau warag ham wauwia, “Vino pöm hagtꞌa 
kꞌũwaa sim döpʌïwia kꞌëch tꞌʌnaawaita jãg tꞌʌnaabahab” haajeejim haajem.

Pedroou hõrag hiekꞌatarr
14 Magbaawai Pedro tagam hich kꞌapeen hagjö hich Jesuucha jʌr 

hautarr kꞌʌʌn dʌ̈i hãba bʌj̈ãau dʌnʌisiwia tꞌet hamag magjim hanʌm:

HECHOS 2

 (Hch 2.3-4)

El Nuevo Testamento en waunaan, 2da ed., © 2011, Wycliffe Bible Translators, Inc.



352

— Keena, Judeapien, maimua hĩchab Jerusalén naajem kꞌʌʌn: Kꞌap habat 
mua pãrag jawaagpam; mʌ hiek hũrbat hajim hanʌm. 15 Hõor pãrau hoowai 
jãg tꞌʌnʌm chan pãrau jaau nʌmjö mag nag pöm döwia kꞌëch tꞌʌnaawai 
kꞌabamgui hajim hanʌm. Pãrau hoo naabá hajim hanʌm, hĩsta hedpꞌerr 
garm las nuevepai sim; hagtꞌa doojem horajã kꞌaba sim, ¿jãga mag hõor 
kꞌëch tꞌʌnaajugui? hajim hanʌm. 16 Ham jãg nʌmʌn, sĩi warrgar Hẽwandam 
hi jaaumie Joel kꞌararrau pꞌã pʌatarrjö tꞌʌnʌm kꞌabahab hajim hanʌm. Mʌg 
tꞌʌnaaju higwiata hich Hẽwandamaucha jöoi Joel kꞌararrag jaaumamua,
 17 “Ya mʌg hatag mʌchdëu mʌg jẽb höpʌ̈iju gayaa paawai mua mʌch 

Hakꞌaar tꞌumaam kꞌʌʌnag deemajugui” hajim haajem.
“Mag mua hamag mʌch Hakꞌaar deebaawai chaain chi hemkꞌooinau 

chi hʌʌinaupa warrgar mʌ hiek jaaujerr kꞌʌʌn dënjö mʌ hiek 
jaaujugui” hajim haajem.

“Maimua chaainaam kꞌʌʌn dʌ̈i jöoiraam kꞌʌʌnpa mua mʌch haar 
kꞌãaipi haumajugui” hajim haajem.

 18 “Hĩchab mua tꞌum mʌch hipierraa nʌm kꞌʌʌnag mʌch Hakꞌaar 
deemaju, hemkꞌooinag wa hʌʌinag hawia kꞌãijã.

Magbaawai hamau mʌchdëu hamachig jaaubarmta jũrr hõrag 
jaaumajugui” hajim hanʌm hich Hẽwandamau.

 19 Mag jaaumamua hĩchab, “Hedjã heejã mua mʌch bëeju hijaaur nem 
kꞌĩirpierr hompaapimajugui” hajim haajem.

“Maagwai mʌg jẽb gaai bag hooju, hõtdau pꞌur jĩerrarraukꞌam dʌ̈i;
sĩi naar pꞌʌichchi kꞌõrr jĩubaadëpꞌʌmjã hoojugui” hajim hanʌm.

 20 “Mag mʌch jua tꞌeeg tꞌum bëeju hed gayaa paawai, hãsdawam hedau 
kꞌĩbaadeewai jũrr hedaram hedau harg sĩi bagjö pꞌurii haadëjugui” 
hajim haajem hich Hẽwandamaucha.

 21 “Mamʌ hĩchab hʌü har tꞌum mʌrʌg hamach dau haug kꞌaugpi jëeu 
nʌm kꞌʌʌnan hʌü peerdʌtkꞌajugui” hajim haajem hich Jöoirau.

(Jl. 2:28-32)
22 Pedroou mag Hẽwandam hiek pꞌã pʌarr jaau dichwia, hĩchab hijẽjẽbkꞌamua, 

’Keena israelnaan, cha mua hiekꞌaagpam hajapꞌa hũrbat hajim hanʌm. Pãrau 
kꞌapꞌʌ nʌmgui hajim hanʌm, Jesús Nazaretpierrta hich Hẽwandamaucha 
pʌïtarr haawai pãach hee hag na nem mag hooba haajerr hirua wau nʌrraajerr 
gaaimuata Hẽwandamau pãrag hich jua tꞌeeg hoopijim. 23 Mamʌ mag kꞌitarrta 
juau hich Hẽwandamau mag hʌdʌraa hi tꞌõopibajieb hajim hanʌm, mag hi 
tꞌõopibarm gaaimua warag pãachta wajapcha höbërju kꞌapꞌʌ sĩerr haawai. Magju 
harr haawaita, pãachig pʌr deebaawai, pãrau hi pʌr harrwi pãach hipaarmua 
pakuls gaai hõor sĩi kꞌaibag sĩsidʌm kꞌʌʌnag hi meerpꞌë tꞌõopijierramgui hajim 
hanʌm, hich Hẽwandamau hag nawe mag kꞌĩirju wai sĩerrjö. 24 Mag juau hi 
tꞌõopʌïjierrab mamʌ, Hẽwandamau deeu hi pꞌiriu haujimgui hajim hanʌm. Hi 
mag sĩi jẽb hee hich mag sĩerraju hatꞌeem kꞌaba harr haawai mee nʌmuapai 

chan pöd hi tꞌʌ haubajim ha jaaumajim haajem Pedroou. 25 Magju harr haawai 
rey David kꞌararraujã warrgarwe Jesús higwia hich Jesuuta chadcha hich Haai 
dʌï hiekꞌa sim hũrtarrjö pꞌãmamua magjim:

“Hẽwandam” hajim hanʌm chi Chaai garmua hich Hayag, “mua 
kꞌapꞌʌ chirʌm, pʌ mʌ dʌ̈i hogdʌba sĩejem.

Pʌchta mʌ na nʌnʌʌu kꞌaawai pua bʌ̃ʌrjã mʌ chig hapibamgui” 
hajim hanʌm.

 26 “Mag gaaimua tꞌãar honee chiraawai mʌch meukꞌĩraucha pʌrʌg hʌü 
hajim ha chiraajemgui” hajim hanʌm chi Chaairau.

 27 “Mua kꞌapꞌʌ chirʌm, kꞌaigbam kꞌʌʌn hakꞌaar weetjem haar mʌ 
hakꞌaar pua pʌ̈im hiek pʌ̈ibamgui” hajim hanʌm, “pʌch chogkꞌa 
chirʌmta pua mʌ kꞌa kꞌõsi wai chiraawai.

Mʌch kꞌërbarm jẽb degpai hʌdʌraa hãrpiba, deeu mʌch pꞌiriu 
haujujã mua kꞌapꞌʌ chirʌmgui” hajim hanʌm.

 28 “Pʌchdëuta pʌch haarcha höbeerjem kꞌʌdau mʌrʌg kꞌaugpijim,
maagwai pʌch dʌïcha chiraimaawai mʌ honee chirsijugui” hajim hanʌm.

(Sal. 16:8-11)
29 Mag David kꞌararrau pꞌã pʌarr higwia hich Pedroou, ’Keena, pãadë 

kꞌĩirjubat hajim hanʌm. David kꞌararrau hichpai wir haig higwia pöd mag 
hiekꞌaju kꞌaba sĩejim. Maadëu meraajã kꞌaba nʌm, maach dau nawe jöoi David 
kꞌararr meewi bëp sĩujierram; mag hi bëptarr jẽbdi hagtꞌa sĩejemgui hajim 
hanʌm. 30 Mamʌ hí hĩchab Hẽwandam hi jaaumie harr haawai hirua kꞌapꞌʌ 
sĩejim Hẽwandamau hichig “Mʌ cha hiekꞌa chirʌm hiekꞌau pʌ chaain hewagam 
kꞌʌʌn heemta pʌch simjö reikꞌapiju” ha hiekꞌatarr. 31 Hẽwandamau mag 
hiekꞌatarr haawaita Daviiu kꞌapꞌʌ ya hoo wai simjö Cristo hiiu pꞌiidʌjujã jaaujim: 
jãga Hẽwandamau hich Chaai hakꞌaar kꞌaigbam kꞌʌʌn hakꞌaar weetjem haar 
mawia hich mam sĩepiba, ni hi morjã hich haukꞌërbarm jẽb degpai hãrpiba, sĩi 
pꞌiriu hauju. 32 Warrgarwe mag jaaujerr haawai hich Hẽwandamau chadcha 
hi pꞌiriu haujimgui hajim hanʌm. Marau mag jaau nʌmʌn, chadcha maach 
daúacha hootarr haawaita mag jaau nʌmgui hajim hanʌm Pedroou.

33 Mag jaaumamua hichdëupai, ’Jãan Hẽwandamau hich jua tꞌeegauta 
chadcha hi pꞌiriu hautarr haawai hĩs hʌg̃tꞌar hich Hẽwandam dʌï hãba tꞌumaam 
kꞌʌʌn Pörkꞌa simgui hajim hanʌm, hich Jesús higwia. Magta hĩchab hich chi 
Hayaucha hich Hakꞌaar deeju ha jaaujerrjã hirig deejimgui hajim haajem. Mag 
hichig deebaawai jũrr hich Jesuu hĩsta hõrag deebarmgui hajim hanʌm. Magua 
cha pãrau pãach daúacha hoonaa pãach jʌg̃ʌucha pãach meu hũr nʌmjã mag 
sĩi kꞌëch naawai kꞌaba, tꞌum hich Jesús gaaimuata jãg tꞌʌnʌmgui hajim hanʌm, 
chadcha hichta hʌg̃tꞌarjã maach tꞌumaam kꞌʌʌn Pörkꞌa sĩewai. 34 Maigta pãrau 
hoo naabá hajim hanʌm. David Jesujö hʌg̃tꞌarjã tꞌumaam kꞌʌʌn Pörkꞌaimaba 
harr haawai ¿jãga hirua hich higwia magkꞌajĩ? Mag kꞌãai maach Pör Jesuuta 

hʌg̃tꞌar pabaimaawaijã tꞌumaam kꞌʌʌn Pörkꞌaimaju hichdëu kꞌapꞌʌ sĩerr haawai, 
hich Jesús higwiata Daviiu hich paarmua,

“Hẽwandamau maach Pörögta, hich dʌ̈i hãba tꞌumaam kꞌʌʌn 
Pörkꞌapieg hich juachaar gar juppiju” ha hiekꞌabajieb hajim hanʌm, 
35 “hi hoomapꞌam kꞌʌʌn tꞌum hich jua hee pʌrkꞌa dee nʌm hora.”

(Sal. 110:1)
36 Maimua deeu hich Pedrooupai, ’Keena hĩsmua hatag israelnaan tꞌumaam 

kꞌʌʌnau warre kꞌapꞌʌ habat hajim hanʌm, cha mua pãrag jawaagpam. 
Har pãach hipaarmua pa gaai meerpꞌë tꞌõopʌïpi jaautarr Jesuuta warag 
Hẽwandamau tꞌumaam kꞌʌʌn Pörkꞌapibarm; hich kꞌabajieb hajim hanʌm 
warrgarwe Hẽwandamau jʌr hauwia maach peerdʌ haumkꞌĩir pʌïju jaaujerr.

37 Pedroou mag hiekꞌabapʌ̈im hamachdëu hũrbaawai warre gaai 
machaaga hapꞌöbaadëmua hich Pedroogcha jëeunaa hi kꞌapeenagjã 
hagjö, — Keena, ¿magan marau jãgata haju haai nʌwi hajierram hanʌm, 
Hẽwandamau maach peerdʌ haumkꞌĩir? Marag jaaubat hajierram haajem.

38  Magbaawai Pedroou hamag magjim haajem:
— Tꞌum hagdaujö pãach mor hewag kꞌĩirjuwia Hẽwandamag pãach kꞌaibag 

chugpaapi jëeubat hajim hanʌm. Magnaa chadcha Jesucristo hiek hʌk̈ꞌanaa 
pãach pör choopibat hajim hanʌm. Pãrau magmʌn, Hẽwandamau pãar kꞌaibag 
chugpaapʌïwia jũrr hich Hakꞌaarta pãrag deejugui hajim haajem, hichdëu deeju 
ha jaautarrjö. 39 Hirua mag hich Hakꞌaar deeju jaautarran, pãrag deenaa, pãar 
chaainagjã deewi, tꞌum durr warpꞌam kꞌʌʌnagpa deeju jaautarrau. Wajapcharan 
tꞌum hichdëu kꞌõsi tꞌʌr̃ haumam kꞌʌʌnagta hich Hakꞌaar deemajugui hajim haajem.

40 Mag, Jesuu nem waaujerr tꞌumaa jaaumam dʌ̈i warag ham 
wawimamua Pedroou hamag, “Hõor mʌg chi hajaugjã chukꞌu tꞌʌnʌm kꞌʌʌn 
dʌ̈i hokꞌoomapꞌa nʌm kꞌai, hãba Hẽwandamta jʌrbat” haajeejim hanʌm.

41 Mag chadcha Pedroou jaau sim hũrwia Hẽwandam hiek hʌk̈ꞌamarr kꞌʌʌnau 
hamach pör choopimajierram haajem. Hich mag hedpai hʌk̈ꞌawia hamach pör 
choopimarr kꞌʌʌn happai tres miljö naajim haajem. 42 Mag, chi hʌk̈ꞌa durrarr 
kꞌʌʌn tꞌum hãbam haig podpanaa hich Jesuu pʌïtarr kꞌʌʌnau jaau nʌmpierr hich 
mag ham hipierraa wënʌrraajeejim haajem. Hamach kꞌapeen dʌï hö kꞌaigbajã 
kꞌaba, hante Hẽwandamag jëeu nʌmua warag tꞌachjã hãba jig kꞌoojeejim haajem.

Jãga haajeejĩ warrcha Cristo hiek hʌ̈kꞌa pꞌöbaaderr kꞌʌʌn
43 Mag nʌm hee hich Jesuu jʌr hautarr kꞌʌʌnau hag na nem mag hooba 

haajempa wau nʌm hoowia hõor tꞌumaam kꞌʌʌnta dauderraa tꞌʌnaajim haajem. 
44 Chi Hẽwandam hiek hʌk̈ꞌa nʌm kꞌʌʌnan hʌĩba hãba biirdʌnaa hamach 
kꞌapeen dʌïjã hajapꞌa naajeejim haajem. Maguata jũrr hagdaujö chikꞌamnagjã 
nemdam hĩgkꞌaba, tꞌumaa jig haumaajeejim haajem. 45 Hamach nem wai nʌnʌid 
harrjã tꞌum përkꞌʌʌinaa chi pꞌatkꞌon jũrr nemdam hig nʌmjã chukꞌu kꞌitꞌëem 
kꞌʌʌnag jigpʌïmaajeejim hanaabá, tꞌumaa hagdaujö. 46 Mag nʌmua hedau 

hãspapakꞌampierr Haai hi jëeujem deg hãba podpanaa Hẽwandamag jëeujeejim 
haajem. Maimua hamach di haar pawiajã hich mag Hẽwandamag jëeu nʌmua 
tꞌachjã hagdaujöo tꞌöikꞌanaa tꞌumaa hö hãba honee kꞌö dichdimappꞌʌ haajeejim 
hanʌm. 47 Hamach mag nʌm gaaimua hag pꞌöbör heem sĩi bitꞌurgam kꞌʌʌnaujã 
ham kꞌa kꞌõsi haajeejim haajem. Mag nʌm dʌï maach Pör Jesuu warag hõrag 
hich hiek hʌk̈ꞌapi haumam kꞌʌʌn hag nawe hʌk̈ꞌa durrarr kꞌʌʌn hee dubmaawai 
warag kꞌapaana paaukꞌamajim haajem, hedau hãspapakꞌampierr.

Woun hãb bʌ ̈hãkꞌãraa kꞌitʌm monaautarr

3  1 Biek hãb Pedro Juan dʌ̈i Haai hi jëeujem deg wëtjierram 
haajem, ya kꞌeeuragam las tres nʌm hee. Mag hora paawai hõrau 

Hẽwandamag jëeujerr haawai hĩchab hamach paat jëwaan wëtjim 
haajem. 2  Mag Haai hi jëeujem deg dub nʌm puertdi haigcha hed hëepierr 
woun hãb hapꞌʌʌ kꞌitʌm jup kꞌeeujeejim haajem. Mag woun bi heewe bʌ ̈
hãkꞌãraa kꞌitʌmta tꞌaabatarr haawai pödjã hich happai dʌrdʌr haba, sĩi 
hõrauta jiir haubëewia mag puertdi “Chi Hooimʌg” hanʌm haig juppi 
sĩiujeejim haajem, hõor hag hee dub nʌm kꞌʌʌnag pꞌatkꞌondam jëeumkꞌĩir.

3  Biek hãb hi mag hoo chirʌmta, Pedro Juan dʌ̈i hierrag dich wëtum 
hoobaawai hamag, — Aay keena hajim hanʌm, mʌ hap chitʌm, mʌrʌg 
pꞌatkꞌondam deebat hajim hanʌm.

4 Magbaawai hamach numiim kꞌʌʌnau hirig heerpanaa Pedroou hirig, 
— Marag hoobá hajim hanʌm.
5 Mag Pedroou hichig “Hoobá” habaawai hichig nemdamta deegpampii 

hawia hamag heerpa hoo sĩsijim haajem. 6  Mag hamachig heerpabaa 
Pedroou magjim hanʌm hirig:

— Mʌ chan bʌ̃ʌrjã pꞌatkꞌon chukꞌu chirʌm, mamʌ mʌchdëu pödju 
hayaam chan mua pʌrʌg hĩgkꞌabam. Hãba Jesucristo Nazaretpierrau 
pʌch monaaujuuta kꞌĩirjunaa pꞌiidʌbaad hajim hanʌm.

7 Mag hiekꞌanaa hi juachaar gar pʌrnaa hʌg̃tꞌaag hëudʌ hatꞌaawai 
chadcha nem bʌp̈á hubag haadëjim hanaabá. 8  Mag hich jua gaai pʌrnaa 
dʌnʌʌupi hatꞌaawai, dʌ̈i hʌg̃tꞌaag pꞌuddʌ hoo dʌnʌisiwia hich mag nem 
hajaug dʌrdʌr sĩsijim haajem. Mag warag ham dʌ̈i hãba Haai hi jëeujem 
deg dubwia sĩi chaaijö honegau bʌ ̈jiir nʌnʌʌugmamua Hẽwandamag, 
— Hʌüchata pua mʌg mʌ monaaubapʌ̈im Hẽwandam; chadcha pʌchta 
tꞌumaam kꞌʌʌn kꞌãaijã chi tꞌierriugui ha hijẽb nʌnʌʌu kꞌabaadëjim haajem.

9 Magtarr haigmua hatag hich mag honee Hẽwandamag hʌü hajijimkꞌam 
tꞌumaam kꞌʌʌnau hoojierram haajem. 10 Hi mag nʌrrʌm hoowia dauderraa 
naajieb mamʌ, tꞌumaam kꞌʌʌnau, “Jã chadcha har Haai hi jëeujem deg dub 
nʌm puertdi Chi Hooimʌg ha tꞌʌ̃ʌrjem haig hoo simua hõor dich nʌm kꞌʌʌnag 
pꞌatkꞌondam jëeujerr woun kꞌabahab” haajeejim haajem jũrram kꞌʌʌnau.

“Pórtico de Salomón” hanʌm hee Pedroou hiekꞌatarr
11 Mag hich monaaubapäaiwai chi bʌ ̈hãkꞌãraa kꞌitarrau Pedro Juan dʌ̈i 

chaaug wëtpimaaugau, warag ham gaai pʌrbaadëjim haajem. Ya mag hi 
monaaubaadëm hõrau kꞌakꞌapdö haadeewai daaugajãr hedau höbeerjem 
bi gar dijãjö wëu wëjöm “Pórtico de Salomón” hanʌmʌg tꞌum kꞌapꞌig 
pꞌöbaadëjim haajem, mam gar chi bʌ ̈hãkꞌãraa kꞌitarrau Pedro Juan dʌ̈i 
wënʌrrʌm kꞌa hogdʌba sĩerr haawai. 12  Pedroou mag hamachig kꞌapꞌig 
wëdurum hoobaawai mag kꞌapan tꞌʌnʌmʌg magjim haajem:

— Keena, ¿kꞌan jãgwia jãg maar hoowia pãar dauderraa nʌ? hajim hanʌm. Pãrau 
jãg maragta heerpapaad haadëpꞌʌm, ¿pãrau kꞌĩirjuawai marau maach juapaauta 
jãg monaaubarmjöo nʌ, wa Hẽwandam na maach pekau chukꞌu nʌm gaaimua 
jãgbarm kꞌãijã hanʌ ́pãrau pãach hödegpai? hajim hanʌm hamag. Mag kꞌabamgui 
hajim hanʌm hichdëupai. 13 Jãan har Hẽwandamau hich Hiewaa pʌïtarrta har 
kꞌabam hawi pãachdëu tꞌõotarr hag jua tꞌeegauta jãg hi monaaubapʌïmgui hajim 
hanʌm. Hich jãg Jesuuta hi chogkꞌa bëetarr haawai, maach Hẽwandam hanaa 
hĩchab maach jöoin Abrán Isá maimua Jacob ham Hẽwandamaupai tꞌumaam 
kꞌʌʌn Pörkꞌapinaa nem jua tꞌeeg hapijim. Hich hag Jesupai kꞌabajieb hajim hanʌm, 
har Pilatoou pʌapäaig habaawai pãachdëu warag tꞌõopʌïpi jaautarr. 14 Hi bʌʌ̃rjã 
pekau chukꞌunaa tꞌumaam kꞌʌʌn dʌï hagpierraa kꞌitarrta pãrau warag tꞌõopi 
jaaunaa jũrr hag kꞌãai chadcha hõor tꞌõomie chaarta pãach hipaarmua warag 
cárcel degmuajã weeupʌïpijierramgui hajim hanʌm. 15 Mag, pãrau chadcha 
warag maach tꞌumaam kꞌʌʌn hiiupiejemta tꞌõopʌïjierramgui hajim hanʌm. Mag 
hi tꞌõopʌïjierrab mamʌ, deeu Hẽwandamau hi pꞌiriu haujimgui hajim hanʌm, 
jẽbdeg sĩerr hãba. Marau mag jaau nʌmʌn, mag pãachdëu hi tꞌõotarr kꞌurjã 
maach daúacha monakꞌa meeba harrjö nʌrrʌm hoojerr haawaiugui hajim haajem 
Pedroou hamach kꞌĩircha. 16 Maimua mag chi woun bʌ ̈hãkꞌãraa kꞌitarr higwi, 
Pãadë wajapꞌa kꞌĩirjubat hajim hanʌm. Mʌig ni hãbmuajã meraajã kꞌaba sim, warr 
jãga sĩejĩ mʌg woun. Mag sĩejieb mamʌ, chadcha Jesuu hich monaauju kꞌapꞌʌ sĩerr 
haawaita jãg monaau sĩsimgui hajim hanʌm. Pãrau hĩs mʌg woun monakꞌa hoo 
nʌmʌn, jãan maraujã maach kꞌĩirjug hee hãba Jesús jua tꞌeegaupaita hi monaauju 
kꞌapꞌʌ narr gaaimuaugui hajim hanʌm. Mag gaaimuata jãg warre hich bi heewe 
monakꞌa tꞌaabatarrjö pãrau hĩs hi monakꞌa hoo nʌmgui hajim haajem.

17 Magnaa hich Pedrooupai, ’Mua kꞌapꞌʌ chirʌmgui hajim hanʌm, pãrau pãach 
pörnaan dʌïmua Jesús pʌrnaa tꞌõopäaiwai chadcha hich Hẽwandamaucha 
pʌïtarr kꞌabampii hawiata jãg hi tꞌõojierram. 18 Pãrau hi dʌï jãgtarran, hich 
Hẽwandamau warrgarwe hich hi jaaumienag jaaupibaawai jũrr hamau hõrag, 

“Hẽwandam Hiewaa Cristo bëewia hõrau hi dau hapꞌʌʌ tꞌõoju” ha jaautarrjö, 
hich Hẽwandamauta hʌdʌraa pãrag hi tꞌõopi sim kꞌabajieb hajim hanʌm. 
19-20 Pãachdëu hi dʌï magtarr jũrr pãach kꞌaibag tꞌumaa hãsie hewag kꞌĩirjunaa 
Hẽwandamag chugpaapi jëeubat hajim haajem, mag kꞌaibag chugpamkꞌĩir. Pãach 
tꞌum israelnaanau magta jëeukꞌiin, mag Jesús warrgarwe Hẽwandamau jʌr hauwi 

pʌïju haajerr deeu pʌïbarm gaaimua Hẽwandamauta pãar kꞌa honeg chukꞌu narrjã 
kꞌa honee hapijugui hajim haajem. 21 Mag hirua pʌïjup mamʌ, mʌʌgwaiweran 
Jesús hich jãg hʌg̃tꞌar sĩeju haai simgui hajim hanʌm, warrgarwe Hẽwandamau 
hich hi jaaumienag jaaujerrjö mʌg durr tꞌum deeu hũmaai durr wʌj̈ʌüg paapäain 
bëe nʌm hora. 22 Hich hag Jesús higwia Moiseeujã warrgarwe maach jöoinag,

“Maach Pör Hẽwandamau maach kꞌodnaan heempai hõor hãb hich hi 
jaaumkꞌĩir pʌ̈ijugui” hajim hanʌm, “hich jãg mʌrʌgjã pãach hee 
hich hiek jaaupitarrjö jaaumkꞌĩir.

Mag hichdëu pʌ̈ibarmua pãachig nem jaauwai hi hipierraa habat” 
hajim haajem.

 23 “Mag hichdëucha jʌr hauwia pʌ̈ibarmua nem jaau simta hʌ̈kꞌaba 
habarm kꞌʌʌn chan, hoob hamau hamach hʌg̃tꞌar höbërju hamiet” 
ha jaaujim haajem Moiseeu maach jöoinag.

(Dt. 18:15-19)
24 Mag hiekꞌakꞌagmamua hich Pedrooupai, ’Hich jãg Moiseeu hichjö 

Hẽwandamau hãb hich hi jaaujem pʌ̈iju jaaujerrjö, tagam kꞌʌʌn hagjö hi 
hi jaaujerr kꞌʌʌn tꞌum Samuel kꞌararr haigmua hewagam kꞌʌʌnaujã hich 
mag jaaujeejimgui hajim hanʌm. 25 Magnaa, Pãach kꞌabahab hajim hanʌm, 
warrgar mag Hẽwandam hi jaaujerr kꞌʌʌn hag chaain hewagam kꞌʌʌn. Pãar 
dënnaan dʌ̈i Hẽwandamau hiek deewai ya pãarta hirua kꞌĩirju wai sĩebajieb 
hajim hanʌm. Magtarr haawai hichdëu jöoi Abranag, “Mʌg hatag paawai 
pʌ chaain hewagam kꞌʌʌnau chaai hãb hoobarmuata tꞌumaam kꞌʌʌn dʌ̈i 
nem hajapꞌa waujugui” ha hiekꞌatarr haawai 26 Hẽwandamau chadcha hich 
Hiewaa jʌr hauwi pãar heeta nacha pʌ̈ijimgui hajim hanʌm, pãach pekau 
pöm sĩsidʌm hisegwia pãach tꞌãar hee hi hatꞌaawai pãach hʌü hamkꞌĩir.

Pedro Juan dʌ̈i chi tꞌetꞌemnaan na

4  1 Pedroou Juan dʌïmua hagtꞌa hõor pöm mag wëjömʌg hijẽjẽbkꞌam 
hee, ham haig pꞌadnaan bëejierram haajem, Haai hi jëeujem di 

tꞌʌajem kꞌʌʌn pör dʌï saduceonaanpa. Mag saduceonaanau jaauwai, maach 
meewai maach hakꞌaar hiiuba haajem haajem. 2 Mag bëewi makꞌʌʌnau ham 
dʌï meeukꞌabaichëjierram haajem, Pedroou Juan dʌïmua jãg Jesús hiiu 
pꞌiidʌtarrjöta maachin tꞌum hiiu pꞌiidʌtkꞌaju ha jaau nʌm hũrchëwia. 3 Mag 
warag ham pʌrkꞌa hauwia cárcel deg pꞌë harrjierram haajem. Mamʌ ya 
kꞌeeuraa pam heeta mag pʌrkꞌa deetꞌurtarr haawai hich mam hãspagkꞌajierram 
haajem. 4 Mamʌ mag hamach pʌrkꞌa harrju nawe jaau durrarrdam hõor pöm 
mag tꞌʌnarr kꞌʌʌnau hũrtarr haawai hĩchab chi hʌk̈ꞌa narr kꞌʌʌn kꞌapanag 
hemkꞌooin happai cinco miljö naajim haajem, hʌʌin dʌï chaainjã beerba.

5 Maimua hag noram hãspaau chadcha Jerusalén pꞌöbör hee hãba 
podpajierram haajem: Judionaan pörkꞌa nʌm kꞌʌʌn, Hẽwandamag jëeujem 
degam kꞌʌʌn jöoin, maimua Hẽwandam hi jawaag chi machnaanpa, tꞌum 

hãba. 6 Mag tag naajim haajem: pꞌadnaan tꞌumaam kꞌʌʌn pör Anás hanʌm, 
Caifás, Juan, Alejandro, maimua hĩchab mag pꞌadnaan pörkꞌa nʌm kꞌʌʌn 
kꞌodnaanjã hagjö. 7 Maimua Pedro Juan dʌ̈i cárcel deg narr pꞌë hawaan 
mamkꞌĩir hawi hõor pʌ̈ijierram haajem. Mag pʌ̈iwi pꞌë hau pierrwai 
hamach jãrrcha dʌnʌʌutkꞌapinaa, — ¿Kꞌaíu jãg pãar jua tꞌeeg hapijĩ ha 
jëeujierram haajem hamag, jãg woun bʌ ̈hãkꞌãraa sĩerr monaaupäaig?

8  Magbaawai Pedroou Hẽwandam Hakꞌaar hich gaai pꞌẽs wai sĩerr 
haawai hamag magjim hanʌm:

— Keena, pãar har mʌg pꞌöbör hee chi pörkꞌa nʌm kꞌʌʌn maimua hĩchab 
mʌg Israel durr Hẽwandamag jëeujem degam jöoin, mʌ hiek hũrbat, mua 
pãrag magkꞌimgui hajim hanʌm. 9 Har woun hãb mʌig bʌ ̈hãkꞌãraa kꞌitarr 
monaautarrta pãrau marag jëeu naabma, jãgata marau hi monaaupʌïjĩ ha kꞌap 
haag. 10 Mʌg Israel durr hee tꞌumaam kꞌʌʌnau kꞌakꞌapdö hamkꞌĩir, mua pãrag 
jaaupʌïkꞌimgui hajim hanʌm. Jãan mʌgta hajimgui hajim hanʌm. Chadcha 
Jesús Nazaretpierr jua tꞌeegauta mʌg woun cha pãrau monakꞌa hoo nʌmʌn 
monaau sĩsim. Hich hag Jesús kꞌabajieb hajim hanʌm, har pãrau pakuls gaai 
meerpꞌë tꞌõotarr. Mamʌ Hẽwandamau deeu hi pꞌiriu haujimgui hajim hanʌm. 
11 Magtarr Jesús higwi kꞌabahab, har Hẽwandam hiek pꞌã sim gaai “Di hëu 
narr kꞌʌʌnau hisegtarr dibigta jũrr chi di hãd jãrramkꞌa sĩsim” ha jaau sim. 
12 Magtarr haawai deeum woun mʌg jẽb gaai maach peerdʌju hayaam chan 
tag chukꞌumgui hajim hanʌm. Mag Hẽwandamau maach peerdʌ haumkꞌĩir 
deeum kꞌʌʌnagjã jaauba harr haawai hãba hich Jesuupai kꞌabam chan pöd 
hõor hamach pekau heemua peerdʌbamgui hajim haajem Pedroou.

13 Hamachdëu mag Pedro Juan dʌï bʌʌ̃rjã nem hökag chukꞌu mag hiekꞌa 
nʌm hũrwia jʌg̃derraa naajim haajem, mag estudio pömjã kꞌaba sĩsidʌmta mag 
hiekꞌa nʌm hũrwia. Mamʌ hamach wir haigpai, “Jãkꞌʌʌn jãg nʌmʌn, jãan Jesús 
dʌï wënʌrraajerr haawaita jãg hiekꞌa nʌmgui” haajeejim hanʌm. 14 Mag nʌm 
dʌï hamachdëu hoowai chi woun monaau sĩsierrjã hĩchab ham bigaau hoo 
dʌnarr haawai pöd jãan sëukꞌaawaita mag nʌm hajujã kꞌaba haajeejim hanaabá. 
15 Mag hoobaawai hamach Asamblea heemua chi Pedro Juan dʌï jöpcha dawag 
jʌrkꞌʌʌipʌïwia hamach happai hiyʌʌ̈ nʌmua, 16 — Keena, ¿mʌkꞌʌʌn wounaan dʌï 
maadëu jãga hajuuta jãg nʌma? haajeejim hanʌm. Mʌg hõor monaau nʌm hooba 
haajem chadcha. Hamau jãgtarr Jerusalén pꞌöbör hee tꞌumaam kꞌʌʌnau kꞌakꞌapdö 
tꞌʌnʌm, pöd maadëu “Jãan sëukꞌaawaita jãg tꞌʌnʌm” haju kꞌaba nʌmgui hajim 
hanʌm. 17 Mamʌ cha hamachdëu jãg Jesús higwia jaau nʌm tag jaaupimaaugau, 
maadëu ham hajap dakꞌãunaa tag magʌm hiek jaaupiba jaaujugui hajierram 
haajem, mag jaau wënʌrrʌmua warag hõor hee mag hiek haaidʌpimaaugau.

18  Maimua mag kꞌĩirju hauwia, deeu hamach haig tꞌʌ̃rkꞌa haunaa, 
chadcha hamag tag bʌ̃ʌrjã Jesús higwia nem jaaupiba jaaujierram haajem. 
19 Mamʌ hamachig magbaawai Pedroou Juan dʌ̈imua jũrr hamag, — Pãrau 
kꞌĩirjuawai, ¿jãga hajapcha sĩ hajierram hanʌm, Hẽwandam dau na? 
¿Hẽwandamau nem jaau sim hipierraa haju kꞌãyau pãrau nem jaau nʌmta 

marau hʌ̃rcha hipierraa haju haai nʌwi? hajierram hanʌm. 20 Marau 
maach daúa hoonaa maach jʌg̃ʌucha hũrtarr chan pöd sĩi hich jãg jaauba 
sĩuju haai kꞌaba nʌmgui hajierram haajem Pedroou Juan dʌ̈imua.

21 Magbaawai chi tꞌetꞌem kꞌʌʌnau sĩi ham hajap dakꞌãunaa chig haba 
pʌapʌïjierram haajem, hõor pöm tꞌʌnʌmuajã warag ham kõit hiekꞌamjö 
Hẽwandamta tꞌö hiekꞌa nʌrrjëe tꞌʌnarr haawai. Mag bʌ ̈hãkꞌãraa kꞌitarr 
monaautarr paar, tꞌumaam kꞌʌʌnau Hẽwandamag, “Hẽwandam, pʌjöm chan 
mʌg jẽb gaai chukꞌumgui” hanaajim haajem hirig. 22 Mag chi bʌ ̈hãkꞌãraa 
kꞌitarr Hẽwandam jua tꞌeegau monaauwai cuarenta años hatcha sĩejim haajem.

Chi hʌ̈kꞌa durrarr kꞌʌʌnau Hẽwandamag juapá jëeutarr
23  Mag hamach chig haba höbeerbapäaiwai hamach kꞌapeen nʌm haar 

wëtwia jaauwimajierram haajem, tꞌum pꞌadnaan chi pörkꞌa nʌm kꞌʌʌnau 
judionaan Asamblea hee hagjö chi pörkꞌa nʌm kꞌʌʌn dʌ̈imua hamach 
dakꞌãu hiekꞌatarr. 24 Chi di garm kꞌʌʌnau mag hũrpꞌöbaadeewai hihãba 
Hẽwandamag jëeu nʌmua magjierram haajem:

— Hẽwandam, pʌʌta maar Pöröugui hajierram hanʌm. Pʌchdëuta mʌg 
jẽb wauwi, mʌg pꞌũasjã waunaa hag hee nem sĩsidʌmjã hompaajim, 
hedjãpa. 25 Warrgar maach dau nawe pʌch Hakꞌarau pʌch chog David 
kꞌararrag hiekꞌapibaawai, hirua pʌ dʌ̈i kꞌĩircha hiekꞌa simjö pʌrʌg,

“¿Kꞌan jãgwi jãg durrpierr hõor meeukꞌapꞌöo tꞌʌnʌ́, maimua par jãg 
maadëu nem higmapꞌamta wauju kꞌĩirju sĩsidʌ?́” hajim hanʌm.

 26 “Mʌg durr gaai chi pörkꞌa nʌm kꞌʌʌn tꞌum hãba hiek deewi jũrr pʌ dʌ̈i 
wërbʌagjöta kꞌĩir kꞌaugpꞌöbaadëpꞌʌmgui” hajim hanʌm, “sĩi warag 
maar Pör chi Mesías pʌchdëucha jʌr hautarr hichaau ham kꞌõchgau.”

(Sal. 2:1-2)
27 ’Hẽwandam, magtarr haawai chadcha David kꞌararrau jaautarrjö 

hich mʌg pꞌöbör heeta hãba biirdʌjim: Herodes, Poncio Pilato, hich mʌg 
Israelpien dʌ̈i deeum durram kꞌʌʌnpa; mag hãba biirdʌnaa maach Pör 
Jesús bʌ̃ʌrjã pekau chukꞌu kꞌitʌm pʌchdëu jʌr hautarr kꞌaibag wawaag. 
28  Magta chadcha warrgarwe pʌchdëu jaauwai mag hi dau hapꞌʌʌ haju 
ha jaautarrjö, tꞌum hag hee höbërjimgui hajierram hanʌm Hẽwandamag 
jëeumamua. 29 Mag hirig jëeumamua, Pua kꞌapꞌʌ chirʌmgui hajierram 
hanʌm, maar mʌg pʌch hi jaaumkꞌĩir pʌchdëucha chogtarr kꞌʌʌn 
dakꞌãu wai nʌm. Maar pʌ chognaanau. Pua warag maar kꞌupꞌĩi hapibá, 
högkꞌaba pʌch hiek jaau wënʌrraag ha jëeumajierram haajem. 30 Mor 
masim kꞌʌʌnjã monaaunaa pʌch Chaai pekau chukꞌu kꞌitʌm Jesús hag jua 
tꞌeegau nem maadëu hooba haajempa marag waupibá, magʌm gaaimua 
hõrag pʌch jua tꞌeeg hoomkꞌĩir ha jëeumajierram haajem.

31 Maimua ya hamau mag Hẽwandamag jëeu höbaadëm hee, hich 
Hẽwandamaupai ham narr di sĩi sõsõi hatꞌajim hanʌm. Mag di sõsõi hatꞌam 

dʌ̈i Hẽwandam Hakꞌaar ham gaai pꞌẽs haicheewai magtarr haigmua hatagta 
warag bʌ̃ʌrjã högkꞌaba, hich mag Hẽwandam hiek jaau nʌisijim haajem.

Nem tꞌʌnʌm chan hãbpaim dën kꞌabajim
32  Mag kꞌapan Hẽwandam hiek hʌ̈kꞌa tꞌʌnarr kꞌʌʌnan kꞌĩirjug hãbanaa 

hĩchab hö hãbata naajeejim haajem. Hãbmuajã hich nem wai sim, “Mʌch 
hatꞌeepaiujã” haba, hante magju kꞌãyau, “Nem tꞌum tꞌʌnʌmʌn maach 
tꞌumaam kꞌʌʌn dënëugui” haajeejim hanaabá. 33 Mag nʌm hee, ham hiek 
warag hamach chi Jesuucha hich hiek jaaumkꞌĩir doce jʌr hautarr kꞌʌʌnaujã 
maach Pör Jesús hiiu pꞌiidʌtarr hiekta warag hiek kꞌẽgkꞌa jaaupꞌöbaadëjim 
haajem. Maimua hich mag jaau wënʌrrʌm jaarjã Hẽwandamau tꞌumaam 
kꞌʌʌnag ham dʌï hajapꞌa hapiejeejim hanaabá. 34 Ham hiek mag tꞌum jẽb wai 
narr kꞌʌʌnaujã hamach jẽb përpʌïnaa, di numí wa numí hatcha kꞌãijã paraa 
harr kꞌʌʌnaujã warag hamach di përpʌïnaa, chi pꞌatkꞌon Jesuu jʌr hautarr 
kꞌʌʌn haig jigamkꞌĩir haibeejerr haawai, ham hee hatcha dau hapꞌʌʌ hichdëu 
nem hig simjã chukꞌum woun chan chukꞌu hajim haajem. 35 Mag haipierrwai 
chadcha hamau hagdaujöo chi chukꞌu durrum kꞌʌʌnag jigpäaijeejim haajem.

36 Cha jaau nʌmjö, woun hãb sĩejim haajem, Levinaan heem José ha tꞌʌ̃r 
sĩerr, Chipre pꞌʌram gaai tꞌaabatarr. Mag woun hibʌʌr wauwia Bernabé ha 
tꞌʌ̃r wai naajim haajem hich Jesuucha doce jʌr hautarr kꞌʌʌnau. Bernabé 
haawai maach meúan “Hökꞌĩirjug meeupiejem” ha simʌu. 37 Mag wounaujã 
hich jẽb wai sĩerr përpʌ̈iwia, chi pꞌatkꞌon haibëewi, Hẽwandam hi 
jaaumkꞌĩir doce jʌr hautarr kꞌʌʌnag deechëjim haajem, hagjö jigpʌ̈imkꞌĩir.

Ananiaau Safira dʌ̈imua sëukꞌatarr

5  1 Mamʌ hĩchab woun hãb sĩejim haajem, Ananías ha tꞌʌ̃r sĩerr. Mag 
wounaujã hich hʌʌi Safira hanʌm dʌ̈imua hamach jẽb wai narr 

përpʌ̈iwia, 2  hamach kꞌaugbaju hawi, chi pꞌatkꞌon heem hãaur hamach 
hatꞌee hauwia, hagjö hãaurpai chi hemkꞌooirau deen majim haajem, 
hich Jesuu jʌr hautarr kꞌʌʌn haar. Mamʌ mag hich jayau pꞌatkꞌon tꞌum 
deen maba harrjã chi hʌʌirau kꞌapꞌʌ sĩejim hanaabá. 3  Mag hamach haar 
deebaimaawai Pedroou chi Ananiaag magjim hanʌm:

— Ananías, ¿Jãgwi jẽb përtarr param pꞌatkꞌon pua tꞌum deechëba, hag 
heem pãach hatꞌee hautarrta, “Tꞌum deechëjim” ha chirʌ?́ hajim hanʌm. 
Pʌch jãg sëukꞌa simua Hẽwandam Hakꞌaarpata pua kꞌũgur hauju hẽkꞌa 
sĩebahab hajim hanʌm. 4 ¿Pua hoowai chi jẽb pʌch dën kꞌabajĩ? Mag chi 
jẽb pʌch dën harr haawai, ¿chi pꞌatkꞌonjã pʌch dën kꞌabajieb? Mag simta, 
¿kꞌan jãgwi jãg sëukꞌaju kꞌĩirjubaadëjĩma? hajim hanʌm. Jãg sim haiguin 
Hẽwandampata pua kꞌũgur hauju hẽkꞌa sĩebahab hajim haajem Ananiaag.

5 Pedroou mag hiekꞌabaawai warre chi meemta Ananías jẽkꞌʌt di bäjä 
haimajim haajem. Mag sëukꞌatarr gaaimua Ananías meetarr hũrwia tꞌum chi 

hũrmam kꞌʌʌn tꞌãar paraa nʌisijim haajem. 6 Mag hoobaawai hẽwannaan 
haig narr kꞌʌʌnau put hee pʌrëunaa warre haukꞌëraan harrjierram haajem.

7 Maimua magtarr kꞌur hora tꞌãrjupjö nʌm hee, chi hʌʌirau hich jaai magbarmjã 
kꞌaugba, Pedro sim di haar majim haajem. 8 Mag mawia barbaimaawai Pedroou 
chi jayau hichig pꞌatkꞌon deeimatarr hoopinaa chi Safiraag, — Safira, ¿chadchata 
pãar jẽb hich mʌgʌm gaaipaita përjierrá? ha jëeujim hanʌm.

Magbaawai Safiraau, — Chadcha jãgpaim gaaita përbajieb hajim hanʌm.
9 Magbaa Pedroou deeu hirig, — Safira, ¿kꞌantꞌeeta pua jãg pʌch 

jaai hiek hʌ̈kꞌawia dʌ̈i hi hipierr pãach numiim kꞌʌʌnau maach Pör 
Hẽwandam Hakꞌaar kꞌũgurju hẽkꞌa pꞌöbaadëjĩma? hajim hanʌm. Magnaa 
hichdëupai, Pʌdë hũrbá hajim hanʌm. Pʌ jaai haukꞌëraan wëttarr kꞌʌʌn 
deeu barchëwi puertdi haig bʌ ̈heseserkꞌam. Cha mʌ hiekꞌa chirʌm 
hiekꞌau nau pʌjã hich jãkꞌʌʌnaupai pʌ haukꞌëraan harrjugui hajim hanʌm.

10 Maimua hirua magbarm bʌ̈rre chadcha Safirata di bäjä ha hi bʌ̈kꞌʌrr 
jẽer sĩeimajim hanʌm, warre chi meemta. Magbarm hee chi hẽwannaan 
hujã haar narr kꞌʌʌn dubchëwia chadcha ya maach chi meemta werba 
tꞌʌnʌm hoobaicheewai, hĩchab harrwia hich jaai haukꞌërtarr bigaau dʌ̈i 
hãba haukꞌërjierram haajem. 11 Magtarr hũrwia tꞌum Hẽwandam hiek 
hʌ̈kꞌa narr kꞌʌʌn jãpꞌierrwia bigaaum kꞌʌʌnpa tꞌãar paraa nʌisijim haajem.

Nem maadëu hooba haajem pöm waaujerr
12 Hich Jesuucha hich hi jaaumkꞌĩir jʌr hautarr kꞌʌʌn gaaimua Hẽwandamau 

hag na hõrau nem hooba haajem pöm waumaajeejim haajem, hõor dakꞌĩir. 
Maagwai chará waragta chi hʌk̈ꞌa narr kꞌʌʌnan Haai hi jëeujem di bigaau 
dijãjö wëu wëjöm “Pórtico de Salomón” ha tꞌʌr̃ sim hee biirdʌdʌ haajeejim 
haajem. 13 Mamʌ chi hʌk̈ꞌa nʌm kꞌʌʌn hamach hap mag poposkꞌamjã, jũrr chi 
hʌk̈ꞌaba narr kꞌʌʌnaun warag ham kꞌa jõiju högkꞌa naajeejim hanaabá, heeu 
dëgölp hamachdëujã Ananiaau Safira dʌïmua harrjö habaawai hich hagjö 
kꞌëchju kꞌĩirjuwia. Mag ham kꞌa jõiju hökꞌö naajieb mamʌ, kꞌajapꞌa ham hig 
hiyʌʌ̈ haajeejim haajem. 14 Mag hãaur kꞌʌʌnau högkꞌa nʌm hãba, warm kꞌʌʌnau 
jũrr pogkꞌa maach Pör hiek hʌk̈ꞌakꞌag wëtumua warag kꞌapaana hapꞌöbaadëjim 
haajem, hʌʌinpa. 15 Hamach daúa mag hoo nʌm dʌï hich Jesuucha hich hi 
jaaumkꞌĩir jʌr hautarr kꞌʌʌnau hõor dakꞌĩir hag na maadëu nem hooba haajempa 
mag dau daau wau nʌm hoowai, waragta haaunaan kꞌapan pa bʌʌrkꞌam gaai 
dawag pꞌë haumaajeejim haajem, Pedro dichmamua hi hakꞌaraupai kꞌãijã 
chi haaunaan hʌr̃ kꞌĩsu dichdimaawai magbarmuapai monaaumamkꞌĩir. 
16 Mamagkꞌam hũrwia hĩchab Jerusalén dakꞌa pꞌöbördam nʌnʌidʌm heem 
kꞌʌʌnaupa warag Jerusalén pꞌöbör hee ham nʌm haig hamach haaunaan 
haubëemaajeejim haajem. Mag hamach haig haaunaan bën kꞌaigbamua sĩi 
tꞌõtꞌõrrsö sĩsidʌmpa haubëemarr kꞌʌʌnan tꞌum monaaupʌï maajeejim haajem chi 
Hẽwandam hi jaaumkꞌĩir hich Jesuucha jʌr hautarr kꞌʌʌnau.

Hõrau Pedro hẽudee hẽkꞌanaa hĩchab Juan hẽudeejã hẽkꞌaajerr
17 Hẽwandam hi jaaumkꞌĩir jʌr hautarr kꞌʌʌnau mag hamach dakꞌĩir hõor 

monaaupʌp̈ʌïkꞌam hoowia, pꞌadnaan tꞌumaam kꞌʌʌn pöröu saduceonaan 
dʌïmua hamachdëu pöd hagjö haba haawai, hiekkꞌõr wauwia, 18 hich 
Jesuucha jʌr hautarr kꞌʌʌn pʌrkꞌanaa, cárcel deg pꞌãarkꞌa sĩujierram haajem. 
19 Mamʌ ya hedaar pabaadeewai Hẽwandam chog hʌg̃tꞌarmua bëewia, chi 
cárcel degam puertdi weeukꞌanaa, Pedro Juan dʌï dawag höbërpinaa hamag, 
20 — Jãigmua Haai hi jëeujem deg wëtwi tꞌumaam kꞌʌʌnag Hẽwandamau 
maach hʌg̃tꞌarcha höbeerpiejem hiekta jaaubaimat hajim hanʌm.

21 Hamachig Hẽwandam chogau mag jaautarr haawai chadcha hag noram 
hoo hãspapinaa, Haai hi jëeujem deg wëtwia, Hẽwandam hiek jaaupꞌöbaadëjim 
haajem. Ham mag Haai hi jëeujem deg nʌm hee, jũrr tꞌoomgar pꞌadnaan 
pöröu hich haig narr kꞌʌʌn dʌï hãba biirdʌnaa cárcel di haar guardianaan 
pʌïjierram haajem, hamachdëu Pedro Juan dʌï pꞌãarkꞌapitarr hamach haig 
pꞌë haubëemkꞌĩir. Mag ham biirdʌ tꞌʌnʌm hee naajim haajem Israel durram 
kꞌʌʌn ham Asamblea heem chi pörnaan, hamach tꞌum. 22 Mamʌ mag wëtwi 
chi guardianaanau hooimaawai, Pedro Juan dʌï cárcel deg chukkꞌu tꞌʌnaajim 
hanaabá. Magbaawai deeu hamach pʌïtarr kꞌʌʌn haig bëewia, 23 — Chadcha 
cárcel di wajapꞌa pꞌãar dʌnʌm marau hooimajim, maimua chi soldaaunjã 
daaugajãr puertdi haig hoo dʌnʌnʌid tꞌʌnaajim. Mamʌ weeunaa hoowai, hag 
hee hõor hãbjã marau hoobajimgui ha jaauchëjierram haajem.

24 Mag jaaubaichëm chi pꞌadnaan pöröu hũrwia, Haai hi jëeujem 
degam guardianaan pöröujã pꞌadnaan pörkꞌa nʌm kꞌʌʌn dʌ̈imua 
hũrpꞌöbaadeewai, hamach wir haigpai, — Keena, mag hooimaba habarm 
hanʌm chad kꞌai, ¿jãga haagauma? hajierram hanʌm.

25 Mamʌ hamach wir haigpai mamagkꞌam hee, woun hãb bëewia, 
— Keena, pãrau wounaan cárcel deg pꞌãarpitarr kꞌʌʌnjã bëewi chaggajãr 

Haai hi jëeujem deg hõrag jaau nʌmwai haichëjim hanʌm.
26 Magbaawai mag Haai hi jëeujem degam guardianaan pöröu hagjö 

guardianaan hich kꞌãai jua heegpaim kꞌʌʌn dʌï mawia, hõor pöm ham 
hiek hũr narr kꞌʌʌnag hamach mokou barm hugua, bʌ̃ʌrjã ham chig haba 
pꞌë haubëejim haajem. 27 Mag pꞌë haubëewi chi tꞌetꞌem kꞌʌʌn hãba biirdʌ 
tꞌʌnʌm haig wai dubbaicheewai chi pꞌadnaan pöröu hamag jëeumamua, 
28 — ¿Pãrag kꞌabajĩ hajim hanʌm, marau jãg Jesús higwia tag bʌ̃ʌrjã nem 
jaaupiba jaautarr? Magtarrta ya Jerusalén pꞌöbör hee pãachdëu hʌ̈kꞌa nʌm 
hiekta tꞌum haaidʌ wai nʌmgui hajim hanʌm, jãg marau jaautarrjã hũrba 
jaau wënʌrrʌm gaaimua. Pãachdëu mag jaau wënʌrranaata jãgan jãg woun 
tꞌõotarrjã pãrau maar gaaita tꞌʌpʌïm hig naabma hajim hanʌm, Jesús higwia.

29 Magbaawai Pedroou hagjö hich kꞌapeen Hẽwandam hi jaaumkꞌĩir jʌr 
hautarr kꞌʌʌn kõitpa hiekꞌamamua magjim haajem:

— Sĩi hõor hipierraa haju kꞌãyau, Hẽwandamau nem jaau simta marau hagpierr 
wauju haai nʌmgui hajim hanʌm. 30 Warrgarwe maach jöoinau hʌk̈ꞌaajerr hag 
Hẽwandamauta Jesús pꞌiriu haujim. Hich hag Jesús kꞌabajieb hajim hanʌm, har 
pãachdëu pakuls gaai meerpꞌë tꞌõopʌïtarr. 31 Pãrau hi mag tꞌõopʌïjieb mamʌ, 
Hẽwandamau jũrr hichta tꞌumaam kꞌʌʌn kꞌãyaujã hʌr̃ʌʌcha hapiwia, hĩchab chi 
Pörkꞌanaa hõor peerdʌajem kꞌapijimgui hajim hanʌm, magbaawai hi gaaimua 
Israel durram kꞌʌʌnau hamach kꞌaibag hãsie hewag kꞌĩirjuwia Hẽwandamag 
chugpaapi jëeubaawai hirig warre mag kꞌaibag chugpaapʌïmkꞌĩir. 32 Mag pãrau 
hi meerpꞌë tꞌõotarr maach daúa hootarr haawaita marau chadcha tꞌum kꞌapꞌʌ 
jaau nʌmgui hajim hanʌm. Mag nʌm dʌï Hẽwandamau hich Hakꞌaarta har 
hich hipierraam kꞌʌʌnag deejeewai, marau jaau nʌmʌn, hich hag Hẽwandam 
Hakꞌarau maachig jajaaukꞌamta jaau nʌmgui hajim hanʌm.

33 Mamʌ chi pꞌadnaan pöröu haig narr kꞌʌʌn dʌïmua mag hũrbaawai meeukꞌa 
pꞌöbaadëwi warag ham kꞌëchpʌïmjã kꞌõsi hapꞌöbaadëjim haajem. 34 Mag chi 
tꞌierrnaan hapꞌa biirdʌ tꞌʌnʌm hee woun hãb Gamaliel ha tꞌʌr̃ sim sĩejim haajem, 
Hẽwandamau Moiseeg hich hiek pꞌãpitarr hiek hajapcha hʌʌrkꞌaajem kꞌʌʌn heem. 
Mag woun hĩchab Hẽwandam hiek jawaag chi mach hajim haajem. Maagwai 
pꞌöbörpien tꞌumaam kꞌʌʌnaujã hĩchab hi hökꞌö haajeejim haajem. Mag wounau 
chi Jesuu hich hi jaaumkꞌĩir jʌr hautarr kꞌʌʌn kꞌũchpai dawag pꞌë harrpi jaaujim 
hanʌm, magʌmich hamach hap hiyʌʌ̈ haag. 35 Maimua mag daau paaukꞌabaadee 
hich kꞌapeen hichjö chi tꞌetꞌem kꞌʌʌnag, — Keena hajim hanʌm, pãrau jãkꞌʌʌn 
wounaan dʌï nem kꞌaigba haju hẽkꞌa nʌm kꞌai, hajapꞌa kꞌĩirjunaata nem waubat 
hajim hanʌm. 36 Pãrau kꞌapꞌʌ nʌm, har na woun Teudas hanarr hagjö jãg nʌrrarr. 
Hich hiiupain, woun tꞌetꞌem ha jaau nʌrrajimgui hajim hanʌm, hich higwia. 
Magbaawai hõor pöm cuatrocientojö hi dʌï kꞌapeerkꞌajierram. Mamʌ wërbʌ 
nʌm hee warm kꞌʌʌnau juau tꞌõobapäaiwai mag hi dʌï wënʌrrarr kꞌʌʌn tꞌum 
sĩi haaidʌwia tagjã habajierramgui hajim hanʌm. 37 Magtarr kꞌur hõor kꞌapanag 
kꞌap haag hõor tꞌʌr̃ pꞌãkꞌa nʌm jaarjã, Judas chi Galileapierr hagjö haadëwi 
pꞌöbörpien pöm hichig paa haujimgui hajim hanʌm. Mamʌ mag nʌrrawia 
hagjö tꞌõobpäaiwai tꞌum hi dʌï wënʌrraajerr kꞌʌʌn sĩi haaidʌjierramgui hajim 
hanʌm chi Gamalielau. 38 Magnaa hamag, Mʌchdëu mag hootarr haawai, hidëu 
jãg Jesús hiek jaau wënʌrrʌm kꞌʌʌn kꞌajapꞌa sĩubat ha chirʌmgui hajim hanʌm. 
Cha hamau nem waunaa jaau wënʌrrʌmjã sĩi hamach kꞌĩirjug heemuapai kꞌai, 
magan hich jãgpai wënʌrrawia deeu hũrnaa haadëjugui hajim hanʌm. 39 Mamʌ 
hich Hẽwandamauta hamag chadcha hich hiek mag jaaupi sim kꞌai, pãrau ham 
kꞌëchpʌïwiajã, hoob magʌm hiek tag bʌʌ̃rjã hũrba hich mag sĩsiju hamiet hajim 
hanʌm. Hajapꞌa kꞌĩirjunaata nem waubat, heeu pãach Hẽwandam dʌï hiekkꞌõr jʌr 
nʌm kꞌãijã pãrau kꞌaugba naadukꞌam hajim hanaabá jũrr hamag chi Gamalielau.

40 Magbaawai chadcha Gamalielau jaau sĩerrjö hajierram haajem. Maimua 
chadcha Pedro Juan dʌï daaugajãr narr deeu hierrag tꞌʌr̃kꞌa hauwia, wʌkꞌanaa, tag 
hamag bʌʌ̃rjã Jesús higwia nem jaaupiba jaaujierram haajem. Mag wʌkꞌanaan 
chadau ham wëtamkꞌĩir pʌapʌïjierram haajem. 41 Mag Jesús hiek jaau wënʌrrʌm 

gaaimuata mag hamach wʌ tꞌʌnʌʌubarmjã, hökꞌĩirjugjã chukꞌu, warag haigmua 
honee hërëubaadëjim haajem, mag Jesús gaaimua hamach hapꞌʌʌ hamkꞌĩirta 
Hẽwandamau hamach jʌr hatꞌamjã kꞌapꞌʌ narr haawai. 42 Maimua mag hërëuwia 
hed hëepierr hõrag jaau wënʌrrʌmua, “Jesuuta chadcha hich Hẽwandamaucha jʌr 
hauwia maach peerdʌ haumkꞌĩir pʌïtarraugui” haajeejim haajem. Hich mag hiek 
Haai hi jëeujem degjã jaaunaa sĩi dipierrjã hich mag jaau wënʌrraajeejim haajem.

Hamach juag hoomkꞌĩir hemkꞌooin hapꞌa siete jʌr hautarr

6  1 Mag jaar hĩchab chi hʌk̈ꞌa durrum kꞌʌʌnjã warag kꞌapan paaukꞌamatarr 
haawai griegonaanau hebreonaan hëugar hiekkꞌõr waupꞌöbaadëjim 

haajem, hed hëepierr kꞌoopaa hʌʌinag nem jig nʌm haig griegonaanau hoowai 
ham meeun hʌʌinag hebreonaa hʌʌinag dee nʌmjö deeba narr gaaimua. 
2 Magbaawai mag doce hich Jesuucha jʌr hautarr kꞌʌʌnau Hẽwandam hiek 
hʌk̈ꞌa durrum kꞌʌʌn tꞌum tꞌʌr̃kꞌanaa hamag magjierram haajem:

— Keena hajierram hanʌm, hõrag tꞌach jigam kꞌõchgaupai chan pöd 
marau mʌg maachdëu Hẽwandam hiek jaau wënʌrrʌm tag jaauba sĩi 
werba sĩuju kꞌaba nʌmgui hajierram hanʌm. 3  Maimua hamachdëupai, 
Kꞌodamnaan, har mʌig pãach hee hõor hagpierraanaa chikꞌamnau ham 
hëugar bʌ̃ʌrjã kꞌaigba jaau nʌm hũrba haajem kꞌʌʌn hemkꞌooin hapꞌa 
siete jʌr hatꞌat hajierram hanʌm, har pãachdëu hoowai hamach gaai 
Hẽwandam Hakꞌaar pꞌẽs paraanaa hĩchab kꞌĩirjugdamjã kꞌapꞌʌm kꞌʌʌn. 
Magbaawai makꞌʌʌnag jũrr marau mʌg pꞌidag jaau pʌajugui hajierram 
haajem, 4 mag hamag jaau pʌabajeewai marau jũrr hich jãg Hẽwandamag 
jëeu durrumua hãba hi hiek jaau nʌm gaaipai nʌisieg.

5 Hamau mag hiekꞌabarm hĩchab warm kꞌʌʌn kꞌapan haig tꞌʌnarr kꞌʌʌnaujã 
tꞌumaam kꞌʌʌnau jʌg̃aagaa hũrjierram haajem. Magbaawai woun hãb Esteban 
ha tꞌʌr̃ sĩerr jʌr haujierram haajem. Mag wounau Hẽwandam Hakꞌaar hich 
gaai pꞌẽsnaa nem waauwaijã hãba Hẽwandam gaaipai kꞌĩirjunaata waaujeejim 
haajem. Mag tag hi dʌï hãba jʌr hautarr kꞌʌʌn tꞌʌr̃ mʌkꞌʌʌn hajim haajem: 
Felipe, Prócoro, Nicanor, Timón, Parmenas maimua Nicolás. Chamʌg Nicolás 
hanʌm deeum durram pꞌöbör Antioquía hanʌm hee tꞌaabatarrta Jesús hiek 
hʌk̈ꞌaju nawe judionaan higar tꞌeerbawi sĩejim haajem. 6 Makꞌʌʌn siete jʌr 
hauwia, Jesuu hich hi jaaumkꞌĩir jʌr hautarr kꞌʌʌn haar pꞌë harrwi, “Cha nʌm 
pãrau hõor jʌr haupitarr” hajierram haajem hamag. Magbaawai chi Jesuu jʌr 
hautarr kꞌʌʌnau ham hʌr̃ jua hausĩunaa, ham dʌï hãba Hẽwandamag jëeuwia, 
warre hamach pꞌidkꞌaju pꞌidag jaaujierram haajem.

7 Magtarr haigmua warag Hẽwandam hiek haaidʌmam dʌ̈i hĩchab chi 
hʌ̈kꞌa durrum kꞌʌʌnjã Jerusalén pꞌöbör hee waragta kꞌapaana paaukꞌamajim 
haajem. Mag hamau jaau durrum hũrwia judionaan heem pꞌadnaanjã 
kꞌapan hĩchab Hẽwandam hiek gar tꞌeerbagkꞌa majierram haajem.

Esteban pʌr hautarr
8 Mag woun Esteban hanʌmua nem waauwai hich Hẽwandamauta nem tꞌum 

hʌüu höbeerpipi haajeejim haajem. Mag simua Hẽwandam jua tꞌeeg hich gaai 
wai sĩerr haawai hich Hẽwandamaujã hirig hõor hee hag na bʌʌ̃rjã nem hooba 
haajempa waupimaajeejim haajem hĩchab. 9 Hirua mag nem wau nʌrrʌm hoowia, 
judionaan Hẽwandam hiek jaaujem di “Chi peerdʌm kꞌʌʌn dën” ha tꞌʌʌ̃rjerr heem 
kꞌʌʌn bëewi, chi Esteban dʌï bëbë kꞌabaichëjierram haajem. Magpꞌöbaadëm hee 
warag ham haig bëe tꞌʌnʌisijim haajem: Cirenepien, Alejandríapien, maimua 
hĩchab Ciliciapien dʌï Asia durram kꞌʌʌnpa. Mag bëewia dʌï warm kꞌʌʌn higar 
ham hipierr hiekꞌa pꞌöbaadëjim haajem. 10 Mamʌ Esteban hiekꞌamam hich 
Hẽwandam Hakꞌarauta hiekꞌapi sĩerr haawai mag kꞌapan tꞌʌnaajieb mamʌ, pöd 
hi dʌï barba haajeejim haajem, kꞌĩirjug kꞌapꞌʌ hiekꞌaag. 11 Mag hamachdëu hi 
dʌï pödba habaawai hõrag pꞌagjierram haajem, makꞌʌʌnau sëukꞌa hi hëugar 
jaaumamua chadamjö, “Jãg wounaun chadcha maach jöoi Moisés higwia hiek 
kꞌaigba hiekꞌanaa Hẽwandam higwiajã hagjö kꞌaigba hiekꞌa sim marau hũrjimgui” 
ha jaaumkꞌĩir. 12 Magtarr haawai chadcha makꞌʌʌnaujã ham hipierr mag sëukꞌa 
nem hĩgkꞌabarm gaaimua waa hõor pꞌogueupʌï. Magbaawai judionaan Asamblea 
heem jöoinau Moisés hiek pꞌã pʌatarr jawaag chi machnaan dʌïmua Esteban 
pʌrpꞌöbaadëwi hamach pörnaan haar hatꞌaadëjierram haajem. 13 Magnaa hĩchab 
mam pawiajã waa sëukꞌa hi kꞌĩir hamach daúa mag nʌrrʌm hootarrjö jaaumkꞌĩir 
hõor jʌr hauwi wawikꞌa sĩujierram haajem. Mag ya ham dën wawikꞌa wai narr 
haawai waa makꞌʌʌnau chadcha chi tꞌetꞌem kꞌʌʌn haar wëtwi hamachig jaautarrjö, 

— Chamʌg wounau mʌg Haai hi jëeujem di higwia kꞌaigbata hiekꞌanaa Moiseeu 
Hẽwandam hiek pꞌã pʌatarr higwiajã pʌaba hich mag hiekꞌa nʌrraajemgui 
haimajierram haajem. 14 Hi hiek mag Jesús Nazaretpierrauta mʌg Haai hi jëeujem 
di magreupʌïwia maach jöoin hi warrgarwe Moiseeu pꞌã pʌatarrjã mag warre 
deeumʌg paapʌïju haajem hajierram hanʌm.

15 Ham hiek mag ham hijẽjẽbkꞌam hee chi tꞌetꞌemnaanau tꞌum haig 
narr kꞌʌʌn dʌ̈imua Esteban kꞌĩir hoowai sĩi Hẽwandam chog hʌg̃tꞌarmua 
bëetarr kꞌĩir hajaugjöta hajappꞌa kꞌitajim hanaabá.

Estebanau hich kꞌaigpër hiekꞌa kꞌitʌm hee tꞌõopʌ̈itarr

7  1 Mag chi sëukꞌa narr kꞌʌʌnau mag jaaubaawai chi pꞌadnaan pöröu 
chi Estebanag, — ¿Pʌ higwia cha hamau jaau nʌm hiek tꞌum 

chadcharam hiekꞌá? ha jëeujim haajem.
2 Magbaawai Estebanau tꞌum haig narr kꞌʌʌnag hũrmkꞌĩir hiekꞌamamua, 

— Kꞌodamnaan, pãar chadcha mua mʌch dënnaanjö kꞌõsi chitʌm, mʌ hiek 
hũrbat hajim hanʌm. Maimua hiekꞌabaadëwi, Maach jöoin Abrán kꞌararr 
Mesopotamia sĩewi deeum durr Harán hanʌmʌg joobaan maju nawe maach 
Hẽwandam cha hʌg̃tꞌaa pꞌuu nʌmua dau daau hirig hich hoopijim haajem. 
3 Mag hich hoopiwia hirig, “Pʌch durr hiseg pʌawi pʌch kꞌodnaanagjã hooba 

petá” hajim haajem, “deeum durr mʌchdëu pʌchig jaaubarm haar. Mam mua 
pʌ joobamkꞌĩir deeum durr jʌr deejugui” hajim haajem, Hẽwandamau Abranag. 
4 Magbaawai chadcha jöoi Abrán Caldea durrmua mawia jũrr deeum durr 
Harán hanʌm hee sĩeimajim haajem. Maig simta hi haai meebaadeewai mau 
cha maach nʌm durr Hẽwandamau hirig bëepijimgui hajim hanʌm. 5 Magtarr 
haigmua hanaabá, hĩs hewag pawiajã hagtꞌa hich mʌg durr gaai wënʌrrʌm. 
Hẽwandamau hich jöoi Abranagcha chan, “Bʌchkꞌunpaijã mʌg jẽb mʌgpierr 
pʌ dënëu” habajim; “mamʌ hichiita deeb kꞌaba deejugui” hajim haajem. Mag 
hirig deebarm durr hi meebaawai jũrr hi chaainauta jʌãju hajim hanʌm. Mamʌ 
maagwai jöoi hagtꞌa chaai hãbjã chukꞌu hajim hanaabá, mag jẽb jʌãg. 6 Magtarr 
kꞌur deeu Hẽwandamau hich garmua Abranag hiek dee simua, “Abrán” hajim 
hanʌm. “Pʌ chaain hewagam kꞌʌʌnau chaain hoomam kꞌʌʌn mʌg hatag paawai 
chikꞌamnau hamach durr pꞌë harrwi sĩi cuatrocientos años chikꞌamnaan chogkꞌa 
wënʌrrajugui” hajim hanʌm Estebanau, Hẽwandamau Abranag hiekꞌatarr 
higwia. “Mag nʌisimʌn, warm kꞌʌʌnau ham dʌï hamachdëu hampierr dau 
hapꞌʌʌ ham wai wënʌrrajugui” hajim hanʌm, Hẽwandamau. 7 “Mamʌ hamau 
mag pʌ chaain sĩi hamach chogkꞌa wai nʌm jũrr, mʌchdëucha mua ham dʌï hag 
hiek hëudʌ haujugui” hajim haajem hich Hẽwandamaucha, “mʌchdëu kꞌap ham 
dʌï haag. Magbarm haigmua warm kꞌʌʌn jua heemua ham peerdʌ hatꞌaawain 
chadau deeu mammua bëewi mʌg durr gaai hamau mʌrʌg jëeu wënʌrrajugui” 
ha jaaumajim haajem Estebanau, Hẽwandamau Abranag hiekꞌatarr jaauwi.

8  Magta warrgarwe Hẽwandamau Abrán dʌ̈i hiek deetarr jaaumajim 
haajem Estebanau. Mag jaaumamua hichdëupai magjim haajem:

’Mag hich hiek deetarr tꞌumaam kꞌʌʌnag kꞌap hamkꞌĩirta hĩchab hemkꞌöi chaain 
hatꞌam haigmua seman hãb haadeewaijã mehëudam pꞌʌʌrbichpi jaaujiebma. 
Mag pꞌʌʌrbich nʌmta Hẽwandam dʌï hiek deetarr hag dauchach hajimgui 
hajim haajem. Mag hiekꞌatarr haawai Abranau hich hiewaa Isá hautarr haigmua 
ocho días haadeewai chadcha hich Hẽwandamau jaautarrjö hi mehëudam 
pꞌʌʌrbichpʌïjim hanaabá. Maagwai jöoipawi Isaaujã hich chaai Jacob paarpaawai, 
hich hagjö hawi Jacooujã hich chaain doce hootarr kꞌʌʌn dën tꞌum hich mag 
pꞌʌʌrbichpʌïmajim haajem. Mag Jacoou chaain doce hootarr kꞌʌʌn gaaimuata 
Hẽwandamau mʌg maach israelnaan tꞌʌnʌm tꞌum hompaa haujim, ha jaaumajim 
haajem Estebanau, Hẽwandamau Abrán dʌï hiek deetarr higwia.

9 Mag jajawagmamua, ’Mag Jacob chaainaupaita hamach heeumdam José ha 
tꞌʌr̃ sĩerr hamach hayau hamach kꞌãai hʌr̃cha jãsene wai sim hoobaa hiekkꞌõr 
wauwi Egipto durram wounag përpʌïjierramgui hajim haajem, hamach 
haai meer. 10 Mag hi përpʌïjierrab mamʌ, Hẽwandamau hʌü hi heeg hoojim 
hanaabá, mag pꞌitꞌurg hau simjã tꞌum hãwatamkꞌĩir. Mag nʌm dʌï hĩchab hich 
Hẽwandamau warag hirig kꞌĩirjug deewi, rey Faraonaujã hirua nem wau sim hich 
dawagaa hoobaadee, warag Egipto durram gobernador kꞌapiwia hirigta hich nem 
tꞌum jaaujim haajem hich dënjö hamkꞌĩir, ha jaaumajim haajem Estebanau.

11 Mag jaaumamua hĩchab, ’Mag hich Joseeta gobernador kꞌabaadëm hee, 
Egipto durr jãdau tꞌeega tꞌʌnaawai Canaan durrjã hich hagjö tꞌʌnaajimgui hajim 
hanʌm. Mag jaar wajappꞌa hõor dau haug hajim haajem, jãdaúa. Magbaadee 
maach jöoin Canaanpienau pöd kꞌöjudam haujujã kꞌaugba haadëjim hanaabá, 
chukꞌu haadee. 12 Mag nʌm hee jöoi Jacoou hũurwai, Egipto durr trigo për 
nʌm ha hũrbaa, haar hich chaain pʌïjim haajem, kꞌöjudam për haumkꞌĩir. Ma, 
warrpem ham kꞌöju hautꞌurtarr hajim haajem. 13 Pãrau kꞌapꞌʌ nʌmgui hajim 
hanʌm, mag kꞌur deeu hërëubaadeeuta Joseeu hich kꞌaugpijim haajem, hich naam 
kꞌʌʌnag. Magbarm haigmuata hĩchab chi faraonaujã kꞌapꞌʌ haadëjim haajem José 
hebreonaankꞌa sim. 14 Mag, Joseeu hich naam kꞌʌʌnag hich kꞌaugpiwi hich haaijã 
tꞌum hich chaainpa wai bëepijim haajem, hich haig. Mag hich haar jaaubaimaawai 
jöoi hich chaain tꞌum bëeju haadëwi warag hamach tꞌum chi kꞌapanag setenta y 
cinco bëejierram ha jaaumajim haajem Estebanau. 15 Mag, jöoi Jacob Egipto durr 
hich chaai sim haar joobaan kꞌeerbaadëwi kꞌitʌʌ hawia, hich haarpai happawia, 
hewag pawi chi chaainjã hãhãbdö hömamua doce narr kꞌĩeb hamach tꞌumwe 
höjierram haajem. 16 Mag, jöoin mee nʌmpierr deeum durr Siquem hanʌmta 
haukꞌëraan harrjeejim haajem. Mag ham haukꞌërmarr jẽbdi, ham tatꞌöoi kꞌararr 
Abranau Siquem durr haawai woun hãb Hamor haajerr chaain jua gaai për 
hautarraugui ha jaaumajim haajem Estebanau, warrgarm kꞌʌʌn jöoin jaaumamua.

17 Mag jaaumamua hich Estebanaupai magjim haajem: ’Mag Hẽwandam 
jöoi Abrán dʌ̈i hiyʌ̈ʌ naawai hichigcha durr jʌãpiba hi chaainagta deeju ha 
jaautarrjö, chadcha hag kꞌur nassi pawiata ya hamag hich Hẽwandamau 
mag durr jʌãpiju gayaa haadëm hee, hich jöoi Jacob kꞌararr chaain 
hewagam kꞌʌʌnta kꞌapaana tꞌʌnʌisijim haajem, Egipto durr. 18  Mag ya ham 
kꞌapan hapꞌöbaadëm hee, Egipto durr deeum woun bʌ̃ʌrjã José kꞌaugba 
haajerrta jũrr reikꞌa sĩsijim haajem. 19 Mag reíu maach jöoin hëugar kꞌaigba 
kꞌĩirjuwia ham dʌ̈i hichdëu hampierr haajeejim hanʌm. Mag sim gaaimua 
maach jöoin hʌʌinau hemkꞌöi chaaindam hoomam tꞌum hajués chi 
hãdnaan jua heem kꞌecheu harrwi pabʌ ̈hee deen mapi jaaujeejim hanaabá.

20 ’Mag hemkꞌöi chaaindam juau kꞌëch nʌm jaarta Moisejã tꞌaabajim haajem. 
Mag chaai tꞌaaba sĩsim Hẽwandamau hoowai hi dawagaa kꞌitajim hanaabá. Mag 
chaai hed tꞌãrjuppai chi dënnaanau hamach dʌï wai naawi 21 ya hamachdëu pöd 
meer wai naaju kꞌaugba haadee, dikꞌu chaaur warpꞌaa sirpꞌʌg hee deetꞌurjierram 
haajem. Mag deebatꞌurm hee, rey kꞌa jerag domeraan nʌrrʌmua hoobaimaawai, 
dau haug kꞌaugwia, degag harrwi, hich chaaijö bãaupʌïjim haajem. 22 Mag, 
Moisés Egiptopien jua hee bãau sĩewai hamachjö nem tꞌum kꞌapꞌʌ mag gaaimua 
nem hiek tꞌeegnaa tꞌʌr̃pꞌöo sĩerrajimgui ha jaaumajim haajem hĩchab Estebanau.

23 ’Maimua ya hich cuarenta años haadeewai, “Mʌch jöoin durr israelnaan 
hookꞌemgui” hawi, chadcha ham hoon bëejim hanaabá, chi Moisés. 24 Mag 
bëewi hoo huraa haawai, Egiptopierrta israeldam dʌï hãaudʌdʌt kꞌajim hanʌm. 
Moiseeu hoowai mag jãau nʌmua Egiptopierr garmua israeldam gaai mas 
waumam hoobaa, hich meeun peerdʌ hawaag hawi chi Egiptopierrta tꞌõopʌïjim 

haajem. 25 Magtarran, hirua kꞌĩirjuawai mag hichdëu hõor tꞌõobarm hoowia 
chi israelnaanau hiita hamach peerdʌ haumkꞌĩir Hẽwandamau pʌïbarm kꞌapꞌʌ 
hajupii hawi hajim hanaabá; mamʌ warm kꞌʌʌnau pöd mag kꞌĩirju haubajierram 
haajem. 26 Maimua hagtarr noram deeu dau numí jũrr hamach israelnaan 
happai jãau nʌm hooimajim haajem. Magbaa tag jãaum hugua, kꞌecheu hauwi 
hitꞌũu hamag, “Keena, dich meeun happai ¿kꞌantꞌeeta pãar jãagjerrá? Jãg chan 
hʌü kꞌaba simgui” hajim hanʌm. 27 Magbaawai mag hich kꞌapeer pödmarr 
garmua chi Moisés sĩepʌïnaa, “¿Kꞌaíu pʌrʌg jaauwai mag pʌʌta maar pör haawai 
puata maar kꞌaigpërju haai chirʌm ha jaaujĩ?” hajim haajem. 28 “¿Wa norr 
pʌchdëu Egiptopierr tꞌõotarr haawai mʌjã pua hagjöta tꞌõopʌïm hig chirʌẃa?” 
hajim hanaabá. 29 Warmua hichig magbaawai Moiseeu höbʌgba, deeum durr 
Madian hanʌmʌg dʌr mawia, mam sĩeimajim haajem. Maig chikꞌam durr hʌʌi 
hauwia hag dʌï chaain numí hoojimgui ha jaaumajim haajem Estebanau.

30 Mag jaaumamua, ’Hagtarr kꞌur nʌʌ hawia cuarenta años nʌm hee, kꞌãai 
hãb hich Moisés durrsĩ Sinaí hanʌm dakꞌa hõor chukag hee sĩejim haajem. 
Mag hi maig simta, Hẽwandam chog hʌg̃tꞌarmua bëewi hirig hich hoopijim 
haajem, pabʌd̈am neneree kꞌitʌm huurdʌ tꞌʌnʌm heemua. 31 Mag hich 
dauderraa habaawaita hagʌgaacha manaa hoog habarm hee, mag heemua 
maach Pör Hẽwandamau hich kꞌaugpieg hirig, 32  “Moisés, mʌʌta pʌ jöoin 
warrgarm kꞌʌʌn Hẽwandamaugui” hajim hanʌm: “Abrán kꞌararr Hẽwandam, 
Isá kꞌararr Hẽwandam, maimua Jacob kꞌachitarr Hẽwandam.” Hẽwandamau 
hichig magbarm hũrbaa Moisés jãpꞌierr hajaugau kꞌa duui tꞌʌnʌmua pöd mag 
hõtdau huu tꞌʌnʌmʌgjã tag hoobajim hanaabá. 33 Magbaawai maach Pör 
Hẽwandamau deeu hiekꞌamamua hirig, “Mʌʌn Hẽwandamau. Pʌch zapat 
hẽer hatꞌá, pʌ mʌ kꞌĩirpꞌeeta hoo dʌnaabahab” hajim hanʌm. 34 “Mua mʌch 
chaain chikꞌamnaan jua machgau Egipto durr hapꞌʌʌ durrum kꞌapꞌʌnaa ham 
chaigpa nʌm hiek dakkꞌa tꞌʌnʌmjã mʌchdëu hũr chiraawai pʌrʌg jawaanta 
bëejimgui” hajim hanʌm, “pʌ gaaimua mʌchdëu ham peerdʌ hawaag.” 
Maagwai, “Petá Egiptoog” hajim hanʌm Hẽwandamau Moiseeg.

35 Magnaa hich Estebanaupai hich hiek hũr narr kꞌʌʌnag, ’Maadëu kꞌapꞌʌ 
nʌmgui hajim hanʌm, hich hag Moisés kꞌabajieb, har Hẽwandamau maach jöoin 
israelnaan pörkꞌapiwi Egiptopien jua heemua deeum durr ham pꞌë harramkꞌĩir 
pʌïtarr. Magju naweran hamau chadcha hi hisegwia hirig, “¿Kꞌaíu pʌrʌg jaauwai 
mag pʌʌta maar pör haawai maar kꞌaigpërju haai chirʌ?́” hajierram hanaabá. 
Mamʌ magarr hãba, hichiita Hẽwandamau hirigta ham pörkꞌapijim haajem. 
Mag ham pörkꞌaju jawaan bëemkꞌĩir hajim haajem, Hẽwandamau hich chog 
pʌïbaawai mag pabʌ ̈huurdʌ tꞌʌnʌm heemua hirig hiekꞌachëtarr. 36 Mag, chadcha 
Moiseeuta Egipto durrjã hõor dakꞌĩir hag na hamau hooba haajempa wau 
nʌrrʌmua ham pꞌë harrwi, pꞌũas Pꞌur hanʌm heejã pꞌë wai dichwi, hõor chukag 
durrjã cuarenta años hag na hamau hooba haajem nempa hich mag hichdëuta 
wau nʌrrajim haajem. 37 Hich hag Moiseeu hajim hanaabá, hĩchab Jesús higwia 
israelnaanag, “Hẽwandamau mʌ pʌïwi cha mʌ pãar hee chitʌmjö, hĩchab mʌg 

hatagjã deeum hich hi jaaumie hãb pʌïju” ha jaautarr. 38 Hĩchab hõor chukag 
durr israelnaan tꞌum durrsĩ Sinaí hanʌm bʌk̈ꞌʌrr hãba biirdʌ tꞌʌnaawaijã hich 
hag Moiseeta ham dʌï sĩejim haajem, mag durrsĩ gaai Hẽwandam chogau hichig 
jaautarr jũrr maach jöoinag jawaag. Mag, hirigta nacha Hẽwandamau hich hiek 
bʌʌ̃rjã chugpaa kꞌaugba sĩerrʌm pꞌã deejim haajem, mag pꞌã deebaawai hĩs hewag 
pawijã hi gaaimua hag hiek hich mag wai nʌisimkꞌĩir.

39 ’Mamʌ maach jöoinau hirua nem jaau sim hʌk̈ꞌamaaugau, warag hi 
hichaaur hajierram haajem, deeu hamach durr Egiptoog wëtam kꞌõchgau. 
Mag nʌm hiekꞌauta hagtꞌa Moisés mag durrsĩ Sinaí hanʌm gaai simichjã 
40 Aarón haar wëtwia, “Moiseeu sĩi Egipto durrmua maar pꞌë hau bëewi 
jamaga petam kꞌai marau bʌ̃ʌrjã kꞌaugbamgui” haimajierram hanaabá. 

“Maagwai marau pʌrʌg maach hatꞌee nem hinag dën hẽwandamkꞌa wau deepi 
nʌmgui” hajim hanʌm, “deeu hewag Egiptoog weetwaijã maguata maach 
jaau warramkꞌĩir.” 41 Maimua chadcha hamach juau pꞌĩr dën pꞌakdamkꞌa 
waunaa, nemchaain kꞌëchwia, hagʌgta Hẽwandamagamjö jëeupꞌöbaadëjim 
haajem. Magbaawaita honee nʌisijim hanaabá, mag hamach juau pꞌakkꞌa 
wautarrag jëeu nʌmua. 42 Magbaawai Hẽwandamau warran ham dʌï sĩerrjã 
tag hamag hooba, warag hamachdëu hampierr hapibaawai, hedaúgjã 
jëeunaa pꞌĩdagagpa jëeupꞌöbaadëjim haajem. Hamachdëu hag nawe mag nem 
parhoobamʌg jëeujerr haawaita hich Hẽwandamaucha hamag,

“Israelnaan, ¿pãar cuarenta años sĩi hõor chukag durr pãach hap haajeewai 
pãrau nemchaain kꞌëchwia mʌrʌgta jëeujeejĩ?” ha hiekꞌajim hanʌm.

 43 Mamʌ chadcha hichigpai jëeuba haajerr haawai, “Magjuga” hajim 
hanʌm hich Hẽwandamaupai.

“Mag kꞌãyau pãrau sĩi Molocta pãach hẽwandam hawi hich dipa pãach 
dʌ̈i wai wënʌrraba haajeejieb, hãbakꞌai hagjö pãach hẽwandam 
Renfán hanarr hag pꞌĩdagpa dʌ̈i hãba, hakꞌʌʌnagta jëwaag.

Jãgtarr jũrr pãar pãach kꞌa hukꞌurm kꞌʌʌnau durr chaaur warp 
Babilonia hatag pʌrkꞌa maawai, mua pãar hʌdʌraa pꞌë harrpijugui” 
hajim hanʌm hich Hẽwandamau.

(Am. 5:25-27)
44 Maimua hich Estebanaupai mag hiekꞌakꞌagmamua, ’Pãadë hũrbat 

hajim hanʌm hamag. Maach jöoinau Haai hi jëeujem degta Hẽwandamau 
Moiseeg hich hiek pꞌã deetarr hãkꞌaajerr haawai hõor chukag durr hamach 
wënʌrraajeewaijã hamach wënʌrrʌmpierr hamach dʌï wai wënʌrraajeejimgui 
hajim hanʌm. Mag di hich Hẽwandamau Moiseeg jãga hëuju haai sĩ ha 
jaautarrjö hëu sĩejim haajem, magreunaa deeu hëu hahau haju hayaa. 45 Maach 
jöoinau mag di hamach dënnaanau juagam nemdam pʌatarrjö hoo wai 
wënʌrraajerr haawai, Josué dʌï bëetarr kꞌʌʌnaujã hamachdëu chikꞌam durr 
jʌãtꞌʌg haucheewai hamach dʌï waibëejierram haajem. Mag maach jöoinau 
durr jʌãtꞌʌg hatꞌaicheewai chi durr kꞌʌʌn chaarta Hẽwandamau chawag jʌr 

wërppʌïjim hanaabá. Magtarr haigmua hewag pawiajã hich mag durr gaai jooba 
wënʌrrʌmua kꞌʌd Davijã reikꞌa sĩsijim hanʌm. 46 Mag rey David Hẽwandamau 
hʌü heeg hoojeejim haajem. Maagwai hich Daviiucha warrgar jöoi Jacob kꞌararr 
hag Hẽwandamag jëeumamua, “Mua pʌ hatꞌee di hëu deekꞌimgui” hajim hanʌm, 

“hag hee pʌch jooba chitamkꞌĩir.” 47 Mamʌ Hẽwandamau hirig hëupiba jaautarr 
haawai hi hiewaa Salomonauta hirua hëuju harr di hëujim haajem. 48 Hi hatꞌee 
hawi mag di hëu deejieb mamʌ, Jöoi cha hʌg̃tꞌaa pꞌuu nʌm chan juau di hëutarr 
hee joobaba kꞌitʌm. Hich mag sĩerrʌm kꞌap, hich Hẽwandamaucha hich hi 
jaaujerr kꞌʌʌnag pꞌãpitarr gaai mag sim:
 49 “Hedaujãata mʌ juupjem pörkꞌauu; maagwai mʌg jẽb sĩi mʌ bʌ ̈

dʌnʌʌujemʌu.
Mag simta, ¿kꞌan di kꞌĩirta pãrau mʌ hatꞌee hëu deeju hẽkꞌa nʌ? hajim hanʌm.
¿Wa pãrau kꞌĩirjuawai mag mʌrʌg di hëu deebarm hee sĩi mʌ jua hʌ̃i 

hoo chiraju haai chirʌẃa?
 50 Nem tꞌum mʌg tꞌʌnʌm mua mʌch juau wautarr kꞌabahab” hajim 

hanʌm maach Pöröu.
(Is. 66:1-2)

51 Maimua warag hiekꞌamamua hich dʌï hijẽjẽbkꞌarr kꞌʌʌnag magjim 
haajem hich Estebanau: ’Pãrau mag kꞌapꞌʌ nʌmta, bʌ̃ʌrjã hiekꞌaawaijã hũrba, 
jʌg̃ kꞌĩchagnaa tꞌãar tꞌeegjã sĩerrjëe kꞌabahab hajim hanʌm, Hẽwandam 
kꞌaugbam kꞌʌʌnjö. Magnaata warag Hẽwandam Hakꞌaar hichaaur hʌk̈ꞌa 
sĩerrjëemgui hajim hanʌm, warrgar pãach jöoinau haajerrjö. 52 Magnaa hamag, 
¿Warrgar Hẽwandam hi jaaujerr kꞌʌʌn heem hãb kꞌãijã pãar jöoinau daupii 
wai naajĩ? ha jëeujim hanʌm Estebanau. ¡Daupii haju habá! hajim hanʌm 
hichdëupai deeu. Hamachdëuta kꞌëchpʌïbajieb hajim hanʌm, har warrgarwe 
sĩi Cristo higwia woun hãb tꞌumaam kꞌʌʌn kꞌãaijã chi hajapcharam bëeju ha 
jaau durrarr kꞌʌʌnjã. Maimua hamau mag jaau durrarr ya chadcha pierrwaijã 
jũrr pãachdëuta hi pʌr deewi warre tꞌõopi jaaubajierrab. 53 Pãrau chan 
Hẽwandamau hich chognaan gaau hich hiek jaaupʌïtarr pꞌã wai nʌmjã hag 
gaai jaau simjö hi hipierraajã kꞌaba sĩerrjëemgui hajim hanʌm hamach kꞌĩircha.

Magta hiekꞌajim haajem Estebanau, hichdëupai hich kõit hiekꞌa kꞌitʌmua.

Esteban tꞌõotarr
54 Chi pꞌadnaan pöröu haig narr kꞌʌʌn dʌ̈imua hũurwai Estebanau mag 

hiekꞌabapʌ̈im hũrbaawai warre hi dʌ̈i meeukꞌa pꞌöbaadëjim hanaabá. 
55 Mamʌ Estebanau hich gaai Hẽwandam Hakꞌaar pꞌẽs wai sĩerr haawai 
hĩchab magʌmjã higbajim haajem. Mag nʌm hee hirua hʌg̃tꞌaag hoowai, 
Hẽwandamta hedjã weeudʌ wëjöm hee hich wajaugau bʌ̃ʌmjö sim hoo 
hatꞌajim hanaabá. Maagwai hi bigaau Jesuuta hĩchab hich Hẽwandamjö 
nem jua tꞌeeg hoo dʌnʌmjã hoojim haajem. 56  Hichdëu mag hoobaawai 

warm kꞌʌʌnag, — ¡Pãadëu mʌ daupierr hoobat! hajim hanʌm, har hedjã 
weeudʌ wëjöm hee Hemkꞌooi Hiewaa Hẽwandam juachaar gar hoo dʌnʌm.

57 Mamʌ Estebanau magbarm hũrbaawai chará, hi hiekꞌamam hũrmaaugau, 
warag juau kach pꞌãarpꞌöbaadëjim hanaabá. Magnaa tꞌum hãba sereu pꞌöbaadëwi 
warag hirigta haudimajierram hanʌm. 58 Maimua hi pʌrpꞌöbaadëwi, pꞌöbör higaau 
harrnaa, jũrram kꞌʌʌnau mokou barpꞌöbaadëjim haajem, hi tꞌõopäaig. Maagwai 
warrcha chi tꞌetꞌem kꞌʌʌnag hi kꞌĩir sëukꞌa hiekꞌa narr kꞌʌʌnau hamach kꞌajũa 
hʌr̃ʌm hẽerkꞌanaa, woun hãb Saulo hanʌmʌg pꞌëdeejierram haajem, hamach 
mamagkꞌamich pʌrmkꞌĩir. 59 Jũrram kꞌʌʌnau mag hich mokou bar wai nʌm hee, 
chi Estebanau warag Hẽwandamag jëeu kꞌitʌmua, — Jesús, chadcha pʌʌta mʌ 
Pöröu. Nau mʌ tꞌõbaadeewai mʌ hakꞌaardam pʌch haar hatꞌá hajim hanaabá.

60 Mag Hẽwandamag jëeu dichwia, jĩepöröu jẽkꞌʌt pꞌõbkꞌanaa tꞌet, 
— Señor hajim hanʌm, hamau mʌ dʌ̈i mʌg kꞌaigba nʌm paarjã hoob pua 
hamag mʌgtarr hiek hëudʌ chitamgui hajim hanʌm.

Mag hiekꞌa kꞌitʌm hee, warag chaaupabaadëjim haajem.

8  1 Maagwai hich Saulooujã hĩchab hich paarmua Esteban tꞌõopim 
kꞌõsi hʌdʌraa tꞌõopʌ̈ipijim haajem.

Sauloou chi hʌ̈kꞌa durrum kꞌʌʌn hẽudee hẽkꞌaajerr

Mag Esteban tꞌõotarr haigmua hatagta hõrau Jerusalén pꞌöbör hee chi hʌk̈ꞌa 
durrarr kꞌʌʌn wajappꞌa dau haug waujierram haajem, ham hẽudee hẽkꞌanaa 
pʌrkꞌa haumamua. Mag hamach kꞌapeen pʌrkꞌa haumam hoobaadeewai 
tꞌum haaidʌ pꞌöbaadëjim haajem, Judea durr maimua Samaria heem magwe. 
Hãba hich Jesuucha doce jʌr hautarr kꞌʌʌnpaita chaaug wëtba, hich hag 
pꞌöbör heepai höbʌg nʌisijim haajem. 2 Mag Esteban tꞌõo pʌawi jũrr warm 
kꞌʌʌn hẽudee mamagkꞌamich, jöoin Hẽwandam dau na wajapꞌa wënʌrraajerr 
kꞌʌʌnau Esteban hʌr̃ bĩe nʌʌ hawi haukꞌërtꞌurjierram haajem. 3 Ham hiek, 
magʌmich Sauloon sĩi nem kꞌoojem hẽudeemjöta hẽkꞌa nʌrraajeejim hanaabá, 
maach Pör Jesús hiek hʌk̈ꞌa durrum kꞌʌʌn hẽudee hẽkꞌaawai. Mag nʌrrʌmua 
dipierr dubnaa, hemkꞌooin dʌï hʌʌinpa hichdëu hoomam kꞌʌʌnan pʌrnaa, 
hajués hëudʌdʌg harrwi, cárcel deg dubpʌïmaajeejim haajem.

Samaria durr maach peerdʌajem hiek jaautarr
4 Mamʌ hĩchab hamach hëugar mamagkꞌam hee, Jerusalén pꞌöbörmua 

deeum durrag dʌr wëttarr kꞌʌʌnau warag hamach wënʌrrʌmpierr hõrag maach 
peerdʌajem hiek jaau wënʌrrajim haajem. 5 Jũrr mag jaau wënʌrrʌmua woun 
hãb Felipe hanʌm Samariaag mawi mag durr pꞌöbör dʌr̈rchacharam hee maach 
peerdʌajem hiek jaaumamua, “Jesuuta Hẽwandamau Cristo pʌïju haajerr pãrau 
nʌ nʌmʌugui” haajeejim hanʌm hamag. 6 Felipeeu mag jajawagmam hõrau 
hãbam haig biirdʌnaa hi hiek hũrm kꞌõsi hũurjeejim haajem. Mag hi hiek hũr 
nʌm dʌï hĩchab Hẽwandam jua tꞌeegau nem kꞌĩir pogkꞌe wau nʌrrʌmjã hamach 
daúa hoo naajim haajem. 7 Hõor pöm mor hee bën kꞌaigbam wai sĩsid harr 

kꞌʌʌnjã monaaumaawai chi mepeenjã hidaau hähäig jʌrpʌïmaajeejim haajem. 
Mag nʌm dʌï hĩchab bʌ ̈wëdʌ wëdʌ kꞌitꞌëem kꞌʌʌnjã monaaunaa kꞌa chʌkꞌʌ pöd 
hamach happai pꞌiidʌba sĩsid harr kꞌʌʌnpa monaaumaajeejim hanʌm. 8 Hirua 
nem wau sim hamach daúa hoonaa hamach jʌg̃ʌucha hi hiekjã hũr nʌm 
gaaimua, mag pꞌöbör hee hõor tꞌum honee naajeejim haajem.

9 Mamʌ mag pꞌöbör hee hĩchab woun hãb Simón ha tꞌʌr̃ sim sĩejim haajem. 
Warr mag woun bënkꞌʌʌn hajim haajem. Mag wounau Samariapienag jaauwai 
hiita tagam kꞌʌʌn kꞌãyaujã hʌr̃ʌʌcha chirʌm ha jaau nʌrrʌmua hõor tꞌum 
kꞌũgur wai sĩejim hanaabá. 10 Mag, tꞌumaam kꞌʌʌnau hi hiekꞌaawaijã hũrm 
kꞌõsi hũurjeejim haajem, chaainaupa. Maimua hi higwia jũrram kꞌʌʌnau, “Mʌg 
wounaun chadcha Hẽwandam jua tꞌeegta hich gaai wai sim” haajeejim hanʌm. 
11 Mamʌ hamau mag hirig hee haajerran, maan hag nawe mag hichdëu ham 
dakꞌĩir hich bën kꞌaugau nem parhooba wau simua sĩi hõor tꞌum hichig paa wai 
sĩerr haawai hajima. 12 Mamʌ mag nʌm hee, jũrr Felipeeu maach peerdʌajem 
hiek jaaunaa, “Hẽwandamagta hʌdʌraa dich Pörkꞌapiju haai nʌm” ha jaau 
sim dʌï hĩchab, “Jesucristota hich Hẽwandamaucha jʌr hauwia maach peerdʌ 
haumkꞌĩir pʌïjim” ha jaaumam hũrpꞌöbaadeewai, hʌk̈ꞌawi, hemkꞌooin dʌïmua 
hʌʌinaupa hamach pör choopimaajeejim hanaabá. 13 Magbaawai hĩchab hich 
Simonaujã dʌï hʌk̈ꞌawi, hich pör choopiwia, warag Felipe kꞌa hogdʌba sĩsijim 
haajem. Mag hi kꞌa hogdʌba nʌrrʌmua Felipeeu hõrau hag na mag nem hooba 
haajerr nempa waumam hoowia jũrr hich Simonta dauderraa sĩejeejim haajem.

14 Maimua mag nʌm hee, Hẽwandam hi jaaumkꞌĩir hich Jesuucha jʌr hautarr 
kꞌʌʌnau Jerusalenmua hũurwai Samariapienaujã Hẽwandam hiek hʌk̈ꞌabarm 
ha hũr hatꞌaawai Pedro Juan dʌï ham haar pʌïjierram haajem. 15 Maimua 
bardʌtkꞌaimawi mag Samariapien heeu hʌk̈ꞌa durrum kꞌʌʌn kõit Hẽwandamag 
jëeujierram haajem, hamagjã hagjö Hẽwandamau hich Hakꞌaar deebaawai 
hĩchab wai nʌisimkꞌĩir. 16 Maagwai chan hagtꞌa hiwiir hãbmuajã Hẽwandam 
Hakꞌaar chukꞌu naajim haajem, sĩi maach Pör Jesucristo tꞌʌr̃ gaaipai pör choo narr 
haawai. 17 Mag chadcha Pedroou Juan dʌïmua chi heeu hʌk̈ꞌa durrum kꞌʌʌn hʌr̃ 
jua hausĩunaa Hẽwandamag jëeubaawain chadau Hẽwandamau makꞌʌʌnagjã 
hich Hakꞌaar pꞌẽs deejim haajem. 18 Mag Hẽwandam hi jaaumkꞌĩir jʌr hautarr 
kꞌʌʌnau warm kꞌʌʌn hʌr̃ jua hausĩubarmuapai makꞌʌʌnaujã Hẽwandam Hakꞌaar 
hau nʌm hoowia hamag pꞌatkꞌon hoopinaa magjim hanʌm chi Simonau:

19 — Magan jãg jua tꞌeeg mʌrʌgjã hĩchab dee chirbat, mʌjã pãachjö hamkꞌĩir. 
Magnaa, Mua pãrag pꞌagjugui hajim hanʌm, maagwai muajã pãar dënjö hõor 
hʌr̃ jua hausĩubaawai hĩchab makꞌʌʌnagjã Hẽwandamau hich Hakꞌaar deemkꞌĩir.

20 Magbaawai Pedroou hirig, — Simón, ¿pua kꞌĩirjuawai Hẽwandamau hich 
Hakꞌaar deewai pꞌatkꞌonauta për haaujeeba? hajim hanʌm. Pua hajap dau 
hẽebaju hatꞌeen pʌʌn Hẽwandamau pʌch pꞌatkꞌonpa hisegbarjugui hajim hanʌm. 
21 Hẽwandam dau na pʌ hö hajap kꞌaba sĩewai pua chan pöd maar dënjö jãg 
nʌrraju kꞌaba simgui hajim hanʌm. 22 Jãg pʌch kꞌĩirjug kꞌaibag hisegpʌïwia 
Hẽwandamag chugpaapi jëeubá; tale hirua pʌ kꞌĩirjug jãg sim hajapꞌa paapʌïwi 

tag pʌ dʌï magʌm hiek higbajugui hajim hanʌm. 23 Simón, pʌʌn chikꞌamnau 
wau nʌm hoowi ham dënjö ham kꞌõchgau, sĩi kꞌa honegjã chukꞌuta sĩerrʌmgui 
hajim hanʌm, pʌch kꞌaibagjã pʌaba. Mag kꞌaibag hisegba haawai hich 
haguapaita pʌ pör höbeerpiba pʌr wai simjö sĩebahab hajim hanʌm hirig.

24 Magbaawai Simonau, — Keena, mʌ kõit jëeubatꞌʌ ̃hajim hanʌm, 
maach Pör Hẽwandamag, heeu magba hakꞌiin Hẽwandamau mʌ dʌ̈i cha 
pãrau jaau nʌmjö hadukꞌamgui hajim hanʌm.

25 Mag, Pedro Juan dʌï hewaa hʌk̈ꞌa durrum kꞌʌʌn hoon wëtwi, hamach daúa 
Cristo meewi hiiu pꞌiidʌtarr hootarrpa jaauwia, deeu Jerusalenag wëtjierram 
haajem. Mag wëtumua hĩchab Samaria durr pꞌöbördam nʌnʌidʌm hee hõrag 
jãgata Hẽwandamau maach peerdʌ haaujẽ ha jaau wënʌrraajeejim haajem.

Felipe woun hãb Etiopiapierr dʌ̈i
26  Magtarr kꞌur Hẽwandam chog hãb hʌg̃tꞌarmua bëewi Felipe hiek 

hirig hi tꞌʌ̃rcha tꞌʌ̃rnaa, — Har Jerusalenmua kꞌʌdau hõor chukꞌu hich 
mag ma sĩejem hee jerag pet hajim hanʌm, kꞌʌd jöoi Gazaag ma sim hee.

27 Magbaawai chadcha Felipe hag hipierr hichig kꞌʌd jaautarr hee petajim 
haajem. Mag maa hawia woun hãb Etiopía durrmua Jerusalén pꞌöbör hee 
Hẽwandamag jëeutꞌurwia deeu hich diig mam dʌ̈i tꞌẽujim haajem. Mag 
woun, hʌʌita Etiopía durr reikꞌa sim hag garm hajim hanaabá, chi tꞌetꞌem. 
Hichdëuta mag hʌʌi reikꞌa sim dën pꞌatkꞌon tꞌum chi hãkꞌaajem hajim 

haajem. 28  Mag hich diig mamua japdijöo kꞌitʌmta bʌ ̈pʌʌrbaajem paar sim 
cabayou hëudʌ harrum hee jup jörranaa, warrgur Hẽwandam hi jaaumie 
Isaías kꞌararrag hich Hẽwandamau hich hiek pꞌãpitarr hẽsapta tꞌʌ̃r jörrajim 
haajem.  29 Mag hi hẽsap tꞌʌ̃r jörröm hee, Hẽwandam Hakꞌarau Felipeeg, 

— Felipe, bʌ ̈chʌpꞌʌ manaa hi hẽkꞌa hatꞌá hajim hanʌm.
30 Magbaa chadcha Felipeeu bʌ ̈chʌp mawia, hẽkꞌa haunaa hũrimaawai, 

Isaías kꞌararrag Hẽwandamau hich hiek pꞌãpitarr hẽsapta tꞌʌ̃r jörröm 
hũrimajim haajem. Mag hũrimawia hich garmua chi Etiopiapierrag, 

— ¿Pua pʌchdëu tꞌʌ̃rmam kꞌapꞌʌ chirʌ?́ ha jëeujim hanʌm.
31 Magbaa chi japdeg jörrömua, — Hõrau maachig jaauju chukꞌum, ¿jãg 

maadëu kꞌap habarju? hajim hanʌm.
Magwia warag Felipeeg hich japdeg waaidʌpiwia hich dʌ̈i hãba 

juppijim haajem. 32  Mag chadcha jupimawi hirua Hẽwandam hiek tꞌʌ̃r 
jörrarr gaai hoowai mag sĩejim haajem:

“Ovejadam chi tꞌõojem di haar harrjemjö tꞌõopäain harrjierram.
Mamʌ jãg ovejadam kꞌĩeb hich kꞌaar tꞌar harrumjã kꞌĩuu kꞌëraajemjö, 

hich jãg bʌ̃ʌrjã hi hãaba kꞌitajim hiek chigaa hiekꞌaag.
 33 Hi dʌ̈i hamachdëu hampierr hajierram, mamʌ hãbmuajã, ‘Jãan 

woun hajapꞌamʌu; hidëu hi kꞌajapꞌa sĩujujã’ habajim.
Mag chaai chukꞌu kꞌitʌm tꞌõopʌ̈itarr haawai, ¿jãga hewag pawijã 

mag ‘Jãkꞌʌʌn hi chaainau’ habarju?” ha pꞌã sĩejim haajem.
(Is. 53:7-8)

Maata mag wounau tꞌʌ̃r jörrajim haajem.
34 Mag hich bigaau jupbaimaawai chi Etiopiapierrau hirig jëeumamua, 

— Kakë, mʌ hap chitʌm mʌrʌg jaaubá hajim hanʌm. Hẽwandam hi 
jaaumieu mʌg pꞌãawai, ¿kꞌai higwiata mag pꞌãjĩ? ¿Hichpai higwia, wa 
deeum kꞌʌʌnta jaau sim hajĩwa? ha jëeujim hanʌm.

35 Magbaawai Felipeeu hirig hichdëu tꞌʌ̃r sĩerr gaaimua jajawagmamua 
kꞌĩeb Jesuu maach peerdʌ haum kꞌõchgau hʌdʌraa hich tꞌõopitarrpa 
jaaudubjim haajem hirig. 36  Mag hiyʌ̈ʌ wëtumua dödam pꞌʌʌr kꞌërʌm haig 
paaukꞌabaimaa hich chi tꞌetꞌemua Felipeeg, — Kakë, mʌg dödam paraa 
kꞌërʌm haig nʌwe, ¿pua hoowai mʌ pör chooju jãg chirʌ?́ hajim hanʌm.

[37 Magbaa Felipeeu hirig, — Pua chadcha pʌch tꞌãraucha hʌ̈kꞌa chirʌm 
kꞌai, pör chooju haaima hajim hanʌm.

Magbaa chi tꞌetꞌem garmua, — Muan chadcha tꞌãraucha hʌ̈kꞌa 
chirʌmgui hajim hanʌm. Mua kꞌapꞌʌ chirʌmgui hajim hanʌm, Jesuun 
chadcha Hẽwandam Hiewaau.]

38 Magwi warag chi carro dʌnʌʌu haunaa, hamach numwe hʌʌrbagkꞌawia, 
jër dö pꞌʌʌr kꞌërʌm hee wëtwi, Felipeeu hi pör choopʌïjim haajem. 39 Mag pör 
choo haaipawi deeu dö heemua höbërdʌtkꞌabaadëm hee, dau përbarmjö harrau 
dëgölp Felipe chukkꞌu haadëjim haajem, hich Hẽwandam Hakꞌarau hatꞌaadee. 
Mag hi marr kꞌaugbajieb mamʌ, chi Etiopiapierr warag honee hich maa harrag 

HECHOS 8

El Nuevo Testamento en waunaan, 2da ed., © 2011, Wycliffe Bible Translators, Inc.



375

petajim haajem. 40 Mag dëgölp chuk haadëwi haigmua warp pꞌöbör Azoto 
hanʌmta Hẽwandam Hakꞌarau Felipe hatꞌaadëjim haajem. Hich maigmua warag 
pꞌöbörpierr jaaubaadëjim hanʌm, jãgata Hẽwandamau hich Chaai pʌïjĩ tꞌum 
hich hiek hʌk̈ꞌa nʌm kꞌʌʌn peerdʌ haum kꞌõchgau. Mag Azotomua jaaubaaderr 
hich mag jajawagmamua deeum pꞌöbör Cesarea hanʌm jaau barjim haajem.

Saulo Jesús dʌ̈i kꞌʌd hee tꞌẽutarr

9  1 Mag nʌm hee warag Sauloou maach Pör Jesús hiek hʌk̈ꞌa durrum kꞌʌʌn 
dakꞌãu nʌm pʌaba, warag pꞌadnaan pör haar mawia 2 hichig hẽsap pꞌã 

deepijim haajem, Damasco pꞌöbör hee judionaan Hẽwandam hiek jaaujem 
degam chi pörnaanag hoopibaimaa, makꞌʌʌnau hamach paarmua dʌï pʌrpi 
jaaubaawai, pꞌitꞌurg chukꞌu Jesús higar nʌm kꞌʌʌn hemkꞌooin dʌï hʌʌinpa 
Jerusalenag preso pʌrkꞌa haibëeg. 3 Maimua chadcha hichig mag hẽsap pꞌã 
deebaa hag dʌï higbaadëjim haajem, Damasco pꞌöbörög kꞌʌdau ma sim hee. 
Mamʌ mag mawia ya chi pꞌöbör dakpamam heeta, dëgölp hedjã heemua 
pagtꞌʌmdaujö pꞌʌr jẽer hatꞌajim hanʌm. 4 Mag pꞌʌr jẽer hatꞌamua warre Saulo 
pꞌãr werbpʌïmjöta jẽkꞌʌt buju haimajim haajem. Mag jẽkꞌʌt panaa hũurwai 
hõor chukag heemuata hirig, — Saulo, ¿kꞌantꞌeeta pua jãgcha jãg mʌ hiek hʌk̈ꞌa 
durrum kꞌʌʌn kꞌaibag wawaag ham hẽudee hẽkꞌa nʌrrʌḿa? ha sĩejim hanʌm.

5 Magbaa Sauloou, — Señor, ¿ma pʌ kꞌaiuma? hajim hanʌm jũrr hirig.
Magbaa maach Pör Jesuu, — Mʌʌn Jesuugui hajim hanʌm. Pua jãg 

mʌ hiek hʌ̈kꞌa durrum kꞌʌʌn hẽudee hẽkꞌa sim haig, mʌ hẽudeeta pua 
hẽkꞌa nʌrrabahab hajim hanʌm. [Pʌ jãg nʌrrʌm haiguin, pꞌak hemkꞌöíu 
pꞌidkꞌamaaugau hewag tꞌʌʌgwai hich bʌ̈kꞌʌrr pa hëudʌ jörraajem gaai 
miu hʌa sĩejemʌg tꞌʌʌgjemjö, parta pʌchdëupai pʌch gaai mas wauju jʌr 
nʌrrʌmgui hajim hanʌm maach Pör Jesuu hirig.

6  Mag hũrbaawai Saulo jãpꞌierr hajaugau kꞌa duui tꞌʌnʌmua jũrr hirig, 
— Señor, ¿kꞌani pua mʌrʌg waupim kꞌõsi chirʌẃi? hajim hanʌm.]
Magbaa maach Pöröu hirig, — Pꞌiidʌbá, maimua warag pꞌöbörög petá hajim 

haajem. Nau jamta pʌchdëu nem wauju tꞌum pʌrʌg kꞌap jaaujugui hajim haajem.
7 Mag hõor chukꞌu sim heemuata magbarm hũrbaawai hi dʌï hõor wënʌrrarr 

kꞌʌʌnjã hĩchab jãpꞌierr nʌm hiekꞌau pödjã hiekꞌaba, sĩi warag kꞌĩuu naajim 
hanaabá. 8 Mag hõor chukag heemua hichig magbaawai Sauloou pꞌiidʌ dʌnʌisijim 
hanʌm. Mag dʌnʌʌunaa par hirua wajapꞌa dau hẽenaa hookꞌakꞌakꞌamjã pöd dau 
warpꞌapaijã hooba haajeejim hanaabá, dau kꞌĩ tꞌʌnarr haawai. Mag pöd hooba 
haawai chi dʌï wënʌrrarr kꞌʌʌnau sĩita hi jua gaai pʌrnaa Damasco pꞌöbör hee 
warrjierram haajem. 9 Mam pꞌöbör hee pawijã Saulo kꞌãai tꞌãrjup sĩi dau kꞌaugba 
sĩejim haajem. Mag nʌm dʌï tꞌachjã kꞌöba ni döjã döba sĩejim hanaabá.

10 Mag Damasco pꞌöbör hee woun hãb sĩejim haajem, Hẽwandam hiek 
hʌ̈kꞌaajerr Ananías ha tꞌʌ̃r sim. Mag woun maach Pör Jesuu hich dʌ̈i kꞌãai 
kꞌõrkꞌapi hauwia hi tꞌʌ̃rchëjim haajem. Mag hich tꞌʌ̃rbaichee Ananiaau, 

— Señor, mʌ cha chirʌmgui hajim hanʌm.

11 Magbaa maach Pör Jesuu hirig, — Pꞌiidʌbá hajim hanʌm, maimua kaaijã 
Chi Kꞌajapꞌam ha tꞌʌʌ̃rjem hee woun Judas hanʌm deg Saulo Tarsopierr 
jëeubaimá; maig mag wounau mʌrʌg oraa simgui hajim hanʌm. 12 Mag mʌrʌg 
jëeu simua hĩchab kꞌãai kꞌõrg hee hichdëu hoobarmgui hajim hanʌm, woun hãb 
Ananías ha tꞌʌr̃ sim hi haar dubwi hi hʌr̃ jua hausĩubaa hich dau heerdʌbarm.

13  Magbaa Ananiaau magjim haajem:
— Señor, jãg woun kꞌai ya mua hũur daar chitʌmgui hajim hanʌm. Jã 

kꞌai Jerusalén pꞌöbör hee har pʌ higar hʌ̈kꞌa durrum kꞌʌʌn dʌ̈i nem 
kꞌaibag sĩerrʌmgui hajim haajem. 14 Maagjem mʌigjã pꞌadnaan chi pörkꞌa 
nʌm kꞌʌʌnau warag hamach hipaarmua hirig jaau nʌmgui hajim hanʌm, 
pʌrʌgpai jëeu durraajem kꞌʌʌn pʌrkꞌa harramkꞌĩir.

15 Magbaa maach Pör Jesuu hirig, — Petá hajim hanʌm, muata pʌ pʌ̈i 
chirʌm hi haar. Jã mʌchdëu jʌr hau chirʌm kꞌabahab hajim hanʌm. Jãguata 
mʌg hatag israelnaanagjã mʌ hiek jaaunaa durr warpꞌam magwe mʌ hiek 
reinaanagpa jaau nʌrrajugui hajim haajem. 16 Mua mʌchdëucha hirig 
jaaukꞌimgui hajim hanʌm, jãga mʌ gaaimua hi dau hapꞌʌʌ pꞌitꞌurg haju.

17 Maach Pör Jesuu hichig magbaawai Ananías chadcha petajim haajem. 
Mag mawia, Saulo sim deg dubimawia, hi hʌ̃r jua hausĩunaa hirig, 

— Kꞌodam Saulo, maach Pör Jesús har pʌ dʌ̈i kꞌʌd hee tꞌẽutarrau mʌ pʌ 
haig pʌ̈ijimgui hajim hanʌm, deeu hũmaai dau heerdʌbaadëm dʌ̈i hĩchab 
Hẽwandam Hakꞌaarpa pʌch gaai pꞌẽs wai chirsimkꞌĩir.

18  Mag, chadcha Ananiaau mag hiekꞌabarm bʌ̈rre Saulo dau gaau 
papꞌugmiejö chëu chëu chëu haadëwi warre dau heerdʌ sĩsijim haajem. 
Magtarr haigmua hĩchab warre hich pör choopijim haajem. 19 Mag pör 
choo sĩsiewain chadau, tꞌachdam kꞌöbaadee, kꞌa tꞌeeg chukꞌu tꞌʌnarrjã deeu 
kꞌĩir hubag haadëjim haajem. Maimua warag hich hag pꞌöbör hee chi Jesús 
hiek hʌ̈kꞌa durrarr kꞌʌʌn dʌ̈i kꞌãaidam kꞌapanaa sĩsijim haajem, dapai maba.

Damasco pꞌöbör hee Sauloou Hẽwandam hiek jaautarr
20 Maimua Sauloou warag hich hipaarmua judionaan Hẽwandam hiek jaaujem 

di sĩsidʌm hee jaau nʌrrʌmua Jesús higwia, “Chadchata jãan Hẽwandam Hiewaa 
hichdëucha pʌïtarraugui” ha jaaujeejim haajem dʌï hich hipaarmua. 21 Mag hirua 
jaaumam hũrwi tꞌumaam kꞌʌʌn jʌg̃derraa naajeejim haajem. Mag nʌm hiekꞌau 
hamach wir haigpai jũrr hamach kꞌapeenag, “Keena, ¿hich mʌg woun kꞌabajĩ 
Jerusalén pꞌöbör hee har Jesuug jëeu durrum kꞌʌʌn dajẽk wai nʌnʌʌu haajerr? 
Mawaam kꞌʌʌnjã hagjö pʌrkꞌanaa pꞌadnaan chi pörnaan haar preso pꞌë harraan 
ha bëetarrta, ¿jãga hĩs jãg hich paarmua warag ham hipierr hich hag hiekpai dʌï 
jaau nʌrrʌḿa?” haajeejim haajem jũrr hamach heepai.

22 Mamʌ hichig maagwai chará, warag Sauloou hiek kꞌẽgkꞌa jaaumamua, 
“Chadcha jãg Jesuuta hich Hẽwandamaucha warrgarwe jʌr hauwia maach 
peerdʌ haumkꞌĩir mʌg durr gaai pʌïju haajerr kꞌabahab” haajeejim hanaabá. 

Mag nem hichö kꞌaisög jaaupʌp̈ʌïgmamua judionaan Damasco pꞌöbör hee narr 
kꞌʌʌnjã pöd hiekꞌaju kꞌaugba, warag hich garmua kꞌĩupaa sĩumaajeejim haajem.

Saulo judionaan jua heemua dʌrtarr
23 Maimua magtarr kꞌur hewag pawia kꞌãai kꞌapan haadëm hee, judionaan 

hãba biirdʌwia hihãba nʌisijim haajem, Saulo tꞌõopäaig. 24 Mag chadcha 
hi tꞌõopʌïju hawi puertdi pꞌöbör hee duubjem sĩsidʌmpierr soldaaunagjã hi 
nʌpiejeejim hanʌm, hedaram magwe. Mamʌ mag hamau hi hëugar hi tꞌõoju 
dakꞌãu wai nʌm ya hich Saulooujã hũrbaadëjim haajem. 25 Mag kꞌapꞌʌ wai 
naawai hedau kꞌëubaadeewai tagam kꞌʌʌn hagjö Hẽwandam hiek hʌk̈ꞌa 
durrarr kꞌʌʌnau tꞌʌbʌt hee juppinaa jʌg̃ad gaai heeg jiir burrpʌïjierram haajem, 
mag pꞌöbör tꞌum higaaum magwe maach jua pʌrju kꞌaba tꞌuur pꞌʌʌrdʌ sim hee 
warre pꞌöbör higaau. Mag, mag hedaar Saulo dʌrmidjim haajem.

Saulo deeu Jerusalén pꞌöbör hee bëetarr
26 Mag mawia deeu Jerusalén pꞌöbör hee barbaimaawai haig chi hʌk̈ꞌa 

durrum kꞌʌʌn dʌï kꞌapeerkꞌam hiigjeejim haajem, hich Sauloou. Mamʌ tꞌumaam 
kꞌʌʌnau hi högkꞌaajeejim hanaabá, hagtꞌa hʌk̈ꞌaba simta sĩi hamach kꞌũguraagta 
mag nʌrrʌmpii hawi. 27 Magbaawai Bernabé hanʌmua chi Saulo tꞌʌr̃ hauwi, 
hich Jesuucha jʌr hautarr kꞌʌʌn haar wai dubwia, hamag jaaubaadëjim 
haajem, jãga Saulo kꞌʌd hee mamua Jesús dʌï tꞌẽujĩ, maimua jãga hĩchab 
Damasco pꞌöbör heejã hirua hõrag Jesús higwia warag högkꞌaba Hẽwandam 
hiek jaaubaadëjĩ. 28 Bernabeeu mag jaaubaan chadau tag hi högkꞌaba nʌisijim 
haajem. Magbaa warag Jerusalén pꞌöbör hee tꞌʌbawia ham wënʌrrʌmpierr ham 
dʌï nʌrraajeejim haajem. 29 Mag nʌrrʌmua warag bʌʌ̃rjã högkꞌaba maach Pör 
Jesús higwia hi hiek jaaujeejim haajem, judionaanta griegonaan meúa hiekꞌa 
nʌm kꞌʌʌnag. Mamʌ makꞌʌʌnaujã hi tꞌõopʌïju hẽkꞌa pꞌöbaadëjim haajem. 30 Mag 
hamau hi tꞌõoju dakꞌãu wai nʌm chi Hẽwandam hiek hʌk̈ꞌa durrum kꞌʌʌnau 
hũrpꞌöbaadeewai deeum pꞌöbör Cesarea hanʌm haar hi harrwi maigmua jũrr 
hich durr pꞌöbör Tarso hanʌmʌg pʌïjierram haajem. 31 Mag Sauloou hamach 
hipierr Hẽwandam hiek hʌk̈ꞌa sĩsim kꞌaug hatꞌaawain chadau, Judea durr, 
Galilea durr maimua Samaria durram magwe chi hʌk̈ꞌa durrarr kꞌʌʌn tꞌum hʌü 
kꞌõinaa nʌisijim haajem. Mag kꞌõinaa hapꞌöbaadëm hee, sĩi warag maach Pör 
Jesús hipierraa hirua nem jaau simpai waupꞌöbaadee hĩchab hich Hẽwandam 
Hakꞌaraujã chi hʌk̈ꞌa nʌm kꞌʌʌn warag kꞌapaana hapijim haajem.

Pedroou woun Eneas hanʌm monaautarr
32  Pedroou maach Hẽwandam hiek hʌ̈kꞌa durrum kꞌʌʌn hamach 

nʌnʌidʌmpierr hoo nʌrrʌmua hĩchab pꞌöbördam Lida hanʌm hee 
Hẽwandam hiek hʌ̈kꞌa narr kꞌʌʌnjã hoon majim haajem. 33  Mag pꞌöbördam 
Lida hanʌm hee woun hãb hooimajim haajem, Eneas hanʌm. Mag woun 
kꞌa chʌkꞌʌ kꞌitarr haawai sĩi put heepai ocho años sĩejim haajem, pöd 

hich happai pꞌiidʌba. 34 Magʌg Pedroou, — Eneas, pꞌiidʌbá hajim hanʌm; 
Jesucristoou pʌ monaaubarm. Pʌch putdam juur kꞌërbá hajim hanʌm.

Magbaa chadcha hag bʌ̈rre Eneas pꞌiidʌbaadëjim haajem. 35 Mag Eneas 
monaautarr tꞌumaam kꞌʌʌnau Lida pꞌöbör hee kꞌakꞌapdö haadëm dʌ̈i 
hĩchab kꞌör pöm wëjöm Sarón hanʌm hee hõor joobaajerr kꞌʌʌnaupa 
kꞌakꞌapdö haadëjim haajem. Magtarr hoowia, hamach kꞌaibag hisegwi, 
jũrr maach Pör Jesús hiekta hʌ̈kꞌajierram haajem.

Dorcas meewia pꞌiidʌtarr
36 Hich mag jaar hĩchab pꞌöbör Jope hanʌm hee hʌʌi hãb Jesús hiek 

hogdʌba hʌ̈kꞌa kꞌitʌm sĩejim haajem. Mag hʌʌi tꞌʌ̃r hebreonaan meúa Tabita 
haajeejim haajem, maagwai griegonaan meúata Dorcas haajeejim haajem. 
Mag hʌʌi tꞌumaam kꞌʌʌn dʌï nem hö wajaugnaa hapꞌʌʌm kꞌʌʌndamau 
nem hiigwaijã magʌmjã haba hamag deejeejim haajem. 37 Mag Pedro Lida 
pꞌöbör hee sim hee, Dorcas mor machpawia hich hag kꞌamor machgau warag 
meejim haajem. Mag meebaadee hajapꞌa domeerpinaa, hʌg̃tꞌaa dijã jarnaa, 
haar harrjierram haajem. 38 Maagwai Jopepienau Pedro Lida pꞌöbör hee 
sim hanʌmjã hũr naajim haajem. Mag Jopemua Lida barju warp kꞌaba sĩerr 
haawai ham hiek hich hag bʌ̈rre hamau hemkꞌooin numí jʌr hauwia Pedro 
hawaan mamkꞌĩir pʌïjierram haajem. 39 Magbaa makꞌʌʌnau wëtwia, Pedro 
haar barwia, hirig “Jopepienau jöpkꞌaa pʌ tꞌʌ̃r nʌm” ha jaaubaimaawai hich 
hag bʌ̈rre ham dʌï bëejim haajem. Mag hi barbaichee haiguim kꞌʌʌnau 
hʌg̃tꞌaa chi hapꞌʌʌmdam wai narr haar hi hatꞌaadeewai, kꞌoopaa hũanaan 
tꞌum haig narr kꞌʌʌnau bĩe nʌmua dich monakꞌa haawai kꞌajũadam kꞌamatarr 
tꞌumaa hirig hoopimajierram haajem. 40 Magbaawai hich Pedroou hõor tꞌum 
dawag jʌrkꞌʌʌipʌïwi, kanieu pꞌõbkꞌanaa, Hẽwandamag oraajim haajem. Mag 
oraa haaipawi chi binaanag hoonaa, — Tabita, pꞌiidʌbá hajim hanʌm.

Magbaawai chadcha chi binaanau dau hẽe hoowia Pedro kꞌĩir heerpa 
hatꞌaawai pꞌiidʌ hoo sĩsijim hanaabá. 41 Maig Pedroou hi jua gaai pʌrkꞌanaa 
warag hʌg̃tꞌaag dʌnʌʌupi hatꞌajim hanʌm. Magnaa Hẽwandam hiek hʌk̈ꞌa nʌm 
kꞌʌʌn tꞌum kꞌoopaa hʌʌin chi bĩe narr kꞌʌʌnpa tꞌʌr̃kꞌanaa hamag Tabita monakkꞌa 
deeu hoopijim hanʌm, meeba harrjö. 42 Jope pꞌöbör hee tꞌumaam kꞌʌʌnau mag 
hõor pꞌiidʌtarr hũrwia, hõor pöm maach Pör Jesús hiek hʌk̈ꞌajierram haajem. 
43 Magwiajã hich Pedro chan da mabajim haajem, Jope pꞌöbör heemua. Woun 
hãb Simón hanʌm di haig kꞌãai kꞌapan sĩi hawiata petajim haajem. Mag woun 
Simón hanʌm nemhëu dën nem wau nʌm gaaita pꞌidkꞌaajem hajim haajem.

Pedro Cornelio dʌ̈i

10  1 Pꞌöbör Cesarea hanʌm hee woun hãb sĩejim haajem, Cornelio 
ha tꞌʌ̃r sim. Mag Corneliota soldaaun Italiapien heem chi capitán 

hajim haajem. 2  Mag capitán judío kꞌabajieb mamʌ, hich chaain dʌ̈imua 
hich hʌʌipa hamach tꞌumaam kꞌʌʌnau Hẽwandamag jëeunaa hi dau najã 

hagpierraa wënʌrraajeejim haajem. Mag judío kꞌaba simta, judionaan 
juag hoom kꞌõchgau pꞌatkꞌon pöm deejeejim haajem, hapꞌʌʌm kꞌʌʌnag.

3 Biek hãb hedau pꞌʌʌibaajër kꞌeeuragam las tresjö nʌm hee hí Hẽwandamag 
jëeu chirʌmta, kꞌãi hatꞌamjö habarm hee hoowai, Hẽwandam chog hʌg̃tꞌarmua 
bëewi, dau daau hi chirʌm haar dubwi hirig, — Cornelio haichëjim hanʌm.

4 Mag hich tꞌʌ̃rbaichee Cornelioou hinanaa hi kꞌĩir heerpanaa jãpꞌierr 
tꞌʌnʌmuata chi Hẽwandam chogag, — Señor, ¿kꞌan hagá? hajim hanʌm.

Magbaa chi Hẽwandam chogau jũrr hirig, — Pua Hẽwandamag jëeu 
chirʌʌ haajeewai hʌü hirua pʌ hiek hũrbarmgui hajim hanʌm. Hĩchab 
hirua hoowai pua hapꞌʌʌm kꞌʌʌnag nemdam deejemjã hʌü simgui hajim 
hanʌm. 5 Hõor jʌr hauwi Jopeeg pʌïbapʌï hajim hanʌm, woun Simón ha 
tꞌʌ̃ʌrjem hawaan mamkꞌĩir. Hich harpai ham dën hibʌʌr wauwia Pedro ha 
tꞌʌ̃ʌrjemgui hajim haajem. 6 Mag woun deeum hagjö Simón ha tꞌʌ̃ʌrjem haig 
simgui hajim hanʌm, Simón chi nemhëu dʌï pꞌidkꞌamie deg. Hi di pꞌũas 
higawaa simgui hajim haajem. Mag Simón Pedroouta pʌrʌg jaauju, kꞌanta 
pua wauju haai sĩ hajim hanʌm chi Hẽwandam chogau capitán Cornelioog.

7 Chi Hẽwandam chog mag hich haig hiekꞌa dʌnaawi petaawai Cornelioou 
chadcha hich deg pꞌidkꞌaajerr kꞌʌʌn numí tꞌʌr̃kꞌa hauwia, hĩchab soldaaun hãb 
hichjö Hẽwandam hiek hʌk̈ꞌanaa hich juag hoojerr tꞌʌr̃ haujim haajem, harag 
tꞌãrjup. 8 Mag tꞌʌr̃kꞌa hauwia Hẽwandam chogau hichig jaautarrjö jũrr hamag 
hajapꞌa jaau deewi pʌïjim haajem, Jopeeg, Simón Pedro hawaan wëtamkꞌĩir.

9 Maimua hag noram mag Cornelioou pʌïtarr kꞌʌʌn ya chi pꞌöbör dakꞌa 
paaukꞌamam hee, hedau sĩejönaa, Pedro hich dihëu hʌr̃ sĩejim haajem 
Hẽwandamag jëeuwai. 10 Mag nʌm hee jãsooga haadee tꞌach kꞌöm 
kꞌõchkꞌabaadëjim haajem. Mamʌ pꞌiejãb wau nʌmich, sĩi kꞌãibaadeeu waa kꞌãai 
kꞌõrkꞌa tꞌʌnʌmua hoowai, 11 sĩi hedaujãata weeudʌ tꞌʌnʌm hoo hatꞌajim hanʌm. 
Pedroou hoowai mag hedjã weeudʌ wëjöm heemua dĩesjö nem pꞌeeugnaa kꞌẽu 
jʌk̃ꞌa sĩsidʌmta heeg jẽbjã gaai burr huraa hajim hanʌm. 12 Mag dĩes nem pꞌeeug 
sim hee nemchaain kꞌĩir pogkꞌe tꞌʌnaajim hanaabá: mʌg jẽb gaaim nemchaain 
bʌ ̈jayapam, nemchaain sĩi jãau jẽedʌ nʌrrjëe haajem kꞌʌʌn, nem hichpan, nem 
tꞌumaa tꞌʌnaajim haajem. 13 Hi hakꞌarau mag heerpa hoo chirʌm heeta, wounjã 
chukꞌu sim heemua hirig, — Pedro, jãg heem nemchaai tꞌõonaa kꞌöbá hajim hanʌm.

14 Magbaawai Pedroou hirig, — Señor, mua chan mʌg chitʌm haig 
mʌch herraawe bʌ̃ʌrjã nem parhooba kꞌöba chitʌmgui hajim hanʌm. 
Magʌm jãg maach hinaam chará mua kꞌöbamgui hajim hanʌm, pʌ dau 
na hãrmaaugau warrgarwe maach jöoinau kꞌöpiba jaaujerr haawai.

15 Hirua magbarm hee, deeu hũmaai hõor chukꞌu sim heemuata hirig, 
— Hẽwandamau nem hajapꞌa wauwi kꞌöpi jaau sim chan hoob pua 

maach hinaa sim hamgui hajim hanʌm.
16 Chi dĩes gaai mag nemchaain pos jojopkꞌam hoopinaa, kꞌömkꞌĩir biek tꞌãrjup 

pꞌʌʌrba jajaaujii hawi, deeu hʌg̃tꞌaag hëudʌ hatꞌamjö habaawai chukkꞌu haadëjim 
haajem. 17 Mag hoobaawai Pedroou hich hödegpai, “¿Kꞌan jaauwaita jãg sĩi put 

gaaipai nemchaain kꞌapan jãjãg kꞌajĩma?” ha kꞌĩirju hoo chirʌm heeta, Cornelioou 
pʌïtarr kꞌʌʌnau Simón di jëjëwag wëdurumua hi sim di haig daaugajãr puertdi 
haig bardʌtkꞌabaichëjim haajem. 18 Mag bardʌtkꞌachëwi haiguim kꞌʌʌnag 
jëeujierram haajem, mag woun Simón hanʌm hibʌʌr wauwia Pedro ha tꞌʌʌ̃rjem 
maig sim kꞌap haag. 19 Mamʌ mag nʌm hee hĩchab Pedroou mag hichdëu nem 
hootarr hagtꞌa kꞌĩirju hoo chirʌm hee, Hẽwandam Hakꞌarau hirig, — Hõor tꞌãrjup 
pʌ jʌr wënʌrrʌm kꞌʌʌn ya bardʌtkꞌabaichëmgui hajim hanʌm. 20 Hʌʌrbawia ham 
dʌï petá hajim hanʌm. Hoob kꞌĩirjum, jãkꞌʌʌn wounaanan mʌchdëuta pʌ jʌraan 
pʌï chirʌmʌugui hajim haajem Hẽwandam Hakꞌarau hirig.

21 Hichig magbaa chadcha Pedroou hʌʌrbawi mag Cornelio hich jʌrmkꞌĩir 
pʌ̈itarr kꞌʌʌnag, — Pãran mʌʌta jʌr wënʌrrʌm, mʌʌn mʌigta chirʌmgui 
hajim hanʌm. ¿Kꞌandam hatꞌee bëejierrá? ha jëeujim haajem hamag.

22  Magbaa hamachdëu, — Maar bëejimgui hajim hanʌm, capitán 
Cornelioou chogbapäaiwai. Hi hiek mag Hẽwandam chog bëewi hirig 
pʌ jʌraan hõor pʌ̈ipi jaaujim haajemgui hajim hanʌm, mag pʌ hi di haar 
petaawai pua nem jaaumam hichdëu hũraag. Jãg capitanan chadcha hõor 
hajapꞌamʌu. Hẽwandam dau najã hagpierraa haajeewai Judionaanaujã 
tꞌumaam kꞌʌʌnau hi kꞌa kꞌõsi haajemgui hajim haajem Pedroog.

23 Magbaa Pedroou hamag hierrag dubpi jaaubaa, dubwi warag hich 
mag haig kꞌãi hëejierram haajem. Maimua hag noram chadcha ham dʌ̈i 
majim haajem. Mag hi mam dʌ̈i hĩchab hich hag pꞌöbör heem hãaur hagjö 
Hẽwandam higar narr kꞌʌʌnjã hi dʌ̈i wëtjierram haajem, hi daumaai.

24 Mag wëtumua, hag noram deeu Cesarea barjierram haajem. Mam 
barimawia hooimaawai, chadcha Cornelioou hich kꞌodnaan dʌï hich 
kꞌapkꞌʌʌn hich dʌï hajapcharam kꞌʌʌnpa hãbam haig biirdʌnaa ham nʌ sĩejim 
hanaabá. 25 Mag Pedro barbaimaawai Cornelioou hi kꞌĩirpꞌee dawag höbërwi 
hi bʌk̈ꞌʌrr jĩepöröu pꞌõbkꞌabaimajim haajem, Hẽwandamagamjö jëwaag. 
26 Cornelioou mag hich kꞌĩirpꞌee pꞌõbkꞌabaimaa Pedroou hirig, — Pꞌiidʌbaadkë 
hajim hanʌm. ¿Kꞌantꞌeeta pʌ mʌ dʌï jãgbaadëm? Maach wounaan 
hagdaujöpai tꞌʌnʌmʌg kꞌabahab hanaa, deeu hi dʌnʌʌupi hatꞌajim hanaabá.

27 Maimua warag hiyʌ̈ʌ naawi dubjierram haajem. Mag dubwi hierr 
hooimaawai hõor kꞌapan pos tꞌʌnaajim haajem. 28 Mag hoobaimaawai Pedroou 
hamag, — Keena, pãrau kꞌapꞌʌ nʌmgui hajim hanʌm, maar judionaanag 
chan pöd pãar judionaan kꞌabam kꞌʌʌn deg dubpiba jaaunaa pöd pãar dʌï 
kꞌapeerkꞌajujã kꞌaba nʌm haajem, Hẽwandam na maach hãarjeewai. Mamʌ 
hĩs Hẽwandamau mʌrʌg jaauwai ya maadëu tag mag kꞌĩirjuju kꞌaba nʌmgui 
hajim hanʌm, dich meeun kꞌabam kꞌʌʌn dʌï hawiajã. 29 Maguata, mʌch haar 
jaaubaimaawai mua bʌ̃ʌrjã magʌm haba, chadcha bëewi mʌig pãar dʌï 
chirʌm keena. ¿Kꞌan hatꞌee pãrau mʌ tꞌʌr̃pʌïjierrá? hajim haajem Pedroou.

30 Magbaawaita Cornelioou hirig nem hĩgkꞌabaadëmua magjim haajem:
— Ya kꞌãai jayap simgui hajim hanʌm, hĩsim kꞌurau, mʌch di haig chirʌmta 

hãspatarr haigmua tꞌachjã kꞌöba chirarr. Mag chirʌmua hedau pꞌʌʌibaajër 

kꞌeeuragam las tresjö nʌm hee, hich mʌg hora, Hẽwandamag jëeu chirajimgui 
hajim hanʌm. Mag nʌm heeta dëgölp woun hãb kꞌajũa bäppꞌä hich bäpgau 
pꞌuumjö sim bëewi mʌ kꞌĩirpꞌee dʌnʌʌubaichëjimgui hajim hanʌm. 31 Mag 
dʌnʌʌuchëwia mʌ tꞌʌr̃cha tꞌʌr̃naa mʌrʌg, “Pua Hẽwandamag jëeu chirʌʌ 
haajeewai hirua pʌ hiek hũrbarmgui” haichëjim mʌrʌg. Hĩchab mua hapꞌʌʌm 
kꞌʌʌnag nemdam deejemjã hʌü simgui hajim chi Hẽwandam chogau. 32 Maimua 
mʌrʌg hõor jʌr hauwi Jopeeg pʌïpi jaaujim, woun hãb Simón hanʌm hibʌʌr 
wauwia ham dën Pedro ha tꞌʌʌ̃rjem hawaan mamkꞌĩir. Mag wounau jaauwai 
pʌ deeum hagjö Simón hanʌm nemhëu dʌï pꞌidkꞌaajem haig sim ha jaaujim, 
pꞌũas higaau di dʌnʌm hee. Pʌ higwia, mag wounauta mua nem wauju mʌrʌg 
kꞌap jaaujugui hajim, chi Hẽwandam chogau. 33 Mag mʌchig jaaubaicheewaita 
mua hõor pʌïjimgui hajim hanʌm, pʌ hawaan mamkꞌĩir. Mag, hĩs hʌü pʌ 
barbaichëmgui hajim haajem Cornelioou Pedroog. Hẽwandam dakꞌĩir maar mʌig 
hãba biirdʌwia pʌʌta nʌ nʌmgui hajim hanʌm, pʌrʌg Hẽwandamau hich hiek 
marag jaaupi sim hũraag. Hĩsin chadau marag jaaubá hajim haajem Cornelioou.

Pedroou Cornelio deg maach peerdʌajem hiek jaautarr
34 Mag hichig hiekꞌapibaawai Pedroou magjim haajem:

— Hĩsin ya mua kꞌapꞌʌ chirʌmgui hajim hanʌm, chadcha Hẽwandamau 
mag hiwiir hãbam kꞌʌʌnpaita hʌ̃rcha higba haajem. 35 Hi dau naan deeum 
durram kꞌʌʌnau hawiajã hi hipierraanaa hĩchab hagcha wënʌrrakꞌiin, 
makꞌʌʌnjã hirua higab kꞌaba higjugui hajim hanʌm Pedroou chi haig 
biirdʌ tꞌʌnarr kꞌʌʌnag. Mag jaaumamua hich Pedrooupai, 36 Hẽwandamau 
Jesucristo israelnaan hee pʌ̈ijimgui hajim hanʌm, hich hiek jaaumkꞌĩir. 
Mag, maadëu kꞌapꞌʌ nʌmgui hajim haajem, warr Hẽwandam dʌ̈ijã hiekkꞌõr 
paar narrta Jesucristo hʌü maach kõit tꞌõtarr gaaimua kꞌõinaa wënʌrrʌm. 
Hich hag Jesuugui hajim hanʌm, hante maach tꞌumaam kꞌʌʌn Pör. 37 Pãrau 
kꞌapꞌʌ nʌmgui hajim haajem, Juanau Hẽwandam hi jaaunaa hõor pör 
choo nʌrrarr kꞌurjã jãga nacha Jesuu Galilea hee hich hiek jaaubaaderr 
kꞌĩeb Judea hee tꞌum haaidʌjĩ. 38  Pãrau kꞌapꞌʌ nʌmgui hajim hanʌm hĩchab, 
jãga Hẽwandamau Jesús Nazaretpierr gaai hich Hakꞌaar pꞌẽs deewi hich 
juapajã deejĩ, maimua jãga mag juapaau hõor mepeer jua hee sĩsid harrjã 
peerdʌ haunaa hich nʌrrʌmpierr nem hajapꞌa wau nʌrrajĩ, Hẽwandam hi 
nʌrrʌm dʌ̈i sĩerr haawai. 39 Judea durr maimua Jerusalén pꞌöbör heejã mag 
nem tꞌum waumatarr marau maach daúa hoojimgui hajim hanʌm, maar 
dakꞌĩirta mag wau nʌrraajerr haawai. Mag kꞌitarr Jesús hajimgui hajim 
hanʌm, har pakuls gaai meerpꞌë tꞌõopʌ̈itarr. 40 Hamau mag hi tꞌõojieb 
mamʌ, kꞌãai tꞌãrjupam hee Hẽwandamau deeu hi pꞌiriu hauwia hich 
hoopijim. 41 Mag hich hoopitarr tꞌumaam kꞌʌʌnagjã kꞌaba, hãba maragpaita 
hich hoopijimgui hajim haajem, hag nawejã hich Hẽwandamau maragta 
hichdëu nem wau nʌrrʌm hoopiju hawi maachta hi dʌ̈i wënʌrramkꞌĩir jʌr 
hautarr haawai. Maguata mag hi meewi deeu hiiu pꞌiidʌtarr kꞌurjã maachta 

hi dʌ̈i tꞌach kꞌöjimgui ha jaaumajim haajem. 42  Maimua hichdëucha maar 
pʌ̈ijimgui hajim hanʌm, judionaan tꞌumaam kꞌʌʌnag jaaumamua hich 
higwia, “Hiita Hẽwandamau jʌr haujim, warrgar meetarr kꞌʌʌnpa maach 
hãba pꞌiidʌtkꞌabarm hed chijã kꞌʌʌnta hʌg̃tꞌar wëtju wa chijã kꞌʌʌnta 
hisegju ha kꞌap jaaumkꞌĩir.” 43 Mag, warrgar Hẽwandam hi jaaujerr 
kꞌʌʌnaujã hĩchab Jesús higwia, “Tꞌum hi hiek hʌ̈kꞌawia hãba hirigpaita 
hamach peerdʌ haumkꞌĩir jëeu nʌm kꞌʌʌn kꞌaibagan Jesús gaaimua 
Hẽwandamau chadcha chugpaapʌ̈iju” ha jaaumajim haajem Pedroou, warr 
Hẽwandam hi jaaumienau jaaujerr higwia.

Judionaan kꞌabam kꞌʌʌnag Hẽwandamau hich Hakꞌaar deetarr
44 Pedro hiekꞌa höba hagtꞌa mag hijẽjẽbkꞌam hee, tꞌum haig hi hiek hũr 

narr kꞌʌʌn gaai Hẽwandam Hakꞌaar pꞌẽs haichëjim haajem. 45 Magbaawai 
judionaan Jesús hiek hʌk̈ꞌa narr Pedro dʌï bëetarr kꞌʌʌnau hamach daúa 
hoowai, Hẽwandamau hĩchab hich Hakꞌaar judionaan kꞌabam kꞌʌʌn gaaipa pꞌẽs 
deebarm hoobaa, dauderraa nʌisijim haajem, 46 hamau hũurwai sĩi hamach 
meu kꞌabampata sereu tꞌʌnʌm hee Hẽwandam tꞌö hiekꞌa nʌrrjëem hũrbaawai. 
47 Mag tꞌumaam kꞌʌʌnau hamachdëu hiekꞌaba haajerr meupa hiekꞌapꞌöo tꞌʌnʌm 
hoobaa Pedroou, — Hĩs mʌkꞌʌʌn wounaanau Hẽwandam Hakꞌaar maachdëu 
hautarrjö hatꞌapí, hamjã warre hĩchab pör choopʌïju haai nʌmgui hajim haajem.

48  Maimua chadcha makꞌʌʌn tꞌum Jesucristo tꞌʌ̃r gaai warre pör choopi 
jaaujim haajem. Mag ya pör choo nʌisiewai hamach haig kꞌãaidam 
kꞌapanaa sĩemkꞌĩir Pedro tꞌʌajierram haajem.

Pedroou Jerusalenpienag hichdëu nem hootarr hĩgkꞌaimatarr

11  1 Mag judionaan kꞌabam kꞌʌʌnaujã Hẽwandam hiek hʌ̈kꞌabarm 
hanʌm jöpcha Judea durr tagam kꞌʌʌn hich Jesuucha jʌr hautarr 

kꞌʌʌnau hũrpꞌöbaadëjim haajem. 2  Mag bĩi tꞌʌnʌm hee, Pedro Jerusalén 
barbaimaawai hĩchab hag pꞌöbör hee judionaan Jesús hiek hʌ̈kꞌa narr 
kꞌʌʌnau sĩi hamachig baarpi hauwi hirig magjierram haajem:

3 — ¿Woun kꞌan jãgwiata jãg maachjö judionaanjã kꞌab sĩsidʌmta hoon mawia 
warag ham dʌï tꞌachpa kꞌöbaadëjĩma? hajierram hanʌm. Pua jãkꞌʌʌn dʌï jãgju 
kꞌaba sĩejim perá hajierram hanʌm, maach jöoinau jãgpiba jaaujeewai.

4 Magbaawai Pedroou hamag tꞌumaa jaaubaadëjim haajem, warrjã jãga 
Hẽwandamau hirig mag nem hoopiwia judionaan kꞌabam kꞌʌʌn heejã hich hi 
jaaumkꞌĩir hi pʌïju hajĩ. 5 Mag jaaumamua hich Pedrooucha, — Warrcharan 
mʌʌn Jope pꞌöbör heeta chirajimgui hajim haajem, Hẽwandamag jëeuwai. 
Mag Hẽwandamag jëeu chirʌm heeta, dëgölp mʌ kꞌãi hatꞌamjö habarm hee, 
sĩi dĩesjö nem pöm kꞌẽupierr kꞌẽu kꞌõorjʌj̃ʌ̃ʌd simta hedjã heemua mʌ chirʌm 
haig burr hurajimgui hajim hanʌm. 6 Magbaawai hag hee sim kꞌap haag hawi 
mua höbër hoowai, hag hee nemchaain kꞌĩirpierr tꞌʌnaajimgui hajim hanʌm: 
mʌg jẽb gayam bʌ ̈jayapam kꞌʌʌn, pabʌ ̈heem chi dachʌpꞌʌm, nemchaain 

jãau jẽedʌ nʌrrjëe haajem kꞌʌʌn, maimua nem hichpan kꞌĩir pogkꞌe. 7 Mag 
mua höbër hoobaawai mag hõor chukꞌu sĩerr heemuata mʌrʌg mʌ tꞌʌr̃cha 
tꞌʌr̃naa hag heem nem hinag tꞌõonaa kꞌöpi jaaujimgui hajim. 8 Magbaawai 
mua, “Señor, mua chan mʌg chitʌm haig mʌch herraawe nem parhoobam 
chan bʌ̃ʌrjã mʌch hi hee hauba chitʌm. Magʌm jãg maach hinaam chará mua 
kꞌöbamgui” ha chirajim, “warrgarwejã maach jöoinau kꞌöpiba jaaujerr haawai.” 
9 Mua mag hiekꞌabaawai deeu mag hõor hiekjö sĩerrau jũrr mʌrʌg, “Mua nem 
wajapꞌa wautarr chan hoob pua maach hinaa sim ha chiramgui” hajim hich 
Hẽwandamau mʌrʌg. 10 Mag nemchaain pos jojopkꞌam biek tꞌãrjup mʌrʌg 
hoopiwia deeu hʌg̃tꞌaag hedjã hee hëudʌ hatꞌamjö habaawai chukkꞌu haadëjim.

Magta Pedroou hichdëu hootarr jaaujim haajem, hich kꞌapeenag.
11 Mag hichdëu nem hootarr jajawagmamua, ’Mag chi dĩes hʌg̃tꞌaa pabaadëm 

heeta, Cesarea pꞌöbörmua woun hãb Cornelio hanʌmua mʌ hawaan mamkꞌĩir 
hõor tꞌãrjup pʌïtarr kꞌʌʌn mʌ chirʌm di jʌr wëtumua mʌ haar barimajierramgui 
hajim hanʌm. 12 Mag ham bardʌtkꞌabaimam hee, hĩchab Hẽwandam Hakꞌarau 
mʌrʌg bʌʌ̃rjã magʌm haba ham dʌï mapi jaaubaawai chadcha mʌ ham dʌï 
majimgui ha jaaumajim haajem hich Pedroou. Mag jajawagmamua, Mag 
mʌ mam dʌï hĩchab hermanonaan seis haig narr kꞌʌʌnjã mʌ dʌï wëtjimgui 
hajim hanʌm. Mag wëtwia mag woun Cornelio hanʌm deg naaimajimgui 
hajim hanʌm. 13 Mag maar bardʌtkꞌabaimaawai mag wounau jũrr mʌrʌg nem 
hĩgkꞌabaadëjimgui hajim hanʌm, jãga Hẽwandam chog hi haig bëewia, hõor jʌr 
haupiwi, Jopeeg pʌïpi jaaujĩ; hajapcharan mʌ jʌraanma. 14 Magá Hẽwandam 
chogau hich Cornelioogcha jaaujim haajem, mua maach peerdʌajem hiek 
wajapꞌa jaaubaawai peerdʌwi hĩchab tꞌum hi di haiguim kꞌʌʌnjã peerdʌ nʌisiju.

15 ’Keena, magta chadcha mʌ hi haar barwia mua Hẽwandam hiek hamag 
jawaagpajimgui hajim hanʌm Pedro hich meeunag. Magnaa, Mag mawia hamag 
jaaubaadëm heeta Hẽwandam Hakꞌaar ham gaai pꞌẽs haichëjimgui hajim hanʌm, 
na har maach tagam judionaan chi hʌk̈ꞌa nʌm kꞌʌʌn dʌïmua nacha hautarr 
hedamjö. 16 Magbaawaita mua kꞌĩir heyaa haadëjimgui hajim hanʌm Pedroou, 
maach Pör Jesuu mʌchig, “Juan chi pör choomieun chadcha dödamaupai pãar 
pör choojieb mamʌ, mʌgtarr kꞌur hich Hẽwandam Hakꞌaarchata pãrau pãach gaai 
pꞌẽs wai nʌisiju” ha hiekꞌatarr. 17 Magua keena, mua hoowai mag hich Jesuucha 
magtarr haawaita mag hedjã Cornelio dʌï hãba narr kꞌʌʌnagjã Hẽwandamau hich 
Hakꞌaar deebajieb hajim hanʌm hamag, har maachdëu Jesucristo hiek hʌk̈ꞌaawai 
maachig deetarrrjö. Keena, magtarr haawaita pöd mua Hẽwandam hichaaur haju 
haai kꞌaba chirajimgui hajim hanaabá Pedroou hich kꞌapeenag jaaumamua.

18 Pedroou mag jaaumam hũrwia, Jerusalenpien chi hʌk̈ꞌa narr kꞌʌʌn sĩi warag 
kꞌĩuu nʌisiwi, Hẽwandamag jëeupꞌöo tꞌʌnʌmua, “Hʌüchata jãgbarm Hẽwandam” 
hajierram haajem. “Magan judionaan kꞌabam kꞌʌʌnaujã hamach kꞌaibag tꞌumaa 
hãsie hewag kꞌĩirjuwia pʌrʌgta chugpaapi jëeu nʌm kꞌʌʌnan hʌü hĩchab hʌg̃tꞌar 
höbër wënʌrrajugui” hajierram haajem, mag warag Hẽwandamag jëeumamua.

Antioquía pꞌöbör hee chi hʌ̈kꞌa durrarr kꞌʌʌn
19 Mag Esteban tꞌõowia chi Hẽwandam hiek hʌ̈kꞌa durrum kꞌʌʌn hẽudee 

hẽkꞌa nʌm jaar, hãaur kꞌʌʌn Feniciaag dʌr wëtjim haajem; maagwai hãaur 
kꞌʌʌn, Chipreeg; maimua tagam kꞌʌʌn, Antioquiaag. Mag wëtwi hamach 
wënʌrrʌmpierr jaau wënʌrrajim haajem, jãga Hẽwandamau maach peerdʌ 
haaujẽ. Mamʌ mag jaau wënʌrrʌm chan parhoobam kꞌʌʌnagjã jaauba, hãba 
judionaanagpaita jaaujeejim hanaabá. 20 Mamʌ mag dʌr wëttarr kꞌʌʌn hee 
naajim haajem, Chiprepien Sirenepien dʌï. Makꞌʌʌnaun chad Antioquía 
pꞌöbör hee hamach bardʌtkꞌaimaawai, parhooba griegonaanagpa maach Pör 
Jesús higwi tꞌumaa jaaupꞌöbaadëjim haajem, hamjã peerdʌju haai nʌm ha 
kꞌap hamkꞌĩir. 21 Maach Pör Jesuuta mag hich hi jaaumkꞌĩir hich juapá hamag 
dee sĩerr haawai chi hũr nʌm kꞌʌʌn kꞌapan warr hamachdëu chadpii haajerr 
kꞌĩirjug hisegwi jũrr maach Pör Jesús hiek jaau nʌmta hʌ̈kꞌajierram haajem.

22 Antioquía pꞌöbör hee mamagkꞌam Jerusalenmua chi hʌk̈ꞌa durrum 
kꞌʌʌnau hũr hatꞌaawai ham haar Bernabé pʌïjierram haajem, kꞌap hoon 
mamkꞌĩir. 23 Mag mawia chadcha Hẽwandamau mamaam kꞌʌʌnjã hʌü peerdʌ 
hatꞌam hoobaimaawai Bernabé honee haadëjim haajem. Maimua warag 
tꞌumaam kꞌʌʌnag, “Hich jãg tꞌãraucha warag maach Pör Jesús hiek hʌk̈ꞌa 
wënʌrrʌmua hi gaaita hubʌ nʌisit” hajim haajem, ham wawimamua. 24 Hich 
Bernabejã woun hajapꞌam hajim haajem. Magua hirua hich gaai Hẽwandam 
Hakꞌaarjã pꞌẽsnaa hĩchab hãba Hẽwandam gaaipaita tꞌãraucha hʌk̈ꞌaajeejim 
haajem. Mag Hẽwandam Hakꞌaar hich gaai pꞌẽs wai simua jaaumam hũrwi 
warag kꞌapankꞌam kꞌʌʌnau hʌk̈ꞌawi maach Pör Jesús dënkꞌamaajeejim hanʌm.

25 Maig sĩi hawi hich Bernabé jũrr Tarsoog majim haajem, Saulo jʌraan. 
Mag mawia haig hoobaimaa, hich dʌï hëeurrwi Antioquiaag harrjim haajem. 
26 Mag Antioquía pꞌöbör barwi año hãb hëntër haig nʌmua warag hõor 
kꞌapankꞌam kꞌʌʌnag Hẽwandam hiek jaaujeejim haajem. Maig mag Antioquía 
pꞌöbör heeta chi hʌ̈kꞌa durrarr kꞌʌʌn warrpem cristianonaan ha tꞌʌ̃rjierram 
haajem bigaaum kꞌʌʌnau, hamach Cristo hiek hʌ̈kꞌa durrum gaaimua.

27 Hich mag jaar Jerusalenmua Antioquiaag Hẽwandam hi jaaumien 
bëejierram haajem. 28 Mag bëewia hãb Agabo hanʌmua Hẽwandam Hakꞌarau 
hichig jaaupibaawai hõrag jaaujim hanʌm, durrpierr jãdau tꞌeeg burrju. 
Magtarr kꞌur Claudio reikꞌa sim jaar, chadcha hich Agaboou jaautarrjöo 
hajim hanaabá. 29 Mag jãdau tꞌeega haadëmua kꞌöju chukkꞌu haadeewai 
Antioquiapien Jesús higar durrarr kꞌʌʌnau hagdaujö hamachdëu deeju 
hayaampierr ofrendadam jʌrpꞌë hauju hapꞌöbaadëjim haajem, Judea durr 
hagjö chi hʌ̈kꞌa durrum kꞌʌʌnag deepäaig. 30 Mag chadcha ya chi pꞌatkꞌon 
wai nʌisiewai Bernabé Saulo dʌï jʌr hauwi makꞌʌʌn dʌï deepʌïjierram 
haajem, jũrr Jerusalenam iglesia heem chi pörnaanag deeimamkꞌĩir.

Santiago tꞌõopʌ̈iwi Pedro cárcel deg pʌ̈itarr

12  1 Mag Bernabé Saulo dʌï Jerusalenpien hatꞌee pꞌatkꞌon deen ma 
nʌm jaar, rey Herodeeu hãaur kꞌʌʌn Jerusalén hee Jesús hiek hʌk̈ꞌa 

durrarr kꞌʌʌn pʌrkꞌa haujim haajem, ham dʌï hichdëu hampierr haag. 2 Mag 
pʌrkꞌa hauwia hãb Juan dʌï kꞌod hãbam Santiago ha tꞌʌ̃ʌrjerr hich soldaaunag 
tꞌutꞌuíu hö tꞌʌappʌïpijim hanaabá. 3 Mag hö tꞌʌap tꞌõobarm judionaan chi 
pörnaanau warag kꞌõchkꞌabarm hoobaawai Pedrojã dʌï warre pʌr haupijim 
haajem, chi Herodeeu. Mamagkꞌarran pan levadura chukꞌu wauwi kꞌoojem 
hag seman hee hajim haajem. 4 Mag preso pʌr hauwi, cárcel deg pꞌãar sĩunaa, 
soldaaun dieciseis jʌr haujim haajem, nacha jayapam kꞌʌʌnau tꞌʌa wai nʌʌ 
hawi jũrr hagjö jayapam kꞌʌʌnau hich mag tꞌeg hahau hamkꞌĩir. Maan hi 
dënën, mag pꞌãar sĩuwi nemkꞌoo pömaam dichdimaawaita dawag hauju 
hajima, tꞌumaam kꞌʌʌn dakꞌĩir hich soldaaunag tꞌõopi jawaag. 5 Mamʌ mag 
Pedro cárcel deg soldaaunau hoopaar wai nʌmichin, hĩchab tagam kꞌʌʌn chi 
hʌk̈ꞌa nʌm kꞌʌʌnau pʌa chukꞌuu Hẽwandamag jëeu durrajim hanaabá, hi kõit.

Pedro cárcel degmua höbërtarr
6 Maimua chadcha mag pꞌiesta dichwia, nanumjö Herodeeu hamag Pedro 

jẽu deeju hanʌm hee, hĩsimjö, kꞌëubaadeewai soldaaun numiim kꞌʌʌnau 
hamachpierr Pedro jua gaai cadenau jʌk̃ꞌanaa, hamach jua gaaijã jʌk̃ꞌanaa, 
hamach jãrr wai kꞌãipꞌöbaadëjim haajem. Maagwai tagam kꞌʌʌnau puertdi haig 
tꞌʌa nʌisijim haajem. 7 Mag Pedro kꞌãi jẽer sim hee, Hẽwandam chog hʌg̃tꞌarmua 
hi haig pierrwai cárcel di tꞌum sĩi harar jöisijim hanaabá. Mag bëewi, hi hãi hee 
noinoinaa, pꞌiriupʌïwi hirig, — Pedro, jöpai pꞌiidʌbá hajim hanʌm.

Hirua magbarm bʌr̈re chadcha caden Pedro jua gaai mag jʌk̃ꞌa sĩerrta sĩi 
hẽedʌ kꞌʌipꞌöbaadëjim hanaabá. 8 Mag daukꞌanpabaadee, — Jua chʌpꞌʌ pʌch hãi 
kꞌõorjʌw̃i jöpai pʌch zapat jũabapʌï hajim hanʌm deeu chi Hẽwandam chogau.

Mag chadcha Pedro zapat jũa haaipabaadee, — Jãimua pʌch manto 
jũawi mʌ hẽudee pidú hajim haajem chi Hẽwandam chogau.

9 Magbaa chadcha hi hiek chi Hẽwandam chog hẽudee hí höbërbaadëjim 
haajem. Mamʌ Hẽwandam chogau hich dʌï mamagkꞌamjã wajappai Pedroou 
kꞌaugba, hiruan sĩi hich kꞌãai kꞌõrkꞌa chirʌmuata mamagkꞌampii hajim 
hanaabá. 10 Mamʌ hirua hoowai, mag wëtumua hamach garcha soldaaun narr 
haig dichwia, hag hatagaa narr haigjã dichwi, ya kaaijã heecha höbërimaajem 
puertdi haar paaukꞌabaadëjim haajem. Mam paaukꞌabaimaawai mag puertdi 
sĩi hich kꞌĩrau weeudʌbaadëm hee höbër dichjierram haajem. Maimua hãba 
wëtumua deeum kaaijã neer sim haar paaukꞌabaimaawai deeu Pedro hich 
happai haadëjim haajem, chi Hẽwandam chog petaawai. 11 Magbarm haigta 
Pedroou hajapcha kꞌaug hatꞌaawai hich hödegpai, “Hãa, jãgan chadchata 
Hẽwandamau hich chog pʌïbarbma” hajim hanʌm, “Herodeeu judionaan 
dʌïmua mʌ dʌï hamachdëu hampierr haju harrta hi jua heemua peerdʌ 

hawaag.” 12 Mag hichdëupai hajap hich kꞌaug hatꞌaawaita warag woun 
Juan hanʌm hãd María ha tꞌʌr̃ sĩerr diig petajim haajem, hõor kꞌapan hãba 
biirdʌwi Hẽwandamag jëeu narr haar. Mag woun Juan hanʌm hibʌʌr wauwi 
hĩchab Marcos ha tꞌʌr̃ sĩejim haajem. 13 Mag petwi, barwia, hũjãrram puertdi 
sirimajim haajem, hich weeu haumkꞌĩir. Magbaawai kꞌap haag hawi daupeer 
hãb Rode hanʌmua puertdi haigcha hũraan bëejim haajem. 14 Mag bëewi 
Pedro hiekcha hũr hatꞌaawai warag honegau puertdijã weeuba, sĩi hierrag 
kꞌapꞌigbaadëwi, — Hich Pedro kꞌabahab hajim hanʌm hierr narr kꞌʌʌnag.

15 Magbaawai oraa narr kꞌʌʌnau sĩi warag hi lökag pꞌëwi hʌ̈kꞌamapꞌa 
naajim hanaabá. Mamʌ mag hich hiek hʌ̈kꞌaba habaawai warag, “Chadcha 
Pedro hiekta mua hũr hʌabajieb” hanʌʌ paawaita, deeu hũmaai, — Keena, 
magan chadcha kꞌai, jã sĩi hi hakꞌaar kꞌabahaba hajierram hanʌm.

16  Mamʌ magʌmich warag Pedroou puertdi bubuju kꞌabaadëjim 
hanaabá, hich weeu haumkꞌĩir. Maimua weeunaa hichchata hoo 
hatꞌaawai, kꞌĩir hëu hawi jũrr wir haig hamach kꞌapeenag, — ¿Jãgata jãg 
hʌü chig haba pierrúma? hajierram haajem.

17 Magbaawai hichdëu warag ham kꞌĩu hamkꞌĩir juaupai jajaaujii hawi 
hamag hĩgkꞌabaadëjim haajem, jãga cárcel deg hi chirarrta maach Pöröu 
hi dawag höbeer haujĩ. Mag tꞌum jaau dichwia, — Chamʌg mua pãachig 
nem hĩgkꞌabarm tꞌum hich hagjöo Santiagoog jaauwi tagam kꞌʌʌn maach 
kꞌodnaanagjã jaaubat hajim haajem.

Mag jaauwia, haigmua höbërwi, hichta warag chawag petajim haajem.
18  Ham hiekꞌan, maimua hag noram hãspaauta sĩi Pedro chuk 

hëebaadeewai soldaaun hamach heepai hiek pꞌitꞌurg maadëujã kꞌaugba 
jöisijim hanʌm, Pedro gaaimua. 19 Magbaawai Herodeeu jʌrpiwi par jʌr 
nʌmjã baauba habaawai, soldaaun chi tꞌʌa narr kꞌʌʌnta hãba tꞌʌ̃rkꞌa hauwi 
par jëeu hohookꞌamjã hich mag kꞌaugba buudimaawai, hamachta pꞌë 
harrwi kꞌëchpi jaaujim hanaabá. Magtarr kꞌur chi rey Herodes Jerusalén 
durrmua mawia jũrr pꞌöbör Cesarea hanʌm hee sĩeimajim haajem.

Herodes meetarr
20 Mag, Herodes Cesarea pꞌöbör sĩeimawi, Tiropien dʌï meeukꞌanaa, 

Sidonpien dʌïjã meeukꞌa sĩsijim haajem. Mamʌ magbaa warm kꞌʌʌnau 
hamach hap nacha hajapꞌa hiekꞌawia jũrr hi dʌï hiekꞌaan bëejierram 
haajem. Mag bëewi, chi rey dën tꞌetꞌem woun hãb Blasto hanʌm dʌï 
hiekꞌawi, hamachig paa hauwi, rey dʌï hiek deeju hajierram haajem, kꞌõinaa 
wënʌrraag. Hamau rey hamach dʌï meeukꞌapimapꞌa naajim hanaabá, 
hamachdëu chi rey durramta kꞌöju për kꞌoojerr haawai. 21 Maimua chadcha 
mag deeu hãba hiekꞌaju harr hed rey Herodeeu hich kꞌajũa hajapcharam 
jũanaa, hich kꞌu juupjem gaai waaidʌwi jupwi, hõrag hiekꞌabaadëjim 
haajem. 22  Mag hiekꞌabaadee pꞌöbörpienau hi tꞌö nʌmua, “Mʌg wounan 
Hẽwandamjöta hiekꞌa sim; jã chan sĩi kꞌajapꞌam woun kꞌabamgui” ha sereu 

pꞌöbaadëjim hanʌm. 23 Hõrau serereukꞌamua hichig mamagkꞌamjã bʌ̃ʌrjã 
hamag hiekꞌaba, warag hʌdʌraa hichigta Hẽwandamagamjö hiekꞌapijim 
hanaabá. Mamʌ magtarr kõit Hẽwandam chogau hi bi hee hödömie dau 
daau hompapiwi hich haguapai warag jʌ ̈tꞌʌrrdʌ meejim haajem, chi Herodes.

24 Mag, par Herodeeu hich monakꞌa haawai chi hʌ̈kꞌa durrum kꞌʌʌn 
höpʌ̈iju hẽkꞌaajeejieb mamʌ, maach Pör hiek jaau nʌmʌn waragta 
durrpierr haaidʌnaa hĩchab chi hʌ̈kꞌa nʌm kꞌʌʌnjã kꞌapaana paaukꞌamajim 
haajem. 25 Bernabé Saulo dʌ̈i mag ofrenda deetꞌurwi, Jerusalenmua deeu 
Antioquiaag wëtumua hamach dʌ̈i woundam Juan hanʌm harrjierram 
haajem. Hich mag Juanpai hibʌʌr wauwia Marcos ha tꞌʌ̃ʌrjeejim haajem.

Bernabé Saulo dʌ̈i warrpem Hẽwandam hi jaaumkꞌĩir pʌ̈itarr

13  1 Antioquía pꞌöbör heem iglesia hee Hẽwandam hi jaaumien dʌï 
maestronaan naajeejim haajem. Makꞌʌʌn tꞌʌr̃ hãb Bernabé hajim haajem; 

hãb Simón, ham dën hĩchab “Chi Pꞌʌich” ha tꞌʌʌ̃rjerr; hãb Lucio, Cirenepierr; 
hãbakꞌai Manaén, Galilea durram gobernador Herodes haajerr dʌï hãba bãautarr; 
maimua Saulo. 2 Hich makꞌʌʌn biek hãb tꞌachjã kꞌöba maach Pör Jesuug jëeu nʌm 
hee, Hẽwandam Hakꞌarau hamag, “Bernabé Saulo dʌï hidëu sĩi sĩubat, mua ham 
hatꞌee ya pꞌidag jʌr wai chirʌmgui” hajim hanʌm chi Hẽwandam Hakꞌarau.

3  Magbaawai chadcha mag Hẽwandamag jëwaag sĩi tꞌachjã kꞌöba sʌrkꞌa 
nʌmua makꞌʌʌn numiim hʌ̃rta jua hausĩunaa oraawi pʌ̈ijierram haajem.

Chipre pꞌʌram gaai maach peerdʌajem hiek jaautarr
4 Mag, hich Hẽwandam Hakꞌarau hamachig wëtpi jaaubaawai Bernabé 

Saulo dʌï Seleuciaag wëtwi maigmua jũrr döjãrr pꞌʌram Chipre hanʌmʌg 
dʌrbajierram haajem. 5 Maimua Puerto Salamina barwi judionaan Hẽwandam 
hiek jaaujem deg maach peerdʌajem hiek jaaupꞌöbaadëjim hanʌm. Juan 
Marcos hamach dʌï harrtarr haawai magua dʌï ham hipierr jaaujeejim haajem.

6 Mag pꞌöbör Salamina hanʌm heem kꞌʌʌnag Hẽwandam hiek jaauwia warag 
hich hag morr gaaipai pꞌʌʌrdʌ wëtumua deeum pꞌöbördam Pafos hanʌm 
barjierram haajem. Maig woun hãb bënkꞌʌʌn sĩejim haajem, Barjesús ha tꞌʌr̃ 
sim. Mag woun sĩi nem sëunem hich bën kꞌaugau parhooba nem wau nʌrrʌmta, 
hiruan Hẽwandamau nem waupi simta wau chirʌm haajeejim haajem, hich 
hiekꞌaupaita. 7 Mag bënkꞌʌʌn Barjesús hanʌm, gobernador pör höpꞌërg sĩerrʌm 
Sergio Paulo hanʌm dʌï sĩejeejim haajem. Mag gobernadorrau Hẽwandam 
hiek hũrm kꞌõsi sĩerr haawai Bernabé Saulo dʌï hich haar tꞌʌr̃kꞌʌʌipʌïjim 
haajem, ham hiek hũraag. 8 Mamʌ Bernabé Saulo dʌï bëewi Hẽwandam hiek 
jaaubaicheewai mag chi bënkꞌʌʌn griegonaan meúa Elimas ha tꞌʌr̃ simuata 
jũrr hidëu chi gobernadorrag hamau jaau nʌmjã hʌdʌʌr hʌk̈ꞌapiba wai 
sĩsijim hanaabá. 9 Magbaawai Sauloou hichpai hĩchab Pablo haajemua, hich 
gaai Hẽwandam Hakꞌaar pꞌẽs wai sĩerr haawai, hirig heerpanaa tꞌet kꞌĩesir, 
10 — Pʌrʌgan dösãtauta kꞌĩirjug dee simgui hajim hanʌm. Maguata jãg sëunem 

sĩi hõor kꞌũgurjupai kꞌap sĩerrʌm, bʌʌ̃rjã nem hajapꞌam kꞌõchkꞌaba. Jãg maach 
Pör Hẽwandam hichaaur haju kꞌãai, jãg hidëu chi hʌk̈ꞌam kꞌõsim kꞌʌʌnag hi 
hiek hʌk̈ꞌapibáma hajim hanʌm. 11 Pʌch jãg chitʌm paar nau maach Pör Jesuu 
warre pʌ dau kꞌaugba hapʌïjugui hajim haajem. Magbarmʌn pʌʌn bʌʌ̃rjã hedau 
kꞌĩir hararagjã kꞌaugba chitʌʌ hawiata deeu dau heerdʌjugui hajim hanʌm hirig.

Mag, chadcha Pabloou magbarm bʌ̈rre chi Barjesús dau kꞌĩbaadëmua 
pöd majujã kꞌaugba haadeewai, hãbmua kꞌãijã hich jua gaai hëudʌ 
harrmkꞌĩir hawi hõor jʌʌrwai, sĩi parhooba jʌrkꞌa jʌrkꞌa haadëjim haajem. 
12  Mag maach dauderraa habarm chi gobernadorrau hich daúacha 
hoobarm dʌ̈i maach Pör Jesús hiek Pabloou Bernabé dʌ̈imua jaau 
wënʌrrarr hich jʌg̃aagaa hũrbaawai chadcha hʌ̈kꞌajim haajem.

Pablo Bernabé dʌ̈i Pisidia durr
13 Pablo hich kꞌapeen dʌ̈i mag pꞌöbördam Pafos hanʌm hee naawi 

dʌrbagkꞌabaadeeu deeum durr Panfilia hanʌm heem pꞌöbördam Perge 
hanʌm pꞌẽeubaimajierram haajem. Mamʌ mam paaukꞌabaimaa Juan 
Marcoou ham kꞌa hogdʌwi deeu Jerusalenag petajim haajem. 14 Maig Perge 
naawi Antioquiaag wëtjim haajem. Mag Antioquía pꞌöbör deeum durr 
Pisidia hanʌm dakꞌa sĩejim haajem. Ham hiek mag pꞌöbör hee jua hʌ̃ʌijem 
hed pabaadeewai judionaan Hẽwandam hiek jaaujem deg dubwi hohoodö 
haimajierram haajem. 15 Mag jupwi, Moiseeu hiek pꞌã pʌatarr tꞌʌ̃rnaa 
Hẽwandam hi jaaumienau pꞌã pʌarr gaaijã hĩchab tꞌʌ̃r dichdimaawai, mag 
judionaan heem chi pörnaanau hamag, — Keena kꞌodamnaan, pãrau hõor 
wawieg kꞌĩirjugdam wai nʌm kꞌai, warre marag hũrpibat hajierram haajem.

16  Magbaawai Pabloou bʌj̈ãau dʌnʌʌunaa, hõor kꞌĩuu hamkꞌĩir juau jaau 
jaaunaa, hamag hiekꞌamamua magjim haajem:

— Keena israelnaan hajim hanʌm, maimua pãar har Hẽwandam hiek hũrwi jʌg̃ 
hʌr̃ʌʌ haajem kꞌʌʌn, mʌ hiek hũrbat hajim hanʌm. 17 Warrgarwejã Hẽwandamau 
maach jöointa jʌr hautarr haawai ham chikꞌam hee Egipto durr naajeewaiwe 
hamachta Hẽwandamau nem kꞌapan hapiwi hich jua tꞌeegau deeu chawag pꞌë 
harrjimgui ha jaaumajim haajem. 18 Mag pꞌë harrwi, hõor chukag durr hich dakꞌĩir 
kꞌaigba haadëpꞌʌm gaaimua kꞌĩir machag hãwat nʌrrʌmjã, Hẽwandamau magʌm 
higba, cuarenta añosjö ham dʌï hogdʌba sĩejimgui hajim haajem Pabloou hamag 
jaaumamua. 19 Mag wënʌrrʌmua Hẽwandam jua tꞌeeg paarmua hamachdëu 
Canaan durr siete naciones höpʌïtarr tꞌum Hẽwandamau warag hamag deejimgui 
hajim hanʌm. 20 Mag maach jöointa Egipto durr nʌwe, Hẽwandamau jʌr hautarr 
haigmua Canaan durr hamachdëu jʌãtꞌʌg hauwi ma nʌm jaar, ya cuatrocientos 
años dichwi sĩejimgui hajim haajem Pabloou mag hijẽjẽbkꞌamua.

Mag Pabloou jaau wai kꞌitʌmua, ’Magtarr kꞌur Hẽwandamau hamag leinaan 
jueces hanʌm kꞌʌʌn deebaawai makꞌʌʌnauta pꞌöbör tꞌum kꞌap nʌisijimgui hajim 
hanʌm. Mag jueces hanʌm kꞌʌʌnta años kꞌapan chi pörnaankꞌa wënʌrrʌʌ hawi, 
jũrr jöoi Samuelta chi pörkꞌa sĩsierr haigmua hewag paawai, 21 hõrau hamach 

garmua Hẽwandamag hamach pörkꞌamkꞌĩir rey jëeubaawai, woun hãb warr 
jöoingar Benjamín haajerr hag chaain hewagam kꞌʌʌn dën woun Cis hanʌm 
hiewaa Saúl hanʌmʌgta cuarenta años Hẽwandamau ham reikꞌapijimgui hajim 
haajem. 22 Mamʌ mag nacharam rey hich Hẽwandamau hisegpʌïwi jũrr deeum 
woun hãb David hanʌmta reikꞌapijimgui ha jaaumajim haajem Pabloou. Mag 
jaaumamua hichdëupai, Mag David higwiata hich Hẽwandamaucha, “David 
Isaí hiewaan chad mua kꞌõsi chirʌm; jãguan chad mʌchdëu nem mag habarm 
hipierraa hajugui” hajim haajem Pabloou hamag, hich Hẽwandamau hiekꞌatarr 
higwia. 23 Magnaa, Hich Hẽwandamaucha maach jöoinag jaaujerrjö, mag 
David chaain hewagam kꞌʌʌn heemta Hẽwandamau Jesús tꞌaabapijimgui hajim 
hanʌm, maach israelnaan peerdʌajem kꞌamkꞌĩir.

24 ’Mamʌ mag hich Jesuucha Hẽwandam hiek jaau nʌrraju nawejã Juan chi 
hõor pör choomieu israelnaan tꞌumaam kꞌʌʌnag jaaujeejimgui hajim hanʌm, 
hamach kꞌaibag hisegwi hamach pör choopimamkꞌĩir. 25 Juanau mag jaau 
nʌrrʌmua ya hich tꞌõju gayaa pamam hee hõrag, “¿Pãrau kꞌĩirjuawai mʌʌta 
hich Hẽwandamaucha jʌr hauwia pʌïju haajerr kꞌai?” hajim hanʌm. Maimua 
hich Juanaupai, “Mʌ chan har kꞌabamgui” hajim haajem. “Mamʌ mʌ hẽudee 
hãb hurumta hichiugui” hajim hanʌm hich Juanau, Jesús higwia. “Maan chad 
mʌ kꞌãyaujã hʌr̃ʌʌcha simgui” hajim hanʌm. “Mamʌ mʌ chan mʌg chirʌm 
haig sĩi hi chogkꞌaagpaijã bʌ̃ʌrjã serbiibata chirʌmgui” hajim haajem Juanau.

26 Maimua mag chi Juan hõor pör choomieu hiekꞌatarr jaau dichwia deeu hich 
Pablooupai, ’Kꞌodamnaan, jöoingar Abrán kꞌachitarr hag chaain hewagam kꞌʌʌn, 
maimua pãar har Hẽwandam hiek hũrwia jʌg̃ hʌr̃ʌʌ haajem kꞌʌʌn: mʌg maach 
peerdʌajem hiek cha mua jaau chitʌmʌn pãach hatꞌeyaugui hajim haajem Pabloou 
hamag. 27 Jerusalén pꞌöbör heem kꞌʌʌnau hamach pörnaan dʌïmua bʌʌ̃rjã pöd 
Jesús kꞌaug haubajierramgui hajim hanʌm. Mag kꞌãai hante hi higwia Hẽwandam 
hi jaaumienau pꞌã pʌatarr hiek sabarhedpierr tꞌʌr̃ nʌmjã bʌʌ̃rjã hi kꞌaug hauba, 
warag hamachdëuta warrgarwe Hẽwandam hi jaaumienau jaauwai hi dau hapꞌʌʌ 
wau tꞌõomamua tꞌõopʌïju ha jaaujerrjöo hajierramgui hajim haajem, hi dʌï. 28 Mag 
hi tꞌõog hatꞌee bʌʌ̃rjã kꞌaibag chukꞌu kꞌitarr hãba, warag Pilatoog pʌr deewi hi 
tꞌõopʌïpi jaaujierramgui hajim haajem. 29 Mag jaaumamua hich Pablooupai, 
Maimua Hẽwandam hiek pꞌã sim gaai hi higwia jaau sĩerrjö, tꞌum mag hi dʌï 
hamachdëu hampierr hawia, pakuls gaaimua heeg paa hauwi, durrbʌ ̈kꞌõpag hee 
jẽbdi chi kꞌörm sĩerr hee haukꞌërjierramgui hajim hanʌm. 30 Mag hamau hi tꞌõojieb 
mamʌ, Hẽwandamau deeu hi pꞌiriu haubajieb hajim hanʌm. 31 Mag hiiu pꞌiidʌwia 
biek kꞌapan hich hoopijim hanaabahab hajim hanʌm, mag hich tꞌõju gayaa paawai 
Galileamua Jerusalenag hich dʌï hãba wëttarr kꞌʌʌnag. Magtarr haawai mag 
hamach daúa hi hootarr kꞌʌʌnauta jũrr hĩs hõrag jaau wënʌrrʌmgui ha jaaumajim 
haajem Pabloou, mag Antioquía pꞌöbör hee chi pörnaanpa tꞌʌnarr kꞌʌʌnag.

32  Maimua warag mag jaaumamua, ’Hẽwandamau warrgarwe maach 
jöoinag jaauwai mag hich chaai pʌïju haajerr hiekta maraujã pãrag jaau 
wënʌrrʌmgui hajim hanʌm. 33 Mag warrgarwe maach jöoinag mag hich 

chaai deeju ha jaautarr haawai chadcha hĩs hewag pawi maach chi hewagam 
kꞌʌʌnagta Jesús hiiu pꞌiidʌbarm hoopijimgui hajim haajem, magbarmua 
jãgan chadcha hich Hiewaata maach hee nʌrrajim ha kꞌap hamkꞌĩir.

Magju harr haawaita hi higwia Hẽwandam hẽsap Salmos numiim 
hanʌm gaai Daviiu pꞌã pʌawai, “Pʌʌn mʌ Chaairau; hĩsin chad 
hõrau pʌʌn mʌ Hiewaa ha kꞌapꞌʌ nʌisimgui” ha pꞌãtarrjã jaaumamua, 
34 mag hi pꞌiidʌwia tag meeba hich mag hiiu sĩerraju higwiajã hich 
Hẽwandamaucha hĩchab, “Mʌchdëu Daviig jaautarr chan par hiekꞌaupai 
kꞌaba chadcha haju” ha hiekꞌatarrpa jaaumajim haajem Pabloou.

35 Mag jaaumamua hich hag Jesupai jaauwi, ’Hich hag Salmo gaaipai hĩchab 
mag sim: “Hẽwandam, pʌch chaai bʌ̃ʌrjã pekau chukꞌu kꞌitʌm pʌchdëucha 
jʌr hautarr chan pua hʌdʌraa hi hëu jẽb hee miiupibamgui” hajim haajem. 
36 Pãrau kꞌapꞌʌ nʌmgui hajim hanʌm, chadcha Daviin sĩi Hẽwandamau nem 
jaaumamta wau kꞌitʌʌ hawi meetarr. Mag meebaadeewai parhoobam kꞌʌʌn 
haukꞌeerjemjö hich jöoin dʌï hãba haukꞌërwi hich hag heepai jẽbeg pajimgui 
hajim hanʌm. 37 Mamʌ mag Jesús mor chan bʌ̃ʌrjã hich haukꞌërtarr jẽb degpai 
miiubajimgui hajim hanʌm, hich Hẽwandamaucha pꞌiriu hautarr haawai.

38 Maimua hamag, ’Kꞌodamnaan, magua pãrau tꞌumaam kꞌʌʌnau kꞌapꞌʌ haju 
haai nʌmgui hajim hanʌm hich Pabloou, maraun sĩi Jesuuta maach kꞌaibag 
tꞌum chugpaapʌïju haai sim ha jaau wënʌrrʌm. 39 Maagwai Moiseeu hiek pꞌã 
pʌatarr gaai jaau simpierr hʌk̈ꞌa nʌmuapai pöd peerdʌba harr kꞌʌʌnaujã Jesús 
hiek hʌk̈ꞌamʌn, jũrr hichdëun chad tꞌum peerdʌ hauwia hajaug paapʌïmaju, 
magbarmua tag bʌ̃ʌrjã hich dʌï hiekkꞌõr chukꞌu nʌisimkꞌĩir ha hiekꞌamajim 
haajem Pabloou. 40 Maimua, Kꞌĩir kꞌapꞌʌ habat hajim haajem, Hẽwandam hi 
jaaumienau hẽsap gaai jaau pʌatarr pãach gaai pam hugua.

Mag jaauwi, hich Hẽwandam hiek pꞌã simcha jaaubaadëjim haajem, chi 
Pabloou. Mag hirua jaautarr mʌg hajim haajem:
 41 “Pãar har Hẽwandam hiek haawaijã warag hi wau hiekꞌaajem kꞌʌʌn hũrbat:

Mʌʌn Hẽwandamau.
Pãach dakꞌĩir pãrau hag na hooba haajem mua wauju.
Mamʌ nem tꞌum magju nawe hãbmua pãrag jaaukꞌiinjã pãrau hʌ̈kꞌabaju.
Mamʌ ya pãach daúa hoopꞌöbaadeewaita pãar jãpꞌierr naawijã, 

¿pãrau jãgbarju?
Pãachdëu hʌ̈kꞌaba harr gaaimua, maigta pãar höju hedau” hajim 

haajem Pabloou, Hẽwandamau hich hiek pꞌãpitarr higwia.
(Hab. 1:5)

42 Mag judionaan Hẽwandam hiek jaaujem deg jaau naawi daau paaukꞌa 
pꞌöbaadeeu, judionaan kꞌabam kꞌʌʌn ham haig bëewi, deeu hẽudeem semanau 
jua hʌĩ nʌm hed paawai hãba biirdʌawaijã hich hag hiekpai hamachig 
jaaupijierram haajem, Pabloog. 43 Mag hãba biirdʌ naawi haaidʌtkꞌabaadëm 
hee, judionaan kꞌapan Pablo Bernabé dʌï wëtum hẽudee wëtjierram haajem, 

judionaan kꞌabamta heeu hʌk̈ꞌawia judionaan higar tꞌeerbagkꞌatarr kꞌʌʌnpa. 
Magbaawai mag hamach hẽudee wëtum kꞌʌʌnag wawimamua, “Hich jãg 
tꞌãraucha hʌk̈ꞌa wënʌrrʌmua Hẽwandam pãach daupii haajem gaaita hubʌ 
nʌisit” haajeejim haajem hamag chi Pabloou Bernabé dʌïmua.

44 Maimua chadcha deeu hũwaai jua hʌ̃ʌijem hed pabaadeewai peer 
pꞌöbör tꞌumta hãbam haig podpa nʌisijim hanaabá, Hẽwandam hiek 
jaaumam hũraag. 45 Mamʌ judionaanau mag hatcha hõor pöm tꞌʌnʌm 
hoobaawai hiekkꞌõr waupꞌöbaadëwi, warag Pabloou jaau sim hichaaur 
hõor wawinaa, hirig sĩi parhooba hiekꞌa pꞌöbaadëjim haajem. 46 Magbaawai 
hĩchab Pabloou Bernabé dʌ̈imua warag tꞌãar pꞌĩiuwia hiek kꞌẽgkꞌa hamag, 

— Hũrbat keena hajierram hanʌm. Chadcha pãragta nacha marau mʌg 
Hẽwandam hiek jaauju haai naajim, mamʌ pãar jãg hʌg̃tꞌar höbërmapꞌamjö 
Hẽwandamagjã hʌdʌʌr pãach peerdʌ haupiba hi hisegamjö naawai marau 
judionaan kꞌabam kꞌʌʌnagpa jaau wënʌrrʌmgui hajim haajem, 47 maach 
Pör Hẽwandamau tꞌumaam kꞌʌʌnag hich kꞌap hamkꞌĩirta hich hiek jaaupi 
sĩewai. Maagwai chadcha hich Hẽwandam hiek gaai hich Jesús higwi,

“Hiita judionaan kꞌabam kꞌʌʌn hatꞌeejã kꞌĩchag hee hõtdau pꞌuu 
dʌnʌmjö sim, durrpierr hich hiek hʌ̈kꞌa nʌm kꞌʌʌn tꞌum hichdëuta 
peerdʌ hawaag” ha pꞌã simgui hajierram haajem.

(Is. 42:6; 49:6)
48 Pabloou Bernabé dʌïmua mag jaaubarm hũrwia judionaan kꞌabam kꞌʌʌnau 

hamach jʌg̃ʌucha mag hamjã peerdʌju haai nʌm ha hũrbaawai honegau, “Keena, 
mʌg Hẽwandam hiekꞌan chadcha chi hajapꞌamʌugui” hajierram haajem, chadcha 
tꞌãraucha hamachdëu hʌk̈ꞌa nʌm hiekꞌau. Mag tꞌumaa hʌk̈ꞌatarr kꞌʌʌnan, nawe 
Hẽwandamau hichdëu hoowai hich hiek hʌk̈ꞌaju kꞌapꞌʌ wai sĩerr kꞌʌʌn hajim.

49 Mag jaau nʌmua mag hamach nʌm durr heepain maach Pör Jesús hiek 
haaidʌbaadëjim hanaabá. 50 Mag warag Hẽwandam hi haaidʌmam hoobaawai 
kꞌĩir mor chigpai jũrr judionaanau hamach hee riknaan hʌʌin Hẽwandamag 
jëeu durraajerr kꞌʌʌn dʌï hiekꞌawia pꞌöbör hee chi pörkꞌa nʌm kꞌʌʌn dʌïjã 
hiekꞌajierram haajem. Magnaan chad Pabloou Bernabé dʌïmua hʌü Haai hi 
jaau durrarrta, ham dʌï hamachdëu hampierr hawi warre hamach durrmua 
jʌrkꞌʌʌipʌïjierram haajem, haiguim judionaanau. 51 Mag hamach jʌrbaadee 
warre hĩchab hamach dakꞌĩirwe hamach bʌ ̈gayam jẽb hʌʌrpꞌë hʌʌrpꞌë 
hapʌïjierram hanaabá. Mag nʌmua hamach hödegpain, “Pãar maar dʌï 
jãg nʌm gaaimua Hẽwandam dʌï kꞌĩir kꞌapnaat” hanʌm hajima. Magwia 
hërëubaadeeu deeum durr pꞌöbör Iconio hanʌm naaimajim haajem. 52 Mamʌ 
chi Hẽwandam hiek hʌk̈ꞌatarr kꞌʌʌnan ham hërëutarr kꞌurjã hich mag 
honeenaa Hẽwandam Hakꞌaarjã hamach gaai pꞌẽs wai nʌisijim haajem.

Pablo Bernabé dʌ̈i Iconio hee

14  1 Mag pꞌöbör Iconio hanʌm hee naaimawia Pablo Bernabé dʌï hamach 
numwe hãba dubjierram haajem, judionaan Hẽwandam hiek jaaujem 

deg. Mag dubwi maach Pör hiek hiek kꞌẽgkꞌa jaaupꞌöbaadeewai judionaan 
pöm griegonaan dʌïmua Hẽwandam hiek hʌk̈ꞌajierram haajem. 2 Mamʌ 
hãaur judionaan chi hʌk̈ꞌaba narr kꞌʌʌnau jũrr judionaan kꞌabam kꞌʌʌn wawí 
pꞌöbaadëjim hanʌm, tag ham hiek hʌk̈ꞌaba warag hamach hipierrta ham hëugar 
kꞌaigba hiekꞌamkꞌĩir. 3 Mag gaaimua mag hamachdëu jaau nʌmjã hʌk̈ꞌamapꞌa 
haawai warag hajapcha hamag jawaag hawi haigmua da wëtbajierram haajem. 
Chi Pabloou Bernabé dʌïmua maach Pör hamach dʌï sim kꞌapꞌʌ narr haawai 
warag tꞌãar pꞌĩiuwi högkꞌaba hõrag jaaumajierram haajem, jãga Hẽwandamau 
hamjã kꞌõsi sĩerrʌ.́ Maagwai hamau jaau wënʌrrʌm hõrau sëukꞌaawai ham hugua, 
ham hiek hich Jöoiraujã hich jua tꞌeeg hamag deejim haajem, hag na hõrau 
hooba haajem nempa maach dauderraa ham dakꞌĩir waumamkꞌĩir. 4 Maagwai 
chi pꞌöbörpien hãaur kꞌʌʌn judionaan higar tꞌʌnaawai tagam kꞌʌʌn jũrr Jesuu 
hich hi jaaumkꞌĩir jʌr hautarr kꞌʌʌn higar naajeejim haajem. 5 Mamʌ judionaanau 
hamach pörnaan dʌïmua hãaur kꞌʌʌn judionaan kꞌabam kꞌʌʌnpa bëewi, mokou 
bar wai nʌmua hamach tꞌõopäain wëdurum ha hũrbaawai 6 deeum durr Licaonia 
hanʌmʌg dʌr wëtjierram haajem, chi Pablo Bernabé dʌï. Mag wëtwi pꞌöbör Listra 
hanʌm hee naawi hërëubaadeeu jũrr hagjö pꞌöbör Derbe hanʌm hee naaimajim 
haajem. 7 Mag wënʌrrʌmua hag bigaau pꞌöbördam nʌnʌidʌm hee hamach 
barmampierr jãga Hẽwandamau maach peerdʌajẽ ha jaaumajierram haajem.

Pablo mokou bar wai nʌmua peer tꞌõotarr
8 Mag Listra pꞌöbör hee woun hãb bʌ ̈hãkꞌãraa kꞌitʌm sĩejim haajem. Mag 

woun hich bi heewe bʌ ̈hãkꞌãraa tꞌaabawi sĩi jup kꞌëraajeejim haajem, pöd 
dʌrdʌr haju kꞌaba haawai. 9 Hich mag wounau Pablo hijẽjẽbkꞌamʌg bʌʌ̃rjã dau 
tꞌõba hũr hoo sĩejim haajem. Pabloou mag kꞌitʌmʌg hoowai, hich hödegpain 

“Magʌm Hẽwandamaun chadcha mʌ monaaupʌïju haai sim” ha simjöo 
hoobaawai, hirig heerpanaa kꞌĩesir, 10 — Pꞌiidʌwia bʌ ̈hubʌ dʌnʌisí hajim hanʌm.

Magbaawai chadcha pꞌuddʌ dʌnʌisiwia warag dʌr nʌnʌʌu kꞌabaadëjim 
haajem. 11 Hõor haig narr kꞌʌʌnau Pabloou magbarm hoobaawai sereubaadëwi 
Licaoniapien meúata, — Keena, jãkꞌʌʌnan hẽwandamnaanta hõor kꞌĩir tꞌegwia 
maach hee naaichëmgui hajierram hanʌm jũrr hamach kꞌapeenag.

12 Mag hamach hẽwandam hanʌmua, Bernabé Zeus gaai tꞌʌr̃naa Pablo 
jũrr Hermes gaai tꞌʌr̃ wai naajim haajem, hichta hʌr̃cha hijẽjẽb kꞌaajerr 
haawai. 13 Mag pꞌöbör hee dub nʌm haigcha ham hẽwandam mag Zeus 
hanʌmʌg jëeujem di dʌnaajim haajem. Magpꞌöbaadee hag heem pꞌadëu pꞌak 
hemkꞌooinpa pamaar dën pörsirkꞌa sĩsidʌm puertdi haig pꞌëbëewi pꞌaamamua 
hamagta Hẽwandamagamjö jëwam hig sĩejim haajem, hõor kꞌapan tꞌʌnʌwe 
ham dʌï hãba. 14 Pabloou Bernabé dʌïmua hũurwai pꞌadëu mag hamach hëugar 

mamagkꞌam hũrbaawai gaai machgau hamach kꞌajũa mor gayam tꞌʌrrëunaa 
hõor hee hähäag kꞌapꞌig wëtumua, 15 — Keena, ¿kꞌantꞌeeta pãrau maar dʌï 
jãg nʌma? hajierram hanʌm. Maach wounaan hãba tꞌʌnaabahab; maar chan 
Hẽwandam kꞌabam. Maraun sĩita jãg hẽwandam hanʌmjã maadëu nem higab 
simʌg jëeuju kꞌãyau, maach Hẽwandam chaar hʌg̃tꞌar simʌg jëeumkꞌĩirta pãrag 
marau jaau wënʌrrabahab hajierram hanʌm, hichdëuta mʌg hedaujã wauwia, 
mʌg jẽbjã wauwia, pꞌũas dʌï hag hee nem tꞌʌnʌmpa tꞌum hãba wautarr haawai. 
16 Warrgarin chadcha tꞌumaam kꞌʌʌnau hamachdëu nem kꞌõsimʌg jëeu nʌmjã 
Hẽwandamau magʌm haba haajeejimgui hajim hanʌm, hamau wajappai hich 
kꞌaugba narr haawai. 17 Mamʌ magʌm hãba, hõrau hichigcha jëeumkꞌĩirjö, hich 
jua hoopiejeejimgui hajim hanʌm, ham heeg hoo simua. Mag, hichdëuta maach 
honee wënʌrramkꞌĩir, maach hatꞌee nosegjã chëpinaa maach nemjĩirjã hajapꞌa 
höbeerpi nʌm dʌï hĩchab maachig tꞌach kꞌöjujã hed hëepierr deejemgui ha 
jaaumajierram haajem hamach numiim kꞌʌʌnau, jũrr jaaupʌp̈ʌïgmamua.

18  Pabloou Bernabé dʌ̈imua par mag jaau durrajieb mamʌ, hichiita 
tꞌetꞌe deejierram haajem, mag pꞌak kꞌëchnaa pꞌaa nʌmua hamachig 
Hẽwandamagamjö jëeum hig narr jëeupiba haag.

19 Mamʌ hamau mag nʌm hãba, judionaan bëejierram haajem, Antioquiamua 
Iconiomuajã hagjö. Mag bëewi hõor wawí pꞌöbaadee, hamachig paa hauwi, Pablo 
mokou barpꞌöbaadëjim hanaabá. Mag jũrram kꞌʌʌnau bar wai nʌʌ hawia chi 
meemjö haadee, meebaadëmpii hawia pꞌöbör higaau hëudʌ deetꞌurjierram haajem. 
20 Mam mag hëudʌ deebatꞌuurwai, tagam kꞌʌʌn hagjö Jesús hiek hʌk̈ꞌa narr 
kꞌʌʌnau bëewi hich hʌr̃ pos haicheewai, pꞌiidʌbaadëwi deeu pꞌöbör hee sĩeichëjim 
hanʌm, hich Pablo. Maimua hag noram Derbeeg petajim haajem, Bernabé dʌï.

21 Mag pꞌöbör Derbe hanʌm hee maach peerdʌajem hiek jaau wënʌrrʌmua 
hõor pöm Hẽwandam higar hʌk̈ꞌapiwia deeu hamach bʌ ̈heepai hewag Listraag 
bëejierram haajem: mag Listramua, Iconioog; mag Iconiomua, jũrr Antioquiaag. 
22 Makꞌʌʌn pꞌöbördam hee chi hʌk̈ꞌa durrum kꞌʌʌn kꞌĩir honee hapieg, ham hoo 
pꞌʌʌrdʌ wënʌrrʌmua hamachdëu maach Pör hiek hʌk̈ꞌatarr hiekta warag hogdʌba 
hʌk̈ꞌapi jaaujeejim haajem hamag. Mag nʌm dʌï hĩchab, “Hẽwandam sim haar 
mawia, hi dʌï hich mag wënʌrraagan, hichiita hich jãg hi gaaimua maach dau 
hapꞌʌʌ wënʌrrajugui” haajeejim haajem. 23 Mag wënʌrrʌmua hĩchab iglesiapierr 
jöoin jʌr haumaajeejim haajem, makꞌʌʌnta chi pörkꞌamkꞌĩir. Magnaa tꞌach kꞌöba 
sʌrkꞌa nʌmua oraawia maach Pör Jesuugta hamach nʌnʌidʌmpierr tꞌʌapaar 
hamkꞌĩir hirigta jaaujeejim haajem, hamachdëujã hi hiekta hʌk̈ꞌa narr haawai.

Pablo Bernabé dʌ̈i deeu Siria durram pꞌöbör Antioquía hanʌmʌg bëetarr
24 Maimua Pisidia durr dichwia jũrr deeum durr Panfilia hanʌm barjierram 

haajem, Pablo Bernabé dʌï. 25-26 Maig pꞌöbör Perge hanʌm hee Hẽwandam 
hiek jaau naawia, jũrr Ataliaag wëtwi, hamachig pꞌidag jaautarr tꞌum wau 
haaipabaadee, hich haarpaimua jap hee paaukꞌawia, deeu Antioquiaag 
bëejierram haajem, warrjã mag pꞌöbör heemuata chi hʌk̈ꞌa durrum kꞌʌʌn 

pörnaanau ham pʌïtarr haawai. Mag Antioquía pꞌöbör heemua hajim haajem, 
warrjã ham pʌÿaagpaawai Hẽwandam hiek högkꞌaba jaau wënʌrramkꞌĩir ham 
hʌr̃ jua hausĩunaa ham kõit hirig jëeu nʌʌ hawi pʌïtarr. 27 Mag bëewi, chadcha 
deeu Antioquía barchëwia, chi hʌk̈ꞌa durrarr kꞌʌʌn tꞌum hãbam haig biirdʌnaa, 
hamag jaaupꞌöbaadëjim haajem, jãga Hẽwandamau ham dʌï hajĩ, maimua jãga 
maach Pör Jesuu judionaan kꞌabam kꞌʌʌnagjã hĩchab hich hiek hʌk̈ꞌam kꞌõsi 
hʌk̈ꞌapijĩ, hamachpa peerdʌmamkꞌĩir. 28 Maimua Pablo Bernabé dʌï warag 
haigmua da wëtba, chi hʌk̈ꞌa durrum kꞌʌʌn dʌï nʌʌ hajierram haajem.

Jerusalén pꞌöbör hee hãba biirdʌnaa hiekꞌatarr

15  1 Hich mag jaar hãaur kꞌʌʌn Judeamua Antioquiaag bëewi chi 
hʌ̈kꞌa durrum kꞌʌʌnag, — Pãrauta warrgar Moiseeu hiek pꞌã 

pʌatarr gaai jaau simjö pãach mehëu pꞌʌʌrbichba nʌm chan pãar pöd 
peerdʌbamgui haichëjierram hanʌm.

2 Magbaawai Pabloou Bernabé dʌïmua hamau nem hagcha kꞌabata jaau 
nʌm hũrbaawai jũrr ham dʌï chikꞌam hipeer hahau kꞌapꞌöbaadëjim haajem. 
Mamʌ mamagkꞌamjã warm kꞌʌʌnau warag hamau jaau nʌm hichaaur hiekꞌa 
narr haawai iglesia hee chi hʌk̈ꞌa durrarr kꞌʌʌnau hich Pablota Bernabé dʌï 
jʌr haujierram haajem, Jerusalenag pʌÿaag. Mag, chadcha ham daumaai hõor 
jʌr hauwi pʌïjierram haajem, mam pabaimaawai jũrr hich Jesuu jʌr hautarr 
kꞌʌʌn dʌïcha iglesia heem jöoinpa hãba hich hag hiek wajapꞌa hiekꞌaag.

3 Mag chadcha Antioquía pꞌöbör hee chi hʌk̈ꞌa durrarr kꞌʌʌnau hamach 
pʌïbapäaiwai hërëubaadëwi, Fenicia durr dichwia, Samaria durrjã dichjierram 
haajem. Mag wënʌrrʌmua hamach wëtumpierr hõrag jaaujeejim haajem, 
jãga judionaan kꞌabam kꞌʌʌnaujã hamach jöoin warrgarm kꞌʌʌn hi hisegwia 
kꞌĩirjug hiiurta haujierrá, Hẽwandam hiek chaarcha hʌk̈ꞌaag. Mag hamau nem 
hĩgkꞌamam hũrwia tꞌum chi hʌk̈ꞌa durrum kꞌʌʌn honee durrajim haajem hĩchab.

4 Mag jajawag wëtumua, Pablo Bernabé dʌ̈i tagam kꞌʌʌnpa Jerusalén 
barimaawai haram iglesia heem jöoinau chi pörnaan dʌ̈imua Jesuu hich 
hi jaaumkꞌĩir jʌr hautarr kꞌʌʌnaupa hamag, — Keena, hʌüchata pãar 
bëejierramgui hajim hanʌm.

Mag barwi di garm kꞌʌʌnag jaaupꞌöbaadëjim haajem, jãgata Hẽwandamau 
ham dʌï haajeejĩ hamau hi hiek jaau wënʌrraawai. 5 Mamʌ Pabloou Bernabé 
dʌïmua mag jaau nʌm hũrwia hãaur kꞌʌʌn Moiseeg Hẽwandamau hich 
hiek pꞌãpitarr hajapcha hʌʌrkꞌaajerr kꞌʌʌnjã ya Jesús higar hʌ̈kꞌawi haig 
narr haawai makꞌʌʌnau bʌj̈ãau dʌnʌʌunaa, — Keena hajierram hanʌm. 
Judionaan kꞌabam kꞌʌʌnjã Hẽwandam hiek hʌ̈kꞌatarr kꞌʌʌnagan hichiita 
tꞌumwe mehëu pꞌʌʌrbichkꞌapi jaaunaa hĩchab Moiseeu pꞌã pʌarr gaai jaau 
sĩsidʌmjã tꞌum waupi jaauju haai nʌmgui hajierram haajem.

6 Magbaa Jesuu hich hi jaaumkꞌĩir jʌr hautarr kꞌʌʌn dʌï jöoin chi pörnaanpa 
hãba biirdʌjierram haajem, deeu hũmaai hag hiek hajapcha hiekꞌaag. 7 Maimua 
mag hijẽjẽb nʌʌ hawia Pedroou bʌj̈ãau dʌnʌʌunaa hamag, — Kꞌodamnaan, 

pãrau kꞌapꞌʌ nʌmgui hajim hanʌm, nawe hich Hẽwandamauta chadcha mʌ 
jʌr haujim, judionaan kꞌabam kꞌʌʌnagpa jãga Hẽwandamau maach peerdʌ 
haaujẽ ha jaaubaawai hĩchab hamaujã hʌk̈ꞌamkꞌĩir. 8 Hich Hẽwandam tꞌumaam 
kꞌʌʌn kꞌĩirjug kꞌapꞌʌ sĩerrʌmuata hĩchab hamagjã hich Hakꞌaar deejimgui hajim 
hanʌm, hich jãg maachig deetarrjö. Jãg sim haig hirua hamag, “Mua pãarjã hig 
chirʌm mʌch chaainkꞌa hawaag” ha sim kꞌabahab hajim hanʌm. 9 Hẽwandamau 
hoowai maach chan ham dʌï bʌʌ̃rjã kꞌĩetꞌuupaijã kꞌaba nʌmgui hajim hanʌm 
Pedroou. Maagwai maachdëu hʌk̈ꞌatarr gaaimua maach kꞌaibag chugpaatarrjö, 
ham dënjã hich hagjö hirua chugpaa simgui hajim hanʌm, hamaujã chadchata 
hʌk̈ꞌa naawai. 10 Mag simta, ¿kꞌan jãgwi pãrau Hẽwandamau hichdëu kꞌap nem 
wau sim kꞌõchkꞌamapꞌamjö nʌ? ¿Kꞌantꞌee pãrau hatꞌuucha hamag maachdëujã 
pödba ni maach jöoinaujã pödba harr nemta waupi jaaum hig nʌ? hajim hanʌm 
Pedroou jũrr hamach kꞌĩircha. 11 Mag kꞌĩirjuju kꞌãyau maadëu kꞌapꞌʌ haju haai 
nʌmgui hajim hanʌm: maach Pör Jesuu hich jãg hich garmua maach kꞌõchkꞌawi 
hʌü peerdʌ hautarrjö, hich hagjöta hamjã hichdëuta peerdʌ hau sim kꞌabahab 
hajim hanʌm Pedroou, mag Moiseeu pꞌã pʌarr hiek tꞌum chan judionaan kꞌabam 
kꞌʌʌnau hʌʌrkꞌaju haai kꞌaba nʌm ha kꞌap hamkꞌĩir.

12  Magbaawai jũrr Bernabeeu Pablo dʌ̈imua jaaupꞌöbaadëjim haajem, 
jãga Hẽwandamau hamagjã judionaan kꞌabam kꞌʌʌn heejã hag na hõrau 
nem mag hooba haajempa waupimajĩ. Mag jaaumam hũrwia sĩi tꞌumaam 
kꞌʌʌnau kꞌĩuu hũr nʌisijim haajem.

13 Mag ham dën hĩgkꞌa höpinaa Santiagoou jũrr, — Kꞌodamnaan, mʌ hiek 
hũrbat hajim hanʌm. 14 Ya pãrau Simón Pedro hiek hũrbarm, jãga Hẽwandamau 
hĩsta warrpem judionaan kꞌabam kꞌʌʌnjã kꞌĩir jãsenkꞌawi hĩchab hich chaainkꞌa 
hatꞌá. 15 Jãgbarm haigta chadcha mua hoowai warrgar Hẽwandam hi 
jaaumienau pꞌã pʌatarr heyaa höbëbërgmamgui hajim hanʌm hich Santiagoou.

Mag jaaumamua Hẽwandamau hich hi jaaumienag pꞌãpitarr hiek 
jaaubaadëjim haajem. Mag Hẽwandamau hõrag jaautarr hiek Santiagoou 
higmatarr mʌg hajim haajem:
 16 “Mʌʌgwaiwe chan pãrau mʌrʌg jëeubata wënʌrrʌm.

Mag gaaimua pãran sĩi di burrtarr hʌ̃r dikꞌierr happai jʌjʌrʌʌ 
tꞌʌbatarrjöta nʌm.

Mamʌ mʌg hatag deeu mʌch pierrwain chadau, hich hag dibʌ̈ʌupai 
deeu hëu hau nʌmjö, hũmaai pãar chaain hewagam kꞌʌʌn 
kꞌĩirjugjã deeu mʌchig pꞌũrreu hatꞌaawai mʌrʌgta jëeu nʌisiju, 
warr jöoi David kꞌararr jaar haajerrjö.

 17 Magbaawain chadau durrpierram kꞌʌʌnau judionaan kꞌabam 
kꞌʌʌnaupa mʌ jʌrwi, hamaujã hĩchab mʌʌta hamach Pörkꞌa hauju.

 18 Muata mag hiekꞌa chirʌm, mʌch chi warrgarwe magʌm nem 
tꞌum hõrag kꞌapꞌʌ hapiejemua” hajim haajem, Santiagoou hich 
Hẽwandamau hiekꞌatarr higwia.

(Am. 9:11-12)

19 Mag jaauwi, hich Santiagooupai, — Magua mua hoowai, har judionaan 
kꞌabam kꞌʌʌnta hamach jöoin hi pʌawia jũrr Hẽwandam hiek hʌk̈ꞌamam 
kꞌʌʌnag chan pöd maadëu hamag maach jöoinau nem jaaujerr tꞌum hatꞌuucha 
jaauju kꞌaba nʌmgui hajim haajem hich jöoi Santiagoou. 20 Magju kꞌãai sĩi 
hamag hajapꞌa hẽsap pꞌãnaa hag gaai jaaupʌïjugui hajim hanʌm, Hẽwandam 
na tag hʌdʌraa hamach hãrpim hugua. Mag hẽsap gaai tag nem parhoobamta 
hẽwandamkꞌa waunaa hagʌg jëwaag nemchaain kꞌëchnaa hag kꞌĩirpꞌee wai 
narr nemek modjã kꞌöpiba jaaupʌïjugui hajim haajem. Nem tꞌõowia hag bag 
dën reyen wau sĩsidʌmjã kꞌöpiba, ni nem sĩi bëgöhne bag hãrba tꞌõo sim modjã 
kꞌöpiba jaaupʌïjugui hajim hanʌm. Mag nʌm dʌï hĩchab dich hõor kꞌabam 
dʌïjã bʌʌ̃rjã kꞌapes hapiba jaaupʌïjugui hajim haajem Santiagoou. 21 Maimua 
hichdëupai, ¿Jãgwi mua mag chirʌ?́ hajim hanʌm. Mua mag chirʌmʌn, 
maachjö judionaan kꞌabamta maach meeun dʌï hãba jooba wënʌrraajeewaita 
mag chirʌmgui hajim hanʌm. Pãrau kꞌapꞌʌ nʌmgui hajim hanʌm, mag Moiseeu 
Hẽwandam hiek pꞌã pʌatarr hiek pꞌöbörpierr judionaan Hẽwandam hiek jaaujem 
di nʌnʌidʌm hee sabarhedpierr hõrag hũrmkꞌĩir tꞌʌʌ̃rjem. Magua hichiita 
mʌkꞌʌʌnta hʌr̃pai hamau hʌʌrkꞌaju haai nʌmgui hajim haajem Santiagoou.

Judionaan kꞌabam kꞌʌʌnag hẽsap gaai jaaupʌ̈itarr
22 Magbaawai Jesuu hich hi jaaumkꞌĩir jʌr hautarr kꞌʌʌnau jöoin chi pörnaan 

dʌïmua tꞌum chi hʌk̈ꞌa durrarr kꞌʌʌnpa hãba biirdʌ hiekꞌawi chadcha Santiagoou 
jaautarrjö hẽsap warre pꞌã haujierram haajem. Mag pꞌã hauwia hĩchab mag chi 
pörkꞌa nʌm kꞌʌʌn heem warre hõor numí jʌr haujierram haajem, Pablo Bernabé 
dʌï wëtuwe ham dʌï hãba Antioquiaag pʌÿaag. Makꞌʌʌn Silas hajim haajem, woun 
hãb Judas hanʌm dʌï. Hich mag Judapai hibʌʌr wauwia Barsabás haajeejim 
haajem. 23 Mag chi hẽsap makꞌʌʌn dʌï pʌïju gaai mʌg pꞌã sĩejim haajem:

“Kꞌodamnaan, maar Jesuu hich hi jaaumkꞌĩir jʌr hautarr kꞌʌʌnauta 
jöoin chi pörnaan dʌ̈imua tagam kꞌʌʌn chi hʌ̈kꞌa durrum kꞌʌʌn dʌ̈imua 
hãba marau pãrag salud deepʌ̈i nʌm. Pãar judionaan kꞌabahab mamʌ, 
Hẽwandam gaaimua maach kꞌodnaan haawai, tꞌum Antioquiapienag, 
Siriapienag maimua Ciliciapienagjã salud deepʌ̈i nʌm.

24 Kꞌodamnaan, marau maumua hũurwai, mag mau maar heem wëttarr 
kꞌʌʌnauta sĩi hamach kꞌĩrau wëtwia, mag mehëu pꞌʌʌrbichpi jaaunaa, hĩchab 
Moiseeu hiek pꞌã pʌatarr gaai jaau simpa tꞌum waupi jajaaukꞌam gaaimua 
hidëu pãar kꞌõinaa naapiba nʌm hanʌm marau hũr nʌm. 25 Mag hũrbaawaita 
marau tꞌumaa hãba biirdʌwi, hajap hiekꞌawi, hõor numí jʌr haujim, Bernabé 
Pablo dʌï pãar haar wëtuwe ham dʌï hãba pʌÿaag. Pãrau kꞌapꞌʌ nʌm, maach 
kꞌod jöoin Bernabé Pablo dʌï maadëu daupii haajem, 26 maach Pör Jesucristo 
hiek jaau nʌm gaaimua hamach tꞌõjujã kꞌĩirjuba warag högkꞌaba hõor hee 
jaau wënʌrraajeewai. 27 Hachá marau pãar haar Judas dʌï Silas pʌï nʌm. 
Hẽsap gaai cha maachdëu pꞌã deepʌï nʌmjö hamaujã hich hagjö pãrag 
jaauwimaju. 28 Hich Hẽwandam Hakꞌaraucha marag jaauwai pöd pãrag 

judionaanagamjö nem pꞌitꞌurm nem waupi jaauju kꞌaba nʌm. Mag nʌm dʌï 
maachdëu kꞌĩirjuawaijã hʌücha sim, chadcha hichdëu jaau simpierrpai nem 
jawaag. Mag pãrag jaaupʌïm hig nʌmʌn mʌgau: 29 Par Hẽwandam chaar 
kꞌabamʌg jëwaag wai narr nemek mod hoob kꞌömiet. Nem tꞌõowia hag bag 
dën reyen wau sĩsidʌmjã kꞌöba, ni nem sĩi bëgöhne bag hãrba tꞌõo sim modjã 
hoob kꞌömiet. Mag nʌm dʌï hĩchab dich hõor kꞌabam dʌï chan hoob bʌʌ̃rjã 
kꞌapes hamiet. Cha marau jaaupʌï nʌmta chadcha pãrau mag sʌrkꞌa nʌmʌn, 
magan pãar hʌü wënʌrrʌm. Ma hajim marau pãrag jaaum hig narr. Hayoo 
Keena” ha pꞌã sĩejim haajem, chi hẽsap gaai.
30 Mag chadcha mag hẽsap dʌï hamach pʌïbapäaiwai hërëuwi, Antioquía 

barwia, haig chi hʌk̈ꞌa durrarr kꞌʌʌn tꞌum hãba biirdʌnaa, mag hẽsap 
deejierram haajem. 31 Magbaawai hãbmua hẽreu hauwia tꞌʌr̃baadeewai honee 
hapꞌöbaadëjim haajem, mag hẽsap gaai hamach kꞌĩir jãsenkꞌa wawí nʌm 
hũrwia. 32 Mag nʌm dʌï hĩchab Judas Silas dʌï hamach numwe Hẽwandam 
hi jaaumien harr haawai warag hamach hipaarmua ham kꞌĩir jãsenkꞌa 
hiekꞌamamua wawí wai nʌʌ hajim haajem hĩchab. 33 Maimua warag ham dʌï 
kꞌãai kꞌapanaa naawia deeu wëtju hapꞌöbaadeewai haiguim kꞌʌʌn chi hʌk̈ꞌa 
durrarr kꞌʌʌnau ham kõit Hẽwandamag jëeu nʌʌ hajierram haajem, hʌü 
chig haba deeu hamach chogpʌïtarr kꞌʌʌn haar barmkꞌĩir. Mag oraawia ham 
pʌïjierram haajem. [34 Mamʌ chi Silas chan maba, haigpai sĩsijim haajem.] 
35 Maagwai Pablo Bernabé dʌï chi Antioquía pꞌöbör heepai nʌisiwi kꞌapanaam 
kꞌʌʌn dʌïmua warag maach Pör Jesucristo hiek jaau nʌisijim haajem.

Pablo Bernabé kꞌa hogdʌpʌ̈iwi jũrr Silas dʌ̈i biekkꞌatarr
36  Mag Antioquía tꞌʌbagkꞌawi hagtꞌa nʌʌcha kꞌaba nʌm hee, Pabloou 

Bernabeeg, — Kakë, magan maachdëu maach Pör Jesús hiek jaau 
wënʌrraajerrpierr hũmaai deeu hoo pꞌʌʌrdʌmierraugui hajim hanʌm, 
pꞌöbörpierr, ham maach hẽudee pawiajã jãgata nʌ ha kꞌap haag.

37 Magbaawai Bernabeeu hʌ̈kꞌawi chadcha wëtju hapꞌöbaadëjim haajem. 
Bernabeeu hamach daumaai Juan ham dën hibʌʌr wauwi Marcos ha 
tꞌʌ̃ʌrjerr harram hig sĩejim haajem. 38  Mamʌ Pabloou hoowai hirig mag 
hʌü kꞌaba sĩejim haajem, napem biekꞌaujã ham dʌ̈i hãba mawi, Panfiliapai 
hudtꞌurwi, tagjã ham juag hooba deeu Jerusalenag marr haawai. 39 Mag, 
Juan Marcos gaaimua jũrr chikꞌam hipeer hahaujii hawi warag mag nʌm 
kꞌãyau magan dich kꞌĩkꞌĩetdö haaidʌjugui hapꞌöbaadëjim haajem. Mag 
chadcha Bernabeeu hich daumaai Marcos jʌr hauwi döjãrr pꞌʌram Chipre 
hanʌmʌg hag dʌ̈i higbaadëjim haajem. 40 Magbaawai jũrr Pabloou Silas 
tꞌʌ̃rpʌ̈iwi hich kꞌapeerkꞌa hatꞌajim haajem, hag dʌ̈i biekkꞌaag. Magbaawai 
chi hʌ̈kꞌa durrum kꞌʌʌnau Hẽwandamag ham tꞌʌapaar wai nʌrramkꞌĩir, 
ham kõit jëeu nʌʌ hawi pʌ̈ijierram haajem. 41 Mag wëtumua Siria durr 
dichwia deeum durr Cilicia hanʌmjã dichjierram haajem, iglesiapierr mag 
jaau wënʌrrʌmua warag chi hʌ̈kꞌa durrum kꞌʌʌndam kꞌĩir honee hapiewai.

Pablo Silas dʌ̈i wëtum dʌ̈i Timoteo kꞌapeerkꞌa matarr

16  1 Mag wënʌrrʌmua Pablo Silas dʌï pꞌöbördam Derbe hanʌm barimawia 
maigmua jũrr deeum pꞌöbör Listra hanʌmʌg wëtjierram haajem. Mag 

pꞌöbör Listra hanʌm hee hẽwan Timoteo ha tꞌʌr̃ sim sĩejim haajem, hĩchab 
Jesús hiek hʌk̈ꞌaajem. Hi hãd judeapie hʌʌi hajim haajem, hĩchab Hẽwandam 
hiek hʌk̈ꞌaajem; mamʌ hi haai griego hajim haajem. 2 Listrapien chi hʌk̈ꞌa 
durrum kꞌʌʌnau Iconiopien dʌïmua chi Timoteo hëugar hajapꞌa hig hiyʌʌ̈ 
haajeejim haajem, tꞌumaam kꞌʌʌnau. 3 Mag gaaimua Pabloou hich dʌï harrm 
kꞌõchkꞌabaadëwi hich dʌï hëeurrjim haajem. Mag hich dʌï maju habaawai hi 
mehëu pꞌʌʌrbichpʌïpijim haajem, tꞌumaam kꞌʌʌnau hi haai griegokꞌa sim kꞌapꞌʌ 
narr haawai mag pꞌʌʌrbichba hakꞌiin mag gaaimua hag perás judionaan narr 
kꞌʌʌnau hamach hëugar kꞌaigba hiekꞌam hugua. 4 Mag hërëubaadëwia hamach 
wënʌrrʌmpierr pꞌöbördam nʌnʌidʌm hee mag Jerusalén pꞌöbör hee hamach 
chi pörnaan dʌï hãba biirdʌwia hẽsap pꞌãnaa Antioquiaag deepʌïtarr hiek dee 
pʌamaajeejim haajem, hamaujã hĩchab kꞌapꞌʌ hag hiek gaai jaau sim hʌʌrkꞌamkꞌĩir. 
5 Hamau mag jaau wënʌrrʌm gaaimua iglesiapierr hõrau Hẽwandam hiekta warag 
kꞌõsi hʌk̈ꞌa nʌisijim haajem. Mag nʌm dʌï hĩchab warag chi Hẽwandam hiek 
hʌk̈ꞌa nʌm kꞌʌʌnjã hed hëepierr kꞌapanaacha paaukꞌamajim haajem hĩchab.

Kꞌãaipi hauwi Pabloog woun Macedoniapierr hoopitarr
6 Mamʌ Hẽwandam Hakꞌarau hamag Asiapienag chan hich hiek jaaupiba harr 

haawai sĩi warppai pꞌʌʌrdʌ wëtumua Frigiapien hee dichwi, Galacia heejã dichwi, 
Misia durr barimajierram haajem. 7 Mam panaa deeum durr Bitinia hanʌmʌg 
wëtam higjim hanʌm, mamʌ hich Hẽwandam Hakꞌarau hĩchab mamagjã 
wëtpiba jaaujim hanaabá. 8 Mag hamachig wëtpiba jaaubaawai sĩi mag pꞌöbör 
Misia hanʌm dakꞌa dichwia warag deeum pꞌöbör Troas hanʌmʌgta bëejierram. 
Maigta warrpem mʌ Pablo dʌï hãba hoojim. 9 Mag Troas pꞌöbör hee maar hãba 
nʌmta, hedaar Hẽwandamau Pablo kꞌãaipi hauwia hirig woun hãb Macedonia 
durrmua bëem hoopijim haajem. Mag bëewia mag wounau dawamjö hi hʌr̃ 
dʌnʌʌuchëwi hirig, “Kakë, mau Macedonia durr bëewia maar kꞌaigpërbahur” 
hajim hanʌm. 10 Mag hichig dawamjö hiekꞌachëtarr jũrr maachig hich Pablooucha 
jaaubaawai chadcha hich hag bʌr̈re marau maach nemdam kꞌĩir kꞌaugpꞌöbaadëjim 
Macedoniaag hãba wëtaag. Ya maig marau kꞌapꞌʌ hapꞌöbaadëjim, chadcha hich 
Hẽwandamauta maach pʌï sim, hich hiek hõrag jaaumkꞌĩir.

Pablo Silas dʌ̈i pꞌöbör Filipos hanʌm hee
11 Troas pꞌöbörmua maar jap hee paaukꞌawi kꞌajapꞌa hërëubaadeeu warre döjãrr 

pꞌʌram Samotracia hanʌm maar barjim; maigmua haudʌtkꞌaau hag noram jũrr 
Neápolis barjim. 12 Mag Neápolimua jũrr bʌʌ̈u paaukꞌawi Macedonia durram 
pꞌöbör chi hʌr̃ʌʌcharam Filipos hanʌm maar barjim. Ma, Romapien pꞌöbör hajim. 
Maig paawai maar kꞌãaidam kꞌapanaa naaimajim. 13 Hagtꞌa maig nʌm hee biek 

hãb jua hʌĩ nʌm hedcha maar wëtjim pꞌöbör higaau, jër dö higaau, Hẽwandamag 
jëwaag hõor biirdʌajem haar. Maig hʌʌin hãba biirdʌ tꞌʌnarr haawai hohoodö 
nʌmua marau hamag jaaupꞌöbaadëjim Hẽwandam hiek. 14 Makꞌʌʌn hʌʌin 
hee hʌʌi hãb Lidia ha tꞌʌr̃ sim sĩejim, pꞌöbör Tiatira hanʌm heem. Hichdëu put 
kꞌichpꞌë kꞌĩir tꞌetꞌemnaanaupai jũajem hooimʌ kꞌanaa peerjeejim haajem. Mag 
hʌʌirau hĩchab hag nawe Hẽwandamag jëeujeejim haajem. Mag Lidia hanʌmua 
Pablo hiekꞌamam hũr sĩerr haawai maach Pör Jesuu warag hi tꞌãar sõsõii hapijim, 
Pabloou hich hiek jaaumam hajapꞌa tꞌãraucha hʌk̈ꞌamkꞌĩir. 15 Magbaawai chadcha 
hʌk̈ꞌawia, tꞌum hich di haiguim kꞌʌʌnaupa hamach pör choopiwi, mag hʌʌirau 
hich garmua marag, — Pãachdëu hoowai chadcha mua maach Pör Jesús hiek 
hʌk̈ꞌa hʌmjöo hoo nʌm kꞌai, magan mʌ di haar wëtwia mʌ haig kꞌãibajët hajim.

Mag hʌdʌʌr maach pʌïba kꞌãibajëjë nʌʌ paawai chadcha maar tꞌʌbagkꞌajim.
16 Mag kꞌurjã hich hagjö deeu maar jër dö higaau Hẽwandamag jëeujem 

haar maach paat jëwaan wëtumta, hʌʌi hãb daupeer maar kꞌĩirpꞌee 
höbërchëjim. Mag hʌʌi dösãt dʌïta kꞌapeerkꞌa sĩerr haawai dau bʌ̃ʌm kꞌʌʌn 
dënjö nem magjujã kꞌapꞌʌ hag nawe hichdëuta jajaau haajeejim. Mag nem 
jaau simua sĩi chikꞌam chogkꞌa pꞌidkꞌa sĩerr haawai hich papnaan hatꞌee 
pꞌatkꞌon pöm gaanjeejim haajem. 17 Mag höbërchëwia, maar Pablo dʌï 
wëtum hẽudee dʌï hẽkꞌa nʌrranaa, nem tꞌeeg hähäakꞌamua bigaaum kꞌʌʌnag, 
— Mʌ hiek hũrbatꞌʌ,̃ mʌkꞌʌʌn wounaanan cha Hʌg̃tꞌaa Pꞌuu Nʌm hag chogkꞌa 
nʌm kꞌʌʌnauwai haajeejim. Nau hamau pãrag jaauju, jãga Hẽwandamau 
hõor hamach pekau heemua peerdʌ haaujẽ ha jajaau haajeejim.

18  Mag maar hẽudee hähäa pꞌʌrërëukꞌamjã pʌaba, kꞌãai kꞌapan 
haadeewai, Pabloou kꞌõchkꞌaba hewag pꞌʌʌrba chi daupeer kꞌĩirpꞌee 
dʌnʌʌunaa, chi meperag tꞌet kꞌĩesir hiekꞌajim. Mag hiekꞌamamua, 
— Jesucristo jua tꞌeeg tꞌöwia mua pʌrʌg hiekꞌa chirʌm. Jöpkꞌaa jãg hʌʌi 
kꞌa hogdʌ pʌawia pʌchta sĩiubaad hajim hich Pabloou.

Magbaa chadcha hag bʌ̈rre sĩiubaadëjim, chi dösãt.
19 Mamʌ chi papnaanau hoowai tag ham chogau ham hatꞌee pöd pꞌatkꞌon 

ganba haadeewai meeukꞌawia, Pablo Silas dʌ̈i pʌrkꞌanaa, chi tꞌetꞌemnaan 
hãba biirdʌajerr di haar harrjierram. 20 Mag harrwia chi tꞌetꞌemnaanag, 

— Mʌkꞌʌʌn judionaanaun sĩi hõor meeukꞌapijuuta jʌr wënʌrrʌmgui 
haimajierram hanʌm, hamachdëu nem jaau nʌm gaaimua. 21 Maach 
Romapien haawai pöd maadëu hamau nem jaau nʌm hʌ̈kꞌaju kꞌaba, ni 
hamau nem waupi jaau nʌmjã wauju kꞌaba nʌmgui hajierram hanʌm.

22  Mag chi Pablo Silas dʌï pʌrkꞌa haipierrum hoopꞌöbaadeewai hõor pöm 
ham haig pos hapꞌöbaadëjim haajem. Magbaawai chi tꞌetꞌem kꞌʌʌnau hajués 
soldaaunag ham kꞌajũa hẽerkꞌapi jaaunaa hich jãg kꞌajũa kꞌarraa wʌpi jaaujim 
hanʌm. 23 Mag wʌ wai nʌʌ hawia, cárcel deg dubkꞌapʌïnaa, chi cárcel 
di tꞌʌajemʌg hajapꞌa tꞌʌapaar jaau pʌajierram haajem, höbërpim hugua. 
24 Chi tꞌetꞌemnaanau hichig mag jaau pʌabaajeewai chará, ham hiekꞌan 

hierrgajãrcha tꞌuur sim haar ham harrnaa bʌd̈agpierraa pa wʌ̈ʌ wau sĩsidʌm 
hee ham bʌ ̈kꞌõokꞌa sĩujim haajem, hich Pabloou Silas dʌïmua jaauwai. 

25 Mamʌ hedacha pamjã hamau hagtꞌa Hẽwandamag oraanaa meukꞌaarpa 
hau naajim haajem. Mag hamau Hẽwandamag jëeunaa meukꞌaarpa hau nʌm 
hag hee presonaan narr kꞌʌʌnaujã hũr naajim haajem. 26 Ham mag honee 
meukꞌaardampa hähäakꞌamta, ham hiekꞌan dëgölp duk habarmʌn, hʌʌur 
tꞌeeg duuibaadëmua waa puertdi weeudʌtkꞌabaadëm dʌï presonaan jʌk̃ꞌa 
tꞌʌnarr cadenpata sĩi hẽedʌ kꞌʌibaadëjim hanaabá. 27 Magbaadëm hee hĩchab 
chi cárcel di tꞌʌa kꞌãi sĩewia pꞌiirkꞌãubaadëwi hoowai, puertdi tꞌum weeudʌtkꞌa 
tꞌʌnaajim haajem. Mag hoobaawai presonaan tꞌum dʌrmid pꞌöbaadëmpii 
hawi, hich espaar jẽunaa, hichdëupai wir haig ya hich tꞌõopäaig hẽkꞌa sĩejim 
hanaabá. 28 Mag wir haig hich tꞌõogpam hoobaawai Pabloou hijẽb haadëwi 
hirig, — Kakë, hoob wir haig pʌch chig ha chiram hajim hanʌm. Maar hãbjã 
höbërba, maach tꞌumaa hagtꞌa mʌig naabahaba hajim hanʌm.

29 Magbaawai chi guardiaau jöpkꞌarraa soldaaunag hõtdau paa 
haibëepiwi, hag dʌ̈i dubnaa, jãpꞌierr hajaugau kꞌa duui tꞌʌnʌmua Pablo 
Silas dʌ̈i nʌm bʌ̈kꞌʌrr pꞌõbkꞌa tꞌʌnaaimajim haajem. 30 Maimua warag 
ham dawag pꞌë harrwi hamag, — Keena, ¿mua jãga haju haai chirʌ́, 
Hẽwandamag mʌch peerdʌ haumkꞌĩir? ha jëeujim hanʌm.

31 Magbaawai Pabloou Silas dʌ̈imua hirig, — Hãba maach Pör Jesucristo 
hiek happaita hʌ̈kꞌabá. Pua chadcha mag hʌ̈kꞌamʌn, pʌchjã peerdʌwia pʌ 
degam kꞌʌʌnjã peerdʌjugui hajim haajem hamau hirig.

32  Magwia warag hirig maach Pör Jesucristoou hõor peerdʌ haaujem hiek 
hajapꞌa jaaumam dʌï hĩchab hi dʌï hãbam deg naajem kꞌʌʌnagpa jaaujierram 
haajem. 33 Magbaawai hich hag bʌ̈rre hagtꞌa hãspaju wají nʌwe mag wʌ wai 
nʌmua hëu pöm pedpꞌëmatarrjã hichdëucha hʌwia bënhëeu pꞌuurbaadëjim 
hanʌm. Mag chãddau hʌtarr kꞌur hich pör choopibaawai hĩchab tagam 
kꞌʌʌn hi dʌï hãbam deg naajem kꞌʌʌnaujã hamach pör choopijierram haajem. 
34 Maimua ham hiek hich di haar ham pꞌë harrwi hamag tꞌach kꞌömkꞌĩir 
haudeebaawai hamau kꞌöjierram haajem. Mag, hichdëu Hẽwandam hiek 
hʌ̈kꞌatarr gaaimua, hich degam kꞌʌʌnpa tꞌumaa honee hapꞌöbaadëjim haajem.

35 Maimua ham hiek ya hãspabaadeewai chi tꞌetꞌemnaan ham pꞌãarpi 
jaautarr kꞌʌʌnau guardianaan jʌr hauwia pʌ̈ijierram haajem, chi cárcel 
di tꞌʌa sim haar wëtwia Pablo Silas dʌ̈i weeupi jaaumkꞌĩir. 36 Magbaawai 
makꞌʌʌnau wëtwi chadcha mag jaaubaimaawai chi cárcel di tꞌʌau jũrr 
hamag, — Chi tꞌetꞌemnaan pãar pꞌãarpitarr kꞌʌʌnau mʌrʌg jaaupäaiwai pãar 
weeupʌ̈ipi nʌm. Maagwai ya pãar höbërju haai nʌmgui haimajim haajem.

37 Mamʌ chi cárcel di tꞌʌau hamachig mag jaaubaawai, chi guardianaanjã 
hagtꞌa haig narr haawai, hich Pablo hiek jũrr hirua hamag, — Maarjã 
Romapienta tꞌumaam kꞌʌʌn dakꞌĩir hamau maar sĩi wʌ tꞌʌnʌʌupiwi, hajapꞌa 
kꞌap haag jëeu hoojã jëeu hooba, sĩi hag bʌr̈re cárcel deg maar pꞌãarpi 
jaaujierramgui ha chirajim haajem chi guardianaanag. Magtarrta, ¿kꞌan jãgwia 
hamau jam warppaimua sĩi pãar dʌïta hiek jaaupʌï nʌ, jũrr meraata maar 
höbeerpʌïmkꞌĩir? ¡Jãg chan hʌü kꞌaba simgui! ha chirajim haajem hirua. Mag 
kꞌãai maraun hamachchata bëewia, hich jãg hõor dakꞌĩir maar pꞌãarpitarrjö, 
hamachigchata maach höbeerpʌïpim kꞌõsi nʌmgui hajim haajem hich Pabloou.

38  Magbaa wëtwia chi guardianaanau hich mag chi tꞌetꞌem kꞌʌʌnag 
jaauwimajierram haajem. Mag hamachdëu Romapien ha hũrbaawai hãsie 
jãpꞌierr pꞌöbaadëjim hanaabá. 39 Mag jãpꞌierr nʌm hãba, warag bëewia 
hamag hi chaigpiyaa haichëjierram haajem jũrr. Magnaa dawag ham 
höbeerpinaa ham hiekꞌan hitꞌũu hamag, — Pãachta mʌg pꞌöbör heemua 
warag chawag hërëubaadët hajim haajem chi pörnaanau.

40 Hamachig magbaawai chadcha höbërwia deeu Lidia di haar wëtjim. 
Maimua maach tꞌum tagam kꞌʌʌndam Hẽwandam hiek hʌ̈kꞌa durrum 
kꞌʌʌnpa dʌ̈i hãba biirdʌnaa, maar kꞌĩir honee wawí wai nʌʌ hawia, 
warag maar haigmua hërëubaadëjim.

Tesalónica pꞌöbör hee hõor pꞌogdʌ nʌrrjëe tꞌʌnarr

17  1 Mag Pablo Silas dʌï Filipos pꞌöbör heemua hërëubaadeeu pꞌöbör 
Anfípolis hanʌm dichwia, Poloniajã dichwi, deeum pꞌöbör Tesalónica 

hanʌm barimajierram haajem. Mag pꞌöbör hee judionaan Hẽwandam hiek 

jaaujem di sĩejim haajem hĩchab. 2  Pabloou mag mawia, tagam heejã hich 
mag dub nʌrraajerrjö, jua hʌ̃ʌijem hed paawai mag heejã dubwia seman 
tꞌãrjup hich mag haiguim kꞌʌʌnag Hẽwandam hiek jaaujeejim haajem. Mag 
jaaumamua Hẽwandam hiek pꞌã sim gaaim hiek higwia hamag, 3 — Jesús 
hich Hẽwandamaucha pʌïtarr hawiajã hichiita hich jãg dau hapꞌʌʌ hawi 
meeju haai sĩejimgui hajim hanʌm. Magtarr Jesuuta mua pãrag jaau 
chirabahab hajim hanʌm; hichta chadcha Cristoou, warrgarwe hõrau nʌajerr.

4 Pabloou mag jaaumam hũrwia hãaur kꞌʌʌnaun chadcha hʌ̈kꞌawia 
warag ham dʌ̈i kꞌapeerkꞌa nʌisijim haajem. Mag chi hʌ̈kꞌamarr 
kꞌʌʌnan hʌ̃rcha griegonaan chi hemkꞌooin hag nawe Hẽwandam na 
hagpierraanaa hirig jëeu durraajerr kꞌʌʌn hajim haajem. Mag chi hʌ̈kꞌa 
nʌm kꞌʌʌn hee hĩchab chi tꞌetꞌemnaan hʌʌinpa kꞌapan tꞌʌnaajim haajem.

5 Mamʌ mamagkꞌam hoowia judionaan chi hʌk̈ꞌaba narr kꞌʌʌnau warag 
hiekkꞌõr wau nʌmua hõor sĩi pꞌidag chukꞌu kaaijã hee wënʌrrʌm kꞌʌʌn chi 
kꞌaibagnaan wawikꞌa haujierram hanaabá, makꞌʌʌn dʌïmua warag hõor 
meeukꞌapieg. Magnaa chadcha woun hãb Jasón hanʌm di haar wëtwia, Pablo 
Silas dʌï haig nʌmpii hawia, jʌrpꞌöbaadëjim hanʌm, hõor kꞌapanaam kꞌʌʌnag 
pʌr deeg. 6 Mamʌ hamachdëu mag Jasón di haig hooimaba habaawai hich chi di 
kꞌʌʌta tagam kꞌʌʌn chi hʌk̈ꞌa durrarr kꞌʌʌn dʌï hajués hetꞌetꞌerrg haubëejierram 
haajem, chi tꞌetꞌemnaan haig. Magnaa serereukꞌamua chi tꞌetꞌemnaanag, 

— Pabloouta Silas dʌïmua durrpierr parhooba nem jaau wënʌrrʌm gaaimua, 
hõor meeukꞌapiju hẽkꞌa wënʌrrʌmgui hajim hanʌm. Maagjemta ya mau maach 
hee paaukꞌabaicheewai, 7 Jasonau hich di haig jẽermkꞌĩir tꞌʌr̃pꞌë hauwia, warag 
hamach tꞌumaam kꞌʌʌnau maach Emperadorrau jaau sim chaaur jaaunaa, hi 
kꞌõchkꞌaba, deeum rey Jesús hanʌmta wai nʌm haajem ha jaaujierram haajem 
sëukꞌa hamach kꞌĩirjug heepaimua.

8  Sëukꞌa mag jaau nʌm chi tꞌetꞌem kꞌʌʌnau pꞌöbörpien dʌ̈imua mag 
hũrpꞌöbaadeewai sĩi pꞌöbör tꞌumta pꞌogdʌ tꞌʌnʌisijim hanaabá. 9 Mamʌ 
magbaawai chi tꞌetꞌemnaanau chi Jasonag hich kꞌapeen dʌ̈i, — Pãrau 
marag pꞌatkꞌonau pꞌagmʌn, marau pãar höbeerpʌ̈ijugui hajim hanʌm. 
Maimua Pablo Silas dʌ̈i mʌg pꞌöbör heemua hërëubaadeewai deeu pãar 
pꞌatkꞌon deejugui hajim hanʌm.

Magbaawai chadcha Jasonau hich kꞌapeen dʌ̈imua pꞌagpʌ̈ijierram 
haajem. Mag pꞌagbapäaiwai chadcha hʌdʌraa ham wëtpijim haajem.

Pablo Silas dʌ̈i pꞌöbördam Berea hanʌm hee
10 Mag ham jʌrbaadeewai hich hag hedwe hedau kꞌëubaadeewai tagam kꞌʌʌn 

hagjö Hẽwandam hiek hʌk̈ꞌa narr kꞌʌʌnau Pablo Silas dʌï deeum pꞌöbördam 
Berea hanʌmʌg pʌïjierram haajem. Mag hamach pʌïbaawai wëtwi, barwia, 
hamach wënʌrrʌmpierr haajerrjö judionaan Hẽwandam hiek jaaujem deg 
dubjierram haajem. 11 Ham hiek mag pꞌöbör heem kꞌʌʌn Tesalónicapien kꞌãyaujã 
nem hajaugnaa hibëbsugjã sĩsid hajim haajem. Maiguim kꞌʌʌnaun Hẽwandam 

hiek hamau jaau nʌmjã hʌk̈ꞌam kꞌõsi hʌk̈ꞌawia hed hëepierr Hẽwandam 
hiek chi pꞌãm sĩsidʌm gaaijã jʌʌrjeejim haajem, Pabloou Silas dʌïmua jaau 
nʌm chadcha kꞌai ha kꞌap haag. 12 Hamach mag nʌm gaaimua hõor kꞌapaana 
Hẽwandam hiek hʌk̈ꞌajierram hanaabá. Griegonaan chi tꞌetꞌemnaan hʌʌinaujã 
kꞌapan hʌk̈ꞌa wëjoowai hĩchab hemkꞌooin chi hʌk̈ꞌa nʌm kꞌʌʌnjã hikꞌötöo 
kꞌabata tꞌʌnaajim haajem. 13 Mamʌ mag Berea pꞌöbör heejã Pabloou hĩchab 
Hẽwandam hiek jaau sim chi Tesalónicapienau hũr hatꞌaawai, haig bëewia 
hamach haar hatarrjö hõor wawibaicheewai, warag hõor meeukꞌapijierram 
hanaabá. 14 Mamʌ magbaawai hag bʌr̈re haiguim hermanonaanau chi Pablo 
pꞌũasieg pʌïjierram haajem, hõor dʌï. Maagwai Silas Timoteo dʌï hich hag 
pꞌöbör heepai nʌisijim haajem. 15 Maimua chi Pablo pꞌũasieg harrtarr kꞌʌʌnau 
warag pꞌöbör Atenas hanʌmʌg harrwi mam hi deetꞌurjierram haajem. Maimua 
deeu hich deetꞌurtarr kꞌʌʌn wëdurum gaau hich Pabloou hiek jaaupʌïjim 
haajem, Silas Timoteo dʌï jöpkꞌaa hich haar wëtamkꞌĩir.

Pablo Atenas pꞌöbör hee
16 Mag Pablo Atenas barwia Silas Timoteo dʌï nʌbaadëjim haajem, ya hichdëu 

hag nawe ham haar hiek jaaupʌïwi sĩerr haawai. Mamʌ chi Pablo honee kꞌaba 
sĩejim hanaabá, mag pꞌöbör heem kꞌʌʌnau hamach juau nem wautarr kꞌapaana 
tꞌʌnʌmʌgta Hẽwandamagamjö jëeu nʌm hoowia. 17 Mag gaaimua judionaan 
Hẽwandam hiek jaaujem deg mawia, chi judionaan dʌï griegonaanpa hag nawe 
Hẽwandamag jëeu durraajerr kꞌʌʌnag jaaunaa, hĩchab plaza hee mawia hed 
hëepierr hag hee narr kꞌʌʌnagjã jaaujeejim haajem. 18 Magbaawai hãaur kꞌʌʌn 
maestronaan Epicuro kꞌĩirjug jaaujerr kꞌʌʌnau deeum maestronaan estoico hanʌm 
kꞌʌʌn dʌïmua hi dʌï hiyʌʌ̈ hapꞌöbaadëwi hamach wir haigpai, — Mʌg woun nem 
hieknem chirʌmua maachig ¿kꞌan hiekta jaau simʌ mag sĩma? hanaajim haajem.

Maagwai hãaur kꞌʌʌnau, — Mʌ da heen deeum durram 
hẽwandamnaanta jaau nʌrrʌmjöo simgui haajeejim hanʌm.

Hamau mag narran, hamachdëu hũurwai, Pabloou ham jʌg̃ daar 
maach peerdʌajem hiek jaaumamua hʌ̃rcha “Jesús” hanʌm higwi mʌg 
hatag maach hiiu pꞌiidʌtkꞌajujã jaaumam hũrwiata mag naajim hanaabá. 
19 Mag nʌmua buchagdam Areópago hanʌm gaai hamach hãba biirdʌnaa 
hiekꞌaajerr haar hi harrwia hirig, — Cha pua hiek hiiur jaau nʌrrʌm 
marau hũrm kꞌõsi nʌm, ¿kꞌan hiek hagá? hajierram hanʌm. 20 Maragan 
cha pua jaau sim tꞌum hiek hiiuriu. Maguata marau hajapcha kꞌap ham 
hig nʌm, ¿magʌm kꞌanim hiekꞌauma? ha jëeujierram haajem chi Pabloog.

21 Hamau mag narran, hamach tꞌum Atenas pꞌöbör hee joobaajerr kꞌʌʌn har 
bʌʌ̃rjã hamachdëu hag na magʌm hiek hũrba haajem heeu hũrpꞌöbaadeewai hãba 
mag hiekpaita hihig haajerr haawaita hirig mag jëeu naajim hanaabá, kꞌap haag.

22 Magbaawai Pabloou mag hãba biirdʌ tꞌʌnʌm hee ham kꞌĩirpꞌee dʌnʌisiwia, 
— Keena, Atenapien hajim hanʌm. Mua hoowai pãrau chadcha hathaba pãach 
hẽwandamnaanag hajapꞌa jëeu wënʌrrʌm hoo chirʌmgui hajim hanʌm. 

23 Mua mag chirʌmʌn, pãar Haai hi jëeujem dipierr pꞌʌʌrdʌ chitʌmua hoowai, 
pãar hẽwandamnaan tꞌum tꞌʌr̃ paar sĩsidʌm hee hãb sĩi tꞌʌr̃jã chukꞌu kꞌãidu par 
sim haigta sĩi “Hẽwandam hõrau kꞌaugba sĩerrʌm hatꞌee” ha pꞌã sim hootarr 
haawaiugui hajim hanʌm. Jãg pãrau pãachdëu kꞌaugbamʌg jëeu naabá, hich 
mapaita muajã pãrag jaau chitabahab hajim hanʌm, 24 har mʌg durr tꞌum 
hompaawia hag gaai nem tꞌʌnʌm tꞌum hompaatarr hag Hẽwandam. Hichpaita 
hedjã hee nem tꞌʌnʌm pörkꞌanaa, hĩchab mʌg jẽb gaaim nemjã tꞌum kꞌap 
sĩerrabahab hajim hanʌm. Mag Hẽwandam chan hõrau hich hatꞌee ha di 
hëutarr heejã joobaba, 25 ni hõor juajã higba sĩerrʌmgui hajim hanʌm, hichig 
sĩi nem wau dedee hamkꞌĩir. Mag hõor jua higju kꞌãai, hichdëuta maach hʌü 
hiiupi wai sĩenaa, cha maadëu pꞌũdam hʌĩhʌĩ nʌmjã deenaa, tagam nemjã 
tꞌum deejemgui ha hiekꞌamajim haajem Pabloou.

26 Mag jaaumamua hichdëupai Hẽwandam higwia, ’Hichdëuta warrchajã 
woun hãb hompaa hauwia mag gaaimua mʌg jẽb gaai durrpierr hõor pöm 
hĩiupʌïjimgui hajim hanʌm. Mag hõor pöm hompaaju nawe, hichdëun ham 
tꞌaabajujã kꞌapꞌʌnaa ham jooba wënʌrrajujã kꞌapꞌʌ sĩejimgui hajim hanʌm. 27 Mag 
hichdëu hõor hompaatarran, chi peerdʌm kꞌõsi nʌm kꞌʌʌnau dau kꞌĩsumjö 
jʌrkꞌa jʌrkꞌa wënʌrrʌmua kꞌãijã hamach peerdʌ haupim kꞌõsi hich jʌrmkꞌĩraugui 
hajim hanʌm. Hĩchab maadëu kꞌapꞌʌ nʌmgui hajim hanʌm, har mag hi jʌr nʌm 
kꞌʌʌnag chan Hẽwandam maach haigmua warp kꞌaba sim. 28 Mʌg nʌm haig 
maachin hi jua heeta wënʌrrʌmjö nʌmgui hajim hanʌm. Hi kꞌurauta maachin 
hʌü hiiu durrumgui hanaa hĩchab, Hi kꞌurau kꞌaba hakꞌiin, maach chan chukꞌu 
haajeekꞌamgui hajim hanʌm. Hich jãg pãach heepaim kꞌʌʌn hiekꞌõoin, “Maachin 
Hẽwandam dʌï tꞌʌr̃ hãba nʌmgui” hajim haajem. 29 Ham hiekꞌõoin mag chadcha 
maach Hẽwandam dʌï kꞌodkꞌa nʌm kꞌai, pöd maadëu, “Hẽwandaman sĩi hõrau 
hamach kꞌĩirjug heemua pꞌĩr dën pꞌatkꞌon dën wa mokdau dën kꞌãijã hompaa 
hautarrau” ha kꞌĩirjuju kꞌaba nʌmgui hajim hanʌm. 30 Warrgarin hõrau mag 
hamachdëu nem wau nʌmjã kꞌaugbam gaaimuata mag nem parhooba waunaa 
hagʌmʌg jëeuwaijã Hẽwandamau sĩi hãwaatjeejieb mamʌ, hĩs chan ya tag mag 
kꞌabamgui hajim hanʌm. 31 ¿Kꞌan jãgwi mag hãba hichpaita higpi sĩ? Hichdëu 
maach chachju haawaima hajim hanʌm. Mamʌ mag maach chachbarm hed 
hõrau hamachdëu nem waumaajerrpierr hamach kꞌĩircha kꞌap jajaau hamkꞌĩir, 
woun hãb Jesús hanʌm ya jʌr wai simgui hajim hanʌm, tꞌumaam kꞌʌʌnag, chijã 
kꞌʌʌnta hich haar hauju wa chijã kꞌʌʌnta sĩi hisegwi barkꞌʌʌiju kꞌãijã hichdëuta 
kꞌap jajaau hamkꞌĩir. Mag hich Jesuu tꞌumaam kꞌʌʌn dʌï mamag haju maachig 
kꞌap hamkꞌĩirta, meetarrjã, meeba harrjö deeu hũmaai hich Jöoirau hi pꞌiriu 
haujimgui ha jaaumajim haajem hich Pabloou.

32  Mamʌ mag hi meewia deeu hiiu pꞌiidʌjim ha hũrbaawai, haig narr 
kꞌʌʌnau jũrr hich Pablota wau hiekꞌa pꞌöbaadëjim hanaabá. Maagwai hãaur 
kꞌʌʌnau hirig, — Hökꞌarta marau deeu pʌ hiek hũrjugui hajierram hanʌm.

33 Magbaawai hich Pablo kꞌapanag hee höbër dichwia petajim haajem. 
34 Mamʌ mag hi höbërbaadeewai hãaur kꞌʌʌnau hi dʌ̈i wëtwi, hamachig 

hajapcha jaaupiwia hʌ̈kꞌajierram haajem. Mag chi hʌ̈kꞌatarr kꞌʌʌn hee woun 
hãb sĩejim haajem, Dionisio ha tꞌʌ̃r sim. Mag woun mag Areopagonaan 
hanʌm kꞌʌʌn heem hajim haajem. Hʌʌijã hĩchab sĩejim haajem, Dámaris ha 
tꞌʌ̃r sim, maimua mag tag kꞌapan tꞌʌnaajim haajem, chi hʌ̈kꞌatarr kꞌʌʌn.

Pablo Corinto pꞌöbör hee

18  1 Mag kꞌur Pablo hich sĩerr pꞌöbör Atenas hanʌm heemua mawi jũrr 
deeum pꞌöbör Corinto hanʌmʌg petajim haajem. 2 Mag Corinto pꞌöbör 

hee Pabloou woun hãb Pontopierr Aquilo hanʌm hich hʌʌi dʌï sim hooimajim 
haajem, hĩchab judionaan. Maagwai mag Aquilo hich hʌʌi Priscila dʌï Italia 
durrmua barchëtarr hagtꞌa pömcha kꞌaba naajim haajem, Romaam emperador 
Claudioou judionaan tꞌum jʌrkꞌʌʌibaadeewai bëetarr. Kꞌãai hãb Pabloou ham hoon 
majim haajem. 3 Mag hoon mawia makꞌʌʌnaujã hirua pꞌidkꞌaajem pꞌidag kꞌĩirta 
pꞌidkꞌaajem ha hũrbaawai, warag ham di haig sĩsiwia hãba pꞌidkꞌa pꞌöbaadëjim 
haajem. Mag pꞌidag, put nem parrg nem pꞌepꞌerg kꞌanaa dikꞌa hëu hahaug maajem 
hag kꞌa nʌm pꞌidag hajim haajem. 4 Mag put kꞌa simua semanpierr jua hʌʌ̃ijem hed 
paawai judionaan Hẽwandam hiek jaaujem deg mawia hõrag Hẽwandam hiek 
jaau simua hʌü judionaan kꞌabam kꞌʌʌnagpa hʌk̈ꞌapi haumaajeejim haajem.

5 Mag nʌm hee Silas Timoteo dʌï Macedonia durrmua bardʌtkꞌabaicheewai 
Pabloou warag sĩi maach peerdʌajem hiek jaau gaaipai sĩsijim haajem. Mag 
jaaumamua hʌr̃cha judionaanagta, “Hich Jesuuta chadcha warrgarwe 
hich Hẽwandamaucha jʌr hauwia pʌïju ha jaaujerr pãrau nʌ nʌm kꞌabajieb” 
haajeejim haajem hamag. 6 Mamʌ hamachig magbaawai warag hi dʌï sereu 
pꞌöbaadëwi Jesús higwi warag hiek kꞌaigba hiekꞌa pꞌöbaadëjim haajem. 
Magbaawai hamach hi harr haawai, Pabloou ham dakꞌĩir hamach kꞌaigba 
habarm kꞌap hamkꞌĩir hich mor gayam kꞌajũa tꞌudpꞌënaa hamag, — Mʌgnaa 
pãach meem hed Hẽwandamau pãach hauba hawiajã, pãachdëupaita wir haig 
pãach kꞌaibag waubarmgui hajim hanʌm. Ya mua pãrag jaaubarm pãachdëuta 
hũrmapꞌa nʌm; jãimua naspawia mʌ gaaimuata hokꞌoo nʌm hamiet hajim 
hanʌm. Jãgbarpí hĩsmua hatag jũrr judionaan kꞌabam kꞌʌʌnagta maach 
peerdʌajem hiek jawaan majugui hajim haajem hich Pabloou.

7 Magpet hawi, chadcha mag judionaan Hẽwandam hiek jaaujem degmua 
höbërwi, jũrr woun hãb Justo ha tꞌʌr̃ sim haar petajim haajem. Mag wounaujã 
hag nawe chadcha Hẽwandamag jëeujeejim haajem. Chi Justo di mag 
Hẽwandam hiek jaaujem di bigaau sĩejim haajem. 8 Mag Pabloou hogdʌba 
jaau wai jẽedʌ kꞌitaawai hʌü mag Hẽwandam hiek jaaujem degam pör Crispo 
hanʌmua tꞌum hich degam kꞌʌʌn dʌïmua hʌk̈ꞌajierram haajem. Mamʌ makꞌʌʌn 
happaijã kꞌaba, mag tag hich mag Corinto pꞌöbör hee kꞌapanaam kꞌʌʌnau maach 
peerdʌajem hiek hũrbaawai hʌk̈ꞌawi hamach pör choopijierram hanaabá.

9 Magbaawai biek hãb hedaar maach Pör Jesuu Pablo kꞌãai kꞌõrkꞌapi 
hauwia dawamjö hirig, “Hoob mʌ hiek hõrag jaauju högkꞌa chiramgui” 
hajim hanʌm. “¡Warag hikꞌʌaba hamag jaaunaa! 10 Pʌ nʌnʌʌukꞌampierr 

mʌʌn pʌ dʌ̈i chirʌm; maagwai ni hãbmuajã pʌ chig habamgui” hajim 
hanʌm. “Mag pʌrʌg bʌ̃ʌrjã högkꞌapiba jaau chirʌmʌn, mʌg pꞌöbör hee 
mʌchdëu peerdʌ hauju kꞌʌʌn kꞌapan tꞌʌnʌm kꞌapꞌʌ chiraawaita mag 
chirʌmgui” hajim haajem hich Hẽwandamaucha Pabloog.

11 Mag kꞌãai kꞌõrkꞌa tꞌʌnʌm hee Hẽwandamau hichig magbaawai warag tꞌʌbawia 
año hãb hawia jãrr sĩsijim haajem, haiguim kꞌʌʌnag Hẽwandam hiek jaauwai.

12 Mamʌ mag Pablo Corinto pꞌöbör hee sim jaar, Acaya durr woun hãb Galión 
hanʌmta chi gobernador hajim haajem. Hich maagwai judionaan hãba hibëpwia 
kꞌapanaam kꞌʌʌnau Pablo hatꞌaadëjierram hanʌm, chi tꞌetꞌemnaan haar. 13 Mag 
harrwi chi gobernador Galionag, — Mʌg wounaun tꞌumaam kꞌʌʌnag hãba 
hichdëu jaau nʌrrʌmjöta Hẽwandamagjã jëeupi jaau sim haimajierram hanʌm. 
Hʌüma Hẽwandamag jëeumʌn, mamʌ jãg hirua jaau nʌrrʌmjöon jũrr maach 
ley gaai jaau simjö kꞌaba, kꞌĩetta jaau nʌrrʌmgui haimajierram haajem hirig.

14 Warm kꞌʌʌnau magbaawai Pabloou hiekꞌaagpam hee, jũrr hich chi 
gobernadorrauta hamag, — Judionaan, mʌ hiek hũrbat hajim hanʌm. Mʌg 
wounau chadcha nem kꞌaigbamta wauwia hõor kꞌãijã tꞌõotarr hakꞌiin, mua pãar 
hiek hũrkꞌam. 15 Mamʌ magba, sĩi wir haig pãach jöoin hi jaau nʌm gaaimuapai 
haawai mʌ chan magʌm hatꞌee hiekꞌaag kꞌaba chirʌmgui hajim hanʌm. Pãach 
hiekkꞌõr pãach happai hiekꞌawia kꞌõinaa nʌisit hajim haajem chi gobernadorrau.

16  Warag mag hiekꞌawia mag chi Pablo kꞌaibag wawaag hi hëugar 
sëukꞌa nem jaau narr kꞌʌʌn hich haigmua dawag jʌrkꞌʌʌipʌ̈ijim hanaabá 
chi Galionau. 17 Mamʌ mag dawag jʌrkꞌʌʌitarrjã wëtba habaawai jũrr 
ham pör Sóstenes hanʌmta warag chi gobernador dakꞌĩir pʌrpꞌöbaadëwi 
mas deejierram haajem, haig narr kꞌʌʌnau. Mamʌ magʌmjã chi 
gobernador Galionau warag hoobamjö hapʌ̈ijim haajem.

Pablo deeu Antioquía mawia hũmaai biek tꞌãrjupam biekkꞌatarr
18 Pablo hich maig mag Corinto pꞌöbör heemua da maba sĩi hajim haajem. Mag 

maba sĩi hawiata maju haadëwi, haiguim kꞌʌʌn chi hʌk̈ꞌa durrarr kꞌʌʌnag tꞌum 
hayoo hapʌïwia, Priscila dʌï Aquilopa hãba jũrr deeum durr Siria hanʌmʌg 
maagpajim hanʌm. Mamʌ hich hag pꞌöbör heepai Puerto Cencrea hanʌm haig 
hich Pabloou Hẽwandam na hiekꞌatarr tꞌum ya sʌrkꞌa höbër hëebaadeewai, 
hamachdëu haajerrjö chadcha pör kꞌõiwiata jap hee pawi döjãrrpbaadëjim haajem. 
19 Mag wëtumua Efeso pꞌöbör hee barimawia, Pabloou Aquilo hich hʌʌi Priscila 
dʌï hamach hap pꞌëpʌawi, judionaan Hẽwandam hiek jaaujem di haar petajim 
haajem, hag hee hõor biirdʌ tꞌʌnarr kꞌʌʌn dʌï hiekꞌaag. 20 Magbaawai makꞌʌʌnau 
Pablo hamach haig tꞌʌbawi sĩi hapi naajim hanaabá. 21 Mamʌ Pabloou, [— Hichiita 
mʌ Jerusalenag maju haai chirʌmgui hajim hanʌm, pꞌiesta hee chiraju haawai;] 
mamʌ Hẽwandamau mʌ monakꞌa wai simʌn, deeu mua pãar hoon bëejugui hawi, 
hayoo hayoonaa, jap hee pawi, deeu döjãrrpbaadëjim haajem, Efesomua.

22  Mag jörröo hawi pꞌöbör Cesarea hanʌm barwi durrpbaadëjim 
haajem, Jerusalenam iglesia hee chi hʌ̈kꞌa durrum kꞌʌʌnag saludaan. 

Mammua bëeuta jũrr Antioquiaag dichjim haajem. 23  Mag mawia, barwia, 
Antioquía pꞌöbör hee sĩi hawia deeu höbëraau, jũrr Galacia durr nʌrrʌʌ 
hawia, Frigia durrjã pꞌʌʌrdʌpʌ̈ijim haajem. Mamʌ mag pꞌʌʌrdʌ kꞌitʌmua, 
hʌü chi hʌ̈kꞌa durrarr kꞌʌʌndam kꞌĩir honee pʌamajim hanaabá.

Pablo Efeso pꞌöbör hee Hẽwandam hi jaaujerr
24 Mag Efeso pꞌöbör hee Pablo sĩewi petarr kꞌur, woun hãb Apolos hanʌm hi 

hẽudee barimajim haajem. Mag woun Egipto durr pꞌöbör Alejandría hanʌm heem 
hajim haajem. Hich mag Apoloou Hẽwandam hiek pꞌã sim gaaim hajapꞌa kꞌapꞌʌnaa 
nem jaau kꞌaug sĩejim haajem. 25 Mag maach Pör Hẽwandam hiek hichdëu 
hajap kꞌapꞌʌ sĩerr haawai hõrag jaauwaijã nem jaau kꞌaug hajapꞌata warre Jesús 
higwiajã ham jʌg̃aagaa jaaumaajeejim haajem. Mag kꞌitʌmuan mamʌ sĩi Juanau 
hõrag pör choomkꞌĩir jaaujerrpai kꞌapꞌʌ kꞌitajim hanaabá. 26 Apoloou judionaan 
Hẽwandam hiek jaaujem deg dubwia chigagjã chukꞌu högkꞌaba jaaubaadëjim 
haajem. Mamʌ Aquilo Priscila dʌï haig narr haawai hi hiekꞌa höpinaa, hich 
hap tꞌʌr̃ hauwia, hajapcha hirig tꞌum jaaujierram haajem, jãgata Jesús gaaimua 
Hẽwandamau maach peerdʌ haaujẽ. 27 Maig sĩi hawi hich Apolos Acaya durr 
mam kꞌõsi haadeewai haig chi hʌk̈ꞌa durrarr kꞌʌʌnau, “Magan pʌ mamkꞌĩir marau 
pʌ juag hoojugui” hawi, chadcha Acaya durram iglesia heem kꞌʌʌnag hẽsap pꞌã 
deepʌïjierram haajem, hamach haar Apolos barbaimaawai hajapꞌa wai nʌisimkꞌĩir.

Mag chadcha mawi barbaimaawai hi gaaimua hʌü dʌr̈rcha chi 
Acayapienaujã warag Hẽwandam hiek gaai hubʌ nʌisijim haajem. 
28 Judionaanau kꞌaugba jaau nʌm hichaaur hichdëun chad jũrr tꞌumaam kꞌʌʌn 
dakꞌĩir hajapcha jaaumaajeejim hanaabá. Maagwai ni hãbmuajã pöd mag 
kꞌabam haju kꞌaba haajeejim haajem, Hẽwandam hiek pꞌã sĩsidʌm gaai hoonaa 

“Jesuuta chadcha Hẽwandamau pʌïju jaaujerr hõrau nʌ nʌmʌu” ha jaauwaijã.

Pablo Efeso pꞌöbör hee deeu bëetarr

19  1 Mag Apolos hagtꞌa Acaya durr Corinto pꞌöbör hee sim jaar, hich 
Pablojã durr Hẽwandam hi jaau pꞌʌʌrdʌ nʌrrawi bëewi deeu 

Efeso pꞌöbör hee sĩeichëjim haajem. Maig hĩchab naajim haajem, hãaur 
kꞌʌʌn maach Pör Jesús hiek hʌ̈kꞌa nʌm kꞌʌʌn. Mag ham hoobaawai 
hiyʌ̈ʌmamua Pabloou hamag, 2  — ¿Pãrau Jesús hiek hʌ̈kꞌaawai hĩchab 
hich Hẽwandam Hakꞌaarjã haujierrá? ha jëeujim hanʌm.

Magbaawai jũrr hirig, — Hʌ̃hʌ̃, marau chan mag Hẽwandam Hakꞌaar 
sim hanʌmjã hũrba nʌmgui hajierram haajem.

3  Magbaa deeu hich Pablo garmua hamag jëeumamua, — Magan ¿jãga 
hawiata pãrau pãach pör choopijimma? hajim hanʌm.

Magbaa jũrr hamachdëu, — Juanau jaau nʌrrarr hʌ̈kꞌawiata maraun 
maach pör choopijimgui hajierram hanʌm hirig.

4 Magbaawaita Pabloou hamag magjim hanʌm:

— Juanaun chadcha hõrau hamach kꞌaibag hisegwi Hẽwandamag chugpaapi 
jëeubaawaita ham pör choopʌïmaajeejimgui hajim hanʌm. Mag pör choo 
nʌisib mamʌ, hamau hĩchab hi hẽudee hãb hi kꞌãaijã hʌr̃pai sim hurum hiekta 
hʌk̈ꞌaju haai nʌmgui haajeejim hanaabá, hajapcharan Jesucristo higwiama.

5 Pabloou hamachig mag hajapꞌa jaaubaawai, ya hag nawe maach Pör 
Jesús hiek hʌ̈kꞌa narr haawai, sĩi hi tꞌʌ̃r gaaipai hamach pör choopijierram 
haajem. 6 Maimua ham pör hʌ̃r Pabloou jua hausĩubaawai, chadcha 
Hẽwandam Hakꞌaar ham gaai pꞌẽs haicheewai, sĩi hamach meu kꞌaba, deeum 
meuta hiekꞌa pꞌöbaadëjim hanaabá. Mag tꞌʌnʌʌ hawi Hẽwandam hiek hich 
mag parhooba jaau nʌisijim haajem. 7 Ham hiek mag Jesús tꞌʌ̃r gaai pör 
choopitarr kꞌʌʌn tꞌum hemkꞌooin hapꞌa docejö naajim haajem, chi kꞌapanag.

8 Mag Efeso pꞌöbör hee simua hed tꞌãrjup hich mag judionaan Hẽwandam 
hiek jaaujem deg maajeejim haajem, maach peerdʌajem hiek jawaag. Mag 
bʌʌ̃rjã högkꞌaba jaau simua Jesuuta hich Hẽwandamau pʌïtarr haawai hi hiekta 
hʌk̈ꞌapi hauju hẽkꞌaajeejim hanaabá, hʌü hamach peerdʌmkꞌĩir. 9 Mamʌ hãaur 
kꞌʌʌn hamach jʌg̃ kꞌĩchag gaaimua hʌk̈ꞌamaaugau, Cristo hiek higwia hag 
hëugar warag woun hëugarmjö kꞌaigba hiekꞌaajeejim hanʌm. Mag nʌʌ paawai 
Pabloou hichta warag ham haigmua mawia, chi hʌk̈ꞌa durrarr kꞌʌʌn hich dʌï 
pꞌë harrwi, jũrr woun hãb Tirano haajerr hag degta hed hëepierr hamag jaau 
sĩeimajim haajem. 10 Hich mag jaau simua año numí sĩsijim haajem, Efeso pꞌöbör 
hee. Maguata tꞌum judionaan maimua judionaan kꞌabam kꞌʌʌnpa Asia durr 
joobaajerr kꞌʌʌnau maach Pör Jesuu hõor peerdʌ haaujem hiek Pabloou jaau sim 
hũrjierram haajem. 11 Maagwai Hẽwandamau hich hiiuta magpi sĩewai Pabloog 
hich jua tꞌeeg deewi Pabloou hõor hee nem kꞌĩir pogkꞌe hõrau hag na mag nem 
hooba haajempa wau nʌrrajim haajem hĩchab. 12 Mag hõor monawaag nem jua 
tꞌeeg sĩewai sĩi hi kꞌĩir jãarjem wa hirua kꞌajũa jũajem kꞌãijã chi haaunaan haar 
harrwia, hag hʌr̃ hausĩubarmuapai kꞌa machag chugpaanaa hĩchab mor hee bën 
kꞌaigbam wai sĩsidʌmjã chadcha höbeerpʌï maajeejim haajem.

13  Mamʌ hĩchab naajim hanaabá, hãaur kꞌʌʌn judionaan, sĩi parhooba 
wënʌrrʌmua hõor mor hee bën kꞌaigbam sĩsidʌm jʌr weerpjerr kꞌʌʌn. 
Makꞌʌʌnau hĩchab Pablo dënjö maach Pör Jesús tꞌʌ̃r tꞌʌ̃rnaa hõor mor 
heem bën kꞌaigbam jʌrwërpju hawi chi bënëg, “Pabloou jaau nʌrraajem 
hag Jesús hiekꞌau jãg woun mor heemua höbërbaadët” haajeejim hanʌm.

14 Chi mag wënʌrrarr kꞌʌʌn hãbam kꞌodpai siete naajim haajem. Makꞌʌʌn judío 
hãb pꞌadnaan pör Esceva hanʌm hag chaain hajim haajem. 15 Mamʌ hamach mag 
wënʌrraajerr haawai, biek hãb hamach hipierraa hajupii hawi mag hiekꞌabaawai, 
chi mepeer woun mor hee sĩerrau jũrr hamag, — Mua kꞌapꞌʌ chirʌmgui hajim 
hanʌm, kꞌai hagá Jesús, maimua kꞌai hagá Pablo. Jãkꞌʌʌnan chadcha nem jua 
tꞌeeg nʌm. Mamʌ pãrau chan hoob mʌrʌg magmiet hajim hanʌm.

16 Magwi chi woun mag hich mor hee bën kꞌaigbam wai sĩerrau warag 
hamag haudimawi warag ham dʌ̈i jãaubaadëjim hanaabá. Mag jãaubaadëwi, 
mag mepeer dʌ̈i simua haawai, nem juapa tꞌeeg mag siete narrjã hich jua 

jʌmpiba hamach gaai mas deebaadee, högkꞌawi, warag hamachta hag di 
haigmua kꞌapꞌig pꞌöbaadëjim haajem, sĩi kꞌa pepetꞌor hich mag kꞌajũajã 
chukꞌu. 17 Mag hed magtarr hõor tꞌum judionaan kꞌabam kꞌʌʌnaupa Efeso 
pꞌöbör hee kꞌakꞌapdö tꞌʌnʌisiewai tꞌãar paraa nʌm hiekꞌau warag maach Pör 
Jesús higwia hi jua tꞌeegta tꞌö hiekꞌaajeejim haajem, hõrau.

18  Magbaawai hĩchab kꞌapan hag nawe Hẽwandam hiek hʌ̈kꞌawia narr 
kꞌʌʌnjã bëemawi hag na hamachdëu nem kꞌaigba waaujerrjã tꞌumaam 
kꞌʌʌn dakꞌĩir meerba jaaumaajeejim hanaabá. 19 Mag nʌm dʌ̈i hĩchab 
hamachdëu Hẽwandam hiek hʌ̈kꞌaju nawe parhoobam hiek hẽsap gayam 
kꞌaugwia hagʌmua bënkꞌʌʌnkꞌa sĩsid harr kꞌʌʌnaujã magʌm hẽsap tꞌum 
pꞌë haibëewi, tꞌumaam kꞌʌʌn dakꞌĩir hörpʌ̈imajierram haajem. Mag hẽsap 
pöm hördubtarr gaai pꞌatkꞌon werbatarr kꞌap haag hawi, kꞌĩirjunaa pꞌã 
hoowai, pꞌatkꞌon pöm cincuenta miljö höbërjim haajem. 20 Magʌm gaaimua 
Hẽwandamau hich jua tꞌeeg hoopibaawai, hõor pöm maach Pör Jesucristo 
hiekta hʌ̈kꞌamaawai, warag haaidʌa kꞌapꞌí haaidʌmajim haajem hĩchab.

21 Magtarr kꞌur sĩi hawia Pablo 
Macedonia durram kꞌʌʌn hoon mawi 
hich mampaimua jũrr Acayapien hoonjã 
dʌrbaju kꞌĩirjubaadëjim haajem. Mag 
hich pꞌʌʌrdʌ nʌrraju kꞌĩirju hauwia 
hich hödegpai, “Nacha jãg durr numí 
pꞌʌʌrdʌpʌ̈iwiata Jerusalenjã bartꞌurwia 
jũrr Romapienjã hoon majugui” hajim 
hanʌm. 22  Mag chadcha hich Macedoniaag 
maju nawe hich na hõor numí pʌ̈ijim 
haajem, hich juag hoojem kꞌʌʌn. Makꞌʌʌn, 
dau hãb Timoteo, maagwai hãbkꞌai Erasto 
hajim haajem. Makꞌʌʌn hamach happai 
pʌ̈iwi hichin kꞌãai kꞌapanaa Asia durr 
sĩsijim haajem.

Efeso pꞌöbör hee sĩi hõor 
pꞌogdʌ nʌrrjëe tꞌʌnarr

23  Mag Pablo maju haadëwi hich na hõor 
pʌ̈i nʌm jaar, Efeso pꞌöbör hee sĩi hõor pöm 
pꞌogdʌwi meeukꞌa nʌrrjëe hapꞌöbaadëjim 
hanaabá, Pabloou Hẽwandam hiek jaau 
nʌrrʌm haaidʌa kꞌapꞌí haaidʌmam 
gaaimua. 24 Mag kaaijã hee hõor pos 
nʌrrjëe tꞌʌnarr mʌgta hajim haajem:

Woun hãb sĩejim haajem, Demetrio 
hanʌm. Mag wounau hamach hẽwandam 

hʌʌi Diana hanʌmʌg jëeujem di hoowi hagjöo daii pꞌatkꞌon dën 
waaujeejim hanaabá. Maata hi pꞌidag hajim haajem Hich kꞌapeen dʌ̈imua 
mag waukꞌanaa për simua pꞌatkꞌon hathaba hamachpierr haaujeejim 
haajem. 

25 Biek hãb chi Demetrioou hich dʌï pꞌidkꞌaajem kꞌʌʌn maimua deeum kꞌʌʌn 
hagjö hich hagjöm pꞌidag gaai naajem kꞌʌʌnpa hãbam haig tꞌʌr̃kꞌanaa hamag, 

— Keena, pãrau kꞌapꞌʌ nʌmgui hajim hanʌm, maachin hãba mʌg pꞌatkꞌon dën 
didamkꞌa wau nʌmuata pꞌatkꞌon kꞌĩirjö hoojem. 26 Mamʌ mag nʌm hee pãrau 
pãach daúa hoonaa pãach kachiujã hũurjeewai pãrau kꞌapꞌʌ nʌmgui hajim 
hanʌm, Pabloou hiekꞌa nʌrrʌm. Hi hiek mag “Hõrau juau nem wautarr chan 
hẽwandam kꞌabam” hanʌm. Mag jaau nʌrraawai hõor pöm chadcha hi higar 
hʌk̈ꞌa tꞌʌnʌmgui hajim hanʌm. Mag hʌk̈ꞌa nʌm chan mag hich mʌig Efeso 
heepaijã kꞌaba, sĩi mʌg Asia durr hee peer tꞌumaam kꞌʌʌnauta hʌk̈ꞌa wëjöm. 
Pãrau kꞌapꞌʌ nʌmgui hajim hanʌm, mag sĩi hõrau hirua jaau nʌrrʌm hʌk̈ꞌa 
nʌm gaaimuapaijã kꞌabam. 27 Mua hoowain maadëu nem wau nʌm hõrau tag 
hauba haadeewaita sĩi maach kꞌaibag waubarmjöta hajugui hajim hanʌm. Maig 
¿jamaam pꞌatkꞌon maadëu hooju? Mag nʌm dʌï hĩchab maach hẽwandam hʌʌi 
Dianaag jëeujem dijã hõrau warramjö kꞌõchkꞌaba haadëmua mʌg hatag paawai 
warag tꞌʌr̃pꞌöo kꞌaba sĩsijugui hajim hanʌm, mʌg Asia durr maimua durrpierram 
kꞌʌʌnau hirig jëeujerrjã tag jëeuba hapꞌöbaadeewai.

28 Demetrio mag hiekꞌabarm chi kꞌapeenau hũrbaawai chadcha hi higar 
nʌm hiekꞌau warag meeukꞌa sereu pꞌöbaadëwi, “Maach Efesopien hẽwandam 
hʌʌi Dianaan hichta hãba hich mag hẽwandamkꞌa sĩerraju; hijöm chan tag 
chukꞌumgui” hajierram haajem. 29 Mag serereukꞌam gaaimua sĩi warag kaaijã 
hee hõor pꞌogdʌ nʌrrjëe maadëujã kꞌaugba jöisijim hanaabá. Mamagkꞌam hee 
hõor pochag bëewi, Pablo kꞌapeen numí Macedoniapien Gayo dʌï Aristarco 
hanʌm pʌrpꞌöbaadëwi, hamach tꞌumaam kꞌʌʌn hãba biirdʌajem di haar 
hetꞌetꞌerrg harrwi wai dubpꞌöbaadëjim haajem. 30 Magbaawai Pabloou mag hõor 
pos tꞌʌnʌm haig bëewi dubwi hõrag hiekꞌam hig sĩejim haajem, mamʌ hãaur 
kꞌʌʌn hĩchab Hẽwandam hiek hʌk̈ꞌa nʌm kꞌʌʌnau hʌdʌʌr hirig bëepibajierram 
haajem. 31 Mag nʌm hee hĩchab hãaur kꞌʌʌn Asia durr chi tꞌetꞌemnaan hich 
Pablo kꞌapkꞌʌʌnaujã ham mamagkꞌam haar hirig mapiba jaaupʌïjierram hanaabá. 
32 Mag hi ham haig bëeg hẽkꞌakꞌakꞌam hee, hierr ham biirdʌ tꞌʌnʌm haar hõor 
serereukꞌam hiek chan sĩi maadëu kꞌaugbata wëjoojim haajem. Mag sĩi hõor 
pꞌogdʌ tꞌʌnaawai, hãaur kꞌʌʌnau serereukꞌamua kꞌĩet jajaau kꞌaawai, tagam 
kꞌʌʌnau hagjö kꞌĩet serereu haajeejim hanaabá. Mamʌ hõor pöm mag tꞌʌnʌmua 
hãaur kꞌʌʌnau chan hamachdëu mamagkꞌamjã kꞌaugba, kꞌan hatꞌeeta bëewi 
naajĩ bʌʌ̃rjã kꞌaugba nʌmta, dʌï mamag haajeejim hanʌm. 33 Mamʌ woun hãb 
Alejandro hanʌm haig sĩerr haawai hãaur kꞌʌʌn judionaanau maata jũrr hajués 
hõor kꞌapanag na hëudʌ deetꞌurjierram haajem, jũrr hõrag wajapꞌa jaaumkꞌĩir. 
Magbaawai Alejandroou judionaan kõit hiekꞌaag hʌg̃tꞌaag jua hʌanaa juaupai 
jajaau kꞌabaadëjim haajem, hõor kꞌĩupamkꞌĩir. 34 Mamʌ hõor pöm mag tꞌʌnarrau 

hich Alejandrojã hĩchab judiokꞌa simta mag hiekꞌaagpam kꞌaug hatꞌaawai deeu 
heeupemjö sereubaadëwi, “Maar Efesopien hẽwandam hʌʌi Dianaan hichta 
hãba hich mag hẽwandamkꞌa sĩerraju; hijöm chan tag chukꞌumgui” haajeejim 
hanʌm. Hich mag serereukꞌamua hora numijö naajim haajem.

35 Mag nʌʌ paawai chi pꞌöbör heem secretarioou hʌü hẽkꞌa sĩi hawia, kꞌĩupaa 
hatꞌawi hamag, — Keena, Efesopien hajim hanʌm, mʌg durr gaai tꞌumaam 
kꞌʌʌnau kꞌakꞌapdö tꞌʌnʌm, hãba mʌg pꞌöböröuta mʌg maach hẽwandam hʌʌi 
Diana di tꞌʌanaa hi kꞌĩirkꞌa wau sim hʌg̃tꞌarmua burrchëtarrjã tꞌʌa wai naajem. 
36 Mag maadëu hi dipa tꞌʌa wai naajem chadcha haawai ni hãbmuajã maach hijũrr 

“Jãan sëukꞌaawaiu” haju kꞌabamgui hajim hanʌm. Mag maadëu tꞌumaam kꞌʌʌnau 
kꞌapꞌʌ nʌmta, ¿kꞌantꞌee pãar jãg nʌma? Pãachta warag kꞌĩu nʌisit hajim hanʌm. 
Nacha hajapꞌa kꞌĩirjunaa kꞌaba chan hoob jʌc̈hag jãgmiet hajim haajem. 37 Chamʌ 
kꞌʌʌn wounaan pãrau mʌig waiberr kꞌʌʌnau chan bʌʌ̃rjã maach hẽwandam hʌʌi 
Diana higwia kꞌaigba hiekꞌaba, ni hag degam nemjã jĩgkꞌaba nʌm. 38 Demetrioou 
hich kꞌapeen dʌïmua hiwiir hãbam hëugar kꞌãijã tꞌetꞌemnaanag jaaum hig nʌm 
kꞌai, warre ham haarcha mawia hamagta jaauju haai nʌmgui hajim hanʌm, 
magʌm hatꞌeeta ham naawai. Maiguin chadau hagdaujö kꞌĩircha jũrr chikꞌam 
jaauju haai nʌmgui hajim haajem. 39 Wa magba deeum hiek kꞌãijã pãrau ham 
dʌï hiekꞌaag wai nʌm kꞌai, leíu jaau simjö chi tꞌetꞌemnaan dʌï hãba biirdʌnaata 
hiekꞌaju haai nʌmgui hajim hanʌm, chi secretarioou. 40 Magba sĩi cha nʌmjö 
chan hʌü kꞌaba simgui hajim haajem. Mʌgbarm gaaimua Romapienau kꞌãijã jũrr 
maachig, “¿Kꞌan gaaimua pãrau jãg hõor meeukꞌapijĩ?” ha jëeukꞌiin, ¿maadëu 
hamag kꞌan habarju? hajim hanʌm. Pöd maadëu hamag “Chadcha magbarm 
gaaimua hajim” haju kꞌaba nʌmgui hajim haajem, sĩi maach garmuata nacha juau 
hogtꞌom ham kꞌujʌrbarmjö harr haawai.

41 Chi secretarioou hõor pöm tꞌʌnʌmʌg mag hiekꞌapʌ̈iwia, tꞌumaam 
kꞌʌʌnag höbeerpi jaaujim haajem.

Pabloou Macedoniapien hootꞌurwia Greciapienjã hootꞌurtarr

20  1 Maimua mag hõor pꞌogdʌwi sĩi kaaijã hee parhooba pos nʌrrjëe 
tꞌʌnaawia dichdimaawai Pabloou chi hʌk̈ꞌa durrarr kꞌʌʌn tꞌʌr̃kꞌa hauwi 

ham wawí wai sĩi hajim haajem. Mag ham wawí wai sĩewi, hayoyoojii hawi, 
deeum durr Macedonia hanʌmʌg mawia, 2 chi hʌk̈ꞌa durrum kꞌʌʌn nʌnʌidʌmpierr 
Hẽwandam hiek jaau pꞌʌʌrdʌ nʌrrʌmua warag hõor kꞌĩir honee hapiejeejim 
haajem. Mag nʌrrʌmua warag Greciaagjã mawia, 3 barwia, Greciapien hee hed 
tꞌãrjup sĩejim haajem. Mag sĩi hawia Grecia durrmua jũrr Siriaag maju hawi barco 
nʌ sim hee hũrbaadëjim haajem, judionaanau hich dakꞌãu wai nʌm. Mag sĩi hich 
baraata hoo nʌm ha hũrbaadeewai Siriaag maju harrjã maba, warag hich marr 
kꞌʌd heepai hewag bëewi, deeu Macedoniaag dichjim haajem. 4 Ya mag hich bʌp̈ai 
hewag mam dʌï hi daumaai hõor wëtjim haajem. Makꞌʌʌn hãb jöoi Pirro hiewaa 
Sópater hanʌm hajim haajem, Bereapierr. Maimua dau numí Tesalónicapien hajim 
haajem, Aristarco Segundo dʌï. Maagwai dau hãb Derbepierr Gayo hanʌm hajim 

haajem. Mag tag wëtjim haajem Listrapierr Timoteo, maimua Asia durram kꞌʌʌn 
hagjö numí, Trófimo Tíquico dʌï. 5 Mamʌ makꞌʌʌn hamach tꞌum Pablo dʌï hãba 
mʌ chirarr pꞌöbör Filipos hanʌm hee bardʌtkꞌachëwi, jũrr maigmua hamach hap 
hërëubaadëwia, Troas pꞌöbör maar nʌ naaimajim. 6 Magbaawai maachin hökꞌar 
pan levadura chukꞌu wauwia kꞌoojem hag pꞌiesta dichtarr kꞌurta Filipos pꞌöbör 
heemua wëtjim hĩchab, döjãrr garmua barco hee. Mag wëtwi, kꞌodjörröo hawia, 
cinco días naata mag maach na wëttarr kꞌʌʌn nʌm haar barimajim, Troas. Mag 
Troas pꞌöbör heejã maar siete días naaimajim.

Hãbmiecha Pabloou Troaspien hootꞌurtarr
7 Domighed pan tꞌorreuwi hãba kꞌöju harr haawai maar hãba podpa nʌm 

haig Pabloou chi hʌ̈kꞌa durrum kꞌʌʌn dʌï hiyʌ̈ʌ simua hamag Hẽwandam 
hi jaau sĩejim. Mamʌ hich Pablo hag noram hãspaau maju harr haawai mag 
hijẽjẽbkꞌamua ya hedacha pamaa hajim. 8 Maar tꞌum hãba hʌg̃tꞌaagajãrcha 
hõor podpaajem haar naajim. Maig lámpara kꞌapan sĩi pꞌupꞌup jiir hʌid 
tꞌʌnaajim. 9 Mag hedacha pamjã Pablo hijẽjẽbkꞌam hee, hẽwan hãb Eutico 
hanʌm ventan hi gaai hʌg̃tꞌaa hoo sĩejim. Mamʌ mag da höbërba haawai 
hich hoo sĩerr haigpai kꞌãibaadëwi, hʌĩdʌau sĩi mam hʌg̃tꞌaa piso tꞌãrjupam 
haarmua burrwi, warre chi meemta jiir haujierram. 10 Magbaawai Pablo 
hʌʌrbawia, mag chi meem hʌ̃r heeg tꞌʌkꞌöonaa, warag hö pʌr wai pꞌiidʌnaa, 
chi haig narr kꞌʌʌnag, — Hoob jãpꞌierrmiet, mʌg chaai meeba sĩebahab hajim.

11 Maimua deeu hʌg̃tꞌaa hamach narr haar mawia, Jesuu hich 
kꞌapeenag tꞌach kꞌöpi jaau pʌatarrjö, Pabloou pan tꞌorreuwia, hamach 
tꞌumaa kꞌö dichwia, hũmaai Hẽwandam hiek hamag jaaubaadëjim. Mag 
jaau simua hich mag haardʌdʌkꞌamua hãspabaadeewai bʌ̃ʌrjã kꞌãiba hich 
mag petajim. 12  Mag hi petaawai chi chaai burrwi meetarr hich Pabloou 
hiiupi hautarrjã meeba harrjö hich diig harrjierram. Pabloou hamachig 
jaautarr hũrwi chaai chi meem hiiupi hautarrpa hamach daúa hoobaawai 
hi hẽudee pawiajã hich mag honee nʌisijim.

Troasmua Miletoog biekkꞌatarr
13 Mamʌ mag hi maju nawe maachta nacha jap hee paaukꞌajim, döjãrr garmua 

hi na maag, mag wëtwia pꞌöbör Aso hanʌmta deeu maach hãba hooju ha 
hiekꞌatarr haawai. Maagwai hich, jũrr bʌʌ̈u maju haadëwi maar hẽudee bëejim, 
bʌʌ̈u. 14 Mag Aso bardʌtkꞌaimawia deeu hi dʌï hoowian chad maar hãba hãbam 
jap hee deeum pꞌöbör Mitilene hanʌmʌg wëtwi hich mag hãba barjim. 15 Mag 
barwi hag noram döjãrr pꞌʌramdam Quío hanʌm kꞌĩirpꞌee dichjim. Maimua hag 
noram deeum pꞌʌramdam Samos hanʌm gaai naaimajim. Mag Samos hanʌm gaai 
kꞌũchpai naawi dʌrbagkꞌaau deeu jẽb wapem gaaicha pꞌöbör Trogilio hanʌm kꞌãi 
hëewia tꞌʌgdʌtkꞌaaun chadau Mileto barjim. 16 Mag mʌg biekꞌau hich Pablo Efeso 
pꞌöbörjã maba harran, Asia durr makꞌiin da barbaju hawiata mabajim, Jerusalén 
pꞌöbör hee jöpkꞌaa barwia ham pꞌiesta Pentecostés kꞌa nʌm hee dʌï sĩem kꞌõchgau.

Pabloou Efeso iglesia heem chi pörnaanag hiekꞌatarr
17 Mag pꞌöbör Mileto hanʌm hee barchëwia sĩi Efeso iglesia heem 

jöoin chi pörnaanag hiek jaaupʌ̈ijim, hich hoon bëemkꞌĩir. 18  Mag hiek 
jaaupʌ̈iwia chadcha bardʌtkꞌabaicheewai hamag magjim:

— Pãrau wajapꞌa kꞌapꞌʌ nʌmgui hajim, jãgata mʌ chitaajẽ pãar hee warrcha Asia 
hee mʌch pachëtarr haigmua hĩs hewag pawiajã. 19 Hich mag bʌʌ̃rjã mʌch tꞌöba, 
maach Pör Jesús hatꞌee sĩi dau hapꞌʌʌ hi chogkꞌa chitʌmgui hajim. Mag pꞌidkꞌa 
chitʌmʌn, judionaanag maadëu Jesús hiek jaau kꞌitaawai hʌk̈ꞌamaaugau dich 
dʌïta kꞌaigba haadëp haawaijã, dich garmuan maadëu ham dau haug kꞌaugwi 
warag dauhi paraa kꞌitaajemgui hajim. 20 Mamʌ magʌm hãba, pãach hʌü 
wënʌrramkꞌĩir mua pãrag maach Hẽwandam hiek jaaub kꞌaba jaau chitajimgui 
hajim. Mua pãrag hõor kꞌapanag dakꞌĩirjã jaaunaa pãar di haarcha mawia pãach 
happai nʌm haigjã jaaujeejim. 21 Judionaanag jaaunaa maimua judionaan 
kꞌabam kꞌʌʌnagpa jaaujeejim, jãga hamach kꞌaibag tꞌum hãsie hewag kꞌĩirjuwia 
hisegju haai nʌ, Hẽwandamau kꞌõsi simjöta wënʌrraag; magnaa jãga maach Pör 
Jesucristo hiekta hãba hogdʌba hʌk̈ꞌa wënʌrraju, magʌm tꞌum mua jaaujeejimgui 
hajim. 22 Maimua hĩsjã hich Hẽwandam Hakꞌaraauta mʌ pʌï sim haawai mʌ 
Jerusalenag ma chitʌmgui hajim, magʌm haar mʌch dau hapꞌʌʌ hajujã kꞌĩirjuba. 
23 Hẽwandam Hakꞌarau mʌchig jaaujeewai mua kꞌapꞌʌ chirʌmgui hajim, hamau 
mʌ dʌï hamachdëu hampierr hawi mʌ pꞌãarju cárcel diin jam sĩsidʌm. 24 Mamʌ 
mag mʌch dau hapꞌʌʌ haju kꞌapꞌʌ chirʌmjã magju kꞌĩirjuwia gaai masi hoo chirʌʌ 
haa kꞌaugba chitʌm. Mʌ kꞌĩirjugan hãba Hẽwandamau maach kꞌõsi peerdʌ 
haaujem hiek maach Pör Jesuu mʌchig jaaupitarrta jaauju kꞌĩirju chitʌmgui hajim.

25 Mag jajawagmamua, ’Pãach tꞌumaam kꞌʌʌnag kꞌap hamkꞌĩir hĩs mua 
warre pãrag jaaukꞌimgui hajim: Mua chadcha pãar hee hich mʌg Hẽwandam 
hiek jaau pꞌʌʌrdʌ chitʌmua pãrag jaaujeejim, Hẽwandamta pãach tꞌãar hee 
hatꞌaawai hichta pãach Pörkꞌa sĩsimkꞌĩir. Mua mag pãrag jaau chitaajerr, hĩspai 
pãrau mʌ kꞌĩir hoowia ya tag pãrau mʌ hoobamgui hajim. 26 Mʌchdëu mag 
pãrag jaaujerr kꞌapꞌʌ chiraawai hich hagjö hĩsjã mua mag chirʌm. Mʌgnaa 
pãach meem hed Hẽwandamau pãach hauba hawiajã hoob mʌ gaai tꞌʌmiet 
hajim, pãachig bʌ̃ʌrjã jaaubajim hawi. 27 Hẽwandamau hichdëu hõor peerdʌ 
haaujem hiek mʌchig jaaupitarr tꞌum bʌ̃ʌrjã meerba mua pãrag jaautarr 
haawai ya mʌ chan mʌg chirʌm haig bʌ̃ʌrjã hiekkꞌõr chukꞌu chirʌmgui 
hajim, Hẽwandam dau na. 28 Magua mua pãrag mag chirʌmgui hajim: Pãar 
har chi hʌk̈ꞌa durrum kꞌʌʌn pörkꞌa nʌm kꞌʌʌn, pãach mor hʌʌrkꞌanaa hĩchab 
pãach kꞌapeen chi hʌk̈ꞌa durrum kꞌʌʌnjã wajapꞌa tꞌʌa wai nʌisit. Magaag 
magamkꞌĩirta Hẽwandam Hakꞌarau pãar jʌr haujimgui hajim, maach Pör 
Jesuu hich bagau pꞌag hautarr kꞌʌʌn hajapꞌa tꞌʌa wai wënʌrramkꞌĩir. 29 ¿Kꞌan 
jãgwia mua pãrag mag chirʌ?́ Mua mag chirʌmʌn mʌgaugui hajim: Mʌ 
hẽudee hamachdëupai hamach higwia chi machnaan haajem kꞌʌʌn pãar hee 
bëeju. Makꞌʌʌnaun tigrieu hich haig nemchaain tꞌʌr̃ haaujemjö sĩi chad kꞌabam 

hiekta chadam hiekjö pãrag jaaubaicheewai pãar himeraa kꞌũgur hauwi warag 
pãar hee nem hãrchëjugui hajim. 30 Mag nʌm hee hĩchab pãach heepaim 
kꞌʌʌnaujã sĩi sëukꞌa nem jaau nʌrrjëe hapꞌöbaadëju, chadcha Hẽwandam hiek 
chaarcha hʌk̈ꞌa durrum kꞌʌʌn jũrr hamach gar paa hawaag. 31 Chadcha pãach 
magju mʌchdëu kꞌapꞌʌ chiraawaita mua pãrag mag jaau chirʌmgui hajim, hag 
nawe kꞌap hamkꞌĩir. Kꞌĩir kꞌapꞌʌ nʌisit magʌm kꞌʌʌn pãach hee bëewaim hatꞌee. 
Año tꞌãrjup sĩi hedaram magwe gaai machgau dauhi paraa hoo chirʌmua 
pãach wawiejerrta pãrau kꞌĩir heyaa habat ha wawimajim Pabloou.

32 Magnaa hĩchab, ’Keena, ya mʌ tag pãar hee bëebaju haawai hĩswe warre 
mua hich Hẽwandam jua heeta pãar tꞌʌsĩe pʌagpamgui hajim, hichdëu maach 
kꞌõsi peerdʌ haaujem hiekta hogdʌba hʌk̈ꞌa wënʌrrʌmua hichta hãba chi 
jua tꞌierr haawai hichdëuta warag pãar kꞌĩirjug bãaupimamkꞌĩir. Hichdëuta 
mʌg hatag paawai tꞌum hich chaainkꞌa wënʌrrarr kꞌʌʌnag hãba hichdëu nem 
deeju ha jaautarrjã deeb kꞌaba deejugui hajim. 33 Kꞌapꞌʌ habat pãrau hĩchab: 
Mʌ chan mʌg chitʌm haig chikꞌam pꞌatkꞌondam wa kꞌajũadam kꞌãijã wajappꞌa 
hoowai, “¡Hih! jãgʌm tꞌumta mʌ dënëg pabaadëkꞌiina” haba chitʌmgui hajim. 
34 Magju kꞌãai mʌch juapadamauta pꞌidkꞌawia, mʌchdëu nemdam hig chirʌm 
tꞌum pꞌë hauwi, hĩchab mʌch kꞌapeen mʌch dʌï wënʌrraajerr kꞌʌʌnau nem 
hig nʌmjã mua mʌchdëu hamag hau deejeejimgui hajim. 35 Mʌchjö mag 
pꞌidkꞌamkꞌĩirta mʌch chitʌmpierr mua hich mag pãrag jaau chitaajem, mag 
pꞌidkꞌa nʌmua hĩchab dau hapꞌʌʌ hamachdëu nemdam hig nʌmjã pöd hauba 
durrum kꞌʌʌn juag hoo wënʌrramkꞌĩir. Pãadë maach Pör Jesuu hiekꞌatarr 
kꞌĩir heyaa habat hajim: Hiin chadcha hi hiekꞌõoin “Dich garmua chikꞌamnag 
nemdam deewaita maach honeecha haajemgui hajim, chi hau sim kꞌãaijã.”

36 Mag ham wawí wai sĩewi hiekꞌa haaipabaadeewai jĩepör pꞌõbkꞌanaa hamach 
tꞌumaam kꞌʌʌn dʌï hãba Hẽwandamag jëeujim. 37 Maimua mag Hẽwandamag 
jëeu haaipawi ya Pablo maagpabaadeewai, tꞌumaam kꞌʌʌn hi hatꞌee dauhi paraa 
tꞌʌnʌmua jũrram kꞌʌʌnau hi hö pꞌʌʌr jõinaa hi kꞌĩir hʌʌ̃ hahau kꞌajierram. 38 Mag 
hich Pablooucha hamag mag hedpai hamau hi kꞌĩir hoowia tag hoobaju ha 
jaautarr haawai mag gaaimua hökꞌĩirjuu hapꞌöbaadëjim. Mag hökꞌĩirjuu nʌm 
hãba, hi dʌï wëtwia kꞌĩeb jër barco hee hi hoo deepʌïtꞌurjierram.

Miletomua Pablo Jerusalenag matarr

21  1 Mag Miletomua Efesopie jöoin chi pörnaan pꞌëpʌawia döjãrr 
paaukꞌabaadeeu sĩi marau kꞌajappꞌa döjãrr morrdam Cos hanʌmʌg 

hërëubaadëjim. Maigmua hag noram sĩi hich maigpaimua tꞌʌadʌ deeum 
pꞌʌram Rodas ha tꞌʌr̃ sim gaai barwia, mammua jũrr döhieg pꞌʌʌrpꞌeeu, Pátara 
hanʌm barjim. 2 Mag pꞌöbör Pátara hanʌm jerag barco hãb wëjöm marau 
hooimajim, Fenicia durr mam hanʌm. Magbaawai marau hag hee waaidʌwia 
döjãrr paaukꞌabaadëjim. 3 Mag wëtumua kꞌodjörröo hawia döjãrr morr dʌr̈rcha 
sim Chipre hanʌm döjãrrmua hoo dichjim. Ma, maar juawë gar tꞌʌbajim. Mag 
wëtumua warag Siriaag wëtjim. Mamʌ mag maar wëtum barco heem nem hãaur 

Tiro pꞌöbör hee pʌaju hatarr haawai mam dubimajim. 4 Mag pꞌöbör hee chi hʌk̈ꞌa 
durrum kꞌʌʌn haar wëtwi ham dʌï maar siete días naaimajim. Hich maig mag chi 
hʌk̈ꞌa durrum kꞌʌʌnag Hẽwandam Hakꞌarau jaaubaawai jũrr hamachdëu Pabloog 
Jerusalenag mapiba jaaujim. 5 Mamʌ par mag mapiba jaau nʌm hãba, seman hãb 
dichdimam hee maar wëtaagpajim. Mag maar wëtum haadeewai Hẽwandam 
gaaimua maach kꞌodkꞌa nʌm kꞌʌʌn tꞌum hamach hʌʌin dʌï hamach chaainpa 
pꞌöbör higaau jër maar hoopäain bëejim. Maig jër mosjã hee pachëwi, maach 
tꞌum jĩepör pꞌõbkꞌanaa, Hẽwandamag jëeujim. 6 Mag Hẽwandamag jëeuwia, 
tꞌumaam kꞌʌʌn dʌï hagdaujö hayoo hayoo naawi, marau maach wëtju barco hee 
waaidʌtkꞌabaadeewai hamachjã hĩchab hamach diig durr paaukꞌabaadëjim.

7 Maimua ya hãbmiecha tag pꞌũas jẽmerbaju hatꞌee, mag maach narr pꞌöbör 
Tiro hanʌm haigmua jap hee paaukꞌawia, Tolemaidaag wëtwi, barwi, haig chi 
hʌk̈ꞌa durrum kꞌʌʌn dʌï saludaawia, warag ham haig kꞌãaim hãb hëntër kꞌëujim. 
8 Noram haigmua hërëubaadeeu pꞌöbör Cesarea hanʌm barwia woun jöoi hãb 
maach peerdʌajem hiek jaaumie Felipe hanʌm di haar wëtjim. Warr hich mag 
Felipe, iglesia heem chi pörnaan juag hoojem kꞌʌʌn siete narr heem hajim. 9 Hich 
mag jöoirau chaain hʌʌin happai chi daupeen jayap wai sĩejim, Hẽwandam hi 
jaaumien. 10 Mag Felipe di haig maar kꞌãaidam kꞌapancha kꞌaba nʌm hee, Judea 
durrmua woun hãb hagjö Hẽwandam hi jaaumie Agabo hanʌm bëejim. 11 Mag 
bëewia, maar dakꞌĩir Pablo hãi jʌãjem hauwia hagua jũrr hich bʌ ̈dʌï hich juapa 
jʌp̃ʌïnaa, — Hẽwandam Hakꞌarau mʌrʌg jaauwai mʌgta jʌ ̃hauju haajemgui 
hajim chamʌg hãi jʌãjem pap, Jerusalén pꞌöbör hee judionaanau. Mag jʌñaa jũrr 
judionaan kꞌaba, durr chaauram kꞌʌʌnagta sĩi pʌr deeju haajemgui hajim Agaboou.

12  Maach jʌg̃ʌucha mag hũrbaawai Cesareapien dʌ̈imua marau Pabloog 
Jerusalenag mapiba jaau naajim. 13  Mamʌ mag mapimapꞌa nʌm hee, jũrr 
hich Pabloou marag magjim:

— ¿Kꞌantꞌeeta jãg pãar dauhi paar tꞌʌnarráma? Hoob kꞌĩirjumiet hajim. Pãar hich 
jãgta nʌmʌn magan mʌchpata hökꞌĩirjuu hapiju hẽkꞌa nʌmgui hajim. Jerusalén 
pabaimaawai hamau mag mʌ hibʌʌrwiajã, maach Pör Jesús gaaimua kꞌai, hidëu 
mag sim. Hi gaaimuan mʌʌn magʌmjã haba tꞌõju chirʌmgui hajim Pabloou.

14 Par mag jajaaukꞌamjã maach hiek hʌ̈kꞌaba habaawai warag hich 
magpai sĩuwia Hẽwandamagta marau, — Hẽwandam, pʌʌta maach Pör 
haawai pʌchdëu kꞌap hirig nem jaaubá hanaajim.

15 Magtarr kꞌur kꞌãaidam kꞌapan kꞌaba nʌm hee, marau maach nemdam 
kꞌĩir kꞌaugwia Jerusalenag durr paauhkꞌabaad. 16  Maar dʌ̈i wëtjim 
hãaur kꞌʌʌn Cesareapien chi hʌ̈kꞌa durrarr kꞌʌʌn. Makꞌʌʌnau woun hãb 
Chiprepierr Mnasón hanʌm hag di haarta maar pꞌëbaadëjim, Jerusalén 
pꞌöbör hee barwia hichdëu marag hich haig jẽermkꞌĩir di deeju ha sĩerr 
haawai. Mag woun hag nawe maach Hẽwandam hiek hʌ̈kꞌawi sĩejim.

Pablo Jerusalén barwia Santiago hoon matarr
17 Mag durr paaukꞌabaadëwi ya Jerusalén paaukꞌabaimaawai, haig chi hʌk̈ꞌa 

durrarr kꞌʌʌnau sĩi maar hamach haig baarpi hauwia tꞌum honee nʌisijim. 
18 Mag maach bartarr noram Pabloou maar hich dʌï pꞌë harrjim Santiago hoon. 
Mag Santiago di haig hĩchab iglesia heem chi pörnaanjã narr haawai 19 Pabloou 
hamag saludaawia hökꞌar hiyʌʌ̈mamua hamag jaaubaadëjim, jãga judionaan 
kꞌabam kꞌʌʌn heejã Hẽwandamau hirig hich hiek jaaupinaa hĩchab nem kꞌĩir 
pogkꞌe waupimaajeejĩ. 20 Pabloou hamachig mag hĩgkꞌamam hũrbaawai honee 
nʌm hiekꞌau warag Hẽwandamagta, “Aay, hʌücha magbarm Hẽwandam” 
hajierram. Maimua jũrr hamach garmua Pabloog, “Pʌdë maar hiek hũrbarí, 
marau pʌrʌg jaaukꞌim” hawi, — Pua pʌchdëujã kꞌapꞌʌ chirʌmgui hajierram, 
judionaan hee hõor pöoma tꞌʌnʌm chi hʌk̈ꞌa nʌm kꞌʌʌn, mamʌ tꞌum mag 
tꞌʌnʌm kꞌʌʌn hiek hichiita hamau hich mag Moiseeu pꞌã pʌatarr hiek pʌaba 
hʌʌrkꞌa wënʌrraju haai nʌm haajem. 21 Maimua hamag jaauwai, mag judionaan 
tꞌum hamach durr chaaur jooba nʌm kꞌʌʌnag pua Moiseeu hiek pꞌã pʌarr gaai 
nem jaau sĩsidʌmjã hʌʌrkꞌapiba jaaujem haajemgui hajierram. Mag nʌm dʌï 
hĩchab hamag chaain mehëudamjã tꞌʌabichpiba jaaunaa warag maach jöoin hijã 
hisegpi jaaujem haajem. 22 Magnaa hirig, ¿Jãgajuma maadëu har chi mag kꞌĩirju 
nʌm kꞌʌʌnag, magʌm hiek chad hapim hugua? Hamachdëu pʌ barbaichëm ha 
hũrbaawai, hichiita jerrba hãba biirdʌnaa hamau pʌrʌg mag hiek hëudʌb kꞌaba 
hëudʌjugui hajierram. 23 Chadcha pʌchta mag hiekꞌa chitʌm ham hugua, jãg 
pua mʌgta habá, marau pʌrʌg kꞌĩirjugdam deegpam: Mʌig hõor jayap nʌmgui 
hajierram, Hẽwandam na hãba hirigpai jëwaag hi hatꞌee sʌrkꞌaju ha hiekꞌa 
nʌm kꞌʌʌn. 24 Jãg pʌ ham dʌï Haai hi jëeujem deg mawia ham dʌï hãba pʌch 
kꞌooipibá, Hẽwandam na wajapꞌa chirsieg. Magnaa hĩchab pʌch pör kꞌõipibarm 
paarjã pꞌagpʌïnaa warm kꞌʌʌn dën paarjã pꞌagbapʌï hajierram, ham dënjã hagjö 
kꞌõipʌïmkꞌĩir. Hõrau hamach daúa pua magbarm hoobaawai, jãgan sëukꞌaawaita 
hõrau pʌ hëugar mag jaau naajim haju. Magbaawai hĩchab puajã hamach dënjö 
Moiseeu jaau pʌatarr hʌʌrkꞌa sim hajugui hajierram chi Pabloog wawimamua. 
25 Magnaa, Har judionaan kꞌabam kꞌʌʌn hĩchab maach Hẽwandam hiek 
hʌk̈ꞌatarr kꞌʌʌnagjã ya marau hẽsap haaidʌpʌïjimgui hajierram. Hamag marau 
jaaupʌïtarr gaai, hõrau hamach juau nem parhoobamta Hẽwandamkꞌa waunaa 
hagʌg jëwaag nemchaain tꞌõotarr modjã kꞌöpiba, nem tꞌõowia hag bag dën 
reyen wau sĩsidʌmjã kꞌöpiba, ni nem sĩi bëgöne bag hãrba tꞌõo sim modjã kꞌöpiba 
jaaupʌïjim. Mag nʌm dʌï hĩchab dich hõor kꞌabam dʌï chan hoob bʌʌ̃rjã kꞌapes 
hapiba jaaupʌïjimgui hajierram, Pabloog hĩgkꞌamamua.

Pablo Haai hi jëeujem deg sim pʌr hautarr
26  Warm kꞌʌʌnau hichig mag jaaubaa chadcha Pabloou makꞌʌʌn 

jayapam kꞌʌʌn dʌ̈i mawia, hag noram Hẽwandam na wajapꞌa nʌisieg 
hamach tꞌum hãba hamach kꞌooipinaa, Haai hi jëeujem deg dubjim, 

pꞌadnaanag kꞌan hedta mag sʌrkꞌa nʌm höbër hëebaadeewai hag paar 
nemchaaindam hamach pipied kꞌëchju haai nʌ ha jawaag.

27 Mamʌ siete días mag sʌrkꞌa naaju hatarr haawai, ya sʌrkꞌa höju dakpamam 
hee, judionaan Asia durrmua bëetarr kꞌʌʌnau Pablo Haai hi jëeujem deg 
sim hoopꞌöbaadëjim. Mag hamachdëu hoo hatꞌaawai pʌrpꞌöbaadëwi warag 
hähäakꞌamua sĩita hõor pꞌogueupʌïjierram. 28 Mag hõor pꞌogueupʌïwia warag, 

— ¡Keena israelnaan, maar juag hoobahutꞌʌ!̃ haajeejim. Chamʌg wounauta 
durrpierr hõor tꞌumaam kꞌʌʌnag maach jöoin hi hisegpi jaaunaa, Moiseeu 
pꞌã pʌatarr hiekjã hasekaspiba jaau nʌrranaa, hĩchab mʌg Haai hi jëeujem di 
higwiajã kꞌaigba hiekꞌa nʌrraba haajeeb hajierram. Mag nʌrrʌmua hĩs hag hee 
judionaan kꞌabam kꞌʌʌn dubju kꞌaba haajemta warag hierr pꞌë wai sĩewai mʌg 
diin ya kꞌaigba sĩsimgui hajierram. Deeu wajaug paapʌïbam haig chan pöd hag 
hee Hẽwandamag jëeuju kꞌaba simgui hajierram, hähäakꞌamua.

29 Mag judionaan kꞌabam kꞌʌʌnpata Haai hi jëeujem deg hierr 
tꞌʌnʌnʌmkꞌarran, hamachdëu hich Pablo magju na woun Efesopierr Trófimo 
haajerr dʌ̈i hãba nʌrrʌm hootarr haawaita mag hedjã Pabloou mam hierr 
Haai hi jëeujem deg hich dʌ̈i wai simpii narr gaaimuata mamag kꞌajierram.

30 Mag hähäakꞌam hũrbaawai sĩi hõor pöm kꞌapꞌig bëe tꞌʌnʌisijim. Maimua 
kꞌapanaam kꞌʌʌnau Pablo pʌrpꞌöbaadëwi, jũrram kꞌʌʌnau dawag hetꞌetꞌerrg 
wai höbërwi, hag bʌr̈re Haai hi jëeujem dën chi puertdi pꞌãarkꞌa sĩujim. 31 Mag 
dawag harrwi, kꞌapanaam kꞌʌʌnau haawai, ya Pablo tꞌõopäaig hẽkꞌa nʌm hee, 
Roma durram soldaaun pöm tꞌʌnarr heem chi comandanteeu hũr hatꞌajim, 
mag pꞌöbör heem hõor tꞌumta kaaijã hee tꞌʌnʌm hanʌm. 32 Magbaawai hag 
bʌr̈re capitannaan soldaaun dʌï tꞌʌr̃kꞌa hauwi mag ham poposkꞌam haar kꞌapꞌig 
pꞌöbaadëjim. Mag wëtwi warm kꞌʌʌnau mag comandante hich soldaaun 
dʌï pochag hurum hoo hatꞌaawai jũrram kꞌʌʌnau Pablo pꞌotpʌp̈ʌïkꞌarrjã tag 
dichbajierram. 33 Mag barimawia, chi comandanteeu Pablo pʌr haupiwia, 
warre caden numiimua jʌ ̃sĩupijim. Maimua haig narr kꞌʌʌnag, — ¿Jã jamaam 
woun hagá, maimua kꞌani hichdëu jãg sĩejĩ? ha jëeujim hajapꞌa kꞌap haag.

34 Mamʌ mag sĩi hirua kꞌajapꞌa jëeutarrta, deeu heeupemjö sereubaadëwi sĩi 
hähäakꞌamua jũrr chikꞌaman hichaaur jaaupʌp̈ʌï kꞌaawai chi comandanteeu 
pöd hʌk̈ꞌajujã kꞌaugba haadëjim. Mag, sĩi warag hich soldaaunag chi Pablo 
cuartel hee harrpijim. 35 Mag soldaaunau Pablo harrumua ya chi cuartel 
haiguim döig bʌk̈ꞌʌrr pabaimaawai warag sĩi chaaijö jua hee jiir harrjierram, 
hõrau hamachig bãyeu haujujö haadëp haawai. 36 Mag tꞌʌnʌmʌn ham hẽudee 
serereug wëtumua warreta Pablo tꞌõopi jajaau haajeejim.

Pabloou hich kõitpai hiekꞌatarr
37 Mag harrumua ya hich cuartel hee wai dubaagpam hoobaawai hich 

Pabloou mag soldaaun pör chi comandanteeg griegonaan meúa jëeujim, 
jöpcha hi dʌ̈i hiyʌ̈ʌ haag. Chi comandanteeu hũurwai Pabloou hichig 
griegonaan meúata hiekꞌabarm hũrbaawai hirig, — Hãa, puan magan 

maar meujã hiekꞌaajeebma hajim. 38  ¿Pʌ Egiptopierr kꞌabá, pua kꞌabajĩ 
har na biek hãb gobierno dʌ̈i wërbʌag chumanaan pöm cuatro mil pʌch 
daumaai jʌr hauwi hõor barba haajem chʌʌi pꞌë harrtarr? hajim hirig.

39 Magbaa Pabloou, — Mʌ chan Egiptopierr kꞌabam. Mʌʌn judioougui 
hajim, Cilicia durr pꞌöbör Tarso haajem hee tꞌaabatarr. Mʌ mag sĩi 
pꞌöbör parhoobam heemjã kꞌabam. Mamʌ pua kꞌõs hakꞌiin, hidëu mʌrʌg 
hiekꞌapikꞌam, mua hõrag hiekꞌam kꞌõsi chirʌmgui hajim.

40 Mag chadcha chi comandanteeu Pabloog, “Pʌ hiekꞌaju haai chirʌm” 
habaawai, Pabloou hajapꞌa döig dag gaai dʌnʌʌunaa hõor kꞌĩupamkꞌĩir juau 
jaaubaawai, kꞌĩu paaukꞌabaadee, jũrr hebreonaan meúa hamag magjim:

22  1 — Keena kꞌodamnaan, jöoinpa tꞌum, mʌ hiek hũrbat, mua 
mʌchdëupai mʌch kꞌaigpër hiekꞌaagpamgui hajim.

2  Pabloou hamachig hebreonaan meúata mag hiekꞌabaadëm hũrbaawai 
chará warag sĩi kꞌĩuu hũrpꞌöbaadëjim. Mag hõor kꞌĩu tꞌʌnʌm hee, 
hiekꞌamamua Pabloou mamagag majim:

3 — Mʌʌn judío charau. Mʌ Cilicia durr tꞌaabajimgui hajim, pꞌöbör Tarso 
hanʌm hee. Mamʌ mʌch herraawe mʌig Jerusalén bëewia hich mʌigpai jöoipa 
chirʌmgui hajim. Mʌ maestro Gamalielau mʌrʌg wajapꞌa maach jöoin hiita 
tꞌumaa jaau bãaujimgui hajim. Magtarr haawai mʌch tꞌãardamaucha Hẽwandam 
dau na nem hajapꞌa waum kꞌõsi waujuuta hẽkꞌa chitaajemgui hajim, hich jãg 
pãrau haajemjö hĩchab. 4 Warran chadcha mua mʌg Jesús hiek hʌk̈ꞌa wënʌrrʌm 
kꞌʌʌn pʌr hauwi dau hapꞌʌʌ wawaag ham hẽudee hẽkꞌaajeejim. Mag pʌr hauwi, 
hʌʌin hawiajã, bʌʌ̃rjã dau haug kꞌaugba cárcel deg dubpʌïmaajeejimgui hajim, 
mʌchdëucha. 5 Mua maagjerr pꞌadnaan pöröu kꞌapꞌʌnaa hĩchab chi pörnaan 
hi kꞌãai jua heegpaim kꞌʌʌnaujã kꞌapꞌʌ nʌmgui hajim, hamach paarmua 
mʌrʌg hẽsap wau deejerr haawai. Biek hãb hamachdëucha mʌrʌg hẽsap wau 
deejierramgui hajim, Damasco pꞌöbör hee maach kꞌodnaan judionaan haar mag 
hẽsap dʌï mawi, Jesús hiek hʌk̈ꞌa durrum kꞌʌʌn pʌrkꞌa hautꞌurwi, mʌig Jerusalén 
haipierrwai ham gaai hamachdëu hampierr haag.

Pabloou hichdëu Hẽwandam hiek hʌ̈kꞌatarr jaautarr
6 Pabloou mag hichdëupai hich jajawagmamua, ’Mamʌ mag mʌchig 

hẽsap wau deebaawai hag dʌï mamta, ya Damasco dakꞌa hedausĩejö nʌm 
hee dëgölp pagtꞌʌm daujö hedjã heemua pꞌʌr jẽer hatꞌamua 7 warre mʌ jẽkꞌʌt 
barwerbpʌïjimgui hajim. Mag jẽkꞌʌt chirʌmua hũurwai hõor chukꞌu sim 
heemuata mʌ tꞌʌr̃cha tꞌʌr̃tꞌʌr̃naa, “¿Kꞌantꞌeeta pua jãgcha jãg mʌ hiek hʌk̈ꞌa 
durrum kꞌʌʌn kꞌaibag wawaag ham hẽudee hẽkꞌa nʌrrʌḿa?” ha sĩejim mʌrʌg. 
8 Mʌchig magbaawai jũrr mua hirig, “Señor, ¿ma pʌ kꞌaiuma?” ha chirajim. 
Magbaawai mag hõor chukꞌu sĩerr heemua mʌrʌg, “Mʌʌn Jesús, Nazaretpierrau 
ha sĩejim. Pua jãg mʌ kꞌapeen hẽudee hẽkꞌa nʌrrʌm haig, mʌ hẽudeeta hẽkꞌa 
nʌrrabahab” hajim. 9 Magbaawai mʌ dʌï wënʌrrarr kꞌʌʌn mag pagtꞌʌm 
daujö pʌr jẽer hatꞌam hoowia jãpꞌierr nʌisijim. Mamʌ mag hõor hiekjö mʌrʌg 

hiekꞌatarr chan pöd hamachdëu kꞌaugbajierram, kꞌan hata hiekꞌa sĩejim kꞌai. 
10 Magbaawai mua maach Pör Jesuug, “Señor, ¿mua jãga haju haai chirʌ?́” 
ha jëeujim, mʌchig mʌchdëu nem wauju jaaumkꞌĩir. Magbaa hirua mʌrʌg, 

“Pꞌiidʌwia warag pʌch maa harrag pet” hajim, “Damascoog. Jamta pʌchdëu nem 
wauju tꞌum pʌrʌg kꞌap jaaujugui” hajim mʌrʌg. 11 Mag harar wʌʌ jẽer hatꞌarrau 
warre mʌ dau kꞌaugba pʌabjerr haawai mʌ kꞌapeenau sĩi mʌ jua gaai pʌrnaata 
Damascoog mʌ bãyeu harrjierramgui hajim Pabloou, hichpai jaaumamua.

12 Magnaa, ’Mag pꞌöbör hee sĩejimgui hajim, woun jöoi hãb Ananías hanʌm. 
Mag jöoi Hẽwandam dau na hagpierraanaa hĩchab Hẽwandamau Moiseeg hich 
hiek pꞌãpitarr gaai nem jaau sĩsidʌmjã hajapꞌa hʌʌrkꞌaajerr haawai, judionaan tꞌum 
mag Damasco pꞌöbör hee naajerr kꞌʌʌnau hi hëugar hajapꞌa hig hiyʌʌ̈ haajeejimgui 
hajim. 13 Mag jöoirau mʌ jẽer chirʌm di haig mʌ hoon bëewi mʌ tꞌʌr̃ tꞌʌr̃naa 
mʌrʌg, “Hẽwandam gaaimua kꞌodam, deeu dau wajapꞌa heerdʌ chirsí” hajim. 
Mag chadcha hirua magbarm bʌr̈re mʌ dau heerdʌbaadeewai mua hi kꞌĩir heerpa 
chirsijimgui hajim. 14 Mag hiekꞌamamua mag jöoirau mʌrʌg, “Maach jöoin hag 
Hẽwandamauta pʌ jʌr hatꞌamgui hajim, hichdëu nem waupim kꞌõsimta pʌrʌg 
kꞌapꞌʌ hapinaa, hĩchab hãb bʌʌ̃rjã kꞌaibag chukꞌu kꞌitʌm pʌch daúacha hoonaa 
pʌch jʌg̃ʌucha hich hiekjã hũrmkꞌĩir. 15 Ya pua mag pʌch daúacha hi hoobaawai 
puata jũrr mʌg hatagjã tꞌumaam kꞌʌʌnag hi hiek pʌchdëu hũrtarr jaaunaa hĩchab 
pʌch daúa hootarrjã jaau chitajugui” hajim. 16 Magnaa mʌrʌg, “¿Jãimua pʌ kꞌani 
nʌ chirʌḿa? hajim. Pꞌiidʌwi, pʌch pör choopibá. Magnaa Hẽwandamau pʌch 
kꞌaibag chugpaamkꞌĩir Jesucristoog jëeubá” hajim hich jöoi Ananiaau mʌrʌg.

Pabloou jãga maach Pör Jesuu judionaan kꞌabam hee hich pʌïjĩ ha jaautarr
17 ’Mag chadcha Ananiaau mʌchig jaautarrjö hawi, mʌ deeu Jerusalenag 

mawia, Haai hi jëeujem deg Hẽwandamag jëeu chirʌmta sĩi dëgölp mʌ dau 
heertꞌʌg hatꞌamjö habarm hee, Jesuuta mua hoo hatꞌajimgui hajim Pabloou, 
hichpai jaaumamua. 18 Mag hich hoopiwia mʌrʌg, “Mʌig Jerusalén chan par 
pua mʌ hiek hõrag jaauwiajã hamau hʌk̈ꞌabam. Mag kꞌãai pʌchta jöpkꞌarraapai 
mʌg pꞌöbör heemua warag chawag petá” hajim. 19 Magbaawai mua hirig, 

“Señor, tꞌumaam kꞌʌʌnau kꞌakꞌapdö tꞌʌnʌmgui” ha chirajim, “mua Hẽwandam 
hiek jaaujem dipierr mawia, pʌ hiek hʌk̈ꞌa durrum kꞌʌʌn pʌrkꞌawia, cárcel deg 
pꞌãarnaa ham wʌmaajerr. Maagjerr hãbmuajã meraa kꞌaba simgui” ha chirajim. 

“Mʌchdëucha hamach mag waaujerrta mua hamag pʌ hiek jaauwai, ¿hamau 
hʌk̈ꞌabaju? 20 Esteban kꞌararr pʌ hiek jaau kꞌitʌm gaaimua tꞌõo naawaijã dʌï haig 
chirarr haawai mʌch hipaarmua tꞌõopi jaaunaa mag chi tꞌõo narr kꞌʌʌn kꞌajũajã 
mʌchdëuta tꞌʌa chirajim. Mʌ mag chitarrauta hĩs jũrr mʌch garmua hamag 
pʌ hiek jaauwai, ¿hamau hʌk̈ꞌabaju kꞌai?” ha chirajim hirig mʌch garmua. 
21 Magbaawai maach Pör Jesuu deeu pʌaba mʌrʌg, “Petá; hichiita deeum durr 
durr warp mua pʌ pʌï chirʌmgui” hajim, “judionaan kꞌabam kꞌʌʌn hee.”

Magta Pabloou hichdëu Jesús kꞌaugtarrjã jaaujim judionaanag.

Cuartel hee peer Pablo wʌtarr
22 Warran mag hiekꞌamam hʌü kꞌĩu hi hiek hũr naajim. Mamʌ hãbmiecha 

hirua mag hiekꞌabapʌïm hũrwia deeu sereu pꞌöbaadeeuta, “Jãg wounan 
warreta tꞌõopʌïju haai sĩsim” kꞌapꞌöbaadëjim. 23 Mag serereukꞌamjã pʌam higba, 
warag kꞌĩir machgau hamach kꞌajũa mor gaai jũa nʌmta tꞌʌrrëujujö, hamachdëu 
wir haigpai hëudʌdʌtkꞌam dʌï jẽbpa tꞌöinaa hʌg̃tꞌaag pꞌöpʌp̈ʌï kꞌaawai, 24 chi 
comandanteeu warag Pablo cuartel hee hierrag harrpiwi wʌpi jaaujim. Pablo 
hiek mag hich wʌbaadee, kꞌan gaaimuata mag hõor sereu tꞌʌnʌmua hi tꞌõopi 
jaau nʌ ha meerba jaaumkꞌĩir hajim haajem. 25 Mamʌ mag hierr harrwi, hi jua 
jʌk̃ꞌanaa, ya hich wʌag habaawai, haig capitán sĩerrag hich Pabloou, — ¿Pãrau 
sĩi hich jãg Romapien pãachdëu wʌm haig wʌju haai nʌwi hajim hanʌm, kꞌan 
gaaimuata mʌ mʌg wai nʌ ha kꞌap haagjã bʌʌ̃rjã jëeu hoojã jëeu hooba?

26  Pabloou hichig magbaawai chi capitanau hag bʌ̈rre mawia jũrr chi 
comandanteeg jaaujim hanʌm:

— Comandante, Pabloou hichdëu jaauwai hi mag Romapierr hanʌmta, 
¿pua hi wʌpi jaau chirʌ?́

27 Magbaawai chi comandante Pablo haig bëewi hirig jëeumamua, 
— ¿Chadcha pʌ Romapierrá? Pʌ Romapierr kꞌai, mʌrʌg meerba jaaubá 
hajim hanʌm.

Magbaa jũrr hich Pabloou, — Mʌʌn chadcha Romapierrau perá hajim hanʌm.
28  Magbaa chi comandanteeu, — Mʌʌn Romapierr kꞌaag pꞌatkꞌon pöm 

pꞌagwiata Romapierr kꞌajimgui hajim hanʌm hirig.
Mamʌ jũrr Pabloou, — Mua chan pꞌagjã pꞌagba, sĩi mʌch dënnaan 

Romapien harr haawaita mʌchjã Romapierrkꞌa chirʌmgui hajim hanaabá.
29 Chi soldaaun mag hi wʌju harr kꞌʌʌnau mag hũrbaawai warre haigmua 

chawag hërëubaadëjim hajim. Mag nʌm dʌ̈i hĩchab chi comandantejã 
hichpata jãpꞌierrbaadëjim hanaabá, Pablo Romapierrkꞌa simta hichdëu mag 
hi jua jʌ̃kꞌapinaa wʌpi jaautarr gaaimua jũrr hichta kꞌaigba haju kꞌĩirjuwi.

Pabloou judionaan chi pörnaan na hich kõit hiekꞌatarr
30 Judionaanau Pablo dʌ̈i mamagkꞌam hoowi chi comandanteeu kꞌapꞌʌ 

ham hig sĩejim haajem, kꞌan gaaimuata hamau hi dʌ̈i mag naajĩ. Mag, 
warag chi caden Pablo jua gayam hẽerpʌ̈iwia chi pꞌadnaan pörnaan 
tꞌum Asamblea heem kꞌʌʌnpa hich haig tꞌʌ̃rkꞌʌʌipʌ̈ijim haajem. Maimua 
hag noram ya chadcha tꞌum hãba biirdʌ tꞌʌnʌisiewai chi Pablo dawag 
haibëewi ham na dʌnʌʌupi sĩujim haajem.

23  1 Mag ham kꞌĩirpꞌee hich dʌnʌʌupi sĩubaawai mag judionaan 
chi tꞌetꞌemnaanag dau tꞌõba heerpanaa, — Keena, kꞌodamnaan, 

Hẽwandamau kꞌapꞌʌ simgui hajim hanʌm, mʌ hi dau na kꞌajapꞌa 
chitaajem. Mʌch mag chitʌm kꞌap, mʌchdëujã kꞌapꞌʌ chirʌmgui hajim, hi 
dau na kꞌaigba kꞌaba chirʌm.

2 Pꞌadnaan tꞌum tꞌʌnʌm kꞌʌʌn pör Ananías ha tꞌʌr̃ sĩerrjã dʌï haig sĩerr haawai 
Pabloou mag hiekꞌabarm hũrwia hi bigaau narr kꞌʌʌnag hi hijurcha deepi jaaujim 
hanaabá. 3 Magbaawai Pabloou mag pꞌadnaan pörög, — Pʌʌn maiguin sĩi kꞌĩirjugjã 
chukꞌuta hiekꞌabapʌïm. Hẽwandamaujã hĩchab pʌ gaai jua kꞌʌajukë hajim hanʌm, 
pʌch mag hiekꞌa chirʌm paar. Pʌ hĩchab chi tꞌetꞌem haawai hajapꞌa nem kꞌap jëeu 
hoonaa hagpierraa nem wawaagta mʌig hoo chirabá. Mag simta, ¿jãgwi pʌch 
paarmua leíu jaau sim chaaur warag mʌ hi pꞌãrpi jaau chirʌ?́ hajim hanʌm.

4 Magbaawai haig narr kꞌʌʌnau Pabloog, — ¿Pꞌadnaan hamach tꞌumaam 
kꞌʌʌn hatꞌee hich Hẽwandamaucha chi pörkꞌapitarrta pua bʌ̃ʌrjã 
högkꞌaba, hich kꞌĩircha mag hiekꞌa chirʌ?́ hajierram hanʌm.

5 Magbaa Pabloou, — Hãa, muan mamʌ hi pꞌadnaan pör kꞌabampii 
chirajiebma hajim hanʌm. Mua kꞌapꞌʌ harr hamua chan mag hiekꞌabakꞌamgui 
hajim hanʌm. Mua kꞌapꞌʌ chirʌmgui hajim hanʌm, Hẽwandam hiek pꞌã sim 
gaai “Pãach heem chi tꞌetꞌem higwia hoob kꞌaigba hiekꞌam” ha pꞌã sim.

6 Mag nʌm hee Pabloou kꞌaug hatꞌajim haajem, chi tꞌetꞌemnaan hee 
saduceonaan dʌï fariseonaanpa tꞌʌnʌm. Hichdëu mag kꞌaug hatꞌaawai 
tꞌumaam kꞌʌʌnag hũrmkꞌĩir tꞌet, — Keena, mʌjã fariseota mʌg chitʌm, 
maagwai mʌ haaijã hĩchab fariseo hajimgui hajim hanʌm. Pãrau mʌig 
hiekkꞌõr paraamjö mʌ wai nʌmʌn, sĩi maach meewia deeu maach hiiu pꞌiidʌju 
hʌk̈ꞌa chitʌm gaaimuapaita mʌig mʌ wai nʌmgui hajim hanʌm hamag.

7 Pabloou mag hiekꞌabapäaiwai fariseonaanau jũrr chi saduceonaan dʌï 
chikꞌam hipeer hahau nʌʌ hawi hihãba narrta warag kꞌĩkꞌĩratdö haaidʌ 
pꞌöbaadëjim haajem. 8 Saduceonaanau jaauwai, maach hakꞌaar chukꞌu sĩerrjëe 
haawai, maach meewai mʌg hatag pawijã tag maach hiiu pꞌiidʌbaju haajem. 
Mag nʌm dʌï hamag chan hʌg̃tꞌar Hẽwandam chognaanjã chukꞌu, ni mepeenjã 
chukꞌum hanaabá. Mamʌ jũrr fariseonaanau magba, hamau hʌk̈ꞌabam hanʌm 
tꞌum hʌk̈ꞌaajem haajem. Magʌm gaaimuata warrjã mag chikꞌam hipeer hahau 
kꞌapꞌöbaadëjim hanaabá. 9 Mag sereu tꞌʌnʌʌ hawi, hãaur kꞌʌʌn Moiseeu pꞌã 
pʌarr hiek jawaag chi machnaan fariseonaan higar narr kꞌʌʌnau pꞌiidʌtkꞌawi, 

— Marau mʌg woun bʌʌ̃rjã kꞌaigba sim hooba nʌmgui hajierram hanʌm. Mamʌ 
mag sĩi hi dau heertꞌʌg hatꞌamjöta hajim hanaawai, dösãtauta hirig hiekꞌajĩ wa 
Hẽwandam chogauta hiekꞌajĩ maadëu kꞌaugbamgui hajierram haajem.

10 Jũrr mag serereukꞌamua warag hatꞌuucha pamaawai, hõrau sĩi 
jũrram kꞌʌʌnau hëudʌdʌtkꞌamua, Pablo piu tꞌʌrrëu haju kꞌĩirjuwi, chi 
comandanteeu soldaaunag hi sim haar hʌʌrbapiwi, ham jua heem 
kꞌecheunaa deeu hũmaai cuartel hee warrpijim haajem. 11 Mag mam 
hi harrtarr hed hedaar maach Pör Jesuucha Pablo haig bëewia hirig, 

— Pablo, hoob jãpꞌierr chiram hajim hanʌm. Jãpꞌierrju kꞌãai warag tꞌãar 
pꞌĩi habá. Pʌchdëu Jerusalén pꞌöbör hee hõrag mʌ hiek jaautarrjö, hich 
jãg Roma pawiajã pua mʌ hiek jaau chitajugui hajim haajem hichigcha.

Judionaan Pablo pʌr hawaag hibëptarr
12 Mag maach Pör Jesuu Pabloog hiekꞌatarr noram judionaan kꞌapan hãba 

hiek deewia hihãba nʌisijim haajem, Pablo tꞌõopäaig. Mag nʌm hanʌmua, 
Pablo tꞌõopʌïbam haig chan ni hãbjã tꞌach kꞌöba ni döjã döbaju ha hiekꞌawia, 

“Maach mʌg hiekꞌabarm pödba meerkꞌapʌïmʌn, magan jũrr Hẽwandamau 
maachta kꞌaibag wauju haai nʌmgui” ha hiekꞌajierram hanaabá. 13 Chi mag 
hiekꞌa narr kꞌʌʌn chi kꞌapanag cuarenta hatcha naajim haajem. 14 Mag chadcha 
hamach happain ya chi hiekꞌam harr haawai pꞌadnaan chi pörkꞌa nʌm kꞌʌʌn 
judionaan chi tꞌierrnaanpa hãba narr haar wëtwi maguimajierram haajem:

— Pablo tꞌõobam haigjã bʌʌ̃rjã maar tꞌach kꞌöba ni döjã döbaju ha hiekꞌawi 
nʌm. Marau maach hiekꞌatarr pödba meerkꞌapʌïmʌn, magan warag maachta 
Hẽwandamag kꞌaibag waupi jaaujugui hajierram haajem chi pörnaanag. 15 Cha 
marau jaau nʌmjö hamkꞌĩir, nau pãrau tagam kꞌʌʌn tꞌum chi tꞌetꞌemnaan 
dʌïmua chi comandanteeg nanwe mʌig pãach haig hi hig nʌm habat hajierram 
hanʌm, hi dʌï hökꞌar hiyʌʌ̈mamua hajap kꞌap jëeumaag. Magbaawai marau sĩi 
hi kꞌĩirpꞌee nʌan majugui hajierram hanʌm, mʌig wai barchëju nawe tꞌõopäaig.

16  Mamʌ hamau warm kꞌʌʌnag mag jajaaukꞌam hich Pablo hʌp̃ꞌʌi 
kꞌʌ hãbam hag hiewaau hũr sĩerr haawai hichdëu mag hũrbarm bʌ̈rre 
Pablo wai narr haar cuartel hee mawia hi hëugar mamagkꞌam hichigcha 
jaauwimajim hanaabá. 17 Magbaawai Pabloou capitán hãb hich haig 
tꞌʌ̃rnaa magʌg, — Chamʌg woundam comandante haar hatꞌaad hajim 
hanʌm. Nau hirua hichdëu kꞌap comandanteeg nem hĩgkꞌaimaju.

18  Magbaawai chadcha capitanau chi chaai comandante haar warrwi 
hirig, — Preso hãb Pablo haajemua mʌ tꞌʌ̃r hauwia mʌg chaai pʌ haig 
haibëepijimgui hajim hanʌm. Hi hiek mag mʌg chaairau pʌrʌg nem 
jawaag wai chirʌm haajem ha jaaujim chi comandanteeg.

19 Magbaa chi comandanteeu chi chaai jua gaai pʌrnaa chaaur hich hap 
harrwi, — ¿Kꞌanta pua mʌrʌg jawaag wai chirʌ?́ ha jëeujim hanʌm.

20 Magbaawai chi chaairau hirig, — Judionaan ya hãba hiek deewi nʌmgui 
hajim hanʌm, nan pʌ haig hiekꞌaan bëeg. Nan hamau pʌrʌg Pablo harrpijugui 
hajim hanʌm, hamach pörnaan judionaan chi tꞌetꞌecharam kꞌʌʌn dʌï hãba biirdʌ 
nʌm haar, sëukꞌa hökꞌar hitꞌũu jëeumamua hajapcha hi kꞌap haag hawi. 21 Mamʌ 
hoob ham hiek hʌk̈ꞌamgui hajim hanʌm. Chi mag hiekꞌa nʌm kꞌʌʌn kꞌapanag 
cuarenta hatcha nʌmgui hajim haajem. Hich makꞌʌʌnta Pablo tꞌõopʌïbam haigjã 
tꞌach kꞌöba ni döjã döbaju ha hiekꞌa nʌmgui hajim hanʌm. Maimua sĩi hamach 
hiekꞌatarr pödba meerkꞌabapäaiwai warag hamachdëuta Hẽwandamag hamach 
kꞌaibag waupi jaauju haajem. Maagwai hamachdëu hãba pʌ hiekpaita hũr 
nʌmgui hajim hanʌm. Pua hamag mag harrpimʌn, magan kꞌʌd jãrr sirpꞌʌg hee 
nʌnaa mʌ naamjöoi tꞌõopʌïju haajem ha jaaujim haajem chi chaairau.

22  Magbaawai chi comandanteeu chi chaairag, — Mʌg cha pʌchdëu 
mʌrʌg jaaubarm hoob bʌ̃ʌrjã deeum kꞌʌʌnag jawamgui hajim hanʌm.

HECHOS 23

El Nuevo Testamento en waunaan, 2da ed., © 2011, Wycliffe Bible Translators, Inc.



423

Mag jaaupiba wawinaa chi chaai pʌ̈ijim haajem.

Gobernador Félix haar Pablo deepʌ̈itarr
23  Magbaawai chi comandanteeu capitannaan numí tꞌʌ̃rkꞌa hauwi 

hamag nem tꞌum kꞌĩir kꞌaugamkꞌĩir magjim haajem:
— Soldaaun sĩi bʌʌ̈upai wëtju kꞌʌʌn doscientos jʌr hatꞌat; cabaai gaai wëtju kꞌʌʌn 

setenta, maimua soldaaun tꞌutkꞌër panjã hĩchab doscientos jʌr hatꞌat hajim hanʌm. 
Makꞌʌʌn dʌï nau kꞌëutarr kꞌur nʌʌ hawi hedaram las nuevenaa pãar Cesareaag 
wëtjugui hajim hanʌm, Pablo deen. 24 Maimua hich Pablo hatꞌeejã hagjö cabaai 
jʌr deebat, hag gaai mamkꞌĩir. Bʌʌ̃rjã hi chig haba harrwi hich jãg monakꞌa 
gobernador Feliig tꞌʌsĩe pʌabajët ha jaaujim haajem makꞌʌʌn capitannaanag.

25 Mag jaauwi ham wëtum dʌ̈i chi comandanteeu hẽsapjã pꞌãnaa 
deepʌ̈ijim hanaabá, Cesarea durram gobernador Félix hatꞌee. Mag hẽsap 
gaai mag sĩejim haajem:

26 “Excelentísimo Gobernador Félix, ¿Jãgpai chirʌ?́ Mʌ, comandante 
Claudio Lisiaauta pʌrʌg mʌg hẽsap pꞌã deepʌï chirʌm. Mʌ saluddam deepʌï 
chirʌm hatꞌá. 27 Mʌg woun judionaanau pʌr hauwi, mʌ kꞌurau kꞌabamuan, 
warre tꞌõopʌïm hig naajim. Mamʌ Romapierrta mag wai nʌm ha mʌchdëu 
hũr hatꞌaawai hag bʌr̈re mʌch soldaaun dʌï mawi mua hi kꞌaigpër haujim. 
28 Hagtꞌa kꞌaugba chirarr haawai, kꞌan gaaimuata hamau hi dʌï jãg tꞌʌnʌ ́ha 
kꞌap haag hawi, mua hi harrjim judionaan hamach Asamblea hee hãba 
biirdʌ tꞌʌnʌm haar. 29 Mamʌ mam panaa wajapcha hũurwai sĩi Moiseeu 
Hẽwandam hiek pꞌã pʌatarr gaaimuata hamach heepai mag hi hiekkꞌõr pöm 
chirʌrʌm kꞌajierram. Mamʌ mua hoowai magpaim gaaimua pöd hi tꞌõoju 
kꞌaba, ni sĩi cárcel deg pꞌãraagpaijã hi hiekkꞌõr chukꞌu sĩejim. 30 Mamʌ mag 
nʌm hee hũurwai, judionaanau hi tꞌõopʌÿaag hiek deewi hihãba nʌm ha 
mʌchdëu hũr hatꞌaawai, chadcha heeu dëgölp magam hugua hawi, warag 
mua pʌ haar hi deepʌï chirʌm. Maagwai mag hi hiekkꞌõr pöm chirʌm ha 
jaau nʌm kꞌʌʌnagjã warag pʌ haar wëtwi pʌch dʌïchata hiekꞌapi chirʌm.

Magdampai hajim pʌrʌg jaaum hig chirarr. Hayoo kakë.
Firma, Claudio Lisias”

31 Maimua chadcha hedau kꞌëutarr kꞌur nʌʌ hawi ya hamach wëtju harr 
hora haadeewai, hamachig jaautarrjö soldaaunau Pablo dawag hauwi 
pꞌöbör Antipatris hanʌmʌg hatꞌaadëjierram. 32  Mag wëtwi, barwia, hag 
noram hãspabaadeewai maigpaimua chi soldaaun bʌ̈ʌu wëttarr kꞌʌʌn deeu 
hewag hamach cuartelag bëejierram. Magbaawai warm kꞌʌʌn cabaai gaai 
wëtmaa harr kꞌʌʌnau warag Pablo Cesareaag hatꞌaadëjierram haajem. 33 Mag 
wëtumua Cesarea barwi, comandanteeu hẽsap deepʌïtarr gobernadorrag 
deewi, chi Pablojã warre hich jua hee jootꞌʌ pʌajierram haajem. 34 Mag hichig 
hẽsap deebaimaawai hag gaai heerpa wai dʌnʌʌ hawi Pabloog jëeujim 
haajem hi tꞌaabatarr durr kꞌap haag hatꞌee. Maimua Pabloou hichig, — Mʌʌn 
Cilicia durramʌu habaawai, jũrr chi gobernadorrau hirig, 35 — Nau hökꞌar pʌ 

kꞌaibag wawaag pʌ kꞌĩir hiekꞌa nʌm kꞌʌʌn hãba naaicheewaita mua pʌ hiek 
hũrjugui hajim hanʌm hirig. Magwi warag rey Herodes kꞌararr sĩejerr degpai 
soldaaunag hoo paraa wai naapijim haajem, bʌ̃ʌrjã höbeerpiba.

Pabloou hich kõitpai gobernador Feliig hiekꞌatarr

24  1 Mag soldaaunau Pablo Cesarea pꞌöbör hee gobernador haar deetꞌurtarr 
kꞌur cinco días nʌm hee, pꞌadnaan pör Ananías, hagjö judionaan chi 

pörnaan dʌï hamach abogado Tértulo hanʌmpa barjim haajem ham nʌm haar. 
Makꞌʌʌnau hamach tꞌum gobernador haar wëtwi nem chad kꞌabamta sëukꞌa 
chadam hiekjö Pablo gaai tꞌʌjierram hanaabá, hi kꞌaibag waumkꞌĩir. 2 Mag nʌm 
hee hĩchab hich Pablojã hamach haig waipierrwai chi abogado Tértuloou Pablo 
kꞌĩir gobernador Feliig, — Señor gobernador, hʌü pʌ gaaimuata maar kꞌõinaa 
wënʌrrʌmgui hajim hanʌm. Pʌch jãg pꞌidkꞌaagjã kꞌĩirjugdam kꞌapꞌʌ kꞌitʌm 
gaaimua, mʌg durr heejã chadcha hʌü warag pua nem kꞌĩir pogkꞌe waumam 
hõrau kꞌakꞌapdö tꞌʌnʌmgui hajim hanʌm. 3 Maagwai maach tꞌumaam kꞌʌʌnau 
pʌrʌg hʌü hajim hanʌm, chadcha maach tꞌumaam kꞌʌʌn hatꞌeeta pua jãg 
sĩewai. Jãg hoowai chadcha maar honee nʌmgui hajim hanʌm, pʌ gobernador 
wajapꞌam haawai. 4 Mamʌ pʌ jua pꞌidag pöm wai sim maachdëu kꞌapꞌʌ naawai 
sĩi kꞌũchpai pʌrʌg maach hiek hũrpim kꞌõsi nʌmgui hajim hanʌm. 5 Mag 
marau pʌrʌg jaaum hig nʌmʌn mʌgaugui hajim hanʌm: Marau wajapcha 
hoowai mʌg wounan sĩi hõor wawí nʌrrʌmua hõor meeukꞌapimieu. Maguata 
sĩi hich nʌrrʌmpierr judionaan wawie gaaita nʌrraajemgui hajim haajem, hõor 
meeukꞌapiwi hiek pꞌitꞌurg hamkꞌĩir. Mag nʌm dʌï hĩchab mag ham hiek hiiur 

“Nazaretpierr hi” hanʌm hee hichta chi pörkꞌa simgui hajim hanʌm. 6 Mag hichta 
chi pörkꞌa chirʌm hawi, Haai hi jëeujem di higwiajã kꞌaigba hiekꞌanaa hag hee 
judionaan kꞌabam kꞌʌʌn dubpiba haajemta hierr hich dʌï pꞌë wai sĩejimgui hajim 
hanʌm. [Mag nʌrrʌm hatꞌeeta chadcha marau hi pʌr hauwi maach ley gaai jaau 
simjö hich hagpierr ham hig naajim hi dʌï. 7 Mamʌ ya marau magaagpamta, 
comandante Lisias bëewi, hajués maar jua heem kꞌecheu harrwi, jũrr maachigta 
mau pʌ haar bëepijimgui hajim hanʌm.] 8 Mamʌ maar sëu ham hugua, 
pʌchdëucha hirig wajapꞌa jëeu hooju haai chirʌm, kꞌan gaaimuata marau mʌig 
hich kꞌĩircha pʌrʌg mag jaau nʌ ha kꞌap haag hatꞌee.

9 Chi Tertuloou mamag kꞌaawai tagam judionaan haig narr kꞌʌʌnaujã 
hĩchab hich magta warag hi hipierr, “Jãan chadaugui” haajeejim hanʌm.

10 Magbaawai chi gobernadorrau Pabloog hiekꞌamkꞌĩir jaaubaawai 
Pabloou hiekꞌamamua tꞌumaam kꞌʌʌn jʌg̃daar magjim haajem:

— Hʌü pua mʌrʌg hiekꞌapibarm. Mua pʌchigchata jaaum kꞌõchag chirajimgui 
hajim hanʌm, pʌchta chadcha nem hĩs kꞌabam mʌg durr hee año kꞌapan chi 
tꞌetꞌemkꞌa chiraawai. Maagwai pʌrʌg kꞌap hamkꞌĩir, mʌchdëupai mʌch kõit 
hiekꞌakꞌimgui hajim hanʌm. 11 Mamʌ wajapcha kꞌap haag, pʌchdëuchajã pua 
bigaaum kꞌʌʌnag jëeu hookꞌiin, heeu hĩsta doce diaspai simgui hajim hanʌm, 
Jerusalén mʌ barchëtarr. Tagam nem hatꞌeejã kꞌaba, mʌʌn hãba Hẽwandamag 

jëwaanta bëejimgui hajim hanʌm. 12 Magtarr haawai ni hãbmuajã kꞌĩir 
mor chigpai mʌ chikꞌam dʌï hipeer hahaukꞌamjã hooba, ni Haai hi jëeujem 
deg, Hẽwandam hiek hũraag biirdʌajem deg, wa kaaijã hee kꞌãijã mua hõor 
meeukꞌapiwi jũrr chikꞌam jĩerrarraukꞌam hõrau bʌʌ̃rjã hooba haajemgui hajim 
hanaabá. 13 Mʌ bʌʌ̃rjã magba chitʌm haawai mʌkꞌʌʌn wounaanau pöd pʌrʌg, 

“Chadcha marau maach daúa hi mag sim hoobajieb” ha hiekꞌaju kꞌaba nʌmgui 
hajim hanʌm, sĩi hamach kꞌĩirjug heemuapai mag naawai. 14 Magarrau mʌchdëujã 
mua mʌch meerba jaau chirʌmʌn mʌgau: Muan warrgarwe maach jöoinau 
jëeujerr hag Hẽwandamagta hagtꞌa jëeu chitʌm dʌï Jesús hiek hʌk̈ꞌa wënʌrrʌm 
kꞌʌʌn higar hʌk̈ꞌa chitʌmgui hajim hanʌm. Maata hamachdëu jaauwai mag mua 
sĩi Hẽwandam hi kꞌabamta hʌk̈ꞌa chitʌm haajem. Mamʌ muajã ham dënjö hʌk̈ꞌa 
chitʌmgui hajim hanʌm. Hẽwandamau Moiseeg hich hiek pꞌãpitarr hiek maimua 
hĩchab Hẽwandam hi jaaumienau pꞌã pʌatarr hiek sĩsidʌmpa tꞌum mua hʌk̈ꞌa 
chitʌmgui hajim hanʌm. 15 Hõor hötarr kꞌʌʌn chi tꞌeerjã chukꞌu hajapꞌa harr kꞌʌʌn 
dʌï hãkꞌãraa harr kꞌʌʌnpa tꞌum hãba deeu Hẽwandamau hiiu pꞌiidʌtkꞌapi hauju 
hanʌm hamau hʌk̈ꞌa naawai muajã hagjö hʌk̈ꞌa chirʌmgui hajim hanʌm hĩchab, 
ham dënjö. 16 Maguata mʌʌn mʌch chitʌmpierr Hẽwandam dau najã wajapꞌa 
chitanaa hõor heejã wajapꞌata chitaju hẽkꞌaajemgui hajim hanʌm, naspawia 
mʌchdëu nem kꞌaigba wautarr gaaimuajã hökꞌĩirjuu hoo chiraba haag.

17 ’Mʌch durr kꞌabam hee añodam kꞌapanaa pꞌʌʌrdʌ chitʌʌ hawi, hapꞌʌʌm kꞌʌʌn 
hatꞌee pꞌatkꞌondam haibëetarr deewi, mʌch ofrendajã Hẽwandamag deeg hĩschata 
deeu mʌch durr barchëwi chirʌmgui hajim haajem. 18-19 Magaag hatꞌeeta bëetarr 
haawai Haai hi jëeujem deg mawia, Moiseeu hiek pꞌã pʌarr gaai jaau simjö tꞌum 
mua wau dichwia, Hẽwandam na wajapꞌa chirsimta judionaan Asia durrmua 
bëetarr kꞌʌʌnau mʌ hoochëjierram. Maagwai chan mamʌ hõor kꞌapan kꞌaba, ni sĩi 
hõor meeukꞌa nʌrrjëejã kꞌaba tꞌʌnaajimgui ha jaaumajim haajem. Leinaanag mʌ 
kꞌaibag waupi jaauju hawiajã, mag Haai hi jëeujem deg mʌ hooimatarr kꞌʌʌnauta 
mʌig bëewi mʌ jaauju haai nʌmgui hajim hanʌm, kꞌani mua ham dakꞌĩir kꞌaigba 
wau chirajĩ. 20 Wa magbam kꞌai, chi mʌig nʌm kꞌʌʌnaujã jaauju haai nʌm: Har 
judionaanau hamach Asamblea hee hamach na mʌ wai nʌm hed, ¿kꞌaíu kꞌap hajĩ, 
kꞌan nem kꞌaigba mua wautarr gaaimua hamau mʌ jãig wai naajĩ? 21 Sĩita chadcha 
mua hikꞌʌaba hamag mag chirajim: “Pãar hiek mag mʌ hiekkꞌõr pöm chiraawaita 
mʌ mʌig wai nʌm hanʌmʌn, sĩi hõor hötarr kꞌʌʌnta deeu hiiu pꞌiidʌ nʌrrjëe haju 
jaau chitʌm gaaimuapaita pãrau mʌ mʌig wai nʌmgui” ha chirajim hamag. Mag 
tag mua bʌʌ̃rjã hiek chigaa hiekꞌabajimgui ha jaaumajim haajem Pabloou hich kõit.

22  Mamʌ chadcha Jesús hiek hʌ̈kꞌa durrum kꞌʌʌnau mag hõor meeukꞌapiba 
haajem hich Feliiujã wajapꞌa kꞌapꞌʌ sĩerr haawai Pablo hiekꞌamam hũrwia 
warag, — Comandante Lisias pierrwaita pãrau hi dʌï mag tꞌʌnʌm wajapꞌa 
kꞌap haag hirig wajapcha jëeu hoomajugui hajim haajem.

23  Maimua warag chi capitanag Pablo chig hapiba jaauwia sĩi hoopaar 
hapijim haajem. Mamʌ mag nʌm dʌ̈i hĩchab sĩi preso kꞌaba simjö hi 

kꞌapkꞌʌʌnagjã hʌdʌraa hi hoon bëepinaa hirua nemdam higbarmjã 
parhooba hau deepi jaaujim haajem.

24 Hamau hi dʌï mag tꞌʌnarr kꞌur hagtꞌa kꞌãaidam kꞌapancha kꞌaba nʌm hee, 
chi gobernador Félix hich hʌʌi Drusila dʌï bëewi Pablo hawaan mapijim haajem, 
hõrau Jesucristo hiek hʌk̈ꞌaajem jaaumam jũrr hamachdëu hũraag. Mag hich Félix 
hũan Drusila hanʌm Judeapie hʌʌi hajim. 25 Mamʌ Pabloou, jãga Hẽwandam 
dau na maadëu nem hagchata wau wënʌrraju haai nʌ ha jaauwi, dich morjã wir 
haig hajapꞌata sʌrkꞌa wënʌrraju haai nʌm ha jaaumam dʌï hĩchab, Hẽwandamau 
maach chacham hedjã dichdëu nem waumatarrpierr tꞌum hich hagjöo maach dʌï 
haju hanʌmpa jaaumam hũrwia, Feliiu hich kꞌap Pabloog magjim haajem:

— Pablo, hidëu magpai sĩuwia pʌchta deeu pʌch sĩejem cárcel deg petá. Mʌch jua 
parii habarm hed deeu mua pʌ tꞌʌr̃pʌïjugui hajim hanʌm, cha pua jaau sim hũraag.

26 Mag simʌn mamʌ chi gobernadorrau hich hödegpain, hich weeupʌ̈i 
nʌm paar Pabloou hichig pꞌatkꞌonaujã pꞌagpim kꞌõsi sĩerr haawaita mag 
sĩi hi dʌ̈i hiyʌ̈ʌ haagpaijã hʌ̃iba hich haar hi tꞌʌ̃rpʌp̈ʌ̈i haajeejim haajem. 
27 Hich mag simua ya año numí sĩejim hich mag cárcel degpai. Mag 
nʌm hee Félix höbërwia jũrr deeum Porcio Festo hanʌmta Judea durr 
gobernadorkꞌa sĩsijim. Mamʌ hich Félix judionaan dʌ̈i hiekkꞌõr haumaaugau, 
mag hich höbëraagpamjã Pablo höbeerpiba, hich mag cárcel deg pʌajim.

Pablo gobernador Festo na

25  1 Mag chadcha Porcio Festo Judea durr barchëwi jũrr gobernadorkꞌa 
sĩsijim. Mag hich barchëtarr kꞌur kꞌãai tꞌãrjupnaa Cesareamua 

Jerusalenag majim. 2  Mag hi mawia barbaimaawai sĩi hʌʌr pꞌadnaan chi 
pörkꞌa nʌm kꞌʌʌn judionaan chi tꞌetꞌecharam kꞌʌʌn dʌï hi haig bëewi hirig 
Pablo hëugar chad kꞌabam hiekta hĩgkꞌachëjierram haajem. 3 Mag, hamach 
hiek hʌ̈kꞌamkꞌĩir Festoog jajaau haajeejim haajem, Cesareamua Jerusalenag 
Pablo deepʌïmkꞌĩir. Maan ham dënën hamach happain ya, chi hiekꞌam harr 
haawai, mag hi deebapäaiwai kꞌʌd jãrr nʌnaa hi tꞌõopäaig hajim. 4 Mamʌ par 
hamau mamagkꞌam hãba, Festoou warag, — Pablo Cesarea pꞌöbör hee preso 
sĩebahab hajim hanʌm. Maagwai mʌchchata mʌg kꞌur jöpcha hagʌg maju 
ha chirʌm, 5 maagwai pãar heem kꞌʌʌn chi tꞌetꞌemnaan mʌ dʌï Cesareaag 
wëtju haai nʌmgui hajim hanʌm, mam pabaimaawai, chadcha hichdëu nem 
kꞌaigba harr gaaimua hiekkꞌõr paraa sim kꞌai, warag tꞌet pʌr hawaag.

6 Mag jöpcha hich Festo maju harr haawai ocho días kꞌaba harr kꞌai diez 
diasjöpai Jerusalén pꞌöbör hee sĩewi deeu Cesareaag bëejim. Mag bëewia hich 
bartarr noram hich sie gaai jupwi hich haig Pablo haibëemkꞌĩir tꞌʌr̃pʌïjim 
haajem, hichdëucha Pablo hiek kꞌap hũraag. 7 Mag tꞌʌr̃pʌïtarr haa, ya hamach 
haig dubbaicheewai, chi judionaan mag Jerusalenmua bëetarr kꞌʌʌnau 
dakꞌacha bëenaa hich kꞌĩircha nem kꞌaigbacharamta hi gaai tꞌʌpꞌöbaadëjim 
haajem. Mamʌ magʌmjã sĩi hamach hipaita mag tꞌʌnarr haawai pöd hi 
pʌr hauba haajeejim haajem. 8 Mag ham hiekꞌapinaa jũrr Pabloou hich kõit 

hichdëupai, — Mʌ chan mʌg chitʌm haig bʌ̃ʌrjã nem kꞌaigba wauba chirʌmgui 
hajim hanʌm. Mua mag hamau jaau nʌmjö judionaan ley hichaaurjã kꞌaigba 
kꞌaba, Haai hi jëeujem di higwiajã kꞌaigba hiekꞌaba, ni Romaam emperador 
higwiajã bʌ̃ʌrjã hi hëugar kꞌaigba hiekꞌaba chirʌmgui hajim hanʌm.

9 Mamʌ judionaan hich dʌ̈i honee hapim kꞌõsim hiekꞌau Festoou hich 
Pabloogta, — ¿Jerusalén mawia jamta pua pʌch kꞌĩircha warre pʌch dʌ̈i 
jãga haju kꞌap pʌchig jaaupim kꞌõsi chirʌ?́ ha jëeujim hanʌm.

10 Magbaawai jũrr Pabloou hirig — Mʌ mʌig emperadorrau warre 
presonaanag hamach kꞌĩircha ham kꞌaibag wauju wa sĩi höbeerpʌïju ha jaaujem 
haigta chirabahab hajim hanʌm. Maagwai mʌigweta warre mʌch kꞌĩircha 
jaaupʌïju haai simta, ¿kꞌantꞌee pua mʌ jam harrm hig chirʌ?́ hajim hanʌm. 
Pua pʌchdëujã kꞌapꞌʌ chirʌm, mʌ judionaan hiwiir hãbam dʌïjã kꞌaigba kꞌaba 
chirʌm. 11 Pua hoowai mʌchdëu nem kꞌaigba harr gaaimua chadcha hamau 
mʌ tꞌõoju haai nʌm kꞌai, mua magʌmjã habam. Mamʌ bʌʌ̃rjã mʌ kꞌaigba 
kꞌaba chirʌmta, sĩi mʌ hëugar mag sëukꞌa tꞌʌnʌm gaaimuapai chan mʌ dʌï 
hamachdëu hampierr hamkꞌĩir ni hãbmuajã pöd mʌ hamag pʌr deeju kꞌaba 
simgui hajim hanʌm. Magju kꞌãai warre emperador haarchata mʌ deebapʌï. 
Jam hirua mʌ dʌï hichdëu kꞌap hajugui hajim hanʌm hich Pabloou hirig.

12  Magbaa Festoou hich wawiejem kꞌʌʌn dʌ̈i hiekꞌawi Pabloog, 
— Emperadorragchata pua pʌch dʌ̈i hichdëu kꞌap hapim kꞌõsi chiraawai 

magan hichiita emperador haar pʌ majugui hajim hanʌm hirig.

Pablo rey Agripa na
13  Mag Festo kꞌĩirpꞌee Pablo hijẽjẽbkꞌarr kꞌur pömcha kꞌaba nʌm hee, 

rey Agripa hich hʌp̃ꞌʌi Berenice dʌ̈i Cesarea pꞌöbör hee bëejierram, 
gobernador Festo hoon. 14 Mag bëewia da wëtba nʌʌ harr haawai 
hiyʌ̈ʌmamua Festoou rey Agripaag Pablo jaaumamua magjim haajem:

— Woun hãb Pablo hanʌm Feliiu preso pʌatarrjã mʌig simgui hajim hanʌm. 
15 Mʌch mʌig pachëwi mʌ Jerusalén hudtꞌuurwai judionaan heem pꞌadnaan chi 
pörkꞌa nʌm kꞌʌʌnau hagjö ham heem chi tꞌetꞌemnaan dʌïmua warre mʌrʌg hi 
tꞌõopʌïpi naajimgui hajim hanʌm. 16 Mamʌ mua hamag jaaujimgui hajim hanʌm, 
maach Romapienau pöd kꞌan gaaimuata mag woun preso wai nʌ ha kꞌaugba nʌwe 
chan jʌc̈hag hag bʌr̈re presonaan dʌï dichdëu hampierr haba haajem. Magju kꞌãai 
chi presoogjã mag hich leíg jaau wai nʌm kꞌʌʌn dʌï kꞌĩircha hoonaa, hajapꞌa hi 
hiek hũrnaata, hi tꞌõopi jaauju hawiajã, tꞌõopiju haai simgui ha chirajim hanʌm 
Festoou Agripaag. 17 Mag gaaimua hamachta mua mau mʌch haar tꞌʌr̃pʌïwi 
bardʌtkꞌabaicheewai, hag noramwe mʌch sie gaai jupwi chi Pablo hawaan 
mamkꞌĩir mua hõor pʌïjimgui hajim hanʌm Festoou. 18 Maimua haipierrwai muan 
hi dʌï mag tꞌʌnarr kꞌʌʌnaujã hirua chadcha nem kꞌaigba waaujerrta jaaujupii 
chirajimgui hajim hanʌm chi Festoou Agripaag hĩgkꞌamamua. 19 Mamʌ magjã 
magba, hãba hamau hi gaai tꞌʌmjö tꞌʌ narran, hamach jöoin hi jaau nʌm maimua 
hãb mag woun Jesús ha tꞌʌr̃ sĩerr meetarr hanʌmʌ,́ Pablo hiek mag hagtꞌa hiiu 

sim ha jaau nʌmpaita hi gaai tꞌʌ naajimgui ha hĩgkꞌamajim hanaabá. 20 Mag 
hĩgkꞌamamua, Mamʌ sĩi magʌm gaaimuapai harr haawai, chadcha mʌchdëu 
jaauju kꞌaugba haadee, warag hich Pabloogta, “Pʌ mam kꞌõs hakꞌiin, warag 
Jerusalenag makꞌamgui” ha chirajim, “jam panaata pʌchigcha warre pʌ dʌï jãga 
haju kꞌai ha kꞌap jaaumkꞌĩir.” 21 Mamʌ magbaawai hichdëu, “Magju kꞌãai warre 
emperador César haarta mʌ deebapʌït, jamta hirua mʌ dʌï hichdëu kꞌap haju” 
habaawai, hich magpai sĩuwi, deeu mua hich sĩejem cárcel deg harrpiwi, sĩi 
hoopaar hapijimgui hajim hanʌm, emperador haar pʌï nʌm hora.

Magta Pablo cárcel deg simjã Festoou Agripaag jaaumajim haajem.
22  Magbaawaita jũrr rey Agripaau chi gobernador Festoog, — Muajã 

mag woun hiek hũrm kꞌõsi chirʌmgui hajim hanʌm.
Magbaa Festoou, — Magan nan mua pʌrʌg hi hiek hũrpikꞌimgui hajim 

hanʌm hirig.
23  Magtarr haawai chadcha hag noram Agripa Berenice dʌ̈i hamach 

kꞌajũa hooimʌcharam jũa bëewi hãba hamach biirdʌajem hee dubjierram 
haajem. Ham dʌ̈i hĩchab bëejierram haajem soldaaun chi pörnaan 
maimua hich hag pꞌöbör heepaim kꞌʌʌn chi tꞌetꞌemnaanjã hagjö. Ya 
mag tꞌum bardʌtkꞌabaicheewai Festoou Pablo hawaan mapijim haajem. 
24 Magbaa hi jʌraan wëtwi haipierrwai magjim haajem hich Festoou:

— Rey Agripa, maimua pãar mʌig maar dʌï nʌm kꞌʌʌn: Cha simgui hajim 
hanʌm, pãar hõor hig narr. Jerusalén pꞌöbör hee maimua hich mʌigjã 
judionaan tꞌumaam kꞌʌʌnau mʌg woun hiekkꞌõr pöm sim ha jaauchënaa warre 
mʌrʌg tꞌõopʌïpi jaau nʌmgui hajim hanʌm. 25 Mamʌ mua hoowai hirua bʌ̃ʌrjã 
nem kꞌaigba wauba sim, magʌm gaaimua hi tꞌõopäaig. Mamʌ hichdëucha 
jũrr emperador César haarta hich deepʌïpi sĩewai, ¿muajã jãgbarju? Hichiita 
mua hi deepʌïjugui hajim hanʌm, jam paawai hi dʌï hichdëu kꞌap hamkꞌĩir. 
26 Mag hi deepʌïju ha chirʌmjã hagtꞌa kꞌaugba chirʌmgui hajim hanʌm, kꞌan 
hata maach pör emperadorrag mua jaaupʌïju kꞌai, mʌg hi preso wai nʌm kꞌap 
hamkꞌĩir. Mamʌ rey Agripa, pʌʌta rey haawai, pʌrʌgta hʌr̃cha kꞌap hamkꞌĩir 
tꞌʌr̃pʌïwi cha simgui hajim hanʌm chi Festoou. Pʌchdëucha hich dʌï hiyʌ̈ʌ 
hawia wajapꞌa kꞌapꞌʌ haadeewai mʌrʌg jaaubá hajim hanʌm, muajã jãga 
emperadorrag hẽsap gaai pꞌã deepʌïju haai chirʌ ́ha kꞌap haag. 27 ¿Kꞌan jãgwi 
mua mag chirʌ?́ Mua mag chirʌmʌn mʌgaugui hajim hanʌm: Mua hoowai, 
mag preso deepʌÿaagpam hanʌmta, emperadorrag kꞌap hamkꞌĩir hĩs mag 
gaaimuata hi pʌr hauwi chadcha hi kꞌaibag wau nʌm ha jaaupʌïba chan bʌ̃ʌrjã 
hʌü kꞌaba sĩewaita mag chirʌmgui hajim hanʌm chi Festoou rey Agripaag.

Pabloou hich kõit rey Agripaag hiekꞌatarr

26  1 Magbaawai rey Agripaau Pabloog hiekꞌapijim hanaabá, jũrr 
hich hiekcha hũraag. Mag hichig hiekꞌapibaawai, hamach meeun 

hee tꞌetꞌemnaanag saludaajerrjö, chi rey hoo simʌg hʌg̃tꞌaag jua hʌanaa 
Pabloou magjim haajem:

2  — Rey Agripa, chadcha maach meeunaupai nem parhooba hamachdëu 
tꞌʌm haig mʌ gaai tꞌʌ hiekꞌa tꞌʌnʌm. Mamʌ hʌü pua mʌchigcha hiekꞌapi 
chiraawai mʌ honee chirʌmgui hajim hanʌm, mʌchdëucha wir haig 
mʌch jawaag. 3  Mua kꞌapꞌʌ chirʌmgui hajim hanʌm, pua chadcha maach 
meeun hi wajapꞌa kꞌapꞌʌnaa hĩchab maach leijã wajapꞌa kꞌapꞌʌ sim. 
Maagwai pua sĩi mʌ hiekdam wajapꞌa hũrbarjugui hajim hanʌm.

4 ’Judionaanaun tꞌumaam kꞌʌʌnau kꞌakꞌapdö tꞌʌnʌm, mʌch hẽwan gurwe 
jãga mʌ ham hee chitaajeejĩ, mʌch durr chiraajeewai maimua Jerusalén 
chiraajeewaijã hagjö. 5 Hamau kꞌapꞌʌ nʌmgui hajim hanʌm hĩchab, warrgarwe 
mʌ hich mag fariseokꞌa chitʌm. Pua kꞌapꞌʌ sim, fariseonaanta chadcha bʌʌ̃rjã 
maach jöoin hi pʌaba wajapcha hʌʌrkꞌaajem kꞌʌʌnau. Hamau chadcha 
nem hagchata jaau nʌm hakꞌiin, magʌmta bʌʌ̃rjã meerba tꞌum jaaukꞌamgui 
hajim hanʌm. 6 Mamʌ magba hamau sĩi mʌ mʌig wai nʌmʌn, warrgarwe 
Hẽwandamau maach jöoinag jaautarrjö chadcha maach meewi deeu hiiu pꞌiidʌju 
hʌk̈ꞌa chitʌm gaaimuapaita hamau mʌ mʌig wai naabahab hajim haajem. 
7 Warrgarwe mag jaaujerr haawaita, maach jöoin hãbam kꞌodpai doce narr 
hag chaain tꞌumaam kꞌʌʌnau hĩs hewag pawiajã hagtꞌa hʌk̈ꞌa durrum hiekꞌau 
hedaram magwe Hẽwandamag jëeu durraba haajeeb hajim hanʌm, hichdëu 
jaautarrjö hiiu pꞌiidʌtkꞌaag. Magnaa, Rey Agripa hajim hanʌm, maach meeun 
tꞌumaam kꞌʌʌnau kꞌabam, mamʌ hiwiir hãbam kꞌʌʌnau par chad kꞌabamta 
hiek pöm mʌg mʌ gaai tꞌʌ nʌmʌn, sĩi chadcha mʌchdëu mag Hẽwandamau 
maach hiiupi haaujem hanʌm hʌk̈ꞌanaa jaau chitʌm gaaimuapaiu hajim hanʌm. 
8 Magnaa, Keena, magan pãrau kꞌĩirjuawai Hẽwandamau chan maach chi 
meemjã pöd pꞌiriu hauju kꞌaba sĩeb hajim hanʌm, pãar mʌ dʌï mʌg tꞌʌnarram.

9 Magnaa hichdëupai, ’Warran muajã chadcha jãg Jesús Nazaretpierr higar 
hʌk̈ꞌa wënʌrrʌm kꞌʌʌn tꞌum warre kꞌaibag hee pʌïju haai nʌmpii chitajimgui 
hajim hanʌm. 10 Mʌchdëucha mag kꞌĩirju chitarr gaaimua, Jerusalén pꞌöbör 
heen chadcha mua ham gaai mas waaujeejim. Pꞌadnaan chi pörkꞌa nʌm 
kꞌʌʌnaujã hamach paarmua mʌ higar narr haawai, mʌchig jaaubaa, chi hʌk̈ꞌa 
durrum kꞌʌʌn kꞌapan mua cárcel deg dubpʌïmaajeejimgui hajim hanʌm. Mag 
pꞌãarkꞌanaa kꞌëchpi jaauwaijã mua dʌï ham higar chiraajeejimgui ha jaaumajim 
haajem hichdëucha. 11 Magnaa, Magbaju kꞌar mua sĩi pa gaai bʌʌrnaajã 
wʌ tꞌʌnʌʌujeejimgui hajim hanʌm, tag Jesús higar hʌk̈ꞌapimaaugau. Mag 
chirʌmʌn Hẽwandam hiek jaaujem di nʌnʌidʌmpierr hich mag chitaajeejimgui 
hajim hanʌm. Kꞌar warag kꞌĩir machkꞌabaadeewai deeum pꞌöbör heem magwe 
mua ham hẽudee hẽkꞌaajeejimgui ha jaaumajim haajem hich Pablooucha.

Pabloou deeu jãga hirua Hẽwandam hiek chaar hʌ̈kꞌajĩ ha jaautarr 
(Hch. 9:1-19; 22:6-16)

12 Mag jajawagmamua kꞌʌdau hee Jesús dʌï hich hiekꞌatarr jũrr reígcha 
hũrmkꞌĩir hawi, deeu hũwaai jaaubaadëwi magjim haajem: ’Mag chitʌmua biek 
hãb hiek tꞌetꞌecha chitamkꞌĩir hawi pꞌadnaan chi pörkꞌa nʌm kꞌʌʌnau mʌchig 

hẽsap wau deebaawai hag dʌï Damasco pꞌöbörög majimgui hajim hanʌm Pabloou 
hich jaaumamua. 13 Magnaa, Rey, mamʌ pua hʌk̈ꞌabamgui hajim hanʌm, mag 
mʌ mamta, hedausĩe tꞌʌnʌm hee, cha hedau wʌʌ tꞌʌnʌm kꞌãyaujã dau hararaacha 
sĩi hedjã heemua dëgölp pagtꞌʌm daujö pꞌʌr jẽer hatꞌamua warre maach chi 
wënʌrrarr kꞌʌʌn tꞌumwe maar kꞌĩir harar wʌʌ jẽer hatꞌajimgui hajim hanʌm. 
14 Mag pagtꞌʌm daujö dëgölp pꞌʌr jẽer hatꞌamua warre maach tꞌumwe maar jẽkꞌʌt 
tꞌupꞌãau sĩujimgui hajim hanʌm. Mag jẽkꞌʌt chirʌmua hũurwai, hebreonaan 
meúata mʌ tꞌʌr̃cha tꞌʌr̃naa mʌrʌg, “¿Kꞌantꞌeeta pua jãgcha jãg mʌ hiek hʌk̈ꞌa 
durrum kꞌʌʌn kꞌaibag wawaag ham hẽudee hẽkꞌa nʌrrʌḿa?” ha sĩejim mʌrʌg. “Jãg 
nʌrrʌm haiguin parta pʌchdëupai pua pʌch gaai mas haju jʌr nʌrrabahab hajim, 
pꞌak hemkꞌöíu pꞌidkꞌamaaugau hewag tꞌʌʌgwai hich bʌk̈ꞌʌrr pa hëudʌ jörraajem 
gaai miu hʌa sĩejemʌg tꞌʌʌgjemjö.” 15 Magbaawai mua hirig, “¿Ma pʌ kꞌaiuma?” 
ha chirajim. Magbaa hichdëu mʌrʌg hich tꞌʌr̃ tꞌʌr̃naa, “Mʌʌn Jesuu. Mʌʌta pua 
kꞌaibag wauju hẽkꞌa chitabahab hajim. 16 Jöpkꞌaa pꞌiidʌ dʌnʌisí, maimua mʌ hiek 
hũrbá” hajim mʌrʌg. “Mua pʌrʌg mʌg mʌch hoopibarmʌn mʌch chogkꞌamkꞌĩrau 
hajim, mag mʌ chog kꞌabaadeewai pʌchdëu mʌg hoobarm hõrag jaaunaa hĩchab 
mʌg hatag mʌchdëu pʌchig nem hoopimampa tꞌumaam kꞌʌʌnag jaau chitamkꞌĩir. 
17 Judionaanau wa judionaan kꞌabam kꞌʌʌnau kꞌãijã pʌ chig ham hugua, 
mʌchdëuta pʌ tꞌʌa wai chitajugui hajim, chadcha judionaan kꞌabam kꞌʌʌn heejã 
mʌchdëuta pʌ pʌï chiraawai. 18 Mua ham hee pʌ pʌï chirʌmgui hajim, ham sĩi 
dau kꞌĩsumjöta naawai; pua mʌ hiek jaaubaadeewai, dau hegdʌtkꞌa pꞌöbaadëmjö 
wajapꞌa hoopꞌöbaadeewai, tag hamach pekau heepai kꞌĩchag heemjö hich mag 
wënʌrram hugua. Mua pʌ pʌï chirʌmʌn, jãg sĩi dösãt hipierraa wënʌrraju kꞌãai, 
Hẽwandamau kꞌõsi simjöta wënʌrramkꞌĩrau. Mag mʌ hiek hʌk̈ꞌa pꞌöbaadeewai, 
Hẽwandamau hamach kꞌaibag chugpaabapäaiwain chadau, hamjã judionaan chi 
hʌk̈ꞌa wënʌrrʌm kꞌʌʌn dʌï hãba Hẽwandam chaainkꞌa nʌisijugui” hajim. Maga 
maach Pör Jesuu mʌrʌg hiekꞌajimgui hajim hanʌm Pabloou Agripaag, mag 
Damasco pꞌöbörög mamua kꞌʌd hee Jesuu hichig hiekꞌatarr jaaumamua.

19 Mag hiekꞌakꞌagmamua hich Pablooupai, ’Rey Agripa, mʌchdëucha mag 
hoonaa mʌchigcha maach Pör Jesuu hʌg̃tꞌarmua mag hiekꞌatarr haawaita 
chadcha mua bʌʌ̃rjã hi hichaaur haba, sĩi warag hi hipierraa hajimgui hajim 
hanʌm. 20 Nacha Damascopienagta mua jaaujim maach peerdʌajem hiek. Magtarr 
kꞌur Jerusalenpienag jaauwi, Judea durram kꞌʌʌnagjã jaauwi, hĩchab judionaan 
kꞌabam kꞌʌʌnagpa tꞌum jaau pꞌʌʌrdʌ chitʌmgui hajim hanʌm. Mag jaau chitʌmʌn, 
hamag hamach kꞌaibag hãsie hewag kꞌĩirjuwia hisegnaa, Hẽwandamagta mag 
kꞌaibag chugpaapi jëeumkꞌĩir jaaunaa, hĩchab tꞌumaam kꞌʌʌn daar nem wajapꞌata 
waupi jaau chitaajemgui hajim hanʌm, bigaaum kꞌʌʌnau mag hoowai hamach 
hëugar, “Jãkꞌʌʌnan chadcha kꞌĩirjug hiiur wai nʌisim” hamkꞌĩir. 21 Mag chitʌm 
gaaimuapaita chadcha Haai hi jëeujem deg judionaanau mʌ pʌr hauwia warre mʌ 
tꞌõopʌïm hig naajim. 22 Mamʌ hʌü Hẽwandamau mʌ heeg hoowia hagtꞌa monakꞌa 
hi hiek jaau pʌʌrba chitʌmgui hajim haajem, tꞌumaam kꞌʌʌnag. Chi tꞌetꞌem 
kꞌʌʌnagjã jaaunaa hĩchab sĩi parhoobam kꞌʌʌnagjã jaaujem. Mua mag jaaujemʌn, 

warrgarwe Hẽwandam hi jaaumienau Moisés dʌïmua jaauwai hĩs hewag paawai 
maach hee mag nem hoomaju haajerrta muajã hamag jaaujemgui hajim hanʌm. 
Mag tag mua nem kꞌĩetꞌuu hamag jaauba chitʌmgui hajim hanʌm. 23 Cha mua jaau 
chirʌmjö warrgarm kꞌʌʌnaujã jaauwai, mag Cristota bëewia, meewia, deeu hichta 
nacha hiiu pꞌiidʌjugui haajeejim hanʌm; magbarmua judionaanagjã kꞌap hapinaa 
judionaan kꞌabam kꞌʌʌnagpa hichta hed kꞌĩe hee hõtdau paa dʌnʌmjö sĩerraawai, 
hi higmʌn hirua kꞌap hapijugui haajeejim hanʌm, jãga Hẽwandam haar barju.

Pabloou rey Agripaagjã Cristo hiek hʌ̈kꞌapiju hẽkꞌatarr
24 Pabloou peerdʌm kꞌõchgau Cristo higwia mag hiekꞌa kꞌitaawai 

Festoou hirig, — Pablo, pʌʌn wajapta lökie chirʌmgui hajim hanʌm. 
Hatcha estudieuta sĩi warag pʌ pör hokꞌoo sĩebahab hajim hanʌm hirig.

25 Magbaawai jũrr hich Pablo garmua Festoog, — Mʌ chan lököo kꞌaba chirʌm, 
muan hagchata nem jaau chitʌmgui hajim hanʌm. Maagwai mʌch hiekꞌamamjã 
mua kꞌapꞌʌ chitʌmgui hajim haajem hirig. 26 Magʌm hiek rey Agripaaujã wajapꞌa 
kꞌapꞌʌ simgui hajim hanʌm. Mag hirua kꞌapꞌʌ sim mʌchdëu kꞌapꞌʌ chiraawai 
hĩs mag hirig mʌch hiek hũrpim hökꞌöta mʌ hiekꞌa chirʌmjã haba chirʌmgui 
hajim hanʌm. Hõor hãbpaimuajã kꞌaba, ni hõor chukag heejã kꞌabata Jesús 
tꞌõowia deeu hiiu pꞌiidʌba harr haawai, chadcha hirua meraajã kꞌaba sim mua 
kꞌapꞌʌ chirʌmgui hajim hanʌm. 27 Magnaa hirigchata, Rey Agripa, ¿Warrgar 
Hẽwandam hi jaaumienau jaaujerr hiek pua chadcha hʌk̈ꞌa chirabá? hajim 
hanʌm. Mua kꞌapꞌʌ chirʌm pua chadcha hʌk̈ꞌaajem hajim Pabloou hichdëupai.

28  Magbaawai chi reíu Pabloog, — Peerchata puan pʌch dënjö mʌrʌg 
hʌ̈kꞌapi hatꞌamgui hajim hanʌm, pʌchjö Cristo dën kꞌamkꞌĩir.

29 Magbaawai jũrr Pabloou chi reíg, — Mag sĩi peerta hʌ̈kꞌabarmjã haba, 
tꞌum mʌig tꞌʌnʌm kꞌʌʌnau mʌ dënjöta hʌ̈kꞌakꞌiin hʌücha hakꞌamgui 
hajim hanʌm, pari cha mʌ chirʌmjö preso nʌmua kꞌaba mamʌ.

30 Pabloou magbarm hee chi rey pꞌiidʌbaadeewai, chi gobernador, 
Berenice, maimua tag ham dʌ̈i hãba narr kꞌʌʌnpa pꞌiidʌtkꞌa pꞌöbaadëjim 
haajem. 31 Maimua hamach hap wëtwi Pablo hig hiyʌ̈ʌ nʌmua jũrr hamach 
wir haigpai, — Keena, mua hoowai jãg woun bʌ̃ʌrjã hiekkꞌõr chukꞌu sim 
hanaajim haajem, magʌm gaaimua hi tꞌõopäaig; ni sĩi cárcel degjã wai 
naaju kꞌaba simta hamau jãg hi pꞌãar wai nʌmgui ha hiyʌ̈ʌ naajim haajem 
hamach hap. 32  Mag hiyʌ̈ʌ naawi Agripaau Festoog magjim haajem:

— Jãg presoou hichdëucha emperador haarta hich deepʌïpi jaauba harr 
hakꞌiin, weeupʌïju haai sĩejimgui hajim hanʌm. Mamʌ emperadorrauta hi dʌï 
hichdëu kꞌap haju haai sim hatarr haawai pöd weeupʌïbamgui hajim hanʌm.

Pablo Roma pꞌöbörög warrtarr

27  1 Mag emperador haarchata Pabloou hich deepʌïpi jaautarr haawai 
chadcha Italia durr Roma pꞌöbörög deepʌïju hapꞌöbaadëjim haajem, 

mamta chi emperador sĩejerr haawai. Mag Pablo deepʌÿaagpaawai soldaaun 

Augusto dën hanʌm heem capitán hãb Julio hanʌmʌg jaaujim haajem, magua 
Pablo tagam presonaanpa hãba pꞌë harramkꞌĩir. Mag hi deepʌï nʌm dʌï mʌjã hi 
daumaai majim. 2 Mag chadcha puerto Adramitio hanʌm haram barco Asiaag 
mam hanʌm haig bar wëjorr haawai mag hee marau waaidʌtkꞌa pꞌöbaadëjim. 
Mag maar wëtum dʌï Macedonia durr pꞌöbör Tesalónica hanʌm heem woun 
Aristarco hanʌmjã maar dʌï majim. 3 Maigmua mag maar hërëubaadeeu 
hag noram pꞌöbör Sidón hanʌm barjim. Mam pabaimaa capitán Julioou 
bʌʌ̃rjã Pablo chig haba, warag hich paarmua hʌdʌraa hich kꞌapkꞌʌʌn haar 
mapinaa hamau nem dee nʌmjã hisegba haupiejeejim. 4 Mag Sidón naawia 
hërëubaadeeu, pꞌũ maar kꞌĩir garmuata wë sĩerr haawai, hökꞌar chi Chipre morr 
hëugar pꞌũ chukag hee pꞌʌʌrdʌ wëtjim. 5 Mag wëtumua waa Cilicia kꞌĩirpꞌee 
döjãrr tꞌʌadʌdʌg, deeum durr Panfilia hanʌm kꞌĩirpꞌeejã tꞌʌadʌ dichwi, deeum 
pꞌöbördam Mira hanʌm jerag pꞌẽeubaimajim. Mag pꞌöbör, Licia durramʌu.

6 Mag pꞌöbör jerag mag soldaaun pör chi capitanau pꞌöbör Alejandría hanʌm 
haram barco Italiaag mam hanʌm hoobaawai marag hag hee waaidʌtkꞌapijim, 
jũrr mag hee wëtaag. 7 Mag, chadcha döjãrr paaukꞌabaadëwi hich mag 
biekkꞌa kꞌëubaadëpꞌʌmjã pömjã jẽedʌba, hökꞌar hẽkꞌa kꞌodjörrömuata kꞌãai 
kꞌapan pabaadëm hee pꞌöbördam Nido hanʌm kꞌĩirpꞌee barjim. Maimua deeu 
haudʌtkꞌaau, hagtꞌa maar kꞌĩir garmuata pꞌũ wë tꞌʌnarr haawai, sĩi warag 
döjãag kꞌajapꞌa dʌrbawi, Puerto Salmón hanʌm kꞌĩirpꞌee dichwi, morr Creta 
hanʌm hëugar pꞌũ tꞌeeg magcha wëba sim hee pꞌʌʌrdʌ wëtjim. 8 Mag pꞌũ 
kꞌurau pöd döjãrr maju kꞌaba haawai dö higaau hökꞌar hẽkꞌa wëtumua pꞌöbör 
Lasea hanʌm dakꞌa deeum pꞌöbördam Buenos Puertos hanʌm barjim.

9 Sĩi mag pꞌũ kꞌaigbam gaaimua jẽedʌba haawai, hökꞌar kꞌodjörrömua 
ya deeu noseg jaarjã dakpapakꞌarr haawai, tag biekkꞌajujã kꞌaba haadëjim. 
Pabloou hichdëu mag kꞌapꞌʌ haadeewai mag barco hee chi tꞌetꞌemnaan 
wëtmaa harr kꞌʌʌnag magjim:

10 — Keena, mua hoowai ya mʌg noseg jaar dakpapakꞌam hee warag 
maach wëtmʌn, döjãrr haadeewai maach kꞌaigbaju. Magbaadeewai 
maach barco hokꞌoowi hag hee nem warrumjã tꞌum hokꞌoobaadëm dʌ̈i 
hĩchab maach chi wounaanpa kꞌãijã tꞌum hödubjugui hajim hamag.

11 Mamʌ Pabloou hamachig mamagkꞌamjã, chi soldaaun pör capitán Julioou 
hi hiek hasekasba, warag chi barco heem capitanau chi pap dʌïmua jajaaukꞌamta 
dʌï hʌk̈ꞌakꞌa haajeejim. 12 Mamʌ mag maar narr haig noseg jaar paawai pöd barco 
barjopju kꞌaba sĩerraawai kꞌapanaam kꞌʌʌnau warag haigmua hich hag Creta 
pꞌʌram gaaipai deeum pꞌöbör Fenice hanʌmʌg wëtju hapꞌöbaadëjim, jũrr maig 
nʌmua hidëu noseg jaar dichpiwi döchʌumie nʌag. Mag Fenice pꞌöbör bechag hee 
hierr sĩewai hed burrjem garmua pꞌũ bëewaijã magcha nem tꞌeeg wëba haajem.

Döjãrr wëtum hee pꞌũas meeukꞌatarr
13 Mag, chadcha chi ancla jiir hauwi hërëubaadëjim. Mamʌ mag wëtum hee, 

hedau burrjem garmua pꞌũdam tꞌetꞌeepai wëbaadeewai, hamachdëu hig narrjö 

hich mag wë tꞌʌnʌisijupii hawi, warag mag morr Creta hanʌm higaau döhi dakꞌa 
hërëubaadëjim. 14 Mamʌ mag wëtumua hagtꞌa kꞌodjörröocha kꞌaba nʌm hee, 
dëgölp pꞌũ hãsiebaadëwi jũrr döhi garmuata pꞌũ tꞌeega döjãag pꞌua tꞌʌnʌisijim. 
15 Mamʌ mag döhi garmuata pꞌũ tꞌeeg pꞌua tꞌʌnaawai parii döhieg pʌÿaag chach 
hohookꞌamjã pödba, warag döjãagta maar barco harrmajim. Mag par döhieg wëtju 
hẽkꞌa nʌm pödba habaawai warag sĩi pꞌʌʌrdʌ hũrr jöisiwi hʌdʌraa pꞌũug maach 
sir harrpijim. 16 Mag sĩi pꞌʌʌrdʌ kꞌodjörrömua Creta döjãag deeum pꞌʌramdam 
Cauda hanʌm hëugar paaukꞌabaadeewai hʌü chi pꞌũjã magcha nem tꞌeeg wëba 
haadëjim. Mag hagtꞌa kꞌĩir garmua wë sim haawai hökꞌar hẽkꞌa wëtumua maach 
barco kꞌu gaai botedam jʌ ̃wai jörrarrjã hẽkꞌa nʌʌ hawi hʌü barco hee hëudʌ 
haujim. 17 Mag chi botedam barco hee hëudʌ hauwi, chi barco bi hagdaujö hubʌ 
kꞌakꞌẽgamkꞌĩir, hag heegar kabchʌ dubpʌïnaa tꞌet hãbamʌg kꞌẽu kꞌõorjʌ ̃sĩujierram, 
tꞌorrpꞌëwi sĩi heeuram hugua. Maimua chi barcopienau mospör sʌkag hʌr̃ hamach 
jʌʌuwimaju kꞌĩirjuwi, warag vel tꞌum heeg burrkꞌapʌïnaa, hich mag sĩi pꞌʌʌrdʌ 
kꞌodjöisijim, pꞌũupai maach sir harrmkꞌĩir. 18 Maimua hag noram pamjã bʌʌ̃rjã 
pꞌũas tꞌumbaa kꞌaugba, hamachdëu hoowai warag pꞌũasdau dap haadeewai barco 
hũpdʌmkꞌĩir hag heem nem dö hee barkꞌʌʌi pꞌöbaadëjim. 19 Maimua kꞌãai tꞌãrjup 
pamjã hich mag tꞌumbaba haawai maachdëucha marau dʌï ham juapierr chi 
barco dëncha nem tꞌʌnarrjã hãaurag barwërppʌïjim. 20 Döjãrr mamagkꞌamua kꞌãai 
kꞌapan pamjã bʌʌ̃rjã marau hedau kꞌĩir hoojöjöojã kꞌaba, ni hedaar paawai pꞌĩdag 
kꞌĩirdamjã hooba haawai, ya marau maach peerdʌjujã kꞌĩirjuba naajim.

21 Mamʌ mag kꞌodjörrömua kꞌãai kꞌapan haaijã tꞌach kꞌöba narr haawai 
Pabloou ham jãrr dʌnʌʌunaa, — Keena, mua jaau chirarr hipierr Cretamua 
höbërba harr hamuan, wajapcha hakꞌamgui hajim. Jãgtarr hakꞌiin maach 
mʌg dau haug wauwi maach nemdamjã hokꞌoobakꞌam. 22 Maach mʌg hapꞌʌʌ 
kꞌodjörrab mamʌ, hoob kꞌĩirjumiet hajim. Maach barcoon chadcha jootꞌũpwia 
hokꞌooju, mamʌ maach chi wounaan chan ni hãbjã chig habamgui hajim. 
23 ¿Kꞌan jãgwi mua kꞌapꞌʌ mag chirʌ?́ Mua mag chirʌmʌn mʌgaugui hajim: Mʌ 
mʌg chitʌm haig hãba Hẽwandamau nem kꞌõsimta wau chitʌm, hichta mʌ Pör 
haawai. Mag gaaimua hedaar hich chog mʌ haig pʌïwia, bëewia, mʌ tꞌʌr̃cha 
tꞌʌr̃tꞌʌr̃naa, 24 mʌrʌg kꞌĩirjupibajimgui hajim, hichiita emperador dʌï kꞌĩircha 
hiekꞌab kꞌaba hiekꞌaju chiraawai. Mag gaaimua Hẽwandamau mʌ peerdʌ hatꞌam 
dʌï hĩchab pãar tꞌum mʌ dʌï hãba kꞌodjörröm kꞌʌʌnjã peerdʌ hauju ha jaaujimgui 
hajim, chi Hẽwandam chogau mʌchigcha. 25 Magtarr haawai honee habat keena; 
mua kꞌapꞌʌ chirʌmgui hajim, chadcha Hẽwandamau hich chogag jaaupibaawai 
mʌchig jaautarrjö hich mag haju. 26 Hoob kꞌĩirjumiet; maachin hichiita jerrba 
parhoobam morr gaai pꞌũu sir werbajugui hajim Pabloou tꞌumaam kꞌʌʌnag.

27 Mag döhijã hooba kꞌodjörrömua seman numiim hee, pꞌũu barpʌïwi, 
jũrr deeum pꞌũas Adriático hanʌm hee nʌmta, hedacha haadëm hee, chi 
marinernaanau ya döhi dakpamam kꞌaugaa hapꞌöbaadëjim. 28 Mag döhi dakꞌa 
nʌmjöo habaawai, dö naug kꞌap haag hawi chach hoowai, veinte brazas sĩejim. 
Maimua kꞌũchpai kꞌodjörröo hawi deeu chach hoowai quince brazaspai haadëjim, 

chi naug. 29 Magbaawai heeu dëgölp mokpör jojoodög hʌr̃ kꞌãijã maach jʌʌu 
jopimaju kꞌĩirjuwi ancla jayap kꞌu gar jʌk̃ꞌanaa dubbapäaiwai hʌü makꞌʌʌnau 
chi barco wai jöisijim. Mag döjãrrpai kꞌodwëjömua jöpkꞌarraajãta hãspapim kꞌõsi 
haajeejim. 30 Mag nʌm hee chi marinernaanau hãspaju nawe botedam hee dʌrju 
kꞌĩirju pꞌöbaadëwi, chi botedam dö hee jiir burrpʌïwi, hamach kꞌaugpimaaugau, 
sëukꞌa deeum anclata jũrr kꞌẽugar dö hee barpʌÿaag hẽkꞌa nʌmjöo naajim. 
31 Mamʌ Pabloou mag ham dʌraag hẽkꞌa nʌm hichdëu kꞌaug hatꞌaawai chi 
soldaaunag jaauwi, chi capitanagjã, — Jãkꞌʌʌn marinernaanta hinanaa barco hee 
naaba chadcha dʌrmidmʌn, pãar chan pöd peerdʌbamgui hajim.

32  Magbaawai soldaaunau chi kabchʌ tꞌʌrrbapäaiwai sĩi kꞌĩchag hee 
parhooba pꞌũu sir harrwi chi botedam hich mag hokꞌoobaadëjim.

33  Maimua hãspa hurum dën ya hedau haardʌdʌ kꞌabaadeewai Pabloou 
hich kꞌapeenag tꞌach kꞌömkꞌĩir ham wawimamua magjim:

— Keena, pãrau hoo nʌm ya hĩsim kꞌurau catorce días pamgui hajim, 
pãar haaijã kꞌãiba, ni pãach tꞌach kꞌoojemjöjã kꞌöba, sĩi bʌ̃rʌʌm hiiupai 
nʌm. 34 Maagwai mua pãrag tꞌach kꞌöbat ha chirʌmgui hajim keena. Magba 
haawaita jãg warag pãach kꞌa tꞌũu pamabahab. Hoob döjãrr pãach dau 
hapꞌʌʌ haju chan kꞌĩirjumiet. Maachin tꞌumaa chig haba peerdʌjugui hajim.

35 Pabloou mag hiekꞌapet hawi, pan jua hee hauwi, tꞌumaam kꞌʌʌn 
dakꞌĩir Hẽwandamag jëeuwi, kꞌõor kꞌöbaadëjim. 36 Mag Pabloou hamach 
dakꞌĩir kꞌöbaadëm hoowi dʌ̈i kꞌõchkꞌa kꞌöpꞌöbaadëjim, tagam kꞌʌʌnaujã. 
37 Haragan mag barco hee kꞌodjörrarr kꞌʌʌn tꞌum maar doscientos setenta y 
seis naajim, chi kꞌapanag. 38  Maimua mag hamachdëu kꞌömpierr kꞌöwi hag 
hee trigo wai jörrarrjã dö hee barkꞌʌʌipʌ̈ijierram, chi barco hũpdʌmkꞌĩir.

Mos hʌ̃r jʌʌuwi kꞌöotarr
39 Mag döjãrrpai jʌ ̃hëewi hãspabaadeewai döhi hoo haujierrab mamʌ, 

marinernaanau pöd mag durr kꞌaug haubajierram. Mamʌ bechag hee hierr 
mos bäau sim hoo hatꞌaawai hagʌg wëtju hapꞌöbaadëjim, jũrr mam barco 
wai jopimaag. 40 Mag chadcha wëtju hapꞌöbaadëwi, hamach anclaagjã hooba, 
sĩi warag chi kabchʌpa dö hee hich mag tꞌʌrrp pʌajierram. Magnaa chi barco 
pꞌeerjem timonjã kꞌũgdʌtkꞌanaa, kꞌẽugarcharam veldam deeu waaur hauwia, 
mag moshi bäau kꞌërʌmʌg hãdeg pꞌöbaadëjim. 41 Mamʌ mag hãdeg wëtwi 
waa döjãrr mospör sʌkag hʌ̃r kꞌẽúa mosjã hee tꞌoodʌ jʌʌu jopbaimajim, pöd 
pꞌʌʌrpꞌëjujã kꞌaba. Mag döjãagta kꞌu hʌa wëjöm haawai hoo nʌm dau heyaa 
pꞌũasau bobojokꞌamua chi barco kꞌu tꞌorrchëchëu kꞌabaadëjim.

42  Ya mag hoobaadeewai, presonaan dö hee dʌrbagkꞌa wëtwi 
pꞌẽeubagkꞌabaimaawai warag dʌrju kꞌĩirjuwi, chi soldaaunau warre 
kꞌëchpʌ̈iju hẽkꞌa pꞌöbaadëjim, hãbjã peerdʌpiba. 43  Mamʌ hamau 
magbaawai chi capitán Julioou Pablo peerdʌ haum kꞌõsi sĩerr haawai 
hamag hʌdʌʌr presonaan kꞌëchpiba, sĩi warag chi hiparaam kꞌʌʌnag dö 
hee dʌrbagkꞌapi jaaujim, hamachta nacha dö higaau pꞌẽeubagkꞌawi durrag 

waaidʌtkꞌamkꞌĩir. 44 Maagwai chi himeraam kꞌʌʌnag jũrr tabal gaai wa 
chi barco perás pꞌũasau hogreu wërpmam gaai kꞌãijã pʌrnaa hökꞌar wëtpi 
jaaujim, mag wëtumua hĩchab dö higaau pꞌẽeubagkꞌamkꞌĩir. Mag, chadcha 
hʌü maach tꞌumaa maar monakꞌa dö higaau pꞌẽeubagkꞌawi peerdʌtkꞌajim.

Pablo Malta morr gaai pꞌẽeubatarr

28  1 Mag dö hee hö jʌjʌr nʌʌ hawi durr paaukꞌaau, hõrau marag 
jaauwai mag morr Malta ha tꞌʌʌ̃rjem hanaajim. 2 Mag maar durr 

paaukꞌabaadeewai mag morr gayam kꞌʌʌn hö hajaug sĩi maar hamachig baarpi 
hauwi bʌʌ̃rjã maar chig habajierram. Hante noseg chë sĩerrau maar jĩchkꞌa 
narr haawai hamachdëu hõtdau hörwi hamach haig maar tꞌʌr̃ haujierram, hẽt 
kꞌãaimkꞌĩir. 3 Magbaawai Pabloou warag ham juapierr hõtdau huu hapʌÿaag 
hawi, papiu pochag bëewi, hõt hee wërppʌïchëjim. Mamʌ mag hirua hõt hee chi 
papiu wërpbapäaiwai nemkꞌõrta hõt heemua pꞌipꞌichag höbërwi sĩi hi jua gaai 
jiir jopbaichëjim. 4 Chi durr kꞌʌʌnau hamach daúa mag nemkꞌõrta hi jua gaai 
jiir jopbaichëm hoobaawai hamach happai, — Keena, pãadë hoobat. Jãgan jãg 
wounan hõor tꞌõomieuwai. Maguata pꞌũas heemua peerdʌtarrjã, hagtꞌa pʌaba, 
Hẽwandamau hi dʌï jãjãgkꞌam. Hich hiiuta juau hi dʌï jãg sĩebahaba hanaajim.

5 Mamʌ mag hich jua gaai jiir jopbaicheewai sĩi warag hõt hee jĩpꞌëpʌ̈iwi, 
bʌ̃ʌrjã chig haba, kꞌaaba harrjö hich mag sĩsijim. 6 Mag hi jua gaai jiir 
jopchëtarr haawai hamaun jua pöm hörrbaadëjupii naajim, wa magbam 
kꞌai sĩi chi meem kꞌãijã dëgölp bäjä haimajupii naajim. Mamʌ hamachdëu 
hoowai magtarr haigmua ya dʌ̈rrʌ̈ʌ haadëmjã bʌ̃ʌrjã chig haba habaawai 
jũrr hamachdëupai hũmaai, — Keena, jã chan hõor parhoobam kꞌabam. 
Jãan jãgan Hẽwandamta jãg nʌrrʌmwai hapꞌöbaadëjim hi higwia.

7 Mag Pablo jua gaai nemkꞌõr jiir jopchëtarr haigmua dakꞌa mag morr gaai 
chi tꞌetꞌecharam jöoi Publio hanʌm dën jẽb pöm tꞌʌnaajim. Mag jöoirau maar 
hich di haar pꞌë harrwi kꞌãai tꞌãrjup sĩi par maar jãhog wai sĩejim. 8 Maagwai 
hich Publio haai mor mas sĩejim. Jöointa kꞌʌʌu tꞌʌnʌm dʌï hĩchab bagpata jʌ ̈chë 
kꞌërajim, jʌk̈ꞌaa nʌmua. Magbaawai Pablo hi haar mawia hi kõit Hẽwandamag 
jëeumamua hi hʌr̃ hich jua hausĩubaawai warre monaau sĩsijim. 9 Pabloou 
mag jöoi monaaubapʌïm tagam kꞌʌʌnau hũrpꞌöbaadeewai, tag deeum kꞌamor 
machag paraa harr kꞌʌʌnjã hich haig bëemarr kꞌʌʌnan tꞌum Pabloou monaaupʌï 
maajeejim. 10 Mag mor mas sĩsid harr Pabloou monaautarr kꞌʌʌnauta marau 
nemdam hig nʌmjã tꞌumaa marag hau dedee haajeejim. Maimua ya maar 
wëtaagpaawaijã barco hee marau nemdam higju tꞌumaa kꞌĩirjunaa pꞌëdeejierram.

Pablo Roma bartarr
11 Maar maig nʌm hee hich mag Malta pꞌʌram gaai hĩchab barco hãb sĩejim, 

hedau kꞌõrg tꞌʌnʌm kꞌurau pöd maju kꞌaba haadeewai haig döchʌumie nʌ narr 
kꞌʌʌn dën. Mag barco kꞌẽu gaai hamach hẽwandamnaan Cástor hanʌm dʌï hãb 
hagjö Pólux hanʌm kꞌĩirkꞌa wau sĩejim, pa dën. Hich ma, Alejandría pꞌöböröm 

hajim, chi barco. Ya maar mag pꞌʌram gaai hed tꞌãrjup nʌm hee, mag barco 
mam haadeewai mag hee maar wëtjim. 12 Mag hërëubaadëwi, pꞌöbör Siracusa 
hanʌm barwi, kꞌãai tꞌãrjup naaimajim mag pꞌöbör hee. 13 Maigmua dö higaau 
pꞌʌʌrdʌ wëtumua jũrr pꞌöbör Regio hanʌm naaimajim. Hag noram döjãrr 
paaukꞌabaadeeu, hʌü marmua badag pꞌũ wë tꞌʌnʌisierr haawai, kꞌãai numiim hee 
deeum pꞌöbör Puteoli hanʌm barimajim. 14 Mag pꞌöbör hee hĩchab maach Pör 
Jesús hiek hʌk̈ꞌa nʌm gaaimua maach kꞌodkꞌa durrum kꞌʌʌnpa tꞌʌnarr haawai 
hamach haig maar tꞌʌajim, hamach dʌï seman hãb naamkꞌĩir. Magbaawai 
chadcha ham haig maar seman hãb naawi ocho diam gaaita Romaag wëtjim, jũrr 
bʌʌ̈u, maach barco pʌawi. 15 Mamʌ Jesús gaaimua maach kꞌodnaan Roma pꞌöbör 
heem kꞌʌʌnau ya maar hamach haar wëtum hũr wai narr haawai hãaur kꞌʌʌnau 
maar kꞌĩirpꞌee pꞌöbördam Apio hanʌm heem merrkau hee maar nʌ naajim. 
Maagwai tagam kꞌʌʌnau jũrr dakꞌapai Las Tres Tabernas hanʌm haig naajim, 
hagjö maar nʌawai. Mag maach kꞌĩirpꞌee hoon wëttarr kꞌʌʌn dʌï tꞌẽubaimaawai 
Pabloou Hẽwandamag hʌü hajim hawi honee haadëjim. 16 Mag wëtumua ya 
Roma paaukꞌabaimaawai chi capitán ham pꞌë harrtarrau jũrr haiguim cuartel hee 
chi pörkꞌa simʌg warre presonaan tꞌum pꞌëdeeimajim. Mamʌ Pabloog cárcel deg 
sĩepiba, sĩi hich di kꞌĩetta soldaaun hãbpaimʌg hoo paraa hapijim.

Tꞌetꞌemnaanag Pabloou Hẽwandam hiek jaautarr
17 Pabloou hich Roma bartarr kꞌãai tꞌãrjupnaa, judionaan chi tꞌetꞌem kꞌʌʌn 

tꞌum tꞌʌ̃rkꞌʌʌipʌ̈ijim. Mag tꞌʌ̃rkꞌʌʌipʌ̈iwi hãba naaicheewai hamag magjim:
— Keena, pãarjã judionaan haawai mua pãrag jaaukꞌimgui hajim: Mʌ chan 

mʌg chitʌm haig bʌʌ̃rjã maach meeun hiwiir hãbam dʌïjã kꞌaigba kꞌaba, ni 
maach jöoin hi higwiajã kꞌaigba hiekꞌaba chitʌm. Mʌ mag chitʌmta sĩi mʌ 
hëugar sëukꞌa nem hĩgkꞌawi Jerusalén pꞌöbör hee soldaaun Romapienag mʌ pʌr 
deejierramgui hajim. 18 Mag ya mʌ hamach jua hee pabaadeewai makꞌʌʌnau 
wajapꞌa mʌrʌg jëeumajierram, mag jëeumamua murua nem kꞌaigba wautarr 
kꞌãijã kꞌaug hatꞌaawai mʌ tꞌõopäaig. Mamʌ par mag wajapꞌa jëeu buburrkꞌamjã, 
mʌ mag chadcha nem kꞌaigbam wauba chirarr haawai, hamach hap hamuan mʌ 
pʌapʌïm hig naajimgui hajim. 19 Mamʌ mag nʌm hee maach meeunaupaita hidëu 
mʌ pʌapʌïpiba, warag mʌ tꞌõopi jaaubaawai, mua maigpai mʌch tꞌõopiba, warag 
emperadorragta mʌch tꞌõopiju hawiajã mʌ dʌï hichdëu kꞌap haju haai simgui 
hajim Pabloou hich jaaumamua. Mag jaaumamua, hamau hamach garmua mʌ 
dʌï magjieb mamʌ, mʌch garmua chan mua bʌʌ̃rjã maach kꞌapeen judionaan 
hëugar nem kꞌaigba jaaujujã chukꞌu chirʌmgui hajim. 20 Mua chadcha pãar 
tꞌʌr̃kꞌʌʌitarran, pãar dʌï kꞌĩircha hoonaa hiyʌʌ̈mamua magʌm tꞌum jawaagta pãar 
tꞌʌr̃kꞌʌʌipʌïjimgui hajim. Magnaa, Hĩchab kꞌapꞌʌ habat hajim keena: Pãrau mʌg 
mʌ caden jua paraa hoo tꞌẽu chirʌm hoo nʌmʌn, jãan chadcha warrgarwe maach 
jöoinau nʌajerr woun chadcha bëewi hag hiek hʌk̈ꞌa chitʌm gaaimuata hamau mʌ 
mʌg wai nʌmgui hajim Pablooupai hichdëu Cristo hiek hʌk̈ꞌa sĩerr jaaumamua.

21 Magbaawai mag judionaan chi tꞌetꞌemnaan haig narr kꞌʌʌnau hirig 
magjierram:

— Ni hãbmuajã hẽsapdam pꞌãnaa magʌm haarmua maachig jaaupʌ̈iba 
haawai marau chan bʌ̃ʌrjã pʌ mag nʌrrʌm kꞌaugba nʌmgui hajierram. 
Ni maach meeun haarmua bëe nʌm kꞌʌʌnaujã pʌ hëugar maach jʌg̃aag 
kꞌaba jaauchë nʌmjã marau bʌ̃ʌrjã hũrba nʌmgui hajierram. 22  Maraun 
pʌchdëuchata maachig hũrpim kꞌõsi nʌm, kꞌan hiekta pua jaau chitʌ́, 
maachdëucha kꞌap hũraag. Maumua marau hũurjemʌn, mag jãg 
Nazaretpierr higar hʌ̈kꞌa nʌm kꞌʌʌnan mag durrpierram kꞌʌʌnau ham 
hëugar kꞌaigba hiekꞌaajem hanʌmta marau hũurjemgui hajierram hirig.

23 Maimua hamach garmua Pabloog deeu hũmaai hi haig bëeju ha jaautarr 
haawai, mag hamach bëeju harr hed hãspa hëebaadee, hõor kꞌapan hi jẽer sim 
di haig pos haichëjim. Mag hich haig hõor pöm pierrwai hedaupꞌerr garwe 
jaaubaaderr kꞌĩeb kꞌeeurpamaa hajim, jãga Hẽwandamagta maadëu hʌdʌraa 
dich Pörkꞌapiju haai nʌ ha jaau simua. Mag jaau simua Hẽwandamau hich hiek 
Moiseeg pꞌãpitarr gaaim hiek jaaunaa hĩchab warrgar Hẽwandam hi jaaumienau 
pꞌã pʌarr gaaim hiekpa jaaumamua Jesús higar hʌk̈ꞌapi hauju hẽkꞌaajeejim. 
24 Hãaur kꞌʌʌnaun mag hirua jaaumam hʌk̈ꞌajierram, mamʌ tagam kꞌʌʌnau chan 
hʌk̈ꞌabajierram. 25 Mag hö hãba kꞌaba, hãaur kꞌʌʌnau hʌk̈ꞌanaa tagam kꞌʌʌnau 
hʌk̈ꞌaba haadëpꞌʌm gaaimua, warag kꞌĩeb hërëumaawai Pabloou hamag magjim:

— Jãg mʌgju kꞌapta chadcha Hẽwandam Hakꞌarau warrgarwe jöoi Isaías 
kꞌararrag jaaupibaawai pãar higwia maach jöoinag, 26  “Jãkꞌʌʌnag mʌ hiek 
jaaubamí” hajim hich Hẽwandamau. Maimua hichdëupai jaaumamua, 

“Muata hamag mag jaaupʌ̈i chirʌm habá” hajim:
“Par pãrau mʌ hiek hũr nʌmjã kꞌaugbaju;
mʌ jua tꞌeeg hoo nʌmjã hoobamjöta haju.

 27 Pãran tꞌãar tꞌeegta sĩsidʌm, sĩi kach hee tꞌërp pꞌʌʌikꞌanaa daujã 
pꞌãarjʌ ̃sĩsidʌmjö naawai.

Par pãrag nem jajaaukꞌamjã hũrmapꞌa, ni hʌ̈kꞌajã hʌ̈kꞌamapꞌa nʌm.
Par pãrag mʌch jua tꞌeeg hoopi chirʌmjã bʌ̃ʌrjã kꞌaug haubamjöta nʌm.
Magua mʌrʌg pãach kꞌaibag chugpaamkꞌĩirjã mʌ higba nʌm” ha 

jaaupijim hich Hẽwandamau.
(Is. 6:9-10)

28  ’Magtarr haawai mʌg pãachdëu hʌ̈kꞌaba habarm gaaimua, warre 
kꞌapꞌʌ habat hajim Pabloou: Hĩsmua hatag Hẽwandamau judionaan kꞌabam 
kꞌʌʌnagta mʌg maach peerdʌajem hiek jaaupi sim, hamjã peerdʌju haai 
hamkꞌĩir. Mag hamachig jaaubaawai hamaun chadcha hʌ̈kꞌajugui hajim.

[29 Mamʌ Pabloou mag hiekꞌabarm judionaanau hamach jʌg̃ʌucha 
hũrbaawai, hamach wir haigpai sereu pꞌöbaadëwi warag hërëubaadëjim.]

30 Magtarr haigmua año numí hëntër Pablo hich mag pꞌöbör hee 
sĩejim, hich di alquilaa hautarr hee. Mag ya hich dikꞌa wai sĩewai hich 

haig hõor bëewaijã tꞌumaa warag hierrag dubpiwi 31 hamag jaaujeejim, 
jãga hamaujã Hẽwandamagta hʌdʌraa hamach Pörkꞌapiju haai nʌ. Mag 
jaaumam dʌ̈i hĩchab maach Pör Jesucristo hiekjã tꞌumaam kꞌʌʌnag 
wajapꞌa jaaujeejim. Mag hirua nem jaau sim tag jaaupimaaugau hawijã ni 
hãbmuajã hirig magʌm haba haawai hichdëu jaaum haig jaaujeejim.

Magta maach peerdʌajem hiek warag haaidʌmajim, durrpierr. 

Salud

1  1 Romapien, maach hãba Cristo hiek hʌ̈kꞌa nʌm gaaimua kꞌodkꞌa 
tꞌʌnʌm kꞌʌʌn, ¿jãgpai nʌ keena?

Mʌʌn Pabloou, Jesucristo chog. Muata pãrag mʌg hẽsap pꞌã deepʌï chirʌm. 
Hich Jesucristoouta mʌ jʌr haujim, jãga Hẽwandamau maach peerdʌ haaujẽ ha 
jaaujem kꞌamkꞌĩir. 2 Mag hich Hẽwandamau jãga maach peerdʌ hauju ha sim 
hiekꞌan jöoingarwe hich hiek jaaumienag pꞌãpitarr hiekpaiu. 3 Wajapcharan mag 

ROMANOS
Pabloou Romapienag 
hẽsap pꞌã deepʌ̈itarr

Chi pꞌãtarr. Mʌg carta jöoi Pabloouta pꞌãjim. Hajap Biblia estudiejem kꞌʌʌn hiek 
Corinto pꞌöbör hee simuata pꞌãjim haajem, Romapienag deepäaig (1:7,15). Ham hiek 
hĩchab hʌʌi hãb Febe haajerr gaau kꞌãijã deepʌïjim haajem (16:1-2). Mag deepäaiwai chi 
Pablo hagtꞌa Roma maba sĩejim. Maagwai Roma pꞌöbör hee hʌk̈ꞌa nʌm kꞌʌʌn narr haawai 
makꞌʌʌnagta deepʌïjim haajem, ham hoon mam kꞌõchaaga haajerr haawai (1:10-11).

Roma pꞌöbör hee chi hʌk̈ꞌa narr kꞌʌʌn chan judionaan happai kꞌaba judionaan 
kꞌabam kꞌʌʌnpata tꞌʌnaajim haajem. Warrcharan chi hiekꞌan judionaanauta harrjim 
haajem; mamʌ magtarrta judionaan kꞌabam kꞌʌʌnauta hʌk̈ꞌa pꞌöbaadëwi jũrr hewag 
pawi hamachta chi nacha hʌk̈ꞌa narr kꞌʌʌn kꞌãaijã kꞌapanaacha hapꞌöbaadëjim hanaabá.

Kꞌan jawaag hajĩ. Pabloou Romapienag mʌg carta deepʌ̈itarran hamagjã 
hĩchab Hẽwandamau maach peerdʌ haaujem hiekta hajapꞌa kꞌap hamkꞌĩir 
jaaupäaig hajim (1:3-4,16-17).

Pablo hiek maachin “tꞌumaam kꞌʌʌnta maach pekau gaaimua maachdëupai 
Hẽwandamag maach hisegpi nʌmjö hi warpta wënʌrrʌm” haajem. “Mag hi warpta 
wënʌrrab mamʌ, Hẽwandam tꞌumaam kꞌʌʌn dʌï hajapꞌa kꞌitaawai, mag maachdëu 
nem hajapꞌa wau nʌm paarjã kꞌaba, hich garmuata mag maach hich dʌï hiekkꞌõr pöm 
narrjã higba, Jesucristo gaaimua maach pekau chugpaawi hiekkꞌõr chukꞌu sĩi hich 
dʌï dau parii hapiejem” hanʌm kꞌap hamkꞌĩirta Pabloou mʌg libro pꞌãjim (3:23-24).

Pabloou hĩchab dawaa kꞌapꞌʌ hapi sim, mʌg maach peerdʌajem hiek tꞌumaam kꞌʌʌn 
hatꞌeemkꞌa sim (9:1-11:36). “Har tꞌum maach Pörögta hamach dau haug kꞌaugpi jëeu 
nʌm kꞌʌʌnan hʌü peerdʌtkꞌaju” ha sĩewai (10:13), judío kꞌaba hawiajã judiojö peerdʌju.

hiekꞌan Hẽwandamau hich Chaai higwiata mag pꞌãpijim, maach Pör Jesucristo 
higwia. Maach mʌig heegarm kꞌʌʌn dʌï hãba sĩeicheegpain, rey David kꞌararr 
chaain hewagam kꞌʌʌn heeta sĩi parhoobam kꞌʌʌnjö tꞌaabachëjim. 4 Mamʌ mag 
hamau hi tꞌõotarrta deeu hiiu pꞌiidʌtarr gaaimua, maimua Hẽwandam Hakꞌaar 
hi dʌï sĩejeewai hag jua tꞌeegau hõor hajaug paajem gaaimua, hichta Hẽwandam 
Hiewaa chi jua tꞌierrkꞌa sĩerrʌmjã hõrag kꞌap hapiejem.

5 Mag Jesucristoouta hʌü mʌ jʌr hauwia hi hiek jaaujemkꞌa chitʌm, mag 
hi hiek jaau chitʌm gaaimua meupierram kꞌʌʌnau hirigta hʌdʌraa hamach 
peerdʌpinaa hi hipierraa hamkꞌĩir. 6 Mag meupierram kꞌʌʌn ha chirʌm haig, 
muan pãarpata jaau chirʌm, pãarjã hich Jesucristoouta hich dënkꞌa hautarr 
haawai. 7 Mag pãar Romapienjã Hẽwandamau jãsene haajem kꞌʌʌn haawai 
pãragta mʌg hẽsap pꞌã deepʌ̈i chirʌm, pãarjã hi hõor haawai. Muan maach 
Haai Hẽwandamagjã jëeunaa maach Pör Jesucristoogjã pãar kõit jëeu 
chiraajem, pãar hʌü heeg hoonaa pãar kꞌõinaa pꞌë wai wënʌrramkꞌĩir.

Pabloou Romapien hoon mam kꞌõchkꞌaajerr
8 Keena, deeum nem jaauju nawe pãrag jaaukꞌim: Muan Jesucristo gaaimua 

hich mag Hẽwandamagta hʌü hajim ha chiraajem, pãachdëu hʌk̈ꞌatarr hiekta 
hagtꞌa hogdʌba durrum higwia deeum durram magwe pãar hëugar hõrau 
wajapꞌa hig hiyʌʌ̈ haajem paar. 9 Muan hãba Hẽwandam Hiewaau maach 
peerdʌ haaujem hiek warag hõrag kꞌapꞌʌ hapijuuta hẽkꞌa chiraajem. Magua, 
hich Hẽwandamaujã kꞌapꞌʌ sim, mua hichig jëeupierr chadcha pãar kõit jëeujem. 
10 Mag nʌm dʌï hĩchab nawe pãar hoom kꞌõchag chiraajeewai hirig jëeu 
chiraajem, pãar hoon mʌch pʌïmkꞌĩir, majã hichdëu mag kꞌõsi chirʌm kꞌai mamʌ. 
11 Mag pãar dʌï kꞌĩircha hoom kꞌõchag chirʌmʌn, pãachdëu hʌk̈ꞌatarr hiek gaaita 
warag hubʌ paaukꞌamamkꞌĩrau. Pari magamkꞌĩran, mʌchdëu pãrag Hẽwandam 
hiek jaau chitʌm gaaimua hich Hẽwandam Hakꞌaragta pãar dʌï hichdëu kꞌõsimjö 
hapim kꞌõsi chirʌm. 12 Mamʌ wajapcharan mag pãachpaita mua jaau chitʌm 
gaaimua hubʌ kꞌaba, hagdaujö maach tꞌumaam kꞌʌʌnta kꞌĩir honee hapim kꞌõsi 
chirʌm, maach tꞌumaam kꞌʌʌnau hãbam hiekpaita hʌk̈ꞌa naawai.

13 Cristo gaaimua kꞌodamnaan, mua pãrag kꞌapꞌʌ hapim kꞌõsi chirʌmʌn, 
biek kꞌapan mʌchdëu pãar hoon majujú haajemʌu; pari magʌmjã hagtꞌa 
pöd maba chirʌm. Mamʌ hʌüta pãar haar barkꞌiin, deeum durr maawai 
haajemjö, muan pãar heejã hõor kꞌapanaam kꞌʌʌnagta warag Hẽwandam 
hiek hʌ̈kꞌapim kꞌõsi chirʌm. 14 Mamʌ hagtꞌa mag kꞌapanaam kꞌʌʌnau 
hʌ̈kꞌaba haawai dëbpaarta paraa chirʌmjö Cristo dʌ̈i mʌ chigaa chiraajem, 
tꞌumaam kꞌʌʌnag hich hiek jaaumkꞌĩir mʌ jʌr hautarrta hãaur kꞌʌʌnagpai 
jaau chiraawai. Mua jaauju haai chirʌm chi tꞌetꞌemnaanag, bʌ̃ʌrjã serbiiba 
kꞌitꞌëem kꞌʌʌnag, kꞌĩirjug kꞌaugkꞌam kꞌʌʌnag, kꞌĩirjug meraa kꞌitꞌëem kꞌʌʌnag, 
tꞌumaam kꞌʌʌnagta jaauju haai chirʌm. 15 Maguata chadcha pãar jam Roma 
pꞌöbör hee naajem kꞌʌʌnagjã maach peerdʌajem hiek jaaum kꞌõchag chirʌm.

Jãga haajẽ maach peerdʌajem hiek hʌ̈kꞌaawai
16 Mag Hẽwandamau maach peerdʌ haaujem hiek hũrwia hʌ̈kꞌa nʌm 

gaaimuata tꞌum chi mag hʌ̈kꞌa nʌm kꞌʌʌnan hichdëu peerdʌ haaujeewai 
mʌ chan hi hiek jawaag bʌ̃ʌrjã chigaa haa kꞌaugba chitʌm. Hiin chadcha 
nacharan judionaan heepaita jaaujeejim. Magtarrta hĩs hewag pawia durr 
chaaur judionaan kꞌabam kꞌʌʌnagpa jaaujem, hamjã hagjö peerdʌtkꞌamkꞌĩir. 
17 Mag maach peerdʌajem hiek hʌ̈kꞌaawaipaita Hẽwandamau maach chi 
hʌ̈kꞌa nʌm kꞌʌʌn pekau chukꞌu hapäaijem, warrjã hich magta pekau chukꞌu 
narrjö. Hichdëu magju higwia nawe hich hiek pꞌãpitarr gaai jaauwai:

“Har chi mʌ hiek hʌ̈kꞌa nʌm gaaimua bʌ̃ʌrjã pekau chukꞌu haajerrjö 
nʌm kꞌʌʌnta mua hich mag mʌch dënkꞌa hauju” ha sim.

(Hab. 2:4)

Jãga nʌ hõor Hẽwandam higbam kꞌʌʌn
18 Pari har tꞌum Hẽwandam högkꞌaba hi dau na maach hinaam nem waunaa 

dich kꞌapeen dʌïjã nem hagcha kꞌaba haajem kꞌʌʌn gayan, ya Hẽwandam 
kꞌĩir machag burrimʌʌ sim, mag nem kꞌaigbam waum kꞌõchgau hi hi chaarta 
hũrjöjöopaijã kꞌaba naawai. 19 Pari Hẽwandamau mag ham gaai kꞌĩir machag 
meeuju ha simʌn, hichdëucha hõrag hich jua hoopi sim gaaimua hi kꞌapꞌʌ haju 
haai nʌmta juau hogtꞌom mag kꞌaugbamjö naawaiu. 20 Chadcha Hẽwandam 
chan hãbmuajã hooba haajem, pari hamau wajapꞌa kꞌĩirjukꞌiin, nem tꞌum tꞌʌnʌm 
hirua wautarr hoowiapai, “Hãa, jãgan chadcha Hẽwandam sim” haju haai nʌm. 
Hichdëu mʌg durr hompaatarr haigmua hewag pawiajã merag chukꞌu sim, hichta 
chadcha Hẽwandam haawai warrgarwejã hichpaita hich mag jua tꞌeeg sĩerrʌm. 
Pari mag hi jua hoo nʌmta, juau hogtꞌom hi higjöjöopaijã kꞌaba haajem. Magua 
pöd hamau, “Hẽwandam sim kꞌaugba naawaita mag hʌk̈ꞌaba haajem” haju kꞌaba 
nʌm, 21 chadcha Hẽwandam sim kꞌapꞌʌ nʌmta mag hʌk̈ꞌaba naawai. Mag hi 
sim kꞌapꞌʌ nʌmta, hi kꞌĩrag heejã haba, ni hamach nem hig nʌm deejem paarjã 
hirig hʌü hajim haba sĩerrjëem. Magju kꞌãai warag hamachdëu nem parhoobam 
wau nʌm gaaimua, kꞌĩirjugpata hãr tꞌʌnʌmua sĩi maadëu nem higmapꞌamta 
kꞌĩirju sĩsidʌm; wajapcharan Hẽwandam hiek hatꞌeem sĩi hedaramjöta sĩsidʌm. 
22 Hamachdëupain hamau nem tꞌum kꞌapꞌʌ nʌm haajem; pari mag kꞌapꞌʌm 
hanʌmta, kꞌĩirjug chukꞌumjö warag parhoobata nem wau nʌm. 23 Mag naawaita 
maach hompaatarr Hẽwandam hich mag tꞌõojã kꞌaugba sĩerrʌmʌgta jëeubanaa 
warag nem parhoobam nem hamachdëupai wau nʌmʌgta jëeujem. Sĩi maach 
dajẽkꞌu kꞌitꞌëem kꞌĩirkꞌa waunaa, nem hichpan kꞌĩirkꞌa waunaa, nemchaain bʌ ̈
jayapamjöm waunaa, wa sĩi jẽbjã gaai jãau jẽedʌ sĩerrjëemjöo kꞌãijã waunaa 
magʌmʌgta jëeujem, magʌmta hamach hẽwandam hawia.

24 Pari hamach mag tꞌʌnʌm gaaimua Hẽwandamau warag hamag 
hoobamjö hapʌ̈iwia hamach tꞌãar hee nem kꞌaigba wauju kꞌĩirju sĩsidʌmta 
warag hʌdʌraa hamag waupi sim. Mag, hamach wir haigpai chikꞌam hõor 

dʌ̈ijã sĩi parhooba tꞌʌnʌm gaaimua, maach chi bigaaum kꞌʌʌnta chigaa 
haajem. 25 Mag nʌm dʌ̈i hamau hamach garmua maach Hẽwandam 
chaarta hisegnaa jũrr nem parhoobamʌgta hee tꞌʌnʌm. Hich chi nem 
tꞌum hompaatarragta jëeuju haai nʌmta, hirigta jëeuba, sĩi hirua nem 
waumarragta jëeu nʌm. 26 Hamach mag nʌm gaaimuata Hẽwandamau 
warag hamag hoobamjö sĩi nem maach hinaamjö sĩsidʌmta warag hʌdʌraa 
hamag waupi sim. Magpꞌöbaadeewai chará chi hʌʌinaujã sĩi hamach hʌʌin 
hapꞌata hamachdëu ham haig hemkꞌooin dʌ̈ímjö tꞌʌnʌm. 27 Maagwai chi 
hemkꞌooinjã hich hagjö warag hʌʌinjã higba, hamach hemkꞌooin hapꞌata 
hʌʌin dʌ̈ímjö ham kꞌõchkꞌa tꞌʌnʌmua maach chi bigaaum kꞌʌʌnpata chigaa 
hapiejem, mag hamachdëu waum haig maach hinaamjö nem wau nʌmua. 
Mamʌ ham jãg nʌm paar chan Hẽwandamau ham gaai jua tꞌũu deebam.

28 Hamau hamach garmuata Hẽwandam higba naawai hich Hẽwandamaujã 
hamag hoobamjö hapʌïwia sĩi parhoobam kꞌĩirjug maadëu higmapꞌamta warag 
hʌdʌraa hamag kꞌĩirjupi sim, magbaawai parhoobam nem wauju kꞌabamta 
hamach kꞌõchagpierr waumkꞌĩir. 29 Maguata sĩi wir haig dich kꞌapeen dʌïjã 
nem hagcha haba, parhoobata tꞌʌnʌm: dich hõor kꞌabam dʌï kꞌapese, nem 
kꞌaigbamjã tꞌumta waum kꞌõsi, chikꞌam nemjã dich dën hapim kꞌõsi, nem kꞌaibag, 
chikꞌamnau nem wai nʌm hoowia hagjö paarpam kꞌõsi, juaujã chikꞌam tꞌõo, 
chikꞌam dʌï kꞌujʌʌrnem, sëunem, chikꞌam kꞌaibag waaunem, 30 chikꞌam jaaunem, 
chikꞌam kꞌĩirchajã hiekꞌaanem, Hẽwandamjã kꞌõchkꞌaba, chikꞌam serbiibag 
pꞌeenem, hamachdëupai hamach tꞌö hiekꞌaanemnaa sĩi nem hatcharag, chikꞌam 
kꞌaibag wauju kꞌĩirjuanem, chaainjã dënnaanau hiekꞌaawai hamachig kꞌabamjö 
hipierraajã kꞌaba, 31 Hẽwandam hiek hatꞌeejã jʌg̃ kꞌĩchag, hamach hiekꞌatarrjã 
chadcha hagjö haba, dich kꞌapeenjã kꞌa kꞌõchkꞌaba, kꞌĩir haubaadëmjã kꞌĩir tꞌũa 
chʌuunaa dich kꞌapeenjã dau haug kꞌaugbata tꞌʌnʌm. 32 Mag tꞌʌnʌmʌn, hamach 
mag nʌm paar jerrba Hẽwandamau kꞌĩmie durr hamach barkꞌʌʌiju kꞌapꞌʌ nʌmta 
mag tꞌʌnʌm. Pari magʌmta warag hamach jua pʌaba, parhooba nem waunaa 
bigaaum kꞌʌʌnau hamach dënjö waauwaijã magta kꞌõsi tꞌʌnʌm.

Hẽwandamau kꞌaigbam kꞌʌʌn dʌ̈i hichdëu hampierr haju

2  1 Pari hãbmua kꞌãijã, hí chan magba chirʌm haju. Mamʌ pua chadcha mag 
kꞌĩirju chirʌm kꞌai, hõor wajapꞌam hawiajã, mʌ hiek hũrbá pʌrʌg jaaukꞌim: 

Pua chikꞌamnaan jaauwai pʌchpaita dʌï wir haig jaau sĩebahab, hamau nem wau 
nʌmta pʌchdëujã dʌï waaujeewai. Magua pua pöd, “Mʌ chan Hẽwandam dau na 
kꞌaibag chukꞌu chirʌm” haju kꞌaba sim. 2 Pari maadëu kꞌapꞌʌ nʌm, Hẽwandamau 
hõor dʌï hamachdëu nem waaujempierr haajem. Magua maadëu kꞌapꞌʌ nʌm, 
magʌm nem kꞌaigbam waaujem kꞌʌʌnan hirua hamach kꞌĩircha jaaunaa hich jua 
machag hãwatab kꞌaba hãwatpiju. 3 Pari pʌ, chikꞌam higwia jãan mag sĩerrʌm 
haajemta, pʌchdëujã hamau nem waaujem kꞌĩir hich hagjö wauba haajeeb. Mag 
simta, ¿pua kꞌĩirjuawai pʌchta Hẽwandam jua heemua peerdʌju ha chirʌ?́ Pʌ 
chan peerdʌbam. 4 Chadcha Hẽwandamau warre pʌ gaai mas deeba haajem. 

Pari mag pʌch chig haba haajeewaijã, puan pʌch wajapꞌa sĩewaita mag pʌch chig 
haba haajempii sim. Pari pua kꞌaugba sim, mag hirua hʌü pʌ dichba haajemʌn, 
pʌch kꞌaibag hisegwia hich jʌrmkꞌĩirta mag pʌ chigjã haba sĩi warag hoobamjöo 
haajem. 5 Pari Hẽwandamau mag pʌ hig simta, pʌch jʌg̃ tꞌeeg gaaimua pʌch 
garmuata hi higjã higba, sĩi warag hichdëu hõor hi hagkꞌam hed hamachdëu nem 
kꞌaigba waaujerrpierr hamach kꞌĩircha jaaunaa ham gaai jua kꞌʌaba deeju hedta 
pʌch gaai mas hamkꞌĩir hich kꞌĩir machag sĩi hãwat pꞌiepi simjö sim.

6 Mag hedta dich nem waaujerrpierr hagdaujö hichdëu kꞌap maach dʌï haju. 
7 Har hʌg̃tꞌar höbërwia bʌʌ̃rjã meeba hich mag wajapꞌa wënʌrraju kꞌĩirju nʌm 
dʌï Hẽwandamagta hamach tꞌö hiyʌʌ̈ hapim kꞌõchgau warag nem wajapꞌam 
happai wauju hẽkꞌaajem kꞌʌʌnan, hirua hich dënkꞌa hauju, hich mag hich dʌï 
wënʌrramkꞌĩir. 8 Pari har hi higar kꞌabanaa warag nem kꞌaigbamta waum 
kꞌõchkꞌaajem kꞌʌʌn dʌïn, kꞌĩir machag tꞌʌnʌmua warre ham gaai jua kꞌʌabata 
hirua deeju. 9 Magbaadeewai judionaan mag nem kꞌaigba waaujem kꞌʌʌnta wajap 
dau haug waupꞌöbaadëm dʌï hökꞌĩirjug pöoma hajurau. Pari wajapcharan hamach 
happaijã kꞌaba, judionaan kꞌabam kꞌʌʌnjã nem kꞌaigbam waaujem kꞌʌʌnan, tꞌumta 
hĩchab hich hagjö haju. 10 Mamʌ magju kꞌãai judionaan har nem wajapꞌam 
waaujem kꞌʌʌnan hʌg̃tꞌarjã hich dʌï wajapꞌata wënʌrrapiju. Mag nʌm dʌï hĩchab 
hichdëuta ham tꞌö hiekꞌanaa kꞌõinaa hich dʌï pꞌë wai nʌrraju. Pari hirua magjujã 
judionaan dʌïpai kꞌaba, tꞌum judionaan kꞌabam kꞌʌʌn hawiajã nem wajapꞌa 
waaujerr kꞌʌʌn dʌïn hich hagjö haju. 11 Hirua mag hãaur kꞌʌʌnpaita daupiinaa 
hiwiir hãbam kꞌʌʌn kꞌa hisëe kꞌaba haajeewai judionaan hawiajã chi kꞌaigba nʌm 
kꞌʌʌnan, judionaan kꞌabam kꞌʌʌn dʌï kꞌaibag hãba tꞌʌnʌm, Hẽwandamau hoowai.

12 Judionaan kꞌabam kꞌʌʌnau chadcha judionaan dënjö Moiseeu ley pꞌã 
pʌatarr chukꞌu nʌm. Mag chukꞌu naawai mag ley gayam hiek kꞌaugba pekau 
waaujerr kꞌʌʌnag Hẽwandamau mag hiek higbaju. Pari hichiita hamjã hokꞌoob 
kꞌaba hokꞌooju, hamach pekau gaaimua. Mamʌ mag Moiseeu ley pꞌã pʌarr wai 
naawai hag gayam hiek kꞌapꞌʌ nʌmta pekau waaujerr kꞌʌʌnagan chadau, hag 
gaai jaau simjö hipierraa kꞌaba harr gaaimuata Hẽwandamau hamag hag hiek 
hëudʌwi warre ham dau hapꞌʌʌ hajujã jaauju. 13 Wajapcharan mag ley gayam 
hiek kꞌaug chirawiajã hag hipierraa kꞌabam chan Hẽwandam na wajaug chukꞌu 
sim. Magarrau hũrwia hag hipierraa simʌn chadau hich Hẽwandamaujã wajapꞌa 
sim ha sim. 14 Pari jãg judionaan kꞌabam kꞌʌʌnau Moisés ley chukꞌu nʌmta, sĩi 
hamach kꞌĩirjug heemuapai hag gaai jaau simjö nem waauwai, merag chukꞌu 
sim hamachdëujã kꞌapꞌʌ nʌm, kꞌani wauju haai nʌ wa waubaju haai nʌ. Mag 
nʌm haig maata hamachigan ham leíu. 15 Maguata mag nem wajapꞌa waauwai, 
mag leita hamach kꞌĩirjug hee wai nʌmjö haajem. Mag naawai, kꞌar nem wajapꞌa 
waauwai wa kꞌaigba waauwaijã, maguata hamag jajaaukꞌamjö haajem, hʌü 
sĩ wa kꞌaigba sĩ. Mag hamach kꞌĩirjug heepai jãga wënʌrraju haai nʌ ha kꞌapꞌʌ 
naawaita, maach hi hagkꞌam hedjã Hẽwandamau Moisés ley higba, hamachdëu 
kꞌapꞌʌ haajerraupaita hõor dënjö warag ham kꞌaibag waumjö haju wa ham kõit 
hiekꞌamjö haju. 16 Maigta mua mʌg maach peerdʌajem hiek jaauwai jaaujemjö, 

chadcha Hẽwandamau hich Hiewaa Jesucristoogta hõrau meraa nem waunaa 
hamach hödegpai kꞌaigba kꞌĩirjuajerrjã dawaa hamag jaaupiju.

Jãga nʌ judionaan Moisés ley wai nʌm kꞌʌʌn
17 Mua jũrr judionaanag magkꞌim, mʌ hiek hũrbat: Pãar hiek mag pãarta 

judionaan haawai Moiseeu ley pꞌã pʌarr hʌʌrkꞌa nʌmuata pãach peerdʌju 
hanaabma. Magnaa, pãar meeunta hich Hẽwandam hõor haawai, hichiita 
peerdʌju hawi pãachdëupai pãach tꞌöojem. 18 Pãachdëuta hirua nem waupim 
kꞌõsimjã kꞌapꞌʌnaa mag ley gaai jaau simjö kꞌanta wauju haai nʌ wa wauju kꞌaba 
nʌ ha kꞌapꞌʌ nʌm haajem. 19 Pãar hiek mag pãachdëupaita mag ley kꞌaugbam 
gaaimua dau kꞌĩsumjö nʌm kꞌʌʌnjã jaau harrnaa sĩi kꞌĩchag heemjö wënʌrrʌm 
kꞌʌʌn bʌj̈ã wʌʌpʌïju haai nʌm haajem. 20 Wajapcharan pãachdëuta kꞌaugbam 
kꞌʌʌnag jaau kꞌaugnaa kꞌĩirjug meraapaim kꞌʌʌnagjã jaau kꞌaug nʌm haajem, mag 
ley gaai chadam hiek pꞌã wai naawai pãachdëuta nem tꞌum kꞌapꞌʌ nʌm hawi. 
21 Ma chadcha magju haaima. Pari pãachdëu chikꞌamnag mag jaau nʌmta, kꞌan 
jãgwi pãachdëu jaaujemjö haba haajerramma. Pãachdëun hõrag nem jĩgkꞌapiba 
jaaujemta, jãgwi pãachdëun chadcha jĩgkꞌaajerramma. 22 Pãachdëun pãach 
kꞌapeenag chikꞌam hʌʌinjã waupiba jaaujemta, jãgwi pãachdëujã chikꞌam hʌʌin 
waaujerramma. Pãrau kꞌõchkꞌaba haajem, hõrau hamach juau nem waunaa 
maata hamach hẽwandam hawi hagʌg jëeu nʌm hoowai. Hamau mag nʌm haig 
chadcha kꞌaigba sim; pari pãachdëu mag nʌmta, jãgwi pãrau hamau hamach 
hẽwandamag jëeujem deg nem wajapꞌam wai sĩsidʌmjã jĩgkꞌaajẽ. ¿Mag nʌmjã 
pekau kꞌabá? 23 Pãachdëupain pãachdëuta mag ley gaai chadam hiek pꞌã wai nʌm 
hawi, haata wounjö tꞌöojerram. Pari mag hiekꞌa nʌmta, hag gaai jaau simjö kꞌaba, 
Hẽwandam hichaaur nem wau nʌm gaaimua jũrr bigaaum kꞌʌʌnag Hẽwandam 
hëugarta kꞌaigba hiekꞌapiejem. 24 Pãachdëu jãgju kꞌapta hich Hẽwandamaucha 
pãar jöoin higwia hich hiek pꞌãpitarr gaai, “Pãach gaaimuata har chi mʌ hiek 
hʌk̈ꞌaba nʌm kꞌʌʌnaun warag mʌ hëugarta kꞌaigba hiekꞌaajem” ha jaaubajieb.

25 Wajapcharan mʌgta sim: Chadcha har Moiseeu ley pꞌã pʌarr hiek wajapꞌa 
hʌʌrkꞌa simʌgan mehëu pꞌʌʌrbich nʌmjã hʌü sim. Pari mag pꞌʌʌrbich wai simjã 
mag ley hʌʌrkꞌaba sim chan, parta mag pꞌʌʌrbich nʌmua Hẽwandam hõorkꞌa 
nʌm hag dauchach hich gaai wai sim. 26 Pari magba mag mehëu pꞌʌʌrbichba 
ni judiojã kꞌaba simuata mag ley gaai jaau sim wajapꞌa hʌʌrkꞌa simʌn, magan 
mehëu pꞌʌʌrbichba sĩewiajã, maata Hẽwandamagan pꞌʌʌrbich simjö sim, hich 
dau na wajapꞌa sĩewai. 27 Magua, Hẽwandamau maach hi hagkꞌam hedjã chi 
mag ley gaai jaau sim hipierraa simuata, pãar dënjö mag chi dauchach hich 
mor gaai chukꞌu hawiajã, hich garmua pãar jaauwímʌcha jaauju, pãrau pãachta 
Hẽwandam hõor hawia hirua jaautarr dauchachjã pãach mor gaai wai nʌmta 
mag hi ley pꞌã wai nʌm gaai jaau sim hipierraajã kꞌaba narr haawai. 28 Pãrau 
kꞌaugba nʌh, judiokꞌa nʌm chan sĩi maach dënnaan judionaan haawai hõor 
dakꞌĩir dich jöoin hi pʌaba wënʌrrʌm kꞌaba, ni sĩi Hẽwandam dënkꞌa nʌm kꞌʌʌn 
dauchach wai chirʌm hanʌmjã kꞌabam. 29 Judío chaar habarmʌn, sĩi dich morta 

dauchachpiju kꞌãai, Hẽwandam dau na tꞌãar wajapꞌa nʌmʌu. Mag nʌm haiguin 
chadau sĩi judionaan hi hʌʌrkꞌa nʌmua kꞌaba, hich Hẽwandam Hakꞌarauta mag 
maach tꞌãar wajaug hapi sim. Magta tꞌãar wajapꞌa nʌmʌn chadau, dichjöpaim 
kꞌʌʌnau kꞌaba, hich Hẽwandamauta chadcha maach hʌü wënʌrrʌm haju.

3  1 Pari mag nʌmta hãbmua kꞌãijã, “Kꞌan gaaimua magan maar 
judionaanta judionaan kꞌabam kꞌʌʌn kꞌãaijã Hẽwandam dau na hʌücha 

nʌmma” wa “Kꞌan wajaug sĩ, mag pꞌʌʌrbich nʌmua dich mor gaai dauchach 
nʌm” hakꞌiin, 2 jaauju pöoma tꞌʌnʌm. Pari chadcha maachta deeum kꞌʌʌn 
kꞌãaijã hʌücha nʌmʌn, maach meeunagta hich Jöoiraujã tꞌumaam kꞌʌʌn 
hatꞌee hich hiek pꞌã deetarr gaaimuau. 3 Pari magtarrta, ¿jãg hãaur kꞌʌʌnau 
hʌk̈ꞌamapꞌamjö nʌmjãma? ¿Pãrau kꞌĩirjuawai ham mag nʌm gaaimua hich 
Jöoirau haju haajerrjã chadcha magba sĩi hich mag kꞌĩir hokꞌooju kꞌai? 4 Magju 
habá. Tꞌumaam kꞌʌʌn nem sëunem hawiajã hich Hẽwandam chan sëu chukꞌu 
sĩerraawai hichin hiin nem hagchata jaaujem. Maach kꞌaibag jawaagjã hich 
mag sĩerrʌm higwi jöoi David kꞌararrau Hẽwandam hiek gaai magjim:

“Pua hõor kꞌaibag jaauwaijã hamau, ‘Puan nem hagchata jaaubarm’ haju.
Chad kꞌabam nem hõrau pʌch gaai tꞌʌawaijã pʌchdëuta ganab kꞌaba 

ganju” ha pꞌãjim, “pʌchta hagpierraa chitaawai.”
(Sal. 51:4)

5 Pari mag maach kꞌaigba nʌm gaaimuata warag Hẽwandam maachjö kꞌaba 
hagpierraa sĩerrʌmjã maadëu kꞌapꞌʌ nʌm kꞌai, magan ¿jãgáwa? Sĩi parhoobam 
kꞌʌʌnau kꞌĩirjuajemjö kꞌĩirjukꞌiin, magan Hẽwandamau pöd hõor hamach pekau 
gaaimua dau hapꞌʌʌ hapiju kꞌaba sim haju haai nʌm, mag pekau gaaimuata 
hich hagpierraa chitʌmjã wajapꞌa kꞌaugpiejeewai. 6 Pari ma chad kꞌabam. Mag 
hakꞌiin magan Hẽwandaman hagchajã kꞌaba parhoobata nem wau sĩerrʌm 
hakꞌam. Hẽwandam hichpa magta sĩerrʌm hakꞌiin, jãga hichdëu maach hi 
hagkꞌam hedjã pãar kꞌaigba naajim wa hʌü wënʌrrajim kꞌãijã haju maachig.

7 Wa magba hãbmua kꞌãijã pʌaba, “Pari mag mʌch kꞌaibag chirʌm gaaimua 
jũrr mua hõrag Hẽwandamau hõor dʌï hagpierraa nem waaujem higwia hi 
wajaugta pꞌëpi chirʌmjö chirʌmta, jãga magʌm gaaimua Hẽwandamau mʌ 
dau hapꞌʌʌ hapibarju” haju. 8 Pari mag hamau jaau nʌmjö mag kꞌaigba nʌm 
gaaimua hi wajaugta pꞌëpimjö nʌm kꞌai, jãgwi warag nem kꞌaigbamta wauju 
kꞌaba nʌ, magʌm gaaimua jũrr hich mag hi wajaugta pꞌëmkꞌĩir. Chi mag nʌm 
kꞌʌʌnaun hamachdëu mag kꞌĩirju nʌm gaaimuata hõrag jaauwaijã, muan 
magta jaau chitʌm haajem, magʌm gaaimua mʌ hëugar sëukꞌa nem hĩgkꞌam 
kꞌõchgau. Pari chi mag nʌm kꞌʌʌnan, Hẽwandam dʌï kꞌujʌr nʌmjö nʌm 
gaaimua, hi jua machag hãwatab kꞌaba hãwatju.

Maachin tꞌum pekaupanau
9 Magan ¿maachin jãgata nʌmma? ¿Maach chi judionaanta judionaan 

kꞌabam kꞌʌʌn kꞌãaijã Hẽwandam na wajapcha nʌ? Magjã kꞌabam. 

Maachin, chaig mʌchdëu jaau chirarrjö, judionaan kꞌabam kꞌʌʌn dʌ̈i 
hãba judionaan hawiajã tꞌum pekaupanau, Hẽwandam hiek pꞌã sim gaai 
jaau simjö. 10 Mag hi hiek pꞌã sim gaai jaauwai,

“Hẽwandam dau na wajapꞌam kꞌʌʌn chan hãbjã chukꞌum” ha sim.
 11 “Hẽwandamau wajapꞌa wënʌrrapi simjö chan hãbmuajã hi dënjö 

kꞌĩirjuba sim; hãbmuajã hi higmapꞌamjöta sim.
 12 Tꞌumaam kꞌʌʌnauta hi haar baarjem kꞌʌd hisegnaa kꞌʌd kꞌaibag 

garta wët tꞌʌnʌm.
Tꞌumaam kꞌʌʌnta warag hãr tꞌʌnʌisim; hi dau na wajapꞌam kꞌʌʌn 

chan hãbjã chukꞌum” ha sim.
(Sal. 14:1-3; 53:1-3)

 13 “Jãgʌm kꞌʌʌnan sĩi chikꞌam hëugar kꞌaigba hiekꞌaagpaita sĩsidʌm.
Sëukꞌa nem jaaunem sĩsidʌm” ha sim.

(Sal. 5:9)

“Par hiekꞌaupai chikꞌam tꞌõojem hakꞌiin, jãgʌm kꞌʌʌnaun nemkꞌierr 
dënjö hõor dajẽk haju” ha sim.

(Sal. 140:3)

 14 “Ham hiin, sĩi chikꞌam tꞌõp hiekꞌaagpaita sĩsidʌm gaaimua 
hihasimjöta sĩsidʌm” ha sim.

(Sal. 10:13)

 15 “Sĩi bʌ̃ʌr habarm gaaimua chikꞌam tꞌõojuuta kꞌĩirju sĩsidʌm;
 16 hamach wënʌrrʌmpierr sĩi hõor dau hapꞌʌʌ hapijuuta hẽkꞌaajerram.
 17 Hamach mag nʌm gaaimua bʌʌ̃rjã kꞌõinaa wënʌrraju kꞌaugba nʌm” ha sim.

(Is. 59:7-8)
 18 “Hẽwandam hökꞌö haju kꞌĩirjug chan bʌ̃ʌrjã kꞌĩir hee paba 

haajerram” ha sim.
(Sal. 36:1)

Magta pꞌã sim hich Hẽwandam hiek gaai.
19 Chamʌg Hẽwandam ley gayam mua jaaubarm chan hoob pãrau 

sĩi hãba judionaan kꞌabam kꞌʌʌn hatꞌeepaita mag jaau chirʌm hamiet. 
Maadëu kꞌapꞌʌ nʌm, mʌg hiekꞌan maach judionaan hatꞌeepata mag 
pꞌãpijim, maagwai Hẽwandamau mʌg durr hi hagkꞌam hedjã tꞌumaam 
kꞌʌʌn hamach kꞌaigba narr kꞌap, Hẽwandamau hamach kꞌaibag wauju 
jaaubarm hũurwaijã sĩi kꞌĩu hi hiek hũrmkꞌĩir. 20 Chi lein sĩi maach pekau 
pöm kꞌitꞌëem kꞌap hapiegpaita hich Hẽwandamau pꞌãpitarr haawai mag 
hʌʌrkꞌa narr gaaimuapai chan pöd Hẽwandamau maachig, “Pãar pekau 
chukꞌu naawai mʌ dʌ̈ijã hiekkꞌõr chukꞌu nʌm” habaju.

Jãga Hẽwandamau maach kulp chukꞌu hapäaijẽ
21-22 Pari hĩs jũrr Hẽwandamau maachig kꞌap hapi sim, jãga mag hi dʌï hiekkꞌõr 

pöm nʌmjö narrta pekau chukꞌu harr kꞌʌʌnjö nʌisí. Chadcha warrgarwejã 
hichdëu ley pꞌãpitarr gaai jaaunaa sĩi hich hi jaaumienagjã hichdëu magju hich 
mag jaaupiejeejim. Pari magjujã mag ley hʌʌrkꞌa nʌm gaaimua kꞌabam hajim. 
Hĩs mag pekau chukꞌu harrjö nʌmʌn, Jesucristo hiek tꞌãraucha hʌk̈ꞌa nʌm 
gaaimuata, judío wa judío kꞌaba hawiajã, Hẽwandamau tꞌum mag pekau chukꞌu 
narrjö pꞌë wai sim. Mag Cristo kꞌurau kꞌaba hakꞌiin chan ni hãbjã peerdʌbam; 
23 tꞌumaam kꞌʌʌnta hamach pekau gaaimua hamachdëupai Hẽwandamag 
hamach hisegpi nʌmjö hi warpta wënʌrrʌm, hichdëu waupim kꞌõsim 
waujöjöopaijã kꞌaba. 24 Mag Hẽwandam warpta wënʌrrʌmjö naab mamʌ, hí 
tꞌumaam kꞌʌʌn dʌï wajapꞌa kꞌitaawai mag dichdëu nem hajapꞌa wau nʌm paarjã 
kꞌaba, hich garmuata mag maach hi dʌï hiekkꞌõr pöm narrjã higba, Jesucristo 
gaaimua maach pekau chugpaawia hiekkꞌõr chukꞌu sĩi hich dʌï dau parii 
hapiejem. 25 Warrgarwe hichdëu hõor peerdʌ haaujeewai chadcha hõor pekau 
wau nʌmjã hoobamjöta ham haaujeejim, hich Hiewaa pʌï nʌm hora. Pari hĩs 
ya Hẽwandamau mag Jesucristota hõor kõit tꞌõmkꞌĩir pʌïbarmua maachig kꞌapꞌʌ 
hapi sim, chadcha warrgarm kꞌʌʌnjã hauju haai sĩejim. Pari mag hauju hayaa 
hapiegan Cristo meewia hich bag hãrbarmua hichta hõor pekau chugpaajem 
kꞌapijim, hich Hẽwandamau. 26 Mag, warrgar haajerrjö hĩsjã chi Jesús hiek hʌk̈ꞌa 
nʌm kꞌʌʌn chan ya tag kulp chukꞌu nʌm haju haai sim Hẽwandamau, chadcha 
ham kꞌaibag paarjã Jesuu hʌdʌraa hich tꞌõopitarr haawai.

27 Mag kꞌai magan Moiseeu ley pꞌã pʌarr hʌʌrkꞌa nʌmuata kulp chukꞌu nʌm 
hawia pöd dich tꞌöju kꞌaba nʌm. Hẽwandamau mag maach kulp chukꞌu hapʌï 
simʌn, mag ley hʌʌrkꞌa nʌmua kꞌaba, hãba Jesús hiek tꞌãraucha hʌk̈ꞌa nʌm 
gaaimuata mag maach kulp chukꞌu hapʌï sim. 28 Wajapcharan maan mʌgta sim: 
Hẽwandamaun Jesús hiek tꞌãraucha hʌk̈ꞌa nʌm kꞌʌʌnta ya tag kulp chukꞌu nʌm ha 
jaaujem. Hirua mag sĩi ley gaai jaau sim hiekta hõrag hʌʌrkꞌapi jaauba sim, hich 
dʌï hamach pekau gaaimua kulp chukꞌu nʌm ha jawaag. 29 ¿Wa pãrau kꞌĩirjuawai 
Hẽwandam sĩi maach judionaan dënpaí, warrgarwejã maach jöoinagta hich hiek 
pꞌã derr haawai? ¿Hí hĩchab durrpierram kꞌʌʌn Hẽwandam kꞌabá? ¿Mag hiek 
maach jöoinag pꞌã deetarrjã tꞌumaam kꞌʌʌn hatꞌee kꞌabajĩ? Chadcha hichpaita 
durrpierram kꞌʌʌn Hẽwandamma. 30 Tag Hẽwandam chukꞌu hãba hich happaita 
sĩerrʌm. Hichdëupaita chadcha Jesucristo hiek hʌk̈ꞌaa chaar hʌk̈ꞌa nʌm kꞌʌʌnan, 
judío wa judío kꞌaba hawiajã, magʌmjã higba tꞌum hãba ya bʌʌ̃rjã kulp chukꞌu 
narrjö hapäaijem. 31 Magan jãgáwa. Mag maadëu hʌk̈ꞌaa chaar hʌk̈ꞌa nʌisiewai, 
¿mag ley maach hatꞌee tag baleeba haadëp sĩeb? Baleeba sĩsim habá. Mag baleeba 
hapiju kꞌãai, mag hʌk̈ꞌaa chaar hʌk̈ꞌa nʌmuata warag hʌr̃cha hi baleepi nʌm 
kꞌabáwa, warrgarwejã hich magta Hẽwandamau hʌk̈ꞌapi jaaujerr haawai.

Jãga Abrán Hẽwandam dau na pekau chukꞌu harrjö sĩsijĩ

4  1 Pãadë kꞌĩirjubat, jãga warrgar maach jöoin Abrán kꞌararrjã pekau chukꞌu 
harrjö sĩsijĩ Hẽwandam dau na. 2-3 Hẽwandamau hoowai jöoi Abrán hich 

dau na nem wajapꞌa waaujerr gaaimuata kulp chukꞌu hapʌïmuan, Abranau wir 
haig hich tꞌö hiekꞌaju haai sĩekꞌam. Pari Hẽwandam hiek pꞌã sim gaai jaauwai, 
bʌʌ̃rjã chaain chukꞌu nʌm hee, Hẽwandamau hichig chaain kꞌapan hapiju jaautarr 
hiek hʌk̈ꞌabaawaita Hẽwandamau hi kꞌaibag hisegpʌïwi hi tag kulp chukꞌu 
hapʌïjim ha sim, sĩi mag hʌk̈ꞌatarr paarpai. Magua pöd hirua Hẽwandam dau na 
hich tꞌö hiekꞌaju kꞌaba sĩejim, mag hiekꞌaag nem wautarrjã chukꞌu harr haawai. 
4 Maadëu kꞌapꞌʌ nʌm, hõor pꞌidkꞌapiwi pꞌag nʌm chan sĩi par dee nʌm kꞌabam. Mag 
pꞌagbarmʌn hich pꞌidkꞌatarr paarta pꞌag nʌmʌu, hichiita hirig pꞌagab kꞌaba pꞌagju 
haai naawai. 5 Pari Hẽwandamau hich hiek hʌk̈ꞌaa chaar hʌk̈ꞌa nʌm kꞌʌʌn pekau 
chugpaa nʌm chan mag kꞌabam. Hamau hamach higamkꞌĩir nem wajapꞌa wauba 
haajerr hawiajã, pari hamau hãba Cristoouta chadcha hamach peerdʌ hauju haai 
sim hawi hamach tꞌãraucha hʌk̈ꞌamʌn chadau, mag hʌk̈ꞌa nʌm gaaimuata hag 
najã pekau chukꞌu harrjö hapʌïju. 6 Mag, ham nem wajapꞌa waaujerr paarjã kꞌaba, 
sĩi ham pekau Hẽwandamau chukꞌu harrjö habapʌïm kꞌʌʌn honee nʌm higwiata 
jöoi David kꞌararraujã jaaujim. 7 Mag hirua pꞌãtarr hiek gaai mag sim:

“Har Hẽwandamau ham kꞌaibag chugpaawi hamau pekau waaujerrjã 
higba habarm kꞌʌʌnta chadcha honee nʌm.

 8 Har maach Pör Hẽwandamau hamach mag kꞌaigba narrjã wajapꞌa 
waupʌ̈inaa tag magʌm hiekjã higba habarm kꞌʌʌnta honee haju” 
ha pꞌã sim.

(Sal. 32:1-2)
9 Mag simta, ¿pãrau kꞌĩirjuawai, mag honee haju hanʌmjã sĩi judionaan 

mehëu pꞌʌʌrbich nʌm kꞌʌʌn hatꞌeepai kꞌai? Wa hĩchab judionaan kꞌabam kꞌʌʌn 
hatꞌeepata jaau sĩwa. Chaig mʌchdëu jaau chirarrjö, mag Hẽwandamau jöoi 
Abranjã hich mag pekau chukꞌu haajerrjö wajaug paapʌïjim hanʌmʌn, hichdëu 
tꞌãraucha hʌk̈ꞌatarr gaaimua hajim. 10 Pari wajapꞌa kꞌĩirjubat. ¿Jãagwaichata 
mag hi wajaug paapʌïjĩ? ¿Mehëu pꞌʌʌrbichtarr kꞌur, wa hag nawe? Hag nawe 
kꞌabajieb. 11 Mag pꞌʌʌrbich nʌmta chi dauchach hajim, tꞌãraucha hʌk̈ꞌabaawai 
hich Hẽwandamau wajaug paapʌïnaa pekau chukꞌu haajerrjö hapʌï nʌm dën. 
Magtarr haawai hich jöoi Abranta judionaan dënjö mag mehëu pꞌʌʌrbichba 
naawiajã pari tꞌãraucha hʌk̈ꞌa nʌm kꞌʌʌn pörkꞌa sĩsijim. Magta hĩchab hewag 
pawiajã hʌk̈ꞌaa chaar hʌk̈ꞌa nʌm kꞌʌʌnan hich mag jaar haajerrjö hĩsjã 
Hẽwandamau wajaug paapäaijem. 12 Mag pꞌʌʌrbichbarmua hĩchab hichta mag 
pꞌʌʌrbich nʌm kꞌʌʌn pörkꞌa sĩsijim, majã pari hichdëu hʌk̈ꞌatarrjö hʌk̈ꞌa nʌm 
kꞌʌʌn dën mamʌ. Pari mag pꞌʌʌrbich wai naawiajã, hichiita Abranau hich dën 
pꞌʌʌrbichju nawe hʌk̈ꞌatarrjö, hamaujã tꞌãrauchata hʌk̈ꞌaju haai nʌm.

Hẽwandamau hichdëu magju hatarrjö hajuun 
hich hiek hʌ̈kꞌa nʌm kꞌʌʌn dʌ̈ita magju

13 Hẽwandamau Abranag jaauwai, hi chaain hewagam kꞌʌʌnagta hirig deeju 
harr durr jʌãpiju hajim. Pari hirig mag jaautarr chan mag sĩi Moiseeu ley werpʌarr 
hʌʌrkꞌaajerr gaaimuajã kꞌaba, hich Hẽwandamau hichig magtarr chadcha 
hʌk̈ꞌatarr haawaita mag deeju jaaujim. Mag hich hiek hʌk̈ꞌabaawai bʌʌ̃rjã pekau 
chukꞌu harrjö Hẽwandamau hi wajaug paapʌïjim. 14 Mag sĩi ley hʌʌrkꞌa nʌm 
kꞌʌʌnta hirua mag wajaug paapäaijem hakꞌiin, magan parta Hẽwandam hiek 
tꞌãraucha hʌk̈ꞌaajeekꞌam. Mag hichdëu ley deetarr hʌʌrkꞌaawaita mag maach 
wajaug paajem hakꞌiin, magan maach dʌï magju ha jaautarrjã pöd magbakꞌam, 
hãbmuajã pöd hag gaai jaau simjö tꞌum hʌʌrkꞌa hauba haajeewai. Magua, ley 
hʌʌrkꞌa nʌm gaaimuapai chan hõor peerdʌbam. 15 Lein warag Hẽwandamau hõor 
gaai jua kꞌʌaba deeju kꞌap hapiegta sim, ley paraam haigjã hichiita hõrau pöd hag 
gaai jaau simjö haba haajeewai. 16 Magua mag Abranag jaautarrjö maach dʌïjã 
wajapꞌa hajuun, hi hiek chadcha hʌk̈ꞌa nʌm gaaimuapaita magju. Mag gaaimuapai 
haawai maach peerdʌ haauwaijã hõrau kꞌapꞌʌ haju, dichdëu nem wau nʌm paar 
kꞌaba, hʌü hich garmuata maach peerdʌ hau sim. Mag sĩi hʌk̈ꞌa nʌm gaaimuapai 
haawai, hewag pawiajã maach mag hʌk̈ꞌa nʌmua Abrán chaainkꞌa nʌm kꞌʌʌnauta 
haub kꞌaba hauju, Hẽwandamau deeju jaautarr. 17 Hirig mag hiekꞌatarr jaauwi 
hich Hẽwandam hiek pꞌã sim gaai, “Pʌ mua chadcha hõor durrpierram kꞌʌʌn 
haaikꞌapiju” ha sim. Mag hiekꞌatarr Hẽwandamauta hõor mee sĩsid harrjã 
pꞌiriutkꞌanaa nem chukꞌu harr heejã hompaa haaujem hiekta hʌk̈ꞌajim Abranau.

18 Hẽwandamau hichig magtarr haawai, ya jöoiraa pamta chaaijã chukꞌu 
narr hãba, Abranau chadcha hich chaai paarpaju kꞌapꞌʌ sĩsijim, hichta mag 
hõor pöm durrpierr tꞌʌnʌisiju kꞌʌʌn haaikꞌaju higwi, Hẽwandamau hichig, 

“Pʌ chaain kꞌapaana chitaju” ha jaautarrjö. 19 Hirua kꞌapꞌʌ sĩejim, hichjã 
jöoiraanaa hi hũan Sarajã hũanaa kꞌitarr haawai hamach pöm wënʌrrabaju. 
Pari mag jöoiraa sĩerr hawiajã hirua kꞌapꞌʌ sĩejim, Hẽwandamau hichig 
jaautarr haawai hich chaai chukꞌu meebaju. Magua mag peer cien años sĩerr 
hãba, Abranau hãba hag hiekta jʌg̃ tꞌõba wai sĩsijim. 20 Hirua mag “Mua 
hʌ̈kꞌabamjã” haba, sĩi Hẽwandamau hichig chaai deeju hatarr chadcha 
paarpajuuta warag kꞌĩirjunaa, “Puan pʌchdëu nem magju hatarrjã chadchata 
wau sĩerrʌm” haajeejim Hẽwandamag, hi tꞌö hiekꞌamamua. 21 Hirua kꞌapꞌʌ 
sĩejim, chadcha Hẽwandam jua tꞌeeg sim, hichdëu nem magju hatarr 
wawaag. 22  Hichdëu mag kꞌapꞌʌ hʌ̈kꞌa sĩerr gaaimuata, Hẽwandamau hich 
hiek pꞌãtarr gaai jaau simjö pekau chukꞌu harrjö hi wajaug paapʌïjim haajem.

23  Mag Abranau hʌ̈kꞌaa chaar hʌ̈kꞌatarr gaaimua Hẽwandamau hi kulp 
chukꞌu paatarr jaau nʌm chan hi happaijã kꞌaba, 24 hewag pawia maachjã 
hagjö kulp chukꞌu paapʌ̈iju kꞌʌʌn higwiapata mag pꞌãpijim Hẽwandamau 
hich hiek gaai. Wajapcharan mag maach Pör Jesús pꞌiriu hautarr hag 
Hẽwandam gaai tꞌãraucha hʌ̈kꞌaawaita hĩchab hich Hẽwandamau maach 

pekau chugpaawi kulp chukꞌu narrjö maachjã haaujem. 25 Mag maach Pör 
Jesuuta Hẽwandamau maach pekau paar hõrag hʌdʌraa tꞌõopijim, mag 
tꞌõotarrta deeu pꞌiriu hatꞌamua maach pekau chugpaapäaig.

Jãga nʌ hĩs pekau chukꞌu harrjö wajaug paapʌ̈iwi

5  1 Mʌchdëu jaau chirarrjö, maachdëu tꞌãraucha Jesucristo hiek hʌk̈ꞌa nʌm 
gaaimua Hẽwandamau maach pekau chukꞌu narrjö wajaug paapʌïjim. 

Magua ya hĩsin maach hi dʌï kꞌõinaa nʌm maach Pör Jesucristo gaaimua. 
2 Hi gaaimuata hĩchab Hẽwandamaujã maach dʌï wajapꞌa haajem, hi hiek 
tꞌãraucha hʌk̈ꞌaawai. Mag nʌm gaaimua hĩchab honee nʌm, hich mag wajaug 
sĩerrʌm dʌïta wënʌrraju kꞌĩirju naawai. 3 Pari mag mʌg hatag hi dʌï wënʌrraju 
kꞌĩirjuwiapai kꞌaba, mʌig heegarwe maach dau haug waauwaijã hich mag 
honee naajem, magʌm gaaimua warag maach tꞌãar pꞌĩiupiejem kꞌapꞌʌ naawai. 
4 Maagwai mag tꞌãar pꞌĩi naawai mag dau haug wau nʌmjã hãwatju kꞌapꞌʌ 
hãwat nʌmta Hẽwandamau hoowaijã hʌü sim. Mag gaaimuajã honee naajem. 
Mag Hẽwandamau maach hʌü hoo sim kꞌapꞌʌ naawaita warag mag hi kꞌĩircha 
hoo wai wënʌrram kꞌõchag tꞌʌnʌmjã hogdʌba haajem. 5 Mag hi kꞌĩircha hooju 
kꞌĩirju nʌmʌn, hich Hakꞌaar maachig deetarraujã chadcha hichdëu maach 
daupii wai sim kꞌapꞌʌ hapi sĩewai hichiita hi hoob kꞌaba hooju kꞌapꞌʌ nʌmʌu.

6 Dich juapadamaupai chan pöd dich pekau heemua höbëraagjã jua tꞌeeg 
chukꞌu narrta, mag hi hoob kꞌaba hooju kꞌap hamkꞌĩirta Cristo bëewia maach 
tꞌumaam kꞌʌʌn kõit meechëjim, magbarmua maach chi kꞌaigbam kꞌʌʌn peerdʌ 
hawaag. 7 Pãrau kꞌapꞌʌ nʌm, chadcha tꞌetꞌe sim, sĩi hãbmua hʌdʌraa chikꞌam kõit 
hich tꞌõopiju. Hich kꞌĩrau chan, Hẽwandam hiek gaai jaau simjö nem hajapꞌam 
happai waaujem kõit hawiajã, hãbmuajã hʌdʌraa hich tꞌõopibaju. Tale sĩi woun 
wajaug sim paran hãbmua kꞌãijã hich tꞌõopiju; pari mag hawiajã mag nʌm hanʌm 
chan wajappai hũrba haajem. 8 Pari Hẽwandamau magbajim maach dʌï. Maach 
pekau pöm nʌm hãba, Cristo pʌïjim maach kõit tꞌõmkꞌĩir. Mag pʌïbarmuata 
hirua hich garmua chadcha maach kꞌõsi sim kꞌap hapijim. 9 Mag, maach kꞌaigba 
narrjã higba Cristo maach kõit meetarr gaaimua ya hi dʌï kulp chukꞌu naawaita, 
hi gaaimuata hĩchab Hẽwandamau maach hi hagkꞌam hed maach gaai hich 
kꞌĩir machag meeuju harrjã hʌü maach jua kꞌʌapʌïju, ya bʌʌ̃rjã pekau chukꞌu 
harrjö naawai. 10 Warr maach pekau hee wënʌrraajeewain maachin Hẽwandam 
dʌï hiekkꞌõr pömta naajim, maachdëu hi higba narr gaaimua. Pari mag Cristo 
maach kõit meetarr gaaimua Hẽwandam dʌï maach kꞌõinaa hapi sim kꞌai, magan 
hich hiiu pꞌiidʌtarr gaaimuajã hĩchab maach haub kꞌaba hich haar hauju, ya 
Hẽwandam dʌï kꞌõinaa wënʌrraawai. 11 Pari mag hich haar haujupaijã kꞌabam. 
Maach Pör Jesucristoou Hẽwandam dʌï mag maach kꞌõinaa hapitarr paarjã hirig 
hʌü hajim hanaa hich Hẽwandamta tꞌö hiekꞌaajem, honee naawai.

Adanau hõor hokꞌoopitarr, jũrr Jesuu peerdʌ haaujem
12 Hich jãgta hajim hĩchab warrgarjã: Hich mag Jesucristo meetarr 

gaaimuapai maach peerdʌajemjö, hõor hãbpai pekau wautarr gaaimuata 
hĩchab tꞌumaam kꞌʌʌnta hewag pawiajã pekau paarpagkꞌajim. Mag pekau 
gaaimua chi nacha pekau wautarr wounjã meetarr haawai maach hewagam 
kꞌʌʌnjã hagjö tꞌumaata hö deejim, tꞌumaam kꞌʌʌnta pekau wau tꞌʌnaawai. 13 Ley 
chukꞌum haig parhooba nem waauwaijã magʌm paar hiekꞌaba haajeeb mamʌ, 
Moiseeg Hẽwandamau ley pꞌãpiju nawe hichiita ya chi pekaun sĩejim. 14 Mag chi 
pekauta warrgurwe sĩerr haawai Adán sĩsierr haigmua kꞌĩeb Moisés sĩerr jaarjã 
mag pekaúata hewag pawiajã hõor tꞌum dajẽgpi wai sĩsijim. Hẽwandamau 
Adanag hich kꞌĩircha jaautarrta hi hichaaur hawia pekau wautarrjö hewagam 
kꞌʌʌnau chan hamachdëucha waubajierrab mamʌ, hichiita hamachdëu nem 
wauju kꞌaba nʌm kꞌapꞌʌ narrta waujim. Mag wautarr gaaimuata hamachdëujã 
hich Hẽwandamaucha jaautarrta hichaaur habarmjö pekau waujierram.

Wajapcharan mag Adanau nacha kꞌaigba harr gaaimuata hõor tꞌum dajẽk 
nʌisierrjö, nassi pawia Cristo bëewaijã hi meebarm gaaimuata hĩchab jũrr 
hõor tꞌum peerdʌju haai nʌisijim. 15 Mamʌ mua mag chirʌm haig chan 
mag Adanau pekau wautarrta hewag pawi Hẽwandamau maach hatꞌee 
hich Chaai pʌ̈itarrjö hʌü sim haba chirʌm. Nacha hich Hẽwandamau woun 
hompaatarrau, wajapcharan Adanauma, hi hiek hũrba hi hichaaur hawia 
pekau wautarr gaaimuata hewag pawiajã tꞌumaam kꞌʌʌnta hö deejim. 
Pari mag tꞌumaam kꞌʌʌnta kꞌëch nʌm hoobaawai, Hẽwandam maach dʌ̈i 
wajapꞌa kꞌitaawai, jũrr maachig regalo wajapcharamta sĩi par deebarmjö 
hajim, hich Hiewaa Cristo pʌ̈ibarmua. Cristoou maach tꞌumaam kꞌʌʌn hiiu 
haum kꞌõchgau maach kõit hich tꞌõopibarmua hichdëu nem wauju haai 
sĩerr hatchata waujim. 16 Mag warrcha hõor hãbpaimua pekau wautarr 
gaaimua tꞌumaam kꞌʌʌnta Hẽwandam dʌ̈i hiekkꞌõr paarpapijim. Pari 
mag hiekkꞌõr pöm hich dʌ̈i paarpatarrta, ham pekau pöm tꞌʌnarrjã higba, 
tꞌumaam kꞌʌʌn kõit meemkꞌĩir Cristo pʌ̈itarr gaaimua pekau chukꞌu narrjö 
deeu wajaug paapʌ̈ijim. 17 Hiin chadcha hãbpaimua mag pekau paarpatarr 
haigmua hich chi pekauta nem jua tꞌeeg sĩsijim, hichdëuta hõor tꞌum dajẽk 
haag. Pari Hẽwandamta hag kꞌãai jua tꞌeegcha sĩerraawai hagjö woun 
hãb mag pekau paar maach kõit hʌdʌraa hich tꞌõopitarr gaaimua magʌm 
tꞌum pödpʌ̈iwia, hõorjã wajaug paawia pekau chukꞌu harrjö hapäaijem, 
hajapcharan Jesucristo gaaimuama. Mag hich tꞌõopitarran, mag hʌdʌraa 
hamach wajaug paapi nʌm kꞌʌʌnta hich dënjö nem kꞌaigbamjã tꞌum 
pödpäaijem kꞌʌʌnkꞌa wënʌrramkꞌĩir hajim.

18  Wajapcharan jãg Adán hich happai pekau wautarr gaaimua tꞌumaam 
kꞌʌʌnta Hẽwandam dʌ̈i hiekkꞌõr paarpatarrjö, hĩchab Jesucristoouta hich 
Haai hipierraa maach kõit hich tꞌõopitarr gaaimua mag hiekkꞌõr pöm 
narrjã magba harrjö hapäaijem, hich mag wënʌrramkꞌĩir. 19 Wajapcharan 

hãbpai mag Hẽwandam hiek hũrba hi hichaaur harr gaaimua hõor pömta 
pekau paarpagkꞌapitarrjö, hich hagjö hĩchab hãbmua hʌü hich Haai 
hipierraa maach tꞌumaam kꞌʌʌn kõit meetarr gaaimua hõor pömta hagjö 
wajaug paawia pekau chukꞌu narrjö nʌisiju.

20 Warrcha Hẽwandamau ley deewain, hõrag hamach pekau wau 
nʌm kꞌap hamkꞌĩirta deejim. Pari magbaawai mag hamach pekau wau 
nʌmjã kꞌapꞌʌ nʌmta warag hatꞌuuchata kꞌaibag hapꞌöbaadëm hãba, hich 
Hẽwandamaujã hich jãg hõor dau haug kꞌaug paraa kꞌitaawai, hĩchab 
hamag wajapcha kꞌapꞌʌ hapijim, hichdëu ham peerdʌ hauju haai sim. 
21 Warr jãg pekau hõor meepieg hichta jua tꞌeeg hʌ̃rpai sĩerrjö, hĩsjã 
hĩchab Hẽwandam jua tꞌeegta jũrr hag kꞌãaijã hʌ̃rpai sim, maach Pör 
Jesucristo gaaimua mag maach pekau pöm narrta chugpaapʌ̈iwia jũrr 
hich dʌ̈ita hich mag hi dënkꞌa wënʌrramkꞌĩir.

Pekau wawaagan maachin chi meemjö nʌm, mamʌ 
Cristo hatꞌee nem wawaagan hiiu nʌm

6  1 Mag pekau hatꞌuucha waauwaita Hẽwandamau maach dʌï wajapcha 
haajem hanaawai, magan ¿warag hich magta pekau wau wënʌrrajupá, 

mag pekau wau nʌm Hẽwandamau chugpaapʌp̈ʌïkꞌampierr chadcha hich 
maach dʌï wajapꞌa kꞌitʌm kꞌap haag? 2 Mag kꞌabam. Jesucristo dʌï naawai tag 
pekau waumaaugau ya maach chi kꞌëchamjö nʌmta, jãga mag bʌʌ̃rjã dich 
kꞌaibag pʌaba hagtꞌa pekau wau wënʌrraju haai nʌm habarju. 3 Pãrau kꞌapꞌʌ nʌm, 
Jesucristo hiek hʌk̈ꞌawia maach hi tꞌʌr̃ gaai pör choowi hi dënkꞌa nʌm kꞌʌʌnan 
ya hi dʌï hõor hãbpaimjöta nʌm. Mag naawai tag pekau wauba haagjã warre hi 
dʌï hãba kꞌëchtarrjöta nʌm, ¿ma pãrau kꞌaugba nʌ? 4 Wajapcharan mag maach 
pör choo nʌm haig, warre Cristo dʌïta hãbam jẽbdegpai bëppʌïtarrjöta nʌm, 
tag pekau waujujã kꞌaugba haag. Pari mag meebarmjö harran, sĩi tag warramjö 
nem kꞌaigbam wauba haagpai kꞌaba, jũrr hich Cristo simjöta wënʌrraagau. 
Wajapcharan Hẽwandamau hich Chaai pꞌiriu hautarrjö, maachjã hich hatꞌee hiiu 
pꞌiidʌbarm kꞌʌʌnjöta hapi sim, hãba hichdëu kꞌõsimjö wënʌrramkꞌĩir.

5 Mag nem kꞌaigbam waumaaugau Cristo dʌï hãba meetarrjö naawai 
hagjö hi dʌï hãba pꞌiidʌbarmjöta nʌm, jũrr nem wajapꞌam happaita wawaag. 
6 Magua, maadëu kꞌapꞌʌ nʌm, warr maach Cristo dʌï kꞌaba naawai dich 
kꞌõchagpierr nem wauju kꞌĩirjug wai narrjã ya hich Cristoou hich dʌï hãba 
pakuls gaai meerpbapʌïmjö hajim, magbarmua magʌm kꞌĩirjug warre jua 
tꞌeeg chukꞌu haadeewai tag mag pekaúgta dich kꞌãai hʌr̃pai hapiba hamkꞌĩir. 
7 Chadcha maach meewai chan tag nem waujujã kꞌaugba haadeejeewai 
pekaúajã maach hogdʌpäaijem, ya tag hich hipierraa habaju kꞌapꞌʌ sĩewai. 
Hich hagjöta sim hĩchab Cristo dʌï meebarmjö haawaijã: pekaúa pöd maach 
dʌï hiek tꞌeeg chukꞌu sim. 8 Mag ya maach Cristo dʌï kꞌëchwi nʌmjö naawai 
maadëu kꞌapꞌʌ nʌm, maachjã hĩchab hich Cristo simjöta wënʌrraju, pekaúgta 
hʌdʌʌr dich hʌr̃papiba. 9 Maadëu kꞌapꞌʌ nʌm, Cristo hiiu pꞌiidʌtarr haawai 

tag meebam; hí tag maach dajẽkꞌum kꞌʌʌnjö kꞌaba sĩsim. 10 Cristo meetarran, 
hõor pekau paarta meetarr haawai, chi pekau jãg hichdëu hõor dajẽk haajemjã 
warre hich Cristo garmuata pödpʌïjim. Pari mag meetarrta deeu hiiu pꞌiidʌwia 
sĩerrʌmʌn, hich gaaimua jũrr hõragta Hẽwandam tꞌö hiekꞌamkꞌĩrau. 11 Mag 
pãar ya Cristo hich garmua mag pekau pödpʌïtarr dʌïta naawai tag pekau 
waumaaugau ya chi kꞌëchamjöta habat. Magarrau Cristo dʌï nʌm gaaimua 
Hẽwandam hatꞌee nem wajapꞌa wawaagan chadau jũrr kꞌĩir hubagta habat.

12 Pekaúg chan hoob hʌdʌraa pãach gaai hʌr̃papimiet, sĩi warrgar pãachdëu 
nem waum kꞌõsimpai waaujerr wawaag. 13 Nem kꞌaigbam wawaag chan ni 
bʌchkꞌun hawiajã hoob pekaúgta pãach gaai hʌdʌʌr hapimiet. Mag kꞌãai 
Hẽwandamagan chadau pãachta sĩi kꞌajapꞌam nem jua choogjemjö hidëu pãach 
dʌï hichdëu hampierr hapibat. Ya pãar mag nem kꞌaigbam wau wënʌrramaaugau, 
Cristo dʌï hãba meewia deeu hiiu pꞌiidʌwi naawai, Hẽwandamagta pãachdëupai 
warre pãach tꞌum tꞌʌsĩebapʌït. 14 Pãrau magta hamʌn pekau chan bʌʌ̃rjã pãar dʌï 
hiek tꞌeeg chukꞌu sĩsiju. ¿Kꞌan jãgwi? Pãrau sĩi pãachdëu kꞌĩirju nʌmjö Moiseeu ley 
pꞌã pʌatarr hʌʌrkꞌa nʌmua kꞌaba, hãba Hẽwandamau hich garmuata pãach pekau 
hee wënʌrrapimaaugau hʌü pãrag kꞌĩirjug dee sĩewaima.

Hẽwandam chogkꞌa naawai nem hagchata wauju haai nʌm
15 Mag, mua Moiseeu ley pꞌã pʌatarr hʌʌrkꞌa nʌmua kꞌaba hãba Hẽwandam 

maach dʌï wajapꞌa kꞌitaawaita maach peerdʌ haaujem ha chirʌm haig, hãbmua 
kꞌãijã, Hẽwandamau maach chig habaju hawi, “Magan warag pekau wauju haai 
naabahab” haju. Pari magjã kꞌabam. 16 Magju kꞌãai wajapꞌa kꞌĩirjunaata nem 
waubat. Pãrau pãachdëuta jaauju haai nʌm, ¿pekaúgta hʌdʌʌr pãach hʌr̃papim 
kꞌõsi nʌ, hokꞌoom hiek hokꞌoog, wa Hẽwandam chogkꞌam kꞌõsita nʌ, hi hipierr 
nʌmua hi haar höbëraag? Pãachdëu higbarmta pãar pörkꞌa sĩsiewai maguata 
pãar hich chogkꞌa wai sĩsiju. 17 Warran pãran chadcha pekau chogkꞌa nʌmjöta 
naajim, pãach kꞌõchagpierr nem waaujerr gaaimua. Pari hĩs jũrr pãar gaaimua 
Hẽwandamagta hʌü hajim ha chirʌm, pãachig jãga wënʌrraju haai nʌ ha jaautarr 
hiekta pãrau tꞌãrauchata hʌk̈ꞌa naawai. 18 Mag pekau jua heemua Hẽwandamau 
hʌü pãar peerdʌ hautarr haigmua hĩsin pãran jũrr hi chognaanau, hichdëu nem 
kꞌõsimjö nem hagchata wau wënʌrraawai. 19 Mua mag chikꞌam chogkꞌa nʌm jaau 
chirʌmʌn, sĩi cha mʌchdëu jaau chirʌm wajapꞌa kꞌapꞌʌ hamkꞌĩirta mag ejemplo 
pãrag jaau chirʌm. Magba hakꞌiin pãrau pöd kꞌaugbaju, kꞌanta mua jaau chirʌ.́ 
Mag mʌchdëu jaau chirʌmjö, hich jãg warr sĩi pãach kꞌõchagpierr nem kꞌaigbam 
waaujerr gaaimua pekaúgta hʌdʌʌr pãach hʌr̃papiejerrjö, hĩchab hĩsjã warre 
pãachdëupai pãachta tꞌum Hẽwandamag tꞌʌsĩebapʌït, hichdëu kꞌõsimjö nem 
wajapꞌata wau nʌmua chadcha hi hõorkꞌa hãba hi hatꞌeepai wënʌrraag.

20 Chadcha warr pãar sĩi pãach kꞌõchagpierr nem wau nʌm gaaimua 
pekau chogkꞌa nʌmjö naajeewai chan Hẽwandamau waupi jaau simjö 
waujujã kꞌĩirjuba haajeejim, hagtꞌa hi hõor kꞌaba narr haawai. 21 Pari hĩs 
hewag panaa hoowai, kꞌan wajaug sĩejĩ mag kꞌaigba wënʌrrarr. Hante hĩs 

magʌm kꞌĩirjuawai warag maach chigaata sim, mag dich nem kꞌaigba wau 
nʌm gaaimua sĩita warag maach hokꞌoopiejeewai. 22  Pari hĩs chan pãar warr 
pekau chogkꞌa narrjö kꞌaba nʌm; hĩsin pãran jũrr Hẽwandam chognaanau. 
Pari mag hi chogkꞌa nʌmʌn chadau hante maach hatꞌee wajaugta sim, 
mag nʌmuata hi hõorkꞌa hi hatꞌeepai wënʌrranaa hi haar höbërwi hi dʌï 
naaimaju haawai. 23 Pekau chogkꞌa nʌmjö nʌmuan sĩi warag maach hokꞌoom 
hiekta hokꞌoopiejem. Pari jũrr Hẽwandamau hich chogkꞌa wënʌrrʌm paar 
maachig deeju jaau simʌn, hʌg̃tꞌar pawiajã hich mag hich dʌï pꞌë wai 
sĩsijuuta jaau sim, maach Pör Jesucristo dʌï hõor hãbpaimjö naawai.

Cristo dënkꞌa nʌmʌn hʌʌi jaai paraamjöta sim

7  1 Cristo gaaimua kꞌodamnaan, pãrau ley kꞌapꞌʌm kꞌʌʌn haawai pãrau 
meraa kꞌaba nʌm, lein maach hiiu durrum horapaita maach dʌ̈i hiek 

tꞌeeg sĩejem. 2  Pãadë kꞌĩirjubat: Hʌʌi jaai paraamjã hich hagjöta sĩebahab. 
Ley gaai jaauwai, chi jaai meebam haiguin hich jaai gaai jʌg̃adau jʌ ̃simjöta 
sim hanʌm, pʌaju kꞌaba. Pari chi jaai meebaadeen chadau mag jʌ ̃simjö 
sĩerrta hẽedʌbaadëmjö sim, tag jaai chukꞌu haadeewai. 3 Pari mag jaai paraa 
simta deeum hemkꞌooi dʌ̈i kꞌapes hamʌn magan pekauta waubarm, hich 
jaai kꞌabam dʌ̈i haawai. Pari chi jaai meebaadeen chadau ya deeum jaai 
hauju haai sim, mag hich jaai gaai jʌ ̃simjö sĩerrjã ya hẽedʌbaadëmjö sĩewai. 
Mag, kꞌoopawia hich hap sĩsimta jaai hau simʌn magan pekau kꞌabam.

4 Kꞌodamnaan, pãarjã hĩchab hich hagjöta naabahab: Warran leita pãar 
jaaijö sĩejim. Magua hichiita pãrau hag gaai jaau sim hipierraa hab kꞌaba 
haajeejim. Pari tag pekau waumaaugau ya pãar Cristo dʌï meetarrjö naawai ya 
mag ley pãar dʌï tag hiek tꞌeeg chukꞌu sĩsim. Ya hĩsin pãran jũrr Cristo dënëu, 
har meewia deeu hiiu pꞌiidʌtarr dënma. Mag hi dënkꞌa naawaita Hẽwandam 
dau na nem wajapꞌa wau wënʌrraju. 5 Warr maach parhoobam kꞌʌʌnjö sĩi dich 
pekau hee wënʌrraajeewai leíu maachig nem parhoob waupiba jaau sĩejim. 
Pari magtarrta nem kꞌaigbamta waupi jaautarrjö warag parhoobam nemta 
waum kꞌõchkꞌa pꞌöbaadëwi sĩi hokꞌoo nʌisijim. 6 Pari mag narrta hĩs jũrr nem 
kꞌaigbam waumaaugau Cristo dʌï hãba meewi nʌisimjö nʌm. Mag Cristo dʌï 
meebarmua hĩsin maachin hãba Hẽwandam chognaanau, ya mag leita maach 
kꞌãai hʌr̃pai kꞌaba sĩewai. Pari mag hi chogkꞌa nʌm chan mag ley gaai jaau 
sim hʌʌrkꞌa nʌmua kꞌaba, hich Hẽwandam Hakꞌarau wënʌrrapi jaau simjö 
wënʌrrʌmuata mag hi chogkꞌa nʌm.

Pabloou hich pekau kꞌaug hautarr
7 Mag kꞌai, ¿magan Hẽwandamau ley deetarran pekaupá? Mag kꞌabam. 

Hẽwandamau ley deetarr chan pekau kꞌabam. Pari mag ley kꞌurau kꞌabamuan, 
mʌch pekau paraa chirʌmjã kꞌaugba chirakꞌam. Mag ley gaai “Hoob chikꞌam 
nemta pʌch dën hapim kꞌõsi ham” haba sĩekꞌiin, mua bʌʌ̃rjã kꞌaugba chitakꞌam, 
magpai nʌmua pekaukꞌa höbër sim. 8 Pari mag ley kꞌaug hatꞌamjö habaawai chi 

pekaúata warag mʌrʌg chikꞌam nem kꞌõsi haju haai kꞌaba chirʌmpata warag 
kꞌõchkꞌapibarmjö hajim. Pari ley chukꞌumuan magbakꞌam. Wajapcharan ley 
chukꞌum haiguin, pekaun sĩi hiek tꞌeeg chukꞌuta sim, nem kꞌaigbam maachig 
waupieg. 9 Warr hagtꞌa daumeraa chiraajeewain mʌch pekau wai chirʌmjã 
kꞌaugbata chirarr haawai mʌ hʌü chirajim. Pari maimua ya mʌchdëu chi ley gaai 
jaau sim kꞌaug hatꞌaawaita, hĩchab mag mʌchdëu nem wauju kꞌabamta waum 
kꞌõchkꞌakꞌakꞌam gaaimua 10 warre mʌch hokꞌoo chirʌmjã kꞌapꞌʌ chirsijim. Magta 
hajim. Wajapcharan mʌchdëu kꞌĩirjuawai, mag ley hʌʌrkꞌa nʌmuata mʌch peerdʌ 
haujupii chirajim; pari magtarrta jũrr hich hag leíupai warag mʌch hokꞌoojuuta 
mʌrʌg jaaubarmjö jaaubaawai 11 mua kꞌapꞌʌ haadëjim, chi pekaúata sĩi mʌch 
kꞌũgurbarm. ¿Pari jãga magjĩ? Par ley tꞌum hʌʌrkꞌa haubaju hʌʌrkꞌa chitarr 
gaaimuama. Wajapcharan mag ley tꞌum pöd hʌʌrkꞌa haubam gaaimua, warag 
pekau wau chirʌmuata mua kꞌaug hatꞌajim hĩchab, chadcha mʌch hokꞌoo chirʌm.

12 Magua kꞌapꞌʌ habat keena: Hẽwandamau ley deetarr chan pekaujö kꞌaigba 
kꞌaba sim, hich Jöoiraucha deetarr haawai. Mag lein chadcha chi wajapꞌamʌu, 
hichdëu nem kꞌõsimta waupi jaaunaa maach hʌü wënʌrramkꞌĩirta deetarr 
haawai. 13 Magua, ley gaaimua chan mʌ hokꞌooba, pekau gaaimuata hokꞌoo 
chirajim, leíu wajaug jaau sim chaaur sĩi mʌch kꞌõchagpierrta nem wau chitarr 
gaaimua. Pari mag ley gaaimuata hĩchab mua kꞌapꞌʌ haadëjim, pekau chadcha 
nem wajapꞌam kꞌaba sim. Wajapcharan Hẽwandam hiek gaaimuata maadëu 
kꞌapꞌʌ nʌm, pekau chadcha hatꞌuuchata kꞌaigba sim.

14 Maadëu kꞌapꞌʌ nʌm, hʌg̃tꞌarmuata ley deejim. Pari mʌʌn sĩi hich mʌig 
heegarpaimʌu. Mag chiraawai pekauta wounjö mʌch pörkꞌa wai chitʌmjö, hirua 
nem kꞌõsimta wau chitʌm gaaimua hi chogkꞌa chitʌm. 15 Kꞌaugbam kꞌar mʌ jãga 
chiraajem kꞌai. Pari mʌch himeerba, chadcha Hẽwandamaujã kꞌõsinaa mʌchdëujã 
nem waum kꞌõsimta wauba, hagtꞌa nem kꞌaigbam mʌchdëu waumapꞌamta 
waaujem. 16 Mag leíu waupiba sim nemta mʌchdëujã waumapꞌa chirʌm haig, 
magan mʌch paarmua mag ley wajapꞌa sim ha chirʌm. 17 Magua mʌchdëu 
kꞌõchkꞌabam nem wau chirʌm haig, sĩi juau hogtꞌom kꞌabam. Magʌm wau chirʌm 
chan mʌchdëucha kꞌaba, mʌch dʌï tꞌaabatarr pekau mʌ gaai hʌr̃pa simuata mag 
waupi simjö haajem. 18 Mua kꞌapꞌʌ chirʌm, mʌg chirʌm haig chan bʌʌ̃rjã tꞌãar 
wajaug chukꞌu chirʌm Hẽwandam dau na. Magua, nem wajapꞌa waum kꞌõsi 
chirʌmjã pöd wauba haajem. 19 Magju kꞌãai mag nem wajapꞌa waum kꞌõsimjã 
waubanaa nem mʌchdëu waumapꞌamta waaujem. 20 Pari mag mʌchdëu nem 
waumapꞌam waauwaijã, sĩi mʌch kꞌĩrauta wauba, mʌch dʌï pekau tꞌaabatarrauta 
warag mʌ gaai hʌr̃pawi magʌm waupim kꞌõsi haawaita magʌmpa waumaajem.

21 Magua mua mʌchdëupaijã mʌch kꞌapꞌʌ chirʌm, mʌch kꞌĩirjuguan nem 
wajapꞌam happaita waum kꞌõsim hee, nem kꞌaigbam wauju kꞌĩirjugta maach 
na garpapakꞌamjö haajem. 22  Maagjeeb mamʌ Hẽwandamau ley deetarran 
mʌch tꞌãrau kꞌõsinaa hichiita hag higar chirʌm. 23 Pari mag Hẽwandam ley 
kꞌõsi chirab mamʌ, mua kꞌapꞌʌ chirʌm, jũrr hãb hagjö mʌ mor hee simuata 
mʌchdëu kꞌĩirju chirʌm chaaur kꞌĩirjug kꞌĩet mʌrʌg kꞌĩirjupi sim, hichdëuta 

ganaag. Ma, chi pekau mʌch dʌ̈i tꞌaabatarrau. Hichdëuta woun dënjö mʌ 
pʌr wai simjö haajem, hichdëu nem kꞌõsimta waupieg. 24 ¡Hëh, hapkꞌiitʌ 
mʌdam! Magʌm kꞌĩirjubaadeewaita honegjã chukꞌu chiraajem. ¿Kꞌaiuwaata 
mag maach mor hee pekau sim jua heemua maach kꞌaigpër hatꞌaagáwa? 
25 Hãba hich Hẽwandamaupaita maach Pör Jesucristo gaaimua maach 
kꞌaigpër hauju haai sim. Magua hirigta hʌü hajim ha chirʌm, hich mag 
Jesucristo gaaimua. Wajapcharan mʌgta sim: Mʌch hödiiun, Hẽwandamau 
kꞌõsimta wau chitʌmua hi chogkꞌa chitam kꞌõsi chirʌm. Pari mag chirʌmta, 
Cristo kꞌurau kꞌabamuan, pekauta hagtꞌa wounjö mʌ kꞌãai hʌ̃rpai sĩekꞌam.

Hẽwandam Hakꞌarau jaaumamjö wënʌrraag

8  1 Mamʌ hʌü magba, maach ya Jesucristo hiek hʌk̈ꞌawi hich dënkꞌa nʌm 
kꞌʌʌnau chan tag pekaúgta hich mag hʌdʌʌr dich hʌr̃pai hapiju kꞌaba 

nʌm, mag pekau waaujerr paarjã hokꞌoopimaaugau ya maach hich dënkꞌa 
naawai. 2 Pari magaagan chi Hẽwandam Hakꞌarau maach hich Cristo dënkꞌapi 
hatꞌamua mag maach hokꞌoopiju harr jua heemua peerdʌ hatꞌaawaita mag 
pekaúgta maach hʌr̃pai hapiba haajem. 3 Wajapcharan mʌgta hajim: Moiseeu 
pꞌã pʌatarrau pöd pekau jua heemua maach kꞌaigpër haubajim, mag pekau 
maach dʌï tꞌaabatarr gaaimua pöd mag ley hʌʌrkꞌa hauba harr haawai. Pari 
Hẽwandamau magbajim. Hẽwandamaun hich Hiewaachata maach wounaan 
kꞌĩir tꞌegwia pʌïjim. Mag hich mʌg maach chi pekaupanjö kꞌitajieb mamʌ, 
bʌ̃ʌrjã pekau waubajim. Mag pʌïwia maach kꞌaibag kõit tꞌõopibarmua, maach 
gaai haju harrta warag hich Chaai gaaita hʌdʌraa mas hapijim, magbarmuata 
jũrr mag pekau maach dʌï jua tꞌeeg sĩerrta warre jua tꞌeeg chukꞌu hapäaig. 
4 Magta hajim Hẽwandamau, hichdëu ley deetarr gaai maachig waupi jaau 
simjö wënʌrramkꞌĩir. Magaag ya tag warr maach pekau hee wënʌrraajeewaim 
kꞌĩirjugjö kꞌaba, hich Hẽwandam Hakꞌarau waupi jaaumamjöta nem wau nʌm.

5 Har sĩi hamach bi heem kꞌĩirjug dʌïpai bãauwi pekau wau wënʌrrʌm 
kꞌʌʌnan, sĩi hamach kꞌõchagpierrta nem wauju kꞌĩirju sĩerrjëem. Pari har 
Hẽwandam Hakꞌarau jaau sim hipierraata nem wau nʌm kꞌʌʌnan, hãba 
hichdëu kꞌõsi simjöta nem wauju kꞌĩirjuajem. 6 Hẽwandam Hakꞌaragta hʌdʌraa 
dich dʌï hichdëu hampierr hapi nʌmʌn, kꞌõinaa Hẽwandam dʌïta hich mag 
wënʌrraju. Pari magba sĩi dichdëu nem waum kꞌõsimʌgta hʌdʌraa hich mag 
dich gaai hʌr̃papimʌn, jũrr hokꞌoom hiekta hokꞌooju. 7 ¿Jãgwi mag hokꞌooju? Sĩi 
mag dichdëu nem kꞌõsimʌgta hʌdʌraa dich gaai hʌr̃papinaa jũrr Hẽwandam 
hichaaurta nem waaujeewaima. Dich mag nem wau nʌm gaaimua hi hipierraajã 
haba, wa mag hi hipierraa haju hẽkꞌakꞌiinjã, hichiita pödbaju. 8 Har mag sĩi 
hamachdëu nem kꞌõchagpierrta nem waaujem kꞌʌʌnau chan pöd bʌʌ̃rjã 
Hẽwandam honeeupi hauba haajem, hamachdëu nem wau nʌm gaaimua.

9 Pari pãar magba nʌm. Pãrau hagtꞌa mag sĩi pãach kꞌõchagpierr nem wau 
wënʌrraba, hich Hẽwandam Hakꞌarau nem waupi jaau simjöta nem waaujem; 
majã chadcha mag hi Hakꞌaar wai nʌm kꞌai mamʌ. Pari hãbmua mag 

Hakꞌaarta chukꞌu sim chan magan ma chan Cristo dën kꞌabam. 10 Pari chadcha 
Cristo pãar tꞌãar hee sĩejem kꞌai, pãach pekau gaaimua pãar moron jẽbeg 
paaukꞌawiajã, pãar hakꞌaran hich mag hiiu sĩsiju, ya hich Hẽwandamauchata 
pãar kꞌaibag chugpaawi bʌ̃ʌrjã pekau chukꞌu harrjö hapʌïwia naawai. 
11 Chadcha mag Jesucristo pꞌiriu hautarr hag Hakꞌaarta pãar tꞌãar hee sim 
kꞌai, magan mag pãar mor jẽbeg paaukꞌabarmjã deeu Hẽwandamau mag hich 
Hakꞌaar pãar hee sĩejem gaaimuapai deeu pꞌiriutkꞌa hauju.

12 Jãan magau keena, cha mʌchdëu jaau chirʌmjö. Maachin chadcha 
Hẽwandam Hakꞌaragta hidëu hichdëu hampierr hapiju haai nʌm maach dʌï. Pari 
jũrr dichdëu kꞌõchagpierr nem wawaag chan bʌʌ̃rjã magju kꞌaba nʌm. 13 Pari 
pãrauta hũrbamjö sĩi pãach kꞌõchagpierrta hich jãg nem wau wënʌrrʌmʌn, pãran 
hichiita hokꞌoob kꞌaba hokꞌooju. Mamʌ pãrau mag sĩi pãach kꞌõchagpierr haju 
kꞌãai, mag Hẽwandam Hakꞌarau pãach juag hoo nʌm dʌï pãach garmuata warre 
pödpʌp̈ʌï hamʌn chadau, magan hokꞌooba hich mag pãar hʌü wënʌrraju.

14 Kꞌapꞌʌ habat: Tꞌum har Hẽwandam Hakꞌaragta hʌdʌraa hamachig 
hichdëu nem jaaum haig jaaupinaa hi hipierr nem wau nʌm kꞌʌʌnta chadcha 
Hẽwandam chaainau. 15 Mag hich Hakꞌaar deebarmua hich chaainkꞌa hautarr 
chan, sĩi mʌig heegar chikꞌam chogkꞌa nʌm kꞌʌʌnau hamach patronnaan 
högkꞌaajemjö hich hökꞌö wënʌrramkꞌĩir kꞌabajim. Magju kꞌãai mag hich 
Hakꞌaarta deetarr haawai hirig jëeuwaijã chadcha hich hag Hakꞌaraupai bʌ̃ʌrjã 
hinag chukꞌu hirig Haai hichëpiejem. 16 Mag hich Hakꞌaar maachig deetarrauta 
jũrr maachig jajaaukꞌamjö haajem, chadcha maach Hẽwandam chaainkꞌa 
nʌm. 17 Mag chadcha hi chaainkꞌa naawai, hich Hẽwandamau hich haar 
paaukꞌabaimaa, maachig deeju ha simjã chadcha deeju, magbaawai Cristo dʌï 
hãba maachdëujã nem tꞌum wai naamkꞌĩir. Pari mag hich Hẽwandamau Cristo 
dʌï harrjö maach dʌïjã wajapcha hamkꞌĩran, hich jãg Cristo dau hapꞌʌʌ mʌig 
heegar nʌrraajerrjö maachjã hagjö hi gaaimua dau haug hau wënʌrraju.

Mʌg hatag Hẽwandamau maach dʌ̈i wajapꞌa haju
18 Hiin mʌig heegar haawain maachin chadcha mag dau haug wau wënʌrraju; 

mamʌ jũrr mʌg hatag hʌg̃tꞌar paawaita wajapcha naaimaju kꞌĩirjuawai chan, 
mag dau haug wau nʌmjã sĩi warag maadëu higbata sim. 19 Chadcha mag sim 
kꞌap haag pãadë kꞌĩirjubat: Maadëu kꞌapꞌʌ nʌm, mʌg durr gaai maimua hedjã 
heejã nem tꞌʌnʌm tꞌum ya hĩs chan warr Hẽwandamau hamach hompaatarrjö 
kꞌaba tꞌʌnʌm. Mʌg maach wounaan dau haug wau nʌmjö, hĩchab hamjã waragta 
heegar paaukꞌamam. Pari maadëu kꞌapꞌʌ nʌm hĩchab, ham mag tꞌʌnaab mamʌ, 
Hẽwandamau maach pꞌiriutkꞌa hauwia hĩchab hamjã deeu wajaug paapʌïju. 
Magua hamachdëujã magju kꞌapꞌʌmjö, Hẽwandamau maach hichdëu wajaug 
paatarr kꞌʌʌn dʌï dau daau bëejuuta wounaan dënjö sĩi nʌ kꞌodtꞌʌnʌm. 20 Warr 
Hẽwandamau mʌg durr hompaawai chadcha wajapꞌata waupʌïjim, mag 
gaaimua hõor pꞌitꞌurg chukꞌu wënʌrramkꞌĩir. Pari magtarrta mag Adán pekau 
gaaimua chi durrpata warre hãr jopjim. Mag hãr sĩsimjã hich kꞌĩrau kꞌaba, hich 

Hẽwandamauta magpijim. Mamʌ hichdëu kꞌapꞌʌ sĩejim, hich mag kꞌaigba sĩerram 
hiek kꞌaba, 21 hewag pawiajã deeu hũwaai hichdëupai haaunaanjö pör kꞌoreu 
hatꞌamua maach hich chaainkꞌa nʌm kꞌʌʌn dʌï hãba wajaug paapʌïju. 22 Maadëu 
kꞌapꞌʌ nʌm, mʌg durran hʌʌi chaai hawaagpaawai bi machgau hidaau haadëp 
haajemjöta sim. Pari mag hidaau tꞌʌnaawi ya hatꞌaawai honee haadeejemjö, 
hĩchab mʌg durrjã cha hich simjö sĩerram hiek kꞌaba, hichiita hijã hĩchab 
deeu durr wʌj̈ʌú̈g paju. 23 Mamʌ hĩs mag mʌg durr happai kꞌaba, maach hich 
Hẽwandam Hakꞌaar wai nʌm kꞌʌʌnpata gaai machag nʌm, Hẽwandamau da 
maach hawaan bëeba haawai. Magua maadëu jöpkꞌaa hi bëepim kꞌõsi nʌm, mag 
maach hich chaainkꞌa hich dʌï tꞌum hãba pꞌë hatꞌaawai maach mor mʌg dajẽkꞌu 
kꞌitʌmta tag meejã kꞌaugba hich mag hiiu nʌisieg. Mamʌ mag Hẽwandamau ya 
maachig hich Hakꞌaar deetarr haawai maadëu kꞌapꞌʌ nʌm, maach dʌï magju 
ha simjã chadcha hichdëu jaau simjö haju. 24 Chadcha maachin ya peerdʌwi 
nʌm. Pari mag mʌg hatag hich Hẽwandamau maach dʌï wajapꞌa haju ha simjã 
hʌk̈ꞌa naab mamʌ, maach daúa chan hagtꞌa hooba nʌm. Pãrau kꞌapꞌʌ nʌm, nem 
maadëu dich daúa hooju kꞌĩirju sĩerr ya hoobarm haigmua tag hoom kꞌõchag 
kꞌaba haadeejem, ya dichdëu kꞌĩirju sĩerrjö dich daúacha hoobaawai. 25 Mamʌ 
hich hagjö mag dichdëu hoom kꞌõchag tꞌʌnʌmjã chadcha hagtꞌa hooba sim kꞌai, 
magan hoobam haigjã nem pʌabaju. Magua, mag dau haug wau wënʌrrawiajã 
hãba Hẽwandamau mʌg hatag maach dʌï wajapꞌa hajuuta kꞌĩirju wënʌrrʌm.

26  Mamʌ mag kꞌĩirju nʌm happaijã kꞌaba, hich Hẽwandam Hakꞌarauta 
maach hakꞌaardam kꞌa tꞌũu haadeewai hʌü maach hakꞌaar juag hoojem, 
magʌm pꞌitꞌurg waauwaijã hãwatamkꞌĩir. Magʌm gaaimua maadëu pöd 
Hẽwandamag jëeuju kꞌaugbam hiekꞌau sĩi “¡Hëh, Hẽwandam!” haawaijã, 
hich chi Hẽwandam Hakꞌarauta maach kꞌĩirjug kꞌapꞌʌ sim haawai, jũrr 
hichdëuta maach kõit warre hich Hẽwandamagchata jaaumaajem. 
27 Hẽwandam chi Hayauta maach kꞌĩirjug kꞌapꞌʌ haajeewai, hi Hakꞌaar 
maach hee simuajã mag maach kꞌĩirjug higwia maach kõit nem jëeuwai, 
kꞌapꞌʌ haajem kꞌanta jaau sĩ. Mag, hich Hakꞌaraujã hichdëu kꞌõsimjöta 
jëeu sĩewai hʌ̈kꞌab kꞌaba hi hiek hʌ̈kꞌaajem.

Pꞌitꞌurg hãwat nʌm gaaimuata Cristoou maach 
kꞌõsi haajemjã warag kꞌapcha pamam

28 Maimua maadëu kꞌapꞌʌ nʌm hĩchab, maach chi Hẽwandam kꞌõsi nʌm 
kꞌʌʌnan dau haug waauwaijã magʌm gaaimua warag mʌg hatag paawai dich 
hʌü hamkꞌĩirta hʌdʌraa magpiejem. Wajapcharan hich Hẽwandamau kꞌõsi 
simjö maach chadcha hich hiek hʌk̈ꞌabaawai peerdʌ hautarr kꞌʌʌn dʌïta mag 
hʌü haajem, chadcha maachta hichdëu tꞌʌr̃kꞌa hautarr kꞌʌʌn haawai. 29 Mag 
hichdëu maach tꞌʌr̃kꞌa hauju nawe, hagtꞌa mʌg durr gaai hõor chukꞌu nʌwe, 
hichdëun hich hiek hʌk̈ꞌaju kꞌʌʌn kꞌapꞌʌ harr haawai, makꞌʌʌnta hich Chaai 
wajapꞌa kꞌitʌmjöta wajaug paapʌïju haadëjim, magbarm gaaimua hich Chaaita 
hewag pawiajã wajaug paakꞌabarm kꞌʌʌn hag naam chi jöoikꞌa sĩsimkꞌĩir. 

30 Mag hich Chaaijö wajaug paakꞌaju hatarr haawai hĩs chadcha maach 
hich hatꞌee tꞌʌr̃kꞌa hauwia hich dënkꞌa hatꞌam. Mag hichdëu tꞌʌr̃kꞌa haumam 
kꞌʌʌnan ham pekau chugpaapʌïwia warrjã pekau chukꞌu harrjö hapäaijem. 
Mag, hag najã pekau chukꞌu harrjö hapʌïwi hich haar paaukꞌabaimaawain 
chadau hich Chaai wajapꞌa wai simjö maachjã wajapꞌa hich dʌï wai sĩsiju.

31 Mag chadcha hich Hẽwandamau hich haar pꞌë hauwi hich Chaai dʌí̈mjö 
maach dʌïjã wajapꞌa haju kꞌĩirjunaata kꞌapꞌʌ habat, mua pãrag jaaukꞌim: Hõraun 
chadcha maach dʌï kꞌaigba hawiajã Hẽwandamau hichdëu maach dʌï nem 
magju ha sim haig, kꞌaíu jũrr hi jua chaaur nem waubarju. 32 Hẽwandamau hich 
Chaaijã hĩgkꞌaba, sĩi warag hʌdʌraa maach tꞌumaam kꞌʌʌn kõit tꞌõopibarmua 
nem dee nʌmjö deetarrta, jãgwi hirua sĩi maachdëu nem hinag hig nʌmjã deeba 
habarju. 33 Hich Hẽwandamauta hõor wajaug paapʌïwi warrjã hich mag pekau 
chukꞌu harrjö sim ha jaaujemta, kꞌaíu hi hichaaur maach hichdëucha jʌr hautarr 
kꞌʌʌn higwia hirig, “Jãkꞌʌʌnan hagtꞌa pʌ dʌï kulp pöm nʌm” habarju. 34 Cristota 
maach kõit meewia deeu hiiu pꞌiidʌwia maach peerdʌ hautarrta, kꞌaíu jũrr 
hichaaur maach kꞌaibag waupibarju. Hante magpimaaugau hichdëuta hʌg̃tꞌarjã 
maach kõit jëeu sim. Maimua hichta mag maach kõit hiekꞌaagjã Hẽwandam 
dʌï hiek tꞌeeg sĩebahab. 35 Mag sim dʌï maach nʌmta, ¿pãrau kꞌĩirjuawai maach 
pꞌitꞌurg hau wënʌrrʌm dʌï hõrau kꞌãijã maach kꞌaibag waukꞌiin, Cristoou 
maach dau hãaukꞌaawai kꞌai? Wa kꞌöju chukꞌu nʌm dʌï kꞌajũajã chukꞌunaa, 
sĩi chikꞌamnau maach dakꞌãkꞌãu nʌʌ hawia maach tꞌõobpʌïkꞌiinjã, ¿pãrau 
kꞌĩirjuawai Hẽwandamau tag maach kꞌõchkꞌamapꞌa haawai kꞌai? Mag kꞌabam. 
Magʌmuapai chan Cristo dʌï hagdaujö maach kꞌõsi nʌm pöd kꞌecheu haubam. 
Bʌʌ̃rjã nem hinag chukꞌum, Cristoou maach daupii wai sim tag daupii hapiba 
haag. 36 Pari hichiita hich Hẽwandam hiek pꞌã sim gaai jaau simjö, maach mag 
dau hapꞌʌʌ haju higwia hĩchab David kꞌararraujã Hẽwandamag magjim:

“Pʌ gaaimua maran tꞌõjuuta jʌʌrjem.
Nemchaain kꞌeechjem haar oveja tꞌõon harrumjöta haajem hõrau 

maar dʌ̈i, bʌ̃ʌrjã maach dau haug kꞌaugba.”
(Sal. 44:22)

37 Pari pꞌitꞌurg hau wënʌrrawiajã mag maach daupigau hʌdʌraa hich 
tꞌõopitarr gaaimuata magʌmjã pödpʌp̈ʌï haajem; wajapcharan Cristo 
gaaimuama. Mamʌ mag happaijã kꞌaba, mag pꞌitꞌurg hãwat nʌm gaaimuata 
hĩchab hich Cristoou maach kꞌõsi haajemjã warag kꞌapcha pamam. 38 Magua 
mua kꞌapꞌʌ chirʌm, ni hãbmuajã pöd Cristo jua heemua maach kꞌecheu haubaju:

mʌig heegar hich mag pꞌitꞌurg hau wënʌrrʌmua,
juau tꞌõo nʌmua,
Hẽwandam chognaanau,
hedjã heem dösãt bënëu,
sĩi parhoobam bënëu,
nem dau chigaa hoo nʌmua,

mʌg hatag nem höbëbërg maju kꞌĩirju nʌmua,
 39 hʌg̃tꞌaa hedjã hee nem hinag tꞌʌnʌmua,

mʌg jẽb gaai wa mʌg jẽb heegar nem parhoobam nem hich 
Hẽwandamau wautarr sĩsidʌmua kꞌãijã

pöd hi jua heemua maach kꞌecheu haubam.

Jacob chaain hewagam kꞌʌʌnta Hẽwandamau hich chaainkꞌa hautarr

9  1 Aay keena, mʌch himeerba, maach meeun israelnaan parhooba haaidʌ 
wënʌrrʌm kꞌʌʌn kꞌĩirjuwia chadcha mʌ gaai masi chiraajem. Cristo 

dënkꞌa chirʌmuata mag hiekꞌa chirʌm. Mag nʌm dʌï hĩchab hich Hẽwandam 
Hakꞌarauta mʌrʌg jajaau haajeewai mʌchdëujã kꞌapꞌʌ chirʌm, mʌch sëukꞌaba 
chirʌm. 2 Mʌch mag chirʌm gaaimua, maach meeun kꞌĩirjuapierr mʌ tꞌãrau pöd 
hãwatbajujö haadëp haajem, hamau Cristo hiek hʌk̈ꞌaba naawai. 3 Mʌchdëu 
Cristo hisegwia mʌchta hi jua machgau dau hapꞌʌʌ hich mag chitʌmua jũrr 
hamta hʌü wënʌrraju kꞌapꞌʌ hakꞌiin, mua magʌmjã haba warag Cristoog mʌch 
gaaita jua kꞌʌaba deepikꞌam, ham kõit. ¿Kꞌan gaaimua mag chirʌ?́ Pãach tꞌumta 
chadcha mʌch meeun haawai mʌch kꞌodnaanjö naawaima. 4 Maach israelnaanta 
hich Hẽwandamau jʌr hautarr kꞌabahab, hich chaainkꞌa hawaag. ¿Maach jöoin 
dʌï kꞌabajĩ, hichta ham wëtum na jʌʌntꞌumiejö kꞌõrr jĩumamua hedaarjã hĩchab 
ham harar wʌʌ wai nʌrrarr? Maach hatꞌeeta hĩchab hich Hẽwandamau maach 
jöoi Moiseeg hich hiek pꞌãpijim. Maach jöoinag kꞌabajieb, jãga hirig jëeuju haai 
nʌ ha jaaunaa hĩchab ham chaain hewagam kꞌʌʌn heeta hõor peerdʌajemjã 
tꞌaabaju jaautarr. 5 Maach jöoin Abrán, Isá maimua Jacob hajierram, warrchajã 
Hẽwandamau jʌr hautarr, ham gaaimua hewag pawi maach meeun hompaa 
hawaag. Hẽwandam Hiewaa maach peerdʌ hawaag wounag paawaijã mag 
jöoi Jacob chaain hewagam kꞌʌʌn heeta tꞌaabachëjim. Hich mag parhoobam 
chaaindamjö tꞌaabachëtarr wounpaita Hẽwandam haawai nem tꞌum tꞌʌnʌmjã 
hichdëuta kꞌap sim. Magua, hiita tꞌumaam kꞌʌʌnau hich mag mʌg hatagjã tꞌö 
hiekꞌaju haai nʌm.

6 Pari mag maach peerdʌ hawaag Hẽwandamau hich Chaai päaiwaijã, 
maadëu kꞌapꞌʌ nʌm, maach meeunau chan wajap hi higba, hãaur kꞌʌʌnaupaita 
hi higjierram. Magjieb mamʌ Hẽwandamau maach jöoin dʌï hich hiekꞌatarrjö 
habajim haju kꞌaba nʌm. Hichdëu maach jöoi Israelag, hajapcharan hich 
Jacoogpaima, maach meeun kꞌapan hapiju hatarrjö, hichiita maach meeunan 
chadcha kꞌapan tꞌʌnʌm. Pari mag kꞌapan tꞌʌnʌm hee, tꞌumaam kꞌʌʌn chan 
Hẽwandam chaain chaar kꞌabam, israelnaan hawiajã. 7 Wajapcharan israelnaan 
hanʌm kꞌʌʌnan, hich jöoi Israel kꞌararr dënjö wajapcha Hẽwandam hiek hʌk̈ꞌa 
nʌm kꞌʌʌnta chadcha israelnaan charau. Magua, jöoi Abrán chaain hewagam 
kꞌʌʌn hawiajã, Hẽwandamau hoowai, tꞌum chan israelnaan chaar kꞌabam. 
Hẽwandamau jöoi Abranag, “Mʌg hatagjã pʌ chaain kꞌapan haju” hajim 
chadcha. Magtarr haawai jöoi deeum chaai Ismael haajerr gaaimua hagjö 
chaain paraa hajieb mamʌ, Hẽwandamau hoowai, mag dën chan hi chaain 

chaar kꞌaba, hãba Isá chaainpaita hewag pawiajã hi chaain chaarkꞌa nʌisijim. 
8 Magua maadëu kꞌapꞌʌ haju haai nʌm, Abrán chaain hewagam kꞌʌʌn hawiajã 
tꞌum chan Hẽwandam chaain chaar kꞌabam. Hãba har Abrán kꞌararr dënjö hich 
Hẽwandamau nem wauju habarm hʌk̈ꞌa nʌm kꞌʌʌnta hi chaain charau. 9 ¿Pãrau 
kꞌĩir heyaa nʌ, hich Hẽwandamau Abranag nem deeju jaautarr? Hirua magjiebma 
Abranag: “Mʌg año hurumuata Saraau pʌrʌg chaai hoo deeju” hajim, mag chaai 
hoobarm gaaimuata hich hõorkꞌaju kꞌʌʌn paarpaju higwi.

10 Mag, chadcha mag chaai Isá hanʌm tꞌaabawia ya jöoipa sĩsiewai hʌʌi 
Rebeca hanʌm dʌï pajim. Maimua ya Rebeca meísnaan gaai hauwimʌʌ haadëm 
hee, 11-13 Hẽwandamau hirig, “Pʌ chaain chi jöoin hapꞌöbaadee chi naamta jũrr 
hich heeum chogkꞌaju” ha jaaujim. Magju higwia hĩchab Hẽwandamau hich 
hiek pꞌãpitarr gaai, “Jacobta mua hʌr̃cha daupii hajugui” hajim, “chi naam Esaú 
kꞌãai.” Pari Hẽwandamau mag hiekꞌaawai hagtꞌa hamach hãd bi hee naajim, 
hamau nem kꞌaigbam wa hʌüum kꞌãijã wauju nawe. Mag Hẽwandamau chi 
heeum Jacob dʌïta wajapꞌa haju hatarran, chi Jacoou nem wajapꞌa wautarr 
gaaimua kꞌaba, warrgarwe hich Hẽwandamau hi dʌïta magju harr haawai hajim, 
Hẽwandamau hichdëu hõor higbarmta hiigjem ha kꞌap hamkꞌĩir.

14 Mag Hẽwandamau chi naam dʌï magbanaa chi heeum dʌïta magtarr 
haawai, ¿maadëu “Hẽwandamau sĩi parhoobata nem wau sĩerrʌm” haju haai nʌ? 
Pöd mag hiekꞌaju kꞌaba nʌm. 15 Biek hãb hich Hẽwandamau Moiseeg magjim: 

“Mua chan sĩi hõrau kꞌĩirjuajemjö kꞌĩirjuba, mʌch kꞌĩirjugpierrta nem wau 
chitʌm” hajim. “Muan mʌchdëu hõor dau haug kꞌaugam kꞌõsim kꞌʌʌnta heeg 
hoo chitʌm” hajim. 16 Hichdëucha mag sĩewai sĩi hõrau hamachdëu nem wau 
nʌm gaaimua wa hamachdëu waupim kꞌõsi nʌmjö kꞌaba, Hẽwandamau hichdëu 
heeg hoom kꞌõsi hoo sim gaaimuata ham dʌï mag hʌü haajem. 17 Hichdëu mag 
nem waaujem higwia hĩchab hich hiek pꞌã sim gaai Egipto durram rey higwia 
magjim: “Pʌch tꞌãar tꞌeegau mʌ hichaaur chirʌm gaaimua, pʌrʌg mʌch jua tꞌeeg 
hoopinaa mʌg durr gayam kꞌʌʌnagjã mʌch jua tꞌeeg kꞌakꞌapdö hamkꞌĩirta pʌ 
mua reikꞌapi chirʌm” hajim. 18 Wajapcharan Hẽwandamau mʌgta sim: Hichdëu 
dau haug kꞌaug paraa ham kꞌõsim kꞌʌʌnta dau haug kꞌaaugjem; pari hich hagjö 
hĩchab hichdëu tꞌãar tꞌeeg hapiju kꞌʌʌnan warag tꞌãar tꞌeegta hapiejem.

19 Pari mua mag chirʌm hũrwia hãbmua kꞌãijã, “Mamʌ hichdëu mag simta, 
jãgwi hirua hõor kꞌaibag hee pʌïbarju mag hich hiek hũrba harr paar. ¿Hichiita 
hamau hichdëu kꞌõsi simjö wau nʌm kꞌabá?” haju. 20 Pari mag hawiajã, 
¿hichiita hich mag höbër sĩebá? Maach kꞌai hagá sĩi Hẽwandam maachjöm 
kꞌʌʌnjö hi jawaag. ¿Maach sĩi hichdëu hompaatarr kꞌʌʌn kꞌabá? ¿Pãrau hoowai 
tꞌũriu hich kꞌatarrag, “Kꞌantꞌee pua mʌ jãg kꞌapʌïjĩ” haju haai sĩ? 21 Chi tꞌũr 
kꞌamieuta hichdëu kꞌam haig kꞌaju haai sim hich jẽbëu. Sĩi tꞌũrjöm parhooba 
jua chogaagpai kꞌanaa hãbam jẽb dënpai sĩi tꞌëpjöm kꞌãijã hooimʌ kꞌamaajem 
hagjö, sĩi hõor di chaauram kꞌʌʌn bëewaipai hag hee hau kꞌoog. Hich hagjöta 
nʌm maachjã: Hẽwandamau maach dʌï hichdëu ham haig haju haai sim.

22 Mag sĩewai hichdëu kꞌõsi simjö warre hõor kꞌaibag hee pʌïkꞌiinjã, kꞌaíu 
hi hichaaur habarju. Pari magba hich jua tꞌeeg hoopieg hõor hamach pekau 
gaaimua sĩi kꞌaibag hee pʌïju haai sĩerrta, hich kꞌĩir machag hãwat wai sĩejem. 
23-24 Hich hagjö hĩchab hich wajaug hoopieg maach chi tꞌʌr̃kꞌa hautarr kꞌʌʌnjã 
kꞌaibag hee pʌïba sĩi heeg hoowai, kꞌaíu hi hichaaur habarju. Hichiita hich haar 
hawaag hichdëu tꞌʌr̃kꞌa haum haig tꞌʌr̃kꞌa hauju haai sim, judionaan wa judionaan 
kꞌabam kꞌʌʌn hawiajã. 25 Magua, mag judionaan kꞌabam kꞌʌʌnpa tꞌʌr̃kꞌa hauju 
higwi, hich Hẽwandamau Oseas kꞌararrag hẽsap pꞌãpitarr gaai jaauwai:

“Warr mʌ hõor kꞌaba harr kꞌʌʌnjã mʌch hõorkꞌa haumaju;
maimua mʌchdëu daupii kꞌaba harr kꞌʌʌnjã hĩchab daupii haju” 

hajim Hẽwandamau.
(Os. 2:23)

26  Maimua hĩchab hich Oseas hẽsap pꞌãtarr gaaipai hagjö hich 
Hẽwandamau judionaan kꞌabam kꞌʌʌnag, “Pãar chan mʌ pꞌöbör kꞌabam” 
hatarrta, deeu hũwaai naspawi hichdëupai hamag, “Pãarjã hĩchab hich 
mag hiiu sĩerrʌm hag Hẽwandam chaainkꞌa nʌisiju” hajim.

(Os. 1:10)
27 Pari jũrr Judionaan higwia, jöoi Isaías kꞌararrau magjim:

“Jöoi Jacob chaain hewagam kꞌʌʌn kꞌapan sĩi pꞌũas higaaum mosdau 
kꞌapanagjö tꞌʌnaawiajã, tꞌum chan peerdʌtkꞌaba, hãaurpaita 
peerdʌtkꞌaju” hajim,

 28 “mʌigmua hatag maach Pör Hẽwandamau mʌg durr hi hagkꞌam hed tag 
hich kꞌĩir machag hãwatba warre ham gaai jua kꞌʌabata deeju haawai.”

(Is. 10:22-23)
29 Hẽwandamau mag hãaur kꞌʌʌnjã dau haug kꞌaugba hakꞌiin, hãbjã 
peerdʌbaju. Magju higwia hĩchab nawe hich Isaías kꞌararrau mʌg pꞌãjim:

“Maach Pör chi jua tꞌierriu maach dau haug kꞌaugwi maach jöoin dën 
chaain hewagam kꞌʌʌnjã chukꞌu hapitarr hamuan,

hĩsin maachin Sodomapien Gomorrapien dʌ̈i harrjöta ya chukꞌu 
haajeekꞌam” hajim.

(Is. 1:9)

Judionaanaujã hĩchab maach peerdʌajem hiek hʌ̈kꞌaju haai nʌm
30 Hẽwandamau hich hiek gaai mag jaau sĩsidʌm hũrwia maadëu kꞌan 

habarjuma. Judionaan kꞌabam kꞌʌʌnau chan nem wajapꞌa wau nʌm gaaimua 
hamach peerdʌjujã hẽkꞌaba naajim; mamʌ Jesucristo hamach kõitpa meetarr 
hʌk̈ꞌa nʌm gaaimua Hẽwandamau hĩchab hamjã pekau chukꞌu harr kꞌʌʌnjö 
hapʌïjim. 31 Mamʌ jũrr judionaanau magba, mag ley gaai jaau sim hipierraa 
nʌm paarta Hẽwandamau hamach kꞌaibag chukꞌu harrjö hapʌïjupii hawi, hãba 
mag leita hʌʌrkꞌaju hẽkꞌaajeejim. Pari par mag hʌʌrkꞌa hauju hẽkꞌaajerrjã 
pöd hʌʌrkꞌa hauba harr gaaimua, Hẽwandamau ham pekau chukꞌu harrjö 

wajaug paapʌïbajim. 32 ¿Kꞌan jãgwi? Mag ley gaaipai naam kꞌõchgau Cristo 
hamach kõit meetarrjã higba, sĩi nem wajapꞌa wau nʌm paarta Hẽwandamau 
hamach pekau chukꞌu harrjö hapʌïjupii hawiama. Hamachdëu Cristo higba 
narr gaaimuata sĩi kꞌʌdjã hee mokpör pöm sim dʌïta tꞌẽubaimamjö hajierram. 
33 Hõrau Cristo dʌï magju higwia, Hẽwandamau hich hiek gaai jaauwai,

“Mua woun hãb pʌ̈i chirʌm” ha sim “Jerusalén pꞌöbör hee.
Har hi higba habarm kꞌʌʌn hatꞌeen, maan sĩi warag hag gaaimua hõor 

bʌ̈hëu suwi burrmkꞌĩir kꞌʌdjã hee mok jiir simjöta haju, chadcha 
hamau hi hoowai mʌchdëu pʌ̈itarrjã hʌ̈kꞌaba hi higbaju haawai.

Mamʌ hʌü hi hisegba warag hi hau nʌm kꞌʌʌn chan naspawiajã 
hũwaai hamach daujã merag pꞌëbaju, wajapꞌata hi dʌ̈i nʌisiju 
haawai” ha sim, hich Hẽwandamaucha, Cristo higwia.

(Is. 28:16)

10  1 Cristo gaaimua kꞌodamnaan, muan mʌch meeun judionaan 
peerdʌpim kꞌõsita chiraajem. Magua Hẽwandamag jëeuwaijã magta 

hirig jëeujem ham kõit, hamjã peerdʌtkꞌamkꞌĩir. 2  Mʌ ham higar chirʌm, 
chadcha hamau Hẽwandamag hamach heeg hoomkꞌĩir hi hipierraa ham 
kꞌõsi naawai. Pari mag nʌmta hich Hẽwandamau nem waupim kꞌõsi sim 
chaarta jũrr bigaau hausĩu nʌm, 3 Cristo maach tꞌumaam kꞌʌʌn kõit meetarr 
gaaimuata Hẽwandamag hamach pekau chugpaapijujã kꞌĩirjuba. Hamaun 
sĩi hamachdëu hamach jöoin hi hʌʌrkꞌanaa Moiseeu ley pꞌã pʌarrjã wajapꞌa 
hʌʌrkꞌa nʌm paarta Hẽwandamag pekau chukꞌu narrjö hamach wajaug 
paapiju hẽkꞌaajem. 4 Pari hãba Cristo maach kõit meetarr hiek hʌ̈kꞌa nʌm 
gaaimuapaita Hẽwandamau mag pekau chukꞌu harrjö hapäaijem. Magua, 
Cristo gaaimua kꞌaba sĩi ley hʌʌrkꞌa nʌmua chan peerdʌju hẽkꞌaju kꞌaba nʌm.

5 Mag ley hʌʌrkꞌa nʌm gaaimua hõor peerdʌju hakꞌiinjã, pãadë Moiseeu pꞌã 
pʌarr hiek hũrbat: “Har chi ley gaai jaau simjö tꞌumaa wajapꞌa hʌʌrkꞌa hau 
simta Hẽwandamau peerdʌ hauju” ha sim. Pari maach pekaupanau, kꞌaíu mag 
hʌʌrkꞌa hatꞌaju. 6 Mamʌ mag kꞌãai jũrr sĩi Cristo maach pekau kõit meetarr 
hʌk̈ꞌa nʌm gaaimua peerdʌju higwia, hatcha pꞌitꞌuurga sim haju kꞌaba nʌm. 
Moisés hiekꞌõoin “Hʌg̃tꞌar hi haarcha mawia hirig dich peerdʌ hawaan bëepiju 
kꞌaba nʌm.” ¿Jãgwi? Ya hi bëewi maach peerdʌ hawaag maach kõit meetarr 
haawaima. 7 Hich hagjö hĩchab magʌm higwia jaauwai, “Hõor kꞌëchtarr kꞌʌʌn 
haarjã maju kꞌaba nʌm” ha sim, “dich peerdʌ haumkꞌĩir.” ¿Jãgwi? Ya hí hiiu 
pꞌiidʌwi mam kꞌaba sĩewaima. 8 Magua, mʌchdëu jaau chirʌmjö, pꞌitꞌurjã kꞌaba 
ni warpjã maba, sĩi Cristo maach kõit meetarrta chadcha hʌk̈ꞌanaa hirigta dich 
peerdʌpiju haai nʌm. 9 Wajapcharan pua tꞌãraucha hʌk̈ꞌanaa pʌch hidamaucha, 

“Jesucristo chi meem harrta Hẽwandamau deeu pꞌiriu hautarr haawai hichta 
mʌch Pörkꞌapiju” hamʌn, pʌ peerdʌju chadcha. 10 ¿Jãgwi magju haai sĩ? 
Tꞌãrau hʌk̈ꞌa nʌmuapaita Hẽwandamau maach pekau chukꞌu harrjö wajaug 

paapäaijeewaima; maimua hich hagjö dich hiiucha dich tꞌãar hee hʌk̈ꞌatarr 
warm kꞌʌʌnag jaau nʌmuapaita hʌü hichdëu maach peerdʌ haaujeewaima.

11 Hẽwandam hiek pꞌã sim gaai jaauwai, “Chadcha maach Pöröu hamach 
peerdʌ hauju kꞌapꞌʌ hi hiek hʌ̈kꞌa nʌm kꞌʌʌn chan naspawiajã hamach 
daujã merag pꞌëbaju” ha sim, “hich mag wajapꞌata hi dʌ̈i wënʌrraju haawai.” 
12  Mag sim haiguin judionaan wa judionaan kꞌaba hawiajã hĩsin tꞌum hãbata 
tꞌʌnʌm Hẽwandam dau na; hich hãbam Jesupaita tꞌumaam kꞌʌʌn Pörkꞌa sim. 
Magua, har tꞌum hichig jëeu nʌm kꞌʌʌn dʌ̈in Jöoi wajaug kꞌitʌm. 13 Jöoi mag 
kꞌitʌm higwia Hẽwandam hiek pꞌã sim gaai, “Har tꞌum chi maach Pörögta 
hamach dau haug kꞌaugpi jëeu nʌm kꞌʌʌnan, hʌü peerdʌtkꞌajugui” ha sim. 
14 Pari mag pãach peerdʌmkꞌĩir hirig jëwaagan, hichiita nacha pãrau hi hiek 
hʌ̈kꞌaju haai nʌm; mag hʌ̈kꞌaagjã hichiita pãrau hi hiek jaau nʌm hũrju haai 
nʌm; mamʌ mag hi hiek hũraagjã chi jaaujem kꞌʌʌnjã paraa haju haai nʌm, 
hõrag jawaag. 15 Pari jãga mag chi jaaujem kꞌʌʌnjã paraa haju, chi ya hʌ̈kꞌa 
nʌm kꞌʌʌnau ham pʌ̈ibam. Pari judionaanau ya chadcha Jesús hiek jaau 
nʌm hũrwi naawai, kꞌan hatcha tag hũrm kꞌõsi nʌ hʌ̈kꞌaag. Hẽwandamau 
nawe hich hiek jaaupiejem kꞌap hich hiek pꞌã sim gaai jaauwai, “Jãg hõor 
peerdʌajem hiek jaau wënʌrrʌm kꞌʌʌnta hʌücha kꞌitꞌëem” ha sim.

16 Pari judionaanau mag maach peerdʌajem hiek hũr nʌmjã, peer 
tꞌumaam kꞌʌʌnauta hi hiek hasekasba, hãaur kꞌʌʌnaupaita hʌü hʌ̈kꞌa 
durrum, Isaías kꞌararrau, “Señor, par mua pʌ hiek jaau wai jẽedʌ kꞌitʌmjã, 
kꞌaíu hʌ̈kꞌa sĩ” ha hiekꞌatarrjö. 17 Pari mag hamau wajap hʌ̈kꞌabajieb mamʌ, 
mʌchdëu jaau chirʌmjö, hichiita hãbmua Cristoou maach peerdʌajem hiek 
jaauju haai sim; magbaawain chadau mag hiek hũrwiata hʌ̈kꞌaju haai nʌm.

18  Pari hãbmua kꞌãijã, “Magan judionaanau ya Cristo hiek hũrwi naab” 
haju. Hũrwi naama hamaujã hĩchab, durr tꞌum judionaan nʌnʌidʌmpierr 
ya Hẽwandamau maach peerdʌajem hiek jaau nʌm hũrwi naawai. Magju 
higwi Hẽwandam hiek pꞌã sim gaai jaauwai,

“Ham hiek durrpierr durr warpꞌam magwe hũurjem” ha sim.
(Sal. 19:4)

19 Pari deeu hũwaai pʌaba hãbmua kꞌãijã, “¿Magan jãgwi judionaanau 
hʌ̈kꞌabajierrá? Wa sĩita hamachdëu hũrtarrjã kꞌaugpʌ̈ibajierráwa” haju. 
Hãhã, pari mag kꞌaugba haawai kꞌaba, sĩi hi higmapꞌa harr haawaita 
hi kꞌaugbamjö hapʌ̈ijierram. Pari mag hich hisegbaawai jũrr judionaan 
kꞌabam kꞌʌʌnta dau haug kꞌaugwia hʌü hamach peerdʌjujã hamag kꞌapꞌʌ 
hapijim hich Hẽwandamau. Magju higwi Moiseeg mʌg jaaupijim hichdëu:

“Pãrag hʌ̈kꞌapiju kꞌãai pãarjö Hebreonaan kꞌaba haawai sĩi mʌch 
kꞌaugba nʌrrjëem kꞌʌʌnagta hʌ̃rcha hʌ̈kꞌapiju, mag hoowi 
pãachdëujã hagjö hʌ̈kꞌam kꞌõsi hʌ̈kꞌamkꞌĩir.

Hag na mag mʌch kꞌõsi hajujã kꞌĩirjuba haajerr kꞌʌʌnagta hʌ̃rcha 

ROMANOS 10

El Nuevo Testamento en waunaan, 2da ed., © 2011, Wycliffe Bible Translators, Inc.



465

hʌ̈kꞌapiju, mag hoowi pãar hiekkꞌõr waumkꞌĩir.”
(Dt. 32:21)

20 Maimua hag kꞌur hewag pawi Isaiaagjã hĩchab Hẽwandamau judionaan 
kꞌabam kꞌʌʌn higwi mʌg hiekꞌapijim:

“Har bʌ̃ʌrjã mʌ hooju kꞌĩirjuba haajerr kꞌʌʌnau mʌ baauju;
maimua har bʌ̃ʌrjã mʌrʌg jëeujã jëeuba haajerr kꞌʌʌnag mʌch 

kꞌaugpiju” hajim hich Hẽwandamau.
(Is. 65:1)

21 Mamʌ jũrr judionaan higwia hich Hẽwandamau magjim hĩchab:
“Chadcha hamach tꞌãar tꞌeegau mʌ hipierraajã kꞌaba naab mamʌ,
nem hĩs kꞌabam mʌch higamkꞌĩir ham nʌ chirʌm” hajim.

(Is. 65:2)

Judionaanta Hẽwandamau hich hõorkꞌa hawaag jʌr hautarr

11  1 ¿Pãrau kꞌĩirjuawai, Hẽwandamau hich hõor hiseg wai simjö sĩ? Mag 
kꞌabam. Mag hakꞌiin mʌjã hirua nawe hisegpʌïkꞌam, mʌchjã hĩchab 

judionaan dʌï tꞌʌr̃ hãba chiraawai. Mʌʌn maach jöoin Abrán kꞌararr hag chaain 
hewagam kꞌʌʌn Benjamín haajerr hag chaain dënëu. 2 Hẽwandamau warrgarwe 
hichdëu hõor jʌr hautarr kꞌʌʌn chan hisegba sim. ¿Pãrau kꞌĩir heyaa kꞌaba nʌ, warr 
jöoingar Hẽwandam hi jaaujem kꞌʌʌn pöm kꞌëchtarr jaar jöoi Eliaau Hẽwandamag 
jëeumamua ya hi hich happaita chirʌm ha hiekꞌatarr? 3 Hirua Hẽwandamag,

“Señor, pʌ hi jaaujem kꞌʌʌn tꞌumaa wir haig maach meeun 
judionaanaupai kꞌëchpʌ̈iwia,

pʌrʌg jëeujem deg nem hinag pꞌaajemjã hãrkꞌʌʌipʌ̈iwi,
hãba mʌch happaita chirʌmgui” hajim.

“Mag mʌch happai chirʌm hãba, mʌjã dʌ̈i tꞌõopʌ̈im hig nʌmgui” hajim.
(1 R. 19:10,14)

4 ¿Pari pãrau hagjö kꞌaugba nʌ, Hẽwandamau hirig,
“Elías, pʌ pʌch happai kꞌaba sim;
pʌ dënjö mʌ kꞌõsi nʌm hiekꞌau bʌ̃ʌrjã Baalag jëeuba harr kꞌʌʌn siete 

mil pꞌë wai chirʌm” ha hiekꞌatarr?
(1 R. 19:18)

5 Maagwai hich Hẽwandamau Eliaag magtarrjö, hĩs hewag pawiajã hĩchab hagtꞌa 
mag warrgarwe hi hõorkꞌa tꞌʌnʌm kꞌʌʌnan hagtꞌa tꞌʌnʌm. Pari mag tꞌʌnʌmʌn, 
hich Hẽwandamjã hõor dʌï wajapꞌa kꞌitaawai hʌü hich garmuata maach dau 
haug kꞌaugwi mag hich hõorkꞌa hawaag jʌr hautarr gaaimuata mag tꞌʌnʌm. 6 Mag 
hõor dʌï wajaug kꞌitaawai hich garmuata maach jʌr hautarr haawai, pöd hi dau 
na wajapꞌa naawaita hirua maach jʌr haujim hajujã kꞌaba nʌm. Mag hakꞌiin, 
mag dich wajaug nʌm paarta pꞌag nʌmjö haawai, ya hich Hẽwandamau hich 
garmuata maach dau haug kꞌaugjim habakꞌam, hich hõor kꞌamkꞌĩir.

7 Wajapcharan mʌgta sim: Judionaan tꞌum chan Hẽwandamau wajaug 
paapʌïbajim, hamachdëu nem wau nʌm paarta hirig hamach hajaug paapim 
kꞌõsi narr haawai. Hãaur kꞌʌʌn Hẽwandamau hich garmua jʌr hautarr 
kꞌʌʌnpaita chadcha pekau chukꞌu haajerrjö wajaug paapʌïjim; pari tagam kꞌʌʌn 
hichdëu jʌr hauba harr kꞌʌʌnan hichdëuta warag ham tꞌãar tꞌeeg hapijim. 8 Har 
hagtꞌa mag tꞌʌnʌm kꞌʌʌn higwi hich Hẽwandamau hich hiek gaai jaauwai,

“Mua ham dau kꞌĩpinaa kachpa kꞌĩpi hauju” ha sim,
“hoo nʌmta hoobamjö hamkꞌĩir, maimua hũr nʌmta hũrbamjö hamkꞌĩir.
Magtarr haawaita hĩs hewag pawiajã hich hagtꞌata sĩsidʌm ha sim 

Hẽwandamau, hichig hamach wajaug paapijujã kꞌĩirjuba.”
(Dt. 29:4; Is. 29:10)

9 Maimua hĩchab Hẽwandam hoomapꞌam kꞌʌʌnag mag kꞌĩirjupimaaugau, 
jöoi David kꞌararraujã hirig jëeumamua magjim:

“Hẽwandam, har riknaan pʌch hoomapꞌam kꞌʌʌnag hidëu hamach 
pꞌiesta hatꞌee tꞌach pöm wauwi kꞌöpibá,

juau hogtꞌom pʌch dau na wajapꞌa naawaita mag pꞌiesta kꞌamkꞌĩirjã 
pua hamachig nem tꞌum dee chirʌm hamkꞌĩir.

Pari hamachdëupain mag nʌm gaaimua pʌ dʌ̈i wajapꞌa nʌm hanʌm 
hee, pʌchdëupai ham gaai mas deebá.

 10 Dau pꞌuu nʌmta warag ham dau kꞌĩsumjö hapibá, hamach kꞌaigba 
nʌmjã kꞌaugba hamkꞌĩir.

Mag nʌm dʌ̈i hĩchab nem chʌkꞌʌmta wai wënʌrrʌmjö, hidëu ham 
hich mag pꞌitꞌurg hau wënʌrrapibá” hajim Daviiu, Hẽwandam 
hoomapꞌam kꞌʌʌn higwia.

(Sal. 69:22-23)

Judionaan kꞌabam kꞌʌʌnjã hʌü peerdʌtkꞌaju haai nʌm
11 Magan jãgáwa. “¿Judionaanau mag Cristo higba harr gaaimua, magan 

warreta Hẽwandamau ham hisegbapʌïb?” kꞌãijã haju hãbmua. Pari mag kꞌabajim. 
Magju kꞌãai hante mag maach meeunau Hẽwandam hichaaur hawi Cristo higba 
harr gaaimua, jũrr judionaan kꞌabam kꞌʌʌnta hʌü Hẽwandamau peerdʌtkꞌa 
haumam, mag judionaan kꞌabam kꞌʌʌnauta hʌk̈ꞌa pꞌöbaadëm hoowia judionaan 
hiekkꞌõr wauwi hagjö hʌk̈ꞌamkꞌĩir. 12 Magua kꞌapꞌʌ habat: Mag judionaanau Cristo 
higba harr gaaimua jũrr judionaan kꞌabam kꞌʌʌn dʌïta Hẽwandamau dʌr̈rcha 
hʌü haajem kꞌai, magan judionaan tꞌumaam kꞌʌʌnau Hẽwandam hiek hʌk̈ꞌa 
pꞌöbaadeewai chará, hagjö Hẽwandamaujã hĩchab hʌüchata haju ham dʌïjã.

13 Judionaan kꞌabam kꞌʌʌn, mua pãrag magkꞌim hĩchab: Mʌʌn chadcha 
hich Hẽwandamauta jʌr haujim, pãar hee hich hiek jaaumkꞌĩir. Magua, 
mʌch meeun dʌï hiyʌ̈ʌ haawai maata muan hamag jajaau haajem, 14 mag 
hũrbaawai hiekkꞌõr wauwi hagjö pãar dënjö hʌk̈ꞌabaawai hĩchab hãaur kꞌʌʌn 
kꞌãijã Hẽwandamau peerdʌ haumamkꞌĩir. 15 Hẽwandamau mag judionaanag 

hooba sĩutarr gaaimua pãar judionaan kꞌabam kꞌʌʌnagta jũrr hich dʌï kꞌõinaa 
wënʌrramkꞌĩir hich hiek hʌk̈ꞌapi simʌn, chadcha wajaug sim. Pari mʌg hatag 
hichdëu judionaanagpa hʌk̈ꞌapibarm hedta wajapcha haju. Magbarm haigta 
mag hi higba narr gaaimua kꞌëch nʌmjö narrjã deeu pꞌiidʌtkꞌabarmjö nʌisiju. 
16 Pãrau kꞌapꞌʌ nʌm, pabʌj̈ã jẽb hõtag hee simʌn, tꞌum chi piu nenergjã hë 
hõttꞌo tꞌʌnaaju. Mag sim haig hich jöoi Abranta chi pabʌj̈ö sĩebahab, maagwai 
judionaan chi piu nenergjöta tꞌʌnʌm. Magua, hich jãg warrgar maach jöoin 
Abrán kꞌararrjã hich Hẽwandamaucha jʌr hautarrjö, hĩs hewagam judionaanjã 
hichiita Hẽwandam hõorkꞌa wënʌrraju, hamjã mag jöoi chaain haawai.

17 Pari judionaan mag olivo chaar gaaim chi piu nenergkꞌa narrta, hamachdëu 
hʌk̈ꞌaba harr gaaimua sĩi chi piu kꞌõgkꞌatarrjö naabahab. Maagwai pãar chi 
judionaan kꞌabam kꞌʌʌn hʌü hʌk̈ꞌa wëtum kꞌʌʌnta, pãachdëu hʌk̈ꞌa nʌm 
gaaimua mag kꞌõgkꞌatarr gaai olivo wëeta tꞌaapꞌë jĩirtarrjö naabahab. Mag 
deeum pa gaaita sũrkꞌa höbër nʌmjö nʌm gaaimua, hich Jöoirau Abranag 
nem deeju jaautarrjö, pãraujã hʌü hĩchab hi jua heem nemdam hauba haajeeb. 
18 Pari Hẽwandamau judionaan hisegwia mag olivo piu kꞌõgkꞌatarrjö nʌm daar, 
pãachdëuta hʌü hʌk̈ꞌa nʌm hawia hoob jũrr ham kꞌa hisëe hamiet. ¿Pãrau kꞌapꞌʌ 
naabá, pabʌj̈ã chi piúata wai dʌnaaba chi kꞌarauta wai dʌnaajem? Hich hagjöta 
naabahab pãarjã, judionaan chi kꞌaarkꞌa nʌm gaaimuata sĩi pãarjã sũrkꞌa nʌmjö 
naawai. Magua judionaan chukꞌumuan, pãrau pöd Hẽwandam kꞌaugbakꞌam.

19 Pari magbaa hãbmua kꞌãijã, “Hãa, pari mag chi piu kꞌõgkꞌatarr jũrr mʌchta chi 
nemjĩir chaar kꞌãaijã wajapcha chiraawai, ¿mʌʌta hag gaai sũrkꞌamkꞌĩir kꞌabajĩ?” 
kꞌãijã haju. 20 Mamʌ pãadë kꞌĩirjubat: Hẽwandamau ham dʌï chadcha mag papiu 
kꞌõgkꞌabapʌïmjö hajim, hich hiek hʌk̈ꞌaba harr kõit. Pari pãar chan chi kꞌaar chaar 
kꞌabam; pãran sĩi ham kꞌãai hʌk̈ꞌatarr gaaimuapaita mag sũrkꞌa tꞌʌnʌmjö nʌm. 
Mag naawai hoob pãach tꞌömiet. Magju kꞌãai hiekꞌaawaijã hagpierraata hiekꞌabat. 
21 Pãadë wajapꞌa kꞌĩirjubat: Hẽwandamau hamta hich garmua jʌr hautarr kꞌʌʌn 
haawai hamachta chi pabʌ ̈chaarkꞌa narrjã mag hich hisegbaawai ham gaai sĩi par 
daúa hooba harr kꞌai, magan pãar gaai chará ham dënjö hʌk̈ꞌabamʌn hirua jua 
kꞌʌabacha haju, sĩi ham gaaimuata sũrkꞌa nʌmjö naawai. 22 Pãadë mʌ hiek hũrbat, 
pãrag jaaukꞌim: Hẽwandaman chadcha wajaug kꞌitʌm hõor dʌï; pari hĩchab 
hõrau hich higba haawain, ham dʌï kꞌĩir masi sĩerrʌm. Magua mag judionaan 
hich hiek hʌk̈ꞌaba harr kꞌʌʌn dʌïjã sĩi ham gaai par daúa hoobajim. Pari pãrau 
hʌk̈ꞌatarr haawai hich garmuajã pãar dʌï nem wajaug sim. Pari mag wajaug sim 
kꞌapꞌʌ hab mamʌ, hichiita hirua kꞌõsi simjöta haju haai nʌm; magbamʌn pãran 
warm kꞌʌʌnjö hirua hisegju. 23 Pari chadcha Hẽwandamau mag ham hisegtarrjã 
hamau deeu hʌk̈ꞌab kꞌaba hʌk̈ꞌakꞌiin, Hẽwandamau deeu ham higju. Magbaawai 
deeu hich hõorkꞌa hatꞌaawai hũwaai chi papiu kꞌõgkꞌatarrta sũrkꞌapi hatꞌamjö 
haju, mag hatꞌeejã hi jua tꞌeeg sĩewai. 24 Pãadë kꞌĩirjubat: judionaan olivo chaar piu 
nenergjöta nʌm, Hẽwandam hõor haawai; pari pãar judionaan kꞌabam kꞌʌʌnan 
sĩi olivo chi wë piujöta nʌm. Mamʌ mag nʌmta pãachdëu hʌk̈ꞌatarr gaaimua jũrr 
olivo chaar bʌʌ̈ta tꞌaapꞌënaa hag hee sũrkꞌapi hatꞌamjö hajim, hĩchab hich hõorkꞌa 

hawaag. Pãar dʌï magju haai kꞌaba narrta Hẽwandamau magtarr kꞌai, judionaan 
chará, hamachta mag olivo chaar piu nenergkꞌa nʌmjö naawai, Hẽwandamau 
deeu sũrkꞌaímʌ sũrkꞌapi hauju, hamach kꞌõgkꞌatarr pör gaaipai.

Hẽwandamau tꞌum hagdaujö hõor dau haug kꞌaaugjem
25 Cristo gaaimua kꞌodamnaan, pãachta tꞌönaa pãachdëuta judionaan kꞌãaijã 

kꞌapcha nʌm ham hugua, warrgar kꞌaugba haajerr hiekta pãrag kꞌap hapim 
kꞌõsi chirʌm. Hiin chadcha judionaan tꞌum kꞌabam mamʌ Hẽwandam hiek 
hʌk̈ꞌamaaugau tꞌãar tꞌeega tꞌʌnʌm kꞌʌʌnta hʌr̃pai tꞌʌnʌm. Mamʌ hamau jãg 
hʌk̈ꞌaba nʌmʌn, jãan judionaan kꞌabam kꞌʌʌn warrgarwe hich Hẽwandamau 
jʌr hautarr kꞌʌʌnau tꞌumaa hʌk̈ꞌa nʌm horapaita jãg tꞌʌnʌm. 26 Mag hich 
Hẽwandamau jʌr hautarr kꞌʌʌnau tꞌum hʌk̈ꞌa pꞌöbaadeewaita maar meeun 
chi judionaanjã dʌï hagjö hʌk̈ꞌa pꞌöbaadëwi peerdʌtkꞌaju. Maar meeunau mag 
hʌk̈ꞌaju higwia, jöoi Isaiaau Hẽwandam hiek pꞌã sim gaai jaauwai,

“Jerusalén pꞌöbör heemuata woun höbërju” ha sim, “maach peerdʌ hauju.
Maguata hewag pawijã maach chi Jacob chaainkꞌa nʌm kꞌʌʌn 

maach pekau heemua maach peerdʌ hauju” ha sim.
(Is. 59:20)

27 Maimua hagjö hich Hẽwandamau jöoi Jeremiegjã,
“Mʌchdëu hag nawe ham jöoin dʌ̈i hiekꞌatarrjö mʌchdëuta ham 

pekau chugpaapʌ̈iju” hajim, maar chi judionaan higwia.
(Jr. 31:33-34)

28 Hĩsin maar meeun judionaan pöm sĩi hamach garmuata Hẽwandam dʌï 
hiekkꞌõr hau tꞌʌnʌm, maach peerdʌajem hiek hamachdëu hiseg nʌm gaaimua. 
Pari hamau mag nʌm haig, jũrr pãar hatꞌeen wajaugta sim, mag hamau hiseg 
wai nʌm gaaimuata hʌü pãrau hʌk̈ꞌa naawai. Pari hamau mag hich hiseg 
nʌm hãba, Hẽwandamau ham kꞌõsinaa hagtꞌa hich hõorkꞌa hauju kꞌĩirju sim, 
hich garmuata ham jöoinjã jʌr hautarr haawai. 29 Wajapcharan Hẽwandamau 
hichdëu nem deebarm chan tag kꞌecheu hauba, ni hich hiekꞌatarrjã deeu 
naspawi hichaaupapa haba sĩerrʌm. 30 Warrgarin chadcha pãrau Hẽwandamau 
jaau sim hichaaurta nem wau wënʌrrajim. Pari hĩs jũrr judionaanta warrgar 
pãar tꞌʌnarrjö Hẽwandam hichaaur tꞌʌnaawai jũrr hĩs Hẽwandamau hʌü 
pãarta dau haug kꞌaug sim. 31 Pari mag hĩs hamau Hẽwandam hichaaur 
nem wau nʌm hãba, hichiita mʌg hatag Hẽwandamau pãar dau haug kꞌaug 
nʌm hoowia hamachdëujã deeu hʌk̈ꞌam kꞌõsi haju. Mag hamaujã pãar dënjö 
hʌk̈ꞌabarm hedan chadau Hẽwandamau hamjã dau haug kꞌaugab kꞌaba dau 
haug kꞌaugju. 32 Wajapcharan tꞌumaam kꞌʌʌnta Hẽwandam hichaaur nem wau 
wënʌrrʌm gaaimua, ni hãbjã hi dau na wajapꞌa sim haju kꞌabam; ni hãbmuajã 
wir haigpai jãga hich wajaug paapʌïjujã kꞌaugba sim. Pari Hẽwandamau 
tꞌumaam kꞌʌʌnta mag wai simʌn, judionaan wa judionaan kꞌaba hawiajã, hich 
garmuata tꞌum hagdaujö hõor dau haug kꞌaugaagta mag wai sim.

33  Hẽwandamta chadcha hõor dau haug kꞌaugaag tꞌumaam kꞌʌʌn dʌ̈i 
wajapꞌa kꞌitʌm. Maach kꞌĩirjug chan hi kꞌĩirjug dʌ̈i barbam. Hichdëuta 
hõor peerdʌ hawaag hag nawe waujujã tꞌum kꞌapꞌʌ hajim. Hirua hõor dʌ̈i 
nem wauju kꞌĩirju wai sim chan pöd hãbmuajã jaau hauba, ni hirua nem 
wau simjã kꞌaugba haajem, jãgwi jãg waumaajẽ. Mag hãbmuajã hi kꞌĩirjug 
dʌ̈i barbaju higwia, Hẽwandam hiek pꞌã sim gaai jaauwai,
 34 “Kꞌaíu mʌg nʌm haig maach Pör hʌg̃tꞌar chiraajem kꞌĩirjug kꞌapꞌʌ sĩ” 

ha sim.
“Kꞌaíu hirig wawí hiekꞌamaju haai sĩ, hichdëuta kꞌapcha sim hawi” ha 

pꞌã sim.
(Job 15:8; Is. 40:13)

Maimua,
 35 “Kꞌaíu hʌ̃rcha hirig nem deewi sĩ, jũrr hag paar hajués hirig nem 

jëwaag” ha pꞌã sim hagjö.
(Job 41:11)

36  Nem tꞌʌnʌmʌn tꞌum hich dënëu, hichdëuta tꞌum hompaatarr 
haawai. Hĩchab nem tꞌʌnʌmʌn hi gaaimuata tꞌʌnʌm, hichdëuta tꞌum wai 
dʌnaawai. Tꞌumaam kꞌʌʌnag hich tꞌö hiekꞌamkꞌĩirta magʌm nem tꞌum 
hompaatarr haawai hichta mʌg hatag pawiajã hich mag tꞌumaam kꞌʌʌn 
kꞌãai hʌ̃rpai sĩerrʌm hiekꞌau.

Jãga Hẽwandam hatꞌeepaita wënʌrraju haai nʌ

12  1 Cristo gaaimua kꞌodamnaan: Maguata hich jãg Hẽwandamau maach 
dau haug kꞌaug paraa kꞌitʌmjö, muan pãragan pãach cha maach hiyʌʌ̈ 

nʌmchata hidëu Hẽwandamag hich dënkꞌapi hatꞌat ha chirʌm, hãba hi hatꞌeepai 
hichdëu kꞌõsimjö wajapꞌa nem wau wënʌrraag. Magnaata hirig jëeu wënʌrraju 
haai nʌm. 2 Hoob sĩi parhoobam kꞌʌʌnau jãga wënʌrraju haai nʌ ha jaaujemjö 
hamiet. Magju kꞌãai hidëu Hẽwandamagta hichdëu kꞌõsi simjö pãach kꞌĩirjug 
wajaug paapibat, hichdëu pãachig nem waupi jaau simta kꞌap haag: wajapcharan 
mag kꞌai magan kꞌani hi dau na wajapcha sĩ ha kꞌapꞌʌ nʌm dʌï kꞌani hirua kꞌõsi sĩ 
ha kꞌapꞌʌnaa hĩchab jãgata nem hagcha wau wënʌrraju ha kꞌap haagma.

3  Keena, Hẽwandamauta mʌrʌg Cristo hiek jaaujem kꞌapitarr haawai 
pãrag magkꞌim: Hoob pãachta pãach kꞌapeen kꞌãaijã wajaug hatcha nʌm 
ha kꞌĩirjumiet. Mag kꞌãai hãba Hẽwandamau kꞌĩirjug dee simpierrpaita hi 
hatꞌee nemdam wauju haai nʌm kꞌap, dich higju hawiajã nem hagchata 
jaaubat. 4 Maach mor gayan chadcha nem kꞌĩir kꞌapan kꞌĩir pogkꞌe tꞌʌnʌm. 
Mag tꞌʌnaawai nem kꞌĩir pogkꞌeta waaujem. 5 Maach hich Cristo hiek 
hʌ̈kꞌa nʌm kꞌʌʌnjã hich hagjöta tꞌʌnʌm hĩchab, kꞌapan. Mamʌ mag 
kꞌapan tꞌʌnʌm kꞌʌʌnauta jũrr Cristo mor hãbpai hompaa hau nʌmjö nʌm. 
Mag kꞌapan tꞌʌnʌmta mag hi hiek hʌ̈kꞌa nʌm gaaimua jũrr chikꞌam gaai 
sõpigkꞌa tꞌʌnʌmjö nʌm. Mag naawai jũrr hagdaujö chikꞌam hiigjem.

6 Mag kꞌapanaam kꞌʌʌ̃r haawai maachdëu hʌk̈ꞌatarr hiek gaaita hubʌ 
paaukꞌamamkꞌĩir Hẽwandamau maachig hich jua tꞌeeg deejem, hichdëu 
kꞌõchagpierr hagjö kꞌĩir pogkꞌe nem waumkꞌĩir. Magua, hirua maachig hich 
hiekta jũrr deeum kꞌʌʌnag jaaumkꞌĩir hich jua tꞌeeg dee sim kꞌai, magan mag 
jua tꞌeegau maachig kꞌĩirjugdam barpibarmpierr hi hiek jaauju haai nʌm. 7 Wa 
sĩi dich kꞌapeen juag hoomkꞌĩir kꞌãijã hich jua tꞌeeg deetarr wai sim kꞌai, magan 
ham juag hoom kꞌõsi hoobá. Sĩi chikꞌamnag hich hiek jaaumkꞌĩir maestro kꞌãijã 
kꞌapi sim kꞌai, hi hiek jaau nʌm gaaipai sĩsí. 8 Hõor wawiejem kꞌĩirjug kꞌãijã pʌchig 
deetarr pʌch gaai wai sim kꞌai, magan warag hõorta wawinaa. Pꞌatkꞌon hatꞌee 
kꞌãijã hʌü Hẽwandamau pʌch heeg hoowi sim kꞌai, jũrr hõordam kꞌĩir jãsenkꞌawi 
hamagjã deem kꞌõsi deebá. Chi hʌk̈ꞌa durrum kꞌʌʌn hee chi pörkꞌamkꞌĩir kꞌãijã 
hich jua tꞌeeg deetarr kꞌai, magan wajapꞌata hi pꞌidag waubá. Chikꞌam dau haug 
kꞌaug nʌm kꞌʌʌnjã, pãachdëu hõor dau haug kꞌaaugwai honee habat.

Jãga haju haai nʌ maach chi Cristo hiek hʌ̈kꞌa nʌm kꞌʌʌnau
9 Chadchata pãach kꞌapeen kꞌa kꞌõsi habat, sĩi ham kꞌĩirpai kꞌaba. Nem 

kꞌaigbam hisegnaa nem wajapꞌam wau nʌm gaaipaita nʌisit. 10 Kꞌod hãbam 
kꞌʌʌnjö hagdaujöta pãach kꞌapeen kꞌa kꞌõsinaa, dich garmuata hʌr̃cha ham kꞌĩrag 
heenaa hagdaujö chikꞌam respetaabat, hamta dich kꞌãai hʌr̃pai nʌm kꞌʌʌnjö.

11 Maach Pör Jesucristo hatꞌee pꞌidkꞌaawai hoob kꞌusëukꞌa pꞌidkꞌamiet. 
Magju kꞌãai kꞌĩir pꞌipꞌiragta habat.

12  Hẽwandamau mʌg hatag maach hich haarcha pꞌë hauju kꞌapꞌʌ 
naawai warag honee naat. Cristo gaaimua pãach dau haug wauju kꞌapꞌʌ 
nʌmjã warag kꞌupꞌĩita haudʌdʌt habat. Mag nʌm dʌ̈i Hẽwandamag jëeu 
nʌm chan hoob kꞌĩir hokꞌoo jëeuba hamiet.

13  Mʌg Hẽwandam hiek hʌ̈kꞌa durrum gaaimua hi hõorkꞌa tꞌʌnʌm 
kꞌʌʌnau nem hiigwai pãachdëuchata hig nʌmjö habat, ham nem hig 
nʌmdam jöpkꞌaa haudeeg. Warpmua kꞌãijã bëewi pãach haig kꞌãyaag di 
jëeucheewai ham dʌ̈i hö wajapꞌa habat.

14 Pãach Cristo hiek hʌ̈kꞌa nʌm gaaimua hõrau kꞌãijã pãach dʌ̈i 
kꞌaigba haawai hoob ham tꞌõp hiekꞌamiet. Magju kꞌãai warag ham kõit 
Hẽwandamagta jëeubat, Hẽwandamau ham dʌ̈ijã hʌü hamkꞌĩir.

15 Cristo gaaimua dich kꞌodkꞌa tꞌʌnʌm kꞌʌʌn honee haawai dʌï honee habat; 
wa jũrr hãb kꞌãijã gaai machgau hökꞌĩirjuu kꞌãijã hoowai dʌï gaai masi habat.

16  Pãach heepai sĩi chipar chipar haju kꞌãai, maach Pör Jesucristo 
hatꞌee nem wawaagjã nem par daúa hooba warag hi hãba habat. Hoob 
pãachta dich kꞌapeen kꞌãaijã hʌ̃rpai haju hẽkꞌamiet; magju kꞌãai sĩi warag 
parhooba serbiibam kꞌʌʌnjöta habat. Hoob pãachdëuta chikꞌam kꞌãaijã 
hʌ̃rpai kꞌapꞌʌ nʌm ha kꞌĩirjumiet.

17 Chikꞌamnau pãach kꞌaibag waauwaijã hoob hagjö ham kꞌaibag 
wauju kꞌĩirjumiet. Magju kꞌãai tꞌumaam kꞌʌʌn daar hãba nem wajapꞌam 
happaita wauju hẽkꞌabat, hãbmuajã pãach hëugar kꞌaigba hiekꞌam hugua. 

18  Pãach garmua chan hoob dich kꞌapeen dʌ̈i kꞌĩir haumiet. Magju kꞌãai 
sĩi tꞌumaam kꞌʌʌn dʌ̈i kꞌõinaa wënʌrrajuuta hẽkꞌabat. 19 Hermanonaan, 
pãach dʌ̈i kꞌaigba harr jũrr hawi hoob pãach juata chikꞌam gaai na 
deemiet. Magju kꞌãai hidëu Hẽwandamagta jũrr ham dʌ̈i hichdëu kꞌap 
hapibat. Magʌm higwia hichdëujã hich hiek gaai,

“Muata ham dʌ̈i mʌchdëu kꞌap haju haai chirʌm” ha sim.
“Pãach dʌ̈i jãg nʌm paar hidëu mʌrʌgta deebat, muata ham gaai 

hoopikꞌim” ha sim Hẽwandamau.
(Dt. 32:35)

20 Maimua hagjö,
“Pʌch kꞌa hukꞌurm woun kꞌãijã jãsöo kꞌitʌm hoowai wajapꞌa hi jãhogbapʌï;
wa höbisi kꞌãijã kꞌitʌm kꞌai, kꞌũwagdam wa dödam kꞌãijã döpibapʌ̈i” 

ha sim.
“Pua mag wajap hich jãhogbapäaiwai hich garmua pʌ dʌ̈i mag sĩerr 

kꞌĩirjuwia,
‘Jãg mʌch dʌ̈i wajapꞌa hajuuta mua jãgjujã kꞌĩirjuba jãg hi kꞌa hukꞌur 

haajeebma’ hawi kꞌĩir naauju” ha sim hĩchab Hẽwandam hiek gaai.
(Pr. 25:21-22)

21 Magua, chikꞌamnau hamach garmua pãach dʌ̈i kꞌaigba haawai hoob 
ham gaai hagjö hapʌ̈iju hawi ham dʌ̈i kꞌaigba hamiet. Magju kꞌãai warag 
pãach garmuata ham dʌ̈i haairaa habat.

Jãga haju haai nʌ tꞌetꞌemnaan dʌ̈i

13  1 Mʌig heegar leinaan tꞌʌnʌmʌn tꞌum hich Hẽwandamauta mag kꞌapitarr 
kꞌʌʌnau; hirua hʌdʌraa mag chi tꞌetꞌemnaan kꞌapiba harr kꞌʌʌn chan 

chukꞌum. Magtarr haawai maach tꞌumaam kꞌʌʌnauta mʌg jẽb gaai leikꞌanaa chi 
tꞌetꞌemkꞌa tꞌʌnʌm kꞌʌʌn hipierraa haju haai nʌm, hich Hẽwandamauta hamag 
magpi sĩewai. 2 Magua kꞌapꞌʌ habat: Har leinaanau jaau nʌm hichaaur haajem 
kꞌʌʌnan, hich Hẽwandamau mag leikꞌapitarr kꞌʌʌn hichaaurta nem wau nʌm. 
Magua, chi mag nʌm kꞌʌʌnan hichiita jerrba leinaan jua hãwatab kꞌaba hãwatju. 
3 Mʌg durr gobernaajem kꞌʌʌn chan nem wajapꞌa waaujem kꞌʌʌnag hamach 
högkꞌamkꞌĩir kꞌaba, nem kꞌaigba waaujem kꞌʌʌnag hamach högkꞌamkꞌĩirta 
nʌm. Magua, pʌ ham dʌï kꞌõinaa chitam kꞌõsi chirʌm kꞌai, kꞌajapꞌa chitá. Mag 
hamʌn pua nem waauwaijã hamachdëujã hĩchab pʌ higar nʌmjö pʌ chig habam, 
4 hamagjã hĩchab sĩi pãar dʌï hʌü hamkꞌĩirta Hẽwandamau mag gobernaapi 
sĩewai. Pari Hẽwandamau mag ham jua tꞌeeg hapitarr sĩi par naamkꞌĩirpai 
kꞌaba harr haawai pʌʌta ham na nem kꞌaigba waumʌn, chadcha pua ham jua 
högkꞌaju haai sim. Hichiita hamau hamachdëu mas deeju hayaam kꞌʌʌn gaai 
deeb kꞌaba deeju, magamkꞌĩirta Hẽwandamau ham pꞌë wai sĩewai. 5 Magam 
huguata maachin hichiita chi tꞌetꞌemnaan hipierraa haju haai nʌm, mag nʌmjã 
sĩi dich kꞌaibag wauju kꞌĩirjuwiapai kꞌaba mamʌ. Wajapcharan Hẽwandamau 

magpi sim kꞌapꞌʌ naawaita mag ham hipierraa haju haai nʌm. 6 Pãadë kꞌĩirjubat: 
¿Kꞌan jãgwia pãrau gobiernoog impuesto pꞌaagjẽ? ¿Hagjö hich Hẽwandamau 
mag pꞌagju haai nʌm kꞌapꞌʌ hapi sĩewai kꞌabá? Hichdëuta chi tꞌetꞌemnaanag pãar 
dʌï wajapꞌa hamkꞌĩir pꞌidag deejeewai hichiita hamau mag impuesto jëeuwaijã 
pꞌagju haai nʌm, Hẽwandam hichaaur hamaaugau.

7 Magua, chi impuesto jëeubarmʌg impuesto pꞌagbat; wa sĩi ham 
respetaaju haai kꞌãijã nʌm kꞌʌʌn respetaabat hagjö. Hamta chi 
tꞌetꞌemnaan haawai Hẽwandamau hamag nem deepi jaau sim tꞌum deebat.

Jãga haju haai nʌ dich kꞌapeen dʌ̈i
8 Hoob pãach kꞌapeen hiwiir hãbam kꞌʌʌnagjã dëbpaar paraa hamiet. Magarrau 

jũrr hagdaujö dich kꞌapeen kꞌa kꞌõsi haju kꞌĩirjugan chadau paraa habat. Chi magta 
hich kꞌapeen kꞌa kꞌõsi simuan chadau chadchata Moiseeu ley pꞌã pʌarr gaai jaau 
sim tꞌumaa hʌʌrkꞌa sim. 9 Chi Moiseeu pꞌã pʌarr gaai jaauwai, dich hõor kꞌabam 
dʌïjã kꞌapes hapiba, hõorjã tꞌõopiba, nemjã jĩgkꞌapiba, sĩi chikꞌam nemjã dich dën 
hapim kꞌõsi haju haai kꞌaba nʌm ha jaau sim. Mamʌ mag tag hagjö kꞌapan jaau 
sĩeb mamʌ, mag tꞌʌnʌmʌn sĩi cha mʌchdëu jaau chirʌmjö, mag “Pʌch kꞌapeenjã 
daupii habá, hich jãg wir haig pʌchdëupai pʌch chig hapimapꞌa haajemjö” ha sim 
gaaimuata tꞌum höbër sim. 10 Har chadcha dich kꞌapeen magta kꞌa kꞌõsi simua 
chan bʌʌ̃rjã ham dʌï kꞌaigba hajujã kꞌĩirjuba haajem. Magua, mag dich kꞌapeen kꞌa 
kꞌõsi nʌmuata tagam ley hich Hẽwandamau deetarrjã tꞌumaa hʌʌrkꞌa höbër sim.

11 Pari mag Hẽwandamau jaau simjö wënʌrraju haai nʌmʌn, ya Cristoou 
maach pꞌë hawaan bëeju gayaa pam kꞌapꞌʌ naawaita mag wënʌrraju haai 
nʌm. Maadëu kꞌapꞌʌ nʌm, mag hi bëeju hedan warr maachdëu mʌg maach 
peerdʌajem hiek hʌ̈kꞌaawaim jaram kꞌãaijã ya gayaata sim. Magua tag jãg 
sĩi kꞌãi nʌmjöta wënʌrraju kꞌaba nʌm. 12  Mʌig heegar wënʌrrʌm haiguin 
hedau kꞌëu tꞌʌnʌʌ hawia hãspa hurum dën deeu haardʌ hurumjöta sim. 
Pari mag chi hãspa hurumjö sim ha chirʌmʌn, ya Cristo bëeju gayaa sim 
higwiata mag chirʌm. Magua, hoob tag sĩi kꞌĩchag hee nem wau nʌmjö 
nem kꞌaigbam waumiet. Mag kꞌãai chadcha Cristoou mag pãach pꞌë 
hawaan bëeimʌʌ sim kꞌap hi hipierraata habat, 13 chadcha hararag hee 
wënʌrrʌm kꞌʌʌnjö nem wajapꞌata wawaag: nag pig kꞌaba, pꞌiesta hee dö 
nʌm kꞌʌʌnjã kꞌa jõiba, parhoobam kꞌʌʌn dʌ̈ijã kꞌapes haba, dich kꞌapeen 
dʌ̈ijã kꞌĩir hauba, ni chikꞌam nemjã dich dën hapim kꞌõsi kꞌaba. 14 Magju 
kꞌãai warag Jesucristo nʌrraajerrjöta haju hẽkꞌabat. Mag nʌm dʌ̈i hĩchab 
hoob tag warr Cristo kꞌaugba haajeewai nem waaujerr wauju kꞌĩirjumiet.

Hoob pãach dënjö hʌ̈kꞌa durrum kꞌʌʌn pãach wir haig jaaumiet

14  1 Kꞌodamnaan, pãrag jaaukꞌim: Har Cristo hiek hʌk̈ꞌa durrum pari 
hamachdëu nem wauju haai nʌ wa wauju kꞌaba kꞌãijã nʌm kꞌaugbam 

gaaimua kꞌa tꞌũumjö kꞌitꞌëem kꞌʌʌnau pãach dʌï kꞌapeerkꞌam hiigwai hoob ham 
kꞌa hisegmiet. Hoob pãach dënjö kꞌaugba nʌm hawi magʌm gaaimua warag ham 

dʌï hijẽjẽb hamiet. 2 Mua pãrag mag chirʌmʌn mʌgau: Pogkꞌa hõrau jaauwai nem 
tꞌum kꞌöju haai nʌm haajem; pari hãaur kꞌʌʌnau mag jaauba haajem. Mua kꞌapꞌʌ 
chirʌm, hãaur kꞌʌʌn Hẽwandam hiek hamachdëu hʌk̈ꞌatarr gaai hubʌ kꞌaba nʌm 
gaaimua nemek modjã kꞌöba haajem, sĩi parhooba juau wautarrta hõrau hamach 
hẽwandam hawi hagʌmʌg jëeu narr nemek mod kꞌãijã kꞌöbaawai pekau haju 
hawi. 3 Mag, nem tꞌum kꞌöwiajã, chi mag kꞌö simua jũrr parhooba nem kꞌöba 
haajem kꞌʌʌn jaauju kꞌaba sim. Maagwai jũrr chi parhooba nem kꞌöba haajem 
garmuajã parhoob kꞌoojem hëugar, “Jãguan nem kꞌöju kꞌabampata kꞌö sĩerrʌm” 
haju kꞌaba sim, mag nem parhooba kꞌö sĩeb mamʌ, Hẽwandamau magʌmjã higba 
hijã hĩchab hich chogkꞌa wai sĩewai. 4 Mag Hẽwandam chogkꞌa simta, kꞌantꞌee pua 
hi jaau sĩ. Hí pʌ chog kꞌabam. Hich chi patronauta hich chog haawai jaauju haai 
sim, hʌü sĩ wa hʌü kꞌaba sĩ hirua nem wau sim. Mag sĩewai maach Pör Cristota 
jua tꞌeeg sĩebahab, mag nem parhoob kꞌö sĩewiajã hich mag hubʌ hi wai nʌrraag.

5 Jũrr deeum ejemplo pãrag jaaukꞌim: Hee pogkꞌa maach kꞌapeenau 
jaauwai, Hẽwandamag jëeuju hed sim haajem; mag hedta hʌr̃cha hirig jëeuju 
haai nʌm haajem. Pari jũrr hagjö warm kꞌʌʌnau mag kꞌaba, Hẽwandamag 
jëwaagan parhoobam hed hawiajã tꞌum hich hagjöpai sim haajem. Pari jãiguin 
wajapcharan pua kꞌĩirjuawai chadcha magta haju haai sim kꞌai, magan kꞌan 
gaaimuata magju haai nʌmjã kꞌapꞌʌ haju haai sĩ. 6 Mag sĩewai, parhoobam hed 
hawiajã, Hẽwandam kꞌõsi haawai hirig jëwaag mag hedta hʌr̃cha hʌʌrkꞌa nʌmʌn 
magan hʌü sim. [Pari mag hedpai kꞌaba, hed hëepierr Hẽwandamag jëeukꞌiinjã, 
hagjö nem wajaug sim, hi kꞌõsi haawaita hirig jëeu naawai.] Hich hagjöta sim 
tꞌach kꞌö nʌm haigjã: Chi parhooba kꞌö simua Hẽwandamag jëeunaata kꞌömʌn 
hʌü sim, hich Hẽwandamau hoowai hichig jëeunaata kꞌö sĩewai. Pari chi nem 
parhooba kꞌöba simuajã mag Hẽwandamau kꞌõsi simjö haag hawiata mag kꞌöba 
simʌn, magan hich hagjö nem wajaug sim, hirua mag nemek kꞌöbahab mamʌ 
deeum nem hichdëu kꞌö sim paar hagjö Hẽwandamag hʌü hajim haajeewai.

7 Mag nʌm haig maach chi hʌk̈ꞌa nʌm kꞌʌʌn kꞌĩirjug kꞌĩet naawiajã maach 
tꞌumaam kꞌʌʌn Hẽwandam gaaimuata wënʌrrʌm. Magua, maach chan mʌg 
nʌm haig sĩi ya maach juau pawi nʌm hawia, dich wënʌrram haig wënʌrranaa 
dich tꞌõm haig tꞌõju kꞌaba nʌm. 8 Wajapcharan maach chi Cristo dënkꞌa nʌm 
kꞌʌʌnta mʌig heegar hiiu wënʌrrʌm haiguin, maachin maach Pör Cristoou jãga 
wënʌrraju haai nʌ ha jaaujeewaita hʌü chadcha hichdëu kꞌõsimjö wënʌrrʌm; 
wa mee kꞌãijã mee nʌmʌn hichdëu meepibarm haigta meejem. Pari maachin 
monakꞌa naawia kꞌãijã wa meewia kꞌãijã, hichiita maach Pör Cristo dënkꞌa nʌm. 
9 Mag maach hich dënkꞌa hawaagta Cristo meewi deeu hiiu pꞌiidʌjim, magbarmua 
hichta kꞌëchwi durrum kꞌʌʌn Pörkꞌanaa hĩchab hagtꞌa hiiu durrum kꞌʌʌn Pörkꞌaag.

10 Mag hichta chi Pörkꞌa simta, kꞌantꞌee pua pʌch dënjö hʌk̈ꞌa durrum kꞌʌʌn 
jaaujẽ. Wa jãgwi pua jãg ham kꞌa hisëemjö haajẽ. ¿Pua kꞌaugba sĩ, maach 
tꞌumaam kꞌʌʌnta Cristo kꞌĩirpꞌee dʌnʌʌutkꞌaimaju, maach mʌig heegar haajeewai 
nem wautarr jaaumam maach jʌg̃ʌucha hũraag? Magua, maadëu dich kꞌapeen 

jaauju kꞌaba nʌm, Cristoouta maach tꞌumaam kꞌʌʌn jaauju haawai. 11 Maach Pör 
Cristoou maach dʌï magju higwia, Hẽwandamau hich hiek pꞌã sim gaai,

“Cha mʌ hiekꞌa chirʌm hiekꞌau tꞌumaam kꞌʌʌnta mʌ kꞌĩirpꞌee kanieu 
tꞌʌkꞌökꞌöod tꞌʌnʌmua chadcha mʌʌta Hẽwandam charau haju” ha 
hiekꞌajim hich maach Pör Hẽwandamaucha.

(Is. 45:23)
12  Hichdëucha magtarr haawai jãan chadcharau keena. Mag hedan 

maach tꞌumaam kꞌʌʌnauta dichdëu nem waaujerr tꞌum hichigchata 
jaaumaju, dich hidamaucha.

Hoob pãach kꞌapeen pekau hee burrpimiet
13 Mag Cristoouta tꞌumaam kꞌʌʌnag hichdëu kꞌap jaaumaju haawai maachdëu 

chan pöd dich kꞌapeen jaauju kꞌaba nʌm. Mag kꞌãai warag bʌʌ̃rjã dichdëu nem 
wau nʌm gaaimua dich kꞌapeen pekau waupijöjöom nem chan wauju kꞌaba nʌm. 
Magba hakꞌiin maach hoowia hagjö habaawai jũrr chi parpemta maach gaaimua 
pekau wauju. 14 Mua mʌchdëupai pãrag mʌch jaaukꞌim: Mʌ chadcha hich maach 
Pör Jesús dënkꞌa chiraawai mua wajapꞌa kꞌapꞌʌ chirʌm, sĩi parhoobam nemek 
mod kꞌö nʌm wa dö dö nʌm kꞌãijã bʌʌ̃rjã kꞌaigba kꞌaba sim. Pari hãbmua kꞌãijã 
kꞌĩirjuawai mag nem parhooba kꞌöbaawai Hẽwandam na hich hãrju sim kꞌai, 
magan chadcha hichigpain kꞌaigba sim. 15 Magua, Cristo gaaimua pʌch kꞌodkꞌa 
sim daar pua nem parhoobam kꞌoowai hirig hʌü kꞌaba sim kꞌai, hoob tag hi 
dakꞌĩir magʌm nem kꞌöm. Magba hakꞌiin pua hirigjã kꞌöpim kꞌõsimjöta sim. Pari 
pua hi dʌï mag sim haig, pua chadcha hi daupii kꞌabata wai sim. Pʌchdëu nem 
parhooba kꞌö sim gaaimua hoob bigaaum kꞌʌʌnta pekau hee burrpiwi hokꞌoopim. 
Ham kõitpa hĩchab Cristo meetarr haawai hamjã maadëu daupii haju haai nʌm, 
hokꞌoopimapꞌa. 16 Pãach chi Hẽwandam hiek pãachdëu hʌk̈ꞌatarr gaai hubʌ 
nʌm kꞌʌʌnau nem wau nʌm bʌʌ̃rjã kꞌaigba kꞌaba sim kꞌapꞌʌ hawiajã hoob hubʌ 
kꞌaba nʌm kꞌʌʌn daar parhooba nem waumiet. Magba hakꞌiin pãach gaaimua 
ham pekau waubaawai hõrau pãach jaauju. 17 Wajapcharan Hẽwandamag dich 
Pörkꞌapi nʌm chan, sĩi nem kꞌĩirpierr tꞌach kꞌö nʌm kꞌaba, ni nem kꞌĩirpierr dö 
nʌmjã kꞌabam. Hẽwandamag hʌdʌraa dich Pörkꞌapi nʌmʌn, hirua nem kꞌõsimjö 
waunaa dich kꞌapeen dʌïjã kꞌõinaa nʌm dʌï hich Hẽwandam Hakꞌaar gaaimua 
honee wënʌrrʌmʌu. 18 Mag Cristo hipierraa chadcha dich kꞌapeen kꞌa kꞌõsi 
nʌmʌn chadau Hẽwandam daúgjã hʌüunaa hõraujã hĩchab hʌüu hoo nʌm.

19 Wajapcharan mag dichdëu nem wau nʌm gaaimua dich kꞌapeen dich dënjö 
hʌk̈ꞌa durrum kꞌʌʌnjã tꞌumaa kꞌõinaa wënʌrrapijuuta hẽkꞌaju keena, mag nʌmua 
warag Hẽwandam hiek gaaita tꞌierr paaukꞌamaag. 20 Pari magba sĩi warm kꞌʌʌnau 
kꞌöju haai kꞌaba nʌm haajem kꞌöm kꞌõchgaupai chan har hagtꞌa wajappai hubʌ 
kꞌaba kꞌitꞌëem kꞌʌʌn Hẽwandamau peerdʌ haauwai wajaug paatarrta pekau 
waupibarmua sĩi hãrbapʌïmjö hapimiet. Nem kꞌoojem nemen tꞌum wajapꞌa 
sĩsidʌm. Hãba kꞌaigba simʌn, dichdëu nem kꞌöbarm gaaimua jũrr chikꞌam 

pekau hee burrpi nʌmta chadcha kꞌaigba höbër sim. 21 Wajapcharan mag maach 
gaaimuata maachjö Cristo hiek hʌk̈ꞌa kꞌërʌmdam pekau hee burrpi sim kꞌai, 
magan warag bʌʌ̃rjã nemek kꞌöba, nagjã döba, ni parhooba nem waujujã kꞌaba 
nʌm. 22 Pãar chi hubʌ nʌm kꞌʌʌnau parhooba pãachdëu nem kꞌö nʌm Hẽwandam 
dakꞌĩir kꞌaigba kꞌaba sim kꞌapꞌʌ naawiajã hoob sĩi pãachjö hubʌ kꞌaba kꞌitꞌëem kꞌʌʌn 
dakꞌĩirjã hidawaa hamiet. Magju kꞌãai sĩi pãach kꞌĩirjug heepaita mag kꞌapꞌʌ nʌmjã 
wai nʌisit. Hẽwandamauta pãrau nem wajapꞌa wau nʌmjã kꞌapꞌʌ sĩebahab. Har 
hichdëu nem wauju haai sim hawi waubarmjã naspawi deeu dau merag jãgbarjim 
ha kꞌĩirjuba nʌm kꞌʌʌnta chadcha honee nʌm kꞌʌʌnau. 23 Pari hajappai kꞌaugba har 
hichdëu kꞌĩirjuawai kꞌöju kꞌaba sim ha simta kꞌömʌn, hichdëupaita hich kꞌaibag 
wau sim, hichdëu kꞌĩirjuawai mag kꞌöju kꞌaba simta kꞌö sĩewai. Maadëu nem wau 
nʌm Hẽwandam dau na hʌü kꞌaba sim kꞌãijã hanaa waauwain pekauta wau nʌm.

Pʌch kꞌõchagpierr nem wauba, bigaaum kꞌʌʌn hʌü hamkꞌĩirta nem waubá

15  1 Mʌg maachdëu Hẽwandam hiek hʌk̈ꞌatarr gaai chadcha hubʌ nʌm 
kꞌʌʌnauta jũrr har maach kꞌãai kꞌa tꞌũumjö kꞌitꞌëem kꞌʌʌndam chig 

hapimapꞌa haju haai nʌm, sĩi dichdëu kꞌõchagpierr ham dakꞌĩir hamau nem 
wauba haajem nemjã wauba, wa hamau kꞌöba haajem nem kꞌãijã kꞌöba. 2 Mag 
sĩi dichdëu kꞌõchagpierr nem wauju kꞌãai, dich kꞌapeenau kꞌõsim nemta 
wauju haai nʌm, nem wajapꞌam, magʌm gaaimua hamjã hʌü nʌm dʌï warag 
Hẽwandam hiek gaaita hubʌ paaukꞌamamkꞌĩir. 3 Cristo mʌg jẽb gaai nʌrraawaijã 
sĩi wir haig hichdëu nem kꞌõsimpaita wauba haajeejim. Mag kꞌãai maach hʌü 
wënʌrramkꞌĩirta hõrau hich kꞌĩircha kꞌaigba hiekꞌamaajerrjã higba, hich Hayau 
kꞌõsi sĩerrjöta nʌrrajim. Mag nʌrrarr gaaimua Salmos gaai jaau simjö,

hich Haai gaaimua jũrr hich kꞌĩirta hõrau kꞌaigba hiekꞌaajeejim.
(Sal. 69:9)

4 Hẽwandamau hich hiek pꞌã sim gaai nawe jaautarran, maach pꞌitꞌurg 
wënʌrrawiajã mag hiek gaaimuata warag honeenaa magʌmjã higba 
hãwat wënʌrrʌmua hʌü hich haar höbërjujã kꞌap hamkꞌĩirta mag pꞌãpijim. 
5 Hich Hẽwandamauta mag maach pꞌitꞌurg haauwaijã magʌm nem 
pꞌitꞌurmjã hʌü maachig hãwaat kꞌapꞌʌ hapinaa honee hapiejeewai hirigta 
pãar kõit jëeu chirʌm, Cristo mʌig heegar hõor hee nʌrraajerrjö dich 
kꞌapeen dʌ̈ijã bibigag chukꞌu hö hãbata wënʌrrʌmua 6  tꞌumaam kꞌʌʌnauta 
hihãba maach Pör Jesucristo Haai Hẽwandamta tꞌö hiekꞌamkꞌĩir.

Judionaan kꞌabam kꞌʌʌnagpa maach peerdʌajem hiek jaautarr
7 Mag pãach hoowia tꞌumaam kꞌʌʌnag maach Hẽwandamta tꞌö hiekꞌamkꞌĩir, 

pãach hee wir haigpaijã tꞌumaa hagdaujö dich kꞌapeen kꞌa kꞌõsi habat, hich 
jãg Cristooujã maach kꞌõsi harrjö. 8 Kꞌĩir heyaa habat: Jesucristo mʌg jẽb gaai 
bëetarran, Hẽwandamau maach jöoinag hãb maach peerdʌ haumkꞌĩir pʌïju ha 
jaautarr haawai, hich pierrum gaaimua chadcha Hẽwandam hiekꞌa sĩejim ha 
kꞌap hamkꞌĩirta bëejim. Magua mua pãrag jaau chirʌm: Hi bëetarran, maach 

chi judionaan hatꞌee chadcha nem wajapꞌa wawaanta bëejim. 9 Pari mag 
maach judionaan hatꞌeepaijã kꞌaba, hĩchab Hẽwandamau judionaan kꞌabam 
kꞌʌʌnpa dau haug kꞌaugwi hich kꞌaugpitarr haawai, hamagpa hĩchab hi tꞌö 
hiekꞌamkꞌĩirta bëejim. Mag hamaujã hi tꞌö hiekꞌaju higwi, Daviiujã hĩchab,

“Judionaan kꞌabam kꞌʌʌnau pʌ tꞌö hiekꞌapꞌöo tꞌʌnʌm hee, muajã hĩchab pʌ tꞌö 
hiekꞌanaa meukꞌaraupa pʌ tꞌumeukꞌarju” ha pꞌãjim Hẽwandam hiek gaai.

(Sal. 18:49; 2 S. 22:50)
10 Maimua Moiseeujã hagjö,

“Judionaan kꞌabam kꞌʌʌnjã judionaan dʌï tꞌum hãba honee habat” hajim.

(Dt. 32:43)
11 Maimua hich Daviiupai deeu hũwaai,

“Durrpierram kꞌʌʌnau pꞌöbörpierr judionaan kꞌabam kꞌʌʌnaujã 
maach Pörta tꞌö hiekꞌabat” hajim.

(Sal. 117:1)
12  Mag maach Pör higwia, Isaías kꞌararraujã hĩchab,

“Isaí chaain hewagam kꞌʌʌn heemua hãb nemjĩirjö sũrkꞌa höbërbaadëmta 
judionaan kꞌabam kꞌʌʌn durrpierr nʌnʌidʌm kꞌʌʌn Pörkꞌaju” hajim.

“Magbaawai hamachdëujã hĩchab chadcha hiruata hamach wajapꞌa 
wai sĩsiju kꞌapꞌʌ haju” ha jaaujim.

(Is. 11:10)
13  Judionaan kꞌabam kꞌʌʌn, maguata muan mag hichdëu maach dʌ̈i 

wajapꞌa hajujã kꞌapꞌʌ hapiejem hag Hẽwandamagta pãar kõit jëeu chirʌm, 
pãrau chadcha hʌ̈kꞌa naawai honee hapinaa kꞌõinaa nʌm dʌ̈i warag 
mag hichdëu maach dʌ̈i wajapꞌa haju ha simta pãragjã hich Hakꞌarauta 
hʌ̃rcha kꞌĩirjupimkꞌĩir.

Pabloou mʌg hẽsap pꞌã sim higwi jaautarr
14 Cristo gaaimua kꞌodamnaan, mua kꞌapꞌʌ chirʌm, mʌchdëu pãrag mʌg 

pꞌãju nawe pãrau chadcha pãach kꞌapeen dʌïjã hö wajaugnaa, Hẽwandam 
dʌï hogdʌba wënʌrrajujã hathaba kꞌapꞌʌnaa, hĩchab pãach kꞌapeen wawijujã 
chadcha pãrau kꞌapꞌʌ nʌm. 15 Pari magʌm hãba, hichiita mua pãrag mʌg pꞌã 
deepʌï chirʌm, mʌch himeerba. Pari ma chan mag pãrau kꞌaugba naawaijã 
kꞌabam. Mua mʌg pãachdëu hoojem kꞌʌʌn dënjö pꞌã deepʌï chirʌmʌn, ya 
pãachdëu kꞌapꞌʌm nemdamjã kꞌĩir hokꞌoopimaaugauta mag jaau chirʌm, 
Hẽwandamau hʌü mʌ heeg hoowi 16 Jesucristo chogkꞌapinaa judionaan kꞌabam 
kꞌʌʌnag hich hiek jaaumkꞌĩirta mʌ jʌr hautarr haawai. Magtarr haawai mʌ 
pꞌidagan judionaan kꞌabam kꞌʌʌnagta maach peerdʌajem hiek jaau nʌmʌu. Mag 
jaau chitʌmua hʌü hʌk̈ꞌapi hatꞌaawai hich jãg Hẽwandamag ofrenda deejemjö 
muajã mag chi hʌk̈ꞌamam kꞌʌʌnta hirig dee chirʌm. Pari mua mag ofrendajö 
Hẽwandamag dee chirʌm ha chirʌmʌn, Hẽwandamau ham haum kꞌõsi haaujem 
higwiata mag chirʌm, ya chi Hakꞌarauta hi hatꞌee wajaug paa wai sĩewai.

17 Mag hiekꞌaju kꞌaba chirab mamʌ, Hẽwandam hatꞌeem pꞌidag mʌchdëu 
wau chirʌm higwian chadau, mʌ hiekꞌaju haai chirʌm, Jesucristo dënkꞌa 
chirʌm gaaimua judionaan kꞌabam kꞌʌʌnagpa hʌü hi hiekta jaau chiraawai. 
18 Sĩi parhoobam nem higwia chan mʌ hiekꞌabam; mamʌ mʌchdëu 
mag jaau chitʌm gaaimuata hʌü Jesucristoou hamag Hẽwandam hiek 
hʌk̈ꞌapitarr paran chadau mʌ hiekꞌaju haai chirʌm. Mag hamau hʌk̈ꞌatarran, 
hamachdëucha mua jaau chirʌm hũrwia mag mʌchdëu jaau chitʌmjö hamach 
daar wajapꞌa chitʌm hootarr gaaimuata hʌü hʌk̈ꞌajierram. 19 Mamʌ mag 
gaaimuapaijã kꞌaba, mag nʌm dʌï hĩchab Hẽwandam Hakꞌaar jua tꞌeegau mua 
hõor mor masim kꞌʌʌn monaaunaa mepeenpa dau daau jʌr wërp chitʌmjã 
hamach daúa hootarr gaaimuapata hʌk̈ꞌajierram. Mag jaau chitʌmuata maach 
peerdʌajem hiek Jerusalenmua jaaubaaderr Iliria durram magwe jaauwi 
chirʌm. 20 Maguata mʌg maach peerdʌajem hiek jaau chitʌmʌn, hagtꞌa 
bʌ̃ʌrjã Cristo higwia jaau nʌm hũrba haajem kꞌʌʌn heepaita jaauju hẽkꞌa 
chitʌm, ya chikꞌamnau jaauwia hʌk̈ꞌa durrum kꞌʌʌnagta deeu jaau chitʌm 
ham hugua. 21 Hẽwandamau hich hiek gaai jaauwai, warr bʌ̃ʌrjã Cristo jaau 
nʌmjã hũrba haajerr kꞌʌʌnaujã hi hiek hũurwai kꞌapꞌʌ haju ha sim; maagwai 
hich makꞌʌʌnauta hi hooju ha jaau sim hĩchab. Magua mua makꞌʌʌnagta mag 
jaau chitʌm haig, hich Hẽwandamau jaautarr heeta höbër sĩebahab.

Pabloou hich Romaag maju jaautarr
22 Mag gaaimuata chadcha mua pöd pãar hoon maba sĩi par hiiupaita majujú 

haajeejim, mau hagtꞌa Cristo hiek hũrbam kꞌʌʌnag jaauju pöoma tꞌʌnarr haawai. 
23 Pari mau mʌch chirʌm durr ya tꞌum jaau pꞌʌʌrdʌbapäaiwai hĩsin chad maju 
haai chirsim. Mag nʌm dʌï hag nawejã maju kꞌĩirju chirarr haawai 24 Españaag 
mamuata pãar hoon mab kꞌaba hoon maju kꞌĩirju chirʌm. Mua kꞌapꞌʌ chirʌm, 
mag maach hãba honee naawia maigmua mʌ mam hedjã pãrau mʌ juag hooju, 
hʌü España barmkꞌĩir. 25 Mamʌ nacha mʌ Jerusalenag mam, jam judionaan 
Cristo gaaimua maach kꞌodnaankꞌa tꞌʌnʌm kꞌʌʌnag nemdam deenau ham juag 
hoomjö hoon. 26 Maan, hermanonaan Macedoniapienau Acayapien dʌïmua 
hamach kꞌĩrau pꞌatkꞌondam jʌr pꞌiewi jam Jerusalén hermanonaan hapꞌʌʌ 
kꞌitꞌëem kꞌʌʌn hatꞌee deepʌï nʌmʌu. 27 Mag deepʌïju hapꞌöbaaderrjã hamach 
kꞌĩrauta deepʌïju hapꞌöbaadëjim. Hamau kꞌĩirjuawai, jam Jerusalenpien dʌï 
dëbpaar pöm nʌmjöta nʌm haajem, warrcha hamachdëu Cristo hiek kꞌaaugwaijã 
maach hermanonaan Jerusalenpienau jaau nʌm gaaimuata kꞌaugtarr haawai. 
Magtarr gaaimua hʌü hamach peerdʌ naawaita, hamaujã jũrr hagdaujö haag 
hawi, nemdam dee nʌmua ham juag hooju haai nʌm hawiata mag deepʌïju 
hapꞌöbaadëjim. 28 Wajapcharan cha mʌchdëu jaau chirʌmjö mʌchdëucha mag 
pꞌatkꞌon kꞌapeenau jʌr pꞌie wai nʌm deebatꞌuurwaita Españaag mamua pãar haig 
chiraimaju. 29 Mua kꞌapꞌʌ chirʌm, mʌ pãach haar barimaawai maach tꞌumaam 
kꞌʌʌn dʌr̈rcha honee nʌisiju, Cristoouta maach dʌï hʌü haju haawai.

30 Hermanonaan, Hẽwandam Hakꞌarau maach wir haigpaijã hagdaujö 
chikꞌam kꞌa kꞌõsi hapinaa pãraujã mʌ dënjö Jesucristo hiek hʌk̈ꞌa naawai 
Hẽwandamagta mʌ kõit jëeubat. 31 Mag pãachdëu hirig jëeuwai Judea durr 
Cristo hiek hʌk̈ꞌaba nʌm kꞌʌʌnag mʌ chig hapibata hirig jëeubat. Magnaa mag 
pꞌatkꞌon judionaan kꞌabam kꞌʌʌnau Jerusalenpien hatꞌee deepʌï nʌm mua 
harrumjã magʌm haba haum kꞌõsi hamag haumkꞌĩirjã jëeubat. 32 Hẽwandamau 
mag pãrag jëeupi chirʌmjö hamʌn, magan pãar hoon maawaijã honeeta pãar 
haar barbaimaawai kꞌõinaa chiraimaju, majã hʌü Hẽwandamau pãar haar 
barpimʌn mamʌ. 33 Mʌchdëujã pãar kõit jëeu chiraajem, hich Hẽwandam hõor 
kꞌõinaa hapiejemuata pãachjã kꞌõinaa wai sĩemkꞌĩir.

Romapienag salud deepʌ̈itarr

16  1 Keena, Cristo gaaimua maach hʌp̃ꞌʌi Febe jöpcha pãar haar maju, pãar 
hoon; Cencrea pꞌöböröm iglesia hee hiruajã hʌü hõor juag hoojem. 2 Jãg 

hermana pãach haar baarwai, tagam kꞌʌʌn hagjö maach dënjö hʌk̈ꞌa nʌm kꞌʌʌn 
dʌï haajemjö hi dʌïjã wajapꞌa habat. Hirua nemdam hiigwaijã tꞌum haudeebat. 
Magaag jãg hermanaau hʌü dʌr̈rcha hõor juag hoowi sim; mʌ juagjã hirua hoojim.

3 Hĩchab mʌ hermano Aquiloogjã mʌ salud deebat maimua hi hʌʌi Priscilaagjã 
hagjö. Jãkꞌʌʌnau chadcha dʌr̈rcha mʌ juag hoowi nʌm, mʌg Cristo pꞌidag 
pꞌidkꞌa nʌm gaai. 4 Hamau peer hamachta tꞌõopijierram mʌ kõit. Magua chadcha 
mua hamag hʌü hajim haajem; mamʌ mʌch happaimuata mag hʌü hajimjã 
haba, judionaan kꞌabam kꞌʌʌn iglesia hee tꞌumaam kꞌʌʌnauta hamag hʌü hajim 
haajem mʌ kõit, mag hʌü peerdʌwia maach Pör Jesucristo hiek jaau chitʌm 
gaaimuata hamachdëujã hũrwi hʌk̈ꞌatarr haawai. 5 Jãg hermano Aquilo di haig 
culto wawaag hermanonaan podpaajem kꞌʌʌnagjã hagjö mʌ salud deebat. Mʌ 
kꞌapkꞌʌʌn wajapꞌam Epenetoogjã salud deebat. Hichta Asia durr nacha Cristo hiek 
hʌk̈ꞌajim. 6 Mariaagjã salud deebat, jãg hʌʌi chadcha hathaba maach Pör Cristo 
hatꞌee pãar hee pꞌidkꞌawi sim. 7 Mʌ durram kꞌʌʌn Andrónico Junias dʌï jam pãach 
haar nʌm kꞌʌʌnagjã salud. Jãkꞌʌʌn mʌ kꞌapeen hajim hãba cárcel deg naajeewai. 
Jesucristoou jʌr hautarr kꞌʌʌnau hoowaijã hamau maach Pör Cristo hatꞌee pꞌidag 
wau nʌmjã hʌü hoojem. Hamau mʌ kꞌãai na Cristo hiek hʌk̈ꞌajierram.

8 Mʌ salud deebat hĩchab Cristo gaaimua mʌ kꞌapkꞌʌʌn chi wajapꞌam 
Ampliatoog. 9 Mʌg Cristo hiek jaau nʌm gaai maach kꞌapeer Urbanoogjã salud; 
maimua Estaquiigjã hagjö; mua hi daupii chitʌm. 10 Mʌ salud deebat Apeleeg, 
pꞌitꞌurg haauwaijã hʌü Cristo gaaita warag hubʌ kꞌitaajem. Tꞌum Aristóbulo 
degam kꞌʌʌnagjã hĩchab mʌ salud deebat. 11 Mʌ durram woundam Herodión 
haajemʌgjã salud deenaa Narciso di haiguim kꞌʌʌn hĩchab maach Pör Cristo 
hiek hʌk̈ꞌa nʌm kꞌʌʌnagjã mʌ salud deebat. 12 Trifenaagjã mʌ salud deenaa 
Trifosaagjã deebat. Hamjã hĩchab maach Pör Cristo hatꞌeeta pꞌidkꞌa durraajem. 
Hãa, maimua Cristo gaaimua maach hʌp̃ꞌʌi Persidaagjã salud; hijã hĩchab 
mua daupii chitʌm dʌr̈rcha maach Pör Cristo pꞌidag gaai pꞌidkꞌa kꞌitaawai. 
13 Rufoogjã salud. Hijã hĩchab maach Pör Cristo hatꞌee hich pꞌidkꞌa sim gaaimua 

tꞌʌr̃pꞌöo sĩejem. Maimua hi hãdagjã hagjö mʌ saluddam deebat. Wajapcharan 
muajã hĩchab mʌch hãdjöta hi jãsene wai chitʌm, hichdëujã hĩchab mʌ hich 
chaaijö haajeewai. 14 Salud deebat Asincritoog, Flegonteeg, Hermeeg, Patrobaag, 
Hermaag maimua tagam hermanonaan ham dʌï nʌm kꞌʌʌnagjã hagjö mua 
salud deepʌï chirʌm. 15 Mʌ salud deebat hĩchab Filologoog maimua Juliaagjã 
hagjö, Nereoog maimua hi hʌp̃ꞌʌígjã hagjö, Olimpaag maimua tꞌum tagam 
kꞌʌʌn maach hermanonaan ham haig nʌm kꞌʌʌnagjã hagjö mʌ salud deebat.

16  Cristo gaaimua pãach tꞌum hãba kꞌodkꞌa tꞌʌnaawai hagdaujö dich 
kꞌapeen kꞌa kꞌõsi saludaabat. Mau iglesiapierr hermanonaan Cristo hiek 
hʌ̈kꞌa durrum kꞌʌʌnau hamach tꞌumaam kꞌʌʌnau pãrag salud deepʌ̈i nʌm.

17 Hermanonaan, mʌch kꞌĩir hokꞌooju nawe pãrag jaaum hig chirʌm, mʌ hiek 
hũrbat: Jãg Cristo hiek jaau nʌm hanʌmjã nacha pãachdëu hũrtarrjöjã kꞌaba sĩi 
warag hag chaaurta jaau wënʌrrʌm gaaimua pãachjã hamachjö hokꞌoopijuuta 
hẽkꞌa nʌm kꞌʌʌn dʌï kꞌĩir kꞌapꞌʌ habat; jãgʌm kꞌʌʌn dʌï chan hoob kꞌapeerkꞌamiet. 
18 Jãg nʌrrjëem kꞌʌʌn chan chadcha maach Pör Jesucristo hatꞌee pꞌidkꞌam kꞌõsi 
haawaita mag wënʌrraba, sĩi hamach kꞌõchagpierr nem waum kꞌõchgaupaita 
jãg nʌrrjëem. Haman chadcha nem hiekꞌaa kꞌaug kꞌĩir hee bëbëdömjö nem jaau 
sĩerrjëem, pari mag wënʌrrʌmʌn sĩi hõor kꞌĩirjug meraam kꞌʌʌndam himeraa 
kꞌũguraagpaita jãg nʌrrjëe haajem. 19 Tꞌumaam kꞌʌʌnau kꞌapꞌʌ nʌm, pãrau 
chadcha Cristoou kꞌõsi simjö hi hipierraata nem waaujem. Maagwai mʌ honee 
chirʌm. Mamʌ pʌaba mua mag chirʌm: Nem wajapꞌam wawaagan chadcha nem 
kꞌĩirjug kꞌaugta habat; pari nem kꞌaigbam wawaag chan sĩi warag wauju kꞌaugba 
dau meraamjöta habat. 20 Pãrau magta hamʌn, mag parhoob nem jaau sĩerrjëem 
kꞌʌʌnau hamach kꞌĩirjug pãach hee jaaucheewaijã, Hẽwandam maach kꞌõinaa 
hapiejemuata pãrag ham hiek hʌk̈ꞌapiba habarmua chi mepeer Satanás mag 
hõrag sëukꞌa nem jaaupiejemjã pãrag bʌʌ̈u hö jʌãtꞌʌg deebarmjö haju. Maach Pör 
Jesuu pãar dʌï hʌü hamkꞌĩir mua pãar kõit jëeu chiraajem.

21 Hĩsin chad deeu pãrag maach salud jawaagpam. Mʌ kꞌapeer Timoteo 
mʌ dʌ̈i hogdʌba pꞌidkꞌa kꞌitaajemuajã pãrag salud deepʌ̈i sim; maimua 
mag tag hĩchab Lucioou, Jasonau maimua hagjö Sosipaterraujã salud 
haajem; hamach mʌkꞌʌʌn mʌ dʌ̈i durr hãbam durram kꞌʌʌnau.

22  Keena, muajã pãrag saluddam deepʌ̈i chirʌm, mʌchdëujã pãach 
dënjö hĩchab maach Pör Cristo hiek hʌ̈kꞌaajeewai. Pabloou mʌg hẽsap 
gaai pãrag jaaupʌ̈i sim tꞌum muata pꞌãjim. Mʌ tꞌʌ̃r Tercio haajem.

23  Jöoi Gayooujã hĩchab pãrag salud haajem. Mʌʌn hi di haigta 
chiraajem. Culto wawaagjã hich mʌg degta hõor biirdʌajem, hi deg. Jöoi 
Erastoou hĩchab pãrag salud haajem, mʌg pꞌöbör heem chi tesoreroou. 
Maimua hãbmiecha hermano Cuartooujã hĩchab pãrag salud deepʌ̈i sim.

Pabloou Hẽwandamta tꞌö hiekꞌapi jaautarr

[24 Hayoo keena. Mʌgdampai hajim pãrag jaaum hig chirarr. Maach Pör 
Jesucristoou pãar tꞌumaam kꞌʌʌn dʌ̈i hʌü hamkꞌĩir, maumua marau pãar 

kõit jëeu durraajem.] 25 Mʌg maach peerdʌajem hiek hich Jesucristo higwia 
mua jaau chirʌm gaaimua Hẽwandamau pãar hubʌ hapiju, hich hiek gaai 
jaau simjö. Mʌg judionaan kꞌabam kꞌʌʌnpa peerdʌju hiekꞌan, warrgar hich 
Hẽwandamau mʌg durr hompaaju nawe hichdëu ya kꞌĩirju wai sĩejim. Pari 
magtarrta warrgar hich hi jaaumienag jaauwaijã warre dawaa jaauba, 
26 hĩsta hich hag hiekpai wajapcha hõrag kꞌap hapibarm. Magtarr haawai 
hĩsta chadcha tꞌum durrpierram kꞌʌʌnag mag maach peerdʌajem hiek 
jaaupi sim, hich hiek hʌ̈kꞌanaa hich hipierraa wënʌrramkꞌĩir.

27 Hẽwandam hich happai sĩerrʌmta maadëu tꞌö hiekꞌaju haai nʌm, 
hichdëuta maach Pör Jesucristo gaaimua maach peerdʌ hautarr haawai.

Hĩsin chad tag jaauju chukꞌu chirʌm, magdampai hajim. Hayoo keena,
Pablo 

Salud

1  1 Mʌʌn Pabloou, maach Pör Jesucristo hiek jaaujem kꞌamkꞌĩir hich 
Hẽwandamaucha jʌr hautarr. Cristo gaaimua maach kꞌodam Sóstenes 

dʌïmua 2 mʌg hẽsap pꞌã deepʌï chirʌm, pãar jam Corinto pꞌöbör heem iglesia 
hee Hẽwandam hiek hʌk̈ꞌa nʌm gaaimua maach kꞌodkꞌanaa har Cristo 

1 CORINTIOS
Nacharam hẽsap   

  Pabloou Corintopienag 
pꞌã deepʌ̈itarr

Chi pꞌãtarr. Pablo hich pem haawai warre comenzaa nʌwe hich tꞌʌ̃r jaaunaa, 
“…muata Corinto pꞌöbör heem iglesia hee chi hʌ̈kꞌa durrum kꞌʌʌnag mʌg hẽsap 
pꞌã deepʌ̈i chirʌm” ha sim (1:1-2). Hichdëuta nacha Corintopienag jaautꞌurwi hʌü 
hamau hʌ̈kꞌajierram haajem.

Chijã kꞌʌʌn hatꞌeeta pꞌãjĩ. Corintopienag hiekꞌaagta pꞌãjim. Mag ham hatꞌee 
hajieb mamʌ, hĩchab tꞌum “parhooba hõor nʌnʌidʌmpierr maach dënjö maach 
Pör Jesucristoog jëeujem kꞌʌʌn hatꞌeepata” pꞌãjim (1:2). Chi Corinto Grecia durram 
pꞌöbör hajim haajem, pꞌöbör pömaam. Mag pꞌöbör pömaam haawai hĩchab hag hee 
nem kꞌaigbamjã nem kꞌĩirpierr hoojeejim hanaabá. Maguata hĩchab hõor pömjã 
deeum durrmua bëenaa durrpierramta mercanciajã kꞌĩirpierr paraa hajim haajem.

Mag Corinto pꞌöbör hee judionaan kꞌabam kꞌʌʌnta hʌ̃rcha naajim haajem; 
mamʌ hagjö judionaanjã naajim haajem. Mag Pabloou nacha Corintopienag 
Cristo hiek jaautꞌurtarr kꞌap haju kꞌai, Hechos 18:1-21 hoobá.

Kꞌan jawaag hajĩ. Pabloou mʌg carta pꞌãawai ham dʌï hooba dʌr̈rʌʌ̈ sĩejim haajem. 
Mag nʌm heeta haarmua Cloe haiguim kꞌʌʌn bëewi makꞌʌʌnau mamaam kꞌʌʌn hamach 
heepai kꞌaigba nʌm hirig jaauchëjim haajem (1:11). Hamach mag naawaita hamach 
garmuajã Pabloog hẽsap deepʌïjim hanaabá, hamach hee mag problema pöm tꞌʌnarr 
haawai mag carta gaai hirig hamau jãga haju haai naajĩ ha kꞌap jëwaag. Magbaawaita 
Pabloou mʌg nacharam carta Corintopienag deepʌïjim haajem. Mamʌ nacha Cloe 
haiguim kꞌʌʌnau hichig jaauchëtarr higwi ham wawí sim (caps. 1-6); maimua cap. 7 
haigmua hatagta mag hamach garmua hẽsap deepʌïtarr gaai jëeu narr jawaag pꞌãjim.

gaaimua sĩi hãba hi hatꞌeepai wënʌrrʌmua hi pꞌöbörkꞌa nʌm kꞌʌʌnag, maimua 
mag tag har parhooba hamach nʌnʌidʌmpierr maach dënjö maach Pör 
Jesucristoog jëeujem kꞌʌʌnagjã hagjö kꞌap hamkꞌĩirta mʌg hẽsap pꞌã deepʌï 
chirʌm. 3 Muan maach Haai Hẽwandamagjã jëeunaa maach Pör Jesucristoogjã 
jëeu chiraajem, pãar hʌü wai nʌm dʌï hĩchab kꞌõinaa wai wënʌrramkꞌĩir.

Jesucristo gaaimua Hẽwandamau maach dʌ̈i hʌü hanʌm
4 Muan jëeub kꞌaba hich mag Hẽwandamag hʌü hajim ha chitaajem pãar kõit. 

Jãg Jesucristo gaaimua Hẽwandamau pãach hʌü wai sim paarjã hĩchab mua 
hʌü hajim haajem. 5 Hich jãg Jesucristo gaaimuata Hẽwandamau hʌü hich hiek 
jaau kꞌaug hapiwia kꞌĩirjug pömjã deebarm haig, pãrag pꞌatkꞌon pömta deebarm 
kꞌãaijã hʌüchata hajim pãar dʌï. 6 Mag deebarmua Cristoou maach peerdʌ 
haaujem ha pãrag jaau chirarrjã chadcha mʌchdëu jaautarrjö habarm pãar dʌï. 
7 Mag gaaimua hĩchab pãrau mʌg jẽb gaai maach pör Jesucristo bëeju nʌ nʌm 
horajã nem kꞌĩirpierr Hẽwandamau waupiju hayaam nem wawaag hichdëucha 
hag jua tꞌeegjã tꞌum deetarr haawai tag deeum jua tꞌeeg higba nʌm. 8 Mag maach 
Pör Jesucristo bëem hed ni hãbmuajã pãachdëu nem kꞌaigba wautarr higwia 
pãach kꞌĩir hiekꞌam hugua, hich mag Hẽwandamauta pãar hich dʌï hubʌ pꞌë wai 
nʌrraju. 9 Hẽwandamau hichdëu nem magju ha hiekꞌatarran, bʌʌ̃rjã sëukꞌaba 
chadcha hich mag nem wau sĩerrʌm. Hẽwandam mag sĩerrʌmuata pãar tꞌʌr̃kꞌa 
haujim, hich Hiewaa hanaa maach Pör Jesucristo dʌïta hogdʌba wënʌrramkꞌĩir.

Hõor hamach iglesia heepai sĩi pappierr tꞌʌnʌmjö tꞌʌnarr
10 Kꞌodamnaan, muan pãragan maach Pör Jesucristoou hapiejemjö hihãbata 

habat ha chirʌm, sĩi jãg dich iglesia heepaijã pappierr tꞌʌnʌmjö kꞌaba. Magju 
kꞌãai kꞌajapꞌa kꞌõinaa nʌmua kꞌĩirjug hãbata haajeetꞌʌ.̃ 11 Kꞌodamnaan, mua pãrag 
mag chirʌmʌn, mau maach kꞌodam Cloe haiguim kꞌʌʌnau mʌrʌg jaaucheewai 
mag pãar kꞌõinaajã kꞌaba jũrr chikꞌam hipeer hahau haajem hanaawaita mag 
chirʌm. 12 Ham hiek mag pãar hee hãaur kꞌʌʌnau, “Mʌʌn Pablo dënëu” haajem 
hanʌm; wa “Mʌʌn Apolos dënëu” habaawai, jũrr hãbmua “Mʌʌn Pedro dënëu”; 
wa magbam kꞌai tagam kꞌʌʌnau jũrr, “Maran Cristo dënëugui” haajem hanʌm 
mua maumua hũurwai. 13 Pãrau hoowai, ¿Cristo nem tꞌoopꞌem kꞌapanta sĩ mag 
hiekꞌaag? ¿Wa mʌch cha pãrag hiekꞌa chirʌmta pãar kõit pakuls gaai meerpꞌë 
tꞌõjĩwa? Wa magbam kꞌai pãar pör choowai, ¿pãar mʌ tꞌʌr̃ gaaita pör choojierrá? 
14 Jãgju kꞌapꞌʌmjö hʌüchata jãg pãar heem kꞌʌʌn mua kꞌapan pör choobajim. Hãba 
mua pör chootarr kꞌʌʌnan, Crispo Gayo dʌïpaita mua pör choojim. 15 Magtarr 
haawai ni hãbmuajã mʌ tꞌʌr̃ gaaita pör choojim haju kꞌaba sim. 16 (Hãaa, maimua 
hĩchab mua pör chootarran, Estéfanas di haiguim kꞌʌʌnjã mua pör choojim. 
Maimua mag tag mua hõor pör chootarr kꞌai, kꞌĩir hee paba chirʌm.) 17 Mag nʌm 
dʌï hõor pör choomkꞌĩirjã Cristoou mʌ pʌïbajim. Hirua mʌ pʌïtarran, sĩi hichdëu 
hõor peerdʌ haaujem hiek jaaumkꞌĩirta mʌ pʌïjim. Mag jaau chitʌmjã, mamʌ 
mʌchdëu jaau kꞌapꞌʌ chirʌm hawia sĩi tꞌetꞌemnaanau hiekꞌaajemjö hiekꞌamamuajã 

jaaubajim, heeu magba hakꞌiin hõor jʌg̃daar hũrimʌ hiekꞌabaadeewai warag 
pakuls gaai Cristo meerpꞌë tꞌõotarr hiekta higba mʌchta tꞌö hiekꞌam hugua hawia.

Cristota Hẽwandam jua tꞌeeg hanaa hi kꞌĩirjugau
18  Jesucristo pakuls gaai meerpꞌë tꞌõotarr hag hiek jaau nʌmʌn, har mʌg 

jẽb gaaiwe hokꞌoo nʌm kꞌʌʌnau hũurwai, sĩi parhooba kꞌĩir lököom kꞌʌʌnau 
nem jaau nʌmjöta hũurjerram. Mamʌ mag sim jũrr ya mʌg maach hʌü 
peerdʌwi nʌm kꞌʌʌnagan, wajapcharan maachigma, maachigan maata 
hante warag Hẽwandam jua tꞌeegau. 19 Hich mag hiek higwia Hẽwandamau 
hich hiekꞌamam pꞌãpitarr gaai jaauwai, Hẽwandamau hich higwi,

“Hõor hamach kꞌĩirjugpai tꞌöwia mʌch higba haajem kꞌʌʌnjã warag 
kꞌĩirjug chukꞌumjö hapʌ̈inaa

hidëu hich pör höpꞌërgau kꞌĩirjug pöm sĩewiajã higba warag mua 
ham kꞌĩirjug hisegpʌ̈imaju” ha hiekꞌamajim hich Hẽwandamau.

(Is. 29:14)
20 Magtarr haawai kꞌan wajaug sĩ har hamachta chi kꞌapꞌʌm kꞌapꞌʌm haajem 

kꞌʌʌn kꞌĩirjug wa chi machnaan kꞌĩirjug kꞌãijã, maimua kꞌan wajaug sĩ har sĩi 
hamach kꞌĩirjug jawaag sĩi parhoobam nem hig hiyʌ̈ʌ nʌmua hamach kꞌapeen 
kꞌĩupaa sĩsiu haajem kꞌʌʌn kꞌĩirjug. Mʌg jẽb gaai hõor kꞌĩirjug kꞌaug sĩsidʌm 
kꞌʌʌn kꞌĩirjug Hẽwandamau hichdëu hõor peerdʌ haaujem hiek dʌï hoowain, 
sĩi bʌ̃ʌrjã serbiibamjöta sĩsidʌm, mʌgʌm kꞌĩirjugau hi haar hõor barpieg hirig 
chan bʌ̃ʌrjã maadëu nem higba sĩsid haawai. 21 Wajapcharan Hẽwandamau 
hõrau hamach kꞌĩirjugaupai chan hich kꞌaugbaju kꞌapꞌʌ sĩerr haawai hich 
hiek jaau nʌm hʌk̈ꞌa nʌm gaaimuata hõor peerdʌ haaujem. Hamau hamach 
kꞌĩirjugta wajaug tꞌöwi jũrr Hẽwandam hiekta serbiibag pꞌeejeeb mamʌ, mag 
hamau serbiibag pꞌë nʌm hʌk̈ꞌa nʌmuata Hẽwandamau hõor peerdʌ haaujem.

22 Judionaanaun sĩi hamach dakꞌĩir hag na hõrau nem hooba haajemta 
hamach dakꞌĩir waupim kꞌõchkꞌa tꞌʌnʌm; pari mag wauba haawaita mag 
maach peerdʌajem hiek jaauwaijã hʌk̈ꞌaba tꞌʌnʌm. Maagwai jũrr griegonaanau 
warag nem tꞌum kꞌapꞌʌm haajem kꞌʌʌn hiek hũrm kꞌõchgauta hamachig maach 
peerdʌajem hiekdam jaauwaijã hʌk̈ꞌaba tꞌʌnʌm. 23 Mamʌ maraun hãba hõrau 
Cristo pakuls gaai meerpꞌë tꞌõotarr hiekta jaau wënʌrrʌm. Mamʌ mag hiek 
judionaanau hũurwain, hamagan hamau kꞌĩirjuawai Cristo hajim hanaawai 
meeju kꞌaba sĩerr meetarr haawaita marau hi hiek jaau wënʌrrʌm hũurwaijã 
sĩi chad kꞌabamjöta hũurjem. Maimua jũrr judionaan kꞌabam kꞌʌʌnau hũurwai, 
hamagan maar sĩi serbiiba kꞌitꞌëem kꞌʌʌnau nem jaau nʌmjöta sim. 24 Mamʌ 
par hamau mag naawiajã, judionaanau wa judionaan kꞌabam kꞌʌʌnau hawiajã 
har hich Hẽwandamaucha tꞌʌr̃ hautarr kꞌʌʌnagan mag Cristo cha marau jaau 
wënʌrrʌmta hich Hẽwandam jua tꞌeegau, haguata hõor peerdʌ haaujeewai. Mag 
Cristo meebarmua maach peerdʌjuuta Hẽwandamau hag nawe kꞌĩirju wai sĩerr 
haawai cha marau jaau nʌmjã chadcha hich Hẽwandam kꞌĩirjugta jaau naabahab. 

25 Wajapcharan mag Hẽwandam kꞌĩirjug hanʌmjã sĩi serbiiba kꞌitꞌëem kꞌĩirjugjö 
simta hõor kꞌĩirjug chi wajapꞌam hanʌm kꞌãaijã chi wajapcharamʌu. Wajapcharan 
mag Cristo Hẽwandam jua tꞌeeg hanʌmta serbiibamjö hʌdʌraa hich tꞌõopibarmua 
jũrr mʌg jẽb gayam kꞌʌʌn jua tꞌeeg kꞌãaijã nem jua tꞌeeg hʌr̃pai sĩsijim.

26 Hẽwandam gaaimua kꞌodamnaan, pãrau kꞌapꞌʌ nʌm, pãar heem kꞌʌʌn 
chadcha pãach kꞌapeen mʌg jẽb gayam kꞌʌʌn daarjã kꞌĩirjug hatꞌee chi 
machnaan chan kꞌapanjã kꞌaba, hikꞌötöota durrum dʌï chi tꞌierrnaanjã wajappai 
chukꞌu, ni sĩi bigaaum kꞌʌʌnau tꞌö hiyʌʌ̈ haajem kꞌʌʌnjã chukꞌum. Pari mag 
serbiibamjö durrab mamʌ, pãarta Hẽwandamau higjim. 27 Wajapcharan kꞌĩirjug 
meraam kꞌʌʌnta Hẽwandamau jʌr haujim, jũrr mʌg jẽb gaaim kꞌĩirjug hatꞌee chi 
machnaan hanʌm kꞌʌʌnta jũurwia ham kꞌĩir naaupieg. Maimua sĩi serbiibamjö 
sĩsidʌm kꞌʌʌnta jʌr haujim hagjö hich Hẽwandamau, jũrr makꞌʌʌn gaaimua 
chi jua tꞌierrnaan hanʌm kꞌʌʌnta kꞌĩir naaupieg. 28 Mag bʌʌ̃rjã nem higba 
sĩsidʌm kꞌʌʌnta hõrau kꞌa hisëe haajem kꞌʌʌn dʌï jʌr haujim, wajapcharan mʌg 
heegarpai haawain har sĩi pasurjöpai kꞌitꞌëem kꞌʌʌnma, makꞌʌʌnau jũrr nem 
wajapꞌamjö sĩsidʌm kꞌʌʌnta hisegpʌïwia ham kꞌãaijã wajapcha haag. 29 Magtarr 
haawai ni hiwiir hãbmuajã hich kꞌĩirjug kꞌaug chirʌm hawia Hẽwandam na hich 
tꞌö hiekꞌaju haai kꞌaba sim. 30 Maimua pãachin chadau hich Hẽwandamauchata 
pãar Jesucristo bʌ ̈hogdʌba pꞌë wai sĩebma. Hich mag Cristo gaaimuata hĩchab 
maadëu Hẽwandam kꞌĩirjug wai nʌm; hi gaaimuata ya peerdʌwia sĩi pekau 
chukꞌu harrjö nʌm; hi gaaimua hĩchab Hẽwandam hiek hʌk̈ꞌa nʌmua warag 
bãau wëtum; hich Jesucristo gaaimuata Hẽwandamau maach për hautarrjö 
naawai hi dënkꞌa nʌm; mag hi dënkꞌa naawai hãba hichigpaita jëeupiejem. 
31 Maguata hĩchab Hẽwandam hiek pꞌã sim gaai jaau simjö,

“Hãbmua kꞌãijã wir haig hichpai tꞌö hiekꞌaju kꞌĩirju sim kꞌai,
warag maach Pör Hẽwandamta tꞌö hiekꞌaju haai sim.”

(Jr. 9:23-24)

Hõrau pakuls gaai meerpꞌë tꞌõotarr hiek

2  1 Kꞌodamnaan, har mua pãar hoon mawia pãrag Hẽwandam hiek jaau 
chiraawai mua pãar jʌg̃ daar sĩi kꞌĩirjug kꞌaug hatꞌee chi machnaan dënjö 

hũrihmʌjã hiekꞌaba, ni hamau jaau wënʌrraajem hiekjã kꞌabata mua pãrag 
jaaujim. 2 Jãg mʌ pãar hee chiraawai mua chan deeum nem jaaujujã kꞌĩirjuba, 
hãba Jesucristota warag wajapcha kꞌap hapim hig chirajim. Wajapcharan 
chadcha hi pakuls gaai meerpꞌë tꞌõotarr hiekta pãar hatꞌee wajapcha sim kꞌapꞌʌ 
chiraawai warag haata pãrag wajapcha kꞌap hapiju hẽkꞌa chirajim. 3 Pãrau 
kꞌapꞌʌ naabá, jãga pãar hee mʌ chiraimajĩ. Mʌchdëu jaau chirʌm pãrau 
hʌk̈ꞌabaju kꞌãijã kꞌĩirjuwia, kꞌa tꞌũumjönaa jãpꞌierr tꞌʌnʌmjöta chirʌmua mʌ kꞌa 
duui tꞌʌnaajim. 4 Maimua mag chirʌmua ya Hẽwandam hiek jaaubaadeewaijã, 
mʌchdëu jaau chirʌm hiek hʌk̈ꞌapi haum kꞌõchgau hawia mua pãar jʌg̃ daar sĩi 
chi machnaanau hiekꞌaajemjö hiekꞌamamuajã jaaubajim. Mag hiekꞌaju kꞌãai sĩi 
mua pãrag chaainagamjöpai hiekꞌaajeejim. Mamʌ mag hiek pãrau hʌk̈ꞌatarrjã 

sĩi mʌchdëupaita pãrag hʌk̈ꞌapiba, hich Hẽwandam Hakꞌaar jua tꞌeegauta 
pãrag hʌk̈ꞌapijim, 5 sĩi mʌg jẽb gayam kꞌʌʌn kꞌĩirjug gaai kꞌaba, hãba hich 
Hẽwandam jua tꞌeeg gaaipaita hich mag hogdʌba hʌk̈ꞌa wënʌrramkꞌĩir.

Hich Hakꞌaar gaaimuata Hẽwandamau maachig hich kꞌaugpi sim
6 Magarrau ya har hamachdëu hʌk̈ꞌa nʌm hiek gaai hubʌnaa hogdʌba nʌm 

kꞌʌʌnag hiekꞌaawain chadau kꞌĩirjug hatꞌee chi machnaanau hiekꞌaajemjö 
hiekꞌamamuata hamagjã hiekꞌaajem hĩchab. Mamʌ mag hiekꞌamamjã mag sĩi 
mʌg jẽb gaaim kꞌʌʌn kꞌĩirjugan jöpcha chugpa chugpa sĩerrʌm haawai, magʌm 
kꞌĩirjugjã kꞌaba, ni mʌg durr gobernaajem kꞌʌʌn kꞌĩirjugaujã kꞌabata jaaujem. 
7 Mag kꞌĩirjug mua jaau chirʌmʌn hich Hẽwandamaucha dee simʌu. Maguata 
mʌg durr tꞌum hompaaju nawe hich sim haar maach hauju kꞌĩirjutarrjã maachig 
kꞌapꞌʌ hapiejem. Hĩsin mag kꞌapꞌʌ nʌm, mamʌ warrgar chan mag kꞌapꞌʌ hapiju 
simta tꞌum meer wai simjö sĩejim. 8 Hich Hẽwandamau mag Cristo gaaimua hõor 
hich haar hauju hayaa hapiju ha sim chan sĩi mʌg jẽb gaaim tꞌetꞌemnaanau pöd 
kꞌĩirju haubajierram. Hamau magʌm kꞌapꞌʌ harr hakꞌiin, maach Pör Jesucristo 
hʌg̃tꞌarmua bëetarrta hamach paarmua pakuls gaai jãg hi meerpꞌë tꞌõopibakꞌam. 
9 Mamʌ makꞌʌʌnaupaijã kꞌaba, hewag pawiajã hich Hẽwandamau nem wau sim 
ni hãbmuajã kꞌaugbaju kꞌapta, hich hiek gaai mʌg pꞌãpijim:

“Hẽwandamau hich kꞌõsi wai nʌm kꞌʌʌnag deeg pꞌë wai simʌn,
ni hiwiir hãbmuajã hooba, ni hũrjã hũrba, ni hãbmuajã hauju 

kꞌĩirjuba sim nemta hamag deeg wai sim.”
(Is. 64:4)

10 Hẽwandamau hich Hakꞌaar gaaimuata mag maach hatꞌee nem wai simjã tꞌum 
maachig kꞌapꞌʌ hapi sim. Hich mag Hakꞌarauta hĩchab hich Hẽwandamau hich 
tꞌãar heepai nem kꞌapꞌʌ wai simjã kꞌajapꞌam nem kꞌogreu jʌrmamjö tꞌumaa kꞌapꞌʌ 
hapiejem. 11 Kꞌaíu chikꞌam kꞌĩirjug kꞌapꞌʌ haajẽ. Hãba hichdëupai kꞌabam chan 
kꞌaugbam. Hich jãgta sĩebahab Hẽwandamjã hagjö: Hãba hich Hakꞌaraupai 
kꞌabam chan pöd hi kꞌĩirjug kꞌaugbam. 12 Maachdëu Cristo hiek hʌk̈ꞌaawai chan 
sĩi mʌg jẽb gayam kꞌĩirjug parhoobam kꞌʌʌnau jaaujemta haubajim. Maachdëun 
hich Hẽwandamau maach dʌï nem wajapꞌa wau simjã tꞌum kꞌaug haumamkꞌĩir 
hich Hakꞌaar deetarrta wai nʌm. 13 Mag marau pãrag nem jaau nʌm chan sĩi mʌg 
jẽb gayam kꞌʌʌnau jaaujem kꞌĩirjugpai kꞌaba, hich Hẽwandam Hakꞌarau maachig 
jaaumamta jũrr pãrag jaau nʌm. Magta pãraujã hĩchab Hẽwandam Hakꞌaarta wai 
naawai hagjö hich Hẽwandam Hakꞌarau jaaupi simta maraujã pãrag jaau nʌm.

14 Mamʌ har chi Hẽwandam Hakꞌaar hich tꞌãar hee chukꞌu sim kꞌʌʌu chan 
pöd Hẽwandam Hakꞌarau nem jaau sim kꞌaugbam. Mag simua Hẽwandam 
Hakꞌarau nem jaaupi sim hũurwain, sĩi nem parhooba lököo jaau nʌmjöta 
hũurjem. Mag simua chan, sĩi hich Hẽwandam Hakꞌaraupaita kꞌaugpiejeewai, 
pöd hich kꞌĩraupai chan kꞌaugbam. 15 Mamʌ chi Hẽwandam Hakꞌaar 
wai simuan chadau jũrr kꞌĩirjug wai sim, hich Hẽwandamau nem waupi 

sim hajapꞌa kꞌapꞌʌnaata hagpierr nem wawaag. Mag sim hich chan jũrr 
Hẽwandam Hakꞌaar chukꞌum kꞌʌʌnau hi higwia, “Jãan sĩi parta jãg hiekꞌa 
nʌrraajem” haju kꞌaba nʌm, Hẽwandam Hakꞌaar chukꞌum gaaimua hamau 
jaauju kꞌaugba naawai. 16 Hẽwandam hiek pꞌã sim gaai hag hiek higwia,

“Kꞌaíu maach Hẽwandam kꞌĩirjug tꞌum kꞌap habarju.
Kꞌaíuta hi kꞌãaijã kꞌapcha sim hawia jũrr hich garmua hirig jaauju 

haai sĩ” ha pꞌã sim.
(Is. 40:13)

Chadcha hãbmuajã mag hi kꞌĩirjug tꞌum kꞌaugba sĩeb mamʌ, maach hi 
Hakꞌaar wai nʌm kꞌʌʌnagan chadau hich Cristoouchata kꞌapꞌʌ hapi sim, 
jãga wënʌrraju haai nʌ hi dau na.

Cristo pꞌidag gaai hãba pꞌidkꞌa nʌm

3  1 Cristo gaaimua kꞌodamnaan, pãraun chadcha mag Hẽwandam Hakꞌaar 
haujierrab mamʌ, mua pöd pãrag ya sĩi Hẽwandam hiek hatꞌee nem kꞌaug 

sĩsidʌm kꞌʌʌnagamjö hiekꞌaba, hagtꞌa sĩi mʌg jẽb gayam kꞌĩirjug dʌï tꞌʌnʌm 
kꞌʌʌnagamjöta hiekꞌaajeejim. Wajapcharan Cristo hiek kꞌaugaag chaainjöpai 
tꞌʌnʌm kꞌʌʌnagamjöta hiekꞌaajeejim. 2 ¿Pãrau chaain bʌr̃ʌʌ haawai hooba 
haajẽ? Hewaa hau kꞌitʌmʌg nem tꞌetꞌem deeba sĩi jũdchödampaita deejemjö, 
hich hagjöta muajã pãrag nem jaau chirarrjã kꞌaugju pꞌitꞌurg chukꞌu sĩejim. 
Kꞌaugju pꞌitꞌurmta mua pãrag jaautarr hakꞌiin, pãrau pöd kꞌaugbakꞌam. Hĩsjã 
hagtꞌa pꞌitꞌurm nem chan pãrau pöd kꞌaugbam, 3 sĩi hagtꞌa parhoobam kꞌʌʌnau 
kꞌĩirjuajem kꞌĩirjugta wai naawai. Pãarta wir haig pãach heepaijã hagtꞌa chikꞌam 
nemjã pãach dën hapim kꞌõsinaa jũrr chikꞌam hipeer hahau kꞌapꞌöbaadëp 
nʌmʌn, magan hagtꞌa sĩi hõor parhoobam kꞌʌʌnjöpaita nʌm. Maguata hamau 
nem waaujemjö pãraujã hagtꞌa wau nʌm. 4 Merag chukꞌu, wa hãbmua “Mʌʌn 
Pablo dënëu” jũrr magbaa hãbakꞌaíu “Mʌʌn Apolos dënëugui” haadëpꞌʌm; jãg 
nʌm haig sĩi hagtꞌa hʌk̈ꞌaba nʌm kꞌʌʌn kꞌĩirjug dʌïpai naawai kꞌabahab.

5 Pari pãrau pãachdëu mag nʌm wajapcha kꞌĩirjukꞌiin, kꞌai hagá Pablo. Kꞌai hagá 
Apolos. ¿Ham Hẽwandam chognaan sĩi hi hatꞌeepai pꞌidkꞌa wënʌrrʌm kꞌʌʌn kꞌabá? 
Marau jaau wënʌrrʌm gaaimuata pãraujã maach Pör Jesús hiek hʌk̈ꞌajierram. Pari 
maar pãar kꞌãai hatchajã kꞌaba nʌm. Tꞌum maach chi mʌg wënʌrrʌm kꞌʌʌnaun 
hãba maach Pör Jesuu maachig hagdaujö nem jaaumarrdampaita wauwia nʌm 
kꞌabahab. 6 Mag Jesús hiek jaau nʌmʌn, muata nacha sĩi kꞌajap nemjĩir chaar 
jĩir nʌmjö jĩirbajieb. Magbaawai Apoloou jũrr hag hee dö choobarmjö hajim, 
höbërmkꞌĩir. Mamʌ mag nemjĩir chaarjö höbërwia pãar hee haaidʌtarrjã hich 
Hẽwandamauta haaidʌpijim, hich hiek haawai. 7 Wajapcha hoowai, chi nacha 
jĩirtarr kꞌʌ ni chi hag hee dö choo sĩerrjã maadëu nem higba sĩsidʌm. Mamʌ 
chi hich hiekta nemjĩir daujö höbërpiwia haaidʌpiejemʌn hich Hẽwandamau. 
8 Magua sĩi hi hiek nacha jaauchëtarr kꞌʌʌn hawiajã sĩi hag kꞌur jaau wënʌrrʌm 
kꞌʌʌn dʌï hãba nʌm; ni hiwiir hãbjã hʌr̃ʌʌ kꞌaba sim. Mag naab mamʌ hagdaujö 

1 CORINTIOS 2 ,  3

El Nuevo Testamento en waunaan, 2da ed., © 2011, Wycliffe Bible Translators, Inc.



487

dich pꞌidkꞌamarrpierr Hẽwandamau par kꞌabaju. 9 Wajapcha hoowain maran sĩi 
hi juag hoojem kꞌʌʌnau, hi hiekdam jaau nʌm gaaimua hich dʌïta kꞌapeerkꞌanaa 
hãba pꞌidkꞌa naawai. Maagwai pãar sĩi chi pꞌʌajẽbjöta nʌm. Maagwai hich 
Hẽwandamauta hag hee nemjĩir jĩirkꞌamam, pari mag nemjĩiran hich hiekꞌau. 
Wa magbam kꞌai, sĩi dijöta nʌm. Pari mag di hagjö hich Hẽwandamauta hëu 
harrum. 10-11 Wajapcharan mʌʌn sĩi hich Hẽwandamauta di hëu nʌm kꞌʌʌn dën 
chi maestro kꞌapibarmjö harr haawai muata hich Hẽwandam hiek jaau nʌmjã 
warrpem chi dibʌ ̈jukꞌabarmjö hajim, jãga Hẽwandamau maach peerdʌ haaujẽ 
ha jaau chirʌmua. Maagwai deeumua jũrr hag hʌr̃ warag hëumam, mag mua 
jaautarr hʌr̃ warag jaaumamua. Mamʌ mag mua nacha jaautarrjö kꞌaba deeum 
hiek jaauju kꞌaba sĩewai chi hag hʌr̃ warag jaau nʌm kꞌʌʌnaujã warre wajapꞌata 
jaauju haai nʌm. Mag mua chi dibʌj̈ö jukꞌajim ha chirʌmʌn, Jesucristoou maach 
peerdʌajem hiek higwiata mag chirʌm. 12 Mag Jesucristo hiekta chi dibʌj̈ö nacha 
jukꞌa sĩubarm hʌr̃ʌn chadau maadëu dichdëu kꞌõchagpierr sĩi kꞌajap di hëu nʌmjö 
warag hi hiekta jaauju haai nʌm. Di wajapꞌam hëunaa da jẽeupiba haag kꞌai, dipá 
wajapꞌamta pꞌëwia, wa nem parhẽpꞌʌm kꞌãijã për haunaa warre wajapꞌata hëu sĩuju 
haai nʌm. Wa magba kꞌũchpaim hatꞌee kꞌai, sĩi kꞌõmariipai dikꞌër dën wa choobʌ ̈
dën kꞌãijã hëuju haai sim. 13 Mamʌ mag di hëwaag nem kꞌĩir pogkꞌe higwiajã, ya 
hich Cristooucha maachig jaaubarm hedta kꞌap haju, wajapꞌa pꞌidkꞌajĩ wa haai 
pꞌidkꞌabajĩ. Mamʌ mag kꞌap haagan, sĩi hõtdau huu pierrumuata tꞌũr pꞌaa nʌmjö 
hõt hee hich Hẽwandamaucha pꞌaa hoomamuata maadëu nem waaujerrpierr 
maach chach hoomamua kꞌap hapiju. 14 Maigta kꞌap haju, kꞌan kꞌĩirjug hauwiata 
Hẽwandam hatꞌee mag nem waujĩ. Hãbmua di hëutarr gaaita chadcha hõtdau 
huu tꞌʌnarrjã paba hʌü hãwatbapʌïmʌn, magan mag chi di hëutarr kꞌʌʌgjã hich 
Cristooujã nem wajapꞌam deeju, hich hatꞌee nem wautarr jũrr. 15 Mamʌ mag hirua 
di hëutarrta sĩi hõtdau kꞌierrjã hãwatba huu tꞌʌnʌʌ hawia pa höbaadëmʌn, magan 
hich chi di hëutarr wounan peerdʌwiajã, peer hichpa pꞌaapʌïtarrjö sĩi hich jua 
pariita peerdʌju. Pari chi pꞌidagan tꞌumaa hokꞌooju.

16 ¿Pãrau kꞌaugba nʌ, pãach tꞌum hãba Hẽwandam sĩejem dikꞌa nʌm? Magua 
kꞌabahab hich Hẽwandam Hakꞌaarta pãar hee sĩejem. 17 Mag pãach tꞌum hãba 
Hẽwandam dikꞌa naawai hö hãba nʌmua wajapꞌa hi di hʌʌrkꞌabat, wajapcharan 
pãach morma. Magba jãg pãar hee hãbmua “mʌʌn mag dënëu” wa “mʌʌn 
mag higarta chirʌm” haadëpꞌʌm haiguin, sĩi di magreunaa chi dipá parhooba 
haaipꞌur wërppʌï nʌmjöta naabahab. Mag pãach hö hãba kꞌaba nʌm paar chan 
Hẽwandamau par daúapai hoobaju pãar gaai. 18 Hoob wir haig pãachdëupai 
pãach kꞌũgurmiet. Hãb kꞌãijã pãach hee sĩi mʌg jẽb gayam kꞌĩirjug nem kꞌaug 
chirʌm hawia hichta chi kꞌapꞌʌm ha sim kꞌai, magan warag sĩi kꞌaugbamjöta haju 
haai sim, jũrr chadcha hich Hẽwandam kꞌĩirjugchata kꞌaugaag. 19 Hẽwandamagan 
mʌg jẽb gaaipaim kꞌĩirjugan sĩi warag hõor lökiepiejem kꞌĩirjugau. Magʌm 
kꞌĩirjug higwia Hẽwandamau hich hi jaaumienag pꞌãpitarr gaai mag sim:

“Muan mʌg jẽb gayam kꞌĩirjug kꞌaugkꞌam kꞌʌʌnjã hamach kꞌĩirjug 
kꞌaug gaaimuapai himeraa pꞌitꞌurg chukꞌu pʌr hauwia kꞌaibag hee 
päaijem” ha sim Hẽwandamau.

(Job 5:13)
20 Hich mag hiek higwiapai hĩchab hich hiek pꞌã sĩsidʌm gaai hich 
Hẽwandamaupai,

“Jãg mʌg jẽb gayam kꞌĩirjug hatꞌee chi machnaan hanʌm kꞌʌʌn 
kꞌĩirjugjã jãg sĩi lököom kꞌʌʌn kꞌĩirjugkꞌa sĩsidʌmʌn pãar Pöröun 
wajappꞌa kꞌapꞌʌ wai sĩejem” ha sim Hẽwandamau hich higwia.

(Sal. 94:11)
21 Magua mua pãrag mag chirʌm: Ni hãbmuajã maestro hãb kꞌãijã 
hichta chi kꞌapꞌʌm hawia magʌgpaita hee haju kꞌaba sim. ¿Jãgwia? Ham 
hamach tꞌum Hẽwandamau sĩi pãrag hich hi jaaumkꞌĩirta pʌ̈itarr kꞌʌʌn 
haawaima; mag sim jãga mag hiwiir hãbpai kꞌõsi habarju. 22  Magua mʌ, 
Apolos, Pedro, hajapcharan maach tꞌumwe pãach dën kꞌabahab; mʌg durr 
maimua cha maach hiyʌ̈ʌ nʌmjã hagjö mʌg hatag pawiajã nem tꞌum 
tꞌʌnʌmpa pãach dën kꞌabahab. 23  Mag maar pãar dën haawai maach tꞌum 
pãachpa jũrr Cristo dën kꞌabahab. Maagwai Cristo jũrr Hẽwandam dën.

Hich Jesuucha jʌr hautarr kꞌʌʌn pꞌidag

4  1 Magua pãrau maarjã sĩi pãach hee Cristo chognaan hanaa Hẽwandamau 
hõrag hich kꞌĩirjug jaaupiejem kꞌʌʌnpaiu habat. Magdampai kꞌabahab 

maar pꞌidag. 2 Mamʌ hich mag pꞌidag waumkꞌĩir hirua jʌr hau sim wounaun 
chadau hich Hẽwandamau hoowaijã chadcha hichdëu pꞌidag jaaubarmjã tꞌumaa 
wajapꞌa waumkꞌĩirta mag pꞌidag deejemjã kꞌapꞌʌ haju haai sim. 3 Magua mʌchjã 
hĩchab hich Hẽwandamauta hich hi jaaumkꞌĩir jʌr hautarr haawai pãrau mʌ 
jaauwiajã mʌch chan mua kꞌĩirjuba chitʌm. Mʌ gaai mas kꞌaba sim; hich chi mʌ 
jʌr hautarrauta hichdëu kꞌap mʌ jaauju, mʌ hʌü pꞌidkꞌa chirʌ ́wa kꞌaigba kꞌãijã 
pꞌidkꞌa chirʌ.́ Wa mag pãrau kꞌabam kꞌai, sĩi mʌg jẽb gaai chi tꞌetꞌemnaanau 
kꞌãijã mʌ jaaukꞌiinjã, mʌ gaai mas kꞌabam. Mʌg chitʌm haig ni mʌchdëujã 
mʌch jaauju kꞌaba chirʌm. 4 Mua kꞌapꞌʌ chirʌm, mʌch kꞌaigba kꞌaba chirʌm. 
Mag chirab mamʌ hõor dakꞌĩir mʌʌn Hẽwandam dʌï hiekkꞌõr chukꞌu chirʌmjã 
haba chitʌm. Mag chiraawai mua kꞌapꞌʌ chirʌm, mʌ kꞌaibag wauju jaauju wa 
mʌ kõit kꞌãijã hiekꞌajuun hich maach Pör Jesuuchata jaauju haai sim, bigaaum 
kꞌʌʌnau kꞌabam. 5 Magua mua pãrag, “Hoob chikꞌam jaau chitꞌëe hamiet” ha 
chirʌm. Magju kꞌãai hidëu maach Pör Jesucristo bëepi hatꞌat. Hich pierrwaita 
hirua hichdëu kꞌap hõrau nem meraa wautarrjã kꞌĩchag hee narrta hararagag 
pꞌë hatꞌamjö habaawai tꞌumaam kꞌʌʌnau kꞌakꞌapdö haju. Maigta hĩchab hõrau 
hamach tꞌãar heepai kꞌĩirju sĩsidʌmjã tꞌumaam kꞌʌʌnag kꞌapꞌʌ hapiju. Ya mag 
jaau dichwian chadau hõrau hamachdëu nem wajapꞌa nem waumaajerr higwia 
hichdëucha ham wajapꞌa hig hiekꞌaju.

1 CORINTIOS 3 ,  4

El Nuevo Testamento en waunaan, 2da ed., © 2011, Wycliffe Bible Translators, Inc.



489

6 Cristo gaaimua kꞌodamnaan, cha mua hiekꞌa chirʌmʌn pãach hatꞌeyau. 
Pãadë hoobat. Mʌchpaita Apolos dʌï maach pꞌidkꞌa nʌm jaauwia chirʌm, 
maar mag pãar kꞌãai hʌr̃paijã kꞌaba sĩi pãach chognaanjö wënʌrrʌm hoowia 
Hẽwandam hiek pꞌã sim gaai jaau simjö chadcha maach tꞌum hagdaujöpai nʌm 
ha kꞌap hamkꞌĩir. Maagwai ni hãbmuajã Hẽwandam hiek jaaujem kꞌʌʌn higwia, 

“Magʌgta hʌr̃cha hee hawia jũrr tagam kꞌʌʌnag hoobamjö” habaju. 7 ¿Kꞌaíu pãrag 
jaauwai pãarta warm kꞌʌʌn kꞌãaijã hʌr̃pai nʌm ha jaaujĩ? Kꞌan nemta deeba harr 
haawai pãrau bʌʌ̃rjã chukꞌu nʌ. Mag Hẽwandamau deetarr pãachdëujã kꞌapꞌʌ 
nʌmta, kꞌantꞌeeta pãrau pãach juapaauta paarpatarrjö kꞌĩirjuajẽ.

8 Wajapcharan pãachigan, ya mʌg maach Hẽwandam hiekꞌauta biwaau nʌmjö 
nʌm hanʌm, ya hi hiek nem kꞌaug nʌm hawia. Pãachigan ya pãar reinaankꞌa 
tꞌʌnaabahab, pãachdëu nem hig nʌm tꞌum wai nʌm hawia. Magua tag pãrau 
bʌʌ̃rjã maar jua higba nʌm hanʌm. Chadcha Hẽwandam hiekta pãachdëu 
kꞌapꞌʌ nʌm hanʌmjö kꞌapꞌʌ naakꞌiin hʌü hakꞌam. Jãgkꞌiin pãar hee par pꞌidkꞌaba 
chadcha maach tꞌum hãba Hẽwandam hiek gaai hubʌ nʌm haju. 9 Magba mua 
hoowai, maar hich Jesuucha hich hiek jaaumkꞌĩir jʌr hautarr kꞌʌʌnta jũrr hich 
Hẽwandamaujã juau hogtꞌom chi serbiibacharam kꞌʌʌn dʌí̈mjö hapi sim maar 
dʌï. Mag nʌm haawai sĩi tꞌumaam kꞌʌʌnau hoo nʌm dʌï Hẽwandam chognaan 
hʌg̃tꞌarmpeenau hoowaijã, sĩi maach kꞌaigba nʌm gaaimua kꞌëchpäaig pꞌë 
harrumjöta hoojem. 10 Maar mag durrumʌn, Cristo hiek jaau nʌm gaaimua 
bigaaum kꞌʌʌnaujã marag lök sĩerrjëem ha hiekꞌa nʌm daar, pãarta jũrr Cristo 
hiek hʌk̈ꞌa naawai chi pör höpꞌërm kꞌʌʌn haajem, pãachdëupai. Maagwai maran 
sĩita kꞌa tꞌeeg chukꞌumjö nʌm hanʌm daar, pãarta jũrr maar kꞌãaijã kꞌĩir hubaaga 
nʌm haajem. Cristo gaaimua maran hõraujã kꞌa hisëe nʌm daar, pãarta jũrr 
hõraujã daupiinaa hökꞌö haajem. 11 Hĩs hewag pawiajã hagtꞌa jãdau hãwatnaa 
höbichagjã hãwat nʌm. Kꞌajũadam tꞌeg jũjũa hajujã chukꞌu nʌm dʌï hõraujã maar 
dʌï kꞌaigba haajem. Mag nʌm chan maach di chaarjã chukꞌu durraajem. 12 Mag 
nʌmʌn maach bidam hatꞌee maach juadamaucha pꞌidkꞌa durrumua kꞌajeeu 
durraajem. Maach tꞌõp hiyʌʌ̈ haawaijã warag ham kõit hʌg̃tꞌaagta jëeu durraajem. 
Maach kꞌaibag wawaag maach hẽudee hẽkꞌaawaijã magʌmjã higba kꞌĩu hãwat 
durraajem. 13 Maach kꞌĩircha kꞌaigba hiyʌʌ̈ haawaijã, maach garmua chan 
magʌmjã higba warag kꞌĩir tꞌũu ham dʌï hiyʌʌ̈ durraajem. Wajapcharan maran 
hamau sĩi hamach deg dijã sirpꞌʌg tꞌʌnʌm hoomjöta haajem. Hõor tꞌumaam 
kꞌʌʌnau hisegtarrjö nʌmta, hĩsjã hagtꞌa chikꞌam hi hee hich jãg pʌʌrba durraajem.

14 Mua mʌg hẽsap gaai hikꞌʌaba pãrag mag pꞌã deepʌï chirʌm chan sĩi pãar 
kꞌĩir naaupim kꞌõchgaupai kꞌabam. Mua mʌg hẽsap pꞌã deepʌï chirʌmʌn, 
mʌch chaainjö pãar kꞌõsi wai chitaawaita sĩi pãar wawí chirʌmʌu. 15 Pãachig 
Cristo hiek jaaumkꞌĩir pãrau maestronaan kꞌapan diez mil jʌr wai naawiajã 
pãar chan dënnaan kꞌapan chukꞌu nʌm. Jesucristo hiek jãg pãachdëu hogdʌba 
hʌk̈ꞌa wënʌrrʌm gaaimua mʌg jẽb gayan mʌʌta pãar hayau, Hẽwandamau 
maach peerdʌ haaujem hiek muata nacha pãrag jaautarr gaaimua. 16 Magau 
keena. Maguata muan pãragjã mʌch chitaajemjöta wënʌrrapi jaau kꞌitaajem.

1 CORINTIOS 4

El Nuevo Testamento en waunaan, 2da ed., © 2011, Wycliffe Bible Translators, Inc.



490

17 Timoteoogjã mʌchdëu jaauwiata Cristo hiek hʌk̈ꞌatarr haawai hijã mʌ 
chaaijö sim. Magua pãragjã mʌchjö wënʌrraju kꞌap hamkꞌĩir, mua hiita pãar haar 
pʌïjim. Hiruata maach Pör Cristo hiekjã chadcha hogdʌba hʌk̈ꞌa kꞌitaajeewai 
mua hi jãsene chitʌm. Hich barbaimaawaita hirua pãrag jaauwimaju, jãgata 
mʌ chitaajẽ. Muajã pãar dënjö Cristo hiek hʌk̈ꞌa chitaawai mʌch chitʌmpierr 
iglesiapierr mʌchdëu jaaujem hiekta hirua pãrag jaaumaju. 18 Hãaur kꞌʌʌn pãar 
kꞌapeenan jũrr hamachta pãar dʌï hʌr̃pai tꞌʌnʌm haajem, mʌ hamach haar 
mabajupii hawia. 19 Mamʌ maach Pör Jesuu kꞌõs hamʌn, mʌchdëun jöpcha pãar 
hoon maju kꞌĩirju chirʌm, ham hiek mag hamta Hẽwandam dën hanaawai daau 
chadcha hamachdëu jaau nʌm heyaa wënʌrrʌm kꞌap haag. Jãan magbamʌn, sĩi 
Hẽwandam jua tꞌeegaujã kꞌaba, sĩi par hiiupai kꞌãijã mag tꞌʌnʌm. 20 Hẽwandam 
dënkꞌa nʌm chan sĩi hõor jʌg̃ daar nem hiekꞌaa kꞌaug hiekꞌa nʌm kꞌabam; 
Hẽwandam dënkꞌa nʌm habarmʌn chadcha hirua nem jajaaukꞌam hipierraa 
wënʌrrʌmua hi jua tꞌeegta dich gaai hoopi nʌmʌu. 21 ¿Jãga pãrau kꞌõsi nʌ? 
¿Mʌch barbaimaawai warre pãachig meeurrauta hiekꞌapim kꞌõsi nʌ, wa mawia 
sĩi pãach daupiinaa hitꞌũuta pãachig hiekꞌapim kꞌõsi nʌwa?

Jãga haju haai nʌ jãg sĩi parhooba tꞌʌnʌm kꞌʌʌn dʌ̈i

5  1 Jaau nʌm kꞌʌʌn hiek mag pãar hee hãbmua hich bãaurr hũanpaita hich 
hʌʌikꞌa wai sim hanʌm. Jãgʌm pãar dak nem wajapꞌampa, jãgʌm pekau 

chan ni Hẽwandam hiek kꞌaugbam kꞌʌʌn heejã hooba haajem. 2 Mag nʌmta pãrau 
pãachdëupain Hẽwandam hiek wajapꞌa hʌk̈ꞌa nʌm haajerram. Mag hiekꞌaju kꞌãai 
warag pãar chigaa haju haai nʌmta, chigaa kꞌabamjö nʌm. Chi mag sim wounan 
warre pãach heemua jʌrpʌïju haaita sim. 3 Mʌ chan chadcha kꞌĩircha chan pãar 
haar kꞌaba chirʌm, mamʌ mʌchchata pãar haar chirʌmjö mʌch hiekta maach 
Pör Jesucristo hiek gaai tꞌʌwi mua warre pãrag jaaukꞌim. Mua hoowain jãgʌm 
kꞌʌʌn dʌïn magta haju haai sim. 4 Pãar cha mua jaau chirʌm hiek hiekꞌaag hãba 
biirdʌawai kꞌĩircha chan pãar haar kꞌaba chirajup mamʌ mʌ hakꞌaran pãar haar 
sĩeju. Mag mʌchta pãar haar chirʌmjö chirʌm dʌï hĩchab maach Pör Jesús hi jua 
tꞌeegjã pãar dʌï sĩeju. 5 Mag wajapꞌa hiekꞌawian chadau chi mag hich bãaurr hũan 
dʌï sĩerr woun warre pãach heemua jʌrbapʌït, dösãtagta hi dʌï hichdëu hampierr 
hamkꞌĩir. Magbaawai hãsie hich daujã merag pꞌëwia deeu hewag pꞌʌʌrbawia hubʌ 
sĩsimʌn, maach Pör Jesús bëem hedjã hʌü hi hakꞌaardam peerdʌ hauju.

6 Pãar hee jãg kꞌaigba nʌm chan, pãachta wajapꞌa nʌm hawia pãrau pöd pãach 
tꞌö hiyʌʌ̈ haju kꞌaba nʌm. Jãgbaadëpꞌʌmjã sĩi hoobamjö bʌʌ̃rjã hiekꞌaba hich jãg 
sĩsiu hakꞌiin, hãbpai mag sim gaaimua warag tagam kꞌʌʌnpata hãrju, levadura 
bʌchkꞌun harin hee pʌïbarmua warre tꞌum haaidʌ joopjemjö. 7 Pãrau kꞌapꞌʌm, 
pꞌiesta Pascua hee paawai levadura tꞌum barkꞌʌʌijem. Hich hagjö kꞌabahab Cristo 
meetarr gaaimua maach kꞌaibag chugpaa hatꞌamjã. Mag sĩewai mag levadura 
dënjö pãach tꞌumaam kꞌʌʌn hãrpi sim woun warre pãach heemua chawag 
jʌrbapʌït. Mag jʌrbapäaiwain chadau Pascua hee kꞌoog pan levadura chukꞌu wau 
simjö pãar heejã mag kꞌaigba nʌrrjëem gaaimua levadura dënjö bigaaum kꞌʌʌnpa 

hãrpiju kꞌʌʌn chukꞌu haju. 8 Mag pꞌiesta Pascua hee haajemjöta maach Hẽwandam 
dʌï wënʌrraju haai nʌm. Wajapcharan dich kꞌaibag tꞌum hisegwia hãba kꞌĩirjug 
wajapꞌam hauwia chadam hiek gaai jaau simjö wënʌrrʌmʌn, pan levadura chukꞌu 
wau simjöta nʌm. Pari magba hagtꞌa dich kꞌaigba nʌm kꞌapꞌʌ nʌmjã hisegba hich 
mag wai wënʌrrʌmʌn, magan sĩi hagtꞌa Hẽwandam hiek kꞌaugbam kꞌʌʌnjöta nʌm.

9 Napem mʌchdëu hĩchab pãrag hẽsap pꞌã deepʌ̈itarr gaai mua 
pãrag, “Jãg hamach hʌʌin kꞌabam dʌ̈ijã kꞌapese haajem kꞌʌʌn dʌ̈i chan 
hoob kꞌapeerkꞌamiet” ha chirajim. 10 Pari mua mag chirʌm chan mag 
har parhooba kꞌapese haajem kꞌʌʌn, wa pꞌatkꞌon hatꞌee bĩe sĩerrjëem 
kꞌʌʌn, nem jĩgmien wa nem parhoobamʌgta Hẽwandamagamjö 
jëeujem kꞌʌʌn higwiata mag warre ham dʌ̈i hiekꞌajã hiekꞌaba ni hamag 
hoobamjö habatjã haba chirajim. Mʌg jẽb gaai nʌweran hichiita ham 
dʌ̈i maach hich jãg wënʌrraju. 11 Mua mag chirarran, har pãach heepaijã 
hermanonaan hanʌm kꞌʌʌnta mag parhoobanaa pꞌatkꞌon hatꞌeejã bĩe 
tꞌʌnʌm kꞌʌʌn, nem parhoobamʌgta hẽwandam hawia jëeu nʌm kꞌʌʌn, 
parhooba chikꞌam kꞌĩir hiekꞌaajem kꞌʌʌn, nag pig sĩerrjëem kꞌʌʌn maimua 
nem jĩignemjã sĩerrjëem kꞌʌʌnta jaau chirajim. Har mag tꞌʌnʌm kꞌʌʌn 
dʌ̈i chan ni sĩi tꞌach kꞌoogpaijã hoob ham dʌ̈i hãba hohoodö hamiet. 
12-13  Chadcha har sĩi hermanonaan kꞌabam kꞌʌʌn higwia chan pöd mua, 

“Haman magta sĩerrjëem” haju kꞌaba chirʌm. Ham mag jaaujuun hich 
Hẽwandamauta jaauju haai sim. Pari hichiita pãrau pãach heepaim kꞌʌʌn 
dʌ̈in chadau pãachdëu kꞌap nem hinju haai nʌm. Magua mua pãrag, “Jãg 
pekau pöm sim warre pãach heemua chawag jʌrbapʌ̈it” ha chirʌm.

Juez Cristo higar kꞌabam kꞌʌʌn na hiekkꞌõr hëudʌ nʌm

6  1 Jãga jãg pãar pãach Hẽwandam hiek hʌk̈ꞌa nʌm kꞌʌʌn hapꞌajã hiekkꞌõr 
haauwai, chi tꞌetꞌemnaan pãach heem kꞌʌʌnjã higbanaa warag bʌʌ̃rjã 

Hẽwandam hiek hʌk̈ꞌabam kꞌʌʌn haarta weetjẽ, makꞌʌʌnagta pãach hiekkꞌõr 
wai nʌm jawaan. 2 ¿Pãrau kꞌaugba nʌ, mʌg maach Hẽwandam hiek hʌk̈ꞌa nʌm 
kꞌʌʌnauta mʌg hatag mʌg jẽb gaai Hẽwandam hiek hʌk̈ꞌaba harr kꞌʌʌn kꞌaibag 
maach hipaarmua Hẽwandamag jaau tꞌʌnʌʌuju? Mag maachdëuta ham kꞌaibag 
waujujã Hẽwandamag jaauju nʌmta, jãgwia hag kꞌãyau mʌg jẽb gayam nem pꞌitꞌur 
kꞌabamjã pãrau pödba nʌ. 3 ¿Pãrau kꞌaugba nʌ, hʌg̃tꞌar Hẽwandam chognaan 
tꞌʌnʌm kꞌʌʌnjã maach kꞌãai heegpai tꞌʌnʌisiju, maachta Hẽwandam dʌï hãba 
ham pörnaankꞌa nʌisiju haawai? Maachdëuta magju kꞌai, magan mʌg jẽb gayam 
hiekkꞌõr chará hag kꞌãaijã pꞌitꞌurg chukꞌu wajapꞌata waupʌp̈ʌï haju haai nʌm. 
4 Magua mua pãrag mag chirʌm: Bʌʌ̃r habarm gaaimua pãach heepai hiek pꞌitꞌurg 
haadeewai, ¿jãgwia pãrau pãach heepaim kꞌʌʌnta chi jueznaan kꞌamkꞌĩir jʌr hauba 
haajerrá, sĩi Hẽwandam hiekjã hʌk̈ꞌabam kꞌʌʌnagta pãach jusgaapiju kꞌãyau? 
5 Juau hogtꞌom pãar kꞌĩir naaumkꞌĩirta chadcha mua pãrag mag hiekꞌa chirʌm. 
Mag kꞌõs haawaita pãrau jãg bigaaum kꞌʌʌnta jʌr hahau haajem. Mua kꞌĩirjuawai 
pãar hee magʌm hiekkꞌõr höbërbaadëpꞌʌm paar hiekꞌaagjã pãach heepaijã chi 

tꞌetꞌemnaan tꞌʌnʌm, ¿jãgwi magʌm kꞌʌʌnta jʌr hauba haajerrá? 6 Wajapcharan 
mag wir haig pãach hermanonaan heepai meeukꞌa nʌmpaijã kꞌabam; mag 
meeukꞌanaa hag hiek hëudʌagpaawaijã jueznaan Hẽwandam hiek hʌk̈ꞌabam 
kꞌʌʌn haarta wëtwia mamta magʌm hiekjã hëudʌajerram. 7 Sĩi jãg pãach heepai 
bʌʌ̃r habarm gaaimua kꞌĩir haupꞌöbaadëpꞌʌmpaijã kꞌaigbata sim. Pãach kꞌapeenau 
pãach dʌï warag kꞌaigba haawaijã, parhoobam kꞌʌʌnagta jaauju kꞌãyau, ¿jãgwia 
warag sĩi magʌm kꞌĩu hãwatpʌïba haajẽ? ¿Jãg pãach nem kꞌãijã jĩgkꞌaawai warag 
hʌdʌraa hokꞌoopiba haajẽ, tꞌumaam kꞌʌʌnag kꞌakꞌapdö hapimaaugau? 8 Mamʌ 
pãrau magba, warag pãach garmuata pãach hermanonaan heepaijã nem wauju 
kꞌabampa waunaa ham nemdamjã kꞌũgur haumaju hẽkꞌaajem.

9 ¿Pãrau kꞌaugbata nʌ, jãg nem kꞌaigba waaujem kꞌʌʌn pöd Hẽwandam sim 
haar wëtju kꞌabam? Hoob hʌdʌʌr pãach kꞌũgurpimiet. Har dich hõor kꞌabam dʌïta 
parhooba kꞌapese haajem kꞌʌʌn, hamach hõor dʌï sĩsidʌmta deeum dʌï haajem 
kꞌʌʌn, nem parhoobamʌgta hẽwandam hawia jëeujem kꞌʌʌn maimua har hamach 
hemkꞌooin hapꞌajã hʌʌin dʌí̈mjö waaujem kꞌʌʌnjã Hẽwandam sim haar pöd 
höbërbam. 10 Mag tag tꞌʌnʌm: nem jĩgkꞌaajem kꞌʌʌn, pꞌatkꞌon kꞌĩrag bĩe sĩerrjëem 
kꞌʌʌn, nag piim kꞌʌʌn, parhooba chikꞌam kꞌĩir hiekꞌaajem kꞌʌʌn maimua har sëukꞌa 
chikꞌam kꞌũgurnaa chikꞌam jua heem nemjã kꞌecheu haumaajem kꞌʌʌn, magʌm 
kꞌʌʌnjã ni hãbjã Hẽwandam sim haar höbërbam. 11 Hãaur kꞌʌʌn pãar hee cha mua 
jaau chirʌmjöta tꞌʌnaajim warrgar. Mamʌ hĩs ya maach Pör Jesucristo gaaimua 
hich Hẽwandam Hakꞌarau ya pãar kꞌaibag tꞌum hʌpʌïwia hich hatꞌeepaita nem 
wajapꞌam happai wau wënʌrramkꞌĩir pãar jʌr haujim. Mag nʌm dʌï warr pãar 
hi dʌï hiekkꞌõr pöm wënʌrrarrjã, maach Pör Jesucristoou Hẽwandam Hakꞌaar 
dʌïmua hʌü pãar peerdʌ hauwia pekau chukꞌu harrjö pãar wai sim.

Maach moron Hẽwandam sĩejem diiu
12 Pãar hee hãaur kꞌʌʌnau maagjeebma: “Muan mʌchdëu nem waum haig wau 

chitʌm; magʌm paarjã, kꞌaíu mʌrʌg magʌm habarju” haajem. Chadcha hich 
magma. Mamʌ maadëu nem wau nʌm tꞌum maach hatꞌee hʌü kꞌaba sĩerrʌm. 
Magua, muajã mag mʌchdëu nem waum haig pöd waubam; mua magkꞌiin 
magʌm nem wauju kꞌĩirjugta warag mʌ hʌr̃paju. 13 Hĩchab hãaur kꞌʌʌnau pãar 
hee maagjem: “Pꞌiejãban kꞌoog hatꞌeeta waaujem; maagwai maach bi tꞌachdam kꞌö 
nʌm hatꞌeeta Hẽwandamau deejim” haajem. Ma chadcha kꞌoog hatꞌeema pꞌiejãban, 
maagwai mag tꞌach kꞌö nʌmjã pekau kꞌábama; pari hichiita Hẽwandamau magʌm 
tꞌum chukꞌu hapʌïwia maach bijã jẽbeg paapʌïju. Pari mag maach bi tꞌach hatꞌeem 
hawiajã, maach mor chan sĩi dich hõor kꞌabam dʌï parhooba kꞌapes hamkꞌĩir 
kꞌabajim. Maach moron maach Pör Jesucristo hatꞌeyau, tꞌum hichdëu nem waupi 
sim wawaag. Maagwai hich Jesucristo, jũrr maach mor hatꞌeyau, hí maach mor 
hee sĩejeewai. 14 Maguata hich jãg Hẽwandamau hich Jesús pꞌiriu hautarrjö, 
maachjã hagjö hich mʌg cha maach nʌmjö deeu pꞌiriutkꞌa hauju.

15 ¿Pãrau bʌʌ̃rjãta kꞌaugba nʌ, maach tꞌumaam kꞌʌʌn morta jũrr Cristo 
morkꞌa sim? Mag simta, hãbmua kꞌãijã hʌʌin parhooba durpa tꞌeeg sĩerrjëem 

kꞌʌʌn dʌï hakꞌiin, maach mor mag Cristo morkꞌa simta jũrr mag hʌʌirag dee 
naabahab. 16 ¿Pãrau kꞌaugba nʌ, jãg hʌʌin chi durpatꞌierrmie dʌï nʌm haig, 
ya maach hi dënkꞌa nʌisip nʌm, maagwai jũrr hichjã hagjö hõor hãbpaimjö 
maach dënkꞌa sĩsip sim? Hẽwandam hiek pꞌã sim gaai jaauwai, “Warr jaai kꞌaba 
haawain numí narrta, jaaikꞌa nʌisiewain hõor hãbpaimjöta hapꞌöbaadëm” ha 
sim, “jũrr hagdaujö warm dënkꞌa nʌisim gaaimua.” 17 Hich hagjöta naabahab 
maachjã hĩchab Cristo dënkꞌa nʌisim haig. Hãb kꞌãijã maach Pör Jesucristo dʌï 
sĩsiewain, magbarm haigmua maadëu hi hoobahab mamʌ hi Hakꞌaar maach 
hee sĩeichëm gaaimua warag maachin hi dʌï hõor hãbpaimkꞌa hi dënkꞌa nʌisim.

18 Hoob pãach hõor kꞌabam dʌï kꞌapese hamiet. Deeum pekau waauwai 
chadcha Hẽwandam na maach kꞌaigba hapi sĩeb mamʌ, jãg dich hõor kꞌabam dʌï 
kꞌapese hanʌmjöcha kꞌaba sim. Maach mor mag Cristo hatꞌeeta sĩewai, jãg dich 
hõor kꞌabam dʌï kꞌapes haawain, wir haig dichdëupaita dich kꞌaibag wau nʌm, 
deeum dʌï nʌmua dich mor Cristo dënkꞌa simta hãrpi naawai. 19 ¿Pãrau kꞌaugba 
nʌ, mʌg maach Cristo hiek hʌk̈ꞌa nʌm kꞌʌʌn mor hĩchab Hẽwandamau maachig 
hich Hakꞌaar deetarr hag sĩejem dikꞌa sim? Hẽwandam Hakꞌaran chadcha maach 
heeta sĩejem. Mag hí maach hee sĩejeewai maach mor chan maach dën kꞌabam. 
20 Chi morkꞌʌʌn Hẽwandamau, hichdëuta maach përkꞌa hautarr haawai. Maguata 
dich morjã hãba hi hatꞌeepaita wai naaju haai nʌm, bigaaum kꞌʌʌnaujã mag 
hoowia Hẽwandam wajapꞌa hig hiyʌʌ̈naa maach hëugarjã wajapꞌa hiekꞌamkꞌĩir.

¿Jua pʌrju haai nʌ wa jua pʌrju kꞌaba nʌ?

7  1 Na har pãachdëu mʌrʌg hẽsap deepʌïtarr gaai jua pʌrju haai nʌ 
wa jua pʌrju kꞌaba nʌ ha jëeu narr, hĩsin chad mua pãrag jaaukꞌim: 

Mʌrʌgan, hemkꞌooin hʌʌin hauba hich jãg hamach happai wënʌrrakꞌiin nem 
wajaug sim. 2 Mamʌ jãg hamach hõor kꞌabam dʌïjã sĩi parhooba haadëpꞌʌm 
gaaimuata hemkꞌooinjã hagdaujö hamach hʌʌin dʌï sĩsidnaa chi hʌʌinjã 
hagdaujö hamach jaain dʌï sĩsid haju haai nʌm. 3 Ya mag hãba nʌisiewai, chi 
hemkꞌooirau kꞌõsi haadeewai chi hʌʌiraujã hĩgkꞌaba, maimua chi hʌʌirau 
kꞌõsi haadeewaijã hich hagjö chi hemkꞌooiraujã magʌm haba haju haai 
nʌm, ya dich hõor dʌïta naawai. 4 Wa chi hʌʌirau kꞌãijã, “Mʌch mor haawai 
mʌ jayaujã kꞌaugba sim” ha hiekꞌaju kꞌaba sim, warramjö pʌch happai kꞌaba 
sĩewai. Ni chi hemkꞌooiraujã pöd, “Mʌch mor mʌch gaai wai chiraawai 
mʌchdëu kꞌõsi haadeewaita magju haai chirʌm” haju kꞌaba sim, pʌjã hĩchab 
pʌch hapꞌam kꞌaba haawai. 5 Mag jũrr hagdaujö chikꞌam dënkꞌa naawai, 
hãbmua kꞌõsi sim haig pöd hiwiir hãbmua, “Mua kꞌõchkꞌabam” haju kꞌaba sim. 
Pãrau kꞌapes haba hãwat hauju haai nʌmʌn, kꞌãaidam kꞌapanaa kꞌãijã maach 
Hẽwandamag jëwaagpaawai hagdaujö sʌrkꞌa hauju haai nʌm ha hiekꞌawian 
chadau sʌrkꞌaju haai nʌm. Pari ya mag jëeu dichdimaawain chadau hũwaai 
pãachdëu waum kꞌõsim haig waubat. Heeu magba hakꞌiin, kꞌãai kꞌapan pãar 
magʌm kꞌaugba nʌisiewai jũrr meperau deeum dʌï kꞌãijã pekau waupidukꞌam.

6 Mag chirʌm chan, mag hichiita hẽwannaan tꞌum pãach hʌʌin haupetat 
haba, wa chi hʌʌinag kꞌãijã tꞌum jaain jʌrkꞌabat haba chirʌm. Mag kꞌõs 
hamʌn hʌüma; mag kꞌõchkꞌabamʌn hich hagjö nem wajaug sim. 7 Mʌch 
hödiiupain muan pãarjã tꞌumaa mʌchjöta pãach happai naapim kꞌõsi 
chirʌm. Mamʌ Hẽwandamau maachig hagdaujö hich jua tꞌeeg deejem, mag 
deebarmua hagdaujö dichig deemarrpierr hich hatꞌeeta nem waumkꞌĩir.

8  Pari mua har hagtꞌa hamach hapꞌa tꞌʌnʌm kꞌʌʌnag maimua kꞌoopaa 
hʌʌinagjã hagjö, “Mʌjö pãar hich jãg pãach happaita wënʌrrakꞌiin hʌü 
hakꞌam” ha chirʌm. 9 Mamʌ pãrau pãach hö kꞌõchag pöd hãwatbaju nʌm 
kꞌai, warre pãach hʌʌidamcha hatꞌat; maagwai hʌʌinaujã hagjö warre 
pãach jaaindam haupetat. Warre dich hõor dʌ̈icha nʌisiewai hʌücha 
sĩebahab, sĩi magʌm kꞌõchag haadëpꞌʌmjã hich mag hãwat wënʌrraju kꞌãai.

10 Pari ya har hamach hõor dʌ̈i nʌm kꞌʌʌnag mua mag chirʌm. Ya ma 
chan sĩi mʌch hiiupaijã kꞌaba, maach Pör Jesuu mag jaaupi sĩewaita mag 
jaau chirʌm: Pʌch chi hʌʌiraujã hoob pʌch jaai pʌa hʌrram. 11 Mamʌ 
pʌch jaai pʌawiajã, tag deeum jaaijã hauba, hich magta hʌrraju haai sim. 
Mag hich mag pʌch happai hʌrramapꞌa hʌmʌn, magan deeu pʌch jaai 
dʌ̈ita pꞌʌʌrbaju haai hʌm. Maagwai pʌch chi hemkꞌooiraujã pöd pʌch 
hʌʌi pʌaju kꞌaba, ni deeum hʌʌijã hauju kꞌaba sim.

12 Mag tag deeum nemdam mua pãrag jaaum hig chirajim; ya ma chan 
maach Pör Jesuu jaaupi sim kꞌabam, maan sĩi mʌch kꞌĩirjug heepaimʌu. Mamʌ 
mʌchdëu kꞌĩirjuawai chadcha magta haju haai sĩewaita pãrag jawaagpam: 
Maach hermanonaan heem hãbmua kꞌãijã hʌʌi wai sim, pari mag hʌʌirau 
Hẽwandam hiek hʌk̈ꞌaba sim; mag kꞌitʌmuata hich jayag hich pʌapimapꞌa sim 
chan, mag hermanoou pöd mag hʌʌi pʌaju kꞌaba sim. 13 Wa magba hʌʌi hãb 
Hẽwandam hiek hʌk̈ꞌa sim jayau kꞌãijã jũrr Hẽwandam hiek hʌk̈ꞌaba sim; mamʌ 
hich hʌʌi ya hag dʌï kꞌaug sĩewai hich pʌapimapꞌa sim chan, mag hʌʌiraujã 
pöd mag hemkꞌooi pʌaju kꞌaba sim. 14 ¿Jãgwi? Chi hemkꞌooirau hʌk̈ꞌaba sĩewia 
kꞌãijã ya jũrr hich chi hʌʌi gaaimua Hẽwandamau tag sĩi bigaaum kꞌʌʌnjöcha 
kꞌaba hʌü hi heeg hoo sĩewaima. Wa magba chi hemkꞌooirau kꞌãijã wajapꞌa 
hʌk̈ꞌa simta jũrr chi hʌʌirauta Hẽwandam hiek hʌk̈ꞌaba sim kꞌai, hich hagjö chi 
jayau pöd pʌaju kꞌaba sim. Magba hakꞌiin Hẽwandamau hich jaai gaaimua hʌü 
hijã hagjö heeg hoo simta pʌaju. Wajapcharan mag chi Hẽwandam hiek hʌk̈ꞌa 
sim gaaimuata warm kꞌʌʌnjã hichjö Hẽwandam dënkꞌapiejem. Magba hakꞌiin 
pãar chaainjã sĩi bʌʌ̃rjã Hẽwandam hiek hʌk̈ꞌaba haajem kꞌʌʌn chaainjöta 
sĩsid haju. Mamʌ hʌü hãbmua hʌk̈ꞌa kꞌërʌm gaaimua ya hĩchab hamjã hich 
dënkꞌaímʌ hich dënkꞌa haaujem Hẽwandamau.

15 Mamʌ mag jũrr hiwiir hãbmua Hẽwandam hiek hʌk̈ꞌaba sĩewai chi hʌk̈ꞌaba 
sim garmua pʌam kꞌõchag tꞌʌnʌm kꞌai, hidëu pʌch pʌapibá. Chi hʌk̈ꞌa simua 
hʌk̈ꞌaba simʌg pöd, “Pua chan mʌ pʌaju kꞌaba sim” ha hiekꞌaju kꞌaba sim. Hich 
mag hogdʌba wënʌrrʌm chan kꞌõinaa wënʌrrabaju. Pari Hẽwandamau maachig 
kꞌõinaata wënʌrrapi jaau sim. 16 Magua mag chi hʌk̈ꞌaba sim garmuata dich 

hiseg nʌmjã, hökꞌar dich dënjö hʌk̈ꞌapi hauju hawi hogdʌmapꞌam gaaimua 
kꞌõinaa kꞌaba wënʌrrʌm kꞌai, hich garmuata hidëu pʌch pʌapibá. Magba hakꞌiin 
hich mag kꞌõinaa kꞌaba wënʌrraju. Chadcha mag hʌk̈ꞌaju hawiajã, jãga pua mag 
hirua hʌk̈ꞌaju kꞌapꞌʌ sĩ, mag gaaimuapai mag kꞌaigba nʌmta hogdʌba wënʌrraag.

17 Pari muan iglesiapierr hõor nʌnʌidʌm kꞌʌʌnag mʌgta chirʌm: Mʌrʌgan 
pãachdëu Hẽwandam hiek hʌk̈ꞌaawai narrjöta naaju haai nʌm. Mamʌ mag 
wënʌrrʌmua Hẽwandam Hakꞌarau pãachig hich jua tꞌeeg deemarrpierr hi 
hatꞌeeta nem waubat. 18 Pua Hẽwandam hiek hʌk̈ꞌaawai judionaanau hamachta 
Hẽwandam chaainkꞌa nʌm kꞌap hamkꞌĩir haajemjö mehëu pꞌʌʌrbich chirarr 
kꞌai, hich mag chirsí. Wa pꞌʌʌrbichba kꞌãijã chirarr kꞌai, hoob pꞌʌʌrbichpim. 
19 Judionaan dënjö pꞌʌʌrbich sim kꞌai, hʌü sim; pari pꞌʌʌrbichba sĩewiajã hich 
hagjö nem wajaug sim. Mamʌ Hẽwandamau magʌm gaaimuata maach hig 
sim habam. Magarrau chadcha wajapꞌa simʌn, Hẽwandamau hich hiek gaai 
jaau sim hipierraa nʌmʌn chadau wajapcha sim magʌm pꞌʌʌrbich nʌm kꞌãaijã. 
20 Hẽwandamau maachig hich hiek hʌk̈ꞌapi haauwai maach narrjö hich magta 
naaju haai nʌm. 21 Hirua pʌrʌg hich hiek hʌk̈ꞌapi haauwai pʌ sĩi chikꞌam chogkꞌa 
sĩerr kꞌai, kꞌani pua tag kꞌĩirjuju. Pari pua hoowai hʌü pʌ pʌch patrón jua heemua 
höbërju hayaa hoo wai sim kꞌai, hoob par daúapai hoom. 22 Pari Hẽwandamau 
hʌr̃cha magʌm kꞌĩirjupiba sim. ¿Kꞌan jãgwi mua mag chirʌ?́ Pʌ hich mag chikꞌam 
chogkꞌa sĩsiwiajã, hichiita pekau maadëu hoomaug sim chogkꞌa sĩerr jua heemta 
maach Pör Cristoou pʌ peerdʌ hautarr haawaima. Pari mag chikꞌam chog kꞌaba 
harr hawiajã, mag Cristoou pʌ peerdʌ hautarr haigmuan pʌʌn jũrr hi chogta kꞌa 
sĩsim. 23 Pãran tꞌum Jesucristo bag hãrtarrauta Hẽwandamau pãar përkꞌa haujim; 
maagwai ya pãran hi dënëu. Chadcha mag kꞌai, magan sĩi mʌg jẽb gayam kꞌʌʌn 
kꞌĩirjug higba, hãba hi hiekpaita hũrbat. 24 Hẽwandam gaaimua kꞌodamnaan, 
pãachdëu Hẽwandam hiek hʌk̈ꞌaawai narrjö hi na hich mag wënʌrratꞌʌ.̃

25 Daupeen har hagtꞌa hõor meraam kꞌʌʌnag hiekꞌaag chan, maach Pör 
Cristoou mʌrʌg jaauba harr haawai, wajappai hiekꞌaju chukꞌu chirʌm. Pari 
mʌrʌgan mʌgta sim: Mʌjã hĩchab maach Pör Cristoou juapá deewia hi dʌï hubʌ 
chitʌmuata jaau chiraawai pãrau hʌk̈ꞌaju haai nʌm. Hũrbat: 26 Hĩs hewagan 
warag pꞌitꞌuurga paaukꞌamaawai mʌrʌgan maachin cha maach nʌmjöpaita 
hich jãg wënʌrraju haai nʌm. 27 Hʌʌi wai chirʌm kꞌai, hoob pʌch hʌʌi pʌam. 
Hẽwan chirʌm kꞌai, hoob jöpkꞌarraa hʌʌi hauju kꞌĩirjum. 28 Pari pua hʌʌi hauju 
kꞌĩirjubaadëwi warre hag dʌï jua pʌrmʌn pekau kꞌabam. Wa chi hʌʌirau kꞌãijã 
hich jaaipaju dʌï jua pʌrwiata pamʌn, hich hagjö pekau kꞌaba sim. Magba ya 
pãach hõor dʌï paaukꞌabaadeewai, warr pãach happai haawai naajerrjö kꞌaba, 
pꞌitꞌuurga haju. Mag pãach pꞌitꞌur hapimaaugauta mua pãrag mag jaau chirʌm.

29 Hĩchab mua pãrag magam hig chirʌmʌn mʌgau keena: Kꞌĩir heyaa habat, 
mʌg jẽb gaai chan ya tag maach pöm wënʌrrabaju. Mag ya maach Pör Cristo 
bëeimʌʌ sim haawaita, hʌʌi paraa chirawiajã, dich hʌʌi dʌïpaita hogdʌba 
kꞌëkꞌëu haju kꞌãyau, hʌr̃cha maach Pör Cristo hatꞌeeta nem wajapꞌa wauju haai 
nʌm. 30 Hökꞌĩirjuu nʌm kꞌʌʌnjã, maach Pör Cristo bëeimʌʌ sim kꞌapꞌʌ haawai 

1 CORINTIOS 7

El Nuevo Testamento en waunaan, 2da ed., © 2011, Wycliffe Bible Translators, Inc.



496

hoob hatcha kꞌoopaan sʌrkꞌa nʌm kꞌʌʌnjö hamiet. Maimua har honee nʌm 
kꞌʌʌnjã, mag hi bëeimʌʌ sim kꞌapꞌʌ naawai, hoob dau lököo hamiet. Hamach 
pꞌatkꞌonau nem për hau nʌm kꞌʌʌnjã, hoob hag dʌï hich mag hëumeeju 
kꞌĩirjumiet. 31 Mʌg jẽb gaaim nem hatꞌee pör wajapꞌa haajem kꞌʌʌnjã, magʌm nem 
chukꞌumjö hãba Hẽwandam hatꞌee nem waujuuta hẽkꞌabat. Maadëu kꞌapꞌʌ nʌm, 
mʌg jẽb gayam nemen tꞌum höwia hich mʌg durrjã chukꞌu haadëju. 32 Magua 
mua chan pãrag mʌg jẽb gayam nemta hʌr̃cha kꞌĩirju nʌʌ hapimapꞌa chirʌm.

Hẽwannaan hʌʌinpan kꞌãyau jua par nʌm, maach Pör Cristo hatꞌee hʌr̃cha 
nem wajapꞌam waunaa hi dau na wajapꞌa wënʌrrajuuta kꞌĩirju nʌʌ haag. 33 Mamʌ 
mag kꞌãyau jũrr hʌʌi paraam magcha jua par kꞌaba sim Hẽwandam hatꞌee, hí 
hichdëuta hamachdëu nem hig nʌmjã kꞌapꞌʌ hagpierr nʌnʌʌu hawia hich hʌʌi 
dʌïjã hogdʌba sĩsipꞌʌm haawai. Wajapcharan hʌʌi paraa simʌn tꞌoopꞌem numí 
simjöta sim, Hẽwandam hatꞌeejã nem waunaa hich hʌʌi dʌï sĩsip haagjã hagjö. 
34 Hʌʌijã hĩchab hich hagjöta sim. Chi hich hap simua hãba maach Pör Jesucristo 
dau na nem wajapꞌa wauju kꞌĩirjugta kꞌĩirju sim, hich mor maimua hich hakꞌaarjã 
Hẽwandam hatꞌeeta wai sĩewai. Pari jaai paraamua magbaju, hirua degam nem 
gaaijã pʌrnaa hĩchab hich jayau nem mag habaawaijã hagpierr haadëp sim haawai.

35  Mua mag chirʌm chan sĩi pãar jaain jʌrpimaaugaujã kꞌaba, pãach 
hʌü wënʌrramkꞌĩirta mag chirʌm; mag hõor dʌ̈i paawaijã magʌm 
gaaimua hamach hapꞌam kꞌʌʌnjö jua parcha kꞌaba haawai pöd 
Hẽwandam hatꞌee wajappai nem waubaju kꞌapꞌʌ chiraawaita mag chirʌm.

36 Pari hãbmua kꞌãijã, “Ya mʌ chi jöoi chiraawai mʌch hʌʌidam hauwia hag 
dʌïta mʌ hʌü chirsiju” ha kꞌĩirju sim kꞌai, hichdëu kꞌĩirju simjö haju haai sim. 
Magan hichdëu hiek dee wai sim hʌʌi dʌï warre jua pʌrju haai sim; mag jua 
pʌrbarm pekau kꞌabam. 37 Pari deeum hagjö chi jöoi hẽwan sim, magua kꞌĩirju 
sĩi hawia, “Mʌ hich jãg mʌch hap hʌʌin kꞌĩirjã kꞌaugba chitaju” hamʌn, magan 
mag hichdëu kꞌĩirju simjö haju haai sim, hʌʌi hauba; magjã nem wajaug 
sim. 38 Wajapcharan mʌgta sim: Ya pãach jaai hawaag, wa hemkꞌooirau kꞌai 
hichdëu hiek dee wai sim dʌï warre jua pʌrwiata pamʌn nem wajaug sim. 
Mamʌ jaai hauba, maimua chi hemkꞌooiraujã hʌʌi hauba, pãach happai 
wënʌrrʌmjã pekau wauba wënʌrraju hawia jua pʌrba hakꞌiinjã wajapcha sim.

39 Hʌʌi jaai paraamʌn, chi jaai meebam haiguin hich jaai gaai jʌg̃adau jʌ ̃
simjöta sim, pöd pʌajujã kꞌaba. Magarrau chi jaai meebaadeewain chadau hich 
hap sĩsiewai deeum jaai hauju haai sim. Pari majã parhoobam kꞌʌʌn dʌïjã kꞌaba, 
hagjö Hẽwandam hiek hʌk̈ꞌa sim dʌïta jua pʌrju haai sim. 40 Pari mua kꞌĩirjuawai 
mag kꞌoopaa hʌʌi tag jaai hauba hich happai nʌrrakꞌiin, hí honeecha hʌrraju. 
Maau mʌ kꞌĩirjugan. Mua pãrag mag hiekꞌa chirʌmʌn, mʌchdëupai kꞌĩirjuawaijã 
chadcha Hẽwandam Hakꞌaar mʌch gaai wai chiraawaita pãrag mag chirʌm.

¿Hẽwandamnaan hanʌm na nemek wai narr kꞌöju haai nʌ?

8  1 Hĩsin chad pãrag jaaukꞌim, har na pãrau mʌrʌg jëeu narr: Hẽwandam 
hawi hagʌg jëeu nʌmua hag kꞌĩirpꞌee nemek wai narr kꞌöju haai nʌ wa 

kꞌöju haai kꞌaba nʌ ha jëeu narr. Mag hiek haawai chadcha tꞌumaam kꞌʌʌnau 
kꞌapꞌʌm haajem. Pari maadëu dichdëu nem kꞌapꞌʌmta hig wënʌrrʌmʌn, magan 
dichdëupaita dich tꞌö nʌm. Pari magba maadëu dich kꞌapeenta daupii wai 
nʌmʌn chadau Hẽwandam hiek gaaita maadëu ham kꞌĩirjugjã bãaupi nʌm. 
2 Hãbmua kꞌãijã “Muan chadau kꞌapꞌʌ chirʌm” ha hiekꞌa simʌn, magan magua 
chan chadcha hichdëu nem kꞌapꞌʌ haju haai simjã kꞌaugbata sim. 3 Mamʌ mag 
nem hinag pömta hʌr̃cha kꞌapꞌʌ haju kꞌĩirjuju kꞌãyau, hãba Hẽwandam kꞌõsi 
hajuuta hẽkꞌaju haai nʌm, mag hi kꞌõsi nʌm gaaimuata hi dʌï kꞌapeerkꞌa naawai.

4 ¿Hõrau juau nem wautarrta hẽwandam hawia hagʌg jëeu nʌmua hag 
kꞌĩirpꞌee nemek wai narr kꞌöju haai nʌ wa kꞌöju kꞌaba nʌ? Maadëu kꞌapꞌʌ 
nʌm, hõraun juau nem wautarrta hẽwandam hanaab mamʌ, bʌ̃ʌrjã 
baleeba sĩsidʌm. Maach Hẽwandam charan hãbpaita kꞌitʌm. 5 Hõragan 
mʌg jẽb gaai hẽwandam hanʌm kꞌʌʌn kꞌapan tꞌʌnʌm, hedjã heem 
magwe. Mag hẽwandamnaan hanaa chi pörnaan hanʌm kꞌʌʌn kꞌapan 
tꞌʌnaawiajã, 6  maach hatꞌeyan Hẽwandaman hãbpaita kꞌitʌm, Hẽwandam 
chi Haai. Hichdëuta nem tꞌʌnʌmjã tꞌum hompaa haujim. Magua maachjã 
hi hatꞌeepaita wënʌrrʌm. Maach Pörjã hãbpaita sim hĩchab; ma, 
Jesucristoou. Nem tꞌum tꞌʌnʌmʌn hãba hi gaaimuata tꞌʌnʌm. Maachjã 
hĩchab hi gaaimuata hʌü peerdʌ durrum.

7 Maachdëu kꞌapꞌʌ nʌm, mag Hẽwandam hãbpai simta maach Pörkꞌa 
sim. Mamʌ har hõrau ham hẽwandamnaan hanʌm kꞌʌʌn chan bʌ̃ʌrjã 
baleeba sĩsidʌm. Pari tꞌumaam kꞌʌʌnau chan magʌm kꞌaugba nʌm. Hãaur 
kꞌʌʌn warr Hẽwandam hiek hʌk̈ꞌaba haawai nem parhoobamʌg jëeu narr 
kꞌʌʌnaun hagtꞌa chi nemekjã kꞌö nʌm, chadcha deeum hẽwandam chi 
hiwam kꞌĩirpꞌeeta wai narrpii hawia. Pari ham hagtꞌa Hẽwandam hiek gaai 
kꞌukꞌurpai naawai, hamachdëu kꞌĩirjuawai mag kꞌö nʌmuajã hagʌgcha jëeu 
nʌm dʌï hãba sim ha kꞌĩirjuajem. Mag kꞌĩirjubaadëm haigta hamachdëupaita 
hamach kꞌaigba nʌmjöo kꞌĩirjuajerram. 8 Pari maadëu kꞌapꞌʌ haju haai nʌm, 
hĩs mag dich tꞌach kꞌö nʌm gaaimuata mag Hẽwandam najã maach hʌü 
wënʌrrʌmjã habam. Magʌm nemek mod maadëu kꞌökꞌiinjã, warm kꞌʌʌn kꞌãai 
wajapchajã wënʌrrabaju. Wa kꞌöba hakꞌiinjã, maachta warm kꞌʌʌn kꞌãaijã 
kꞌaigbacha wënʌrrajujã habam. 9 Mamʌ nem parhoobamʌg jëeu nʌmua 
nemek wai narr pãachdëu kꞌöju haai nʌm hawiajã, wajapꞌa kꞌĩirjunaata kꞌöbat, 
heeu pãach mag nʌm gaaimua har Hẽwandam hiek gaai hagtꞌa hubʌcha 
kꞌaba durrum kꞌʌʌnta jũrr pekau hee burrpidukꞌam. 10 Pua kꞌapꞌʌ sim, magʌm 
nemek mod kꞌö nʌm kꞌaigba kꞌaba sim. Mamʌ pʌchdëu mag kꞌapꞌʌ chirʌm 
hawia, dich hermano hagtꞌa Hẽwandam dʌï hubʌ kꞌaba sim dakꞌĩir mawia 
nem parhoobam kꞌĩirpꞌee nemek mod wai narrta kꞌökꞌiin, hich dakꞌĩir mag 
kꞌöbaawai ¿hiruajã hagjö kꞌöm kꞌõs kꞌabaju kꞌai? Hirua mag hoowai pʌ dënjö 
kꞌömʌn, 11 magbarm gaaimua pua pʌch hermano hagtꞌa Hẽwandam hiek 
hatꞌee kꞌukꞌuraa kꞌitʌmta sĩi hokꞌoopimjö hokꞌoopiju, majã hi gaaimuapata 
hĩchab Cristooujã hʌdʌraa hich tꞌõopitarrta. 12 Maach hermanonaan 

Hẽwandam hiek gaai hagtꞌa hubʌcha kꞌaba kꞌitꞌëemta pekau hee burrpiewain, 
hich Cristo dʌïchata hiekkꞌõr paarpa nʌm. 13 Magam huguata, mua hoowai 
mua nemek kꞌö chirʌm gaaimua kꞌãijã mʌ hermano himeraa pekau hee 
burrpiju sim kꞌai, warag mʌchta bʌ̃ʌrjã nemek kꞌöba hich mag chitaju. Magba 
hakꞌiin mua nemek kꞌö chirʌm gaaimua hi pekau hee burrju.

Kꞌani jãgju haai nʌ ha kꞌap hamkꞌĩir Pabloou hichpai jaautarr

9  1 Mʌʌn chadcha hich Cristooucha hich hi jaaumkꞌĩir jʌr hautarrau. 
Magtarr haawai mʌ sĩi chikꞌam jua heegarta kꞌaba chirʌm. Muajã 

hĩchab mʌchdëucha maach Pör Jesús hoobajieb; pãachdëujã pãrau kꞌapꞌʌ 
nʌm, mʌ mag chirʌmua jaauwia kꞌabahab pãachdëujã chadcha hʌ̈kꞌa 
durrum. 2  Bigaaum kꞌʌʌnau mʌ hëugar, “Jã chan hich Cristooucha hich 
hi jaaumkꞌĩir jʌr hautarr kꞌabam” haju. Pari pãraun mʌ higwia, “Hich 
Jesuucha jʌr hautarrau” ha hiekꞌaju haai nʌm. ¿Jãgwi? Mʌ gaaimuata 
pãachdëujã maach Pör Jesucristo hiek wajapꞌa hʌ̈kꞌa nʌisiewaima.

3 Mʌch hëugar mʌch hĩgkꞌa nʌm kꞌʌʌnag mʌch hiek hũrmkꞌĩir mua magkꞌim: 
4 Muajã hĩchab warm kꞌʌʌn dënjö pãar chi hʌk̈ꞌa durrum kꞌʌʌn jua heem tꞌach dee 
nʌm kꞌönaa pãar jua heem dödöjödamjã döju haai chirʌm. 5 Hʌʌijã Hẽwandam 
hiek hʌk̈ꞌa sim dʌï jua pʌrwi mʌch chitʌmpierr wai chitaju haai chirʌm, 
tagam kꞌʌʌn hagjö hich Jesuucha jʌr hautarr kꞌʌʌnau haajemjö. Hich Jesús 
heeugpeenaujã magta haajem, Pedro dʌïmua. 6 Wa Bernabé dʌï maach numpaita 
maar hich jãg maach juadamaucha pꞌidkꞌa wënʌrraju haai nʌwa, maach bidam 
hatꞌee. ¿Maarjã sĩi hĩchab pãrau jãhogju haai nʌm kꞌabá? 7 Kꞌaíu jaauwai mag 
soldaaunkꞌa nʌm kꞌʌʌn hamach pꞌatkꞌonauta hamach nem hig nʌmjã tꞌum 
përkꞌa haumaajem haajẽ. ¿Pãrau hoowai nemjĩir jĩir nʌm kꞌʌʌnau pöd hamach 
nemjĩir heem kꞌöju kꞌaba haajẽ? ¿Pꞌak bãau nʌm kꞌʌʌnau pöd chi jũdchö döju 
kꞌabam ha hũurjẽ? Mag kꞌabam. Maachin dich pꞌidkꞌa nʌm gaaimuata tꞌachdamjã 
kꞌö wënʌrrʌm. 8 Mua mag hiekꞌa chirʌm hũrwia hoob pãrau sĩi mʌch kꞌĩirjug 
heemuapaita mag hiekꞌa chirʌm hamiet. Moiseeu Hẽwandam hiek pꞌã pʌatarr 
gaaijã hĩchab hich mag hiekpai jaau sim. 9 Mag hirua pꞌã pʌatarr gaai jaauwai, 

“Pʌch nemjĩir dau bibtꞌʌg deemkꞌĩir pꞌak pꞌidkꞌapi wai chirʌm haig, hag heem 
kꞌöm hugua hawia hoob hi hi kꞌõorjʌ ̃sĩum” ha pꞌã sim. ¿Maig Hẽwandamau 
pꞌakta hʌr̃cha maach kꞌãyaujã dau haug kꞌaugwiata mag hiekꞌajĩ? Mag kꞌabajim. 
10 Hich hiek gaai maach pꞌidkꞌa nʌm kꞌʌʌn higwiapata mag hiekꞌajim, mag pꞌidkꞌa 
nʌmjã par kꞌaba hamkꞌĩir. ¿Pãrau kꞌapꞌʌ naabá, nemjĩir jĩirwai hag heem kꞌöju 
kꞌĩirjunaata jĩirjem, maimua chi bibtꞌʌg simuajã kꞌöju kꞌĩirjunaata bibtꞌʌgba haajẽ? 
Hich hagjöta sim hĩchab Hẽwandam hiekta nemjĩir jĩir nʌmjö jaau wënʌrrʌm 
kꞌʌʌnjã: Chi hʌk̈ꞌa durrum kꞌʌʌnauta hamau hig nʌmjã tꞌum kꞌap haju haai 
nʌm. 11 Magua mua mag chirʌm. Mʌchdëuta nacha pãar hee Hẽwandam hiekta 
nemjĩir jĩir nʌmjö jĩirimajim. Magtarr haawai maarjã maach juau pꞌidkꞌaba, 
sĩi pãrau nem dee nʌm hiiupaita naaju haai nʌm. 12 Warm kꞌʌʌnaun chadcha 
hamau pãar dʌï magta nʌm; pãrau pãachdëujã ham dʌï jãg nʌm kꞌai, maar dʌï 

chará pãrau wajapcha haju haai nʌm. Pari magʌmjã marau bʌʌ̃rjã pãrag maar 
dʌï chadcha magta habatjã haba, sĩi kꞌĩu hãwatnaa maach juadamauta pꞌidkꞌa 
durraajem maachdëu nemdam hig nʌm hatꞌee; heeu magba hakꞌiin sĩi maachig 
nem deemkꞌĩirta Cristo hiekjã mag jaau wënʌrrʌm hawia hi hiek hëugarta woun 
hëugarmjö kꞌaigba hiyʌʌ̈ hadukꞌam. 13 Pãrau kꞌapꞌʌ nʌm, har Haai hi jëeujem 
deg pꞌidkꞌa nʌm kꞌʌʌnau chadcha hag hee Hẽwandam hatꞌee nem tꞌʌnʌm kꞌöju 
haai nʌm. Wajapcharan Hẽwandamag jëwaag nemek tꞌorrpꞌënaa chi nasãd 
gaai pꞌaajem haig pꞌidkꞌa nʌm kꞌʌʌnau chi nemek mod gayamjã kꞌöju haai nʌm. 
14 Hich hagjöta maach Pör Hẽwandamaujã jaau sim: Hi hiek mag chi maach 
peerdʌajem hiek jaau nʌm kꞌʌʌnan, mag jaau nʌm paar dee nʌmuata wënʌrraju 
haai nʌm haajem. 15 Pari magʌmjã ni biekdam hãbjã mua pãrag nem jëwaa 
kꞌaugba chitʌm. Hĩs mʌg hẽsap pꞌã chirʌmjã mʌchig nem deepʌïmkꞌĩirta mʌg 
pꞌã deepʌï chirʌmjã haba chirʌm. Hãbmua kꞌãijã mʌrʌg, “Hoob tag Hẽwandam 
hiek par jawam” hakꞌiin, magan mua jũrr hirig, “Pari mʌch kꞌĩrauta mag par jaau 
chitaawai mʌg chitʌmua jãdaúa tꞌõkꞌiinjã mʌ gaai mas kꞌaba sim” haju.

16 Hẽwandam hiek jaau chitʌm hawiajã mua wir haigpai mʌch tꞌöba chirʌm. 
Chadcha hich Hẽwandamauchata mʌchig jaaupitarr haawai mua pöd hirig, 

“Mua chan jaaubam” haju kꞌaba chirajim. Mua Hẽwandam hiekta jaauba 
sĩukꞌiin, hirua mʌ gaai jua kꞌʌaba deeju. Maigjãh, ¡hëh, hapkꞌiitʌ mʌdam! 
17 Mua mʌch kꞌĩrauta hi hiek jaau chitʌm paarjã hirua pꞌagab kꞌaba pꞌagju. Pari 
hichiita jaaumapꞌa hawiajã, hich Hẽwandamauta mʌrʌg jaaupitarr haawai, 
jaauju haai chirʌm. 18 Magua mʌch kꞌĩrauta mag hi hiek jaau chitaawai mʌ 
honee chiraajem, ni Hẽwandamaujã mag par jaaupiba sim hee mʌchdëupaita 
par jaau chitaawai. Mʌch mag chirʌm gaaimua honee chirʌmta mʌrʌgan 
ya pꞌatkꞌonaucha jua hee pꞌagbarmjö sim. Chadcha pãrag nem jëeuju haai 
chirʌmta, Hẽwandam hiek jaauba chitʌmjöta bʌ̃ʌrjã pãrag jëeuba chirʌm.

19 Mʌ chan chikꞌam chog kꞌaba chirʌm, pari mag chirʌmta tꞌumaam kꞌʌʌn 
chogjöta chirʌm, mʌch mag chitʌm gaaimua jũrr hõor kꞌapanaacha Cristo 
hiek hʌk̈ꞌapi haumaag. 20 Judionaan hee chitʌm haig mʌchjã chadcha judiojöta 
haadeejem, hamagjã hĩchab dʌï Cristo hiek hʌk̈ꞌapi haum kꞌõchgau. Mua mag 
chirʌm haiguin mʌgta chirʌm: Har hagtꞌa Moiseeu pꞌã pʌatarr hiek hʌr̃cha 
hʌʌrkꞌaajem kꞌʌʌnta Cristo higar tꞌereu hawaagan mʌchdëujã hagtꞌa ham dënjö 
hʌʌrkꞌaajem. Pari mʌ chan mag Moiseeu pꞌã pʌatarr hiekꞌau pꞌẽetꞌʌgba chirʌmta 
mag chitʌm. 21 Maimua hĩchab judionaan kꞌabam kꞌʌʌn hee maawaijã, ham 
hoowai hĩchab hamachjöta haadeejem. Mag hamachjö haadeejem ha chirab 
mamʌ, maach Pör Cristoou nem waupiba haajem nem chan bʌʌ̃rjã wauba chitʌm; 
sĩi hamagjã hĩchab Cristo hiek hʌk̈ꞌapi hawaagpaita maagjem. Pari wajapcharan 
mʌʌn Cristo hiek hʌk̈ꞌa chitaawai Hẽwandam ley dʌïta chirʌm, hich hag leipai 
hĩchab Cristo ley haawai. 22 Hõor hagtꞌa Hẽwandam hiek gaai kꞌukꞌurpaim kꞌʌʌn 
daarjã hamau nem wauju kꞌabam nem wauba chitʌm, hamagjã maach Pör 
Jesucristo hiek gaai hubʌ hapijuuta hẽkꞌa chitaawai. Wajapcharan mʌʌn mʌchta 
hõor hee maawaijã dʌï hĩchab hamachjö haadeejem, mag chach hoomamua hãaur 

kꞌʌʌnau kꞌãijã hʌk̈ꞌabaawai hʌü peerdʌtkꞌamkꞌĩir. 23 Mʌ mag chitʌmʌn mʌʌn mʌg 
Jesucristo hiek jaaum kꞌõchgauta mag chitʌm, mʌch dʌïjã hĩchab hich chaain 
tagam kꞌʌʌn dʌï wajapꞌa haajemjö wajapꞌa hamkꞌĩir.

24 Pãrau kꞌapꞌʌ nʌm, hapostaa kꞌapꞌig nʌm haig, hõor kꞌapan kꞌapꞌiigjem. 
Mamʌ chi regaloon hãbpaimua hauju simta tꞌumaam kꞌʌʌnau hauju hẽkꞌaajem. 
Hich hagjöta sim Hẽwandam sim haar baraagjã. Hirua nem wajapꞌam 
deebarm hauju kꞌĩirjuwiata kꞌapꞌig nʌmjö habat. 25 Chi mag kꞌapꞌiigjem 
kꞌʌʌnan sĩi nem hinag jöpcha hãarjem hawaagpaijã hamach mor sʌrkꞌa nʌm. 
Maachjã hagjö sʌrkꞌa nʌm; mamʌ mag sʌrkꞌa nʌmʌn jũrr ham dën kꞌãaijã 
nem wajapcharamta maachig deemkꞌĩrau. Ma chan hãrjã hãrba ni höjã höba 
hich mag sĩerraju. 26 Mag kꞌĩirjuwiata mʌʌn mʌch happaijã kꞌapꞌig chirʌmjö 
chiraajem, mʌch barju haar baraag. Mag nʌm dʌï hĩchab hõrau chikꞌam pꞌãr 
tꞌʌnʌwaag wërbʌ nʌmjöta haajem. 27 Wajapcharan Hẽwandamau nem jaau sim 
hichaaur hamaaugau, mʌʌn mʌch wawí chirʌmuata hajués sʌrkꞌa chiraajem, 
parhoob nem wauba haag. Magba hakꞌiin mʌch garmua hõrag Hẽwandam 
hiek jaau chitʌʌ haajerrta, jũrr Jöoirau mʌrʌg nem deeju hatarrta hĩgkꞌa hauju.

Parhoobam nemta hẽwandam hawia hagʌmʌg jëeupiba jaautarr

10  1 Hermanonaan, warr jöoingar haawai sĩi hõor maba haajem hee ni 
döjã chukag hee Moisés dʌï maach jöoin wënʌrrarr chan hoob pãrau 

kꞌĩir hokꞌoomiet. Hamach tꞌum sĩi jʌʌntꞌumie naarjö jĩu jörröm heegarta 
wënʌrrʌmua pꞌũas Chi Pꞌur heejã tꞌumaa bʌʌ̈upai dʌrba dichjierram. 2 Hamau 
hamach tꞌumaam kꞌʌʌnau hʌdʌraata Moiseeg hamach pörkꞌapijierram, hichdëu 
harrmpierr hamach wai wënʌrramkꞌĩir. Magta ham Pꞌũas Pꞌur heejã sĩi bʌʌ̈u 
dʌrbagkꞌa dichwi jʌʌntꞌumie naarjö jĩumamua ham jaau warrjim hõor chukag 
heejã. Mag tꞌumaam kꞌʌʌnau Moiseeg hamach pörkꞌapi nʌmta hi gaaita pör choo 
nʌmjö naajim. 3 Hamau hamach tꞌumaam kꞌʌʌnau hĩchab hich Hẽwandamau 
nem deemamjã kꞌoojeejim. 4 Maimua tꞌumaam kꞌʌʌnau hĩchab hich Hẽwandam 
jua döjã döjierram. Mag hamau dö dötarr Cristoou hamag dee sim hajim, mag dö 
chukag hee wënʌrrʌmjã mokdau heem döou ham höbichag meeupieg hichta ham 
dʌï sĩerr haawai. Mag mok heemua hamag dö deewia ham wënʌrrʌmpierr ham 
dʌï sĩejeejim, hamau nem hig nʌm deeg. 5 Mamʌ Hẽwandamau mag tꞌumaam 
kꞌʌʌnag hich jua hoopiejerr hãba, peer tꞌumaam kꞌʌʌnauta hi dau na nem kꞌaigba 
waaujeejim. Hamachdëu mag nem hãrtarr gaaimua hich mag hõor chukag 
durrpai pa bëpjierram, Hẽwandamau durr hiiur deeju hatarr haarjã barba.

6 Hẽwandamau ham dʌï magtarr gaaimua maadëu kꞌapꞌʌ nʌm, pöd maadëu 
hamau harrjö nem kꞌaigbamta waum kꞌõsi haju kꞌaba nʌm. 7 Hoob hamau harrjö 
juaupai nem parhoobam wau sĩsidʌmta hẽwandam hawi hagʌmʌg jëeumiet. 
Ham higwia Hẽwandam hiek pꞌã sim gaai, “Pꞌak chaaita pꞌĩr dën waunaa hagʌg 
jëeu nʌmua hohood hapꞌöbaadëwi tꞌach kꞌönaa döjã döjierram” ha sim; “maimua 
mag hohood tꞌʌnʌʌ hawia deeu bʌj̈ãau paaukꞌawi jemkꞌa pꞌöbaadëjim” ha pꞌã sim. 
8 Hoob hamau harrjö dich hʌʌin kꞌabam dʌïta parhooba dich hʌʌin dʌí̈mjö kꞌapes 

hamiet. Hamau Hẽwandamjã högkꞌaba magwia warre hãbam hedpai veintitres 
mil kꞌëchjierram hanaabá. 9 Hoob hĩchab ham heem hãaur kꞌʌʌnau harrjö kꞌapꞌʌ 
nʌmta juau hogtꞌom maach Pör Cristo jũur hiekꞌamiet pãach Pörkꞌapimaaugau. 
Hamau maach Pör högkꞌaba hi hichaaur magwia, nemeu kꞌaamamjã häpba hich 
haguapai kꞌëchmajierram hanaabá. 10 Hoob pãach pörnaanau nem mag haawai 
ham hichaaur serereu hamiet; magba hakꞌiin Hẽwandamau israelnaan dʌï harrjö 
hich chog pʌïwia chi mag narr kꞌʌʌn kꞌëchpʌïtarrjö pãachjã hagjö kꞌëchpʌïdukꞌam.

11 Chadcha Hẽwandamau ham dʌ̈i maagjerran, hĩs hewag pawiajã 
maadëu hamau haajerrjö haju kꞌaba nʌm ha kꞌap hamkꞌĩrau. Ya mʌg 
jẽb heegar paimʌʌ pamaawai hĩs hewagam kꞌʌʌnagjã mag kꞌapꞌʌ 
hamkꞌĩirta Hẽwandamau hich hiek gaai mag pꞌãpijim. 12  Magua mua 
hĩsjã pãrag mag chirʌm: Pãach Hẽwandam dʌ̈i hubʌ nʌm hawia hoob 
pãach tꞌömiet, pekau hee burrju chan pöm kꞌabam. 13  Pãrag jaaukꞌim, 
hũrbat: ¿Kꞌar pãrau nem kꞌaigbam waum kꞌõsi haadëba haajẽ? Jãg nʌm 
chan mag pöd hõrau hãwatbajöjöom nem kꞌabam. Hõor pöm hich hagjö 
tꞌʌnʌmta magbamjöo tꞌʌnaajem. Mamʌ Hẽwandam maach dʌ̈i hogdʌba 
kꞌitaajeewai hirua maadëu hãwatbaju hatchajã maachig prueba deebam. 
Mag prueba pöm maadëu hãwatbaju hatcha maachig deeju kꞌãyau, hĩchab 
hirua kꞌapꞌʌ hapiju, jãga hʌdʌʌr dich tꞌʌ haupiba hãwatpʌ̈iju haai nʌ.

14 Magua, Cristo gaaimua kꞌodamnaan, mua chadcha pãar kꞌõsi 
chitaawai pãach hʌü wënʌrramkꞌĩirta mag chirʌm: Pãach kꞌapeen 
Hẽwandam chaar kꞌabamʌg jëeu nʌm haar pãach hëeurrwai hoob ham 
haar wëtmiet. 15 Pãrau kꞌapꞌʌ naawai magan cha mua jaau chirʌm jaaubat, 
magá wa mag kꞌabá. 16  Hẽwandamau maachig döpi jaautarrjö Santa Cena 
kꞌaawai hirig hʌü hajim hanaa doowai, ¿jãg nʌm haig maach Cristo bag 
hãrtarr gaaimua hãba Cristo dënkꞌa nʌm ha sim kꞌabá, chi dö nʌm kꞌʌʌn? 
¿Wa mag kꞌabáwa? Maimua chi panjã hagjö jua hee haunaa hirig hʌü 
hajim hanaa kꞌoowai, ¿hĩchab Cristo mor gaaimua maach hãba hi dënkꞌa 
nʌm ha sim kꞌabá? 17 Maach kꞌapan tꞌʌnaawiajã, hãbam panpai kꞌö nʌm 
gaaimua maachin hõor hãbpaimta kꞌa nʌm Cristo gaai.

18 Maimua hĩchab pãadë kꞌĩirjubat israelnaanau Hẽwandamag jëwaag 
nemchaain kꞌëchwia kꞌoojem: ¿Nemchaain kꞌëchwia chi pꞌaajem nasãd gaai 
nemek wai narr gayam chi kꞌö nʌm kꞌʌʌnjã mag kꞌö nʌmua hamachdëuchata, 

“Maarjã Hẽwandam chaainaugui” hanʌm kꞌabajĩ? ¿Wa mag kꞌabajĩwa?
19 Mua mag chirʌm chan mag jãg juau wautarrta Hẽwandam chi hiwamʌu 

haba chirʌm. Mag hiiuba sĩsid haawai par mag ham kꞌĩirpꞌee wai narr nemek 
mod hawiajã tagam nemek mod kꞌãai hajapchajã kꞌaba ni kꞌĩetꞌuujã kꞌaba sim. 
20 Mua mag chirʌm haiguin, jãg parhoobam nem juau wautarragta nemekjã 
tꞌõonaa hẽwandam hawia hagʌg jëeu nʌm kꞌʌʌnan meperagta jëeu nʌm 
hata chirʌm. Mua chan meperag chan bʌ̃ʌrjã pãrag hee hapimapꞌa chirʌm. 
21 Magua Pöd Santa Cena kꞌa nʌm haig Cristo jarr heem dönaa jũrr meperag 

jëeu nʌm kꞌʌʌnau dö nʌm jarr heejã döju kꞌaba nʌm. Pöd maach Pör Jesucristo 
mes gaaim pan kꞌönaa hagjö dösãt mes gayamjã hau kꞌöju kꞌaba nʌm.

22  ¿Jãg warre hõor numiim kꞌʌʌnagta jëeum kꞌõchkꞌa nʌm haig, juau 
hogtꞌom maach Pör dʌ̈i kꞌujʌr nʌm kꞌabá? Hi dʌ̈i kꞌujʌrju kꞌaba nʌm. Hí 
maach dʌ̈i meeukꞌakꞌiin, maadëu pöd hi jua jʌmbaju.

Nem tꞌum Hẽwandam honee hamkꞌĩirta wauju haai nʌm
23 Pãar hee hãaur kꞌʌʌnau maagjeebma: “Muan mʌchdëu nem waum haig 

wau chitʌm. Magʌm paarjã kꞌaíu mʌrʌg magʌm habarju” haajem. Chadcha 
hich magma; mamʌ maadëu nem wau nʌm tꞌum maach hatꞌee hʌü kꞌaba 
sĩerrʌm, magua muajã mag mʌchdëu nem waum haig pöd waubam. Mua 
magkꞌiin bitꞌurgam kꞌʌʌn kꞌĩirjugjã Hẽwandam hiek gaai bãaupiba sim. 
24 Magua, hoob dich happaita warm kꞌʌʌn kꞌãaijã wajapꞌa wënʌrraju kꞌĩirjumiet. 
Mag kꞌãai jãga hakꞌiin maach kꞌapeenjã hʌücha nʌisiju haju kꞌĩirjugta kꞌĩirjubat.

25-26  Mamʌ sĩi merrkau hee mawia për hautarr nemek mod chan hoob 
kꞌöju kꞌaba sim hamiet. ¿Jãgwi mua mag chirʌ?́ Hẽwandam hiek gaai 
jaauwai, “Mʌg durr maimua hag gaai nem tꞌʌnʌmjã tꞌum maach Pör 
Hẽwandam dënëu” ha jaau sĩewaima. Mag jaau sĩewai pãrau nemek 
parhooba për hauwia kꞌöju haai nʌm, “¿Hĩsin mʌg nemek modjã ham 
hẽwandam hanʌm kꞌĩirpꞌee wai narr kꞌãijã hagamjã?” haba.

27 Hẽwandam hiek hʌk̈ꞌaba haajem kꞌʌʌnau kꞌãijã tꞌach kꞌömkꞌĩir pãach 
tꞌʌʌ̃rwai wëtam kꞌõsim kꞌai wëtju haai nʌm. Maimua pãachig nemdam deemam 
kꞌĩu kꞌöbat, “¿Mʌg nemek mod pãach hẽwandamag jëeu nʌmua hi kꞌĩirpꞌee wai 
narr kꞌabá?” ha jëeuba. 28 Pari hãbmua kꞌãijã pãachig, “Jãg nemeken hẽwandam 
hanʌmʌg jëeu narr nemek modou” hamʌn, chi jaau simua hoowai kꞌöju kꞌaba 
simta kꞌöbaadëm ha kꞌĩirjupimaaugau, hoob warag kꞌömiet. 29 Mag chirʌm chan 
pãar har Hẽwandam hiek gaai hubʌ durrum kꞌʌʌn kꞌĩirjuwia kꞌaba, har hagtꞌa 
Hẽwandam hiek gaai hubʌ kꞌaba kꞌitꞌëem kꞌʌʌn kꞌĩirjuwiata mag chirʌm.

Pari hãbmua kꞌãijã, “¿Jãga mag chikꞌamnau kꞌĩirju simjöta hawia pöd 
maadëu dichdëu kꞌapꞌʌgpierr haju kꞌaba nʌ?” haju. 30 “Mua mʌch tꞌach kꞌoowai 
Hẽwandamag hʌü hajim hanaa kꞌö chirʌmta, jãga mag sĩi bigaaumua kꞌöju kꞌaba 
sim kꞌĩirju sim gaaimuapai muajã kꞌöju haai kꞌaba chirʌ”́ haju. 31 ¿Jãgwi mag 
sĩ? Maan mʌgta haju haai nʌm: Dich tꞌach kꞌoowai, dö doowai maimua mag 
tag nem hinagdam waauwaijã, mag dich nem wau nʌm gaaimua hõrau warag 
Hẽwandam wajapꞌa tꞌö hiyʌʌ̈ hamkꞌĩirta nem wauju haai nʌm. 32 Ni hãbamʌgjã 
hoob ejemplo kꞌaigba hoopimiet. Judionaan najã nem kꞌaigba wauba, judionaan 
kꞌabam kꞌʌʌn najã nem kꞌaigba wauba, ni ya Hẽwandam hiek hʌk̈ꞌa nʌm kꞌʌʌn 
najã hoob nem kꞌaigba waumiet. 33 Mʌʌn mʌchin magta chitʌm. Mʌchdëu nem 
wau chirʌmjã tꞌumaa hõor dawagaata hapim kꞌõsi chitʌm; maimuajã mʌchpaita 
wajapꞌa chitajujã kꞌĩirjuba, bigaaum kꞌʌʌndamta hʌr̃cha mʌ gaai masi haajem, 
mʌchdëu ham dʌï mag chitʌm gaaimua hamjã hĩchab hʌü peerdʌtkꞌamkꞌĩir.

1 CORINTIOS 10

El Nuevo Testamento en waunaan, 2da ed., © 2011, Wycliffe Bible Translators, Inc.



503

11  1 Keena, pãrau hoowai mua jãg hãba Cristoou nem waupi simpaita 
wau chitʌmjö, hich hagjö pãraujã mua nem wau chitʌm hoonaa 

mʌ dënjöta habat.

Hʌʌin culto hee weetwai jãga haju haai nʌ
2 Cristo gaaimua kꞌodamnaan, pãar gaaimua mʌ honee chirʌm, chadcha hʌü 

pãrau mʌ kꞌĩirjunaa mua pãachig Hẽwandam hiek jaautarrjã hisegba hagpierr 
wënʌrraawai. 3 Mag naawai hĩs mua pãrag kꞌĩir heyaa hapim kꞌõsi chirʌm: 
Hich jãg Hẽwandamta Cristo pörkꞌa simjö, Cristota maach Pöröu, hemkꞌooin 
hawiajã; maagwai maach hemkꞌoointa jũrr dich hʌʌin pörkꞌa nʌm. 4 Mag maach 
chi hemkꞌooin dich hʌʌin pörkꞌa nʌmta Hẽwandamag jëeu nʌm haig, wa sĩi 
hich Hẽwandamau hich hiek jaaupitarr kꞌãijã jaau nʌm haig, hʌʌinjö putiu pör 
börrnaata jaaumʌn, magan Cristota wajap kꞌĩir naaupi nʌm, Cristoogta dich 
Pörkꞌapiju haai nʌmta jũrr deeum kꞌʌʌnagta dich pörkꞌapi nʌmjö naawai. 5 Wa 
magba hʌʌin kꞌãijã Hẽwandamag jëeu nʌm haig, wa sĩi hich Hẽwandamau hich 
hiek jaaupitarr kꞌãijã jaau nʌm haig putiu pör börrba nʌmuata jaau nʌmʌn, magan 
hamach jaai hamach pörkꞌa simta kꞌĩir naaupi nʌm, hamachta jũrr hemkꞌooin 
kꞌãaijã hʌr̃pai ham kꞌõchgauta mag nʌmjö naawai. Maguata hʌʌin putiu pör 
börrba hõor hee hiekꞌaawain, pör bichnaa hiekꞌa nʌmjö chigaata haju haai nʌm. 
6 Hʌʌinta hõor kꞌapanag hee maag bʌʌ̃rjã putiu pör börrba nʌm kꞌai, magan warre 
hamach pör kꞌõipʌïju haaita nʌm. Mamʌ hamau hoowai mag pör kꞌõibapäaiwai 
ham chigaacha haju nʌm kꞌai, magan hõor hee hiekꞌaagpaawaijã hichiita putiu 
pör börrju haai nʌm. 7 Pari jãg hich Hẽwandamta maach tꞌumaam kꞌʌʌn Pörkꞌa 
sĩerrʌmjö warr maach hompaawaijã maach hemkꞌooiragta jũrr mʌg jẽb gaai 
nem tꞌʌnʌm tꞌum pörkꞌapitarr haawai, hemkꞌooi chan pöd putiu pör börrju kꞌaba 
sim. Pari hʌʌiran hichiita putiu pör börrju haai sim. Mag hich pör börr sim 
haig, pöd hirua hich jaai kꞌãai hichta hʌr̃pai haju kꞌaba sim ha sim. 8 Pãrau kꞌapꞌʌ 
nʌm, warrcha Hẽwandamau maach jöoin hompaawai chan hʌʌi gaaimuata 
hemkꞌooi hompaabajim. Magju kꞌãai hʌʌita hemkꞌooi gaaimua Hẽwandamau 
hompaajim. 9 Mag hemkꞌooi hompaatarr chan hʌʌirau hig sĩerr haawai kꞌabajim, 
hich Adanta chi hʌʌi kꞌãai na homparr haawai. Magju kꞌãai Hẽwandamau hoowai 
chi hemkꞌooirau hʌʌi hig sĩerr haawaita hi hatꞌee hompaa deejim, hi daumaai 
nʌrramkꞌĩir. 10 Magtarr haawaita hʌʌinan hichiita putiu pör deebaju haai nʌm. 
Mag nʌm haig hamau chadcha hʌdʌraa hemkꞌooinagta hamach pꞌẽetꞌʌgpi nʌm 
ha jaau nʌm. Mag putiu pör deebaawai hõor dakꞌĩirpai kꞌaba, hĩchab Hẽwandam 
chog angelnaan haig nʌm kꞌʌʌn dakꞌĩirjã hʌü sim. 11 Pari hĩchab kꞌapꞌʌ habat: 
Maach mʌg Hẽwandam hiek hʌk̈ꞌa nʌm kꞌʌʌn hee chan ni hiwiram hãbmuajã 
jũrr chikꞌam higbam haju kꞌaba nʌm. Hemkꞌooi kꞌurau kꞌaba hakꞌiin, hʌʌijã chukꞌu 
hakꞌam; maimua hich hagjö hʌʌi kꞌurau kꞌaba hakꞌiin, hemkꞌooijã chukꞌu hakꞌam. 
12 Hiin warrjã chadcha hemkꞌooi gaaimuata hʌʌijã hompaajim. Mamʌ hich 
magtarrjö hewag pawiajã hʌʌirau chaai hoo nʌm gaaimuata hemkꞌooijã kꞌitʌm. 
Mag naab mamʌ hamach numwe hemkꞌooi hʌʌi dʌï Hẽwandamauta hompaajim.

13 Pãar kꞌĩirjugau jãga sĩ keena: ¿Hʌʌin bʌʌ̃rjã putiu pör deebaba hõor kꞌapanag 
dakꞌĩir Hẽwandamag jëeuju haai nʌ? Jaaubat. 14 Maadëu kꞌapꞌʌ nʌm, warrgarwe 
maach hemkꞌooin pörbʌ ̈durag bãaupiewai hʌü kꞌaba sĩejem. 15 Pari mag sim 
jũrr hʌʌin pörbʌ ̈duraata wajapꞌa sĩejem, bʌʌ̃rjã chigaa kꞌaba. Hẽwandamau 
warrgarwe hamag pörbʌ ̈duraa deejim, haguapaita putiu pör börr nʌmjö 
wënʌrramkꞌĩir. 16 Hãbmua kꞌãijã mua jaau chirʌm hũrmaaugau mʌ hichaaur 
hiekꞌaju kꞌai, hidëu mag sim hich hipꞌitꞌur. Pari mua chan deeum pꞌöbör hee 
Hẽwandam hiek hʌk̈ꞌa durrum kꞌʌʌnaujã kꞌĩet jaau nʌm hũrba chitʌm. Hichiita 
tꞌumaam kꞌʌʌnau hoowai hʌʌinan putiu pör börrju haai nʌm, culto hee weetwai.

Santa Cena kꞌa nʌm haig hatꞌuucha haajerr
17 Maimua mʌchdëu hũurwai Santa Cena kꞌaawaijã mʌch jʌg̃aag kꞌaba hũr 

chiraawai, hag hatꞌeejã pãrag mʌ hiekꞌaagpam. Mua hũurwai mag Santa Cena 
kꞌaawaijã, maach Pör Jesucristo maach gaaimua tꞌõotarrta kꞌĩirjuju kꞌãai, sĩi 
parhooba pãachdëu ham haig haawai pãachdëupaita pãach kꞌaibag waunaa 
nem hãr nʌm hanʌm hũr chirʌm. 18 Chi hoo nʌm kꞌʌʌnau mʌrʌg jaauwai, 
mag chi hʌk̈ꞌa durrum kꞌʌʌn hapꞌa biirdʌ nʌm hanʌmjã sĩita mag kꞌĩkꞌĩratdöjã 
pꞌʌʌrpꞌöbaadëp haajem hanʌm. Hamau jaau nʌm tꞌum chan mua chadcha haba 
chirʌm. Pari magdaman chadau mua mʌchdëujã hʌk̈ꞌapai chirʌm. 19 Chadcha 
mag pãar pãach hagdaujöm kꞌʌʌn happai chum pꞌʌʌr hohood haadëpꞌʌm, kꞌaíu 
meraa sĩ. Pari mag pãach kꞌĩkꞌĩratdö biirdʌbaadëpꞌʌm gaaimua sĩi hõrau pãachta 
wajapcha Cristo higar nʌm hamkꞌĩirta pãar mag nʌm kꞌabahab. Pari wajapcharan 
har pãarjö magba nʌm kꞌʌʌnta chi chadcha hagpierraa nʌm kꞌʌʌnau. 20 Pari mag 
pãar hãba biirdʌ nʌm hanʌmjã pãach happai kꞌĩkꞌĩratdö chum poso pꞌʌʌr hohood 
haadëpnaata maach Pör Jesuu Santa Cena jaau pʌatarrjö kꞌaawaijã chadcha 
hich hagjöjã kꞌaba, sĩi tꞌach kꞌöm kꞌõchgauta pãar maagjem. 21 Mag haawaita ya 
kꞌoogpaawaijã hagdaujö pãachdëu nem waibëemarrpierr pãachdëu kꞌöm haig 
kꞌöwia, döjã döwia, sĩi warag kꞌëch tꞌʌnʌisipꞌʌm. Mag tꞌʌnʌm hee pogkꞌa jãsöojã 
kꞌëkꞌëdʌm, mag kꞌöju chukꞌu haawai. 22 ¿Jãgáwa, pãar di chukꞌuta nʌ pãach di 
haarwe tꞌach kꞌöwia döjã döwia bëeg? ¿Jãgwia pãrau tagam kꞌʌʌndam hʌü hagjö 
Hẽwandam hiek hʌk̈ꞌa durrum kꞌʌʌnta kꞌa hisëemjönaa har nem waibëeju chukꞌu 
durrum kꞌʌʌndamjã kꞌĩir naaupim kꞌõchgaujöta jãg nʌ? Pãach jãg nʌm paar chan 
hoob mua pãach hëugar wajapꞌa hig hiyʌʌ̈ haju hamiet.

Jesuu Santa Cena waupi jaau pʌatarr
23 Nawe mua pãrag jãgata Santa Cena kꞌaju haai nʌ ha jaautarr haawai 

pãrau jãg nʌm haig pöd mua pãar hëugarjã wajapꞌa hig hiyʌʌ̈ habam. Cha 
mua pãrag jaau chirʌmʌn, hich maach Pör Jesuucha mʌchig jaautarrta jũrr 
mua pãrag jaau chirʌm: Maach Pör Jesús har Judaau chi tꞌetꞌemnaanag hi 
pʌr deetarr hed ya hedaar hãbmiecha hich kꞌapeen dʌï tꞌach kꞌö sĩewai, hich 
juaucha hich jua hee pan hauwia, 24 hag paar nacha Hẽwandamag hʌü 
hajim hanaa tꞌorreupʌïjim haajem. Magnaa hʌapʌïwia, “Pãach juau hau 

kꞌöbat, mʌʌn mʌ morou” hajim hanʌm hich kꞌapeenag. “Wajapcharan mʌg 
pandam tꞌorreubarmʌn mʌ cha chirʌmta pãar peerdʌ haum kꞌõchgau dau 
hapꞌʌʌ hajuuta jaau sim. Mʌg hatag pawiajã mʌg pãachdëu mʌ jua hootarrjö 
kꞌabat, mʌ tꞌõotarr kꞌĩir heyaa haag” hajim haajem, maach Pör Jesuu hich 
kꞌapeenag. 25 Maimua hĩchab ya mag tꞌach kꞌö haaipabaadeewai, chi jarrdamjã 
jua hee hauwia hagjö hamag, “Mʌg jarr heem vinodam döbarmta warrgarwe 
Hẽwandamau hõor dʌï hiek deeju haajerrau; mamʌ mʌg hiekꞌan hiek 
hiiuriugui” hajim hanʌm. “Mʌ bag mʌg vinojö hãrbarmuata Hẽwandamau, 
hĩsmua hatagan chadau pãar peerdʌ wënʌrraju haai nʌm ha jaau simgui” 
hajim hanʌm. “Pãachdëu mʌg kꞌanaa dö nʌmpierr mʌ pãach kõit dau hapꞌʌʌ 
harr kꞌĩirjunaata döbat” ha jaaujim haajem hĩchab hich Cristoou. 26 Maguama, 
pãrau mag kꞌanaata panjã kꞌönaa chi jarr heemjã dö nʌmʌn, magan mag 
nʌmua maach Pör Jesús maach gaaimua tꞌõotarrta jaau nʌmjö nʌm. Hi bëebam 
haig chan mag kꞌa nʌm hoob kꞌĩir hokꞌoomiet hajim haajem hich Jesuucha.

Parhooba nʌm chan Santa Cena kꞌaju kꞌaba nʌm
27 Wajapꞌa hũrbat mua jaau chirʌm: Hãbmua kꞌãijã hich kꞌaigba 

sim gaaimua Santa Cena wau nʌm kꞌöju kꞌaba simta kꞌömʌn, magan 
hichdëupaita wir haig Hẽwandamag hich gaai mas hamkꞌĩir hich hʌmkꞌa 
sim. Mag sim haiguin maach Pör Jesús hich kõit dau hapꞌʌʌ bag hãrtarrjã 
hi gaai mas kꞌaba sim ha sim. 28 Magam huguata chi pan kꞌöwia chi jarrdam 
heemjã döju nawe hagdaujö wajapꞌa kꞌĩirjuju haai nʌm. Pua kꞌĩirjuawai 
Hẽwandam dau na pʌch kꞌaigba harr gaaimua kꞌöjã kꞌöba ni döjã döbaju 
haai sim kꞌai, warag Hẽwandamag mag pekau chugpaapi jëeunaata chi pan 
kꞌöwia döjã döbá. 29 Mamʌ magba mag Cristo dau hapꞌʌʌ harr jaau simta 
wajapꞌajã kꞌĩirjubanaa mag kꞌönaa dömʌn, sĩi dichdëupaita dich gaai mas 
hamkꞌĩir Hẽwandamag dich hʌmkꞌa sim. 30 Pãach mag nʌm gaaimuata 
jãg pãach hee sĩi hõor mor masim kꞌʌʌn kꞌapan tꞌʌnʌm dʌ̈i sĩi kꞌa tꞌũum 
kꞌʌʌn pömjã tꞌʌnʌm. Hãaur kꞌʌʌn hamach mag nʌm gaaimua ya kꞌëchwia 
nʌm. 31 Chadcha hag nawe maadëu dich tꞌumaa kꞌĩirjunaa dichdëu mag 
nem kꞌaigba wautarr paarjã Hẽwandamag chugpaapi jëeunaata kꞌökꞌiin, 
kꞌan gaaimua hirua mag maach gaai jua kꞌʌaba habarju. 32  Pari mag 
Hẽwandamau maach gaai mas deewaijã sĩi maach wawiewaiu, hõor pöm 
hich hiek hʌ̈kꞌaba tꞌʌnʌm kꞌʌʌn dʌ̈i hãba maach jua kꞌẽgkꞌapʌ̈imaaugau. 
33 Wajapcharan muan magta pãrag jaau chirʌm kꞌodamnaan. Hĩsmua hatag 
pãach hãba biirdʌnaa maach Pör Jesuu jaau pʌatarrjö kꞌoogpaawai, pãach 
kꞌapeen nʌbat, maimua tꞌumaa hãba nʌisiewaita kꞌöbat. 34 Mag nʌm hee 
hãb kꞌãijã jãsog tꞌʌnaawai pöd nʌbaju kꞌĩirju sim kꞌai, warre hich di haarwe 
kꞌöwia bëeju haai sim, mag hãbam haig biirdʌnaa tꞌach kꞌö naawiajã 
Hẽwandamag pãach gaai mas hapim hugua. Tagam nem pãrau jëeu narr 
hökꞌar mʌchcha pãar haar barimaawaita mʌchdëu kꞌap jaauwimaju.

Hẽwandam Hakꞌarau hich jua tꞌeeg jiigjem

12  1 Kꞌodamnaan, hĩs jũrr mua pãrag kꞌapꞌʌ hapim kꞌõsi chirʌm, jãgata 
Hẽwandam Hakꞌarau maach hich hiek hʌk̈ꞌa nʌm kꞌʌʌnag hich jua 

tꞌeegjã deejẽ, nem kꞌĩir pogkꞌe waumamkꞌĩir. 2 Pãrau kꞌapꞌʌ nʌm, warr hagtꞌa 
pãrau Hẽwandam hiek kꞌaugba naawai sĩi hʌdʌraa jãg juau nem parhoobam 
wautarragta pãach hëudʌ harrpi nʌmjö haajeejim, hagʌmʌgta jëeu nʌmua. 
Pãrau kꞌapꞌʌ nʌm hĩchab, warrgar pãrau hẽwandamnaan haajerr kꞌʌʌn chan pöd 
hiekꞌaba, meujã meraa sĩsidʌm, chadcha Hẽwandam chaar kꞌaba sĩsid haawai. Pari 
hĩs ya pãrau Hẽwandam chaar hiekta kꞌapꞌʌ naawai hichdëun chadau pãrag hich 
hiekꞌa simjã kꞌapꞌʌ hapiju hich Hakꞌaar gaaimua. 3 Magua hĩs kꞌĩirjuawai, hãbmua 
kꞌãijã chadcha Hẽwandam Hakꞌaar jua tꞌeegauta hi hiek jaau nʌrrʌm kꞌai, pöd 
Jesús tꞌʌr̃ tꞌʌr̃naa kꞌaigba hiekꞌaju kꞌaba sim. Maimua hich Hẽwandam Hakꞌarauta 
hiekꞌapibam chan, pöd hãbmua, “Jesuuta tꞌumaam kꞌʌʌn Pöröu” ha hiekꞌabaju.

4 Hẽwandamau chadcha hich chaainag hich jua tꞌeeg kꞌĩirpierr deejem, 
hagua hich hatꞌee nem waumkꞌĩir. Pari mag simʌn, hich Hẽwandam Hakꞌaar 
hãbpai simuata mag deejem. 5 Hẽwandamau maachig nem waupi simua 
jũrr bigaaum kꞌʌʌn chogkꞌamkꞌĩirta pꞌidagjã kꞌĩir pogkꞌe waupiejem. Mamʌ 
magʌmjã tꞌum hich Hẽwandam Hakꞌaar hãbpaimuata mag waupiejem. 
6 Hẽwandamau maachig nem waupiju hayaam pöm kꞌĩir pogkꞌe wai sim; pari 
hãba hichdëupaita mag nem kꞌĩir pogkꞌe wawaagjã tꞌumaam kꞌʌʌnag hich juapá 
deejem. 7 Magta Hẽwandamau hich chaainag hamachpierr hich Hakꞌaar jua 
tꞌeeg kꞌĩir pogkꞌe deemaajem, magʌm gaaimua chi hʌk̈ꞌa durrum kꞌʌʌn tꞌumta 
wajapꞌa wënʌrramkꞌĩir. 8 Hẽwandamau hich Hakꞌaar gaaimua hãaur kꞌʌʌnag 
hichdëu kꞌõsimjö hõor wawieg nem kꞌĩirjug kꞌaug hapiejem. Maagwai hãaur 
kꞌʌʌnag hagjö nem kꞌĩirjug kꞌaug hapi sim, hich hiek hõrag jaau kꞌaug hamkꞌĩir. 
9 Maagwai hãaur kꞌʌʌnag hich hag Hakꞌaraupai kꞌapꞌʌ hapiejem, Hẽwandam 
ham dʌï sim haawai dich juapaaupai pöd nem waubajöjöomjã hich jua tꞌeegauta 
wauju kꞌapꞌʌ hapiejem. Hãaur kꞌʌʌnag hĩchab hich haguapai hõor mor mas 
sĩsidʌmjã monaaumkꞌĩir hich jua tꞌeeg deejem. 10 Hãaur kꞌʌʌnag hag na hõrau 
mag hooba haajemta hõor dauderraa waumkꞌĩir hich juapá deejem. Hãaur 
kꞌʌʌnag hich hiekta deeum kꞌʌʌnag jaau kꞌaug hapiejem. Maagwai hãaur 
kꞌʌʌnag hĩchab kꞌĩirjug deejem, Hẽwandam hiekta jaau wënʌrrʌm hanʌm 
kꞌʌʌnau nem jaau nʌm hũurwai chadcha hich Hẽwandamauta hiekꞌapi sĩ wa sĩi 
dösãt hiekta jaau wënʌrrʌ ́ha kꞌaug haumamkꞌĩir. Hãaur kꞌʌʌnag hĩchab deeum 
meu bʌʌ̃rjã mʌig heegar hiekꞌaba haajem meupa hiekꞌapimaajem. Maagwai jũrr 
hãbakꞌaíg mag warmua hiekꞌatarr, pari hagjö hich meu kꞌaba simta hich meúata 
hiekꞌatarrjö, chi hũrtarr kꞌʌʌnag jaaumkꞌĩir kꞌĩirjug deejem. 11 Mag nem kꞌĩirpierr 
jig simjö hich jua tꞌeeg dee simʌn, hich Hẽwandam Hakꞌaraupaita hichdëu deeju 
hayaam kꞌʌʌnag mag deemaajem, hichdëu kꞌõsimjöta nem waumamkꞌĩir.

Tꞌumaam kꞌʌʌnta Cristo morkꞌa nʌm
12 Maach moron chadcha tꞌum hãbpaita sĩeb mamʌ, hag gaai nem kꞌĩir 

pogkꞌe tꞌʌnʌm. Hag gaai tꞌʌnʌm: dau, jua, bʌ,̈ kach, maimua magpaijã kꞌabam. 
Pari mag tꞌʌnaab mamʌ, hichiita hõor mor hãbpaim gaaita mag tꞌʌnaajem. 
Hich magta sim hĩchab Cristo morjã: Maachta hi morkꞌa nʌm. 13 Judionaan 
wa judionaan kꞌabam kꞌʌʌn, sĩi chikꞌam chognaan wa hamach cuenta 
nʌrrjëem kꞌʌʌnpa maachin tꞌum hãba hãbam Hẽwandam Hakꞌaar hauwiata 
pör choo nʌm, mag hi Hakꞌaar hatꞌaawai maach tꞌumaam kꞌʌʌnag Cristo mor 
hãbpai höbeer haumkꞌĩir. Magua mʌg maach kꞌapan tꞌʌnaab mamʌ, hãbam 
Hakꞌaarpaita wai naawai chadcha maachta Cristo morkꞌa nʌm.

14 ¿Pãrau hoowai maach mor gaaipai nem kꞌĩir pogkꞌe tꞌʌnaabá? Maach mor 
chan mag nem kꞌĩir hãbpaimuata morkꞌa sim habam. 15 ¿Kꞌanim nemjö bʌʌ̈u kꞌãijã 
juag, “Mʌ chan jua kꞌaba haawai mor gayam kꞌabam” hakꞌiinjãh? Magju kꞌaba sim, 
chadcha hichjã mor gayam haawai. 16 Maimua jũrr kachiu kꞌãijã daúg, “Mʌjã dau 
kꞌaba haawai mor gayam kꞌabam” hakꞌiinjãh. Mag gaaimua chadcha mor gayam 
kꞌabam haju kꞌaba sim, hichjã mor gaai sĩewai. 17 Maach mor tꞌum dau hakꞌiin, 
¿kꞌaniu hũrkꞌajĩ? Wa jũrr maach mor tꞌum kꞌãijã kach hakꞌiin, ¿jãga nem tꞌũpꞌamjã 
kꞌap hakꞌajĩ? 18 Warr maach hompaawaijã hʌüta Hẽwandamau maach magta 
deebajim. Hirua hoowai hagdaujö hamach sĩsid hajupierrta sĩumajim maach mor 
gaai, hichdëu kꞌõchagpierr, hamagjã hagjö hamachpierr nem waumkꞌĩir. 19 ¿Jãga 
hakꞌam kꞌai Hẽwandamau sĩi maach dau, jua, wa bʌp̈ai kꞌãijã hompaawia, tagam 
nem hompaaba harr hamuan? Mag harr hamuan maach mor haju kꞌaba sĩekꞌam. 
20 Hirua maachdëu nem higju tꞌum maach mor gaai hompaakꞌajim. Pari nem kꞌĩir 
kꞌapan maach gaai tꞌʌnaab mamʌ, hichiita maach moron hãbpaita sim.

21 Daúa hichdëuta warp hoojem hawia juadamag, “Mua pʌ higbam” haju kꞌaba 
sim. Wa magbam kꞌai jũrr pöröu kꞌãijã bʌʌ̈g, “Muajã pãar higbam” haju kꞌaba sim, 
hichta tagam kꞌʌʌn kꞌãaijã maach mor gaai hʌg̃tꞌarraacha sĩejem hawia. 22 Magju 
kꞌãai wajapcha hoowain, maach mor gayam nem wajappai higbajöjöo sĩsidʌmta 
tagam kꞌʌʌn kꞌãaijã hʌr̃cha hiigjem kꞌʌʌnau. 23 Maimua har maadëu dich mor 
wajappai hasekasbaju hayaam perasta wajapꞌa put heecha wai wënʌrraajem. 
Maimua hag kꞌãai wajapcha hʌʌrkꞌaju haai nʌmta jũrr mag hãkꞌaa paraajã haba 
haajem, 24 ham mag warm kꞌʌʌnjö meer paar wai wënʌrraju higba naawai. Mag 
kꞌãai hʌʌrkꞌabaju haai nʌm perasta wajapcha hʌʌrkꞌaajem. Pari Hẽwandamau 
warrgarwejã hich magta deejim, maadëu hoowai wajap nem higbapaimta hʌr̃cha 
jãsenkꞌa nʌmjö wajapcha tꞌʌa paar wai wënʌrramkꞌĩir. Hich hagjöta sim hĩchab, 
maach kꞌodamnaan Hẽwandam hatꞌee pöm nem wauju kꞌaugba kꞌitꞌëem kꞌʌʌnjã. 
25 Hẽwandamau makꞌʌʌnjã hich morkꞌa wai sim haawai hagdaujö jãsene hapim 
kꞌõsi sim, maagwai hiwiir hãbjã haaidʌba sĩi warag hagdaujö warm kꞌʌʌnau 
nem higaata hoo naamkꞌĩir. 26 Mag naawai hiwiir hãb kꞌãijã mas haawai tagam 
kꞌʌʌnaujã dʌï tꞌumaa sentii nʌm. Wa hãb kꞌãijã nem wajapꞌa waubarm gaaimua 
honee haawai tagam kꞌʌʌnjã tꞌumaa honee tꞌʌnʌm.

27 Maach Cristo higar nʌm kꞌʌʌnan, maachta hi morou. Mamʌ tꞌumaam 
kꞌʌʌnau hãbam pꞌidagpai wauba naawai dichpierr nem wau nʌm gaaimua 
hãb sĩi hi juajö sim; deeum pꞌidag wau sim gaaimua hãb hi bʌj̈ö sim; hãb 
hi daujö; hich mag nʌmua maimua mag tag hich mag tꞌum hi mor hëntër. 
28 Hich Hẽwandamaujã hich hiek hʌ̈kꞌa nʌm kꞌʌʌn hee hʌ̃rcha paraa hapijim:

Hich hiek haaidʌ jaaumkꞌĩir hichdëucha jʌr haumam kꞌʌʌn,
hich hiek jaaumamta jũrr warm kꞌʌʌnag jaaujem kꞌʌʌn,
maimua hich hiek jawaag maestronaan.

Mag tag hagjö paraa hapijim:
hichdëu juapá deebaawai hõor dauderraa nem waaujem kꞌʌʌn,
hĩchab hich jua tꞌeegau hõor monaaujem kꞌʌʌn,
sĩi chikꞌam kꞌĩir jãsenkꞌaag nem par daúa hooba haajem kꞌʌʌn,
iglesia hee dirijiijem kꞌʌʌn,
maimua hich Hẽwandam Hakꞌarau hiekꞌapibaawai deeum meúa 

hiekꞌaajem kꞌʌʌn.
Magʌm kꞌʌʌnta hich hiek hʌ̈kꞌa nʌm kꞌʌʌn hee paraa hapijim.

29 Pari magʌm kꞌʌʌn tꞌum sĩi Hẽwandam hiek haaidʌ jaaujem kꞌʌʌn 
kꞌaba, ni tꞌumaam kꞌʌʌnauta mag Hẽwandam hiek jaaujem kꞌʌʌnjã kꞌaba, ni 
tꞌumaam kꞌʌʌnta mag Hẽwandam hiek jawaag maestronaanjã kꞌaba nʌm. 
Tꞌumaam kꞌʌʌnauta mag Hẽwandam juapaau hõrau hooba haajemjã hõor 
dauderraa nem waaujem kꞌʌʌnjã kꞌaba, 30 ni tꞌumaam kꞌʌʌnauta mag hõor 
mor masim kꞌʌʌn monaaujem jua tꞌeegjã chukꞌu nʌm. Tꞌumaam kꞌʌʌnagta 
mag Hẽwandam Hakꞌarau bʌ̃ʌrjã hamachdëu meu kꞌaugbamjã hiekꞌapiba, 
ni tꞌumaam kꞌʌʌnta mag warmua deeum meúa nem jaautarrjã jũrr kꞌapꞌʌ 
warm kꞌʌʌnag jaaujem kꞌʌʌnjã kꞌabam. 31 Mag hãbpaimʌgta tꞌum magamkꞌĩir 
Hẽwandamau hich jua tꞌeeg deeba sĩeb mamʌ, wajapꞌa kꞌĩirjunaa hi jua 
tꞌeeg chi wajapcharam kꞌʌʌnta haum kꞌõsi hirig jëeubat, hagua pãach heejã 
tꞌumaam kꞌʌʌnta warag Hẽwandam hiek gaai hubʌ paaukꞌamamkꞌĩir.

Pari magʌm kꞌĩirjuju kꞌãai, hãb hag kꞌãyau wajapcharam sim: ma, dich 
kꞌapeen kꞌa kꞌõsi nʌmʌu. Maata pãrag jawaagpam.

Dich kꞌapeen kꞌa kꞌõchag

13  1 Kꞌanim nemjö hãbmua chadcha hõor dakꞌĩir mʌg jẽb gayam meu 
kꞌĩirpierr hiekꞌanaa hʌg̃tꞌarmpeen meujã hiekꞌa sim, pari mag simta bʌʌ̃rjã 

hich kꞌapeen kꞌa kꞌõchkꞌaba sim chan, magan Hẽwandamau hoowai mag wounan 
sĩi parta mag hiekꞌa sim. Mag sim haiguin sĩi tamburr bubujukꞌamjö kꞌabam 
kꞌai, latadí nenerrkꞌamjöpaita sim. 2 Maimua kꞌanim nemjö hãbmua mʌg hatag 
Hẽwandamau nem hoopipig majujã tꞌumaa hag nawe kꞌapꞌʌnaa, mʌg heegarm 
kꞌʌʌnau kꞌapꞌʌ nʌm kꞌĩirjugjã tꞌumaa kꞌapꞌʌ sim dʌï hich Hẽwandamau kꞌĩirju sim 
kꞌĩirjugjã kꞌapꞌʌ sim; pari mag simta bʌʌ̃rjã hich kꞌapeen kꞌa kꞌõchkꞌaba sim chan, 
magan Hẽwandamau hoowai mag wounan parta mag sim. Wa magba hichdëu 
nem mag habaawai Hẽwandamau hichdëu jaautarrjö hapiju kꞌapꞌʌnaa, durrsĩig 

kꞌãijã wounagamjö “Chum dʌnʌʌubaimá” habaawai, hi hipierr chadcha hichdëu 
jaautarrjö mam mapi sim; pari mag nem wau simta bʌʌ̃rjã hich kꞌapeen kꞌa 
kꞌõchkꞌaba sim chan, magan Hẽwandamau hoowai parta mag nem kꞌĩir pogkꞌe 
kꞌãijã wau sĩeju. 3 Wa hãbmua kꞌãijã hapꞌʌʌ kꞌitꞌëem kꞌʌʌnag hich nem wai sim tꞌum 
hich tꞌach kꞌöju harrpa jigpʌïwia jũrr hichta kꞌöju chuk sĩsip sim; wa hichcha kꞌãijã 
Hẽwandam hatꞌee hawia hʌdʌraa hõt hee hich hörpʌïpi sim; pari magbarmjã 
bʌʌ̃rjã hich kꞌapeen kꞌa kꞌõchkꞌaba sĩerr kꞌai, Hẽwandamau hi haubaju.

4 Dich kꞌapeen kꞌa kꞌõsim habarmʌn, dich dʌï kꞌaigba haawaijã sĩi kꞌĩuuta 
hãwatpʌp̈ʌïkꞌam, magnaa tꞌumaam kꞌʌʌn dʌïjã hö wajapꞌata hanʌm. Dich 
kꞌapeen kꞌa kꞌõsim habarmʌn, hirua nem wai simjã dich dën hapim kꞌõsi kꞌaba, 
wa maach kꞌãai pör höpꞌërg sĩewiajã hijö haju kꞌĩirjuba; ni dich tꞌöwia dichta 
warm kꞌʌʌn kꞌãaijã hemkꞌooikꞌa chirʌmjã habam. 5 Dich kꞌapeen kꞌa kꞌõsim 
habarm chan, bʌʌ̃r habarm gaaimua chaai daumeraamjö parhoob tꞌʌtꞌʌg haba, 
ni nem tꞌʌnʌmjã hãba sĩi dich hatꞌeepaita kꞌĩirjubam. Nem kꞌõrgjã kꞌaba, wa 
mag meeukꞌabaadëmjã sĩi hich mag kꞌĩir tꞌũajã kꞌaugba hãba hich mag hiekta 
hich mag hig nʌrraba haajem. 6 Dich kꞌapeen kꞌa kꞌõsim chan, chikꞌamnau 
hõor kꞌaigba wau nʌm hoowaijã warag honee kꞌaba, hãba nem hagcha wau 
nʌm hoowiata honee haajem. 7 Chadcha dich kꞌapeen kꞌa kꞌõsim habarmʌn, 
dich kꞌapeer garmua dich dʌï wajap kꞌaba hawiajã hidëu hãwat pʌʌrbabakꞌam. 
Chikꞌam hëugar kꞌaigba jaau nʌm hʌk̈ꞌaba, nem wajapꞌa jaau nʌmta hʌk̈ꞌaajem. 
Dich kꞌapeen pekau hee burrwaijã, ya jãgbaadëm chan tag hat kꞌabam ha 
hiekꞌaba, sĩita warag hʌü deeu hich sĩerrjö hajapꞌa haju hanʌm, hi higwia. Dich 
kꞌapeer gaaimua hõrau hich kꞌaigba haawaijã, magʌmjã higba hãwatpʌp̈ʌïkꞌam.

8 Chadcha dich kꞌapeen kꞌa kꞌõsim habarmʌn, mag kꞌõchagjã hich mag 
chugpaa kꞌaugba sĩerraju. Hẽwandam haar naaimaawaijã hich Hẽwandamjã 
kꞌõsinaa hich kꞌapeenjã hich mag kꞌa kꞌõsi wënʌrraju. Mamʌ mʌg hatag 
paawai Hẽwandam hiek jaau nʌm kꞌʌʌnjã tag higbaju, ya hich dʌïcha naawai. 
Magbaadëm dʌï tag Hẽwandam Hakꞌarau hõrag hamachdëu meu kꞌaugbampa 
hiekꞌapiejerrjã tag hiekꞌapibaju. Ya maig paawai hĩchab hõor kꞌĩirjug kꞌaugkꞌam 
kꞌʌʌn kꞌĩirjugjã tag higbaju. 9 ¿Jãgwia magʌm tag higbaju? Hẽwandam hiek 
jaau nʌmjã maadëu tꞌum jaauju kꞌaugbanaa mʌg jẽb gayam kꞌĩirjugjã sĩi 
kꞌomariipaita kꞌapꞌʌ naawaima. 10 Maimua chi wajapcharam kꞌĩirjug kꞌapꞌʌ haju 
hed barbaicheewain chadau mag kꞌomariipai kꞌapꞌʌm nemjã tag chukꞌu haju.

11 Warr bʌr̃ʌʌ chiraawain chadcha chaain hiekꞌaata hiekꞌanaa chaain 
kꞌĩirjugta kꞌĩirju chitajim. Pari ya jöoipa chirsiewai warre chaai haawaim 
kꞌĩirjug hisegpʌïjim. 12 Hẽwandam hiek hʌk̈ꞌa nʌmjã hich jãgta sĩebahab. Hĩsin 
maadëu Hẽwandam higwia hi kꞌapꞌʌ nʌm hanaab pari sĩi hëspꞌëg kꞌĩir purrjöom 
hee nem hinag hoo nʌmjöpaita hi kꞌapꞌʌ nʌm, wajappai kꞌaugba. Pari jãg nʌʌ 
hawia mʌg hatag paawai chadcha hich simjö maadëu hi wajapꞌa kꞌapꞌʌ haju, 
ya hagdaujö hi dʌï kꞌĩircha hoopꞌöbaadëm haig. Mʌg maach hagtꞌa heegar 
wënʌrrʌweran mʌchdëun ya hi wajapꞌa kꞌapꞌʌ chirʌm ha chirab mamʌ, hagtꞌa 

hi hooba haawai wajappai hi kꞌaugba chirʌm. Pari jãg chirʌʌ hawia hich jãg 
hich Hẽwandamau wajap mʌ kꞌapꞌʌ simjö mʌch garmuajã hĩchab hi kꞌapꞌʌ haju.

13  Mag Hẽwandam jua tꞌeegta hʌ̃rcha hig naab mamʌ, Cristo pierrwai 
tag magʌm higbaju. Magjup mamʌ nem kꞌĩir tꞌãrjup nʌm, makꞌʌʌn chan 
bʌ̃ʌrjã chugpaa kꞌaugba sĩerrjëem. Makꞌʌʌn: Hẽwandam hiek hʌ̈kꞌawia 
hi gaaimuata maach hʌü wënʌrrʌm kꞌĩirjugau; hʌg̃tꞌar pawiajã warag 
wajapcha paaukꞌamaju kꞌĩirjug, maimua Hẽwandam kꞌõsi nʌm gaaimua 
dich kꞌapeenjã kꞌa kꞌõsi nʌm. Pari mag tꞌãrjup nʌm heem hãb sim chi 
wajapcharam. Ma, cha mua jaau chirʌmjö dich kꞌapeen kꞌa kꞌõsi nʌmʌu.

Hẽwandam Hakꞌarau deeum meu hiekꞌapibaawai

14  1 Keena, mua pʌaba deeu pãrag jaau chirʌm: Hãba dich kꞌapeen 
kꞌa kꞌõsi hajuuta hʌ̃rcha hẽkꞌabat. Magnaan chadau hĩchab hich 

Hẽwandam Hakꞌarau dee sim juapajã haum kꞌõsi haju haai nʌm. Pari 
bʌ̃ʌrjã hõrau kꞌaugbam meúata hiekꞌaju kꞌãai, hʌ̃rcha hi hiek deeum 
kꞌʌʌnag jaau kꞌapꞌʌ haagta pãach gaai wajapꞌa hich jua tꞌeegdam deepim 
kꞌõsi habat. 2  Deeum meu hiekꞌamamua kꞌãijã hirig jëeumʌn, nem wajaug 
sim hĩchab; pari mag deeum meu hiekꞌa simuan hõrag hũrmkꞌĩirjã 
kꞌaba, sĩi Hẽwandamag hũrmkꞌĩirpaita hiekꞌa sim haawai, chadcha hich 
Hẽwandam Hakꞌarau kꞌĩirjug wajapꞌam dee sim hawiajã bigaaum kꞌʌʌnau 
ni hãbmuajã kꞌaugbaju, kꞌan hata hiekꞌa sĩ. 3  Mag kꞌãyau Hẽwandamau 
hich hiek jaaupi simta jaau nʌrrʌm wounaun chadau chadcha warag 
bigaaum kꞌʌʌnpata Hẽwandam Hiek gaai ham kꞌĩirjugdam bãaupiwia, 
ham kꞌĩirjã honee hapinaa hĩchab ham wawijã wawí sim. 4 Pari magba 
deeum kꞌʌʌnau magʌm meu kꞌaugbag haigta hamag hũrpimaaugaujö 
deeum meúata hiekꞌa simuan sĩi hichigpaita wir haig jaau sim. Mamʌ 
Hẽwandamau hich hiek jaaupitarrta jũrr hõrag hũrmkꞌĩir jaau nʌm 
kꞌʌʌnaun chadau chadcha tꞌumaa chi hʌ̈kꞌa durrum kꞌʌʌnta warag 
Hẽwandam hiek kꞌaugpi nʌm. Mag hamau nem kꞌaug paaukꞌamam haig 
warag hag hiek gaaita ham kꞌĩirjugjã bãaukꞌa wëtum.

5 Mʌrʌgan pãach tꞌumaam kꞌʌʌnau deeum meu pãachdëu kꞌaugbam 
kꞌãijã hiekꞌakꞌiin hʌü sim. Pari mua hoowai Hẽwandamau hich hiek jaaupi 

sim jaau nʌmta wajapcha sim, sĩi jãg dëgölp deeum meúa hiekꞌa nʌm 
kꞌãaijã. Mag hiekꞌawiajã pari warm kꞌʌʌnag kꞌapꞌʌ hamkꞌĩir deeu ham 
meúa jaaumʌn hʌü sim, Hẽwandamau mag hiekꞌapitarr tꞌumaam kꞌʌʌnag 
kꞌakꞌapdö hamkꞌĩir. 6 Pãrau hoowai mʌch kꞌãijã pãar haar mawia sĩi deeum 
meu pãrau kꞌaugbamuata pãrag hiekꞌabaimakꞌiinjã, “¿Kꞌani jaau simʌ mag 
sĩma?” haju pãrau. Mamʌ pãrag wajapꞌa kꞌap hamkꞌĩran, pãar meúata 
jaauju haai chirʌm: Hẽwandamau pãrag hich hiek jaaupitarr, wa mʌg hatag 
hirua maach dʌ̈i haju, wa Hẽwandam kꞌĩirjug kꞌãijã kꞌĩir pogkꞌe jaauju haai 
chirʌm. Magan chadau pãrau kꞌapꞌʌ nʌisiju, pãach meúa haawai.

7 Pãrag deeum ejemplo jaaukꞌim: Karris kꞌãijã wa guitarra kꞌãijã siirwai, siir 
meraa haawai sĩi hö hʌʌ̃rbaajã chukꞌu sirkꞌiin, jãga kꞌap habarju kꞌanta sir 
sĩ. Pöd kꞌaugbaju. 8 Wa soldaaun kꞌãijã juurhi hee wërbʌan wëtum haig chi 
trompeta sir simua wajapꞌa hö hararaa sirba hakꞌiin, jãga tꞌumaam kꞌʌʌnau 
kꞌapꞌʌ haju mag sirbarmuapai hamachig “Haudimat” ha jaaubarm.  9 Pãarjã 
hĩchab hich hagjöta tꞌʌnʌm. Pãrau kꞌãijã deeum kꞌʌʌnag hiekꞌaawai hamau 
kꞌaugbam meúata hiekꞌamʌn, jãga hamau kꞌapꞌʌ habarju hamachig hiekꞌa nʌm. 
Par sĩi jãgan paagta hiekꞌa nʌmjö hokꞌoppꞌa nʌisiju. 10 Mʌg durr gayan meu 
kꞌapan kꞌĩir pogkꞌe tꞌʌnʌm. Chi meu kꞌʌʌnagan meu wajapꞌamma, hamach meu 
haawai, maimuajã hamach hiekꞌamam tꞌum kꞌapꞌʌ nʌm. 11 Pari mag tꞌʌnʌm 
heemua hãb kꞌãijã bëewia mua hi meu kꞌaugba chitʌmta mʌrʌg hich meúa 
hiekꞌachëkꞌiin, mua pöd kꞌaugbaju. Mag chan pöd hiyʌʌ̈ habam, ni hãbmuajã 
chikꞌam meu kꞌaugba haawai. 12 Magua mua sĩi hiekkꞌõrjã kꞌaba mag chirʌm: 
Pãrau jãg Hẽwandam Hakꞌarau hich jua tꞌeeg dee sim haum kꞌõchag tꞌʌnʌmʌn 
nem wajaug sim. Mamʌ chi wajapcharamta paarpam kꞌõsi habat, har pãachdëu 
hoowai hagua hʌr̃cha chi hʌk̈ꞌa durrum kꞌʌʌn tꞌumaa kꞌĩir honee hapijöjöom.

13 Hãbmua kꞌãijã hich meu kꞌaba deeum meúata hiekꞌaajem hag jua tꞌeeg wai 
sim kꞌai, magan hagjö hich Jöoirag jëeuju haai sim, mag hichdëu hiekꞌabarm 
hiekpai haig hũr nʌm kꞌʌʌnag deeu ham meúa jaaujem hag jua tꞌeegjã hichig 
deemkꞌĩir. 14 Hẽwandamag jëeu chirʌm haig mua sĩi parhooba deeum meúata 
jëeukꞌiin, mʌ hakꞌaraun chadcha Hẽwandamag jëeu jöchkꞌërama. ¿Pari mag sim 
mʌch chi hʌr̃ʌmua mʌchdëu hiekꞌatarrjã kꞌaugba habaawaijãh? 15 Magbaawai 
¿jãgajuma? Magbaawai mag deeum meúa jëeumam dʌï jũrr haig dich hiek 
hũr nʌm kꞌʌʌnag jaau kꞌapꞌʌ jawaag hagjö Hẽwandamag dichig jaaupima, jũrr 
ham meúa hamag kꞌap hamkꞌĩir jawaag. Meukꞌaar kꞌãijã hagjö bʌʌ̃rjã hõrau 
kꞌaugbam meúata mag hau dichtarr kꞌai, hich hagjö ham meúata hamag 
jaauma, kꞌap hamkꞌĩir. 16 Mag ham meúa kꞌaba sĩi deeum meúata Hẽwandam 
tꞌö hiekꞌamamua jëeukꞌiinjã, jãga pua hiekꞌa simjã kꞌaugba haawai haig durrum 
kꞌʌʌndamau pʌ hipierr dʌï hich magau habarju. Hamau pöd magbaju, pʌ 
hiekꞌamamjã kꞌaugba haawai. 17 Par pua nem wajaug hũrihmʌ jëeumaju; pari 
mag sim haig chan bʌʌ̃rjã bitꞌurgam kꞌʌʌndam Hẽwandam hiek gaai kꞌĩirjug 
bãauba, hich magpai bʌʌ̃rjã hũrba harrjö durrum. 18 Mua chadcha Hẽwandamag 
hʌü hajim ha chirʌm, mʌchdëu hirig jëeu chirʌm haig mʌchdëuta pãar kꞌãaijã 

hʌr̃cha deeum meúa hiekꞌaajeewai. 19 Mag chitab mamʌ, kꞌapanag hee chirʌm 
haiguin, hiek pöm kꞌaba hawiajã, tꞌumaam kꞌʌʌnag mʌch hiekꞌa chirʌmjã kꞌapꞌʌ 
hapim kꞌõsita chitʌm, sĩi mʌch happai hiekꞌa chirʌʌ habarmjã ham meúa kꞌaba 
haawai hiwiram hãbmuajã kꞌaugba hich mag höbërpimaaugau.

20 Cristo gaaimua kꞌodamnaan, mʌg mua jaau chirʌm kꞌap haag hoob sĩi 
chaaindamjö kꞌĩirjug meraa hamiet. Magarrau nem kꞌaigbam wawaagan 
chadau warag wauju kꞌaugba haju haai nʌm, chaain daumeraa haawai nem 
wauju kꞌaugba haajemjö. Pari Hẽwandam Hakꞌaar jua tꞌeegau nem kꞌĩir pogkꞌe 
waupiejem heem chi wajapcharam kꞌap haagan, chadcha jöoin kꞌĩirjugjöta habat, 
wajapꞌa kꞌĩirjuag. 21 Kꞌĩir heyaa habat jãga Hẽwandamau warrjã maach jöoin 
israelnaan hichdëu hamach castigaa sim kꞌap hamkꞌĩir deeum kꞌʌʌnag hamach 
meúata hamag hiekꞌapijĩ. Hag hiek higwia Hẽwandamau hich hiek pꞌã sim gaai,

“Jãkꞌʌʌn wounaanau mʌ hiek hʌk̈ꞌaba harr haawai jũrr deeum kꞌʌʌnagta 
mua ham durr kꞌechtꞌʌg haupiwi hamach meúata jũrr chi durr kꞌʌʌnagjã 
hiekꞌapiju” hajim, “mag hoobaawai hamach kꞌaibag hisegamkꞌĩir.

Pari par mag deeum durram kꞌʌʌnau hamach dʌ̈i magbarmjã 
hʌ̈kꞌabaju” ha pꞌã sim.

(Is. 28:11-12)
22 Magua, hĩs hewagjã mag hõrau meu kꞌaugbam hiekꞌa nʌmuata chi hũr nʌm 
kꞌʌʌnag Hẽwandam hiek hʌk̈ꞌapiju haju kꞌaba nʌm. Magarrau Hẽwandam 
hichdëucha hich hiek jaaubarmta jũrr tꞌumaam kꞌʌʌnag hũrmkꞌĩir ham meúa 
jaau nʌmuan chadau hʌk̈ꞌaba nʌm kꞌʌʌnaupa hʌk̈ꞌam kꞌõsi hʌk̈ꞌaajem, hajapꞌata 
hũr naawai. 23 Pãadë kꞌĩirjubat: Hẽwandam hiek hʌk̈ꞌa durrum kꞌʌʌn tꞌumaa 
hãbam haig biirdʌnaa, tꞌumaam kꞌʌʌnau deeum meúata hiekꞌa tꞌʌnʌmcha kꞌãijã 
hãb bʌʌ̃rjã Hẽwandam hiek hʌk̈ꞌaba sim dubchëwia mag hoobaicheewaijãh, 
kꞌan habarju hirua. Par jãgan hirua, “¡Hih! parhooba dubwia sĩi hõor pöm lökie 
tꞌʌnʌmjã hoobarm” hawia warag hʌk̈ꞌab sĩsiju. 24 Pari magba sĩi pãach tꞌumaam 
kꞌʌʌnag Hẽwandamau jaau simta jũrr hõrag jaau nʌmcha kꞌãijã hãb Hẽwandam 
hiek hʌk̈ꞌaba kꞌitʌm dubchëwia mag hũrbaicheewai, hirua tꞌumaa hãsie hich 
mor hewag kꞌĩirjuwia, “Chadchata mʌʌn pekau pöoma chirʌm” haju, hich 
jʌg̃daar mag pãrau jajawagmam hũrwia. 25 Mag hamachdëu hi hoojã hooba 
haajemta wajapꞌa hi hoojem kꞌʌʌn dënjö hichigcha jaaumam hũrbaawai kanieu 
tꞌʌkꞌöonaa, “Chadcha Hẽwandam ham dʌï sĩewaita mʌg tꞌʌnʌm” hawia, dʌï 
hamach paarmua Hẽwandamag jëeuju.

Pãach nem hiinwai wajapꞌa hoonaata hinbat
26 Ya hãbmiecha paawai mua pãrag magkꞌim: Har hãba kꞌapanaa biirdʌnaa 

Hẽwandamag jëeuwai, hãaur kꞌʌʌnau meukꞌaar hauju haai nʌm; maagwai 
hãaur kꞌʌʌnau Hẽwandam hiek gaaimta jaau nʌmua hõor wawiju haai nʌm; 
maagwai hãaur kꞌʌʌnau hich Hẽwandamaucha hamachig jaaubarm hiekta jũrr 
deeum kꞌʌʌnag kꞌap hapiju haai nʌm. Tagam kꞌʌʌn deeum meúa kꞌãijã hiekꞌaju 

haai nʌm; maagwai warm kꞌʌʌnau jũrr makꞌʌʌnau deeum meúa jaaubarmta 
tꞌumaam kꞌʌʌnag hũrmkꞌĩir jaauju haai nʌm. Mamʌ mag nem hin nʌmjã, dich 
happaita honee haag kꞌaba, tꞌum haig nʌm kꞌʌʌn Hẽwandam dʌï warag hubʌ 
hapiegta mag wauju haai nʌm. 27 Pãach meu kꞌabam hiekꞌaju hawiajã hiekꞌaju 
haai nʌm. Pari numpai wa tꞌãrjuppai kꞌãijã hãhãbdö hiekꞌamamuata hiekꞌaju 
haai nʌm, sĩi tꞌum sereuba. Mag deeum meúa hiekꞌabarmjã hichiita jũrr hãbmua 
jaaub kꞌaba jaauju haai sim ham meúa, tꞌumaam kꞌʌʌnag hũrmkꞌĩir. 28 Mag 
kꞌapan tꞌʌnʌm hee ni hãbmuajã mag warm kꞌʌʌnau deeum meúa hiekꞌa nʌm 
jaauju chukꞌum chan, magan warag bʌʌ̃rjã deeum meúa hiekꞌaba, sĩi pãach 
hödegpaita hiekꞌabat, pãachdëu Hẽwandam dʌïmuapaita mag pãach hiekꞌabarm 
kꞌap haag. 29 Wa magba sĩi Hẽwandamau pãachigcha jaaubarm hiekta jũrr hõrag 
jawaag wai nʌm kꞌai, hagjö numpai kꞌabamʌn tꞌãrjuppaita hiekꞌaju haai nʌm. 
Maagwai tagam kꞌʌʌnau sĩi kꞌĩuu hũrwia jaauju haai nʌm, chadcha Hẽwandam 
Hakꞌarauta mag hiekꞌapi sĩ, wa sĩi hich kꞌĩirjug heepaimuata mag hiekꞌa sĩ. 
30 Pari mag hagtꞌa warm hiekꞌa sim hee, deeum haig simʌg kꞌãijã hĩchab hich 
Hẽwandamau hich hiek jaaumkꞌĩir jaaumʌn, magan chi nacha hiekꞌa sĩerr 
hiekꞌa höwia jũrr magʌg hiekꞌapiju haai sim. 31 Mag hãhãbdö hiekꞌamamuata 
tꞌum chi Hẽwandamau hich hiek jaaupi nʌm kꞌʌʌn hiekꞌa höju haai nʌm, haig 
durrum kꞌʌʌndamag kꞌaugpiwia hĩchab kꞌĩirdam honee durramkꞌĩir. 32 Chi mag 
Hẽwandamau hich hiek jaaupibaawai jaau nʌm kꞌʌʌnaun wajapꞌa kꞌapꞌʌ haju 
haai nʌm, hamach parhooba sereuba sĩi hãhãbdöpaita hiekꞌamaju haai nʌm. 
33 ¿Jãgwia mag chirʌ?́ Sĩi jãg nem parhooba hamachdëu hampierr haawai 
Hẽwandamau kꞌõchkꞌaba haajeewaita mag chirʌm. Hẽwandam chan hoob 
magʌm heem kꞌabam. Hiruan hagpierraanaa kꞌõinaata wënʌrrapiejem.

Jãg tagam kꞌʌʌn chi hʌ̈kꞌa durrum kꞌʌʌn iglesia hee haajemjö, 
34 hʌʌinan culto hee paawai sĩi kꞌĩuuta hũr hohoodö haju haai nʌm. Ham, 
hemkꞌooin hijẽjẽbkꞌam hee dʌ̈i hiekꞌaju kꞌaba nʌm, hich Hẽwandam 
hiek pꞌã sim gaai jaau simjö, ham sĩi hamach jaai jua heegarpai kꞌitꞌëem 
haawai. 35 Hemkꞌooinau culto hee nem jaau nʌm wajappai kꞌaugba haawai 
wajapcha kꞌap haag jëeum kꞌõsi nʌm kꞌai, di haar pawia hamach jaainagta 
jëeuju haai nʌm. Magba jãg culto hee hʌʌin hijẽjẽb haawai hʌü kꞌaba sim.

36 Pãrau jãg deeum iglesia hee haajemjö kꞌaba, sĩi pãachdëu ham haig nem 
waauwai, ¿pãachdëuta nacha Hẽwandam hiek hompaa haujimpii nʌ? ¿Wa 
pãachdëupaita mag Hẽwandam hiek kꞌapꞌʌ nʌwa? 37 Pãar hee hãb sĩi hich 
hiiupai kꞌãijã Hẽwandamau hichig jaaubarm hiek jũrr hõrag jaaujem hag jua 
tꞌeeg paraam ha sim kꞌai, wa deeum jua tꞌeeg Hẽwandam Hakꞌarau deetarr 
kꞌãijã wai sim ha sim kꞌai, magua tagam kꞌʌʌn kꞌãaijã kꞌapcha haju haai sim: 
muajã hich hãbam Hẽwandam Hakꞌaraupai mʌchig jaaupitarrta jaau chirʌm. 
38 Pari hĩchab hãbmua kꞌãijã mua nem jaau chirʌmjã chad hamapꞌa sim kꞌai, 
magan hoob “Jã chan Hẽwandamauta hich hiek jaaupi simʌu” hamiet.

39 Cristo gaaimua kꞌodamnaan, magua mua mag chirʌm: Hẽwandamau 
hich hiek pãachigcha jaaubarm jũrr hõrag jaaujem hag jua tꞌeegta 

pãachig deepim kꞌõsi habat, hi hiek hõor jʌg̃ heyaa jawaag. Pari mag 
hawiajã hoob, “Deeum meu chan hiekꞌaju kꞌaba sim” hamiet. 40 Deeu 
pʌaba pãrag jaau chirʌm: Mag nem waauwaijã sĩi parhooba pãachdëu 
hampierr haba, hagpierraata haajeetꞌʌ̃.

Cristo meewia deeu pꞌiidʌtarr

15  1 Kꞌodamnaan, pãrag kꞌĩir heyaa hapim kꞌõsi chirʌm maach 
peerdʌajem hiek har na mʌchdëucha pãachig jaautarr. Hich mag 

hiek hajim pãrau hʌ̈kꞌawia hĩsjã hʌü hagtꞌa hag gaai hubʌ durrum. 2  Hich 
mag hiek mʌchdëu pãrag jaautarr gaaimua hʌü pãar peerdʌwi nʌm, 
majã chadcha hʌ̈kꞌatarr kꞌai mamʌ. Hich hagtꞌa pãar hag hiek pʌaba hich 
mag hi dʌ̈i hubʌ nʌm kꞌai, hʌü pãar chadcha peerdʌ nʌm.

3 Mʌchdëu hʌk̈ꞌatarr hiekta ya hĩchab pãragjã jaauwia chirʌm, jãga hich 
Hẽwandam hiek pꞌã sim gaai jaau simjö chadcha Cristo maach pekau gaaimua 
tꞌõjĩ. 4 Mag hi tꞌõowia bëp sĩutarr kꞌãai tꞌãrjup nʌm hee hũwaai maach hich mʌg 
pꞌiidʌtarrjã hĩchab mua pãrag jaaujim. Mag hi pꞌiidʌjujã hĩchab hich Hẽwandam 
hiek pꞌã sim gaai ya hag nawe jaau sim. 5 Mua pãrag jaaujim, Pedroog hich 
hoopitarr, hag kꞌur doce hich dʌï hogdʌba wënʌrraajerr kꞌʌʌnag hich hoopitarr, 
6 maimua hag kꞌur hũmaai deeu hich hiek hʌk̈ꞌa durrarr kꞌʌʌn kꞌapan quinientos 
hatcha hãbam haig narr kꞌʌʌnag hich hoopitarr. Mag hi hootarr kꞌʌʌn hãaur 
kꞌʌʌnan ya kꞌëchwia naab pari jãrrcha hatcha hagtꞌa monakꞌa tꞌʌnʌm, mag 
hamachdëu hootarr jawaag. 7 Maimua Santiagoogjã hich hoopiwia tꞌum hich 
dʌï hogdʌba wënʌrraajerr kꞌʌʌnagjã hich hoopijim. 8 Jãkꞌʌʌnan chadcha 
ya hich dʌï dʌr̈rʌʌ̈ wënʌrraajerr kꞌʌʌn hajim, mamʌ mʌʌn heeu hich hiek 
hʌk̈ꞌatarr hedweta warre mʌrʌg hich hoopiwia mʌ jʌr haujim. Maguama, 
mag mʌrʌgta hãbmiecha hich hoopitarr haawai mʌʌn sĩi hagtꞌa kꞌukꞌur 
chirʌwe tꞌaabapʌïtarrjöta chirʌm. 9 Magtarr haawai Jesuu hich hiek jaaumkꞌĩir 
hichdëucha jʌr hautarr kꞌʌʌn heejã mʌchta tꞌumaam kꞌʌʌn kꞌãaijã serbiibacha 
chitʌm. Mag chiraawai mʌjã hĩchab hich Jesuucha hich hiek jaaumkꞌĩir tꞌʌr̃ 
hautarrau ha tꞌʌr̃ju haai kꞌaba chirʌm, hi hiek hʌk̈ꞌa durrum kꞌʌʌn kꞌaibag 
wawaagjã ham hẽudee hẽkꞌa chitʌʌ haajerr haawai. 10 Mag chitajieb mamʌ 
hʌü Hẽwandamau mʌ heeg hoowi hĩs hich hiek jaaujemkꞌa wai sim. Mʌchta 
mʌch kꞌapeen hich hiek jaaumkꞌĩir hichdëucha jʌr hautarr kꞌʌʌn kꞌãaijã hʌr̃cha 
pꞌidkꞌawia chirʌm. Mʌch juapadamau kꞌabajim pari hichdëu mʌ juag hoowiata 
hʌü chadcha mʌ dʌr̈rcha hi hatꞌee pꞌidkꞌabarm. Jãgan Jöoirau parchata mʌ heeg 
hoobajim. 11 Pari mag chirʌm haig chan kꞌaita hʌr̃cha pꞌidkꞌajĩ wa kꞌaita pöm 
pꞌidkꞌabajĩ ha chirʌm kꞌabam. Maach tꞌumaam kꞌʌʌnau hichiita Cristo meewia 
deeu hiiu pꞌiidʌtarr hiekta jaau nʌm; mag jaauwia pãrau hʌk̈ꞌajierram.

Kꞌëchwiajã deeu pꞌiidʌtkꞌaju
12 Pari mag Cristo meewia pꞌiidʌtarr marau pãrag jaaubaawai hʌk̈ꞌatarrta, jãga 

hĩs hũurwai pãar heem kꞌʌʌn hiek mag hõor meebarm chan tag pꞌiidʌba haajem 

ha jaau nʌm hũr chirʌ.́ 13 Chadcha mag hõor meebarmjã tag pꞌiidʌba haajeekꞌiin, 
magan Cristojã hagtꞌa hich haukꞌërtarr jẽbdeg sĩejeekꞌam. 14 Mag Cristo chadcha 
hiiu pꞌiidʌwia hich mʌg höbërba harr hakꞌiin, cha marau hi hiek jaau wënʌrrʌmjã 
sëukꞌa chad kꞌaba harrta jaau wënʌrrakꞌam. Mag kꞌai magan maadëu parta hʌk̈ꞌa 
nʌm. 15 Chadcha mag hamau jaau nʌmjö hõor meebarmjã meem hiekta meejem 
hakꞌiin, magan maraun sëukꞌata Hẽwandamau Cristo pꞌiriu haujim ha jaau 
wënʌrrʌm, chadcha pꞌiidʌba harrta. 16 Hamau jaau nʌmjö mee nʌm kꞌʌʌn tag 
bʌʌ̃rjã hiiuba nʌm kꞌai, magan Cristojã meewia tag pꞌiidʌbakꞌam. 17 Mag Cristojã 
pꞌiidʌba harr kꞌai, magan parta pãraujã hi hiek hʌk̈ꞌajierram. Mag hakꞌiin magan 
pãran hagtꞌa pãach pekau heeta wënʌrraajeekꞌam. 18 Mag hi pꞌiidʌba harr kꞌai, 
magan hĩchab hi hiek hʌk̈ꞌa durrumua hötarr kꞌʌʌnjã hamach pekau heepaita 
hich mag hokꞌoo durrum. 19 Cristoou hich higar wënʌrrʌm jũrr maach hich haar 
hauju ha simjã, maach meewai chadcha hich haar haubamta mag sĩekꞌiin, magan 
¿kꞌan wajaug hatꞌee hi gaaimua mʌg pꞌitꞌur wënʌrraajeekꞌajĩ? Mag hakꞌiin maachta 
chadcha tꞌumaam kꞌʌʌn kꞌãaijã parchata pꞌidkꞌa wënʌrrʌmjöo haajeekꞌam.

20 Pari Cristoon chadchata hiiu pꞌiidʌjim. Mag hõor pöm hö nʌm hee hichta 
nacha pꞌiidʌtarr gaaimua hewag pawiajã hõor kꞌapan hichjö pꞌiidʌtkꞌaju jaau sim 
hajim. 21 Wajapcharan hich jãg warrjã hõor hãbpaim gaaimua hewag pawiajã 
hõor tꞌum hokꞌoo nʌisierrjö, hich hagjö hĩchab woun hãbpaim gaaimuata hewag 
pawiajã hõor hiiu pꞌiidʌtkꞌaju hi gaaimua. 22 Hich jãg warrgarwe Adán gaaimua 
hõor tꞌum hö derr haawai hich hagjö hĩchab Cristo gaaimuapaita tꞌum maachin 
hich mag hiiu wënʌrraju. 23 Pari majã sĩi parhooba kꞌabam: Cristota nacha 
pꞌiidʌjim; mag kꞌur deeu hich pierrum hedta hi higar hʌk̈ꞌa durrum kꞌʌʌnjã jũrr 
pꞌiidʌtkꞌaju. 24 Ya magbarm haigmuan chadau, Cristoouta mʌg durr tꞌum hich 
kꞌaibag dʌï hag gaai jua tꞌeeg tꞌʌnʌmpa tꞌum pödpʌïnaa jũrr hich Hẽwandam 
chi Hayagta nem tꞌum jʌãpiju, hich mag chi Pörkꞌa sĩsimkꞌĩir. 25 Pari mag hich 
Hayagta jua tꞌeeg tꞌum jʌãpiju na, hich dʌï hiekkꞌõr paraam kꞌʌʌn tꞌum hich jua 
heegar pꞌë hau nʌm hora hich Cristota mag hichdëu hõor pꞌë haumam kꞌʌʌn 
Reikꞌa sim. 26 Mag hich dʌï hiekkꞌõr paraam kꞌʌʌn tꞌum hich jua heegar pꞌë 
hatꞌaawai, hãbmiecha paawai tag hõor mee kꞌaugba tꞌʌnʌisiju, 27 magamkꞌĩirjã 
hich Hẽwandamau tꞌumaa Cristoogta jaau wai sĩewai. Mag nem tꞌum hirigta 
jaaujim hanʌm chan, hich Hẽwandam chi Haaipata jũrr hi jua heegar sim hanʌm 
kꞌabam. Hich Hẽwandam chi Haai chan pöd hi jua heegar haju kꞌaba sim, warrjã 
hich Jöoirauta mag nem tꞌʌnʌm tꞌum hi jua heegar hapitarr haawai. 28 Maimua 
mag nem tꞌum tꞌʌnʌm Cristoou hich jua heegar pꞌë hatꞌaawai hich Cristojã 
Hẽwandam Hiewaakꞌa simta jũrr hich Jöoi jua heegar sĩsiju, hich Jöoirauta 
warrjã hirig jua tꞌeeg tꞌum hich jua heegar pꞌëdeetarr haawai. Magbaawain 
chadau hich Hẽwandamta nem tꞌum tꞌʌnʌm kꞌãaijã warag hʌr̃pai sĩsiju.

29 Mag Cristo hiiu pꞌiidʌbajim hanʌmʌ magan ¿kꞌantꞌee hãaur kꞌʌʌnau 
jãg ya meetarr kꞌʌʌn kõitjã hamach pör choopi nʌmma? Mag hõor mee 
nʌm kꞌʌʌn hiiuba nʌm chan, ¿kꞌantꞌee ham kõit pör choopi nʌmma? 30 Mag 
Cristo hiiu pꞌiidʌba harr kꞌai, magan ¿kꞌantꞌeeta maar jãg hed hëepierr sĩi 

maach mod hʌmkꞌa nʌmjö wënʌrraajemma hi gaaimua? 31 Mag wënʌrrʌm 
gaaimua mʌchin hedau hãspapakꞌampierrta tag pãar kꞌĩir chitabajujö haadëp 
haajem, chikꞌamnau dakꞌãwaau. Pãar Cristo higar nʌm gaaimua mʌch honee 
chirʌmjã meerba jaau chirʌm pãrag. Hich hagjö mʌch peer hõrau tꞌõtꞌõo 
haajem pãrag jaau chirʌmjã sëukꞌaba chirʌm. 32  Dich kꞌapeenpaijã kꞌaibag 
sĩi maach kꞌoojemjö sĩsidʌm dʌïjã par hiekꞌaupain Efeso pꞌöbör hee chadcha 
maar jãau nʌmjö haadëp haajeejim, Cristo gaaimua. Pari chadcha hõor hö 
nʌmjã tag pꞌiidʌba haajeekꞌiin, ¿kꞌantꞌee mʌ mʌg chitʌʌ haju chad kꞌabam 
hatꞌee? Mag hakꞌiin magan ham hiekꞌõoin, “Keena, jöpcha kꞌëchju nʌpí, 
magan warag tꞌach kꞌöwia honee döjã dötarrau” haju haai nʌm.

33 Pari mag kꞌabam kꞌodamnaan. Hoob har Jesús hiiu pꞌiidʌbajim ha 
jaaujem kꞌʌʌnag pãach kꞌũgurpimiet. Pãrau kꞌaugbáh: “Kꞌaigbam kꞌʌʌn dʌï 
kꞌapeerkꞌaawain maach wajapꞌa chirarrjã hãrpäaijem” ha jaaujem. 34 Kꞌĩirjug 
kꞌapꞌʌ haajeetꞌʌ.̃ Mua hũr chirʌm, mag maach meebarm chan tag pꞌiidʌba haajem 
ha jaaujem kꞌʌʌn pãach heepaijã tꞌʌnʌm hanʌm; mamʌ mag tꞌʌnʌmjã pãar 
bʌʌ̃rjã chigaa kꞌabamjöta haajerram, hamag hiekꞌabanaa sĩi hũrbamjö haawai. 
Pãrau kꞌaugba nʌ, chi mag nʌm kꞌʌʌn chan Hẽwandam higar kꞌaba, ni bʌʌ̃rjã hi 
kꞌaugba naawaita mag nʌm. Magʌm kꞌʌʌn pãach hee wai naaba warre jʌrbapʌït. 
Mʌch hiek hũrwia kꞌĩir naaumkꞌĩir hĩs chadcha mʌ mag hiekꞌa chirʌm pãrag.

Jãga meetarr kꞌʌʌnjã deeu pꞌiidʌtkꞌaju kꞌai
35 Tale hãaur kꞌʌʌnau hamach hödegpai kꞌãijã, “Keena, jãg hõor mee nʌmjã 

¿jãgata pꞌiidʌtkꞌaju kꞌai? wa ham pꞌiidʌtkꞌaawai ¿ham mor jãgata sĩsid haju 
kꞌai?” ha jëeuju, hamach wir haigpai kꞌãijã. 36 Chi mag jëeu simʌn magan wajap 
kꞌĩirjubanaata mag sim. Pãrau hooba haajẽ, jãga haajẽ nemjĩir dau jĩirwai. Par 
daúa hoowai nemjĩir daudam jẽb heecha jootꞌʌ kꞌeerwai warre tꞌõbaadëmjöo 
hoojem. Pari mag tꞌõbarmjö harrta, deeu tꞌarrpꞌëbaadëmuata hũwaai kꞌërdam 
paarpawia hiiu kꞌërsiejem. Hich hagjöta tꞌʌnaabahab maachjã; maach meewia 
jẽb hee haukꞌeerwai mʌg hatag deeu pꞌiidʌtkꞌaju kꞌʌʌn kꞌabahab. 37 Pãadë mʌ 
sëu hawia arroz wa deeum nemjĩir dau kꞌãijã jĩirnaa hoobat: Mag nem jĩirwaijã 
warre chi bʌd̈amchata jĩirba, chi daudampaita jĩirjem. 38 Mag höbërmamuata 
chi nemjĩir daupierr kꞌĩir pogkꞌe höbeerjem, Hẽwandamau warrgarwe hich mag 
derr haawai. Maachjã hagjö meebarmuata mor hiiur paarpa naabahab. 39 Hich 
jãg nemjĩir dau kꞌĩir pogkꞌe paraanaa pabʌj̈ã kꞌĩirpierr tꞌʌnʌmjö, maach morjã kꞌĩet 
sĩebahab, tagam nem dʌï. Nemchaain pabʌ ̈heem morjã kꞌĩet sim; nem hichpan 
morjã kꞌĩet sĩewai hãwarr morjã hagjö kꞌĩet sim. 40 Hʌg̃tꞌarmpeen morjã kꞌĩet sĩewai, 
mʌg jẽb gayam kꞌʌʌn morjã kꞌĩet sim. Hʌg̃tꞌarmpeen hamach hooimʌg kꞌĩet wai 
naawai mʌg jẽb gayam kꞌʌʌn hooimʌgjã kꞌĩet sim. 41 ¿Pãrau hoowai mʌg hedau 
hãsdawam hedau chi hedaram dʌï kꞌĩet sĩeba haajẽ? Ni pꞌĩdagjöojã kꞌaba sĩsidʌm. 
Hamach chi pꞌĩdag happaijã tꞌum dau hagdaujö wʌʌba, dau kꞌĩet sĩsid haajem.

42 Wajapcha kꞌĩirjukꞌiin, maachjã hich jãg nemjĩir jĩir nʌmjöta naabahab hĩchab, 
mag meewia deeu hiiu pꞌiidʌajem ha jaauwai. Kꞌani maach meewai nemjĩir jĩir 

nʌmjö maach mor jẽb hee haukꞌërbaawai sĩi beeurjem; pari mag meebarmua 
deeu hiiu pꞌiidʌbarm chan tag beeurbam. 43 Mag bëp sĩubarm chan tag bʌʌ̃rjã 
maadëu higba sim. Pari magtarrta deeu pꞌiidʌ sĩsiewain chadau sĩita hooihmʌ 
sĩsiju, magjö haju nem chan maadëu hooba haajem. Ya sĩi jua tꞌeegjã chukꞌu bëp 
sĩutarrta jũrr pꞌiidʌawain chadau juapa tꞌeegta pꞌiidʌju. 44 Maach meewain maach 
mordam cha maach hiyʌʌ̈ nʌmta jẽb hee maajem. Pari mag sim pꞌiidʌawai chan 
ya tag mʌg mor kꞌĩir kꞌaba, hʌg̃tꞌarmpeen morkꞌata pꞌiidʌju. Wajapcharan mʌig 
dich bi heem morjã paraa haawai hʌg̃tꞌarmpeen morjã hĩchab tꞌʌnʌm.

45 Hẽwandam hiek pꞌã sim gaai jaauwai, warrcha hichdëu hompaatarr 
woun Adán ha tꞌʌr̃ sĩerr hichdëuta hiiupi haujim ha jaau sim, magbarmua 
hewag pawiajã maach paarpa haumkꞌĩir. Pari hag kꞌur Cristo pierrwai jũrr 
hich garmuata hõor hiiupie chaar hiiupiejem, magbarmua hich gaaimuata 
hʌg̃tꞌar hõor höbër wënʌrramkꞌĩir. Mag Hẽwandamau Adanta nacha 
hompaatarrjö, jũrr Cristota nacha pꞌiriu haujim, hichta hʌg̃tꞌar wëtju kꞌʌʌn 
dën chi Pörkꞌa sĩsimkꞌĩir. 46 Magtarr haawaita mʌg hagtꞌa heegar nʌweran hich 
mʌg mor maachdëu wai nʌm dʌïpaita wënʌrraju. Pari mʌg hatagta hagjö 
hich Hẽwandamaupai maachig tag tꞌõjã tꞌõba haajem mor deeju. 47 Nacharam 
woun Adán haajerran jẽb dënta Hẽwandamau hompaa haujim, pari Cristoon 
jũrr hʌg̃tꞌarmuachata bëejim. 48 Maach mʌg hagtꞌa mʌg durr jöoi gaai durrum 
kꞌʌʌnan nacha mag jẽb dën hompaa hautarr hag mor kꞌĩirta wai nʌm: pari ya 
hʌg̃tꞌar paawain hich hʌg̃tꞌar sim hag mor kꞌĩirta wai naaju, Cristo mor kꞌĩir. 
49 Hĩs hewag pawiajã hagtꞌa Adanag mor deetarr kꞌĩirkꞌa wënʌrrʌmjö, jãg nʌʌ 
hawia jũrr hich Cristoou mor wai sim kꞌĩirta maadëujã hagjö wai nʌisiju.

50 Pari cha mua jawaagpam wajapꞌa hũrbat hermanonaan: Maach mʌg heegar 
haawai maach mordam mʌg kꞌitʌm chan pöd Hẽwandam sim haar höbërbam. 
Maach mor mʌg bʌʌ̃r habarmua dajẽkꞌu kꞌitʌm chan pöd Hẽwandam sim haar 
wënʌrraju kꞌaba nʌm. 51-52 Pari hũrbat, hĩchab hagjö cha mua pãar jʌg̃derraa 
jawaagpam: ma chan pãrau bʌʌ̃rjã hũrba haajemʌu: Maach mʌg tꞌʌnʌm kꞌʌʌn 
tꞌumcha chan kꞌëchbaju. Pari hagtꞌa kꞌëchba naawiajã, chadcha maach chi 
hʌk̈ꞌa nʌm kꞌʌʌn mor mʌg simʌn, hãbmiecharam trompeta sirbarm dʌï sĩi 
mʌg maach dau pꞌĩrbarmjö habarm hee, warre maach tꞌumta mor hiiur wai 
nʌisiju. Mag trompeta tẽe habaawaita nawe kꞌëchwia jẽb hee kꞌëkꞌëd harr kꞌʌʌnjã 
deeu pꞌiidʌtkꞌaju, tag kꞌëchba hich mag hiiu nʌisieg. Magbarm dʌï maagwai 
hagtꞌa maach chi monakꞌa durrum kꞌʌʌnjã deeum mor chi hiiurigta paapʌïju 
hich Hẽwandamau. 53 Magbaawai maach mor mʌg dajẽkꞌu kꞌitʌmjã jũrr bʌʌ̃rjã 
meeba haajemʌg pabaadëm dʌï, tag beeurjã beeurba, sĩi hich mag sĩerraajemkꞌa 
sĩsiju. 54 Mag tag maach meejã kꞌaugba tꞌʌnʌisiewain chadau chadcha hich 
Hẽwandam hiek pꞌã sim gaai jaau simjö, “Mʌg hatag paawai mʌch garmuata hõor 
dajẽgpiejemjã pödpʌïju” ha simjö nʌisiju. 55 Mag higwia hĩchab hich Hẽwandamau 
hich hiek deeum hich hiek jaaujemʌg pꞌãpitarr gaai jaauwai, “Magbaawain 
chadau jãg hõrau hamach dajẽgju högkꞌaajerrjã tag kꞌĩirjuba nʌisiju” ha sim, “chi 
maach dajẽgpiejerrjã ya tag jua tꞌeeg chukꞌu sĩsiewai.” 56 Jöoingarwe ley deetarr 

gaaimuata hõrau hamach pekau pöoma wai nʌmua hokꞌoojujã kꞌapꞌʌ haajem, mag 
pekaúata nem jua tꞌeeg benen dënjö hõor meepiejeewai. 57 Mamʌ hʌü maach Pör 
Jesucristoou mag pekaúa hõor hokꞌoopiejem hich garmua pödpʌïtarr gaaimua 
hʌü maach hi dʌï wënʌrrʌm, tag hokꞌooju kꞌaba. Mag nʌm dʌï mʌg jẽb gaaiwejã 
maachig hich jua tꞌeeg deejem, mag pekau jua tꞌeegag dich tꞌʌ haupiba haag.

58 Cristo gaaimua kꞌodamnaan, mua chadcha pãar kꞌõsi chitʌm. Magua 
mua pãrag, “Hich jãg hi dʌï hubʌnaa chikꞌamnau chaaur nem jaau nʌmuajã 
pãach kꞌũgurpiba, warag maach meewiajã deeu hiiu nʌisijuuta kꞌĩirjunaa hi 
dau najã nem wajapꞌa wau nʌm gaaita pꞌidkꞌanaat” ha chirʌm. Pãrau kꞌapꞌʌ 
nʌm, hich hatꞌee maach mag pꞌidkꞌabarmjã hirua sĩi hich jãg par hokꞌoopibaju.

Ofrenda dee nʌm

16  1 Pãrau kꞌapꞌʌ nʌm, jãga mua Galaciapienagjã jaaupʌïjĩ. Magtarr haawai 
jãg Cristo gaaimua maach kꞌodnaankꞌa tꞌʌnʌm kꞌʌʌn hatꞌee pãach heejã 

hagjö pꞌatkꞌon pꞌiebat. 2 Domighed paawai hagdaujö pãachdëu ganmampierr 
pꞌiepetat; maagwai ya wai naawai, mʌ barbaimaawaita heeupemjö mag pꞌatkꞌon 
jʌrjʌr habaju. 3 Ya pãach haar mʌ barbaimaawai pãrau hõor jʌr hauju; makꞌʌʌnta 
mʌchdëucha pʌïju, maach kꞌodnaan Jerusalenpien hatꞌee mag pãachdëu pꞌatkꞌon 
jʌr pꞌietarr deen mamkꞌĩir. Hamach dʌïpai hĩchab hẽsap pꞌãnaa deepʌïju. Hag 
gaai pãrau jaaupʌïju, mʌg chi pꞌatkꞌon harr nʌm kꞌʌʌnan maachdëucha jʌr 
hauwiata pʌï nʌm kꞌʌʌnau ha kꞌap hamkꞌĩir. 4 Mʌchdëu hoowai mʌchjã ham dʌï 
maju haai chirʌm kꞌai, magan mʌchdëuta ham pꞌë harrju mag pꞌatkꞌon deen.

Pablo Corintoog maju kꞌĩirjutarr
5 Pãar hoon mamua Macedoniapien hee mʌ dichju. Hökꞌar mag 

pꞌʌʌrdʌmamuata Corinto barju, pãar haar. 6 Tale pãar haig mʌ kꞌãaidam 
kꞌapanaa kꞌãijã chiraimaju, pari hagtꞌa wajappai kꞌaugba chirʌm. Hichaau 
pamʌn, jãig pãar haig chirʌmua hidëu mʌch gaai noseg jaar dichpiju. Maimua 
ya döchʌumie burrbaadeewaita mʌch majuug mamkꞌĩir, mag tale pãrau mʌrʌg 
jap hee mʌchdëu nemdam higju tꞌumaa pꞌëdeepʌïju. 7 Mamʌ mʌʌgwaiwe chan 
mabam. Sĩi pãar haig dichmapꞌa chiraawai maach Pör Jesuu kꞌõs hamʌn mʌch 
hödiiwan pãar haig dʌr̈rʌ̈ʌ chiraimaju kꞌĩirju chirʌm. 8 Pari ya mʌg pꞌiesta 
Pentecostés burrju gayaa pamaawai hich mʌig Efeso pꞌöbör hee chirʌmua 
warag pꞌiesta dichpiju. 9 Maach Pör Cristo hiek jaau chitʌm gaaimua hõor 
kꞌapankꞌam kꞌʌʌnau mʌ kꞌõchkꞌaba tꞌʌnaab mamʌ, mua magʌmjã higba warag 
jaauju, mag maach Pör hatꞌee pꞌidkꞌa nʌmua hi hiek jaauju hayaa hoo wai 
chiraawai. Magua pöd pꞌiesta nawe chan mʌ mabam. Mua kꞌapꞌʌ chirʌm, mag 
mua jaaubarm chi hũr nʌm kꞌʌʌnaujã sĩi par jʌg̃ʌupai hũrbaju.

10 Pãach haar Timoteo barimaawai hi dʌ̈i wajapꞌa habat, hichjã hĩchab 
pãach hee haairaa chiramkꞌĩir. Magaag hĩchab hijã mʌjö maach Pör 
Cristo hiek jaau nʌm pꞌidagta jaau kꞌitaajem. 11 Hiwiram hãbmuajã hoob 
pãrau hi kꞌa hisëe hamiet. Magju kꞌãai hirua nem higjudam tꞌumaa hirig 

deebapʌ̈it, honee hurumua mʌ hoon bëemkꞌĩir. Bʌ̃ʌrjã barchëba haawai 
tagam kꞌʌʌn hermanonaan dʌ̈i hí nʌ chirʌm.

12  Maach hermano Apoloogjã par mua pepet chirʌʌ hajim, warm kꞌʌʌn 
dʌ̈i pãar hoon mamkꞌĩir. Pari magʌmjã maba, tꞌʌba sĩsijim. Pari hökꞌar 
hichdëu hoowai maju hayaa habarm hed jam pãar haar hi barju.

Pabloou Corintopienag salud deepʌ̈inaa ham wawitarr
13 Hãbmiecha paawai pãrag, “Pãach hoomapꞌa haajem kꞌʌʌn dʌïjã kꞌĩir 

kꞌapꞌʌnaa pãachdëu Cristo hiek hʌk̈ꞌa nʌm gaaita hubʌ tꞌierrkꞌa nʌisit” ha chirʌm. 
Hag hiek gaaita hemkꞌooinkꞌanaa nem jua tꞌeeg habat. 14 Pãach heepai nem 
waauwaijã, tꞌumaa dich kꞌapeen kꞌa kꞌõsinaa ham hʌü hapiegta nem waubat.

15 Cristo gaaimua kꞌodamnaan, Corintopien. Pãrau kꞌapꞌʌ nʌm, maach 
hermano Estefanata jam pãar haar Acaya durr nacha hich chaain dʌïmua hich 
hʌʌipa mʌg maach peerdʌajem hiek hʌk̈ꞌajim. Mag hʌk̈ꞌawia hamach kꞌĩrauta 
hagjö har hewag hʌk̈ꞌamam kꞌʌʌn juagjã hoo nʌisijim. 16 Muan pãrag, “Jãgʌm 
wounaanau wa hijö Hẽwandam hiek gaai pꞌidkꞌa nʌm kꞌʌʌnau kꞌãijã pãachig 
mag habaawai hag hipierraa habat” ha chirʌm. 17 Mʌ honee chirʌm, pãar 
bëeba nʌm hee Estefanaauta Fortunato dʌïmua Acaicopa hʌü mʌ hoon bëetarr 
haawai. Pãachcha pöd bëebahab mamʌ, ham pierrumua hʌü pãachchata 
pierrumjö habarm. 18 Hʌü chadcha hamau mʌ tꞌãar honee hapiwia pãarjã hich 
hagjö honee hapiju, deeu pãar haar bardʌtkꞌaimaawai. Jãgʌm wounaanan 
chad pãrau chadcha pãach garmuajã bʌ̃ʌrjã chig habata wai naaju haai nʌm.

19 Mau Asia provincia hee iglesia nʌnʌidʌm heem kꞌʌʌnaujã pãrag 
salud deepʌ̈i nʌm. Aquiloou Priscila dʌ̈imua salud deepʌ̈i nʌm, 
maimua ham deg hermanonaan culto waaujem kꞌʌʌnaujã hagjö salud 
haajem pãrag, pãarjã maach Pör Jesucristo dënkꞌa naawai. 20 Tagam 
hermanonaanaujã hagjö tꞌumaam kꞌʌʌnag salud haajem. Pãach hãba 
biirdʌawai pãach kꞌapeen dʌ̈i hagdaujö kꞌa kꞌõsinaa saludaabat.

21 Mʌch Pabloouchata pãrag mʌg saluddam mʌch juadamaucha pꞌãnaa 
deepʌ̈i chirʌm.

22  Hãbmua kꞌãijã maach Pör Jesucristo kꞌõchkꞌaba sim kꞌai, magan 
hichdëu kꞌap chirá Cristoou jãga haju hi dʌ̈i hich bëem hed.

Maach Pör Jesús, ¡deeu pidú!
23  Pãar kõit maach Pör Jesucristoog jëeu chirʌm, hichdëuta pãar dʌ̈i 

hogdʌba hich mag pãar hʌü wai nʌrramkꞌĩir.
24 Pãar tꞌumaam kꞌʌʌn mua kꞌõsi chitʌm, maach tꞌum hãba Jesucristo 

dënkꞌa tꞌʌnaawai.
Mʌgdampai hajim pãrag jaaum hig chirarr. Hayoo keena,

Pablo 

2 CORINTIOS
Biek numiim hẽsap   

  Pabloou Corintopienag 
pꞌã deepʌ̈itarr

Chi pꞌãtarr. Pabloou Corintopien chi hʌ̈kꞌa durrum kꞌʌʌnag mʌg hẽsap biek 
numiim pꞌãnaa deepäaiwai Macedonia sĩejim haajem.

Maadëu kꞌapꞌʌ nʌm, nacharam hẽsap hichdëu deepʌ̈itarr gaai hirua hamag 
hitꞌũu hiekꞌaba tꞌetta hiekꞌapʌ̈ijim. Maimua hich hiek hasekasjierrá wa hasekasba 
kꞌãijã nʌ ha kꞌap haagta, hag kꞌur nʌʌ hawi, Titoog ham hoon mapijim hanʌm, 
mag hootꞌurwi jũrr hichig jaauchëmkꞌĩir.

Mag chadcha Tito ham haar hudtꞌurwi jaaucheewai, hãaur kꞌʌʌnan hʌü hichdëu 
jaaupʌ̈itarrjö hi hipierr hawi nem hajaug nʌm ha jaauchëjim haajem, hamach 
kꞌĩirjug kꞌaigbamjã hisegpʌ̈iwi (2:1-11). Mamʌ hagjö naajim haajem hãaur kꞌʌʌn hi 
hiekjã hasekasba warag hi hichaaurta hiekꞌanaa hi hëugar hí chan mag hichdëu 
jaaujemjö hich Jesucristoou jʌr hautarrjã kꞌabamta jãg nʌrrʌm hanarr kꞌʌʌn (cap. 
10). Titoou mag jaaubaicheewaita Pabloou mʌg carta biek numiim pꞌãjim haajem.

Kꞌan jawaagta pꞌãjĩ. Mag Titoou Corintopien higwi hich jʌ̃gaagaa 
jaaubaicheewaita (7:6-7) jöoi honeeubaadëwi mʌg hẽsap pꞌãjim haajem:

(1) hichdëu hũurwai hʌü hichdëu jaaupʌïtarr hipierraa hãaur kꞌʌʌnau hamach kꞌaibag 
hisegwi Cristoou kꞌõsi simjöta nʌm hanʌm gaaimua hich honee sim jaaupʌïnaa (cap. 
7), mag nʌm dʌï hĩchab hamau hamach hee woun kꞌaigba nʌrrarr ya castigaatarr 
haawai ya hĩs jũrr hi perdonaaju haai nʌm ha jaaupäaig (2:5-11);

(2) maach peerdʌajem hiek hajapꞌa hamag jaaunaa hag gaaimua hichjã pꞌitꞌurg 
hau sim jaaupäaig (3:1-6:10);

(3) Jerusalén pꞌöbör hee chi hʌk̈ꞌa durrarr kꞌʌʌn dau hapꞌʌʌ kꞌitꞌëe harr kꞌʌʌn hatꞌee 
deepäaig pꞌatkꞌondam pꞌienaa kꞌĩir kꞌaug wai naamkꞌĩir jaaupäaig (caps. 8-9);

(4) mag hich hëugar hiekꞌanaa hich respetaaba narr kꞌʌʌnag hiin chadcha hich 
Jesucristoouchata hich hi jaaumkꞌĩir hi jʌr haujim ha jaaupäaig (10:1-12:13);

(5) deeu tꞌãrjupam biekꞌau ham haar maju jaaupäaig, mag hamach haar mam 
hũrwi warag hamach pekau tꞌum hisegamkꞌĩir (12:14-13:10).

Pablo salud

1  1 Mʌʌn Pabloou, Hẽwandamau Jesucristo hiek jaaumkꞌĩir hich Cristooucha 
jʌr hautarr. Muata Timoteo dʌïmua mʌg hẽsap pꞌã deepʌï chirʌm, Grecia 

durr Corinto pꞌöbör hee Hẽwandam hiek hʌk̈ꞌa durrum kꞌʌʌnag maimua deeum 
pꞌöbördam nʌnʌidʌm heem magwe tꞌumaa chi hʌk̈ꞌa durrum kꞌʌʌnagjã hagjö. 
2 Maach Haai Hẽwandamagjã jëeunaa maach Pör Jesucristoogjã jëeu chirʌm, 
pãach hʌü wai nʌm dʌï hĩchab kꞌõinaa wai wënʌrramkꞌĩir.

Kꞌantꞌee Cristo gaaimua Pablo dau haug waaujeejĩ
3 Keena, maach Hẽwandamta hʌücha kꞌitʌm. Hichpaita maach Pör 

Jesucristo Hayau; hichta maach Haai haawai hichdëuta hõor dau haug kꞌaug 
paraanaa hĩchab maach kꞌĩir jãsenkꞌaajem. 4 Hichdëuta maach gaai masi wa 
hökꞌĩirjuu kꞌãijã nʌm haigjã chadcha maach kꞌĩir jãsenkꞌaajem, jũrr maach 
garmuajã hagjö dich kꞌapeen gaai masi wa hökꞌĩirjuu kꞌãijã hoowai hich 
Hẽwandamau maach dʌï hatarrjö hich hagjö ham kꞌĩir jãsenkꞌamkꞌĩir. 5 Cristo 
gaaimuata maach hʌr̃cha dau hapꞌʌʌ wënʌrraawain hichdëujã hich hagjö 
hĩchab maach hʌr̃cha kꞌĩir jãsenkꞌaajem. 6 Mʌg Cristo hiek jaau nʌm gaaimua 
dau haug wau chitʌmʌn, Hẽwandamau mʌch peerdʌ hautarrjö pãachjã kꞌĩir 
jãsenkꞌawia pãach peerdʌ haumkꞌĩrau. Mʌg hirua mʌ kꞌĩir jãsenkꞌa simʌn, jãan 
hich hagjö pãachjã mʌjö dau hapꞌʌʌ hapꞌöbaadeewai jũrr mʌch garmuata pãar 
kꞌĩir jãsenkꞌaa kꞌapꞌʌ hamkꞌĩrau. Mag hamʌn magan pãrau mʌ dënjö hãwatimʌ 
hãwatju. 7 Mua kꞌapꞌʌ chirʌm, pãarjã Cristo gaaimua mʌjö dau hapꞌʌʌ naawai 
jãg hichdëu mʌ kꞌĩir jãsenkꞌatarrjö pãarjã hagjö hirua kꞌĩir jãsenkꞌaju.

8 Cristo gaaimua kꞌodamnaan, tale pãrau kꞌapꞌʌ nʌm, Asia durr mawia 
mʌ wajapꞌa dau haug wautarr. Muan tag mʌchdëu hãwatbajupii haajeejim; 
magʌm gaaimua muan ya tag mʌch pãar kꞌĩir chitabajupii chirajim. 9 Muan 
ya mʌch tꞌõopäaigpampiita chirajim; pari jũrran mag wajap dau haug wautarr 
gaaimua ya mʌrʌg jaaubarmjöta hajim, mʌchpai wir haig higju kꞌãyau hʌr̃cha 
Hẽwandam hõor mee sĩsid harrjã pꞌiriu haaujem gaaita kꞌĩirjuju. 10 Mag, hʌü 
mʌ tꞌõopiba Hẽwandamau mʌ peerdʌ haujim. Mua kꞌapꞌʌ chirʌm hĩchab, 
hichdëu mʌ tꞌʌa wai sim haawai mʌg hatagjã hirua hich jãg mʌ kꞌaigpër wai 
nʌrraju, 11 pãrau mʌ kõit hich jãg pʌaba jëeu durrumʌn. Kꞌapankꞌam kꞌʌʌnau 
mʌ kõit Hẽwandamag jëeu nʌmʌn, magan hich hagjö hʌü hirua mʌ wajapꞌa 
wai chiraajem paarjã kꞌapankꞌam kꞌʌʌnauta hirig hʌü hajim hajurau.

Jãgwia Pablo Corintoog mabajĩ
12 Mʌch wajapꞌa chitanaa hiekꞌaawaijã chadcharam hiekta pãar hee Hẽwandam 

dakꞌĩirjã mʌch hiekꞌa chitaajem kꞌap, mʌ honee chirʌm hi dau na. Mʌ mag chitʌm 
chan sĩi mʌg jẽb gayam kꞌʌʌn kꞌĩirjug kꞌaugau kꞌaba, sĩi hich Hẽwandamau mʌrʌg 
magpi sĩewaita tꞌumaam kꞌʌʌn daarjã hʌü wajapꞌa chitaajem. 13 Pãrau wajapꞌa 
kꞌĩirjumʌn mʌchdëupai mʌch higwia pãachig hẽsap gaai mag jaaupäaiwaijã pãrau 

kꞌapꞌʌ haju, chadcha pãachdëu mʌ hoojemjöpaita mʌchdëujã mʌch jaau chitʌm. 
Jãg mʌchdëu pꞌã deepʌï chirʌmʌn, sĩi mʌ gaaimua pãach honee haju haai nʌm 
wajapꞌa pãachig kꞌap hamkꞌĩrau. 14 Hĩsin sĩi pãrau bʌchkꞌunpaita kꞌapꞌʌ nʌm muata 
nacha pãachig Hẽwandam hiek jaauchëtarr, pari wajapcha kꞌapꞌʌ haju bʌchkꞌun 
waaur nʌm. Maach Pör Jesús pierrum hedta pãar honee haju mʌ gaaimua, 
maagwai mʌchjã hagjö honee haju pãar gaaimua.

15 Mag mʌch gaaimua pãach honee haju kꞌapꞌʌ chiraawai nacha pãar 
haigta chiraimaju kꞌĩirju chirajim, biek numí pãar hootꞌuraag. 16 Mʌch 
kꞌĩirjugan Macedoniaag mamuajã nacha pãar haigta jẽerimawi deeu hewag 
bëewaijã hũwaai pãar haigta chiraichëju kꞌĩirju chirajim. Mag, mʌ Judeaag 
maagpaawaijã hʌü pãrau mʌ juag hoomjö mua nemdam higju tꞌumaa mʌrʌg 
deepʌïkꞌam. 17 Pari magtarrta, jãgwia mʌ mabajĩ. ¿Pãrau hoowai mua wajapꞌa 
kꞌĩirjubanaata pãrag maju ha pꞌã deepʌïjĩ? ¿Wa mʌchta sĩi parhoobam kꞌʌʌnjö 
hihãsisisdö chitaawaita nem mag haju hatarrjã nʌʌpai hawia deeu hũwaai mag 
kꞌabam haajẽwa? Magjã kꞌabam. 18 Hẽwandamaujã kꞌapꞌʌ sim, hi dau jam mua 
pãrag nem mag hawia deeu hũwaai mʌchdëupai hich hag hiek higwia mag 
kꞌabam haajẽ. Mua mag nem jaauba chitʌm. 19 Silvano dʌï Timoteo maimua 
mʌchdëujã hagjö maach tꞌum Jesucristo Hẽwandam Hiewaa hiekta jaau 
wënʌrraajem. Hich Cristooujã nem mag hawia deeu hich hag hiek higwiapai 
mag kꞌabam haba sĩerraawai maraujã pöd magju kꞌaba nʌm. Cristoou hichdëu 
mag habarmʌn hich magta nem wau sĩerrʌm. 20 Hi gaaimuata Hẽwandamau 
maach dʌï nem magju hatarrjã chadcha hich hiekꞌatarrjö haajem. Maguata 
maach Hẽwandaman chadcha hich hiekꞌatarrjã sëukꞌaba sĩerrʌm haajem 
maadëu, Cristo gaaimua hi tꞌö hiekꞌamamua. 21 Hich hag Hẽwandamauta 
pãragjã Cristo hiek hʌk̈ꞌapiwi mʌrʌgjã hʌk̈ꞌapiwia maach hich dʌï hubʌ pꞌë 
wai sim; maimua hichdëupaita maar mʌg chi Cristo hiek jaau nʌm kꞌʌʌnjã jʌr 
haujim. 22 Mag hichdëu maachig hich hiek hʌk̈ꞌapi hatꞌam haigta maach gaai 
hich dauchach pꞌã sĩubarmjö hajim, magbarm haigmua hichdëu kꞌõsimjö nem 
wau nʌm hoowia hõrag chadcha hich dënkꞌa nʌm kꞌap hamkꞌĩir. Mag nʌm dʌï 
hĩchab hich Hakꞌaarjã deejim, mag gaaimua hʌg̃tꞌar paimaawai hichdëu mʌg 
hatag maachig nem deeju hanʌmjã chadcha deeb kꞌaba deeju kꞌap hamkꞌĩir.

23 Mʌ sëukꞌa chirʌm kꞌai magan Hẽwandamau mʌ dʌï hichdëu hampierr 
haju haai sim; pari hagtꞌa mʌʌgwaiwe Corintoog pãar hoon maba chirʌmʌn, 
sĩi pãachig hikꞌʌaba hiekꞌabaimaawai warag pãach hökꞌĩirjuu hapimaaugauta 
maba chirʌm. 24 Mʌ jam barwia mʌchdëu nem jaaubarmta pãrag hajués 
waupimapꞌa chirʌm. Ya pãar pãachdëu Cristo hiek hʌk̈ꞌa nʌm gaai hubʌ naawai 
pãrau kꞌapꞌʌ nʌm, jãga haju haai nʌ mʌ barju nawe, maagwai magʌm hatꞌee 
chan ya pãrau wajap mʌ higba nʌm. Magarrau mua mʌchdëujã kꞌõsi chirʌmʌn 
pãar honee hapijuuta hẽkꞌaajem. Mua chan pãar hökꞌĩirjuu hapimapꞌa chirʌm.

2  1 Mag mʌch barbaimaawai pãachta kꞌĩir naauwia hökꞌĩirjuu 
hapimaaugauta hagtꞌa maba chirʌm. 2 Mʌ mawia pãachig 

hiekꞌabaimaawai pãar hökꞌĩirjuu nʌisim hoobaawai, ¿jãga mʌchjã honee 

habarju pãar dʌï? Maig chan maach tꞌumaa honee haju harrta sĩi warag 
hökꞌĩirjuuta nʌisiju. 3 Mag kꞌĩirjuwiata har nacha mʌchdëu pãrag hẽsap pꞌã 
deepäaiwai hag gaai sĩi jaaupʌï chirajim, mʌch barju nawe pãach happai 
hiekꞌawia mag kꞌaigba haadëp nʌm tꞌumaa wajapꞌa arreglaamkꞌĩir. Mua kꞌapꞌʌ 
chirʌm mʌch honee haju, mʌ barju nawe pãrau mag problema arreglaapʌïmʌn; 
mag hamʌn mʌch happaijã kꞌaba pãachpata dʌï honee haju. 4 Pari jãg hẽsap 
pãrag deepʌÿaag pꞌã chiraawai tꞌumaa kꞌĩirjuwia gaai machaaga haadëmua 
warag mʌchta bĩejeejim. Pari mʌch meerba chirʌm, mua hẽsap gaai pãrag jãg 
pꞌã deepʌïtarr chan sĩi pãar hökꞌĩirjuu hapieg kꞌabajim. Magju kꞌãai hante jãg 
pꞌã deepʌïtarran, mʌchdëu chadcha pãar kꞌõsi chirʌm kꞌap hamkꞌĩir hajim. Mua 
pãar kꞌõchkꞌaba chirakꞌiin, pãar jãjãgkꞌamjã mʌ gaai mas kꞌaba chiraajeekꞌam.

Hich bãaurr hũan wai sĩerr perdonaapi jaaupʌ̈itarr
5 Pari hiwiir hãbpaimua jãg mʌ hökꞌĩirjuu hapitarr chan mʌch happai kꞌaba, 

jãan chi iglesia heem kꞌʌʌndampata tꞌum hich jãg hökꞌĩirjuu hapijim, hich jãg 
kꞌaigba harr gaaimua. 6 Ya pãach kꞌapanaam kꞌʌʌnauta hi castigaatarr haawai ya 
hich jãgpai hʌü sim. 7 Sĩi jãimua pãrau hi perdonaawia hi kꞌĩir jãsenkꞌabat, heeu 
magba hakꞌiin hich dʌï jãgtarr gaaimua warag hökꞌĩirjug pöoma haadeewai tag 
Hẽwandam dʌïjã nʌrraju kꞌĩirjuba kꞌãijã hadukꞌam. 8 Hi magpim hugua warr 
pãachdëu hi dʌï narrjö deeu hũmaai, “Marau hagtꞌa pʌ kꞌõsi nʌm” habat hirig. 
9 Nawe mʌchdëu pãrag hẽsap deepʌïtarr gaaijã hich mag mua pãrag jaaupʌïjim, 
chadchata mʌchdëu pãrag nem jaau chirʌm hipierraa nʌ wa hipierraa kꞌaba nʌ 
ha kꞌap haag. 10 Pãrau perdonaabarm woun muajã hagjö hi perdonaaju. Mag 
mua hi perdonaabarmjã, chadcha hich kꞌaibag hisegbaawai hi perdonaaju sĩerr 
kꞌai, pãar gaaimuata Cristo dakꞌĩir mua hi perdonaaju. 11 Mag hi perdonaaba 
hakꞌiin, dösãtta jũrr maach gaai hʌr̃paju; ya maadëu hi kꞌapꞌʌm, hí jãga sĩerrʌ.́

Corintopien kꞌap jëwaag Pablo Tito dʌ̈i hoom kꞌõchag sĩerr
12  Troas pꞌöbör hee Cristo hiek jawaan ha maawai maach Pöröu hich hiek 

jaaumkꞌĩir sĩi pꞌitꞌurgjã chukꞌu mʌrʌg jaaupijim. 13 Pari mag mʌ barimaawai 
Cristo gaaimua mʌch heeum Tito hooimabajim Troas pꞌöbör hee. Magbaawai 
kꞌakꞌaisamjö chichiir hawia, haiguim kꞌʌʌn hermanonaanag hayoo ha 
pʌawia mua Macedoniaaga, Tito dʌï hoog; hí pãar haar hudtꞌurtarr haawai 
hirig pãar kꞌap jëwaag hawi mʌ Macedoniaag majim, hi sĩerr haar.

Cristo dʌ̈i kꞌapeerkꞌa nʌm gaaimuata tꞌum pödpʌp̈ʌ̈i haajem
14 Pari hʌü hajim ha chirʌm Hẽwandamag, Cristo dʌï kꞌapeerkꞌa naawai nem 

pꞌitꞌurm nemjã hi gaaimuata hʌü maach garmua pödpʌp̈ʌï haajem paar. Maguata 
hĩs maach wënʌrrʌmpierr Hẽwandam hiek jaauwaijã, warpꞌam magwe jʌg̃dee 
tꞌʌãp wëjömjö, jũrr maach gaaimuata hõrag hich kꞌaugpi sim. 15 Hẽwandamau 
hoowai maach hi hiek jaau wënʌrrʌm kꞌʌʌnan incienso warpꞌam magwe tꞌʌãp 
wëjömjöta hoojem, mag hi hiek haaidʌmkꞌĩir jaau wënʌrrʌmua. Mag nʌm 

gaaimuata chi peerdʌju kꞌʌʌnan peerdʌ nʌm, maagwai chi peerdʌbaju kꞌʌʌnan 
hamachdëu kꞌõs hʌk̈ꞌaba hawia sĩi hokꞌoo tꞌʌnʌm. 16 Chi hokꞌooju kꞌʌʌnagan, 
Hẽwandam hiekta mag inciensojö warp tꞌʌãp haaidʌ wëjömta warag ham tꞌõoju 
pakꞌërjö sim, hamachdëu hʌk̈ꞌaba nʌm gaaimua. Pari jũrr chi hʌü hʌk̈ꞌawia 
peerdʌju kꞌʌʌn hatꞌeyan mag warpꞌam magwe tꞌʌãp wëjömta bënhëjö sim, warag 
ham hiiupi hawaag. ¿Magan kꞌaíuta mag Hẽwandam hiek warpꞌam magwe 
haaidʌmkꞌĩir jaau nʌrrʌmua warag hõor hiiupi hawaag wa tꞌõopieg kꞌãijã jaau 
kꞌapꞌʌ sĩ? 17 Har pãar hee sëukꞌa nem jaaujem kꞌʌʌn kꞌabam. Hich Hẽwandamauta 
mag jaaupibam chan pöd mag jaaubam. Magarrau maach hich Hẽwandamaucha 
jʌr hautarr kꞌʌʌnaun chadau mag jaauju haai nʌm. Marau chan mag ham dënjö 
sĩi pꞌatkꞌon haum kꞌõchgau maach kꞌĩirjug heemuapaita Hẽwandam hiek jaau 
wënʌrraba nʌm. Maragan hich Hẽwandamauchata hich hiek jaaupi sĩewai hi dau 
na nem jaau nʌmjã tꞌum hagchata jaaujem, Cristo dʌïta kꞌapeerkꞌa naawai.

Hẽwandamau hiek hiiur deetarr jaau nʌm

3  1 Mag, muan nem jaauwaijã tꞌum nem hagchata jaaujeewai ¿pãar jʌg̃ hee 
mua mʌch wir haig tꞌöwiata mag hiekꞌa chirʌmjöo sĩ? ¿Wa mʌchjã warm 

kꞌʌʌnjö pãar haar hẽsap dʌïta maju haai chirʌẃa? Mag kꞌabam. Hẽsap chukꞌu 
mawiajã ya pãrau mʌ kꞌapꞌʌ nʌm. Ni warm kꞌʌʌnag mʌchdëujã Hẽwandam 
hiekta jaau chirʌm ha kꞌap hamkꞌĩirjã pãar jua heem hẽsapjã higba chirʌm. 
2 Mʌrʌgan, carta chaarta mʌch dʌï wai chitaju kꞌãyau pãach chi hʌk̈ꞌa nʌm 
kꞌʌʌnta carta chaarjö nʌm. Mua jaau chitʌm hiek hʌk̈ꞌawia Hẽwandam dau 
na pãar wajapꞌa wënʌrrʌm hoowiata carta gaai jaaupʌï nʌmjö hõrau kꞌapꞌʌ 
naabahab, chadcha mua wajapꞌa Hẽwandam hiek jaau chirʌm. 3 Chadcha 
hamau wajapꞌa hoo nʌm hakꞌiin, pãar kꞌabahab hich Cristooucha carta 
pꞌãtarrjö nʌm. Mag cartajö hichdëucha pꞌãtarr haawai plumaau pꞌãtarrjã kꞌaba, 
sĩi hich Hẽwandam warrgarwe hich mag hiiu sĩerrʌm hag Hakꞌarauta hẽsap 
gaai carta pꞌãtarrjö sim. Mag pꞌãkꞌa sĩsimjã sĩi warrgar Moiseeg pꞌã deetarrjö 
mokdau gaai kꞌaba, pãar tꞌãar heechata pꞌãkꞌa sĩsimjö hajim. Hajapcharan 
mʌrʌg hich hiek jaaupi simua warre pãach tꞌãrauchata hʌk̈ꞌapijim.

4 Mua chadcha mag hiekꞌa chirʌm, Hẽwandamauta Cristo gaaimua mʌch 
hiekꞌa chirʌmjã kꞌapꞌʌ hapi sĩewai. 5 Mag nʌm haig chan mag mʌchdëu nem 
wau chirʌmjã tꞌum mʌch juapaauta wau chirʌm haba chirʌm. Mua kꞌapꞌʌ 
chirʌm, mʌchdëu nem wau chirʌmjã Hẽwandamau juapadam dee simuata 
waaujem. 6 Hichdëuta mʌrʌg juapadam deejim, hich chogkꞌanaa hich garmua 
hõor dʌï haju hiek deetarr jaaumkꞌĩir. Pãrau kꞌapꞌʌ nʌm, mag hi hiek hiiur mua 
jaau chirʌm chan warrgar Moiseeu dau daau pꞌã pʌatarrjö kꞌaba haawai pãach 
tꞌãar hee sĩeichëmjã pãrau pöd hooba haajem. Mag Moiseeu pꞌã pʌatarran dau 
daau sĩejieb pari magua hõor peerdʌ hauba haajeejim. Mamʌ hĩs jũrr hag kꞌãai 
Hẽwandam Hakꞌaar maadëu hooba haajemuata hõor peerdʌ haaujem.

7 Mamʌ Hẽwandamau mokdau gaai pꞌãtarr hiek Mooiseeu waibëewai, sĩi 
hichta hedau kꞌĩirjö kꞌĩir bʌʌ̃mjö bëetarr haawai, israelnaanau pöd hi kꞌĩir 

heerpabajierram haajem, dau kꞌakꞌaichgau. Mag bëejieb mamʌ hich mag sĩerraag 
kꞌaba harr haawai hökꞌar magba pamamua tag bʌʌ̃ kꞌaba haadëjim haajem hi 
kꞌĩir. Mamʌ pãadë wajapꞌa kꞌĩirjubat. Mag hich Hẽwandamaucha mok gaai pꞌã 
deetarr hiek hajieb mamʌ maach peerdʌ haubaju hiek hajim. Mag sim hãba 
jaaucheewaijã hich wajaugau sĩi mag Moisés kꞌĩir bʌʌ̃mjö hapitarrta, 8 jãgwia 
hag kꞌãyau hatcha wajaug habaju sĩ hich Hẽwandamau hich Hakꞌaar gaaimua 
hõor dʌï deeu hiek deebarmua ham peerdʌ hauju jaau nʌm. 9 Wajapcharan 
mag maach peerdʌ haubaju hiek jaautarrjã wajapꞌa harr kꞌai, magan hich hiek 
hʌk̈ꞌabaadeewai Hẽwandamau maach kulp chukꞌu hapʌïju jaau nʌmta hag 
kꞌãai wajapcha sim. 10 Nacha mag mok gaai pꞌã sĩerr hag hajaug chan hẽudee 
mag Hẽwandamau maach peerdʌ hauju jaau nʌm hiek dʌï bʌʌ̃rjã barba sim. 
11 Mag hiek pꞌã deetarr wajaugau Moisés kꞌĩir bʌʌ̃mjö hapitarrta hõtdaujö hökꞌar 
tꞌõmamua chugpatarr kꞌai, magan Hẽwandamau hich Hakꞌaar gaaimua hõor dʌï 
hiek deetarrta wajapcha sim, hag kꞌãyau bʌʌ̃rjã chugpaa kꞌaugba sĩerraawai.

12 Mag hi hiek hʌk̈ꞌabaadeewai Hẽwandamau maach kulp chukꞌu hapäaijemjã 
wajapꞌa kꞌapꞌʌ chiraawaita, mʌchdëu jaaum haig warre hi hiek dawaata jaau 
chitaajem, hiek wajapꞌam haawai. 13 Moisés Sinaí durrsĩ gaai Hẽwandam 
dʌï hiekꞌa sĩi hawia bëewai hich kꞌĩir sĩi bʌʌ̃mjö tꞌʌnarr hökꞌar chugpamam 
israelnaanag hoom hugua, hich kꞌĩir gar putiu börr haaujeejim hanaabá. Pari 
hewag paawai mag hirua waiberr hiek kꞌãai jũrr chi hiek hiiur pierrumta 
wajapcha sĩewai mua chan mag hi dënjö meerba muan warre dawaata jaaujem. 
14 Pari mag Moiseeu hich kꞌĩir happai börr haaujerrta tꞌum israelnaan kꞌĩirjugpata 
Hẽwandamau mag put heegar börr hatꞌamjö hajim. Maguata hewag pawiajã 
par Hẽwandam hiek tꞌʌr̃ nʌmjã pöd kꞌaugba haajem, mag börr simjö sim 
kꞌecheupʌïba sĩewai. Mag kꞌĩirjugjã putiu börr simjö sim kꞌecheupʌÿaagan Cristo 
hiekta tꞌãraucha hʌk̈ꞌaju haai nʌm. 15 Hĩs hewag pawiajã, mag sĩsidʌm kꞌʌʌnau 
hich Moiseeu hẽsap pꞌã pʌatarr gaai tꞌʌʌ̃rwai hagtꞌa hamachdëu tꞌʌr̃mamjã 
kꞌaugba nʌm. 16 Pari Hẽwandamag hamach pekau chugpaapi jëeuwaita mag ham 
kꞌĩirjug putiu börr simjö simjã warre barbapʌïmjö haajem. 17 Warran Hẽwandam 
warp narrta ya hi dʌïcha wënʌrrʌmjö nʌm, mag Moiseeu pꞌã pʌatarrau tag 
pꞌẽetꞌʌgba naawai. Magua mag dich pekau chugpaapi jëeuwain warre hich 
Hẽwandam Hakꞌaarta wai nʌisiejem. 18 Maguata maach hi hiek hʌk̈ꞌa durrum 
kꞌʌʌn chan mag hagtꞌa putiu kꞌĩir börr nʌmjö kꞌaba haawai hëspꞌëg dau wajapꞌam 
hee hoo nʌmjöta hich Hẽwandam wajaugjã maach gaaita hõrau hoo nʌm, maach 
nem wajapꞌa wau nʌm gaaimua. Mag nʌmua maachin waragta hich Hẽwandam 
Hakꞌarau wajaug paamaawai warag maach Pör Jesujöta paaukꞌamam.

4  1 Magua mʌch chan kꞌusëukꞌaba chitʌm, Hẽwandamau hich garmuata 
mʌch dau haug kꞌaugwia hichdëuta mʌrʌg mʌg pꞌidagjã deetarr haawai. 

2 Hi hipierraa ham kꞌõchgau meraa nem wauwia deeu hagʌm gaaimua mʌch 
kꞌĩir naauju hayaam nemjã mua bʌʌ̃rjã wauba chitʌm. Mua chan sĩi jãg kꞌapꞌʌm 
hanʌmta har parhooba nem jaau nʌrrjëem kꞌʌʌn kꞌaba haawai hõor kꞌũgurwia 
maach Hẽwandam hiek pꞌã sim gaai chaauraapaijã jaauba chitʌm. Hẽwandam 

dau na magju kꞌãai muan hãba nem hagcha jaaujuuta hẽkꞌaajem. Mua mag nem 
jaaunaa wau chitʌmjã chi mʌ hoojem kꞌʌʌnau ni hãbmuajã meraa kꞌaba nʌm. 
3 Mua mʌg Hẽwandam hiek jaau chitʌmjã hõrau pöd kꞌaug hauba nʌm kꞌai, magan 
makꞌʌʌnan hagtꞌa putiu dau hëu hʌr̃ börr nʌmjö naawaita hamach hokꞌoo nʌm 
gaaimua mag kꞌaugba nʌm. 4 Hich chi dösãt mʌg jẽb gayam kꞌʌʌn hẽwandamkꞌa 
sĩerrʌmuata ham dau kꞌĩpi wai sim dʌï ham kꞌĩirjug hʌr̃jã putiu börr wai simjö sim, 
maach Cristo tꞌumaam kꞌʌʌn kꞌãai hʌr̃pai sim hiekta hʌk̈ꞌapimaaugau. Mag Cristo 
hiekꞌaupaita hõtdau bʌʌ̈g nem hoowai kꞌapꞌʌ haajemjö maachig kꞌapꞌʌ hapi sim, 
Cristo gaaita hich Hẽwandam kꞌĩir tꞌeg sim. 5 Mʌ chan pãrag wir haig mʌchta pãar 
pörkꞌa chirʌm ha jaauba chitʌm, muan Jesucristota hõrag hamach pörkꞌapimkꞌĩir 
jaau chitaajem; hí kꞌabahab chadcha maach Pör. Mʌch garmuajã Jesucristo kꞌõsi 
chirʌm gaaimua, mʌg hi hiek jaau chitʌmua mʌʌn sĩi pãar chogkꞌata chitʌm. 
6 Har mʌg durr hompaa naawaijã sĩi hich hiekꞌaupai kꞌĩchag heemua hararag 
hompaa hautarr hich hag Hẽwandamaupaita hich hiekꞌau maach kꞌĩirjug haardʌ 
hatꞌamjö hajim, magbarmua maach Hẽwandam tꞌumaam kꞌʌʌn kꞌãai wajaug 
sĩerrʌmta Jesucristo gaaimua kꞌapꞌʌ nʌisimkꞌĩir.

Dau hapꞌʌʌ hawiajã Hẽwandam maach dʌ̈i sim kꞌapꞌʌ nʌm
7 Pari mag Cristo hiekta pꞌatkꞌon kꞌãaijã hʌr̃cha balee simta sĩi maar mʌg 

dau hapꞌʌʌ durrum kꞌʌʌnauta jaau wënʌrraajem. Pari mag Hẽwandamau 
maar mag kꞌitꞌëem kꞌʌʌnagta hich hiek jaaupi sim chan maachta wajaug 
nʌm hamkꞌĩir kꞌaba, sĩi hich Hẽwandam jua tꞌeegauta mag wau nʌm ha 
kꞌap hamkꞌĩrau. 8 Maguata mʌʌn mʌg chitʌmʌn, nem kꞌĩirpierramuata 
chachmamjö haajeeb pari warag magʌmpaita kꞌĩirju chirʌʌjã haba chitʌm. 
Kꞌar mag dau haug waauwaijã magʌm higwia warag nem wauju kꞌaugba 
haadeejeeb mamʌ, magʌm gaaimua hökꞌĩirjug pöomajã haa kꞌaugba chitʌm. 
9 Hõraun mʌ kꞌaibag wawaag mʌ hẽudeejã hẽkꞌaajem; pari jũrr hamau mag 
nʌm hee Hẽwandamau mʌ kꞌa hogdʌba hichdëuta mʌ tꞌʌa wai nʌrraajem; 
tꞌõoju hẽkꞌa nʌmua mas deejeeb pari warre tꞌõo chan tꞌõoba haajem. 
10-11 Jesujã juauta ham dën hi tꞌõopʌïtarr haawai mʌjã hagjö mʌch chitʌmpierr 
hi gaaimua tꞌõjuuta jʌr chitʌmjö haajem, mag dau haug wau chitʌm gaaimua 
hõrau hoowaijã chadcha hich Jesús mʌ tꞌãar hee hiiu simuata mʌch tꞌʌa wai 
nʌrraajem kꞌap hamkꞌĩir. 12 Mag hi hiek jaau chitʌm gaaimua mʌchin chadcha 
tꞌõjuuta hẽkꞌa chitʌmjö haajem, pari mua mag jaau chitʌm gaaimua hʌü pãar 
chi hʌk̈ꞌa nʌm kꞌʌʌnan jũrr hiiuta hiiu nʌm, hi hiek hʌk̈ꞌa nʌm gaaimua.

13 Pari chadcha Hẽwandamau mag mʌch tꞌʌa wai sĩeju kꞌapꞌʌ haawaita 
David kꞌararrau hiekꞌatarr hiekꞌõoin, “Mʌch hoomapꞌam kꞌʌʌn jua heemua 
Hẽwandamau hʌü mʌch chig hapiba höbeerpiju kꞌapꞌʌ chiraawaita warag hi 
hiekjã högkꞌaba jaau chitaajem.” 14 Mua kꞌapꞌʌ chirʌm, Hẽwandamauta maach 
Pör Jesús meetarrjã deeu pꞌiriu haujim. Magtarr haawai hichdëupaita hĩchab 
mʌchjã Jesús pꞌiriu hautarrjö pꞌiriu hauwia pãar dʌï hãba hich sim haar 
maach pꞌë harrju. 15 Mag mʌch dau haug waaujem tꞌum pãrag jaau chirʌmʌn, 

jãan mʌch mag chitʌm gaaimua pãachta hʌü hamkꞌĩrau, magʌm gaaimua 
hĩchab Hẽwandamaujã dʌr̈rcha pãar dʌï wajapꞌa haajeewai hich hagjö 
hĩchab hõor kꞌapankꞌam kꞌʌʌnauta hʌk̈ꞌawia hirig hʌü hajim hanʌmua hi tꞌö 
hiekꞌamkꞌĩir. Magamkꞌĩirta mag mʌch dau haug waaujem pãrag jaau chirʌm.

16 Mag Hẽwandamau mʌch pꞌiriu hauju kꞌĩirjubaadeewaita warag kꞌĩirdam 
hubʌ hich jãg pꞌidkꞌa chitaajem. Maach mor mʌg chi hʌr̃ʌmʌn chadcha jöoiraa 
pamampierr warag serbiiba pamáma, pari jũrr mag sim maach hakꞌaran hedau 
hãspapakꞌampierrta warag jua tꞌierrpapagmam, Cristo gaaimua. 17 Mʌig heegar 
haawai año kꞌapan mʌg dau haug wau chitawiajã mʌg hatag ya Hẽwandam dʌï 
hich mag hogdʌba chiraimanaa hoowain sĩi kꞌũchpaita mag hapꞌʌʌ chitarrjöo 
haju, magʌm tꞌum hãwattarr jũrr Hẽwandamau mʌch wajapcha wai sĩsiewai. 
18 Chadcha hagtꞌa mʌchdëu hooba chirab mamʌ, magtarr jũrr Cristoou mʌch 
dʌï hajapꞌa haju kꞌĩirjubaadeewaita mʌg jẽb gaai sĩi chikꞌam jua machgau 
hapꞌʌʌ chitawiajã magʌmjã higba chitʌm. Mʌg heegar haawai maadëu nem 
wajapꞌam hoo nʌmʌn jöpcha tꞌum chi matarrjã kꞌaugba haju; pari hʌg̃tꞌarm 
nem chan chugpaajã kꞌaugba hich mag sĩerrʌm hiekꞌau, hoojã kꞌaugba.

5  1 Keena, maach mor mʌg simʌn sĩi kꞌũchpaim hatꞌee di hëu sĩutarrjöta 
sim. Pari maadëu kꞌapꞌʌ nʌm, mʌg jẽb gaai haawai maach mor mag 

dijö sim jẽeubaadeewai jũrr hʌg̃tꞌar Hẽwandamau maach hatꞌee bʌ̃ʌrjã 
jẽeuba haajem diita wai sim. Mag di chan sĩi hõrau hëutarrjã kꞌabam. 2 Mag 
kꞌĩirjubaadeewaita mag mor dijö sim haum kꞌõchkꞌabaadeejem. Jãga hakꞌiin 
meejã meeba mʌiguim mor sĩi hisegpʌïnaa hich mʌgta warre mag hʌg̃tꞌar 
Hẽwandamau maach hatꞌee mor hiiur wai simta hatꞌaimakꞌam. 3 Wajapcharan 
maach meewai maach hakꞌaran di chukꞌumjöta haadeejeewai sĩi hich mʌg 
bʌ̃ʌrjã meebata mag mor hiiurta sĩi kꞌajũajö tꞌeg jũapʌïm kꞌõchkꞌabaadeejem, 
magbaawai sĩi di jöoi garmua di hiiur deg dʌrbabaadëmjö haag. 4 Mʌg jẽb 
gaaita maach hëu heepai wënʌrrʌm haiguin tꞌõmapꞌa sĩi warag maach mor 
mʌg sim hʌr̃paita mag Hẽwandamau maach hatꞌee mor hiiur wai sim hanʌmjã 
jũapʌïm kꞌõchkꞌabaadeejem; magbarmua maach mor mʌg dajẽkꞌu kꞌitʌmta 
jũrr dajẽgba hich mag sĩsimkꞌĩir. 5 Magaag hatꞌeeta warre Hẽwandamau maach 
hompaawaiwe dajẽgba haajem mor kꞌĩirta deejim; pari magtarrta pekau 
gaaimuata maach mʌg dajẽkꞌu kꞌitꞌëem. Mamʌ magʌm hãba deeu mag mor 
hiiur maachig deeb kꞌaba deeju kꞌap hamkꞌĩir hich Hakꞌaarjã maachig deejem.

6 Hich Hẽwandamauta mag sĩewai chadcha hich mag haju kꞌapꞌʌ chirʌm. 
Maachta mʌig heegar hagtꞌa maach hëu hee wënʌrrʌm haiguin maachin 
Hẽwandam warp deeum durr nʌmjöta wënʌrrʌm, 7 chadcha daúacha 
hi hooba naawai. Pari magʌm hãba hichdëu maachig deeju ha jaau sim 
chadcha deeju kꞌapꞌʌ hi hiek hʌ̈kꞌa naawaita 8 tꞌõjujã kꞌĩirjuba chirʌm. Mag 
mʌ meewiajã hichiita maach Pör Cristo haar hi dʌ̈ita hãba chiraimaju kꞌapꞌʌ 
chirʌm. 9 Maguata, hagtꞌa mʌg jẽb gaai chitaju wa jöpcha hi haar maju 
hawiajã, mʌig heegarweran hãba hi dawagaata nem wauju kꞌĩirjuajem. 
10 Hichiita maach mʌg tꞌʌnʌm kꞌʌʌnan tꞌumaa Cristo hich pörkꞌau pöm sim 

gaai hoo sim kꞌĩirpꞌee wëtab kꞌaba wëtju. Maigta mʌg jẽb gaai naajeewai 
dichdëu hi hatꞌee nem waaujerr paarjã jũrr hich garmuajã hagpierr deemaju.

Cristo hiekta jaaujem hi dʌ̈i kꞌõinaa hamkꞌĩir
11 Mʌchdëu Hẽwandam hökꞌö chitʌm kꞌap, tagam kꞌʌʌnagjã hi högkꞌawia hi 

dau na nem kꞌaigba waupim hugua, hi hiek hʌk̈ꞌapi haujuuta hẽkꞌaajem. Mʌ 
mag hagcha chitʌm Hẽwandamau wajapꞌa mʌ kꞌapꞌʌ sim, maagwai pãraujã 
mʌ kꞌapꞌʌ nʌm mua nem hagchata wau chitʌm. 12 Mag nʌm haig chan mag 
mʌchdëupai wir haig mʌch tꞌöwiata mag hiekꞌa chirʌmjã haba chirʌm. Mua 
mag chirʌmʌn, mʌch mag hagcha nem wau chitʌm hoowai mʌ gaaimua pãach 
chigaa ham huguata mag chirʌm; maagwai har hamachdëupai hamach tꞌö 
hiekꞌa nʌrrjëem kꞌʌʌnau pãach dakꞌĩir mʌ hëugar kꞌaigba hiekꞌaawaijã jaau 
kꞌapꞌʌ hamkꞌĩir. Chadcha Hẽwandam daar hamach tꞌãar kꞌaigba nʌmta magba 
nʌmjö hamachdëupain hamachta tꞌö hiekꞌapim kꞌõsi haajem. 13 Hõrau hoowai 
mʌ sĩi lököomjöta pꞌitꞌurg hau chitʌm hoojem kꞌai, mʌ gaai mas kꞌaba sim; 
mʌ mag hoo nʌmʌn jãan Hẽwandamau jaau simjö hipierraa ham kꞌõchgauta 
hõrau mʌ jãg hoojem. Pari lököo kꞌaba sĩi mʌch kꞌĩir hich mʌg chirʌmʌn, jãan 
pãachig wajapcha hi hiek jawaagau. 14 Cristoou mʌch daupii haajeewaita muajã 
mʌchdëu nem waum kꞌõsimpai wauba, hãba hi hiekta mʌch kꞌapeenag mʌg 
jaau chitaajem. Mag hãb maach gaaimua meetarr haawai ya maach tꞌumaam 
kꞌʌʌnta kꞌëchpꞌöbaadëmjö hajim, tag dichdëu nem kꞌõsimpai wauba haag. 
15 Chadcha Cristoou tꞌumaam kꞌʌʌn kõit hʌdʌraa hich tꞌõopiwia deeu hiiu 
pꞌiidʌjim, mag hich hiek hʌk̈ꞌa nʌm gaaimua hichdëu hiiu haumam kꞌʌʌnag 
hamachdëu kꞌõchagpierr nem wau wënʌrraba sĩi hich hatꞌeepaita nem wau 
wënʌrramkꞌĩir. 16 Warran muan chadcha Cristo sĩi parhoobam kꞌʌʌnjöpaita 
simpii chirajim, pari hĩs ya hi hiek hʌk̈ꞌa chiraawai mua kꞌapꞌʌ chirʌm, hí 
chadcha Hẽwandam Hiewaau. Magua warramjö kꞌaigba kꞌĩirjuba chitaawai 
mua chan sĩi parhoobam kꞌʌʌnau hiekꞌaajemjö hõor hëugar “Jãkꞌʌʌnan magta 
sĩerrjëem” ha jaauba chitʌm. 17 Ya Cristo dʌïta sim wounan warr hich sĩerrjö 
kꞌaba, woun chi hiiurigta pa sĩsimjö sim. Magbarm haigmua warr nem kꞌaigba 
waaujerr kꞌĩirjug tꞌum hisegpʌïwia sĩi kꞌĩirjug hiiurta wai sĩsim.

18 Mag simʌn tꞌum hich Hẽwandamauta mag kꞌĩirjug hiiurig paapʌïmaajem 
Cristo gaaimua. Hich Cristo gaaimuata hĩchab hich dʌï tag hiekkꞌõr chukꞌu 
kꞌõinaa wënʌrrapinaa maachigpaita tagam kꞌʌʌnag jãga hamjã hagjö 
Hẽwandam dʌï kꞌõinaa wënʌrraju haai nʌ ha jaaupi jaaujim. 19 Wajapcharan 
Cristo gaaimuata mʌg jẽb gayam kꞌʌʌn tꞌum Hẽwandamau hich dʌï kꞌõinaa 
naapiju haai hapijim, hich hiek hʌk̈ꞌamam kꞌʌʌn pekau perdonaawia tag 
magʌmjã higba; pari hichdëu hõor dʌï mag sim kꞌap hamkꞌĩir maragta mag 
hich hiekjã jaaupijim. 20 Magua maarta Cristoou hich jũrr chogpʌïtarr kꞌʌʌn 
haawai maarta hi hiek jaaujem kꞌʌʌnau. Magua marau hi hiekta maach hiek 
gaai tꞌʌwi mag nʌm: Hi hiek hʌk̈ꞌawia pãach kꞌaibag hirig chugpaapi jëeubat, 
Hẽwandam dʌï kꞌõinaa wënʌrraag. 21 Cristo chan bʌ̃ʌrjã pekau wauba kꞌitajim; 

pari mag kꞌitarrta, Hẽwandamau hʌdʌraa hi tꞌõopijim maach tꞌumaam kꞌʌʌn 
kõit, hichta mag pekau wauwia chi hikꞌʌ harrjö; hi dʌï magbarmua jũrr maach 
dënta chugpaabapäaiwai pekau chukꞌu narrjö nʌisimkꞌĩir.

6  1 Mʌchjã Hẽwandam dʌ̈ita pꞌidkꞌa chiraawai hirua pãach dʌ̈i wajapꞌa 
ham kꞌõsi sim mua jaau chirʌm chan hoob pãrau par jʌg̃ʌupai 

hũrmiet ha chirʌm. 2  Hẽwandamau hich hiek pꞌã sim gaai jaauwai,
“Mʌchdëu hũrju harr dʌ̈icha jëeubaawai mua pʌ hiek hũrjim” ha sim;
maimua “mʌchdëu hõor peerdʌ hauju hedcha jëeutarr haawai hʌü 

pʌ kꞌaigpër haujim” ha sim.
(Is. 49:8)

Magua hĩsta pãrau hirig pãach peerdʌ haupi jëeumʌn, hĩsta chadcha 
hirua pãar peerdʌ hauju hedau.

3 Mua chan bʌʌ̃rjã hiwiir hãbam kꞌʌʌn dau najã nem kꞌaigba wauba haajem, 
magʌm gaaimua hãbmuajã mʌg mʌchdëu jaau chitʌm hiek hisegam hugua. 
4 Magpiju kꞌãai mʌch nem wau chitʌmpierr nem wajapꞌata waaujem, magʌm 
gaaimua mʌch chadcha Hẽwandam chogkꞌa chitʌm tꞌumaam kꞌʌʌnag kꞌap 
hamkꞌĩir. Mʌch dau haug wau chitʌmjã higba, mʌchdëu nem hig chirʌm chukꞌu 
haawaijã magʌm haba, sĩi pꞌitꞌurg hau chirʌm paarjã magʌm haba, sĩi kꞌĩuu 
hãwaatjem. 5 Chaaijö sĩi mʌch wʌ tꞌʌnʌʌuwaijã kꞌĩu hãwaatjem. Mʌchdëu jaau 
chitʌm gaaimua hõor pꞌogdʌwia mʌ hẽudeejã hẽkꞌaajem; kꞌar cárcel degjã 
chiraajem; pꞌidag tꞌeegjã pꞌidkꞌaajem, maimua dau kꞌõreu nʌm, jãsog hãwat nʌm, 
magʌm tꞌum mua sĩi kꞌĩu hãwaatjem. 6 Hĩchab chadcha mʌchta Hẽwandam 
chogkꞌa chitʌmjã hõrag kꞌapꞌʌ hapiejem: mʌch bʌʌ̃rjã hʌʌin wauba chirʌm 
gaaimua, chadcharam hiekta mʌchdëu kꞌapꞌʌ chitʌm gaaimua, maach kꞌapeen 
dʌïjã kꞌĩir tꞌũunaa tꞌumaam kꞌʌʌn dʌïjã hö wajapꞌa chitʌm gaaimua, mʌch gaai 
Hẽwandam Hakꞌaar wai chirʌm gaaimua, chadcha tꞌãraucha mʌchdëu pãar 
kꞌõsi chitʌm gaaimua, 7 chadcharam hiekpaita hõrag jaau chitʌm gaaimua 
maimua hich Hẽwandam jua tꞌeegjã mʌch gaai wai chitʌm gaaimuajã hõrag 
kꞌapꞌʌ hapiejem mag mʌch Hẽwandam chogkꞌa chitʌm. Mag mʌch nem hagcha 
wau chitʌm gaaimuata mʌch hëugar hiekꞌaajem kꞌʌʌn dʌïjã sĩi kꞌajap jãau chaar 
jãau nʌmjö jũrr peermiepʌp̈ʌïgmamua mʌch garmua kꞌĩupaa sĩiujem. 8 Kꞌar ham 
dën maach kꞌĩir honee hiekꞌanaa kꞌar jũrr maach kꞌĩraajã hiekꞌamaajem; kꞌar 
maach wajapꞌa hig hiyʌʌ̈naa kꞌar maach hãaukꞌajã hiekꞌamaajem. Pari par ham 
mag hiekꞌa naawiajã mʌʌn maach Pör Cristo dʌïta hich mʌg hi chogkꞌa chitaju. 
Chadam hiek happai jaau kꞌitaajemta ham hiek mag sëunemjã chitʌm haajem. 
9 Tꞌumaam kꞌʌʌnau mua Hẽwandam hiek jaau chitʌm wajapꞌa kꞌapꞌʌ nʌmta, ham 
dën maach dʌï parhoobam kꞌʌʌn dʌí̈mjöta haajerram. Tꞌõju jʌr chitʌmjö haajemta, 
cha hagtꞌa ham hi hee pʌʌrba chitʌm; wajap mas haajeeb mamʌ, chi tꞌõo chan 
tꞌõoba haajem. 10 Hamau hoowai hökꞌĩirjuumjö chiraajeeb mamʌ, honee chirʌmta 
jãg chiraajem; hamau mʌ dau hapꞌʌʌmjö hoojeeb mamʌ, mag chirʌmuan jũrr 

hõor kꞌapan nem jua paraamjö hapiejemta mʌg chirʌm; hamau hoowai mʌ bʌʌ̃rjã 
nem hinagdam chukꞌu chitʌmjö hoojeeb mamʌ, bʌʌ̃rjã haugchee kꞌaugba chitʌm.

11 Kꞌodamnaan Corintopien, chadcha mʌch tꞌãraucha pãar kꞌõsi chiraawai 
mua pãrag bʌ̃ʌrjã nem meerbata jaaubarm. 12 Mʌch garmua chan mua bʌ̃ʌrjã 
pãar higbam haba chirʌm, mag kꞌãai pãach garmuata mʌ higba nʌm kꞌai mʌ 
higba nʌm. 13 Jöoinau hamach chaainag hiekꞌaajemjö muan pãragjã, mʌchdëu 
pãar kꞌõsi chirʌmjö pãach garmuajã hich hagjö mʌ kꞌõsi habat ha chirʌm.

Maachin Hẽwandam diiu

14 Hẽwandam hiek hʌk̈ꞌaba tꞌʌnʌm kꞌʌʌn dʌï chan hoob pamiet; magʌm 
kꞌʌʌn dʌï chan pꞌatkꞌonau pꞌidkꞌaagjã hoob sociokꞌamiet. Hẽwandam hiek 
hʌk̈ꞌa sim, hʌk̈ꞌaba sim dʌï hãba kꞌaba sim. ¿Pãrau hoowai kꞌĩchag hararag 
dʌï hich hagjöo sĩ? Hich hagjöo kꞌaba sim. Maach wounaanjã hich jãgta 
tꞌʌnaabahab Hẽwandam hiek hʌk̈ꞌaba tꞌʌnʌm kꞌʌʌn dʌï hoowai. 15 Cristojã 
pöd mepeer dʌï kꞌapeerkꞌaju kꞌaba sĩewai hi hiek hʌk̈ꞌa durrum kꞌʌʌnjã 
hi hiek hʌk̈ꞌaba nʌm kꞌʌʌn dʌï hich hagjöta nʌm. 16 ¿Kꞌan gaaimua hãba 
nʌm haju haai sĩ, Hẽwandamag jëeu nʌm sĩi hõrau juau wautarrta ham 
hẽwandam hanʌmʌg jëeu nʌm dʌï? Pãadë pãach gaaita kꞌĩirjubat: Maach 
mʌg Hẽwandam hiek hʌk̈ꞌa nʌm kꞌʌʌnta Hẽwandam chadcha hiiu sĩerrʌm 
hag dikꞌa naabahab, hich hiek gaai jaau simjö. Hichdëu hich hiek gaai jaauwai,

“Mʌʌn ham hee hich jãg chitʌmua mʌchta ham Hẽwandamkꞌa chitaju,
maagwai jũrr hamach mʌ pꞌöbörkꞌa nʌisiju” ha sim.

(Lv. 26:12; Ez. 37:27)
17 Magua hĩchab hich hag hiek gaaipai jaau simjö:

“Hẽwandam chaar kꞌabamʌg jëeujem kꞌʌʌn heemua höbërwia chaaug 
hërëubaadët;

hoob ham dënjö mʌ dawag kꞌaba maach hinaam nem waumiet” ha sim.

(Is. 52:11)
“Pãrau magta mʌ hipierraa hamʌn mua pãar hauju,

 18 magbaawai mʌchta pãar Haaikꞌa chirsiewai pãar jũrr mʌ chaainkꞌa 
nʌisiju” ha sim Hẽwandam maach Pör chi jua tꞌierriu.

(2 S. 7:14; 1 Cr. 17:13;
Is. 43:6; Jr. 31:9)

7  1 Magua, Cristo gaaimua kꞌodamnaan, magta Hẽwandamau maach 
dʌ̈i haju ha sim. Maguata maachin nem kꞌaigbamjã pʌawia kꞌĩirjug 

kꞌaigbamjã hisegnaa dich morta sʌrkꞌaju haai nʌm. Magnaa Hẽwandam dau 
na pekau wauju hökꞌönaa warag hi simjö wajapꞌa hajuuta hẽkꞌaju haai nʌm.

Corintopienau hich hipierraa harr gaaimua Pablo honee hatarr
2 Keena, mʌ hiek hũrbat: mua pãar heem kꞌʌʌn dʌï ni hãbam dʌïjã 

hatꞌuucha kꞌaba ni hãbjã mua kꞌaibag wauba, ni Hẽwandam hiek chaar kꞌabam 
jaauwia hãbjã mua kꞌũgurba chitʌm. 3 Mua mag chirʌm chan mag mua pãach 
dʌï mag chirʌm kꞌĩirju naawaita mag chirʌm habam. Mʌchdëu na pãrag jaau 
chirarrjö chadcha mʌchdëu pãar daupii wai chitaawai, jãga hakꞌiin mʌchta 
warag pãar haar mawia hich mag pãar dʌï chirsikꞌam. Mag hãba wënʌrrʌmua 
hãba kꞌëchju hawiajã mʌ hich mag pãar dʌï chitakꞌam, mʌch tꞌãar heeta pãach 
tꞌum pꞌë wai chitʌmjö haajeewai. 4 Pãrag mua bʌ̃ʌrjã nem meerba jaau chitʌm, 
magua pãar gaaimua mʌch honee chirʌmjã meerba jaau chitʌm. Chadcha jãg 
pãach wajapꞌa wënʌrrʌm gaaimuata pãrau mʌ kꞌĩir jãsenkꞌa nʌmjö haajem. 
Mʌʌn chadcha pꞌitꞌurnaa dau haugjã haaujeeb pari honee chirʌm.

5 Macedonia durr mʌch barchëtarr haigmua chan bʌʌ̃rjã jua hʌỹaa kꞌaugba 
chiraajem, pꞌitꞌuurga haawai; mʌg hiek jaau nʌm gaaimuajã hõrau hidëu maach 
kꞌajap sĩuba haajem; mag nʌm dʌï hĩchab chikꞌamnau pãar dʌï jãga hajuutaa 
jãagjem kꞌai ha kꞌĩirju chirʌʌ haajeejim. 6 Pari hich Hẽwandamauta hõor 
hökꞌĩirjuu kꞌitꞌëem kꞌʌʌnjã deeu kꞌĩirdam honee hapiejeewai Tito barbaichëm 
gaaimua Hẽwandamau mʌchjã hagjö kꞌĩirdam honee hapijim. 7 Pari mag sĩi hi 
barbaichëm gaaimuapai kꞌaba, mag nʌm dʌï hĩchab hichdëujã pãar hootꞌurwia 
pãar higmamua maach jʌg̃aagaa jaaubaicheewaita chadcha mʌ honee haadëjim. 
Hi hiek mag pãrau mʌ hoom kꞌõchaaga nʌm haajem. Mag nʌm dʌï pãachjã 
hökꞌĩirjuu naajem haajem, pãach haar jãg problema wai narr gaaimua mʌjã mau 
hökꞌĩirjuu chirarr hũrwia. Mag pãrau mʌ hëugar hiekꞌaajem kꞌʌʌn dʌïjã jũrr mʌ 
kõit hiekꞌaajem haajem ha jaaubaicheewaita warag mʌ honeeubaadëjim. 8 Har 
nacha mʌchdëu pãrag hẽsap deepʌïtarrau chadcha pãar kꞌĩir naaupiju kꞌapꞌʌ 
chirarr haawai mʌchpa hökꞌĩirjuu chirajim. Pãar chadcha kꞌĩir naaujierrab mamʌ 
kꞌũchpai hajim. Mamʌ hʌü pãrau mʌchdëu jaaupʌïtarr hipierr pãach problema 
arreglaabarm hanʌm hũrwia 9 hĩs deeu mʌchpa honee chirʌm. Majã mag pãar 
wajap kꞌĩir naautarr gaaimua kꞌabam; mʌ honee chirʌmʌn, mag pãach kꞌĩir 
naaubaawai deeu Hẽwandam dʌï wajapꞌa nʌisim hanaawaita mʌ honee chirʌm. 
Mamʌ hĩs wajapꞌa kꞌĩirjuawai chan bʌʌ̃rjã pãar kꞌaigba kꞌabajim; wajapcharan 
hʌü hich Hẽwandamauta mag hẽsap gaaimua pãar kꞌĩir naaupijim, magbarmua 
hichdëu kꞌõsi simjö hamkꞌĩir. 10 Har dich kꞌaibag gaaimua Hẽwandamau 
maach hökꞌĩirjuu hapi sĩeb mamʌ, warag hirigta dich kꞌaibag tꞌum hisegpi 
jëeuwain hi dʌï kꞌõinaa nʌisiejem. Magbarm haigmua kꞌantꞌee tag hökꞌĩirjuu 
haju. Pari har sĩi hamach kꞌaibag gaaimuapai hökꞌĩirjuu nʌmta hãsie hewag 
kꞌĩirjuwia Hẽwandamagjã jëeubam chan pöd peerdʌbam. 11 Pãadë hoobat, jãg 
pãar hökꞌĩirjuu narr jũrr jãgajĩ Hẽwandamau pãar dʌï: Warr pãrau jãg woun 
kꞌaigba simjã hoobamjö wai naajim; pari hĩs pãrau hi dʌï sĩi par daúa hooba chi 
hiekkꞌõr hëudʌ hauwia ya arreglaapʌïjierram, pãachpata dʌï kꞌaigba nʌm ham 
hugua. Chadcha pãrau jãg kꞌõchkꞌaba narr haawai dʌï kꞌĩir mas chi hiekkꞌõrjã 

hëudʌ haujierram. Jãgbarm haig chadcha pãrau Hẽwandam hökꞌö nʌm hanʌm. 
Chadcha mag pãach hoon mapim kꞌõsi narr haawai chi mag hich bãaurr hũan 
dʌï sĩerrjã mʌ barju nawe pãrau hi dʌï sĩi par daúapai hoobajierram. Pãrau hi 
dʌï mʌgbarmua bigaaum kꞌʌʌnaujã pöd pãachdëujã pãach hipaarmua jãgpim 
kꞌõsi narr haawaita jãg sĩi hoo wai naajim haju kꞌaba nʌm. 12 Mua jãg pãrag 
hẽsap gaai pꞌã deepʌïtarr chan, jã chan sĩi chi mag hich bãaurr hũan dʌï sĩerr 
happaita ayudam kꞌõchgau kꞌaba ni chi haai hatꞌeepaijã kꞌabajim. Mua jãg hẽsap 
pꞌã deepʌïtarran, jãan Hẽwandam dakꞌĩirjã chadcha pãrau mʌ hiek hʌk̈ꞌaju wa 
hʌk̈ꞌabaju kꞌap hamkꞌĩir hajim. Magua mag pꞌãawaijã, hamau mʌ kꞌõsi nʌmʌn 
mʌ hipierraa haju ha chirajim, pãar higwia mʌch hödegpai. Pari mua kꞌapꞌʌ 
chirajim, pãrau chadcha mʌ kꞌõsi naawai mʌch hipierraa haju.

13 Mag pãach garmuajã mʌ kꞌõsi nʌm gaaimua chadcha mʌ honee chirʌm. Pari 
hʌr̃cha mʌ honee harran, Titojã pãrau wajapꞌa pãach hee wai naawia hĩchab 
hi kꞌĩir honee hapitarr gaaimuata mʌchjã honee hajim. 14 Titoou pãar hoon 
maju nawe pãar Hẽwandam dʌï wajapꞌa nʌm ya mua hirig jaau wai chirajim. 
Mʌchdëu hirig jaautarrjö chadcha pãar hich mag wajapꞌa nʌm hanaawai hʌü 
pãrau mʌ kꞌĩir naaupibajierram. Pãrau kꞌapꞌʌ nʌm, mʌ pãar haar chiraajeewai 
warm kꞌʌʌn higwiajã mua sëukꞌa nem jaauba haajeejim. Maagwaita pãar higwi 
mag mʌch honee chirʌm Titoog jaau chirarrjã chadcha hich hag hee höbërjim. 
15 Magtarr haawai mag mʌchdëu jaau chirarrjö hich daúacha hoobatꞌuurwaita 
pãar haarmua bëeu hi honee sĩeichëjim. Jãg pãachdëu hirua nem kꞌõsimjöta 
waum kꞌõchgau hich dʌï wajapꞌa harr kꞌĩirju nʌm dʌï jãga hichdëu nem jaauwaijã 
pãachdëu hi hipierraa naajĩ ha kꞌĩirjubaadeewaita hichjã warag hʌr̃cha pãar 
gaaimua honee sĩejem. 16 Magua hĩs chadau pãrau chadcha mʌch kꞌõsinaa mʌch 
hipierraa hab kꞌaba hipierraa nʌm kꞌapꞌʌ chiraawai chadcha mʌ honee chirʌm.

Jerusalenpien hatꞌee pꞌatkꞌon pꞌietarr

8  1 Hermanonaan, hĩs jũrr mua pãrag jaaum kꞌõsi chirʌm, jãga Hẽwandamau 
Macedonia durr iglesia nʌm heem kꞌʌʌn hʌü wai sĩ. 2 Haman chadcha 

pꞌitꞌuurga haadëp naab pari honee naajem. Dau hapꞌʌʌ naajeeb pari hamachdëu 
pꞌatkꞌondam hoo nʌm heem chan mag deemapꞌamjã haba haajerram. Hamaun 
paraam kꞌʌʌn dënjö dʌr̈rchata deenaa maimuajã deem kꞌõsita deejerram. 
3 Hamau mag deemamjã hamachdëu deeju harrpierrpai kꞌaba, hamachdëu deeju 
harr hatchata deejem. Mua mag jaau chirʌmʌn, mʌchdëucha kꞌapꞌʌ chiraawaiu.  
4 Mag dee nʌm chan muata deepi jaauwia kꞌaba, sĩi hamach kꞌĩrauta mag deejem. 
Hamach garmuata, hamaujã hagjö hamach hermanonaan Jerusalenpien hatꞌee 
hamach paat deeju haai nʌnʌm nʌʌ paawaita mua hamag, “Pãachdëu mag 
kꞌõs nʌm kꞌai, magan hʌü sim” ha chirajim. 5 Maimua chadcha muan hamau 
jãgcha habajupii chirajim. Nacha hamachdëupaita sĩi deeum kꞌʌʌnjö maach 
Pör Jesuugta wir haig hamach tꞌʌsĩepʌïjierram, hirua nem kꞌõsimpai wawaag. 
Maimuata jũrr sĩi mua nem jawaata hoo nʌisijim, Hẽwandamau hamachig hapi 
simjö. 6 Maguata muan pãragjã Macedoniapien dënjö ofrenda deem kꞌõsi deebat 

ha chirʌm, hö hãkꞌãragjã chukꞌu. Magamkꞌĩir Titoogjã jaau chirʌm, pãar haar 
hich maju nawe, jãg hichdëuta nacha pãrag ofrenda jʌr pꞌiepi jaaubaaderr hich 
jãg warag tꞌumaa hãba jʌr pꞌie haumkꞌĩir. 7 Pãar chadcha chi wajapꞌam kꞌʌʌnau, 
tꞌãraucha maach Pör Jesucristo hiek hʌk̈ꞌaag. Maach Pör Jesús hiek kꞌaugnaa 
hiekꞌaa kꞌapꞌʌ hiekꞌamamua hag hiek jawaagjã pãran chi wajapꞌam kꞌʌʌnau; 
maimua nem wajapꞌa waum kꞌõchkꞌa nʌm dʌï hĩchab mʌchdëu pãrag jaautarrjö 
wir haig dich kꞌapeen kꞌa kꞌõchag hatꞌeejã hagjö chi wajapꞌam kꞌʌʌnau. Mag nem 
tꞌumaam hatꞌee chi wajapꞌam kꞌʌʌn haawai chamʌg ofrenda deepi jaau nʌmjã 
dʌr̈rcha deebat.

8 Mag chirʌm haig chan mua hajuésta deebat haba chirʌm. Mag chirʌm 
haiguin sĩi pãraujã Macedoniapien dënjö dee kꞌaugamkꞌĩirta mag chirʌm. 
Pãrau mag deebapʌïm gaaimua maach kꞌodnaan Jerusalén pꞌöbör hee hapꞌʌʌ 
kꞌitꞌëem kꞌʌʌnau kꞌapꞌʌ haju, sĩi par hiekꞌaupai kꞌaba, chadchata pãrau ham 
kꞌõsi nʌm. 9 Pãrau ni hãbmuajã meraa kꞌaba nʌm, jãga maach Pör Jesucristojã 

Hẽwandam dʌï hãba sĩerr haawai dau hapꞌʌʌ kꞌaba sĩerrta hich kꞌĩrau mʌg jẽb 
gaai bëewia dau hapꞌʌʌ hajĩ maach gaaimua. Pari juau hogtꞌom mag hich dau 
hapꞌʌʌ hapitarran, hich magbarm gaaimua jũrr Hẽwandamau maachta hich 
Cristo dʌï hãba wënʌrramkꞌĩir hajim. Magua Cristo gaaimua maach kꞌodkꞌa 
nʌm kꞌʌʌn dau hapꞌʌʌ hoowai ham dau haug kꞌaug paraa habat.

10 Mʌg cha mʌchdëu jaau chirʌm hatꞌee sĩi mua pãar wawim hig chirʌm. Naam 
añoouwe pãachdëuta nacha hermanonaan Jerusalenpien hatꞌee pꞌatkꞌon pꞌieju 
hapꞌöbaadëwi chadcha pꞌiepꞌöbaaderr haawai, 11 pãachdëu deeju hayaampierr 
hagdaujö deemamua pãachdëu deeju hapꞌöbaadeewai deem kꞌõsi narrjö hich jãg 
deem kꞌõsi deepetat. 12 Pãrau ofrenda deewaijã deem kꞌõsita dee nʌmʌn, bʌr̃ʌʌ 
hawiajã dʌr̈rcha dee nʌm dʌï hãba Hẽwandamau haum kꞌõsi hauju. Hirua 
maachdëu chukꞌu nʌm hatchajã jëeuba, maachdëu wai nʌmpierrpaita jëeu sim. 
13 Magba hakꞌiin wa dich kꞌapeenag nem deem kꞌõchgau jũrr dichdëu nem hig 
nʌmta chukꞌum haju. Mua pãar magpimapꞌa chirʌm. 14 Mag kꞌãai sĩi hagdaujö 
pãachdëu nem hig nʌmta tꞌum paraa hapim kꞌõsi chirʌm. Pãrau nem wai nʌm 
jũrr warm kꞌʌʌnau chukꞌu nʌm kꞌai, magan hamag dee sim; maagwai jũrr pãrau 
chukꞌu habarm hed hamau wai nʌm kꞌai, hich hagjö pãrag deeju. Mag nʌm haig 
sĩi hagdaujö dichdëu nem hig nʌmdam haugchëba wai nʌnʌid haju. 15 Cha mua 
jaau chirʌm higwia, Hẽwandam hiek pꞌã sim gaai jaauwai,

“Kꞌöju pöm hautarr dën heemjã sobba, ni kꞌöjudam bʌ̃rʌʌ hautarrjã 
waaurwia haugchëbajim” ha sim.

(Ex. 16:18)

Tito hich kꞌapeen dʌ̈i pʌ̈itarr
16  Mua Hẽwandamag hʌü hajim ha chirʌm, hichdëuta mua pãar kꞌĩirju 

chirʌmjö Titoogjã pãar kꞌĩirjupi sĩewai. 17 Mua hich Titoog pãar hoon 
mamkꞌĩir jaaubaawai hʌü mʌ hipierr maju haadëjim. Mag nʌm dʌ̈i 
hichdëujã nawe pãar hoon mam kꞌõchag sĩerr haawai hĩsin chadau hirua 
hich daúacha pãar hoon mam. Pari mua hoowai hirig petá haba harr 
hakꞌiinjã, hichiita hich kꞌĩraujã maju sĩejim.

18 Tito dʌï mua deeum hermano pʌï chirʌm. Jãguan hĩchab mʌg maach 
peerdʌajem hiek jaau gaai kꞌitʌm gaaimua mau iglesia nʌnʌidʌm hee 
tꞌumaam kꞌʌʌnau hi hëugar wajapꞌa hig hiyʌ̈ʌ haajem. 19 Mag nʌm dʌï 
hĩchab, mʌg pꞌatkꞌon jʌr pꞌie wënʌrraag maar juag hoomkꞌĩir tagam iglesia 
heem kꞌʌʌnaujã hiita jʌr haujierram. Mag pꞌatkꞌon jʌr pꞌie wënʌrrʌmʌn 
hapꞌʌʌ kꞌitꞌëem kꞌʌʌnag deepäaigau, magbaawai hamaujã maach Pör Jesuuta 
wajapꞌa hig hiyʌ̈ʌ nʌm dʌï chadcha maachdëu hamach kꞌõsi nʌm ha kꞌap 
hamkꞌĩir. Magta mʌg hermanodam maar daumaai nʌrrʌm. 20 Magba maach 
happaita wënʌrrakꞌiin, pꞌatkꞌon dʌ̈rrcha harrum haawai, heeu hãbmua kꞌãijã 
wa marau hag heem haujim haju. 21 Pari hãbmuajã mag kꞌĩirjum huguata 
hãba nem wajapꞌa waujupaita kꞌĩirjuajem, Hẽwandam dau na maimua sĩi 
mʌg jẽb gaai maach hagdaujöpai tꞌʌnʌm kꞌʌʌn dakꞌĩirjã hagjö.

22 Pãar haar Corintoog mʌch maba habaawai mʌch jũrr dewam 
hermanodamta hagjö ham daumaai pʌï chirʌm. Jãjã hagjö hichdëu nem 
wajapꞌa wau kꞌitʌm gaaimua mua hi kꞌapꞌʌ chirʌm, jãan hermano chaardamau. 
Magʌm hĩs chará hichdëujã ya pãar wajapꞌa wënʌrrʌm kꞌapꞌʌ sĩewai hʌr̃cha 
hirua pãar hoom kꞌõchkꞌa sim. 23 Hãbmua kꞌãijã Tito higwia pãachig, “¿Jã 
kꞌaiuma?” habaawai, jũrr mʌ higwia, “Jãan Pablo kꞌaperau, pãach juag hoom 
kꞌõchgau hi dʌï hãba pꞌidkꞌaajem kꞌabahab” habat. Wa jũrr hi kꞌapeen har hi 
dʌï numí wëtum kꞌʌʌn higwia kꞌãijã, “¿Jãkꞌʌʌn chijã kꞌʌʌnauma?” habaawai, 

“Jãkꞌʌʌnan mau Macedonia durr iglesia nʌnʌidʌm heem kꞌʌʌnau jʌr hauwia 
pʌïtarr kꞌʌʌnau” habat, “hĩchab wajapꞌa maach Cristo hiek hig hiyʌʌ̈ haajem 
kꞌʌʌn.” 24 Hermanonaan Corintopien, chamʌ kꞌʌʌn wounaan pãach haar 
bardʌtkꞌaimaawai, pãachdëu ham kꞌõsi nʌm chadcha hamach daúacha hoomkꞌĩir, 
ham dʌï wajapꞌanaa ham jãsene habat. Pãrau ham dʌï magmʌn, magan mʌg 
Macedonia hee iglesiapierr tꞌumaam kꞌʌʌnauta pãrau mag ham kꞌõsi nʌm 
kꞌakꞌapdö haju, pãachdëu mag hamach dʌï wajapꞌa hatarr jaautꞌurtarr hũrwia. 
Mag hamʌn magan mʌjã hĩchab parcha honee kꞌaba habarm pãar gaaimua.

9  1 Ya mʌchdëu pãar kꞌapꞌʌ chiraawai, hermanonaan hatꞌee ofrenda 
deemkꞌĩir chan tag pãrag pꞌʌʌrba jaauju chukꞌu chirʌm. 2 Mua kꞌapꞌʌ 

chirʌm, pãrau pãach kꞌĩrauta hermanonaan juag hoom kꞌõchkꞌaajem. Jãg 
nʌm haiguin chadcha mua pãar tꞌö chitʌm. Mag gaaimua ya hante mua 
Macedoniapienag jaau wai chirʌm, naam añoouwe pãrau ofrenda jʌr pꞌiewi 
hapꞌʌʌm kꞌʌʌn hatꞌee deepʌïm hig narr. Mag, jam Acaya durr pãrau mag kꞌĩirju 
nʌm hũrwia mau Macedoniapienaujã hich hagjö kꞌõchkꞌa tꞌʌnarram. 3 Ya mua 
pãar hamag wajapꞌa jaau wai chiraajeewai mʌchcha maju nawe hĩs mua pãar 
haar mʌkꞌʌʌn hermanonaan pʌïbapʌïm, chadcha pãachdëu ofrenda deepʌïju 
hag nawe sĩi kꞌĩir kꞌaug wai naamkꞌĩir. 4 Magba hakꞌiin, mʌchcha pãar haar barm 
hed Macedoniapien kꞌãijã mʌ dʌï mawi hagtꞌa chukꞌu nʌm hoobaimaawai, sĩi 
sëukꞌata pãar hëugar mag chirarrjöo haju. Magbaawaijãh, ¿jãga haag hagá? 
Magan pãrau wajapta mʌ kꞌĩir naaupiwia pãachjã dʌï kꞌĩir naauju, kꞌani mag 
mʌch kꞌĩir naaupibajupii hawiata mua pãar hëugar hamag mag jaaujerr haawai. 
5 Pari magam huguata mua mʌch nawe mʌkꞌʌʌn hermanonaan pʌï chirʌm, 
pãrau hagtꞌa ofrenda dʌr̈rcha pãachdëu deeju hatarrjö chukꞌu nʌm kꞌai, dʌï pãar 
juag hooimamkꞌĩir. Maagwai mʌ baarwaijã ya sĩi kꞌĩir kꞌaug wai naaju. Pari mag 
chirʌm chan mag hajuésta deepiba, sĩi pãach kꞌĩrauta deepim kꞌõsi chirʌm.

6 Pãrau kꞌapꞌʌ nʌm, jãga haajẽ nemjĩir jĩirwai. Bʌr̃ʌʌ jĩirtarr kꞌai, paarpaawaijã 
hich hagpierrpai bʌr̃ʌʌ haaujem. Dʌr̈rcha jĩirtarr kꞌai, paarpaawaijã hich 
hagpierr hagjö dʌr̈rchata haaujem. 7 Maguata mag ofrenda dee nʌm haigjã 
hich hagjöta sim. Tꞌumaam kꞌʌʌnau wajapꞌa kꞌĩirjuwia kꞌapꞌʌ haju haai nʌm, 
kꞌachpaita hagdaujö deemaju haai nʌ. Pari hich Hẽwandamaujã mag deem kꞌõsi 
dee nʌm kꞌʌʌnta daupii haajeewai mag dee nʌm haigjã bigaaum kꞌʌʌnau hajués 
deepi naawaita mag deegpamjã haba, ni sĩi kꞌĩir mor chigpaijã deeju haai kꞌaba 
nʌm. 8 Pãrau magta hamʌn, Hẽwandamaujã pãrag nem wajapꞌam pöm deewia 

maimuajã kꞌĩirpierr dʌr̈rchata deeju, pãachdëu nem hig nʌmdam paraa hamkꞌĩir, 
mag dʌr̈rcha wai naawai jũrr bigaaum kꞌʌʌndamau mag chukꞌu nʌm kꞌʌʌnagjã 
hagjö dedee hamkꞌĩir. 9 Magʌm jaauwia Hẽwandam hiek pꞌã sim gaai,

“Har chadcha hich kꞌapeen hatꞌee nem wajapꞌa waaujem kꞌʌʌnaun 
hapꞌʌʌm kꞌʌʌn dʌ̈ijã hö hajaugta haajem” ha sim.

Maimua hĩchab, “Chi hö wajapꞌa nem dee sim kꞌʌ chan haugchëbam, 
mag hö wajapꞌa hamkꞌĩirta hich Hẽwandamau jũrr hirig dʌ̈rrcha 
deejeewai” ha pꞌã sim.

(Sal. 112:9)
10 Hich Hẽwandamauta nemjĩir jĩramkꞌĩirjã maachig nemjĩir dau deenaa nem 
tꞌum maadëu kꞌoojemjã deejeewai, hichdëuta hĩchab nem wajapꞌa wawaag 
pãrau nem hiigwaijã deeb kꞌaba deeju. Mag nem deem kꞌõsi dee nʌmta 
nemjĩir jĩirwia bãaumamjö warag hʌr̃papag maju, mag hoowia warag ofrenda 
deem kꞌõsi dʌr̈rcha deemkꞌĩir. 11 Pãar magta wënʌrrʌmʌn, pãachdëu nem 
wajapꞌam hig nʌm tꞌum wai naawai, jũrr pãach kꞌãai hapꞌʌʌm kꞌʌʌnag dʌr̈rcha 
deegjã dʌr̈r haju. Maagwai pãrau mag ofrendadam maar gaau deepʌï nʌmjã 
marau hermanonaan Jerusalenpien haar deebaimaawai hag paar hamau 
Hẽwandamagta hʌü hajim haju. 12 Pãrau ofrenda deepʌï nʌm marau ham 
hatꞌee harr nʌm chan sĩi hamau nem hig nʌmdam deeimaagpai kꞌabam; mag 
ham haar ofrenda deen mamjö deen ma nʌmua hĩchab hamag Hẽwandamagjã 
magʌm nemdam paarjã hʌü hajim habat ha jawaanta maar wët naabahab. 
13 Pãrau mʌg ofrendadam hamachig deebapʌïm gaaimua hamau kꞌapꞌʌ haju, 
chadcha pãraujã Cristoou maach peerdʌajem hiek gaai jaau sim hipierraa nʌm. 
Mag nʌm dʌï hĩchab pãraujã pãach garmuata hamag mag ofrendajã dʌr̈rchata 
deepʌïm kꞌõsi deepʌï nʌm haawai, pãach kõit Hẽwandamagjã hʌü hajim hawia 
14 warag hamau pãar kõit hirig jëeuju hʌü pãrag hamach juag hoomkꞌĩir, mag 
kꞌĩirjugdam deetarr jũrr. 15 Magua mʌchdëujã Hẽwandamag hʌü hajim ha 
chirʌm, hich Chaai regalo wajapꞌam kꞌãaijã wajaug hatcha simta deetarr kõit. Sĩi 
hirig hʌü hajim haajem, hag kꞌãai wajapcha jawaag tag hiekꞌaju kꞌaugba haawai.

Pabloou hich hiek tꞌeeg sim jaautarr

10  1 Mʌʌn Pablota pãar dʌï hiekꞌa chirʌm. Mʌ pãar dʌï meeukꞌajã 
meeukꞌaba, sĩi Cristoou hapi simjöta hitꞌũu pãrag hiekꞌa chirʌm. Ham 

hiek mag pãar hökgauta pãar dʌï hãba chirʌm haiguin sĩi himaa chitʌm haajem; 
pari jũrr warpmua hẽsap pꞌã deepäaiwaita pãrag hiek tꞌeeg hiek kꞌẽgkꞌata 
jaaupäaijem haajem. 2 Ham hiek mʌ mag Cristo higar kꞌaba chirʌmjö chitʌm 
hanʌm, mamʌ hoob ham hiek hasekasmiet. Pãrau mʌrʌg magʌm hiekta 
jaaumʌn pãach haar baarwai magʌm kꞌʌʌn dʌï hoowaijã sĩi par hiekꞌaupai chan 
mua chan ham högkꞌabaju chirʌm. 3 Maachin chadcha tꞌum hãba wounaankꞌa 
tꞌʌnʌm; mag naab pari mua chan Cristo hiek serbiibag pꞌeejem kꞌʌʌnagjã sĩi mʌch 
hiekꞌaupaita meeurrau sĩuba haajem. 4 Mua jierrnem wai chirʌm chan sĩi mʌg jẽb 
gaaim jierrnem kꞌĩir kꞌabam. Mʌ jierrnemen hich Hẽwandam jua tꞌeegau. Mag 

Hẽwandam jua tꞌeegauta muan par ham jãg hamach kꞌĩirjug kꞌaug tꞌöwia maach 
peerdʌajem hiek wau hiekꞌaajemjã mʌch garmuata pödpʌp̈ʌï haajem. 5 Maimua 
tꞌumaam kꞌʌʌnag kꞌap hapiju, har hamach kꞌĩirjug kꞌaug tꞌöwia hiek tꞌeeg nʌm 
haajem kꞌʌʌnau chad kꞌabam hiekta jaau nʌm. Magbaawai pöd hamau mag 
hamachdëu sëukꞌa nem jaau nʌmta chadam hiek gaai tꞌʌju kꞌaba nʌisiju. 6 Ya 
magbaawai har pãach pekau hisegwia chadam hiekta wajapꞌa hʌk̈ꞌa nʌisim hee 
hiwiir hãbam kꞌʌʌnau kꞌãijã hamach kꞌaibag pʌaba nʌmʌn, muan jerrba hikꞌʌaba 
hiekꞌamamuata kꞌajapꞌam jierrnem dënjö ham gaai mas deeju chirʌm.

7 Pãach daúgpai chan hooba pãach kꞌũgurpimiet. Hãbmua kꞌãijã hiita 
chadcha Cristoou jʌr hautarr ha kꞌĩirju sim kꞌai, magan hĩchab kꞌapꞌʌ haju 
haai sim, mʌjã hagjö Cristoou jʌr hautarrkꞌa chirʌm. 8 Kꞌar pãar daar mua 
mʌch tꞌö hiekꞌa chirʌmjöo haajem, maach Pör Jesuu juapá deetarrta hig hiyʌ̈ʌ 
haawai. Mag hirua mʌrʌg juapá deetarr chan sĩi pãar kꞌaibag waumkꞌĩirjã 
kꞌaba, warag mʌchdëu jaau chirʌm gaaimua hich hiekta kꞌaugamkꞌĩir hajim. 
Chadcha mag hiekꞌawiajã mʌ chigaa haju kꞌaba chirʌm, mʌchta tꞌöba Cristo 
jua tꞌeegta tꞌö chiraawai. 9 Hoob pãrau sĩi mua pãar jãpꞌierrpiegta hẽsap gaai 
jãg pꞌã deepäaijem ha kꞌĩirjumiet. 10 Ham hiek mag hẽsap gaai haawaita 
mua sĩi pãrag hiek kꞌẽgkꞌa pꞌã deepäaijem haajem; pari mag chirʌm pãar dʌï 
kꞌĩircha hoowai chan bʌ̃ʌrjã magba ni hãbmuajã högkꞌabaju hayaa chirʌmta 
jãg chirʌm ha jaaujem. 11 Pari chi mag hiekꞌa simuan kꞌapꞌʌ haju haai sim, 
hich jãg mau warpmua par hiekꞌaupaijã jaaupʌïnaa hẽsap gaaijã mʌchdëu 
jaaupʌï chirʌmjö, ya kꞌĩircha pãar dʌï hãba chiraimaawaijã hikꞌʌa hiekꞌabaju.

12 Chadcha mua chan har hamach wir haigpai tꞌöojem kꞌʌʌn dënjö wir 
haig mʌch tꞌöba chitʌm. Pari mag hamachdëupai hamach tꞌö nʌmua hamach 
lököomjö nʌm chan kꞌaugba nʌm. 13 Chadcha mua mʌch tꞌö hiekꞌamjö chirʌmʌn, 
hãba Hẽwandamau mʌchig pꞌidag deetarrpai wau chitʌm higwiata mag 
hiekꞌaajem. Mua mag ham dënjö chikꞌam pꞌidagta mʌch dënkꞌa haumaajem 
wounjã kꞌaba chitʌm. Hẽwandamau mʌchig jaaumampierrpaita nem wau 
chitaajeewai hichdëuta jam pãar haarjã hich hiek hawaan mapibaawai pãar 
haar jaautꞌurjim. 14 Mag hichdëuta mʌrʌg hich hiek pãar haar jawaan mapitarr 
haawai hagtꞌa pãar kꞌĩir hokꞌooba chirʌm. Pãadë kꞌĩirjubat, ¿kꞌaíuta nacha 
pãar hee Cristoou maach peerdʌ haaujem hiek jaauwimajĩ? ¿Mʌchdëu kꞌabajĩ? 
15 Mua chan chikꞌam pꞌidagta mʌch dënkꞌa hauwia jũrr mʌch gaai tꞌʌ hauba, ni 
sĩi chikꞌamnag pãar hee pꞌidkꞌapimaaugaujã kꞌabam; mamʌ hichiita pãar heeta 
warag pꞌidkꞌaju kꞌĩirju chirʌm, jãg pãachdëu Cristo hiek hʌk̈ꞌa nʌm gaaita warag 
hubʌ paaukꞌamamkꞌĩir. 16 Mag nʌm dʌï hĩchab pãar nʌm haigmua warag hatag 
maach peerdʌajem hiekta jaau nʌmua haaidʌpʌïm kꞌõsi chirʌm. Pari mag jaauju 
hawiajã ya chikꞌamnau jaautarr kꞌʌʌn hee chan tag jaaubaju; magba hakꞌiin 
hamau jaauwia hʌk̈ꞌatarr kꞌʌʌnta jũrr mua mʌch tꞌöwi mʌch dënkꞌa hatꞌam haju. 
Pari Hẽwandam hiek pꞌã sim gaai jaau simjö,
 17 “Hãbmua kꞌãijã hichdëupai wa chikꞌamnag kꞌãijã hich tꞌö hiekꞌapim 

kꞌõsi sim kꞌai,

magju kꞌãai maach Pör Hẽwandamagta hich tꞌöpibá hich nem 
wajapꞌa wau sim gaaimua.”

(Jr. 9:24)
18  Dichdëupai dich higwia nem wajapꞌa waaujem ha jaau nʌm chan 
bʌ̃ʌrjã baleeba sim; mag kꞌãai hich maach Pör Hẽwandamauchata maach 
kõit mag simʌn chadcha balee sim.

11  1 Mʌg mʌ hiekꞌabaadëm nau lököom dënjö pãach jʌg̃aag kꞌaba 
kꞌãijã hiekꞌabapʌïmjã pãrau warag sĩi mʌ hiek hũrkꞌiin hʌü hakꞌam. 

2 Hẽwandam dau na chikꞌamnag pãach kꞌũgurpimaaugau pãach dʌï mʌ nem 
hanem chitaawai muan pãragan, hãba hʌʌirau hich jaai hauju dʌïpai hiek 
dee wai simjö Cristo dʌïpaita nʌisit ha chirʌm, mag hich dʌïpai naawai pekau 
chukꞌu harrjö pãach hich haar pꞌë haumkꞌĩir. Pãrau magta hamʌn mʌchjã 
dʌï honee chiraju maach Pör Jesucristo na. 3 Mua chan warrgarwe nemkꞌõriu 
Evaag sëukꞌawia kꞌũgur hautarrjö pãarjã hagjö sĩi parhoobam kꞌʌʌnau nem 
jaau nʌm hʌk̈ꞌam kꞌõchgau hʌdʌraa pãach kꞌũgurpiwia jũrr pãach kꞌĩirjug hãba 
Cristo gaai kꞌĩirju nʌmta hisegpimapꞌa chirʌm. 4 Jãga jãg parhoobam kꞌʌʌnau 
pãachig Jesús higwia hi hiek jaau nʌm hanʌmta mua jaaujemjö kꞌaba warag 
chaaurta jaau nʌmjã pãrau magʌmjã haba hʌk̈ꞌanaa, Hẽwandam Hakꞌaar mua 
jaautarrjã wai nʌmta makꞌʌʌnau jũrr hi higwia chaauraa jaaubaicheewai majã 
hʌk̈ꞌa nʌ. Magnaa hĩchab jãga jãg maach peerdʌajem hiek hanʌmjã chadcha 
hagjöojã kꞌaba simta pãrau bʌʌ̃rjã magʌmjã haba hʌdʌraa pãachig jaaupi nʌ. 
5 Hamachdëupain hamta Jesuu jʌr hautarr kꞌʌʌn chaar haawai mʌ kꞌãaijã hʌr̃pai 
nʌm hanaawai pãrau hamau nem jaau nʌmta hʌk̈ꞌa naabma; pãrau ham dʌï 
mag naab pari mʌ chan ham kꞌãyau sĩi heegpai kꞌaba chirʌm. 6 Tale sĩi hiekꞌaju 
haig chan nem meu kꞌaug kꞌãijã kꞌaba chirʌm; pari mag hawiajã Cristo hiek 
jawaag chan hamjö kꞌaugba kꞌaba chirʌm. Mua jaau chirʌm hũrwia hʌk̈ꞌatarr 
kꞌʌʌnauta jaauju haai nʌm, chadcha mua jaau kꞌapꞌʌ chirʌ ́wa jaau meraa chirʌ.́

7 Mua hoowai, jãg pãachta Hẽwandam dʌï wajapcha naamkꞌĩir mʌchta dau 
hapꞌʌʌ parhooba pꞌidkꞌa kꞌitʌmua sĩi hich jãg jëeujã jëeuba maach peerdʌajem 
hiek jaau chitarrau warag mʌchdëupaita pãar kꞌaibag waubarmjö hajim. 
8 Chadcha sĩi hich jãg par pãrag jaaum kꞌõchgau dewam iglesia heem kꞌʌʌn jua 
heem pꞌatkꞌonan mua haujim chadcha, mag hatꞌaawai jũrr pãragta jëeuba haag. 
9 Mʌ jam pãar haar chiraawai hiwiir hãbjã mua nem hig chirʌm gaaimua jũrr 
dau hapꞌʌʌ haba haajeejim, hermanonaan Macedoniamua bëetarr kꞌʌʌnau mua 
nem hig chirarrjã mʌrʌg deechëtarr haawai. Mʌ hich magta chitʌmta, mua chan 
sĩi mʌchig nem deepim kꞌõchgau jũrr bigaaum kꞌʌʌnta hamachdëu nemdam hig 
nʌmjã chukꞌu hapimapꞌa chitʌm. Mʌ hich mag chitaawai mʌg hatagjã hich mag 
chitaju, bʌʌ̃rjã pãar jua heem nemdam jëeuba. 10 Pãrau kꞌapꞌʌ nʌm, mua chadcha 
Cristo hiek chaarta jaau chitʌm. Mag chitaawai kꞌapꞌʌ habat hĩchab, hãbmua 
mʌrʌg, “Cristo hiek jaau chitʌm paar pꞌatkꞌon jëeub kꞌaba jëeubá” hawiajã 
mua chan jëeuba hich jãg parta jaau chitaju. Mʌch kꞌĩrauta mag jaau chitaawai 
mʌchin honee chirʌm, pꞌatkꞌon jëeuba hawiajã. 11 ¿Pãrau kꞌĩirjuawai hamau jaau 

nʌmjö pãar hoomaaugauta mua mag pãar pꞌatkꞌonjã haubam ha hiekꞌa chirʌ?́ 
Mag kꞌabam. Hẽwandamau kꞌapꞌʌ sim mua chadcha pãar jãsene chitʌm.

12  Pari mua hichiita hich jãg pꞌatkꞌon jëeujã jëeubata hõrag jaau chitaju. 
Magba Cristo hi jaau chitʌm paar mua ham dënjö jëeukꞌiin, magan mag 
hoowai ham honee haju, ya hamach pꞌidkꞌa nʌmjöta mʌchjã pꞌidkꞌa chirsim 
hawia. 13 Pari jãkꞌʌʌn ham jãg wënʌrrʌm chan hich Jesuucha hich hiek 
jaaumkꞌĩirjã jʌr hauba harrta sĩi hamach hiiupaita mag jaau wënʌrrʌm; 
mag nʌmta jãg hõor kꞌũgur wënʌrraajem. 14 Chadcha hich dösãt chaarjã 
Hẽwandam chog kꞌĩir tꞌegwia jãg nʌrraajeewai, chi wounaanjã jãg 
wënʌrrʌm hoowai maach dauderraa haju kꞌaba nʌm. 15 Hich chi mepeerjã 
hí mag sĩerraawaita hi higar tꞌʌnʌm kꞌʌʌnjã hõor wajapꞌam kꞌʌʌnkꞌa 
wënʌrraba haajeeb, dich kꞌapeendampai kꞌũguraag. Pari mag nʌrrjëem 
kꞌʌʌnan, hamach jãg nʌrrjëem paar Hẽwandamau ham gaai jua kꞌʌabaju.

Cristo gaaimua Pablo dau haug waaujerr
16 Na mʌchdëu jaau chirarrjö hũwaai pãrag mag chirʌm: mʌ chan lököo kꞌaba 

chirʌm. Pari pãachdëu hoowai mʌ lököomjö chirʌm kꞌai, magan warag hidëu 
lököomjö mʌ hiekꞌapibat; lököom kꞌʌʌn dënjö wir haigpai mua mʌch tꞌö hiekꞌa 
hookꞌim. 17 Mag mʌch tꞌö hiekꞌaagpam chan maach Pör Jesucristoou mʌrʌg mag 
hiekꞌapi sĩewaita mag hiekꞌaagpamjã haba, sĩi mʌch lököomjö hiekꞌa chirʌm 
gaaimuata mag hiekꞌaagpam. 18 Jãg hõor kꞌapan sĩi hamach nem wau nʌm 
higwiapaita hamach tꞌö nʌmjö muajã mʌchdëupai mʌch tꞌökꞌim. 19 Pãran chadcha 
pör höpꞌërm kꞌʌʌn haawai nem tꞌum kꞌapꞌʌ sĩsidʌm; pari mag nʌmta magbamjö 
jũrr lököo kꞌitꞌëem kꞌʌʌn hiekjã hũrm kꞌõsita hũrnaa 20 har sĩi pãachta jũrr hamach 
chognaan kꞌapim kꞌõsi haajem kꞌʌʌnagjã pãrau bʌʌ̃rjã magʌm haba haajerram. 
Har sĩi pãach tꞌachdam wai nʌmjã tꞌum kꞌöpʌïnaa warag nem jëeujem kꞌʌʌnagjã 
magʌm haba pãach kꞌũgurmaajem kꞌʌʌnagjã pãrau bʌʌ̃rjã magʌm haba nʌm. 
Har hamachta chi pörnaan hawi pãach serbiibag pꞌeejem kꞌʌʌnagjã magʌm haba, 
maimua pãach dʌï mag nʌm kꞌʌʌnaupai hamach hiek hʌk̈ꞌamkꞌĩir pãach pꞌãrmam 
kꞌʌʌnagjã pãrau bʌʌ̃rjã magʌm haba haajem. 21 Chadcha mag hiekꞌaju chigaa 
chirʌm; pari mua hoowai mʌchigpain hatcha hitꞌũuta pãrag hiekꞌaajeejim.

Pari hamau hamachta Jesuucha jʌr haujim hawia hamachta tꞌö nʌm 
kꞌai, magan muajã hĩchab mʌch tꞌöju haai chirʌm. Mag hiekꞌabapʌïm haig 
chadcha lököomjöta mʌ hiekꞌabapʌïm. 22 Pari hamau hamachta hebreonaan 
meu hiekꞌaajem hawia hamach tꞌö nʌm kꞌai, muajã hagjö hiekꞌaajem. Hamta 
israelnaan kꞌai magan mʌjã hich haruu. Hamjã jöoi Abrán kꞌararr hag chaain 
hewagam kꞌʌʌn dën kꞌai, mʌjã hĩchab hi chaain hewagam kꞌʌʌn bi heemʌu. 
23 ¿Hamta Cristo chognaan hanʌ?́ ¡Hih! Mʌ chará ham kꞌãaijã Cristo chog 
chaarcharau. Mua kꞌapꞌʌ chirʌm, mag hiekꞌabapʌïm haig lököomjöta mʌ 
hiekꞌabapʌïm. Mʌchta ham kꞌãyaujã hʌr̃cha pꞌidkꞌawia chitʌm; Cristo gaaimua 
ham kꞌãaijã mʌchta hʌr̃cha cárcel deg mawia chirʌm; wajap jʌg̃ad kꞌierrjã 
kꞌoodaar chitʌm; mʌʌn ham kꞌãaijã tꞌõjuuta wau chitaajem, Cristo hatꞌee mʌch 

mag chitʌm gaaimua. 24 Judionaanau wʌm cinco sĩi mʌ wʌ tꞌʌnʌʌujem. Mag wʌ 
nʌmpierr jʌãp hahaugmamua hamach hi haawai treinta y nueve haadeewaita tag 
wʌba hich maigpai sĩiujeejim. 25 Biek tꞌãrjup sĩi paau mʌ pogwʌ tꞌʌnʌʌujierram; 
biek hãb mokoujã mʌ bar wai nʌʌ hawi ya mʌ tꞌõobapʌïmpii hajierram. Biek 
tꞌãrjup kꞌöowia chirʌm biekkꞌa chitʌmua; mag chitʌmua peer tꞌõwia chirʌm. 
Biek hãb chará mag kꞌöo hũrr chitʌmua kꞌãaim hãb hëntër sĩi dö heepai kꞌëuwia 
hedaarjã hich mag dö heepai hãspa chirajim, pꞌũas hee döjãrr. 26 Biek kꞌapan 
biekkꞌawia chirʌm; pari mag biekkꞌa chitʌmʌn tꞌõjuuta jʌr chitʌmjö haajem: 
dösĩg hee kꞌodjörrömua, kꞌar sĩi nemjĩgmien dʌï tꞌẽeuwai, mʌch meeunau, mʌch 
meeun kꞌabam kꞌʌʌnaujã hagjö sĩi maach kꞌaibag waum hig nʌmua peer tꞌõwi 
chirʌm. Kꞌar hĩchab pꞌöbör heejã hõor pꞌogdʌbaadeewai, sĩi hõor chukag hee 
chitʌmua, pꞌũas hee chitʌm haig maimua sëukꞌa sĩi hamach hiiupai jãg Cristo 
hiek hʌk̈ꞌa nʌm hanʌm kꞌʌʌnaujã hagjö maach tꞌõojuuta hẽkꞌaajerram. 27 Mʌʌta 
mʌg chitʌm haig wajappꞌa pꞌitꞌurg haunaa dau haugta wau chitaajeeba. Biek 
kꞌapan bʌʌ̃rjã kꞌãijã kꞌãiba sĩi dau kꞌõreu hëe chiraajem; jãdaúajã masnaa 
höbichagjã jẽedʌ kꞌitaajem; biek kꞌapan sĩi Hẽwandam hatꞌee nem waum 
kꞌõchgau wajappꞌa jĩchagaujã masnaa kꞌajũadam hatꞌeejã dau hapꞌʌʌ kꞌitaajem.

28 Pari magʌm gaaimua mag dau haug wau kꞌitaajeeb mamʌ, pãar chi iglesia 
hee tꞌum chi hʌk̈ꞌa durrum kꞌʌʌnta hʌr̃cha hed hëepierr kꞌĩirju chitaajem. 
29 Mʌch mag chitaawaita hãb kꞌãijã Hẽwandam hiek gaai hubʌ kꞌaba hoowai 
mʌchta hökꞌĩirjuu haadeejem; hãb kꞌãijã deeum kꞌʌʌnau pekau hee burrpiewain 
mʌchta gaai machaaga haadeejem. 30 Mʌchpaita wir haig ham dënjö hig hiyʌʌ̈ 
haju hakꞌiinjã, mʌchta wajapꞌa chirʌm haju kꞌãai, warag mʌch serbiibagta jaauju 
haai chirʌm. 31 Hẽwandaman tꞌumaam kꞌʌʌnauta hich mag tꞌö hiekꞌaju haai 
sĩerrʌm. Hichpaita hĩchab maach Pör Jesucristo Hayau; magua hirua kꞌapꞌʌ sim, 
mʌ mag hiekꞌa chirʌmjã bʌʌ̃rjã sëukꞌabata hiekꞌa chirʌm. 32 Pꞌöbör Damasco 
hanʌm hee mʌ hudtꞌuurwai rey Aretaau gobernadorrag jaaubaawai jũrr chi 
gobernadorrau judionaanag pꞌöbör duubjem hee puertdi nʌnʌidʌmpierr mʌ 
tꞌʌapijim, mʌ pʌr hawaag hawia. 33 Pari hʌü maachjö Cristo higar nʌm kꞌʌʌnau 
mag kꞌaug hatꞌaawai kolaauhi gaai jʌg̃adau jʌk̃ꞌanaa warre chi pꞌöbör higaau 
daaugajãr mʌ heeg jiir burrpʌïjierram. Mag, ham jua heemua hʌü mʌ peerdʌjim.

Hẽwandamau Pablo kꞌãaipi hauwi hiek jaautarr

12  1 Hiin chadcha dichdëupai wir haig dich tꞌö hiekꞌaawai chan hʌü kꞌaba 
sĩejem, pari mag nʌm hãba mua pãrag nem jaauju haai chirʌm. Maan 

hich maach Pör Jesuuchata mʌ kꞌãaipi haunaa mʌchig hoopinaa jaaumatarrta 
jũrr pãrag jawaagpam. 2 Mua woun hãb kꞌapꞌʌ chirʌm, magua hĩchab Cristo hiek 
hʌk̈ꞌaajem. Ya catorce años sim mag woun hich Cristooucha hʌg̃tꞌar kꞌãaipi hautarr. 
Mag woun mʌchpaiu, pari mua kꞌaugba chirʌm mʌ hich mʌg dau daauta mʌ 
harrjĩ wa sĩi mʌ hakꞌaarpaita harrjĩ, mua kꞌaugbam; hãba hich Hẽwandamaupaita 
kꞌapꞌʌ sim. 3 Pari chi chadcha haan chadcha mʌ harrjim; maata chadcha cha 
mʌch hiyʌʌ̈ chirʌmchata hirua mʌ harrjĩ wa sĩi mʌ hakꞌaarpaita harrjĩ, mua 

kꞌaugbam; hãba hich Hẽwandamaupaita kꞌapꞌʌ sim. 4 Mag mʌ hʌg̃tꞌar harrwia 
mʌrʌg nem kꞌĩir pogkꞌe jaaumajim hich higwia, mamʌ mag hichdëu jaautarr hiek 
mʌg heegarm kꞌʌʌnag bʌʌ̃rjã jaaupibajim. 5 Sĩi bigaaum kꞌʌʌnta mag warrtarr 
hakꞌiin mua hi tꞌö hiekꞌaju haai chirakꞌam; mamʌ mʌch harr haawai mʌchdëupai 
chan pöd mua mʌch tꞌöbam. Magju kꞌãai mʌch higju hakꞌiinjã sĩi warag mʌch 
serbiibagta hig hiyʌʌ̈ haju haai chirʌm. 6 Pari mua mʌch tꞌö hiekꞌakꞌiinjã, lököo 
chiraawaita mag hiekꞌa chirʌmjã habaju, chadcha hudtꞌurtarrta jaau chiraawai. 
Pari hichiita mua mʌch tꞌöbam; magba hakꞌiin mag hʌg̃tꞌar hudtꞌurtarr haawai 
mʌchta hʌr̃pai chirʌm haju bigaaum kꞌʌʌnau. Pari magju kꞌãai mʌch nem wajapꞌa 
wau chitʌm gaaimuata mʌ jãsene haju kꞌai mʌ jãsene habat. 7 Mag Hẽwandamau 
hichdëu mʌchig nem hoopitarr gaaimua wir haig mʌchdëupai mʌch tꞌöm huguata 
juau hogtꞌomjö hʌdʌraa dösãtag mʌ dʌï mʌgpiwi miuta kꞌagtꞌʌgpʌp̈ʌïkꞌamjö 
hagua dau hapꞌʌʌ chitaajem. 8 Ya biek tꞌãrjup maach Pör Hẽwandamag jëeuwia 
chirʌm, hagua mʌg mʌch dau hapꞌʌʌ chitaajem chugpaapʌïmkꞌĩir. 9 Pari mag 
hichig jëeuwai warag sĩi mʌrʌg, “Mʌ pʌ dʌï hogdʌba chitabahab, mua pʌ kꞌõsi 
chitʌm. Jãg kꞌa tꞌũumjö nʌm gaaimuata mʌch juapá hõrag hoopiba haajeeb” ha 
hiekꞌaajem Hẽwandamau. Hichdëuta mʌ mag wai sĩewai hʌüta jãg mʌ serbiiba 
chitʌm, mʌch mag chitʌm gaaimua warag Cristo jua tꞌeegta hõrau hooju haawai. 
10 Magua mʌg mʌch serbiibanaa kꞌa tꞌũumjö chirʌm hãba, honee chiraajem, hõrau 
mʌch kꞌĩircha hiekꞌa nʌmjã higba. Mʌchdëu nem hig chirʌm chukꞌu hawiajã 
magʌm haba, hõrau mʌch pʌr hauju hẽkꞌaajemjã higba, Cristo gaaimua mʌch 
dau haug wau chitʌm hãba mʌʌn honee chiraajem. Wajapcharan mʌʌn har kꞌa 
tꞌũumjö chirʌm haigta Cristooujã warag mʌ juapá jãgpi simjö haajem.

Pabloou Corintoom iglesia kꞌĩirju nʌʌ haajerr
11 Hamau jãg mʌ hëugar kꞌaigba hiekꞌa nʌm hũrwi pãrau mʌ higwia wajapꞌa 

hig hiyʌʌ̈ haju haai naajim. Pari magarrjã pãrau bʌʌ̃rjã magbajierram. Mag 
pãach warag sĩi kꞌĩuu harr gaaimua pãachdëuta mʌrʌg mag hiekꞌapi nʌmjö 
haawai chadcha mua lököomjöta mʌchdëupai mʌch jaau chirʌm. Mʌʌn 
chadcha baleeba chirʌm, pari mua hooba chirʌm, kꞌan gaaimua jãg hamach 
hiiupai hamta hich Jesuucha jʌr hautarr kꞌʌʌn charau haajem kꞌʌʌn mʌ kꞌãyaujã 
hʌr̃pai haju haai nʌ. 12 Pãar haar chiraajeewai pꞌitꞌurg hau kꞌitʌm hãba, maach 
Hẽwandam hiekta hogdʌba jaau jẽedʌ kꞌitʌmua hi jua tꞌeegau mua hõor 
dauderraa nem waaujerr gaaimua merag chukꞌu pãrau mʌ chadcha Jesucristo 
hi jaaujemkꞌa chirʌm kꞌapꞌʌ naajim. 13 Hãba mua pãar hee haubajimjöo harran, 
tagam iglesia hee harrjö kꞌaba pãar jua heem nemdamta mua bʌʌ̃rjã haubajim, 
heeu dëgölp mʌ gaaimua jũrr pãachta haugchëm hugua hawia. Mamʌ jãg pãach 
jua heem nem hauba haajerr paar pãachdëujã dʌï mʌ jaauju kꞌapꞌʌnaa warag 
dʌr̈rchata pãrag jëeupʌïtarr hamuan pãrau mʌ jãsenecha kꞌãijã wai naakꞌam.

14 Deeu pãar hoon maag hatꞌee ya mʌ nem tꞌum kꞌĩir kꞌaug wai chirʌm. Mʌg 
petamua ya biek tꞌãrjupamʌu pãar hoon mam. Maadëu kꞌapꞌʌ nʌm, chaainau 
hamach dënnaan hatꞌee pꞌatkꞌon jʌrba chi dënnaanauta hamach chaain hatꞌee 

nem hinagdam jʌʌrjeewai, mʌg maaujã pãar juadam heem pꞌatkꞌon chan 
mua higba pãachchata mʌʌn higmam, pãarta mʌch chaainjö wai chitaawai. 
15 Mʌchdëu wai chirʌm tꞌum mua gastaam kꞌõsi gastaawia pãar daupigau mʌchjã 
mʌg pãar chogkꞌa chitʌmua warag heeg pawiajã magʌmjã higbaju. Pãach garmua 
mʌ dʌï magcha kꞌaba hawiajã mʌch garmuata hʌr̃cha pãar daupii chirʌm.

16 Pãrau pãachdëujã kꞌapꞌʌ nʌm, mʌrʌg nem deem kꞌõchgau jũrr pãachdëu nem 
hig nʌmta chukꞌu kꞌaba haajem; pari magʌm hãba ham hiek mag sĩita mua pãar 
kꞌũgur haujim haajem, mʌch hatꞌeeta jãg pꞌatkꞌon jʌr pꞌiepi chirajim hawia. 17 Mag 
kꞌai magan har mua pãar haar hõor pʌïtarr kꞌʌʌn gaaimuata mua pãar kꞌũgurjima. 
18 Titoogta mua pãar hoon mapijim, dewam hermanodam dʌï. ¿Magan Titoouta 
pãar kꞌũgurjĩ? Mag kꞌabajim; Tito mʌ dʌï maach numiim kꞌʌʌnau chan ni 
hãbmuajã maach kꞌapeen kꞌũgurju kꞌĩirjuba haajem. Maach numiin maran 
hãbam kꞌĩirjugpaita wai nʌm. 19 Pãrau kꞌĩirjuawai sĩi mua hiek tꞌierrkꞌa chirʌmpii 
kꞌãijã haju; pari mag kꞌabam. Mua kꞌapꞌʌ chirʌm, mʌ chadcha Cristo dënkꞌanaa 
hich Hẽwandamaujã mʌ hiek hũr sim; magua mʌ pöd sëukꞌaju kꞌaba chirʌm. 
Cristo gaaimua kꞌodamnaan, mua mʌg mʌchpai jaau chirʌmʌn, Hẽwandam 
hiek gaai warag hubʌ naapim kꞌõchgauta mag jaau chirʌm. 20 Mua kꞌĩirju 
chirʌmʌn, mʌchdëu pãar hooimam kꞌõsi chirʌmjö hooimabajuuta kꞌĩirju chirʌm; 
wa magbam kꞌai jũrr mʌch kꞌãijã pãar jʌg̃aag kꞌaba kꞌãijã hiekꞌabaimaawai 
pãrau kꞌõchkꞌabaju kꞌãijã kꞌĩirju chirʌm. Mua kꞌĩirju chirʌm hagjö heeu dëgölp 
pãar hee hagtꞌa dich kꞌapeen dʌï kꞌãijã hiekkꞌõr wai naaju, chikꞌam nem kꞌãijã 
dich dën hapim kꞌõsi tꞌʌnʌm, meeukꞌa kꞌãijã nʌnʌidʌm, dich kꞌapeen kꞌãai hiek 
tꞌeeg hʌr̃pai haju kꞌãijã hẽkꞌa sĩsidʌm, chikꞌam hëugar kꞌãijã sëukꞌa nem hĩgkꞌa 
nʌm, sĩi chikꞌam jaau nʌm, dichpai tꞌö hiekꞌa nʌm maimua sĩi pappierr tꞌʌnʌmjö 
kꞌĩirjugjã hãba kꞌaba sĩsidʌm kꞌãijã kꞌĩirju chirʌm. 21 Mua hagjö kꞌĩirju chirʌm 
hĩchab, heeu dëgölp pãar gaaimua kꞌãijã Hẽwandamau mʌch kꞌĩir naaupiju. Mag 
hamʌn magan har nawe pekau hee nʌmta jãg maadëu nem waumapꞌam wau 
nʌmjã bʌʌ̃rjã pʌabanaa, hamach hõor kꞌabam dʌïjã parhooba kꞌapesnaa maimua 
warr hamachdëu nem kꞌaigbam waaujerrjã hogdʌba hagtꞌa wau wënʌrrʌm kꞌʌʌn 
gaaimua Hẽwandamau mʌ wajappꞌa bĩepiju.

Pablo salud hãbmiecharam

13  1 Mʌg petamua ya biek tꞌãrjup pãar hoon mawia chiraju. Mʌ barimaawai 
pãrau hiek hëudʌag wai nʌm kꞌai, chi hootarr kꞌʌʌn numí wa tꞌãrjup 

kꞌãijã nʌm dakꞌĩirta jaaubat. 2 Har nawe pekau wautarr kꞌʌʌnag maimua tꞌumaam 
kꞌʌʌnagpa mua hũwaai pʌaba jaau chirʌm, har hãbmiecha pãar hootꞌuurwai 
mʌchdëu jaau chirarrjö: mʌʌta hũwaai pãar haar barju hatꞌeen, mua chan pãar 
dʌï hitꞌũu hiekꞌabaju. 3 Cristoouta mʌrʌg hiekꞌapi sim kꞌap ham kꞌõsi naawai 
maigta pãrau kꞌapꞌʌ haju, chadcha hichdëuta mʌrʌg hiekꞌapi sĩewaita mʌ mag 
hiekꞌa chirʌm. Pãrau Cristo kꞌapꞌʌ nʌm, hí mag sĩi kꞌa tꞌũuta sĩerrʌm kꞌaba haawai 
hirua chadchata pãrag hich juapá hoopiejem. 4 Hamau hi tꞌõowain chadcha 
juapadam tꞌeegjã chukꞌumjö pa gaai hʌdʌraa hich meerpꞌëpijim; pari magtarran 

hĩsin jũrr hich Hẽwandam jua tꞌeegauta pꞌiriu hauwia hiiu sĩejem. Jãg kꞌa tꞌũu 
hʌdʌraa hich meerpꞌëpitarrjö mʌchjã hagjö kꞌa tꞌũumjö hitꞌũuta pãrag hiekꞌa 
chitʌm; pari hagtꞌa kꞌaigba wënʌrraajem kꞌʌʌnag hikꞌʌaba hiekꞌaagan nem kꞌĩir 
hubag chirʌm, Hẽwandam Cristo pꞌiriu hautarr hag juapaata wai chiraawai.

5 Pãachdëupai wir haig wajapꞌa pãach hoobat, pãachdëu Cristo hiek hʌk̈ꞌatarr 
gaai hagtꞌa hubʌ nʌm kꞌap haag. ¿Pãrau kꞌapꞌʌ naabá chadcha Cristo pãar tꞌãar 
hee sim? ¿Wa hʌk̈ꞌaba nʌmta sĩi par hiiupaita hi hiek hʌk̈ꞌa nʌm haajẽwa? 6 Muan 
pãragan, jãg pãachig hikꞌʌaba hiekꞌa chirʌm gaaimua hĩchab mʌchta chadcha 
Cristo dënkꞌa chirʌm kꞌapꞌʌ hapim kꞌõsi chirʌm. 7 Pari mag hikꞌʌaba hiekꞌaju ha 
chirʌmjã, pãar chadcha Hẽwandam dʌï hʌü wënʌrrʌmʌn, nem wajaug kꞌërʌm. 
Hante pãach hi dʌï hʌü wënʌrramkꞌĩirta warag mua pãar kõit hirig jëeu chirʌm. 
Pari mag jëeu chirʌm chan pãar hʌü wënʌrrʌm hoowia jũrr mʌch hëugarta 
bigaaum kꞌʌʌnag wajapꞌa hig hiyʌʌ̈ hamkꞌĩir kꞌabam. Mua mag Hẽwandamag 
jëeu chirʌmʌn, pãachta hi dau na wajapꞌa wënʌrramkꞌĩrau. Mua pãachig jaaupʌï 
chirʌm hipierraa habarm gaaimua pãachig hikꞌʌaba hiekꞌaju harrta hitꞌũu hiekꞌa 
chirʌm hõrau hoobaawai, mʌ hëugar Cristoou jʌr hautarr chaar kꞌaba haawaita 
mag hiekꞌa chirʌm hawiajã, hidëu mag sim. 8 Mʌ pãar haar barimaawai pãrau 
chadam hiek Cristoou jaau sim hichaaur kꞌaba nʌm hooimamʌn mua pãrag hiek 
kꞌẽgkꞌa hiekꞌabaju, pãar ya wajapꞌanaa warag hʌk̈ꞌa nʌmta mʌchdëujã hoom kꞌõsi 
chiraawai. 9 Maguata pãarta Cristo dʌï hubʌ naapim kꞌõchgau mʌchta hiek tꞌeeg 
chukꞌumjö haawaijã warag honee haajem. Mag honee chiraawai warag mua pãar 
kõit hich jãg jëeu chitaju, wajapcha nʌisimkꞌĩir. 10 Magua mʌchcha pãar haar 
barju nawe sĩi hẽsapta pꞌã deepʌï chirʌm, ya pãrau mʌ barju kꞌapꞌʌ naawai hag 
nawe pãach happai problema tꞌum arreglaapʌïmkꞌĩir; mag tꞌum chi arreglaam 
haawai pãar haar barwiajã hiek kꞌẽgkꞌa hiekꞌaba haag. Magbamʌn mag hiekꞌaju 
hawiajã mʌʌn chadcha hiek tꞌeeg chirʌm, hich maach Pör Cristoouchata pãar 
kꞌaibag wauba sĩi warag pãar hʌü hamkꞌĩirta mag hiek tꞌeeg hapitarr haawai.

11 Cristo gaaimua kꞌodamnaan, hãbmiecha paawai mua pãrag magkꞌim: muan 
pãar honeeta wënʌrrapim kꞌõsinaa pãach kꞌaibag tꞌum hisegbapʌït ha chirʌm, 
Hẽwandam dau najã wajapꞌata wënʌrraag. Magnaa hĩchab hagdaujö dich 
hermanonaan wawí nʌm dʌï hö hãba kꞌĩirjunaa kꞌõinaata habat. Pãrau magta 
hamʌn magan mag dich kꞌapeen kꞌa kꞌõsi hapinaa maach kꞌõinaa hapiejem 
hag Hẽwandamta pãar dʌï sĩerraju. 12 Pãach kꞌapeen dʌï hagdaujö kꞌa kꞌõsi 
saludaabat. 13 Mau Macedoniamua hermanonaan tꞌum chi hʌk̈ꞌa durrum kꞌʌʌnau 
pãrag salud haajem. 14 Muan hãbmiecha paawai maach Pör Jesucristoogjã pãar 
hʌü wai chitapim kꞌõsi, maach Hẽwandam tꞌumaam kꞌʌʌn kꞌa kꞌõsi haajemʌgjã 
pãar heeg hoopim kꞌõsi, maimua hich Hẽwandam Hakꞌaar maach dʌï hogdʌba 
kꞌitaajemʌgjã hich jãg pãar daumaai nʌrrapim kꞌõsita chiraajem. Hayoo keena,

Pablo 

Salud

1  1 ¿Jãgpai nʌ keena? Mʌʌn Pabloou hõrau jʌr hautarrjã kꞌaba hich 
Jesucristoouchata hich pꞌiriu hautarr Jöoi dʌïmua jʌr hautarr, hajapcharan 

hich Haai dʌïmua jʌr hautarr wounma. 2 Muata hermanonaan mʌiguim kꞌʌʌn 
dʌïmua pãrag mʌg hẽsap pꞌã deepʌï chirʌm, Galacia durr iglesia nʌnʌidʌm 
heem kꞌʌʌnag. 3 Pãar kõit Hẽwandamag jëeu chiraajem, hichdëuta maach Pör 

GÁLATAS
Pabloou Galaciapienag 
hẽsap pꞌã deepʌ̈itarr

Kꞌaíu pꞌãjĩ maimua chijã kꞌʌʌn hatꞌeeta pꞌãjĩ. Galacia durr iglesia naajim haajem, 
hich Pablooucha Cristoou maach peerdʌ haaujem hiek jaautꞌurwi hʌü hʌ̈kꞌatarr kꞌʌʌn. 
Makꞌʌʌn iglesia hee chi hʌ̈kꞌa durrum kꞌʌʌnagta mʌg carta pꞌãjim haajem, Pabloou. 
Galaciapien chan judionaan kꞌaba griegonaan hajim haajem. Makꞌʌʌnagta Pabloou 
Hẽwandam hiek jaau simua hamag, “Pãrau hãba Cristo hiekta tꞌãraucha hʌ̈kꞌamʌn 
chadcha Hẽwandamau pãar pekau chugpaawi warrjã hich mag pekau chukꞌu 
wënʌrrarrjö pãar hirua hich haar hauju hayaa hapʌïjugui” ha jaaujim hanʌm.

Pari magtarrta hi hẽudee deeum kꞌʌʌn bëewi, “Cristo hiek hʌ̈kꞌa nʌm 
kꞌʌʌnaun judionaan kꞌaba hawiajã hichiita Hẽwandam dau na hajapꞌa naagan 
mehëujã pꞌʌʌrbichpiju haai nʌm” ha jaaujeejim hanaabá. Mamʌ magpaijã kꞌaba, 
hich Pablo higwiajã, “Hí chan chadcha Jesuucha hich hi jaaumkꞌĩir jʌr hautarr 
kꞌabamta jãg nʌrrʌm” haajeejim haajem hich makꞌʌʌnau.

Kꞌan jawaag hajĩ. Mag hich hichaaur sëukꞌa nem jaau wënʌrrʌm hich Pabloou hũr 
hatꞌaawai, chi hʌk̈ꞌa nʌm kꞌʌʌnagta kꞌĩir mor chigpai jöoirau, “Hamau jaau nʌmjö mag 
Moiseeu ley pꞌã pʌatarr gaai jaau sim hipierraa nʌmuata maadëu dich pekau chugpaaju 
hẽkꞌa nʌm kꞌai, magan Cristoon parta maach kõit pakuls gaai dau hapꞌʌʌ meejiebma” 
hajim hanʌm (5:2). Magta warag jöoi meeukꞌabaadëwi Galaciapienag mʌg hẽsap pꞌãjim 
hanaabá, hag gaai hamag hiek kꞌẽgkꞌa hiekꞌamamua, “Kꞌantꞌeeta jãg sĩi sëukꞌa nem 
jaau wënʌrrʌm kꞌʌʌnag hʌdʌraa pãach kꞌũgurpi nʌma” ha jaaupäaig. Mag, tag magʌm 
kꞌʌʌn hiek hũrpiba jaaupʌïjim haajem, jöoirau. Pabloowan chi hʌk̈ꞌa durrarr kꞌʌʌn mag 
maestronaan hanʌmta sëukꞌa nem jaau wënʌrrʌm gaaimua hamachdëu nacha hʌk̈ꞌatarr 
hiek hisegtarr kꞌʌʌndamjã tꞌumaa deeu Jesús hiek chaar heeta wënʌrrapim kꞌõsi sĩejim.

Jesucristo dʌïmua hʌü dʌr̈rcha pãar heeg hoowi pãar kꞌõinaa pꞌë wai naamkꞌĩir. 
4 Pãrau kꞌapꞌʌ nʌm, Jesucristo kꞌurau kꞌabamuan maachin hagtꞌa maach pekau 
heeta wënʌrraajeekꞌam. Mamʌ magba maach Hẽwandam hanaa maach Hayau 
hichdëu kꞌĩirju wai sĩerrjö Jesucristoouta hʌü hʌdʌraa hich tꞌõopijim maach 
kõit, magbarmua pekau jua heemua maach peerdʌ hawaag. 5 Hẽwandamau 
mag Cristo pʌïwi hʌü peerdʌju hayaa nʌm paar hʌü hajim hanaa tꞌumaam 
kꞌʌʌnagta hich mag hi hajaug tꞌö hiekꞌapim kꞌõsi chirʌm.

Deeum hiek maach peerdʌajem chan tag chukꞌum
6 Keena, mʌ gaai masi chirʌm chadcha, Cristooujã pãar kꞌõsi harr gaaimua 

Hẽwandamau hich hiek hʌk̈ꞌamkꞌĩir tꞌʌr̃kꞌa hautarrta, hagtꞌa pömcha kꞌaba nʌm 
hee deeu pãach garmuata hi hisegamjö jũrr marau pãachig jaautarr hichaaur 
jaau nʌmta maach peerdʌajem hiek hawi hag higarta tꞌeerbagkꞌaag hẽkꞌa nʌm 
hanʌm hũr chiraawai. Pãrau jãgbajupii chirajim. 7 Mamʌ mʌ hiek hũrbat: deeum 
hiek maach peerdʌajem chan tag chukꞌum; pãrag jãg nem jaau wënʌrrʌm 
kꞌʌʌnaun sĩi warag pãrau hʌk̈ꞌajujã kꞌaugba hapijuuta hẽkꞌa wënʌrrʌm kꞌabahab, 
magʌm gaaimua Cristoou chadcha maach peerdʌ haaujem hiekta jũrr hag 
heyaajã kꞌaba parhoob hamachdëu jaaum haig jawaag. 8 Ya magbaadëm chan 
nem hajap kꞌabata haadëju. Mamʌ hãbmua kꞌãijã pãrag maach peerdʌajem hiek 
jaau sim hanʌmta nacha mʌig maachdëu pãrag jaauchëtarrjö kꞌaba kꞌĩetta jaau 
sim wounan, magan hichiita Hẽwandam jua machag hãwatab kꞌaba hãwatju. 
Mʌchdëu wa Hẽwandam chog hãb hʌg̃tꞌarmua bëewia kꞌãijã mag hag hiek 
chaar kꞌabamta jaaumʌn, magan Hẽwandamau hichiita ham gaai mas hab kꞌaba 
mas haju. 9 Cha mʌchdëu jaau chirʌmjö pʌaba mua deeu mag chirʌm: Hãbmua 
kꞌãijã maach peerdʌajem hiek jaau sim hanʌmta mʌig nacha maachdëu pãrag 
hũrpitarr chaaurta jaauju hatꞌeen, jerrba Hẽwandam jua machag hãwatab kꞌaba 
hãwatju. 10 Mua mag chirʌm haig chan hõragta mʌch hëugar hajapꞌa hig hiyʌʌ̈ 
hamkꞌĩir kꞌaba, Hẽwandamagta mʌchdëu nem wau chirʌm higwia chadcha hʌü 
sim hapiju hẽkꞌaajem; sĩi hõrag mʌch hajapꞌa hoomkꞌĩirpaita mʌ mag chitʌm 
hakꞌiin, ya Cristo chogjã kꞌaba chirakꞌam.

Pabloou Hẽwandamau hich jʌr hautarr jaautarr
11 Hermanonaan, chadcha kꞌapꞌʌ habat cha mua pãachig jaau chirʌm: 

Mʌg maach peerdʌajem hiek cha mua jaau chitʌm chan sĩi mʌig heegar 
maachjöpaim kꞌʌʌn kꞌĩirjug kꞌabam. 12  Mʌg hiek chan hõrau mʌrʌg 
jaautarrjã kꞌaba wa mʌch garmua kꞌãijã deeum kꞌʌʌn dʌ̈i kꞌaugtarrjã 
kꞌabam. Mʌg hiekꞌan hich Jesucristoou mʌchigcha jaautarrau.

13 Pãrag kꞌap hamkꞌĩir jaaukꞌim; tale pãrau hũurjeejim warrgar mua nem 
waaujerr: Warrgar sĩi maach jöoin judionaan hiigta hee chitaawai mʌg Cristo hiek 
hʌk̈ꞌa durrum kꞌʌʌn dau haugjã kꞌaugba chadcha mua ham hẽudee hẽkꞌaajeejim. 
14 Har maach pör hagdaujö bãautarr kꞌʌʌn happain mʌchdëuta ham kꞌãaijã hʌr̃cha 
maach jöoin hi kꞌapcha chirajim, mʌchdëuta ham kꞌãaijã hajapcha hʌʌrkꞌaajerr 

haawai. 15 Mamʌ hagtꞌa tꞌaabajã tꞌaababa chirʌwe Hẽwandamau hich hatꞌee 
mʌ jʌr hauju kꞌĩirju wai sĩerr haawai, mag chitarr hãba, hʌü hich garmua mʌ 
heeg hoowi 16 kꞌãai hãb mʌrʌg hich Hiewaa kꞌaugpijim, judionaan kꞌabam kꞌʌʌn 
heem magwe hichdëu hõor peerdʌ haaujem hiekta jaau pꞌʌʌrdʌ chitamkꞌĩir. Mag 
mʌchig jaaupibaawaijã mua hiwiir hãbamʌgjã jëeuba, 17 ni Jerusalenag mawia mʌ 
nawe hich Jesuucha hagjö hich hi jaaumkꞌĩir jʌr hauwi hich dʌïcha wënʌrraajerr 
kꞌʌʌnagjã mua jãga jaauju haai chirʌ ́ha jëwaanjã mabajim. Magju kꞌãai maigpai 
chiraba, warag Arabiaag mawia, mam chirʌʌ hawiata deeu Damascoog majim.

18 Mag Hẽwandamau mʌrʌg hich Hiewaa kꞌaugpitarr kꞌur año tꞌãrjup 
naata Jerusalenag majim Pedro dʌ̈i hoog; maig mʌ seman numpai chirajim 
hi dʌ̈i. 19 Hich maagwai maach Pör Jesús heeum Santiago happaita mua 
hoojim; pari tagam kꞌʌʌn hagjö hich Jesuucha hich hi jaaumkꞌĩir jʌr hautarr 
kꞌʌʌn chan mua hãbjã hoobajim. Magtarr haawai mua chan deeum kꞌʌʌnau 
mʌchig jaautarrta kꞌaugwi jaauba, hich Hẽwandamaucha kꞌaugpitarrta jaau 
chirʌm. 20 Cha mua pãrag mʌg hẽsap gaai jaau chirʌmʌn chadchata mua 
jaau chirʌm Hẽwandam dakꞌĩir; hichdëujã kꞌapꞌʌ sim mʌ sëukꞌaba chirʌm.

21 Mag Jerusalén hudtꞌurtarr kꞌurta deeu mʌch durr Ciliciaag mawi Siria 
durrjã hudtꞌurjim. 22  Pari maagwai chan Judea durr iglesia nʌnʌidʌm heem 
hermanonaanau chan hagtꞌa kꞌĩircha chan bʌ̃ʌrjã mʌ kꞌaugba naajim, ham 
heejã maba chirarr haawai. 23 Sĩi hamau hũurwai ham kꞌaibag wawaag 
mʌchdëujã ham hẽudee hẽkꞌaajerrta hĩsin warag mʌchdëupata maach 
peerdʌajem hiek jaau chitʌm hanʌm hũurjeejim haajem, mʌchdëujã 
magʌm hiek warre hõrag hisegpi jaauba haajerrjö. 24 Pari hamachdëu mag 
hũr nʌm gaaimua warag Hẽwandamagta hʌü hajim haajeejim haajem.

Tagam apostolnaanaujã Pablo hiek jʌ̃gaagaa hũrtarr

2  1 Maimua magtarr kꞌur catorce añonaata deeu hũwaai Jerusalenag majim 
Bernabé dʌï; mag mʌch mam dʌï Tito harrjim. 2 Mag mʌ marran, hich 

Hẽwandamau mʌrʌg maju haai chirʌm habaawaita majim. Maimua ya Jerusalén 
barwi iglesia hee chi pörnaan dʌï maach happai biirdʌ nʌm haigta mua jũrr 
hamag jaaubaadëjim judionaan kꞌabam kꞌʌʌnag maach peerdʌajem hiek mʌchdëu 
jaaujem. Mua hamag jaaujim, mʌchdëu nem jaau chitʌm kꞌap hamkꞌĩir, magba 
hakꞌiin mua nem jaau chitʌm kꞌaugbam gaaimua mʌch higar kꞌaba kꞌãijã 
habaawai mʌchdëu nawe jaautarr maimua hewag jaaubarmjã hisegju hawi. 
3 Pari Jerusalenpie jöoin chi pörnaanau hũurwai mua nem jaau chirʌm chadcha 
hag heyaa sĩerr haawai, Tito judío kꞌaba sim mʌ dʌï nʌrrarrjã maach meeunau 
haajemjö mehëu tꞌʌʌpʌïju haai simjã habajierram. 4 Mua hamag jaaujim, jãga 
hãaur kꞌʌʌn hermanonaan hanʌmjã sĩi sëukꞌa nʌrrjëemta hamach kꞌaugbajupii 
hawi maach haig bëejĩ, jũrr hamachdëuta mʌ hichaaur pãarjö judionaan kꞌabam 
kꞌʌʌnaujã Cristo hiek hʌk̈ꞌa nʌm dʌï maar jöoin hiita hʌr̃cha hʌʌrkꞌaju haai nʌm 
ha jawaag. Mamʌ mua hoowai mag maar jöoin hiita hʌdʌraa mag hʌʌrkꞌapi 
jaautarr hamuan, warag pãach chi hʌk̈ꞌa durrum kꞌʌʌnta mag maar jöoin hiiu 

presonaanjö wai sĩsikꞌam ha chirajim, pöd chi höbëraajã kꞌaugba. 5 Magua mua chi 
pörnaanag jaau chirajim mag mehëu tꞌʌabichpi nʌmua wa tagam ley maar jöoin 
dën hʌʌrkꞌa nʌmua chan maach peerdʌba haajem. Magua maach peerdʌajem 
hiekta pãrag hich mag pãach hee wai naapim kꞌõsi narr haawai, magta mag sëukꞌa 
nʌrrjëe harr kꞌʌʌnau mamagkꞌamjã bʌʌ̃rjã maadëu hamag maach hʌdʌʌr deeba, 
jũrr chikꞌam hipeer hahaujii hawi, maach garmuata pödpʌïjim ha chirajim.

6 Mamʌ mua mag jaautarr hũrwi mag Jerusalenpien chi hʌk̈ꞌa nʌm kꞌʌʌn 
hee jöoin hamach pörkꞌa wai nʌm kꞌʌʌnaujã bʌ̃ʌrjã mʌrʌg, “Pua magta haju 
haai simjã” habajierram, mua jaautarr tꞌum hʌü hamach jʌg̃aagaata jaautarr 
haawai. (Pari Hẽwandam dau naan maachin tꞌum hagdaujöpai tꞌʌnʌm 
haawai hamach Cristo dʌïcha wënʌrrajim hawi chi pörnaankꞌa naawiajã 
mʌ gaai mas kꞌaba sim.) 7 Hamach garmuata mʌrʌg nem jaauju kꞌãai, warag 
hamach paarmua, hich Hẽwandamauta judionaan kꞌabam kꞌʌʌnagjã hichdëu 
maach peerdʌ haaujem hiek jaaumkꞌĩir mʌrʌg jaau wai sim hanaajim, hich 
jãg Pedroogjã hichdëuta judionaanag hich hiek jaaumkꞌĩir jaau wai simjö. 
8 Mag Pedroog hich hiek jaaumkꞌĩir pʌïwi judionaan pöm hich hiek hʌk̈ꞌapi 
hautarr hag Hẽwandamaupaita mʌjã hĩchab judionaan kꞌabam kꞌʌʌn hee hich 
hi jaaujemkꞌa pʌïbajieb, ham heejã hagjö hõor pöm hich hiek hʌk̈ꞌapi hawaag.

9 Mag hich Hẽwandamauta mʌ dʌ̈i mag sĩewaita Pedroou Santiago 
dʌ̈imua Juanaupa hamachta chi hʌ̈kꞌa durrum kꞌʌʌn hee chadcha chi pörkꞌa 
nʌm kꞌʌʌnaujã chadcha hich Hẽwandamauta hʌü mʌrʌgjã magamkꞌĩir hich 
jua tꞌeeg deejim hanaajim warag. Magnaa chadcha hãbam pꞌidag pꞌidkꞌa 
nʌm gaaimua hãba kꞌapeenkꞌa nʌm hanʌmua mʌ dʌ̈i jua jootꞌʌwi Bernabé 
dʌ̈ijã jua jootꞌʌnaa warag maar kꞌĩir honee hiekꞌamajierram, judionaan 
kꞌabam kꞌʌʌn hee hich mag jaaumkꞌĩir. Maagwai hamaujã hich hagjö warag 
judionaanag jaau nʌisiju hajierram. 10 Hãba marag kꞌĩir hokꞌoopiba jaaumjö 
jaautarran, hermanonaan hee dau hapꞌʌʌm kꞌʌʌndamau nem hig nʌmjã sĩi 
hamag hoobamjö hapibata jaaujim. Mamʌ hamau mag jaauba harr hakꞌiinjã, 
jãgʌm haiguin mʌʌn hichiita hich magta chitʌm.

Pabloou hichdëu Pedroog hiekꞌatarr jaautarr
11 Pari magtarrta hich Pedro Antioquía pꞌöbör hee barimaawai, hirua nem 

wau sim hʌü kꞌabata sĩejim; magua chadcha mua warre hichig kꞌĩircha hiekꞌajim. 
12 Kꞌani mua hoowai warran, hermanonaan judionaan kꞌabam kꞌʌʌn dʌïjã 
hʌü hãba tꞌach kꞌoojeejim; pari mamagkꞌarrta hõor Santiago higar narr kꞌʌʌn 
Jerusalenmua bardʌtkꞌabaimaawai, ham kꞌa hogdʌwi tag ham dʌïjã tꞌach kꞌöba 
haadëjim, mag hamachdëuta hamach jöoin hi hajapcha hʌʌrkꞌaajem hanarr 
kꞌʌʌnau hich jaauju kꞌĩirjuwi. 13 Pedro magbaadëm hoowi haig hagjö judionaan chi 
hʌk̈ꞌa durrarr kꞌʌʌnaujã hich hagjöta hapꞌöbaadëjim hamach kꞌapeen judionaan 
kꞌabam kꞌʌʌn dʌï, Cristo higar nʌisiewai tag hamach jöoin ley gaai jaau simjö 
habaju kꞌapꞌʌ narrta. Mamʌ makꞌʌʌnpai kꞌaba, hajapcharan hich Bernabépata dʌï 
hag hee burrjim, warm kꞌʌʌn hoowi. 14 Mag mʌchdëu hoowai maach peerdʌajem 

hiek gaai wënʌrrapi jaau simjö kꞌaba haadëm hoobaawaita chadcha hõor kꞌapanag 
dakꞌĩir hiekꞌamamua mua Pedroog mag chirajim: “Pʌ, judiokꞌa simta dʌr̈rʌʌ̈ pua 
maach jöoin hijã hʌʌrkꞌaba sim. Pʌchjã mag simta, ¿jãgwi magan hĩsta deeu pua 
warramjö magʌm ley hʌʌrkꞌa sĩ?” ha chirajim. Magnaa mua hirig, “¿Pua chan 
kꞌaugba sĩeb” ha chirajim, “pʌchdëu jãg simua warm kꞌʌʌn judionaan kꞌabam 
kꞌʌʌnagjã maach meeun dënjöta magʌm ley hʌʌrkꞌapi jaau sim?”

Judionaan hawiajã hãba Cristo hiek hʌ̈kꞌa nʌm gaaimuata peerdʌ nʌm
15 Maran chadcha bi heewe judionaankꞌa naawai hich Hẽwandamau ley 

deetarrjã wai nʌm. Magua maar chan chadcha sĩi Hẽwandam kꞌaugbam kꞌʌʌnjö 
parhoob nem waaujem kꞌʌʌn kꞌabam. 16 Mag naab mamʌ hĩsin ya marau kꞌapꞌʌ 
nʌm hĩchab, mag sĩi Moiseeu ley pꞌã pʌatarr hʌʌrkꞌa nʌm gaaimuapai chan 
pöd hãbjã kulp chukꞌu sim haju kꞌabam. Hãba Cristo hiek tꞌãraucha hʌk̈ꞌa nʌm 
gaaimuata chadcha kulp chukꞌu haajem. Maguata maachdëujã hĩchab Jesucristo 
hiekta hʌk̈ꞌa nʌm, mag nʌm gaaimuata mag kulp chukꞌu nʌisieg. 17 Mamʌ hãba 
Cristo hiekpai hʌk̈ꞌawi maach jöoin hiita hisegkꞌiin, sĩi ley chukꞌu haawai parhooba 
nem waaujem kꞌʌʌn dʌï hãba nʌisiju, bʌʌ̃rjã Hẽwandam chaain haju kꞌaba. 
Chadcha ham dënjö kꞌaigba nem wawaag kꞌabam mamʌ mag hakꞌiin, ¿hãbmua 
kꞌãijã Cristoou hich hiekpaita hʌk̈ꞌapi simua maachig pekauta waupi sim habaju 
kꞌai, Hẽwandamau maach jöoinag ley deetarrta hisegpi sĩewai? Mag haju haai sĩeb 
mamʌ mag kꞌabam. Hichiita mag ley gaai jaau simjö Hẽwandam dau na hajapꞌa 
wënʌrraju haai nʌm. Magua mag Cristoog dich peerdʌ haupim kꞌõchgauta mag 
ley dich jöoin hi hisegkꞌiinjã, kꞌaigba kꞌaba sim. 18 Magju kꞌãai, mua hõrag mʌch 
paarmua maach judionaan ley hʌʌrkꞌapiba jaaujerrta hewag pawi deeu hũwaai 
jãg ley hʌʌrkꞌa nʌmuata maachin hʌü peerdʌajem hawi hag gaai jaau simjö 
tꞌumaa hʌʌrkꞌakꞌiin, magan mʌchdëuta mag ley kꞌaigba jaaubarm, chadcha maach 
peerdʌ hawaag chan serbiiba simta mag jaau chiraawai. 19 ¿Kꞌan jãgwi mua mag 
chirʌ?́ Warran chadcha jãg ley hajapꞌa hʌʌrkꞌa chitʌmuata hʌü peerdʌju hawi 
parta tꞌumaa hajapꞌa hʌʌrkꞌaju hẽkꞌaajerr haawaima. Mamʌ magʌm gaaimua 
chan Hẽwandamau mʌch haubaju kꞌaug hautarr haigmua warre tag magʌm leijã 
hʌʌrkꞌaba, hãba Cristo hiekpaita hʌk̈ꞌa chirsijim, chadcha hich Hẽwandamau 
kꞌõsimjöta nem wau chitaag. 20 Maguata nem kꞌaigbam wawaagan mʌʌn nawe 
Cristo tꞌõo naawai hi dʌï hãba pakuls gaai tꞌõrrjöta chirʌm, magʌm ley hʌʌrkꞌa 
nʌmuata tag mʌch peerdʌjujã kꞌĩirjuba. Pari tag warramjö mag kꞌĩirjuba chirʌmʌn 
mʌch kꞌĩraupai kꞌaba, Cristo mʌ tꞌãar hee sim hag juapaauta mʌrʌg magpi sim. 
Maguata Hẽwandamau kꞌõsimjö wawaag hich Hiewaa Cristoou mʌchig juapá 
deeju kꞌĩirju chirʌmuata nem wau chitʌm, chadcha hichdëuta hich garmua mʌ 
kꞌõsi hawi mʌ kõitjã hichta tꞌõopitarr haawai. 21 Mʌ chan har ley hʌʌrkꞌa nʌmta 
hajapcha sim hawi Cristoon parta meejim ha hiekꞌaajem kꞌʌʌn kꞌaba chirʌm. 
Chadcha maach jöoin judionaan ley hʌʌrkꞌa nʌmuata Hẽwandam dau na tag 
maach kulp chukꞌu hapiejem hakꞌiin, kꞌantꞌee Cristo maach kõit meekꞌamma.

Kꞌan gaaimuata Hẽwandam Hakꞌaar haaujẽ

3  1 Galaciapien, pãarta chadcha kꞌĩirjugjã chukꞌuta nʌmá. Pãrag kꞌabá warre 
marau Cristo maach kõit pakuls gaai meetarrjã dawaa pãach daúachata 

hoo nʌmjö jaaumajima. Magtarrta ¿jãgwi hʌdʌraata parhoobam kꞌʌʌnag pãach 
kꞌũgurpijierrá? 2 Mua pãrag jëeu hookꞌim, pari jũrran mʌ hiek hʌk̈ꞌabat keen: 
Pãrau Hẽwandam Hakꞌaar jua tꞌeeg pãach gaai haauwai, ¿Moiseeu ley pꞌã 
pʌatarr hʌʌrkꞌa nʌm gaaimuata haujierrá, wa maach peerdʌajem hiek marau 
pãachig jaautarr hũrwiata haujierráwa? 3 Chadcha pãar kꞌĩirjug wai naakꞌiin, 
¿warrcha hʌk̈ꞌa pꞌöbaadeewaijã hich Hẽwandam Hakꞌarauta pãrag Cristo hiek 
hʌk̈ꞌapibajĩ? Magtarrta ¿jãgwi hĩs mag Hakꞌaar hisegamjö pãach juapaaupai sĩi 
mag ley hʌʌrkꞌa nʌmuata pãach hajaug paaju hẽkꞌa nʌ? 4 Magan warr pãachdëu 
hʌk̈ꞌaawaijã, ¿parta maach peerdʌajem hiek hʌk̈ꞌanaa Hẽwandam Hakꞌaarjã 
haujierrab? ¡Hʌk̈ꞌabam! 5 Magan jãg Hẽwandamau hich juapá deetarrau pãach 
hee mor masim kꞌʌʌnpa dau daau monaaupʌp̈ʌï haawaijã, ¿pãragan jãgʌmʌn 
mag ley hʌʌrkꞌa nʌm gaaimuapá? ¿Kꞌan gaaimuajöo sĩ pãrau kꞌĩirjuawai? Jãg 
nʌm chan magʌm ley hʌʌrkꞌa naawai kꞌaba, warr pãachdëu maach peerdʌajem 
hiek hũrwia hʌk̈ꞌatarr gaaimuata jãg nʌm.

6 Pãrau mag hʌk̈ꞌamapꞌa nʌm kꞌai hũrbat, jãgajĩ warrjã Hẽwandamau jöoi Abrán 
kꞌararr dʌï. Hẽwandamau hichig hich dʌï magta haju habaawai Abranau chadcha 
hʌk̈ꞌajim haajem. Mag hʌk̈ꞌabaawai hʌü Hẽwandamau hi kꞌaibag hisegpʌïwi 
warre kulp chukꞌu hapʌïjim hanaabá. 7 Magtarr haawai pãadë kꞌĩirjubat: Hĩs 
hewag pawiajã har chadcha Abrán chaain hanʌm kꞌʌʌnan, hich jöoi kꞌitarrjö 
Hẽwandam hiek hʌk̈ꞌam kꞌõsi hʌk̈ꞌa nʌm kꞌʌʌnta hi chaainau. 8 Hẽwandam 
hiek pꞌã sim gaai hĩs hewagam kꞌʌʌn higwiajã pãarjö judionaan kꞌabam kꞌʌʌnpa 
maach peerdʌajem hiek hʌk̈ꞌabaawai Hẽwandamau hamjã hauju ha sim. Mag 
maach hich haar hauju higwi jöoi Abranag, “Mʌg jẽb gaai durrpierram kꞌʌʌnta 
pʌ gaaimua hʌü wënʌrrajugui” hajim hich Hẽwandamau. 9 Magtarr haawaita hĩs 
hewagjã chadcha hʌk̈ꞌa nʌm kꞌʌʌnan Hẽwandamau hich jãg Abrán dʌïjã hajapꞌa 
harrjö ham dʌïjã hich hagjö haju, hirua hʌk̈ꞌatarrjö hʌk̈ꞌa naawai.

10 Pari magba har Moiseeu ley pꞌã pʌatarr hʌʌrkꞌa nʌmuata hamach peerdʌju 
hawi hãba haata hig nʌm kꞌʌʌnan, ya Hẽwandamau kꞌaibag waujuuta nʌm, 
mag leíu jaau sim tꞌum pöd hʌʌrkꞌa hauba nʌmta hãba haata hig naawai. 
Hẽwandamau hichdëu ley deetarr gaai jaauwai, mag leita hʌʌrkꞌaju kꞌai warre 
tꞌumaata hʌʌrkꞌapi sim; magbamʌn hichiita hi jua hãwatab kꞌaba hãwatju 
ha pꞌã sim. 11 Hichdëucha mag jaau sĩewai merag chukꞌuta sim, sĩi mag ley 
hʌʌrkꞌa nʌmuapai chan ni hãbjã Hẽwandam dau na kulp chukꞌu kꞌaba sim, 
Hẽwandamau hich hiek gaai jaauwai “Hãba hich hiek hʌk̈ꞌa nʌm kꞌʌʌnpaita 
hajaug paapʌïwi hich haar haaujem” ha jaau sĩewai. 12 Pari Moiseeg ley deetarr 
gaai chan magba, sĩita warag Hẽwandamag hich haar dich haupiegan mag ley 
gaai jaau sim tꞌumaa hajapꞌata hʌʌrkꞌaju haai nʌm ha sim. Pari chadcha mag 
hajapꞌa ley hʌʌrkꞌa nʌmuapaita Hẽwandam haar höbër wënʌrraju hakꞌiin, ni 

hãbjã hi haar höbërba haajeekꞌam, hãbmuajã pöd tꞌum hʌʌrkꞌa hauba haajeewai. 
13 Mag ley gaaimua maach tꞌumaam kꞌʌʌnta Hẽwandamau kꞌaibag wauju 
kꞌʌʌnkꞌa tꞌʌnarrta, Cristoou jũrr maach kꞌaigpër hauwi maach kõit hʌdʌraa 
pakuls gaai hich meerppijim. Magtarr haawai Hẽwandam hiek gaai jaau 
simjö, “Har tꞌõonaa pa gaaita jiirjop nʌm kꞌʌʌnan hich Hẽwandamaucha dau 
hãaukꞌawi juau hõrag hoomkꞌĩirta mag jiirjoppibarm” ha pꞌã sĩewai, maadëu 
kꞌapꞌʌ haju haai nʌm, maachta Hẽwandam dʌï hiekkꞌõr paar narrta maach 
pekau tꞌum jũrr Cristoou hich gaaita paa haujim, magbarmua maach kõit hich 
gaaita Hẽwandamag jua kꞌʌaba deemkꞌĩir. 14 Mag Cristoou hʌü maach kꞌaigpër 
hautarran, hich Hẽwandamau maach jöoin Abranag jaautarrjö, mag Cristo 
maach kõit hich dau hapꞌʌʌ hapitarr hiekta hʌk̈ꞌabaawai judionaan kꞌabam 
kꞌʌʌnagpa Hẽwandamau hich Hakꞌaar deeju hatarrjã chadcha haumkꞌĩir hajim.

¿Kꞌantꞌee ley serbii sĩ?
15 Cristo gaaimua kꞌodamnaan, pãrag kꞌapcha hamkꞌĩir ejemplo deekꞌim: 

Mʌig heegar hawiajã dich kꞌapeen dʌï hiek deewi dich nem wauju hẽsap gaai 
hajapꞌa pꞌãnaa dich tꞌʌr̃jã firmaa sĩubarm chan nassi pawiajã pöd hãbmuajã hich 
happai deeum hiek hag gaai pꞌãju kꞌaba, ni bʌchkꞌunjã borraaju kꞌaba, chadcha 
hich hag gaai jaau simjöta haajem. 16 Hẽwandamau hich garmua Abranag hiek 
deewaijã hich magta hajim. Hẽwandamau hich hiek pꞌã sim gaai Abrán chaain 
hewagam kꞌʌʌn gaaimuata nem hajapꞌa haju hajim. Mamʌ mag hi chaain 
gaaimua hatarran hajapcharan Cristo higwiata mag sĩejim. 17 Mua pãrag jaaum 
hig chirʌmʌn mʌgau: Mag Hẽwandam Abrán dʌï hiek deewain magta pꞌãnaa 
hag gaai hamach numiim kꞌʌʌnauta firmaa sĩubarmjö hajim. Magtarr haawaita 
hag kꞌur nassi cuatrocientos trienta años pawi ley Moiseeg deewaijã mag leíu 
nachgarwe Abrán dʌï hiekꞌatarr pöd serbiiba hapʌïbajim. Hirua Abranag 
hewagam kꞌʌʌn dʌïjã mag hajapꞌa haju jaautarr hiek chan kꞌĩir hokꞌooba hagtꞌata 
balee sim. 18 Moiseeg ley pꞌãkꞌa deetarr gaaimuata Hẽwandamau maach peerdʌ 
haaujeekꞌiin, magan nacha Abrán dʌï hiek deetarrta jũrr serbiiba sĩsikꞌam. Pari 
magba hich meukꞌuucha Abranag hich hiek hʌk̈ꞌa nʌm gaaimuata peerdʌ hauju 
hatarr haawai chadcha hagtꞌa hich magta haajem.

19 Mua kꞌapꞌʌ chirʌm, magbaawai hãbmua kꞌãijã, magan “¿Kꞌantꞌeeta mag 
Moisés ley serbii simma?” haju. Hajapcharan jãg ley serbii simʌn, hõrau 
hamachdëu Hẽwandamau nem jaau sim chaaur nem wau nʌm gaaimua hamach 
pekau hee nʌm kꞌap hamkꞌĩirta serbii sim. Pari mag ley hag nawe Hẽwandamau 
Abranag Cristo pʌïju jaautarr pʌï nʌm horapaita serbiiju hajim. Mag lein 
Hẽwandamau hich chognaanagta Moiseeg deepibaawai Moiseeu jũrr pꞌöbör hee 
tꞌumaam kꞌʌʌn hatꞌee haibëejim. 20 Pari Abrán dʌï hiekꞌaawai chan Moisés dʌï 
hatarrjö sĩi hich chognaan gaauta jaaupʌïba, warre hichdëuchata jaaujim.

21 Pari magbaawai hãbmua kꞌãijã hĩchab, “¿Magan mag Moisés leíu jũrr 
Hẽwandamau mag hewagam kꞌʌʌn dʌ̈ijã hajapꞌa haju ha jaautarr chaaur 
kꞌĩetta jaau sĩeb?” haju. Magjã kꞌabam. Mag hanaa mag leíuta chadcha 

Hẽwandamag maach haupiejem hakꞌiin, magan sĩi mag ley gaai nem 
jaau sim wau nʌmuapaita Hẽwandam dau na maach kulp chukꞌu nʌisip 
haajeekꞌam. 22  Pari Hẽwandamau magta maachig hich hiek gaai jaauba 
sim. Magta jaauju kꞌãai maachin tꞌumaam kꞌʌʌnta dich pekau gaaimua 
Hẽwandam dʌ̈i hiekkꞌõr wai nʌm ha sim, hichdëu jaautarrjö hich haar 
hauju hawiajã Jesucristo hiek hʌ̈kꞌa nʌm kꞌʌʌnta mag hauju haai nʌm ha 
kꞌap hamkꞌĩir.

23 Hagtꞌa Cristo bëeba haawain mag leíuta Hẽwandam dʌï hiekkꞌõr wai 
nʌmjã kꞌapꞌʌ hapiejeejim, hi dʌï kꞌõinaa hajujã kꞌaugba. Mag narr haawai hãba 
hi bëejuuta nʌ naajim, mag maach peerdʌ haujucha pierrwai hi hiek hʌk̈ꞌaag. 
24 Hajapcharan maach jöoinag ley deetarrauta Cristoou maach peerdʌjujã kꞌap 
hapijim, chadcha mag Cristo pierrwai tꞌãraucha hi hiek hʌk̈ꞌa nʌm gaaimua 
Hẽwandam dau na kulp chukꞌu nʌisimkꞌĩir. 25 Pari mag narrta hĩs ya hich 
Cristocha barchëwi hi hiekcha hʌk̈ꞌa nʌisiewai ya tag mag ley higba nʌm. 26 Ya 
hĩsin mag hich Jesucristo hiekta tꞌãraucha hʌk̈ꞌa nʌm gaaimua maachin tꞌumta 
Hẽwandam chaainau. 27 Mag hi chaainkꞌa nʌm dʌï pör choo nʌmua Cristo 
dʌïjã kꞌodkꞌanaa hi kꞌĩir tꞌeg nʌm, hich Cristo mʌig heegar haawai nʌrraajerrjö 
wënʌrraag. 28 Mag naawai ya hĩs chan hãbmuajã, “Mʌʌn judioou” wa “Mʌ 
chan judío kꞌabam” hajujã kꞌaba, ni chikꞌam chog wa chikꞌam chog kꞌabamjã 
haba, ni “Mʌʌn hemkꞌooi haawai hʌʌi kꞌãaijã mʌchta hʌr̃pai chirʌm” hajujã 
kꞌabam. Pãran tꞌum Cristo dënkꞌa naawai hõor hãbpaimjöta nʌm. 29 Mag 
chadcha pãar Cristo dënkꞌa nʌm kꞌai, magan chadchata Abrán chaainau. Mag 
hi chaain haawai, hich Hẽwandamau hirig hi chaain hewagam kꞌʌʌn dʌïta 
hajapꞌa haju harr haawai, pãar dʌïta chadcha Hẽwandamau hʌü haju.

4  1 Mua pãrag jaaum hig chirʌmʌn mʌgta sim: Kꞌanim nemjö woun 
rikkꞌa simua chaai bʌr̃ʌʌ kꞌitʌm hãbpai wai sim; mag sim meebaadee 

magdamauta hi juagam nem jʌãju. Mag hichdëuta tꞌum jʌãjup mamʌ, hagtꞌa 
bʌr̃ʌʌ kꞌitʌm haiguin, hich hag degam chogjöpai chi jöoinau hichig nemdam 
jajaaukꞌampierrta wau kꞌitʌm. 2 Sĩi chi jöoinauta bãau harrmam dʌï hirua jʌãju 
nemjã tꞌumaa hamach dënjö hajapꞌa wai nʌm. Maimua ya chi hayau hich meeju 
nawe hẽsap gaai jaau pʌatarr hag año wai sĩsiewaita ya hichig tꞌʌsĩebapäaiwai 
hichdëucha kꞌap sĩsiju; hajapcharan hajap hich jöoipa sĩsiewaima. 3 Maach 
mʌg Cristo hiek hʌk̈ꞌa nʌm kꞌʌʌnjã hich hagjöta naajim. Warrcha Cristo 
kꞌaugju naweran sĩi parhoobam nem maach jöoin hiita hʌr̃cha kꞌĩir pogkꞌe 
hʌʌrkꞌaajeejim, jöoinau chaainag nem jajaaukꞌampierr haajemjö, mʌgʌmuata 
chadcha dich peerdʌ haujupii hawi. Pari mag hʌʌrkꞌa nʌmuata hich hipierraa 
haawai warag hichta wounjö maach kꞌãai hʌr̃pai sĩejim. 4 Mamʌ mag wënʌrrʌʌ 
hawi ya Hẽwandamau hich Hiewaa pʌïju hed haadeewai pʌïwi, Hẽwandamkꞌa 
sĩerrta maach tꞌumaam kꞌʌʌn tꞌaabatarrjö chadcha maar meeun hʌʌirau hoowi, 
bʌr̃ʌʌ bãaumamua tagam kꞌʌʌnjö mag Moiseeu ley deetarr hʌʌrkꞌa kꞌitʌmua 
jöoipajim. 5 Pari Hẽwandamau mag hi pʌïtarran, mag leita wounjö jua tꞌeeg sĩerr 
heemua maach hich hiek hʌk̈ꞌa nʌm kꞌʌʌn peerdʌ haumkꞌĩir hajim; mag hʌü 

peerdʌ hatꞌaawai hich Hẽwandamaujã hʌü maach hich chaainkꞌa wai sĩsimkꞌĩir. 
6 Mamʌ mag hich chaainkꞌa nʌisimjã maachig kꞌap hamkꞌĩir, hich Hẽwandamau 
jũrr hich Chaai Hakꞌaarta pʌïjim maach tꞌãar hee sĩemkꞌĩir. Mag hi Hakꞌaar 
maach tꞌãar hee simuata maachigjã Hẽwandamag Haai hichëpiewai chadcha 
maadëu Hẽwandam maach Haai haajem. 7 Magua hĩs pãar ya tag mag leita 
hʌʌrkꞌaag kꞌaba nʌm; pãran hĩsin Hẽwandam chaainau. Mag hi chaain haawai 
mʌg hatag pawiajã Hẽwandamau pãar hatꞌee nem wai sim jʌãpib kꞌaba jʌãpiju.

Judionaan ley hʌʌrkꞌapimaaugau Pabloou chi hʌ̈kꞌa nʌm kꞌʌʌn wawitarr
8 Chadcha warr pãrau Hẽwandam kꞌaugba haawain parhoobam nemta 

hẽwandam hawi hagʌmʌgta hee haajeejim. 9 Mamʌ hĩs ya pãrau Hẽwandam 
chaarta hajapꞌa kꞌapꞌʌnaa hich garmuajã pãar kꞌapꞌʌ simta, ¿jãgwi warr pãach 
narrjö deeu hũwaai magʌm nem maadëu higba sĩi jua tꞌeegjã chukꞌu sĩsidʌmʌgta 
hee haju hẽkꞌaajẽ? 10 Maimua ¿kꞌan jãgwi deeu hũwaai warrgarmjö pꞌiesta hedjã 
hʌʌrkꞌanaa, hedau wahëe nʌm hedjã jãgnaa, maimua tagam pꞌiesta año gaai 
waaujerrjã deeu wauju kꞌĩirju nʌ? 11 Jãg hoowaita chadcha pãar hee Hẽwandam 
hiek jaauwai jãg mʌch pꞌitꞌur chitarrjã sĩi par hajim haju hökꞌö chiraajem.

12 Hermanonaan, mʌʌn chadcha Judioou; mag chirab mamʌ ya mʌʌn 
pãar meeunjöta chirʌm, tag mʌch jöoin leijã hʌʌrkꞌaba. Magua muan pãragjã 
mʌchjöta habat ha chirʌm. Hoob maar jöoin ley hʌʌrkꞌamiet. Mua kꞌapꞌʌ chirʌm 
pãrau mʌ hiek hũrm kꞌõsi hũrju. 13 Pãrau pãachdëujã kꞌapꞌʌ nʌm, pãar hee nacha 
mʌchdëu maach peerdʌajem hiek jaauwimaawai, mor machpawi warag pãar hee 
chirsierr gaaimuata hʌü pãragjã jaauwi pãrau hũrjierram. 14 Muan jãg mʌch mor 
machpawi hapꞌʌʌ chirʌmuata Hẽwandam hiek jaau chitʌm hoowi, pãrau warag 
mʌch hisegwi pãach heemua mʌch jʌrpʌïju kꞌãijã kꞌĩirju chirajim. Pari magjã 
magba, magju kꞌãai angelnaan hich Jöoiraucha pʌïtarrjö wa hich Jesucristota 
pãach hee barbaimamjö hajierram pãrau mʌ dʌï. 15 ¿Chadcha maagwain pãar 
honee naabajĩ? ¿Magtarrta jãga nʌ hĩs? Mua kꞌapꞌʌ chirʌm, jãagwai maach 
peerdʌajem hiek mua jaauwi hʌü pãachdëu hũrtarr paar, honegau pãrau pãach 
dau jẽu deebaawai hʌü mʌ kꞌĩirdam hinaapai kꞌãijã haju kꞌap hamuan, magʌmjã 
haba pãrau chadcha pãach dau kꞌãijã mʌrʌg jẽu deekꞌam. 16 ¿Mag narrta hĩs 
jãga pãar jãg nʌ? Pãachdëu jãg deeum kꞌʌʌn hiekta hʌk̈ꞌaag hẽkꞌa nʌmjã hidëu 
hʌk̈ꞌapiba mua pãach kꞌĩircha mʌg hẽsap gaai hikꞌʌaba mag hiekꞌa chirʌm hawi, 
¿pãach hoomapꞌa haawaita mag chirʌm hanʌ?́ Magjã kꞌabam.

17 Jãg pãrag deeum hiekpa jaau wënʌrrʌm kꞌʌʌnan chadcha pãar hatꞌee wʌrpa 
tꞌʌnʌm, mamʌ mag nʌmʌn ham hödiin jũrr kꞌĩetta kꞌĩirju sĩsidʌm. Ham kꞌĩirjugan 
hamach hiekta pãrau hʌk̈ꞌa pꞌöbaadeewai tag mʌrʌgjã hooba jũrr hamachigta hee 
hapim kꞌõsi nʌm. 18 Mua mag chirʌm chan mag pãrag ham dʌï kꞌapeerkꞌapimapꞌa 
haawaijã kꞌabam. Chadcha pãar dʌï hajapꞌa haagta jãg naakꞌiin hʌüma; pari mag 
pãar dʌï hajapꞌa hakꞌiinjã mʌ chukag meerjã hich magta hajupma, jãg sĩi mʌ pãar 
dʌï chirʌm dakꞌĩirpai kꞌaba. 19 Chaaina, chaain chukꞌu chitaawai mʌrʌgan pãarta 
mʌ chaainau. Magua pãar hatꞌeyan mʌʌn hʌʌi chaai machkꞌa tꞌʌnʌmjö gaai 

machaaga chiraajem; pãrauta Cristo hʌdʌraa pãach gaai tꞌierrpapibam haiguin, 
mʌʌn hich mʌg pãar kꞌĩirjuau gaai machag chitaju. 20 Pãar dʌïta hãba jooba 
chirʌm hakꞌiin hʌücha hakꞌam, kꞌĩircha haawai hajapcha jaaupʌp̈ʌïg maag; mamʌ 
maach mʌg warp naawai kꞌĩirju chirʌm jãga haju kꞌai. Mua pöd kꞌaugbam pãrau 
kꞌani kꞌĩirju nʌm kꞌai, hich jãg warr pãach wënʌrrarrjö wënʌrraag.

Pabloou Agar Sara dʌ̈i hĩgkꞌamamua jaautarr
21 Pãar har Moiseeu ley werpʌarr gaai nem jaau sim wau nʌmuata pãach 

peerdʌju hawi hagpierr wau wënʌrram kꞌõsi nʌm kꞌʌʌn: ¿Pãrau chi ley gaai 
jaau sim hajapꞌa kꞌapꞌʌ nʌmʌ ́hagá mag leígta hee haag? 22 Mag leita hãba 
hʌʌrkꞌaju kꞌĩirjuju ham hugua pãrag jaaukꞌim: Makꞌʌʌn libro gaai jaauwai, jöoi 
Abrán chaain numí wai sĩejim haajem: hãb daupeer Agar haajerr hich chogkꞌa 
wai sĩerr dʌí̈m maimua hãb hich chog kꞌaba hich hʌʌi chaar Sara dʌí̈m. 23 Mag 
hich chog dʌï hootarr chaairan sĩi hich jãg bʌʌ̃r habarm gaaimua hʌʌin bi hee 
paajemjö bi hee pawi hootarr hajim haajem. Pari hich hʌʌi chaar dʌï hootarr 
chan magba, chi Sara hich daupeer gurjã pöd chaai hooba harrta hag nawe 
hich Hẽwandamaucha hamag chaai hoopiju jaautarr haawai hich hiekꞌatarr 
chadcha hamkꞌĩirta hoopijim hanaabá. 24 Mag hʌʌin numí chaain hootarran, hich 
jãg hʌʌinau chaain numí hootarrjö, Hẽwandamaujã biek numí hõor dʌï hiek 
deetarrta jaau sim. Magua mag chi hʌʌi nacha chaai hootarrau, hajapcharan 
Agarrauma, Sinaí durrsĩ gaai Hẽwandamau Moiseeg ley deetarrta jaau sim. Chi 
Agarrjã sĩi jöoi Abrán chog harr haawai hag chaain hewagam kꞌʌʌnjã hich magta 
chikꞌam chogkꞌa nʌisijim. Maguata hich hagjö hĩchab mag ley gar tꞌaaba nʌm 
kꞌʌʌnjã, sĩi chikꞌam chogkꞌa nʌmjö, mag ley hʌʌrkꞌaagpaita tꞌaaba nʌm. 25 Mag 
leíuta hõor sĩi hich chognaankꞌa wai sĩewai, chi ley deetarr durrjã Sinaí hanaa 
Agar haju haai nʌm, chi Agarrta mag ley hʌʌrkꞌa nʌmua hag chognaankꞌa nʌm 
kꞌʌʌn hãd haawai. Mamʌ hĩs hewagjã judionaanta mag ley hʌʌrkꞌa nʌmua hi 
chognaankꞌa naawai mag Agar hanʌm chan Sinaí durrsĩpai jaauba, Jerusalén 
pꞌöbörpata jaau sim, jãata judionaan pꞌöbör haawai. 26 Pari Sara sĩi Abrán chog 
kꞌaba hi hʌʌi chaar harr haawai jãgua jũrr hʌg̃tꞌarm Jerusalenta jaau sim; 
hajapcharan maach tꞌum Cristo hiek hʌk̈ꞌa nʌm gaaimua hʌg̃tꞌar wëtju kꞌʌʌn 
hãdkꞌata höbër sim. Magua hich jãg Sarajã Abrán chog kꞌaba harrjö, maachjã mag 
ley hʌʌrkꞌaba nʌm gaaimua hag chog kꞌaba nʌm. 27 Mag Sara maach mʌg hʌk̈ꞌa 
wëjöm kꞌʌʌn hãdkꞌaju higwi Hẽwandamau hich hiek gaai pꞌãpiewai,

“Pʌʌn chadcha chaai hooba hʌrraawai bʌ̃ʌrjã chaai kꞌierr machag 
kꞌaugba hʌrrab mamʌ, hichiita honee habá” hajim.

“Chikꞌamnau jaai kꞌecheu hauwi pʌch happai hʌrrab mamʌ, jãg 
pʌch chogkꞌa simta pʌch jaai dʌ̈i sim kꞌãaijã, pʌʌta hʌ̃rcha chaain 
kꞌapaana hʌrraju” ha pꞌãpijim.

(Is. 54:1)
28  Hermanonaan, magtarr haawaita Sara hiewaa chaar Isá hag nawe 

hich Hẽwandamau deeju jaautarrjö, pãarjã hag nawe hich hiiu haawai hich 

chaainkꞌa hauju jaautarr kꞌʌʌn kꞌabahab. 29 Pãrau kꞌapꞌʌ nʌm, mag jaar 
jöoi Abranau mag hich chog Agar hanarr dʌ̈i hamach kꞌĩrau chaai hootarr 
Ismael haajerrau Sara hiewaa Isá hich Hẽwandam Hakꞌarau hoopitarr 
dʌ̈i kꞌõinaa kꞌaba haajeejim. Magua hĩs hewagjã hich hagjöta sim hĩchab: 
judionaan ley hʌʌrkꞌaajem kꞌʌʌnau maach hich Cristo hiek chaar hʌ̈kꞌa 
nʌm kꞌʌʌnagjã hamach dënjö hʌʌrkꞌapiju hẽkꞌaajem. 30 Pari judionaan 
hawiajã chi mag nʌm kꞌʌʌn chan Hẽwandamau haubaju kꞌap hamkꞌĩir 
¿kꞌan ha sĩ Hẽwandam hiek pꞌã sim gaai Saraau hiekꞌatarr higwi? Mag sim:

“Abrán, jãg chaai hich hãd dʌ̈i warre maach haigmua jʌrbapʌ̈i” 
hajim chi Saraau.

“Jã sĩi maach chogkꞌa sim dʌ̈ím chaai haawai jãgua pöd maach chaai 
dʌ̈i hãba pʌ juagam nem jʌ̃aju kꞌaba sim.

Mʌ pʌ hʌʌi chaarkꞌa hʌm dʌ̈ím chaairauta pʌ juagam nem jʌ̃aju 
haai simgui” hajim.

(Gn. 21:10)
31 Hermanonaan, maguata maach Cristo hiekta hʌ̈kꞌa nʌm kꞌʌʌn chan 
sĩi mag ley hʌʌrkꞌa nʌmua hag chogkꞌa wënʌrramkꞌĩirta Hẽwandamau 
hauba harr haawai, mag sĩi Agar Abrán chogkꞌa sĩerr chaainjö kꞌaba nʌm; 
maachin hi chaain hich hʌʌi chaar dʌ̈ím kꞌʌʌnjöta nʌm.

Dich jöoin hiig tag hee hapiba jaautarr

5  1 Keena, ya hĩsin Cristoou pãar pãach jöoin hi heemua hʌü höbeer 
hatꞌaawai hoob tag warramjö hagʌmʌgta hee hamiet. Mag pãach 

jöoin hi heemua hich mag peerdʌ wënʌrramkꞌĩirta Cristoou pãar höbeer 
hautarr haawai jãg pãachdëu hi hiek hʌ̈kꞌatarr gaaita hich mag hubʌ 
wënʌrratꞌʌ̃. Hoob maar meeun judionaan hiigta pãach hich chogkꞌapimiet.

2 Pari magaagan hajapꞌa mʌ hiek hũrbat keena: Mʌ Pabloouta pãrag mag 
chirʌm. Pãrauta Hẽwandam dau na pãach hajapꞌa kulp chukꞌu paapʌÿaag 
hawi ley gaai jaau sim hipierraa pãach mehëujã pꞌʌʌrbichpi nʌm kꞌai, magan 
Cristoou maach kõit hich tꞌõopitarraupai pöd warre pãach peerdʌ haubam 
hawiata mag nʌm. 3 Pãadë hũrbat, deeu pãrag pꞌʌʌrba jaau chirʌm: Hãbmua 
kꞌãijã mag mehëu pꞌʌʌrbich nʌmuata Hẽwandamag hich haupim hig sim 
kꞌai, magan tagam nem Moiseeu ley pꞌã pʌarr gaai jaau sĩsidʌmjã hichiita 
tꞌumaa hajapꞌa hʌʌrkꞌaju haai sim; mag tꞌum hʌʌrkꞌa haubam chan hoob 
Hẽwandamau pãach hauju hamiet. 4 Pãar jãg ley hʌʌrkꞌa nʌmuata Hẽwandam 
dau na kulp chukꞌu haju hẽkꞌa nʌm kꞌʌʌnan, warag pãach garmuata Cristo kꞌa 
hisegwi hi bʌ ̈hogdʌnaa Hẽwandamau pãach kꞌõsi wai sĩerrjã pãach garmuata 
hi barpʌa nʌm. 5 Pari pãar mag nʌm daumich, maraun chad Hẽwandam 
Hakꞌaar gaaimua maimua chadcha Cristo maach kõit meetarr hʌk̈ꞌa nʌm 
gaaimuata Hẽwandam dau najã maach kulp chukꞌu naaju kꞌapꞌʌ nʌm. 
6 ¿Jãgwi mua mag chirʌ?́ Mua mag chirʌmʌn Hẽwandamau hoowai Cristo 
hiekta hʌk̈ꞌa nʌm kꞌʌʌnan mehëu pꞌʌʌrbichba naawiajã tꞌum hagdaujöpai 

hoojeewaita mag chirʌm. Hiruan magʌm nemta wauju kꞌãai, hãba hich 
hiekpai hʌk̈ꞌa nʌm dʌï hichjã kꞌõsinaa dich kꞌapeenjã kꞌa kꞌõsita hapiejem.

7 Pãachdëu nacha hʌk̈ꞌatarr hiek gaai pãar nem hajaug wëtmarrta ¿jãga jãg 
maach peerdʌajem hiek chaarta hisegwi parhooba nem jaau nʌmta hʌk̈ꞌam 
hig nʌma? 8 Warrcha Hẽwandamau pãrag hich hiek hʌk̈ꞌapi haauwaijã tag 
pãach jöoin hiig hee hapimaaugauta Cristo gaaimua pãrag hich hiek hʌk̈ꞌapi 
hautarr haawai, pãar jãg nʌm chan hich Hẽwandamau kꞌabam. 9 ¿Pãrau hũrba 
haajẽ, “Levadura bʌr̃ʌʌ pʌïtarrjã harin hee tꞌum haaidʌajem” haajem? Hich 
jãgta naabahab pãar hee jãg chad kꞌabam hiek jaau wënʌrrʌm kꞌʌʌnjã. Ham 
kꞌapan kꞌaba naab mamʌ, hamachdëu jãg jaau wënʌrrʌmua pãach tꞌumaam 
kꞌʌʌnagta maach peerdʌajem hiek hisegpiju hẽkꞌa naabahab. 10 Hamau jãg 
naab mamʌ, pãraujã mʌ dënjö hʌk̈ꞌa naawai mua kꞌapꞌʌ chirʌm pãrau maach 
Pör Cristo hiek hisegbaju. Pari jãg pãar hidëu kꞌajap sĩuba wënʌrrʌm kꞌʌʌnan 
hichiita Hẽwandamau ham gaai mas deeb kꞌaba mas deeju.

11 Jãg mʌch meeun judionaanaupaijã mʌ hëugar sëukꞌa jaau nʌmjö 
chadcha warramjö hagtꞌa mua mʌch paarmua mehëujã pꞌʌʌrbichpi jaau 
chitakꞌiin, hamach hipierr warag Cristo hiekjã hʌk̈ꞌanaa mehëujã pꞌʌʌrbichpi 
jaauwai, hamau mʌ kꞌaibag wauju hẽkꞌaju kꞌãai warag hajapꞌata mʌ hig hiyʌʌ̈ 
haajeekꞌam. Mag hakꞌiin Cristo pakuls gaai tꞌõotarr hiek jaauwaijã ham gaai 
mas kꞌaba haajeekꞌam. 12 Maestronaan hanʌm kꞌʌʌnta kꞌaugab jãg parhoob nem 
jaaunaa mehëujã pꞌʌʌrbichpi jaau nʌm gaaimua hidëu pãar kꞌajap sĩuba nʌm 
kꞌʌʌnan, mag bʌchkꞌunpai pꞌʌʌrbichpi jaauju kꞌãai hamach pꞌãrrta wir haig 
hamachdëupai warre japʌïnaa tag pãar molestaaba hakꞌiin hʌücha hakꞌam.

13 Hermanonaan, Hẽwandamau pãrag hich hiek hʌ̈kꞌapi haauwaijã tag 
magʌm pãach jöoin hi hʌʌrkꞌapieg kꞌaba, hich hipierraa hamkꞌĩirta pãar 
hichig tꞌʌ̃rkꞌa haujim. Magtarr haawai hirua kꞌõsim nemen chad pãachdëu 
waum haig wauju haai nʌm. Mamʌ mag pãachdëu waum haig nem wauju 
haai nʌm hawi hoob sĩi parhoobam kꞌõchag pãach kꞌĩirjug hee bëewai 
hagpierr hamiet. Magju kꞌãai pãach kꞌapeenjã hagdaujö kꞌa kꞌõsinaa ham 
dʌ̈i hajapꞌa hajuuta hẽkꞌabat. 14 ¿Kꞌan jãgwi mua mag chirʌ?́ Moiseeu ley pꞌã 
pʌatarr tꞌum sĩi “Pʌch kꞌapeenjã daupii habá hich jãg wir haig pʌchdëupai 
pʌch chig hapimapꞌa haajemjö” ha sim gaaimuata tꞌumaa jaau höbër 
sĩewaita mag chirʌm. 15 Pari pãrau mag Hẽwandamau Moiseeg jaautarrjö 
kꞌaba warag pãrau pãach wir haigpaijã chikꞌam hoomapnaa sĩi kꞌoojem 
nemjöta haadëp hakꞌiin, pöm wënʌrraba pãachdëupaita pãach kꞌaibag 
wauju, Cristo gaaimua hʌü wënʌrraju harrta sĩi parhoobam kꞌʌʌnjö naawai.

Parhoob haju kꞌãai Hẽwandam Hakꞌaar hipierrta haju haai nʌm
16 Keena, magua mua pãar wawí chirʌm, mʌ hiek hũrbat: Pãach hö kꞌõchagpierr 

nem kꞌaigbamta waum kꞌõchkꞌakꞌa haju kꞌãai, Hẽwandam Hakꞌaarta pãach gaai 
pꞌẽsnaa hichdëu pãachig nem jajaaukꞌamta hagpierr habat. 17 Nem kꞌaigbam wauju 
kꞌĩirjug maach gaai simʌn Hẽwandam Hakꞌaar maach hee sim dʌï wërbʌa gaai 

nʌmjöta haajem, hãbmua nem waum kꞌõsim jũrr hãbkꞌaíu waumapꞌa haadëp 
haawai. Makꞌʌʌn numí mag hihãba kꞌaba haajem kꞌʌʌn haawai makꞌʌʌn numiim 
kꞌʌʌnauta maach chi hʌr̃ʌm kꞌʌʌnagjã hamachdëu kꞌõsimjöta waupiju hẽkꞌaajem. 
18 Mamʌ Hẽwandam Hakꞌaragta hʌdʌraa pãachig hichdëu nem waupim kꞌõsimta 
jaaupinaa hi hipierraa nʌm chan ya tag mag leijã higba nʌm, hich Hẽwandam 
Hakꞌarauta hichdëu kꞌap nem waumkꞌĩir jajaau haju haawai.

19 Pãadë mʌ sëu hawi hoobat. Merag chukꞌu sĩejem har sĩi hamach kꞌõchagpierr 
nem waaujem kꞌʌʌn; magʌm kꞌʌʌnau mʌgta haajem: Hamach hõor kꞌabam dʌïjã 
kꞌapes haajem; mag kꞌapes haawaijã hatꞌuuchata haajem, pöd hamach kꞌõchagjã 
hãwat hauba ya hich magta waau kꞌaug tꞌʌnaawai. 20 Nem parhoobam nem 
juau wautarrta hẽwandam hawi hagʌmʌgpa jëeunaa bënëujã hõor hʌʌrtꞌʌnaa 
kꞌʌʌgjem. Chikꞌam kꞌĩirjã hoomapnaa chikꞌam dʌï kꞌĩir bʌʌ̃naa hamach 
kꞌapeendam hajapꞌa nʌm hoowai magjã kꞌõchkꞌaba sĩerrjëem. Bʌʌ̃r habarm 
gaaimua nem kꞌõrgnaa nem hinagjöm wawaag haawaijã hamachta garpapa 
haajem, chikꞌamnag hinpimaaugau. Hamach hidʌïi haajem kꞌʌʌnpai kꞌõsinaa jũrr 
hagjö deeum kꞌʌʌn higar nʌm kꞌʌʌn dʌïjã hamachta hʌr̃pai haju kꞌĩirju sĩerrjëem. 
21 Jãgʌm kꞌʌʌnaun chikꞌam nemdamjã hamach dën hapim kꞌõssita haajem. 
Magnaa nag pöm waupʌïnaa sĩi kꞌëch tꞌʌnʌisipnaa tꞌach bipömjã kꞌö sĩerrjëem. 
Maimua mag tag hamau nem waumaajem jaaumakꞌiin, nem kꞌĩir kꞌapaana 
tꞌʌnʌm. Na mʌchdëu pãrag jaau chirarrjö hũwaai pʌaba deeu mag chirʌm: Cha 
mua jaau dichdimam nem waaujem kꞌʌʌn chan Hẽwandam durr wëtbam.

22 Mag kꞌãai Hẽwandam Hakꞌaragta hichdëu kꞌõsi simjö hʌdʌraa pãachig nem 
jaaupi nʌmʌn chad warag pãar hee hagdaujö pãach kꞌapeen kꞌa kꞌõsinaa, honee, 
kꞌõinaata wënʌrraju. Mag nʌm dʌï hĩchab chikꞌamnau kꞌãijã dich meeukꞌapiju 
hẽkꞌaawaijã sĩi hãwatpʌp̈ʌï haa kꞌapꞌʌnaa, hich hödeg bigaaum kꞌʌʌndamjã 
hʌüta wënʌrrapim kꞌõsi, hõor dʌï hö hajapꞌanaa, dich kꞌapeenag nem magju 
habarmjã chadcha dich hiekꞌatarrjö nem wau wënʌrraju. 23 Magnaa hĩchab 
dichta warm kꞌʌʌn kꞌãai hʌr̃pai hajujã kꞌĩirjuba, daumaanaa sĩi pãachdëu 
nem waum kꞌõsimʌgta hʌdʌʌr pãach hʌr̃papibaju. Mag hajapꞌata nem wau 
nʌm kꞌʌʌn chan leíujã hagʌm paar kꞌaibag waupi jaaubam, mag Hẽwandam 
Hakꞌarau jajaaukꞌam hipierr nʌm haig ley gaaijã dich kꞌapeen dʌï hapi simjöta 
naawai. 24 Cristo dënkꞌa nʌm kꞌʌʌnan warr hi tꞌõo naawaiwe hamach hö 
kꞌõchagpierr nem wauju kꞌĩirjugpata warre hi dʌï pakuls gaai meerppʌïtarrjöta 
nʌm, tag magʌm nem kꞌaigbam wau nʌmua pekau wauba haag. 25 Keena, mag 
Hẽwandam Hakꞌarauta Cristo gaaimua hʌü maach Hẽwandam dënkꞌapi wai 
sĩewai hichdëu kꞌõsimta hidëu warag maachig jajaau hapitarrau.

26  Hoob hiwiir hãbmuajã hichta warm kꞌʌʌn kꞌãai hʌ̃rpai sim ha 
kꞌĩirjumiet. Chikꞌam nemjã dich dën hapim kꞌõsi kꞌaba, ni magʌm 
gaaimuajã hoob dich kꞌapeen dʌ̈ita kꞌĩir bʌ̃ʌ dʌrdʌr hamiet.

Hagdaujö dich kꞌapeen juag hooju haai nʌm

6  1 Hermanonaan, pãachdëu hoowai hãb kꞌãijã Cristo gaaimua maach 
kꞌodkꞌa kꞌërʌm pekau hee buudimam hoobaawai, har chi Hẽwandam 

Hakꞌarau pãachig nem jajaaukꞌampierr haajem kꞌʌʌnau hi kꞌaigpërbat. Mag 
deeu hi kꞌaibag heemua höbeer hauju hẽkꞌa nʌm haigjã hitꞌũu wawimamuata 
hi wawipetat, deeu hajaug hee sĩsimkꞌĩir. Mamʌ mag pekau hee burr nʌm kꞌʌʌn 
wawiewaijã kꞌĩir kꞌapꞌʌ habat, heeu pãachpata dʌï hagjö hadukꞌam. 2 Pãach 
hee hãb kꞌãijã problema paarpaawai, warag pekau hee burrm hugua, hoob 
hirig hoobamjö hamiet. Pãrau chadcha hathaba magta ham kꞌaigpërju hẽkꞌa 
durrumʌn, Cristoou dich kꞌapeen kꞌa kꞌõsi hapitarr haawai chadcha magta nʌm.

3 Hãb kꞌãijã sĩi hatcharagaupai hichta warm kꞌʌʌn kꞌãaijã hʌr̃ʌʌcha sim ha sim 
wounan, hichdëupaita hich kꞌũgur sim, hich mag hiekꞌa sim gaaimuapai serbiiba 
simta mag hiekꞌa sim merag chukꞌu sĩewai. 4 Magju kꞌãai chikꞌamnau nem kꞌaigba 
wau nʌmta heerpanaa jaauju kꞌãai, pʌchpaita kꞌĩirjubá, chadcha Hẽwandamau 
kꞌõsimjöta wau sĩ ha kꞌap haag. Mag hirua kꞌõsimjöta nem wau simʌn chad 
honee haju hawiajã magʌm gaaimuata honee haju haai sim. 5 Mua mag dichdëu 
nem wau nʌmta hʌü sĩ wa hʌü kꞌaba sĩ ha kꞌap haju haai nʌm ha chirʌmʌn, 
Hẽwandam kꞌĩirpꞌee dʌnʌʌutkꞌabaimam hedjã chikꞌamnau nem wautarrta hirua 
maachig jëeuba dichdëu nem wautarrta jëeumaju haawaita mag chirʌm.

6  Mʌg maach peerdʌajem hiekta bën dö nʌmjö kꞌaug nʌm kꞌʌʌnaun 
hamachdëu nem wai nʌm heemjã mag hamachig jaau nʌm kꞌʌʌnag deeb 
kꞌaba dedee haju haai nʌm.

7 Pãachta Hẽwandam dau na chi hajapcharam kꞌʌʌn hawi hoob wir haig 
pãachdëupai pãach kꞌũgurmiet. Mʌig maach hagdaujöm kꞌʌʌn happain 
pãrau hõor kꞌũgurwiajã Hẽwandam chan pöd hãbmuajã kꞌũgur haubam. 
Pãrau kꞌapꞌʌ nʌm, maadëu nem jĩirwain deeum nemjĩir höbërba, dichdëu 
nemjĩirtarr kꞌĩirta höbeerjem. 8 Hich hagjöta sĩebahab mʌig heegar haawaijã: 
Maadëuta dichdëu kꞌõchagpierr parhooba nem waaujerr kꞌai, mag dichdëu 
nem kꞌaigbam waaujerraupaita Hẽwandamag maach haupibaju. Pari 
magba Hẽwandam Hakꞌarau kꞌõsimjöta hagpierr nem waaujerr kꞌai, hich 
hag Hẽwandam Hakꞌaraupaita hĩchab hich mag maach hich dʌïcha hʌg̃tꞌar 
wënʌrrapiju. 9 Maguata maach chan mʌg nʌm haig kꞌusëukꞌa pꞌöbaadëm hawi 
nem hajapꞌa wauju haai nʌmjã wauba hich mag sĩuju haai kꞌaba nʌm. ¿Jãgwi? 
Chokꞌõgba magta nem hajapꞌam hapꞌa wau wënʌrrʌmʌn, Hẽwandamau 
hoowai hichdëu magju hayaa ham hed mag nem waum kꞌõsi waaujerr jũrr 
maach dʌï hagjö hʌü haju haawaima. 10 Keena, maguata muan pãragan, 
hʌüta dich kꞌapeen juag hooju haai nʌm haiguin tꞌumaam kꞌʌʌn dʌïta hajapꞌa 
haju haai nʌm ha chirʌm. Pari mag nʌm haigjã Cristo gaaimua maach 
kꞌodkꞌa tꞌʌnʌm kꞌʌʌn dʌïta maadëu hʌr̃cha hajapꞌa haju haai nʌm.

Pabloou hãbmiecha hõor 
wawimamua salud deepʌ̈itarr

11 Keena, pãadë hoobat: Ya 
höpʌÿaagpaawai mʌch juadamaucha 
pãrag mʌg hẽsap nem dau dapag 
pꞌã deepʌï chirʌm.  12 Har jãg hajués 
pãrag hamach dënjö dich kꞌakꞌua 
dauchachpi jaau nʌm kꞌʌʌnaun, 
sĩi hamach meeun dʌï hiekkꞌõr 
haumaaugauta jãg nʌm, mag hamach 
jöoin hiita pʌapi jaauba naawai Cristo 
pakuls gaai meerpꞌë tꞌõotarr gaaimua 
hamachdëu mʌ dʌï nʌmjö hamach 
hẽudee hẽkꞌam hugua. 13 Pari mag nʌm chan mag dich kꞌakꞌua dauchachpi 
jaau nʌm kꞌʌʌnaujã hamachdëu ley jaau nʌm gayam tꞌumjã hʌʌrkꞌa hauba 
nʌmta mag nʌm. Mag nʌmta hamach garmuan chad pãrag hichiita hamau 
jaau nʌmjö haju haai nʌm hanʌm, mag hamach hipierr habaawai hamachdëu 
jaauwiata pãraujã jãg pãach mor dauchach wai nʌm ha hiekꞌaag. 14 Pari mua 
chan mag ham dënjö mʌch tꞌöba, maach Pör Jesucristo chi pakuls gaai dau 
hapꞌʌʌ harrta tꞌö hiekꞌaajem. ¿Kꞌantꞌee mua mʌchdëupai mʌch tꞌöbaadëju? 
Mag mʌch kõit pakuls gaai Cristo tꞌõtarr haawaita hĩs chan warr mʌchdëu 
nem waaujerrjã tag kꞌĩirjuba, magʌm nem waumaaugau warag chi meemjöta 
chirʌm; hajapcharan magʌm nem chan mʌ hatꞌee chukꞌumjöta tꞌʌnʌm, ya 
jũrr Cristo dʌïta chiraawai. 15 Mʌ naan par hamach kꞌakꞌua dauchachpi 
jaau tꞌʌnaaju. Mag naab pari maachin dauchach chukꞌu tꞌʌnʌm kꞌʌʌn dʌï 
hagdaujöpai nʌm Hẽwandam dau na. Magarrau mʌch paarmuajã dʌï balee 
sim ha chirʌmʌn, Cristo hiek hʌk̈ꞌa nʌm gaaimua deeu tꞌaabatarrjö hi dënkꞌa 
nʌmʌn chad chadcha balee sim ha chirʌm. 16 Pãar tꞌum mag Cristo dënkꞌanaa 
hichdëu jaaumam hipierraa wënʌrrʌm kꞌʌʌn kõitta muan jëeu chirʌm, 
kꞌõinaa hich jãg pãach heeg hoopaar hamkꞌĩir. Maimua hĩchab tꞌum tagam 
kꞌʌʌnjã chadcha Hẽwandam chaainkꞌa tꞌʌnʌm kõitjã mua jëeu chiraajem.

17 Keena, mʌ hajim mua pãrag jaaum hig chirarr. Mʌigmua hatag chan 
ni hãbmuajã tag mʌchig mag dich kꞌakꞌua dauchachpi jaau nʌm hiek 
higpimapꞌa chirʌm. Magʌm dauchachta higju kꞌãai, Cristo hiek jaau 
chitʌm gaaimua hõrau mʌ pʌrnaa wʌ wai nʌmua pedpꞌëmarrta mʌch 
mor gaai chadcha dauchachjö wai chitʌm. Jãgʌm hoo nʌm gaaimuata 
hõrau kꞌapꞌʌ haju haai nʌm, mʌ chadcha hi chogkꞌa chitʌm.

18  Hermanonaan, magdampai hajim mua pãrag jaaum hig chirarr. 
Muan pãar kõit jëeu kꞌitaajem, maach Pör Jesucristoouta hich jãg pãach 
hʌü wai nʌrramkꞌĩir. Hayoo keena,

Pablo 

GÁLATAS 6

 (Gá 6.11)

El Nuevo Testamento en waunaan, 2da ed., © 2011, Wycliffe Bible Translators, Inc.



559

EFESIOS
Pabloou Efesopienag 
hẽsap pꞌã deepʌ̈itarr

Chi pꞌãtarr. Pabloou carta jayap pꞌãjim haajem Roma pꞌöbör hee cárcel deg 
simua: chamʌg Efesopienag deepʌ̈itarr, Filipopienag deepʌ̈itarr, Colosapienag 
deepʌ̈itarr, maimua jöoi Filemonag deepʌ̈itarr.

Biek hãb hich Pabloou mag Efeso pꞌöbör hee judionaanag Hẽwandam hiek jaau 
sĩerr haawai hichdëujã haiguim kꞌʌʌn kꞌapꞌʌ sĩejim (Hch. 18:18-21). Mag nʌm dʌ̈i 
Hẽwandam hiek jawaag ham haar mawi año tꞌãrjupjö hag pꞌöbör hee Cristo hiek 
jaau sĩerr haawai chará hichdëu tꞌum ham kꞌapꞌʌ sĩejim haajem (Hch. 19).

Chijã kꞌʌʌn hatꞌeeta pꞌãjĩ. Mag jaar provincia de Asia hee Efeso pꞌöbörta chi 
pömaam hajim haajem. Mag pꞌöbör pömaam haawai hõor pöm sĩi mercancia 
haunaa për nʌmuapaita naajeejim hanaabá. Hich hag pꞌöbör heeta ham 
hẽwandam Diana hanʌmʌg jëeujem dijã sĩejim haajem (Hch. 19:27).

Mʌg cartaan Pabloou Efesopien tꞌum chi hʌk̈ꞌa durrum kꞌʌʌn hatꞌeeta pꞌãjim haajem, 
nacha hamachdëu hũrwia deeum iglesiaag deebapäaiwai tꞌumaam kꞌʌʌnag hũrmamkꞌĩir. 
Mag Efesoom iglesia heen judionaan kꞌabam kꞌʌʌnta hʌr̃cha naajim haajem.

Kꞌan jawaag hajĩ. Pabloou hʌ̃rcha mʌg carta pꞌãju kꞌĩirju wai sĩerran, jãga 
Cristoou judionaan hamach meeun kꞌabam kꞌʌʌn dʌ̈ijã hõor hãbpaimjöo hapʌ̈ijĩ 
ha jawaag hajim (2:13-16). Hajapcharan maach mʌg Cristo hiekta hʌ̈kꞌawi hi 
dënkꞌa nʌm kꞌʌʌnan, deeum meu hawiajã, tꞌum meu hãbpaimjönaa dö hãbam 
heem kꞌʌʌnjöta nʌm ha jaaupäaig hajim; hajapcharan mag hãbpaimkꞌa nʌmuata 
Cristo iglesiakꞌa nʌm jawaag. Jãga mag nʌ ha jawaag Pabloou mʌgta jaaujim:

(1) Maach tꞌum chi hʌk̈ꞌa nʌm kꞌʌʌnta Cristo morkꞌa nʌm hanaabá; maagwai 
hich jũrr maach Pörkꞌa sim haajem (Cap. 4:15-16).

(2) Maachin di hãbpaim hëu hawaag pa kꞌapaana tꞌʌrrp tꞌʌnʌmjöta nʌm hanʌm; 
mamʌ mag dipá pöm tꞌʌnʌm hee hãb sim chi hajapcharam; ma, hich Cristo 
haajem, chi dihãd jãrram (Caps. 2:20-22, 4:4).

(3) Mag Cristo morkꞌa nʌm haiguin, hʌʌi hich jaai happai hoo sĩerrʌmjöta nʌm 
haajem (Cap 5:22-32).

Salud

1  1 Mʌʌn Pabloou, Hẽwandamau kꞌõsi sĩerrjö Jesucristooucha hich hi 
jaaumkꞌĩir jʌr hautarr. Muata pãrag mʌg hẽsap pꞌã deepʌï chirʌm, Efeso 

pꞌöbör hee Hẽwandam dënkꞌanaa Jesucristo hiek hʌk̈ꞌa nʌm kꞌʌʌnag. 2 Pãar 
kõit maach Haai Hẽwandamag jëeu chiraajem hichdëuta maach Pör Jesucristo 
dʌïmua hʌü dʌr̈rcha pãar heeg hoowi pãar kꞌõinaa pꞌë wai naamkꞌĩir.

Cristo dënkꞌa nʌm kꞌʌʌn dʌ̈i Hẽwandamau hajapꞌa haajem
3 Muan maach Pör Jesucristo Haaita tꞌö hiekꞌaajem; hajapcharan 

Hẽwandamma; hirigpaita hʌü hajim ha chiraajem, chadcha maach dʌï hajapꞌa 
hamkꞌĩir Cristo pʌïtarr paar. Mag maach Cristo dënkꞌa naawaita Hẽwandamau 
hʌg̃tꞌarmpeen dʌï haajemjö maach dʌï mʌig heegarwejã hich Hakꞌaar gaaimua 
hajapꞌata haajem. 4 Pari mag maach dʌï hajapꞌa sim chan sĩi heeupemjö 
kꞌĩirju hauwi kꞌaba, warr mʌg jẽb hompaaju nawe Jesucristo gaaimua hich 
Hẽwandamau ya maach hich dënkꞌa hauju kꞌĩirju wai sĩerr haawaita maagjem, 
hich dau na tag kulpjã chukꞌu sĩi hich hatꞌeepaita hichdëu kꞌõsimjö wënʌrramkꞌĩir. 
Mag warrgarwe hich garmua maach kꞌõsi harr haawaita 5 Jesucristo gaaimua ya 
maach hich chaainkꞌa haujujã kꞌapꞌʌ sĩejim, hichdëu maach dʌï ham kꞌõsi kꞌĩirju 
wai sĩerrjö. 6 Mag gaaimuata chadcha hich mag Hẽwandam hajaug pꞌënaa hi 
tꞌö hiekꞌaajem, mag hich hajaug sĩerrʌm gaaimua hichdëu hich Hiewaa daupii 
haajemta hʌü maach hatꞌee pʌïtarr haawai. 7 Maach pekau gaaimua Hẽwandam 
dʌï hiekkꞌõr pöm narrta, sĩi kꞌajapꞌam dëbpaar pꞌag nʌmjö Jesucristoouta maach 
daupigau hich bagau maach pꞌag hatꞌaawai, hʌü Hẽwandamau maach kꞌaibagjã 
chugpaawi warre magʌm kꞌĩir hokꞌoopʌïjim. 8 Pari magpaijã kꞌaba, chadcha 
hichdëu maach kꞌõsi chirʌm kꞌap hamkꞌĩir, maachig hich kꞌĩirjugjã deewi hʌü 
magʌmjã kꞌapꞌʌ wënʌrrʌm. 9 Hajapcharan hĩchab warr hichdëupai hich tꞌãar hee 
nem waumaju kꞌapꞌʌ haajerrta maachig kꞌapꞌʌ hapijim. 10 Mag hich tꞌãar heepai 
nem wauju kꞌĩirju wai sĩerran, mʌg hatag chadcha hichdëu magju hed paawaita 
hichdëu kꞌĩirju simjöo haju. Mag hedta hich Hẽwandamau hõor tꞌum hedjã hee 
nem tꞌʌnʌmpa Cristoog tꞌʌsĩepʌïju, ham dʌï jũrr hichdëuta kꞌap hamkꞌĩir.

11 Magta hagtꞌa maach tꞌaababa nʌwe Hẽwandamau ya maach hich dënkꞌa 
wai sĩejim, Cristo dʌï kꞌapeerkꞌa nʌisiewai mag nawe hichdëu deeju jaau 
sĩerrjã hichdëu mag kꞌĩirju wai sĩerrjö chadcha jʌãmkꞌĩir; Hẽwandamaun 
chadcha hichdëu hoowai hajapꞌa haju hayaam nemta wau sĩerrʌm. 12 Magta 
maach chi nacha Cristo hiek hʌk̈ꞌatarr kꞌʌʌnjã hich dënkꞌa haujim, mag 
hichdëu maar hich dënkꞌa hautarr gaaimua pãar maarjö hi hiek hʌk̈ꞌa nʌm 
kꞌʌʌnaujã hich Hẽwandam hajaug kꞌitʌmta tꞌö hiekꞌamkꞌĩir. 13 Maguata 
pãraujã hĩchab chadcha Hẽwandam hiek chaar mʌg maach peerdʌajem 
hiek jaau nʌm hũrwi hʌü Cristo hiek hʌk̈ꞌabaawai, Hẽwandamau hag nawe 
hichdëu deeju jaautarrjö pãragjã hĩchab hich Hakꞌaar deejim. Mag hich 
Hakꞌaar deetarran, pãarjã chadcha hich dënkꞌa wai sim kꞌap hamkꞌĩir hajim. 

14 Mʌʌgwaiwejã ya Cristo gaaimua Hẽwandamau maach hich dënkꞌa wai 
sĩewai mʌg hatag ya hichdëu maach hauju hed paawaijã warre hich haarcha 
maach pꞌë hauwi hich dʌïchata wai sĩsiju. Mag chadcha hichdëu maach hich 
haar pꞌë hauju kꞌap hamkꞌĩirta hich Hakꞌaarjã mag maachig deejim. Mag hich 
garmua maach dʌï magju ha simʌn mʌʌgwaiwe hich hajaug tꞌö hiekꞌamkꞌĩrau.

Chi hʌ̈kꞌa nʌm kꞌʌʌn kõit Pabloou Hẽwandamag kꞌĩirjug jëeujerr
15 Maguata, chadcha pãrau pãachdëu maach Pör Jesús hiek hʌ̈kꞌatarrta 

hagtꞌa hogdʌba tꞌãraucha hʌ̈kꞌanaa tꞌum Hẽwandam hõorkꞌa tꞌʌnʌm 
kꞌʌʌnjã daupii haajem kꞌapꞌʌ chiraawai, 16  Hẽwandamag jëeuwaijã pãar 
jãg nʌm paar hirig hʌü hajim hab kꞌaba hʌü hajim ha chiraajem. 17 Hʌü 
pãrau bʌchkꞌun Hẽwandam kꞌapꞌʌ naab mamʌ, warag hʌ̃rʌʌchata hi 
kꞌapꞌʌnaa jãgata Cristo gaaimua pãar hatꞌee nem hajapꞌam pöm waaujẽ 
ha kꞌap hapim kꞌõsi chirʌm. Maguata muan maach Pör Jesucristo 
Hayagta jëeu chiraajem, hajapcharan hich Jöoi hʌg̃tꞌar chiraajemʌgma, 
pãrag hich kꞌĩirjug deebarmua magʌm kꞌap hamkꞌĩir. 18  Mua jëeujem 
hĩchab Hẽwandamag, hichdëuta warag pãar kꞌĩirjug haartꞌʌgbapʌ̈imjö 
hamkꞌĩir; magbaawai mag ya hich haarcha pꞌë hatꞌaawai hich dʌ̈icha 
honee wënʌrraju jaau simjã hajapcha kꞌapꞌʌnaa, mag hich hõorkꞌa tꞌʌnʌm 
kꞌʌʌnan chadcha peerdʌwi naawai mʌigwejã honee naaju haai nʌm ha 
kꞌapꞌʌ hamkꞌĩir. 19 Mag nʌm dʌ̈i hĩchab kꞌap hapim kꞌõsi chirʌm, jãga mag 
Hẽwandam tꞌumaam kꞌʌʌn kꞌãaijã hichta jua tꞌeeg sĩerrʌmta maach chi 
hʌ̈kꞌa nʌm kꞌʌʌn dʌ̈i sĩejẽ. 20 Hich mag jua tꞌeegau kꞌabajieb Hẽwandamau 
deeu Cristo pꞌiriu hauwi hʌg̃tꞌar hich juachaar garcha tꞌumaam kꞌʌʌn 
Pörkꞌamkꞌĩir juppitarr. 21 Mag hich juachaar gar juppinaa hichjö jua tꞌeeg 
hapibaawai, hichta reinaan tꞌʌnʌm kꞌãaijã hʌ̃rpainaa nem tꞌumaa mʌg jẽb 
gaai wa hedjã hee kꞌãijã mepeenjöm tꞌʌnʌm kꞌãaijã hichta hʌ̃rpai hapijim, 
mʌg hatag pawiajã hich mag sĩerramkꞌĩir. 22  Magta Hẽwandamau nem 
tꞌʌnʌm tꞌumaa sĩi hich Hiewaa Cristoogta tꞌʌsĩepʌ̈ijim. Magnaa hichta 
maach chi hʌ̈kꞌa nʌm kꞌʌʌn Pörkꞌapinaa 23  maachigta hich Hiewaa jũrr, 
mʌg jẽb gaai hichdëu kꞌõsimjö nem wauju hayaa hapijim. Cristoon hich 
happai simta durrpierr sĩerraawai hãbmuajã jamta hi sĩejẽ haju kꞌabam. 
Mag simta maach chi hʌ̈kꞌa nʌm kꞌʌʌn dʌ̈in hichta chi Pörkꞌa sim.

Hẽwandam hõor dʌ̈i hajaug kꞌitaawaita maachin hʌü peerdʌajem

2  1 Warran pãran pãachdëu nem kꞌaigba waaujerr gaaimua pöd Hẽwandam 
haar höbërju kꞌaba naajim, sĩi pãach pekau heepaita narr haawai. 2 Pãraun 

sĩi Hẽwandam kꞌaugbam kꞌʌʌnau nem waaujemta waaujeejim, har mʌig 
heegarpain hichta hʌr̃pai sĩerrʌm kꞌõchagpierr, hajapcharan dösãt hipierrma, 
hichdëuta hõragjã warag Hẽwandamau nem kꞌõchkꞌabamta waupim kꞌõsi 
haajem hipierr. 3 Maarjã warran tꞌum hich magta naajim, sĩi dichdëu nem 
waum kꞌõchagpierr; nem magju habarmʌn parhoobam kꞌĩirjug dich kꞌĩirjug 

hee bëe nʌmta hagpierr waaujeejim, warr tꞌaabaawaijã hich mag pekau heeta 
tꞌaabatarr kꞌʌʌn haawai. Chadcha maach mag wënʌrrarr gaaimua maran sĩi 
parhooba tagam kꞌʌʌnjö Hẽwandam jua machag hãwatju haai naajim. 4 Mamʌ 
hʌü Hẽwandamau hõor tꞌumaam kꞌʌʌn dau haug kꞌaug paraanaa hich garmua 
hõor kꞌõsi kꞌitaawai, 5 mag maach kꞌaibag gaaimua haubaju hayaa narrta hich jãg 
hichdëu deeu Cristo pꞌiriu hautarrjö maachjã hich haar hauwi hich mag Cristo 
dʌï hãba wënʌrraju kꞌʌʌn kꞌapijim. Mag Hẽwandam hõor dʌï hajaug kꞌitʌm 
gaaimuata maachin hʌü peerdʌwi nʌm. 6 Ya mag Cristo dʌï hãba hich mag 
wënʌrraju kꞌʌʌnkꞌa naawai chadcha meewi narrta deeu pꞌiriu hautarrjö nʌm dʌï 
ya hʌg̃tꞌar hich dʌïcha hohoodö nʌmjöta nʌm. 7 Mag Hẽwandamau maachigta 
nacha Cristo hiek hʌk̈ꞌapiwi hich dënkꞌa hautarran, hĩs hewag pawiajã jãga 
chadcha hichdëu maach kꞌõsi sĩ ha kꞌap hapinaa, mag Cristo dënkꞌa nʌm 
gaaimuata chadcha hichjã maach dʌï hajaug kꞌitʌm kꞌap hapieg hajim. 8 Pãran 
mag Hẽwandam hajaug kꞌitʌm gaaimuata hʌü Cristo hiek hʌk̈ꞌawi peerdʌwi 
nʌm; pari mag nʌm chan sĩi pãach kꞌĩrauta peerdʌju hẽkꞌatarr gaaimua kꞌaba, 
hich Hẽwandamau hich garmuata pãar peerdʌ haum kꞌõsi harr haawaita hʌü 
pãar peerdʌ haujim. 9 Hẽwandamau maach peerdʌ hau nʌm chan dichdëu nem 
wau nʌm gaaimua kꞌabam, magba hakꞌiin magʌm gaaimuata peerdʌjim ha 
hiekꞌaju. 10 Mamʌ warrgarwe Hẽwandamau kꞌĩirju wai sĩerrjö hich hatꞌee mag 
nem hajapꞌa wau wënʌrramkꞌĩirta Cristo gaaimua maach peerdʌ hautarr haawai, 
maadëun chadcha nem hajapꞌamta wauju haai nʌm; pari majã dich peerdʌ 
haumkꞌĩir kꞌaba, sĩi Hẽwandamau mag kꞌõsi sĩewaita mag wauju haai nʌm.

Cristo gaaimuata maachin hʌü Hẽwandam dʌ̈i dau parii wënʌrrʌm
11 Keena, judionaan kꞌabam kꞌʌʌn, kꞌĩir heyaa habat. Warr pãrau Cristo kꞌaugju 

naweran, maar meeunau maachta mehëu tꞌʌʌ nʌm hawi pãar judionaan kꞌabam 
kꞌʌʌnan sĩi saak hoomjöta haajeejim, maachjö mag dauchach chukꞌu nʌm hawi. 
Pari mag nʌmʌn maachjã Hẽwandam dakꞌĩir pãarjö tꞌãar hãkꞌãrag sĩi maach 
hinaamjö nʌmta maagjeejim. Mamʌ hĩsin, magʌm gaaimuapai Hẽwandamau 
maach hauba haajem kꞌapꞌʌ naawai, jãg sĩi Hẽwandam dʌï hajapꞌa haag hawi 
jãg maach mor dauchach nʌm chan bʌʌ̃rjã maadëu higbata sim. 12 Chadcha 
warr chan pãrau Cristo kꞌaugba naajim. Maar judionaan heeta Hẽwandamau 
mag maach peerdʌajem pʌïju jaautarr haawai mag Cristo gaaimuata hich haar 
maach hauju hayaa nʌmjã maraun kꞌapꞌʌ naajim. Pari mag nʌm hee pãrau 
chan bʌʌ̃rjã magʌm kꞌaugba, ni maar jöoin dʌï Hẽwandamau hiek deetarrjã 
kꞌaugba, pãran sĩi deeum meu haawai mag Hẽwandamjã kꞌaugba, ni hichdëu 
pãach peerdʌ haujujã kꞌaugba sĩi hokꞌoota wënʌrrajim. 13 Pari ya hĩs chan magba 
Cristoou maach tꞌumaam kꞌʌʌn kõit hich bag hãrpitarr gaaimua pãarjã hich 
dënkꞌa wai sĩewai mag pãar hokꞌoo narrta ya hĩsin chad maach tꞌum hãbata 
Hẽwandamau hich dënkꞌa wai sĩejem. 14 Maguata hĩsin Cristoouta maach kꞌõinaa 
pꞌë wai sĩejem, chadcha maar meeun pãar meeun dʌï kꞌĩet nʌmta hĩsin hichdëuta 
maach tꞌum kꞌod hãbamjö habapʌïm, sĩi maach jãrr serrkau tꞌuur simjö sĩerrta 

kꞌʌt sĩewerbpʌïmjö habaawai. 15 Mag Cristoou hʌdʌraa hich tꞌõopibarmuata mag 
Moiseeu ley pʌatarr gaai nem kꞌĩir pogkꞌe hʌʌrkꞌapi simjã warre serbiiba hapʌïjim. 
Magta warr chan mag chikꞌamnagjã hooba hagdaujö dich cuenta nʌrrjëe harrta, 
hõor hãbpaimʌg paapʌïwi warre chi hiiunkꞌapʌïjim. Magbarm haig hĩchab ya 
tag warramjö kꞌaba, maach heepaijã kꞌõinaa nʌisijim. 16 Mag pakuls gaai hich 
tꞌõopibarmuata hĩchab mag maach kꞌĩir hau wënʌrrʌmjö narrjã Cristoou warre 
hajaug paapʌïwi Hẽwandam dʌïjã kꞌõinaa hapinaa hõor hãbpaimjö hapijim.

17 Mag Cristo bëetarran mag maach kꞌõinaa wënʌrraju tꞌumaam kꞌʌʌnag 
jawaanta bëejim: Har pãar Hẽwandam kꞌaugbagau hi warp narr kꞌʌʌnag 
jawaan, maimua maar meeun pãar kꞌãai bʌʌ̃r hi kꞌapꞌʌpai narr kꞌʌʌnagpa 
jawaanta bëejim. 18 Mag maach tꞌum hi hiek hʌk̈ꞌa nʌm kꞌʌʌnaun, hich hãbam 
Hẽwandam Hakꞌaarpaita wai naawai, Cristo gaaimuata hʌü hĩsin judionaan wa 
judionaan kꞌaba hawiajã Hẽwandam chi Haai dʌï kꞌapeerkꞌa wënʌrrʌm. 19 Mag 
hi dʌï kꞌapeerkꞌa naawai pãar chan ya sĩi chikꞌam durr gaai jooba nʌmjö kꞌaba, 
hĩsin ya sĩi dich meeun hapꞌa hãbam dö hee jooba nʌmjöta nʌm. Maguata 
mʌg maach Hẽwandam hõorkꞌa tꞌʌnʌm kꞌʌʌnan tꞌum hagdaujöpai nʌm nem 
tꞌumaam hatꞌee, ya hi chaainkꞌa nʌm gaaimua hãba kꞌodkꞌa tꞌʌnaawai. 20 Pãran 
hĩchab sĩi Hẽwandamau hich hatꞌee di hëwaag dipá jʌr wai simjöta nʌm. Hich 
Jesuucha hich hi jaaumkꞌĩir jʌr hautarr kꞌʌʌn warrgar hĩchab Hẽwandam hi 
jaaujerr kꞌʌʌn dʌï chi dipákꞌa nʌm. Maagwai pãar jũrr chi dipá daígkꞌa naawai 
makꞌʌʌn hʌr̃ta chi hëu simua bʌr̈kꞌa harrum. Maagwai hag heegar chi big 
pömaam chi dihãdkꞌa sim hich Jesucristoou. 21 Hajapcharan jãg di hëu nʌm 
haig pa jʌk̃ꞌapʌp̈ʌïgmampierr warag hʌg̃tꞌaag bãau hahaug maajemjöta nʌm 
maachjã. Hõrau warag Cristo hiek hʌk̈ꞌamampierr hichdëuta hichdëu kꞌap 
maach gaaimua mag di hëu harrumjö simjã warag nem pöm bãau harrum, 
hich sĩejem dikꞌa hawaag. 22 Mag pãar judionaan kꞌabam kꞌʌʌnjã Cristo dënkꞌa 
naawai maach tꞌumaam kꞌʌʌnta hãba Hẽwandam Hakꞌaar sĩejem dikꞌa nʌm.

Judionaan kꞌabam kꞌʌʌnagta Hẽwandamau hich hiek jaaupitarr

3  1 Keena, mag pãar judionaan kꞌabam kꞌʌʌnpa Hẽwandam chaain kꞌaju 
haai nʌm ha jaau chitʌm gaaimuata mʌʌn mʌg preso chirʌm. Pari mua 

kꞌapꞌʌ chirʌm, mʌg mʌ preso chirʌm gaaimua Cristoou jũrr pãar dʌïta hajapꞌa 
haju. 2 Ya pãrau kꞌapꞌʌ haju haai nʌm, Hẽwandam hõor dʌï hajaug kꞌitʌm 
gaaimua pãarjã dau haug kꞌaugwi mʌrʌgta pãar hee hich hiek jaaupitarr 
haawai chadcha hag gaaita chitʌm. 3 Har warr mʌg hẽsap pꞌãbaadëwe pãrag 
mʌchdëu bʌchkꞌun jaau chirarrjö, hich Hẽwandamau hich tꞌãar heepai kꞌapꞌʌ 
sĩerrjã hichdëuchata mʌrʌg jaautarr haawai mua kꞌapꞌʌ chirʌm, chadcha 
pãar judionaan kꞌabam kꞌʌʌnjã hirua hich dënkꞌa hauju haai sim. 4 Pãrau hag 
gaai tꞌʌr̃mamua kꞌap haju, chadcha mʌrʌgjã mag hichdëupai nem kꞌapꞌʌ sĩerr 
jaaujim, jãga mag judionaan kꞌabam kꞌʌʌn hatꞌeepa Cristo pʌïjĩ. 5 Warrgar 
chan mʌg hiek chan hĩsimjö dawaa jaauba haajeejim; maagjerr hĩs hewag 
pawiata Hẽwandamau Cristo hi jaaumkꞌĩir hichdëucha maar chi apostolnaan 

jʌr hautarr kꞌʌʌnag hich Hakꞌarag jaaupibaawai chadcha jaauwiata hʌü kꞌapꞌʌ 
nʌm. 6 Mag hich hiek kꞌaugpimapꞌamjö wai sĩerr hiekꞌan mʌg hajim: Maach 
meeun kꞌabam kꞌʌʌnjã mʌg maach peerdʌajem hiek hʌk̈ꞌa nʌm gaaimuata 
maach judionaan dʌï hãba Hẽwandamau peerdʌ hauwi, hich Jesucristoou 
jaautarrjö hʌg̃tꞌarjã höbërpiju. Mag hãbam hiek hʌk̈ꞌa nʌm gaaimua maach 
tꞌumaam kꞌʌʌnauta Cristo kõit hichdëu kꞌõsimjö wau naawai hi gaaimua 
Hẽwandamau nem hajapꞌa haju ha simjã chadcha hich magta haju pãar dʌïjã.

7 Chadcha mʌch kꞌĩraupai chan mʌg Cristoou maach peerdʌ haaujem jaau 
nʌm pꞌidag hauju kꞌaba chirajim. Mag chirarrta Hẽwandam nem tꞌumaam 
hatꞌee hichta hʌr̃pai sĩerrʌmuata mʌrʌg hich hiek jaaupibaawai hʌü hag gaai 
chitʌm. 8 Hajapcharan mʌʌn tꞌum mʌg Hẽwandam hiek hʌk̈ꞌa nʌm gaaimua 
hi dënkꞌa tꞌʌnʌm heejã mʌchta serbiibacha chirʌm. Mag chirab mamʌ hich 
Hẽwandamauta pãar maar meeun kꞌabam kꞌʌʌn heejã mʌg maach peerdʌajem 
hiek jaaupitarr haawai mag Cristo gaaimua maach dʌï nem hajapꞌa haajem 
pöoma maadëu chi jaaujujã kꞌaugba haajemjã hʌü jaau chitʌm. 9 Hich Jöoyau 
warrgarwe nem tꞌum hompaabarwe nem wauju hichdëu kꞌapꞌʌ sĩerrjã mʌrʌgta 
jaaujim, jũrr tꞌumaam kꞌʌʌnag jaaumkꞌĩir. 10 Pari mag mʌrʌg jaautarran, mag 
maach tꞌumaam kꞌʌʌnta Cristo dënkꞌa nʌm gaaimua chi jua tꞌierrnaan tꞌum hedjã 
heem kꞌʌʌnau hʌg̃tꞌarm magwe mag Hẽwandam kꞌĩirjug kꞌaug sim kꞌakꞌapdö 
hamkꞌĩir hajim. Chadcha hichdëu nem wau nʌmpierr nem waau kꞌaauga sĩerrʌm. 
11 Pari mag maach tꞌum judionaan kꞌabam kꞌʌʌnpa hich dënkꞌa pꞌë hauju kꞌĩirju 
wai sĩerr chan nem hĩsim kꞌaba, ni hõor kꞌĩirjugjöjã kꞌaba, hich Hẽwandamau 
warrgurwe mag kꞌĩirju wai sĩerr haawaita chadcha mag maach Pör Jesucristo 
pʌïbarm gaaimua maach tꞌum hãba hich dënkꞌa wai sim. 12 Maguata ya hĩsin mag 
Cristo hiek hʌk̈ꞌa naawai, hi gaaimuata chadcha Hẽwandam bʌ ̈hignaa hich jãg 
chaain hamach dënnaan dʌï haajemjö hirig jëeuwimʌ jëeujem, mag jëeubaawai 
maach hiek hũrju kꞌapꞌʌ naawai. 13 Maguata muan pãragan mag chirʌm keena: 
Hich Cristoou pãar judionaan kꞌabam kꞌʌʌnag hich hiek jaaumkꞌĩirta mʌ jʌr 
hautarr haawai hag hiek gaaimua mʌg mʌ dau hapꞌʌʌ cárcel deg chirʌm hanʌm 
hũurwaijã hoob hökꞌĩirjuu hamiet. Magju kꞌãai pãach gaaimua mʌg mʌ dau haug 
wau chirʌmʌn mʌchdëu pãar kꞌõsinaa Hẽwandamaujã pãar kꞌõsi haawaita mʌg 
chirʌm ha kꞌĩirjunaa warag honeeta habat.

Chi hʌ̈kꞌa nʌm kꞌʌʌn kõit Pabloou jëeutarr
14 Mag pãar maar meeun kꞌabam kꞌʌʌnpa tꞌumaa maach Haai Hẽwandamau 

hich chaainkꞌa wai sĩewaita muan pꞌõbkꞌanaa hirigta hʌü hajim haajem, 
15 hajapcharan har hichdëuta tꞌumaam kꞌʌʌn hʌg̃tꞌar tꞌʌnʌm magwe 
hompaatarr haawai hirigta Haai hichëju haai nʌmʌgma. 16 Mua pãar kõit 
hirigta jëeu chiraajem, hichdëuta pãar dʌï hajapꞌa haag hichdëu ham 
haig haju haai sĩewai. Maguata muan hirig hich Hakꞌaar gaaimuata pãar 
hakꞌaardamjã warag hich gaaita hubʌ hapim kꞌõsinaa, 17 pãachdëu hʌk̈ꞌa nʌm 
gaaimua Cristojã pãar tꞌãar heeta sĩepim kꞌõsi chiraajem; hirigta pãar kõit 

jëeu chiraajem, mag Cristo gaaita hubʌ naawai hagdaujö dich kꞌapeen kꞌa 
kꞌõsi hajujã kꞌapꞌʌnaa, 18 tagam kꞌʌʌn hagjö hʌk̈ꞌa durrum kꞌʌʌn dënjö jãga 
hich Cristoou kꞌũchpaim hatꞌee kꞌaba hich mag daupii wai nʌrraagta tꞌumaam 
kꞌʌʌn kꞌõchkꞌaajẽ ha kꞌap hamkꞌĩir; maimua jãga hõor dau hapꞌʌʌ maadëu 
nem higba kꞌitawiajã tꞌetꞌem kꞌʌʌnjö kꞌõsi haajẽ ha kꞌap hamkꞌĩir. 19 Mua 
kꞌapꞌʌ chirʌm, chadcha mag hirua maach kꞌõsi sim chan pöd maadëu tꞌumaa 
kꞌaugbam. Pari hichiita pãar kõit jëeu chirʌm, Cristoou maach tꞌumaam kꞌʌʌn 
kꞌõsi haajem ha kꞌap hamkꞌĩir, maagwai hĩchab Hẽwandamta pãach gaai pꞌẽs 
wai naawai hichdëu pãach dʌï hajapꞌa ham hig simjö haju hayaa hamkꞌĩir.

20 Hẽwandam jua tꞌeeg sĩerraawai chadcha mag maach hee sim haiguin 
hich hag jua tꞌeegaupai dichdëu jëeu nʌm hatcha wa dichdëu kꞌĩirju nʌm 
hatcha kꞌãijã hajapꞌa haajem maach dʌ̈i. 21 Magua maach chi hʌ̈kꞌa nʌm 
kꞌʌʌn tꞌumaam kꞌʌʌnau Jesucristo gaaimua hãba hiita mʌg hatag pawiajã 
hich mag tꞌö hiekꞌa wënʌrraju haai nʌm.

Hẽwandam Hakꞌaar gaaimua Cristo morkꞌa nʌm

4  1 Keena, maach Pör Jesús hi jaau chitʌm gaaimua preso chirʌmuata muan 
pãrag jaau jöchkꞌërʌm: chadcha Hẽwandamau tꞌʌr̃kꞌa hauwi hi dënkꞌa nʌm 

kꞌʌʌnjöta hagpierraa nʌrrjëe habat ha chirʌm. 2 Pãachta warm kꞌʌʌn kꞌãaijã chi 
serbiibacharamjönaa kꞌĩir tꞌũu habat; chikꞌamnau dich dʌï parhooba haawaijã 
sĩi kꞌĩu hãwatpʌïnaa jũrr hagdaujö dich kꞌapeen kꞌa kꞌõsita habat. 3 Hẽwandam 
Hakꞌaragta hidëu pãach kꞌĩirjug hãba hapiju hẽkꞌabat, hich mag kꞌõinaa 
wënʌrrʌmua. 4 Maach chi Cristo dënkꞌa nʌm kꞌʌʌnan kꞌapan tꞌʌnaab mamʌ, hõor 
hãbpaimkꞌa nʌm Cristo gaaimua, maagwai chi Hẽwandam Hakꞌaarjã hãbpaita 
sim maach hee sĩejem. Hich hagjöta hĩchab Hẽwandam haar hi dʌï hãba naaimaju 
kꞌĩirjugjã hãbpaita wai nʌm, mag hich haar hawaagta warrjã maach tꞌʌr̃kꞌa 
hautarr haawai. 5 Maach Pör Jesucristojã hãbpaita wai nʌm; tꞌumaam kꞌʌʌnau 
hagdaujö hãba maach peerdʌajem hiekpaita tꞌãraucha hʌk̈ꞌawi hãbam tꞌʌr̃ gaaipai 
pör choowi nʌm. 6 Hẽwandaman hãbpai hichta tꞌumaam kꞌʌʌn Haaikꞌa sim, 
hichta tꞌumaam kꞌʌʌn kꞌãaijã hʌr̃pai sĩerrʌm; hiin maach tꞌum chi hʌk̈ꞌa nʌm 
kꞌʌʌn gaaimuata nem waunaa hichpaita maach tꞌumaam kꞌʌʌn tꞌãar hee sĩejem.

7 Mag maach tꞌum hõor hãbamjö naab mamʌ, Cristoou hich garmuata 
hʌü maachig hich jua tꞌeeg hichdëu deem haig maachpierr deematarr 
maadëu wai nʌnʌidʌm, hichdëu deemarrpierr, hagua dich kꞌapeen dʌ̈ijã 
hichdëu kꞌõsimjö haag. 8  Mag maachpierr Cristoou hich juapá deemaju 
higwiata David kꞌararrau hichdëu Hẽwandam hiek pꞌã pʌarr gaai jaauwai,

“Hich hiiu pꞌiidʌbarmua mepeer pödpʌ̈iwi, hi jua hee narr kꞌʌʌnjã 
höbeer hauwia, hʌg̃tꞌar sĩeimaju” hajim;

“mammuata mʌig heegar hich hõorkꞌa nʌm kꞌʌʌnag hich jua tꞌeeg 
hamachpierr jigmaju” ha pꞌãjim.

(Sal. 68:18)

9 ¿Pari jãgwi mag hí hʌg̃tꞌar maju hajĩma? Magtarran warrjã hʌg̃tꞌarmuata 
bëewi maach mʌig heegarm kꞌʌʌn kꞌãaijã hapꞌʌʌcha meewi deeu hʌg̃tꞌar 
hich sĩerr haar maju harr haawai hajim. 10 Mag hichta hʌg̃tꞌarmuacha 
bëewi jẽb heegarcha hudtꞌurwi deeu hich sĩerr haar matarran, mam sĩeb 
mamʌ, mʌig heegar durrpierr simta maach wënʌrrʌmpierr maach dʌïjã 
sim. Magua hãbmuajã pöd hi jamta sĩ haju kꞌaba sim. 11 Mag hich Cristoouta 
hich jua tꞌeeg chi hʌ̈kꞌa nʌm kꞌʌʌnag jigmaju hatarr haawai chadcha 
hichdëuta hãaur kꞌʌʌn hich hiek durrpierr haaidʌ jaaujem kꞌʌʌn kꞌapijim, 
apostolnaan; hãaur kꞌʌʌn sĩi hichdëu hiek jaaumamta jũrr warm kꞌʌʌnag 
chi jaaujem kꞌʌʌn kꞌapijim, profetanaan; hãaur kꞌʌʌn sĩi maach peerdʌajem 
hiek jaaumamua hiita hõrag hamach tꞌãar hee haupi jaaujem kꞌʌʌn kꞌapijim, 
evangelistanaan; maagwai hãaur kꞌʌʌn ya hich hiek hʌ̈kꞌa durrum kꞌʌʌn 
pekau hee burrm hugua ham tꞌʌajem kꞌʌʌn pastornaan kꞌapinaa, hich hiek 
jaau kꞌaug hamkꞌĩir maestronaan kꞌapijim. 12  Magta ya hich hõorkꞌa tꞌʌnʌm 
kꞌʌʌnag mag hamau nem waujujã hich Cristoouta nem kꞌaauga hapijim, mag 
dichdëu kꞌapꞌʌgpierr dich kꞌapeen dʌï nem wau nʌmua chi hʌ̈kꞌa durrum 
kꞌʌʌn tꞌum hagdaujö hi hiek gaaita warag tꞌierrpagkꞌamamkꞌĩir. 13 Mag ya 
maach hi dënkꞌa naawai hiruan maachigjã hich kꞌĩirjugta paarpapim kꞌõsi 
sim, hich hatꞌee nem waauwaijã hichdëu kꞌõsi simjöta waau kꞌapꞌʌ hamkꞌĩir. 
Pari mag hi kꞌĩirjug paarpaagan, hichiita maach tꞌumaam kꞌʌʌnta hagdaujö 
hö hãba maachdëu hʌ̈kꞌa nʌm gaaita wajapcha hubʌnaa hich Hẽwandam 
Hiewaa Cristota maach kꞌapeerkꞌa hauju haai nʌm. Magbaawain chadau 
chadcha maach hi dʌï hubʌ nʌm haju haai nʌm. 14 Mag kꞌai magan ya tag 
chaain hamachig sĩi bʌ̃ʌr mag habaawai parhoobam kꞌʌʌn hiek hʌ̈kꞌakꞌarrsö 
hamach kꞌũgurpiejem kꞌʌʌnjö kꞌaba, chikꞌam kꞌũgur haum kꞌõchgau kꞌĩirjug 
kꞌaug sĩerrjëem kꞌʌʌn bëewi Hẽwandam hiek chaar kꞌabam maachig 
jaauchëwiajã hʌdʌʌr maadëu dich kꞌũgurpibaju. 15 Mag hʌdʌraa parhoobam 
kꞌʌʌnag dich kꞌũgurpiju kꞌãai, warag Cristo hiek chaar maachdëu kꞌaugtarr 
gaaita hubʌ naaju haai nʌm. Pari magaag hatꞌeyan dich kꞌapeen kꞌa kꞌõsinaa 
ham dʌï chadam hiekpaita hig wënʌrrʌm dʌï Cristota maach Pör haawai 
hi kꞌĩirjugta haumamua warag dau tꞌetꞌe paaukꞌamaju haai nʌm. 16 Mag 
Cristota maach Pör haawai jũrr maach hi hiek hʌ̈kꞌa nʌm kꞌʌʌnta hi mor 
heegamjö nʌm. Pãrau kꞌapꞌʌ nʌm, maach mor gaai nem kꞌĩir hãbpai kꞌaba 
tꞌʌnʌm. Hich hagjöta naabahab hĩchab maach chi hʌ̈kꞌa nʌm kꞌʌʌn heejã. 
Maach tꞌum hãba kꞌaba tꞌʌnaabahab Cristo hatꞌee nem wawaag. Mamʌ mag 
tꞌʌnʌmua maach tꞌumaam kꞌʌʌnta hi morkꞌa naawai jũrr hiwiir hãbmua nem 
waauwaijã hagdaujö kꞌõsi juag hoo nʌmjö haajem. Mag Cristoouta maach 
tꞌum hich morkꞌa wai sĩewai hichdëuta maach kꞌĩirjugjã bãaupimaajem; mag 
nʌm dʌï hĩchab tꞌum hagdaujö dich kꞌapeen kꞌa kꞌõsinaa tꞌierrpagkꞌamaajem.

Hidëu Hẽwandamagta pãach kꞌĩirjug hajaug paapibat
17 Magau keena, maach tꞌum hãba maach Pör Cristo hiekta hʌk̈ꞌa naawai, mua 

pãrag jaaum hig chirʌmʌn mʌgau: Ya hoob tag sĩi Hẽwandam kꞌaugbam kꞌʌʌnjö 
hamiet. Pãrau kꞌapꞌʌ nʌm jãgʌm kꞌʌʌn kꞌĩirjug chan sĩi maadëujã nem higba, 
18 sĩi warag pöd hajapꞌam nem kꞌĩirjubam gaaimua kꞌĩirjugpata jõpa sĩsidʌmjö 
sĩsidʌm. Hamach tꞌãar tꞌeeg sĩsidʌm gaaimua Hẽwandam warp naawai hamau 
bʌʌ̃rjã kꞌaugba nʌm, jãga Hẽwandamau maach honee hich dënkꞌa wai sĩejẽ. 
19 Mag Hẽwandam hiek hʌk̈ꞌaag hamach tꞌãar tꞌeeg nʌm gaaimuata warag nem 
kꞌaigbam hamachdëu waau kꞌaug tꞌʌnʌm gaaipaita tꞌʌnʌisipꞌʌm. Mag hamau 
nem wau nʌm hoowain tꞌum maach hinaamjö sĩsidʌmta wauba pʌakꞌimjã 
haba, warag magʌmta wauju kꞌĩirju nʌm dʌï hãba kꞌapes hajuuta kꞌĩirju sĩsidʌm. 
20 Mamʌ warr pãrau Cristo kꞌaaugwaijã magʌm nemta kꞌaugaag kꞌaba harr 
haawai pãar chan hamjö magta wënʌrraju kꞌaba nʌm. 21 Hi hiek jaau nʌm 
hũurwaijã hi higwia chadcharam nem jaau nʌmta kꞌaugtarr haawai, 22 jãg 
warrgar pãach nem parhoob wau wënʌrraajerr kꞌĩirjug warre hisegbapʌït. 
Jãgʌm kꞌĩirjugan nem kꞌaigbam wau nʌm gaaimua sĩi kꞌajũa memerkꞌömjöta 
sim; mag sĩewai sĩi hãba nem kꞌaigbam waum kꞌõchgauta dikꞌa tꞌʌnaabahab. 
23 Pãach kꞌĩirjug hidëu Hẽwandamagta hajaug paapibat, nem hajapꞌamta waum 
kꞌõsi haag. 24 Magnaa mag nem hajapꞌa wauju kꞌĩirjugta chihöojö hogdʌba habat. 
Magʌm kꞌĩirjugta Hẽwandamau haupi sim, hich dënjö kꞌĩirjumkꞌĩir. Magua mag 
kꞌĩirjugta haunaa hich Hẽwandamau kꞌõsimjö hi hatꞌeepai wënʌrrʌmuata pãach 
hʌüu hoopibat, chadcha chadam hiekta hʌk̈ꞌa nʌm kꞌʌʌnjö.

25 Mag naawai hoob tag dich kꞌapeenag sëukꞌamiet; sëukꞌaju kꞌãai 
hiekꞌaawaijã chadchata dich kꞌapeenag nem jaaujeet. Maachin mʌg nʌm 
haiguin tꞌum hagdaujö Cristo morkꞌa tꞌʌnaawai maachin tꞌum kꞌod hãbam 
kꞌʌʌnkꞌa tꞌʌnʌm. 26 Mag naawai kꞌĩir machgau hoob pekau waumiet, mag 
meeukꞌaawaijã hoob kꞌĩir tꞌũa chʌuu hamiet, 27 heeu magʌm gaaimua dösãtta 
warag pãach dʌï hʌr̃padukꞌam. 28 Warr nem jĩgkꞌaajerr kꞌai, hich mag nʌrraju 
kꞌãai, pʌch juadamaucha pꞌidkꞌabá; maagwai pʌchdëujã pʌch nemdam hig 
sim paraanaa hagjö hig durrumta pari chukꞌum kꞌʌʌnagjã deeju hayaa haju.

29 Hoob bʌ̃ʌrjã hiparii wa hihachkꞌa kꞌãijã hiekꞌamiet; magju kꞌãai hiek 
hajapꞌampaita hiekꞌabat. Hõrau pãach hiyʌ̈ʌ nʌm hũurwai hamach jʌg̃aagaa 
haawai warag hamachdëu hʌ̈kꞌa nʌm hiek gaaita hubʌnaa honee hapiju 
hayaam hiekta hiekꞌabat. 30 Nem kꞌaigba wau nʌm gaaimua chan hoob 
Hẽwandam Hakꞌaar hökꞌĩirjuu hapimiet. Hich jãg Hakꞌaarta Hẽwandamau 
pãrag deebajieb, hich hiek hʌ̈kꞌaawai chadcha hich dënkꞌa nʌm ha kꞌap 
hamkꞌĩir. Mag hi Hakꞌaar wai naawaita mʌg hatag mʌig heegar wënʌrrawi 
hich haarcha pꞌë hatꞌam hedjã chadcha hich dënkꞌam hiek hich dënkꞌa wai 
sĩsiju. 31 Keena, warre pãach gaaimua barbapʌït jãg pãach kꞌapeenau pãach 
dʌï bʌ̃ʌr habarm gaaimuajã kꞌĩir hokꞌoo chʌuu haadëp haajem kꞌĩirjug, pãach 
kꞌĩir machag, pãach kꞌõrg, hiek kꞌẽgkꞌa hiekꞌa nʌm, chikꞌam kꞌĩir hiekꞌa 

nʌm maimua mag tag nem kꞌaigbam nem tꞌumaa pãach gaai tꞌʌnʌm warre 
hisegbapʌït. 32  Hö hajapꞌata haajeetꞌʌ ̃pãach kꞌapeen dʌï, hagdaujö chikꞌam 
dau haug kꞌaug paraa. Hiwiir hãbam garmua kꞌãijã kꞌaigba haawai, magʌm 
hiekjã tag higba, sĩi kꞌĩir hokꞌoopʌp̈ʌï habat, hich jãg Hẽwandamaujã Cristo 
gaaimua maach kꞌaibag chugpaapʌïwia hich mag kꞌĩir hokꞌoopʌïtarrjö.

Hẽwandam chaainkꞌa nʌm kꞌʌʌn jãga wënʌrraju haai nʌ

5  1 Hich Hẽwandamau hich garmuajã chadcha pãar hich chaain jãsene 
haajeewai hichdëu pãach dʌï haajemjöta habat pãachdëujã pãach kꞌapeen 

dʌï. 2 Hich jãg Cristoou maach kꞌõsi simjö pãraujã hagdaujö pãach kꞌapeen kꞌa 
kꞌõsi habat. Cristoou mag maach kꞌõsi harr haawai maach daupigau pakuls gaai 
hʌdʌraa hich meerpꞌë tꞌõopijim. Hẽwandamau hirua magbarm hoowai hʌü sĩejim.

3 Ya pãar Hẽwandam hõorkꞌa nʌm kꞌʌʌn chan pöd pãach hõor kꞌabam dʌïjã 
kꞌapes haju kꞌaba, tagam nem maach hinaamjã wauba, chikꞌam nemjã tꞌumaa 
dich dën hapim kꞌõsi haju kꞌaba, ni sĩi magʌm hiek hig hiyʌʌ̈ hajujã kꞌaba 
nʌm. 4 Sĩi hiparii dau lököo wa hihachag kꞌãijã hiekꞌaju kꞌãai, Hẽwandamau 
pãach dʌï hʌü haajem paar hi hajaugta pꞌëbat. Ya pãar Hẽwandam dën haawai, 
hiek hãkꞌãraam chan pãrau tag hiekꞌaju kꞌaba nʌm. 5 ¿Jãgwi mua mag chirʌ?́ 
Mua mag chirʌmʌn mʌgau: Hamach hõor kꞌabam dʌï kꞌapes haajem kꞌʌʌn, 
Hẽwandamau hoowai maach hinaam nem waaujem kꞌʌʌn, wa chikꞌam dënjö 
paarpaag hawi hamachdëu nem hig nem hẽkꞌabaadëmjã pʌa chʌuu haajem 
kꞌʌʌnjã pöd Cristo Hẽwandam dʌï hãba chi Pörkꞌa sim haar höbërbaju haawaita 
mag chirʌm. Har jãg nʌm kꞌʌʌnaun jãg hamachdëu nem wau nʌmʌgta hʌr̃cha 
hee tꞌʌnʌm, Hẽwandamagta hee haju kꞌãai. Hamach mag nʌm gaaimuata pöd 
hi haar höbërbam. 6 Jãgʌm kꞌʌʌn heem hãbmua kꞌãijã pãach haig bëewi pãachig 
mʌ hichaaur jũrr magʌm gaaimuapai chan Hẽwandamau pãar chig habam 
ha jaaumʌn, magan hichta sëukꞌa nʌrrʌm. Magʌm kꞌʌʌnag hʌdʌʌr pãach 
kꞌũgurpimiet. Hamau kꞌaugba nʌm, hante magʌm waum kꞌõchgau hich hipierraa 
kꞌaba nʌm kꞌʌʌn gaaita Hẽwandam kꞌĩir machag meeuju kꞌabahab. 7 Magua jãg hi 
hipierraa kꞌaba hi hichaaur nem wau nʌm kꞌʌʌn dʌï chan hoob bʌ ̈dʌïi hamiet.

8 Warr pãrau Hẽwandam hiek kꞌaugba haawain chadcha pãachjã sĩi kꞌĩchag 
heemjöta wënʌrraajeejim. Pari hĩsin ya pãar maach Pör Cristo dʌïta kꞌapeerkꞌanaa 
hi hiekjã kꞌapꞌʌ naawai hararag hee nʌmjöta nʌm. Mag naawai chadcha hi hiek 
kꞌapꞌʌm kꞌʌʌnjöta hagpierraa nʌrrjëe habatꞌʌ.̃ 9 Mag Cristo gaaimua chadcha 
hararag heeta wënʌrrʌmʌn, hõor hajaugta haadeejem; mag nʌm dʌï hĩchab nem 
hagcha waunaa hiekꞌaawaijã chadam hiekta hiekꞌaajem. 10 Magua pãach nem 
waaupierr maach Pör Hẽwandamau hoowai hi dawagaa haju hayaam nemta 
wauju hẽkꞌabat. 11 Cristo kꞌaugbagau sĩi kꞌĩchag heemjö nʌm kꞌʌʌnau maadëu 
nem higbam nem wau nʌm hee hoob dʌï dubmiet; magju kꞌãai warag pãach 
hipaarmua hamau nem wau nʌm chadcha kꞌaigba sim ha kꞌap hamkꞌĩir warag 
meerba jaaubapʌït. 12 Jãgʌm kꞌʌʌnau meraa nem wau nʌm chan maadëu higjã 
mapꞌa sim, magʌm hiigwai warag maach chigaata sĩewai. 13 Pari magba kꞌaigbam 

kꞌʌʌn daar maadëu nem wau nʌmjã tꞌum hajapꞌata waauwain hõrau hamachdëu 
nem kꞌaigba wau nʌmjã hõtdau bʌʌ̈gta hoo nʌmjö haajem. Mag sim haig chi 
pekaujã pöd meraa haju kꞌaba sim, hõtdaúa tꞌum harar wai sĩejemjö maach 
wajapꞌa nʌm gaaimua hamachdëu nem kꞌaigba wau nʌmjã merag chukꞌu sĩewai. 
Mag maadëu hajapꞌa nem wau nʌm gaaimua hõrau hamach kꞌaigba nʌm kꞌaug 
hauwi Hẽwandamau kꞌõsimjö mag hararag hee wënʌrram kꞌõchgau hi jʌrmʌn, 
chadcha hi dënkꞌa nʌisiejem. 14 Pari magaagan ham hiekꞌõoin,

“Jãg pʌch pekau heepai kꞌãi simjö sim daukꞌanpabá;
chi kꞌëchamjö tꞌʌnʌm kꞌʌʌn heemua pꞌiidʌbaad;
Cristoouta hich dënkꞌa haunaa hich dʌ̈ita pʌ wai nʌrraju.”

15 Maguata muan pãragan hagpierraata wënʌrratꞌʌ ̃ha chirʌm, Hẽwandamau 
kꞌõsimjö. Sĩi jãg nem jaau nʌmjã hũrba wënʌrraju kꞌãai kꞌĩirjugdam paraata 
haajeetꞌʌ.̃ 16 Hʌüta nem hajapꞌa wauju haai nʌm haiguin hagpierr hich 
Hẽwandamau kꞌõsi simjöta habat. Pãrau hoo nʌm, hĩs hewag paawai chan ya 
warag chi hajaugjã chukꞌuta paaukꞌamam. 17 Hoob jãg sĩi Hẽwandam kꞌaugbam 
kꞌʌʌnjö parhoob dau tꞌeeg chukꞌu nem waumiet. Magju kꞌãai kꞌani maach Pör 
Cristoou waupim kꞌõsi sĩ ha kꞌĩirjunaa magʌmta wauju hẽkꞌabat. 18 Hoob nag 
döwia hokꞌoppꞌa hamiet. Jãgʌmuan warag maachig nem parhoobata waupinaa 
maach hokꞌoopijuuta hẽkꞌaajem. Magju kꞌãai Hẽwandam Hakꞌaarta pãach gaai 
pꞌẽsnaa hidëu hirigta pãachdëu nem waujujã jaaupibat. 19 Pãach hiyʌʌ̈ haawaijã 
maach Pör Cristo hiekta honee hig hiyʌʌ̈ habat; meukꞌaar hau nʌmuajã 
tꞌãrauchata hi tꞌumeukꞌarbat. 20 Maach Pör Jesucristo gaaimuata Hẽwandam chi 
Hayau hʌü maach hiek hũurjeewai nem tꞌumaam paar hirigta hʌü hajim habat.

Jãga haju haai nʌ dich kꞌãai hʌ̃rpaim kꞌʌʌn dʌ̈i 
maimua dich kꞌãai heegpaim kꞌʌʌn dʌ̈ijã hagjö

21 Cristo hiek hʌ̈kꞌa naawai hirua jaau simjö ham kꞌõchgau jũrr dich 
kꞌapeen hagjö hʌ̈kꞌa nʌm kꞌʌʌnaujã dichig nem mag haawai, hʌdʌraa 
hamagta dich kꞌãai hʌ̃rpai hapibat.

22  Hʌʌin chi jaainpan, hich jãg maach Pör Hẽwandamagta hʌdʌraa 
pãach kꞌãai hʌ̃rpai hapi nʌmjö, pãach jaainau pãachig nem mag haawaijã 
hoob pãachta ham kꞌãai hʌ̃rpai haju hẽkꞌamiet. 23 Pãrau kꞌapꞌʌ nʌm, mʌg 
maach chi hʌ̈kꞌa nʌm kꞌʌʌnta Cristo morkꞌa nʌm. Maagwai hichta maach 
Pör hanaa maach peerdʌ haaujemʌu. Magua hũrbat: hich jãg Cristota 
chi hʌ̈kꞌa durrum kꞌʌʌn Pörkꞌa simjö, pãar jaainta pãar pöröu. 24 Magua, 
hich jãg mʌg maach chi hʌ̈kꞌa nʌm kꞌʌʌn tꞌum Cristoou nem mag haawai 
hi hipierraa haag hi jua heegpai nʌmjö, hʌʌin chi jaainpanjã hagjö nem 
tꞌumaam hatꞌee pãach jaain hipierraa haag ham jua heegpai hʌrrjëe habat.

25 Hich jãg Cristooujã hich hiek hʌk̈ꞌa pꞌöbaadeewai hich iglesiakꞌa nʌisiju 
kꞌʌʌn daupigau ham kõit hichta tꞌõopitarrjö, pãach chi hemkꞌooinaujã pãach 
hʌʌin daupii habat. 26 Cristoou mag hich tꞌõopitarran, maach peerdʌajem hiek 
hũr nʌm dʌï dich pör choopibarmua hajaug paapʌïwi hich hatꞌeepaita nem wau 

wënʌrramkꞌĩir hajim. 27 Mag hajaug paapʌïwi hich hatꞌeepai nem waupi simʌn, 
deeu hich bëem hedjã hʌʌi kꞌĩir hajaug kꞌaibagjã chukꞌu tꞌumaam kꞌʌʌnau 
kꞌõoigjemjö kꞌitʌmta hich hatꞌee hawaagau; hajapcharan bʌʌ̃rjã pekau chukꞌu, 
ni deeum kꞌaigbam nem jaauju hayaamjã chukꞌu, sĩi hajappꞌa kꞌitʌmta hich 
haarcha hawaagma. 28 Hich jãg Cristoou maach kꞌõsi haajemjö hich hagjöta 
haju haai nʌm chi jaainaujã pãach hʌʌin dʌï. Jãg chi jayaujã hich mor bʌʌ̃rjã 
chig hapimapꞌa haajemjö, hich hʌʌijã chig haba daupiita wai nʌrraju haai sim. 
Chadcha hich hʌʌijã daupii wai sim wounaun hichchata chig hapimapꞌamjö 
sim, hich hʌʌijã hich morkꞌa simta mag daupii wai sĩewai. 29 ¿Jãgwi mua mag 
chirʌ?́ Maach mʌg nʌm haig hãbmuajã wir haig dichdëupai dich hoomapꞌa 
kꞌaba haajeewaima. Hante warag maadëu tꞌachjã hed hëepierr kꞌönaa dich chig 
hapimapꞌa haajem, hich jãg Cristooujã hich mor haawai hich iglesia tꞌʌa wai 
sĩejemjö. 30 ¿Maagwai maachjã mag hirua tꞌʌa wai sĩejem heem kꞌʌʌn kꞌabá, 
maachjã hi morkꞌa naawai? Chadcha hi morma. 31 Pari mag chi jaai hich hʌʌi 
dʌï hãbam morkꞌa nʌm ha nʌmʌn, Hẽwandam hiek pꞌã sim gaai jaauwaijã,

“Maguata hemkꞌooirau hich dënnaan dʌ̈i sĩejerrjã ham pꞌëpʌawi hich 
hʌʌi dʌ̈ita hogdʌba sĩsiju” ha sim,

“warr sĩi hamach hap nʌrrjëe haajerrta ya magbaadëm haigmua sĩi 
hãbam morkꞌa hõor hãbpaimjö wënʌrraag.”

(Gn. 2:24)
32 Mua kꞌapꞌʌ chirʌm, mʌg hiek kꞌap haag chadcha maach hatꞌee pꞌitꞌur 

sim. Pari mua mag chi hʌʌijã hich jaai dʌï hãbam morkꞌa nʌm ha chirʌmʌn, 
maach chi iglesiakꞌa nʌm kꞌʌʌnta Cristo morkꞌa nʌm higwiata mag chirʌm. 
33 Pari mag cha mʌchdëu jaau chirʌm pãachdëu tꞌum hajap kꞌaugba hawiajã, 
hichiita hich jãg pãachdëupaijã bʌ̃ʌrjã pãach chig hapimapꞌa haajemjö, 
tꞌumaam kꞌʌʌnau hagdaujö pãach hʌʌin daupii habat. Maagwai chi hʌʌinaujã 
pãach jaain hipierraa nʌmua ham hökꞌönaa hagjö ham daupii habat.

6  1 Chaaina, pãach dënnaanau hiekꞌaawai ham hipierraa habat; maach 
Pör Cristooujã magta hapim kꞌõsi sim pãrag. Pãrau magta ham hipierraa 

nʌmʌn magan chadcha pãar hagchata wënʌrrʌm. 2-3 Hẽwandam hiek pꞌã sim 
gaai jaauwaijã, “Honeenaa hʌü dʌr̈rcha año kꞌapanaa wënʌrraag, pãach haai 
jãsenenaa pãach hãdjã jãsene habat” ha sim. Tagam nem hagjö hichdëu waupi 
jaau sim hee maata hʌr̃cha chi hajapcharamʌu chaaina.

4 Mamʌ keena, pãach chi dënnaanaujã pãach chaain meeukꞌamkꞌĩirjö 
hoob ham dʌ̈i hatꞌuucha hamiet; magju kꞌãai warag ham wajapꞌa wawí 
bãaumam dʌ̈i maach Pör Cristoou kꞌõsimjö wënʌrramkꞌĩirta hamag kꞌap 
hapibat, hich magta jöoinpagkꞌamamkꞌĩir.

5 Pãar sĩi mʌg jẽb gaai chikꞌamnaan chogkꞌa wënʌrrʌm kꞌʌʌnjã, pãach 
pörnaanau pãachig nem mag haawai hich Cristoouchata pãachig jaaubarmjö 
ham hipierraa waum kꞌõsita waubat, maimuajã hajapꞌa. 6 Mag ham hipierraa 
nem waauwaijã, sĩi pãach haig hoopaar haawaipai kꞌaba, ham meer 
hawiajã hich hagjö. Mamʌ mag nʌm chan sĩi pãach hajapꞌa nem wau nʌm 

hoomkꞌĩirpai kꞌaba, Cristo chognaankꞌa naawaita hichdëu kꞌõsi simjö mag 
hajapꞌa nem waubat. 7 Sĩi mʌig heegar dich hagdaujöpai tꞌʌnʌm kꞌʌʌn hatꞌeeta 
nem wau nʌmjö kꞌaba, maach Pör Cristo hatꞌee wau nʌmjö nem waum kꞌõsita 
nem waaujeetꞌʌ.̃ 8 Ya pãrau kꞌapꞌʌ nʌm, mʌig heegar haawai sĩi chikꞌam chog 
wa chikꞌam chog kꞌaba harr hawiajã, mʌg hatag paawai dichdëu nem hajapꞌa 
waaujerrpierr maach Pör Cristooujã maach dʌï hich hagjö haju.

9 Maimua pãach chi pörkꞌa nʌm kꞌʌʌnaujã hagjö pãach chognaan dʌ̈i 
haairaa habat, hoob ham dakꞌãkꞌãujã haba. Kꞌĩir heyaa habat, pãran hĩchab 
pãach chognaan dʌ̈i hãba tꞌum maach Pör Hẽwandam hʌg̃tꞌar chiraajem 
jua heegpai nʌm. Jãg Jöoi dau naan maachin tꞌum hagdaujöpai tꞌʌnʌm.

Kꞌan jãg nʌmuata mepeer dajẽk haju haai nʌ
10 Hermanonaan, ya hãbmiecha paawai muan pãragan, maach Pör 

Hẽwandamau hich juapa tꞌeeg deetarr pãach gaai simʌgta hidëu pãach hubʌ 
paapibat ha chirʌm. 11 Cristo hiek hʌk̈ꞌa nʌm gaaimua Hẽwandamau pãach 
dʌï nem hajapꞌa waumatarrta kꞌĩir heyaanaa haata pör hee wai nʌisit, hich jãg 
soldaaun juurhi hee wërbʌan maawai hich tꞌʌag hich jierrnemta jũapäaijemjö, 
mag pör hee wai nʌmuata hubʌ naawai meperagta hʌdʌʌr dich kꞌũgurpiba 
haag. 12 ¿Kꞌan jãgwi mua mag chirʌ?́ Mʌg nʌm haig sĩi dichjöm kꞌʌʌn dʌïta 
wërbʌba naawaima. Maachin sĩi mepeen chi kꞌaigbam hedjã heem magwe 
tꞌʌnʌm dʌïta wërbʌ nʌm. Makꞌʌʌnauta mʌg durr hich kꞌaibagau kꞌĩsumjö simjã 
kꞌapꞌʌnaa, hiek tꞌeegnaa hamachta hʌr̃pai tꞌʌnʌm. 13 Maguata muan pʌaba 
pãragan, Hẽwandamau hich jua tꞌeeg jierrnemjö deetarrta kꞌajũajö jũabapʌït 
ha chirʌm, meperau kꞌaibag hee dich mapiju hẽkꞌacheewaijã hʌü peerdʌímʌ 
peerdʌpʌp̈ʌïjii hawi hʌü pãach garmuata pödpʌïwi hich mag hubʌ nʌisieg.

14 Muan maguata deeu hũwaai pãragan, hich jãg soldaaunau wërbʌan maawai 
hamach kꞌajũapai kꞌu hee wayëunaa hajapꞌa hãi kꞌõorjʌ ̃dʌnʌisiejemjö, chadcha 
hiekꞌa nʌmuata sĩi hajap kꞌĩir kꞌaug nʌmjö habat ha chirʌm. Soldaaunau hamach 
tꞌʌag hamach tꞌũrr gar jierrnem jũapäaijemjö, nem hagchata waubat ha chirʌm, 
meperag pãach chig ham hugua. 15 Soldaaun wërbʌan wëtaagpamjö, hajapꞌata kꞌĩir 
kꞌaug nʌisit, maach peerdʌ hauwi maach kꞌõinaa hapiejem hiek jawaan wëtaag. 
16 Mamʌ mag nʌm dʌï hich jãg soldaaunau hich tꞌʌag hich escudota hich na hʌa 
hahau haajemjö, pãraujã meperau pãach kꞌaibag hee burrpiju hẽkꞌa nʌmpierr 
warag Cristo hiekta tꞌãraucha hʌk̈ꞌanaat, maagwai par meperau chookꞌierrau 
pãach pꞌipꞌiskꞌam hõtdau kꞌĩir pꞌug bëe tꞌʌnʌmjö tꞌʌnaawiajã, mag pãachdëu hʌk̈ꞌa 
durrumuata hʌdʌʌr pãach gaai papiba haag. 17 Hich jãg soldaaunau hich pör tꞌʌag 
casco jũajemjö, pãraujã Cristoou hʌü pãach peerdʌ hautarr kꞌapꞌʌnaa hag kꞌĩirjugta 
jũa nʌmjö wai nʌisit, meperag pãach kꞌũgurpiba haag. Magnaa hich Hẽwandam 
hiek hich Hẽwandam Hakꞌarau pãachig kꞌaugpitarrta jũrr pãach espaarkꞌa hatꞌat, 
haguata pãach garmua jũrr hi dajẽk haag.  18 Pari tꞌum cha mʌchdëu jaau chirʌmjö 
dich garmuata pödpäaigan, jëeub kꞌaba Hẽwandamagta jëeunaat. Hich magta 
hirig jëeu wënʌrrʌmua hidëu hich Hẽwandam Hakꞌaragta pãachig jaaupibat, 

jãga Hẽwandamag jëeuju haai nʌ. 
Kꞌĩir kꞌapꞌʌ habat, heeu bʌʌ̃r habarm 
gaaimua kꞌãijã Hẽwandamag jëeumapꞌa 
hadukꞌam. Magju kꞌãai pʌaba hirigta 
chaigpamamua jëeunaa hĩchab tagam 
kꞌʌʌn tꞌum durrpierr Cristo hiek hʌk̈ꞌa 
nʌm kꞌʌʌn kõitjã jëeunaat. 19 Mʌ kõitjã 
hĩchab jëeubat, Cristoou maach peerdʌ 
haaujem hiek hõrag jaauwaijã kꞌĩirjug 
kꞌapꞌʌ hichdëu hiekꞌapim kꞌõsimta 
mʌrʌg jaaumamkꞌĩir, maagwai jãga 
mag warr hõrau hamach peerdʌju haai 
nʌmjã kꞌaugba narrta ya hĩsin Cristoou 
hõor peerdʌ haaujem ha jaauwaijã 
högkꞌaba hiekꞌaag. 20 Cristoou hich 
jũrr mʌ chogpʌïwi mʌg maach peerdʌ 
haaujem hiek jaau chirʌm hatꞌeeta 
mʌʌn mʌg hamau mʌ preso wai 
nʌm. Magtarr haawai mʌig cárcel deg 
chirʌmuajã warag hichta hõrag kꞌap 
hamkꞌĩir högkꞌaba jawaagjã mʌ kõit 
jëeunaat keena.

Hãbmiecharam salud
21 Maach kꞌodam maadëu daupiinaa 

mʌg maach Pör Cristo hiek jaau nʌm 
pꞌidag gaai hogdʌba maach juag hoo 

kꞌitaajemuata mʌ mʌg cárcel deg chirʌmjã pãrag jaauwimaju, hajapcharan 
hich Tiquicoouma. Hirua jaauju hĩchab pãrag mʌig mʌ kꞌani jãg chirʌ.́ 22 Mag 
pãrag nem hĩgkꞌaimamkꞌĩirta mua hi pãar haar pʌï chirʌm, maach mʌig 
jãga nʌ ha jaaubaimam hũrbaawai pãar kꞌĩir honee hapieg. 23 Muan maach 
Hẽwandam chi Hayau maach Pör Jesucristo dʌïmua pãar chi hermanonaan 
tꞌum kꞌõinaata wai naapim kꞌõsi chirʌm. Mag nʌm dʌï hĩchab tꞌãraucha 
hʌk̈ꞌa naawai pãach heejã tꞌum hagdaujö chikꞌam kꞌa kꞌõsi hapim kꞌõsita 
chirʌm. 24 Mamʌ mag pãar happai kꞌaba, har maach Pör Jesucristota hogdʌba 
tꞌãraucha kꞌõsi haajem kꞌʌʌn tꞌumta Hẽwandamag hʌü wai sĩepim kꞌõsi chirʌm.

Magdampai hajim pãrag jaaum hig chirarr. Hayoo keena,
Pablo 

Salud

1  1 Hermanonaan, pastornaan, pastornaan juag hoojem kꞌʌʌn, maimua 
tꞌum Filipopien Jesucristo hiek hʌ̈kꞌa nʌm gaaimua maach tꞌum 

hãbam bi heemjö kꞌodkꞌa nʌm kꞌʌʌn:

FILIPENSES
Pabloou Filipopienag 
hẽsap pꞌã deepʌ̈itarr

Chi pꞌãtarr. Chamʌg carta hĩchab hich Pablo Roma pꞌöbör hee preso simua 
pꞌãtarrau. Mʌg hẽsap pꞌãju nawe ya diez añosjö sĩejim haajem Pabloou hichdëuta nacha 
ham haar Cristoou maach peerdʌ haaujem hiek jaautꞌurtarr. Mag hi Hẽwandam hiek 
jaautꞌurtarr kꞌap ham kꞌõs nʌm kꞌai, Hch. 16:12-40 jʌrwi hag gaai tꞌʌr̃bat.

Maimua hag kꞌur ya biek tꞌãrjupam Hẽwandam hiek jaau nʌrraawaijã hichdëucha 
ham hootꞌurjim (Hch. 20:5-6). Mamʌ mag Roma pꞌöbör hee preso sĩsierr haigmua años 
jayap sĩejim haajem, bʌ̃ʌrjã ham dʌï hooba. Mag hooba dʌr̈rʌ̈ʌ narr haawai Pabloou 
kꞌĩirjuawai ya hamach garmua hich kꞌĩir hokꞌoobapʌïmpii kꞌãijã sĩejim (4:10). Mag 
nʌm hee Filipomua Epafrodito barchëjim hanaabá, haram kꞌʌʌnau hich Pablo hatꞌee 
ofrenda deepʌïtarr dʌï. Magbaawai Pablo deeu kꞌĩirdam honee haadëjim haajem. Chi 
Epafroditojã hurumua peer meejim hanaabá. Mor mas sĩewi monaaubaadeewaita deeu 
Pabloou ham haar hi pʌïjim haajem, chamʌg cartadam dʌï (2:25-30).

Chijã kꞌʌʌn hatꞌeeta pꞌãjĩ. Filipopien peer hamach tꞌumta judionaan kꞌabam 
kꞌʌʌn hajim haajem. Ham chan paraam kꞌʌʌn kꞌabajim haajem, pari mag durrumuata 
ofrenda jʌr pꞌie nʌʌ hajim haajem, hermanonaan Jerusalenpien dau hapꞌʌʌ kꞌitꞌëem 
kꞌʌʌn hatꞌee (4:16; 2 Co. 11:9). Pabloou chi Filipopien hatꞌee mʌg hẽsap pꞌãawai chan 
sĩi deeum kꞌʌʌn haramjö hiek pꞌitꞌurg haadëpꞌʌm gaaimua ham dʌï hiek hëudʌag 
kꞌaba, sĩi kꞌajapꞌa hich kꞌapkꞌʌʌn hichdëu hoojem kꞌʌʌnagamjöta pꞌãjim.

Kꞌan jawaag hajĩ. Mag Filipopienau hich hatꞌee pꞌatkꞌondam jʌr pꞌie nʌʌ hawi 
deepʌ̈itarr haawai, honegau hag paar hamag hʌü hajim haagta pꞌãjim (4:10-20). 
Maguata cárcel deg sĩerr hãba, hí honee chirajim ha sim. Biek kꞌapan mag hich 
honee sĩerrta mʌg hẽsap gaai jaau sim (1:4,18,25; 2:2,17,28-29; 3:1; 4:1,4,10). 
Mag maach honee haju haai nʌm ha sim dʌ̈i nem kꞌĩir pogkꞌeta jaau sim; mamʌ 
hʌ̃rcha jaaupʌ̈i simʌn, mʌig heegar nʌwejã jãga wënʌrraju haai nʌ ha simʌu.

Mʌʌn Pabloou. Muata pãar tꞌumaam kꞌʌʌn hatꞌee mʌg hẽsap 
pꞌã chirʌm. Timoteota mʌ daumaai sim, mʌ dʌ̈ita hãba Jesucristo 
chogkꞌanaa hi hatꞌee pꞌidkꞌa sĩewai. Maagwai maach numiim kꞌʌʌnauta 
pãach tꞌumaam kꞌʌʌnag saludaanaa hʌü naapim kꞌõsi nʌm. 2  Mag 
gaaimua maach Haai Hẽwandamag jëeunaa maach Pör Jesucristoogjã 
jëeu nʌm, pãar hʌüu wai nʌm dʌ̈i hĩchab kꞌõinaa wai wënʌrramkꞌĩir.

Pabloou chi hʌ̈kꞌa durrum kꞌʌʌn kõit Hẽwandamag jëeujerr
3 Mʌchdëu pãar kꞌĩirju hahaukꞌampierr Hẽwandamag hʌü hajim ha chiraajem 

pãar kõit. 4 Mag Hẽwandamag jëeuwai pãar gaaimuata warag mʌ tꞌãar honee 
haadeejem, 5 maach peerdʌajem hiek jawaag maach tꞌum hãbam pꞌidag gaaipai 
naawai. Mag warrcha pãachdëu hi hiek hʌk̈ꞌatarr haigmua pãraujã mag 
pꞌidkꞌa pꞌöbaaderr, hĩs hewag pawiajã hich mag maadëu hogdʌba wënʌrrʌm. 
6 Mua kꞌapꞌʌ chirʌm, hichdëu jãg pãar tꞌãar chi hiiurig paapʌïtarrjö hichdëuta 
warag pãar kꞌĩirjugjã bãaupiju, Jesucristo bëe nʌm hora hich pꞌidag waumkꞌĩir. 
7 Mʌrʌgan pãarta mʌ tꞌãrau. Maagwai pãar gaaimuata Hẽwandamagjã hich mag 
honee hʌü hajim haju haai chirʌm. Pãarta mʌig mʌ dʌï cárcel deg hãba nʌmjö 
nʌm. Mua tꞌetꞌemnaan na maach peerdʌajem hiek kõit hiekꞌaawaijã pãrauta mʌ 
hipierr dʌï hag kõit hiekꞌa nʌmjö nʌm, jammua pãachdëu Hẽwandamag jëeu 
durrum gaaimua. Pãran warp nʌm, mamʌ Hẽwandamau mʌrʌg pꞌidag deetarr 
pãrau sĩi mʌchig happai deeba, hʌü pãrau dʌï mʌ juag hoo nʌm, hirig jëeu 
nʌmua. 8 Jesucristoou pãar kꞌõsi simjö muajã pãar kꞌa kꞌõsi chitʌm. Mua mag 
chirʌm haig Hẽwandamau kꞌapꞌʌ sim mʌ sëukꞌaba chirʌm.

9 Maguata mua warag pãar kõit Hẽwandamag jëeujem, pãach wir haigjã 
warag hʌr̃cha hagdaujö chikꞌam kꞌa kꞌõsi hamkꞌĩir; maagwai kꞌĩirjug paraanaa 
Hẽwandam dau najã jãga wënʌrraju haai nʌ ha kꞌaugpꞌömam dʌï 10 nem 
haai kꞌabamjã hisegnaa nem hajapꞌampaita waumkꞌĩir. Mag hamʌn magan 
Cristo bëem hedjã pöd hãbmuajã “Pãar kꞌaigba naajim” habaju. 11 Mag hamʌn 
magan hĩchab hich Jesucristoouta pãrag nem hajapꞌam pöm waau kꞌaugpiju. 
Hõrau pãar mag hoobaawai hamaujã hĩchab Hẽwandamag jëeumamua, 

“Hʌüta pua ham jãg pꞌë wai chirʌm; pʌjöm chan chukꞌum” ha hiekꞌaju.

Pabloou cárcel deg simua hich honee chiraajerr jaaupʌ̈itarr
12  Kꞌodamnaan, mua pãrag kꞌap hamkꞌĩir jaaukꞌim: Mʌg hamau mʌ 

cárcel deg pʌ̈ibapäaiwai hõraun tag mua Hẽwandam hiek jaauba hich 
jãg chirsijupii hajierram. Mamʌ mag kꞌabajim. Hante magtarr haigmuata 
maach peerdʌajem hiekꞌan warag haaidʌa kꞌapꞌii haadëm. 13 Mag gaaimua 
mʌig soldaaun pöm tꞌʌnʌm dʌ̈imua bitꞌurgam kꞌʌʌnaupa tꞌum kꞌakꞌapdö 
tꞌʌnʌm, Cristo hiek jaau chitʌm gaaimuata mʌ mʌg preso wai nʌm. 14 Mamʌ 
hermanonaanau hoo nʌm, mʌ cárcel deg chirʌmjã Hẽwandamau mʌ chig 
hapiba wai sim. Mag gaaimuata hʌ̃rcha hi hiek hʌ̈kꞌa nʌm kꞌʌʌnaujã warag 

kꞌupꞌĩiuwia högkꞌaba, dʌ̈i hi hiek jaau nʌm. Hamau kꞌapꞌʌ nʌm, maach Pör 
Cristo hamach dʌ̈i sĩewai hirua hʌdʌʌr ham hamach happai deebaju.

15 Mag Cristo hiek jaau wënʌrrʌm hee, hãaur kꞌʌʌnaun mʌ mʌg 
chirʌm hoowia, mʌ kꞌãyau hamachdëuta hajapcha jaau nʌm hawia jãg 
wënʌrrʌm, chikꞌam dʌ̈i kꞌujʌrpaim hiekꞌau. Magarrau hãaur kꞌʌʌnaun 
chad magjã kꞌĩirjuba, hamachdëu Cristo kꞌõsi nʌm gaaimuata jãg jaau 
durrum. 16-17 Har mag Cristo kꞌõsinaa mʌjã dau haug kꞌaug paraa nʌm 
gaaimua jaau wënʌrrʌm kꞌʌʌnau kꞌapꞌʌ nʌm, Hẽwandamauta mʌ mʌig 
wai sim maach peerdʌajem hiek jaaumkꞌĩir. Mamʌ hãaur kꞌʌʌnau chan 
chadcha jaaum kꞌõsi kꞌabamta juau hogtꞌompaita Cristo hiek jaau nʌm, sĩi 
hõrag hamachta chi hajapcharam kꞌʌʌnau hamkꞌĩirpai, magʌm gaaimua 
mʌg mʌ cárcel deg chirʌm hawia warag kꞌa honeg chukꞌu hamkꞌĩir. 
18  Mamʌ mʌ gaai mas kꞌaba sim jãga hamau jaau nʌ. Mʌrʌgan tꞌum hich 
hagjöpai sim; jaaumapꞌa jaauwiajã hichiita hamau Cristo hiekta jaau 
nʌm. Mag gaaimua mʌchpa honee chirʌm.

Mamʌ warag mʌ honeecha haju, 19 pãrau jãg mʌ kõit jëeu durrum dʌï 
Hẽwandam Hakꞌaar maach Pör Jesús kꞌaigpër hautarrauta mʌchjã hĩchab heeg 
hoo sim kꞌapꞌʌ chiraawai. Mag pãrau jëeu nʌm dʌï Hẽwandam Hakꞌarau mʌ 
heeg hoo sĩewai mʌigmuajã mʌ hʌü höbërju. 20 Mamʌ dëgölp mʌ pöd höbërba 
hich mʌg cárcel degpai tꞌõowiajã mʌ gaai mas kꞌaba sim. Sĩi mua hʌr̃cha kꞌõsi 
chirʌmʌn mʌgau: Cristo dʌïta hag na mʌch chiraajemjö hubʌ chitam kꞌõsi chirʌm, 
tꞌetꞌemnaan na hi kõit hiekꞌaawaijã hinag chukꞌu hiekꞌaag, mʌch mag chirʌm 
hoowia hõrau warag Cristota tꞌö hiyʌʌ̈ hamkꞌĩir. Hamau chadcha Cristota mag tꞌö 
hiekꞌamʌn, hamau mʌ tꞌõopʌïwiajã, monakꞌa höbër nʌm dʌï hãba chirʌm. 21 Hʌü 
monakꞌa höbërkꞌiinjã, hãba Cristo hiek jaau nʌm gaaipaita pʌʌrba chitaju; mʌ 
tꞌõobpʌïkꞌiin chará hajapcha sim, warre hich Cristo dʌïchata chiraimaju haawai. 
22 Mamʌ hʌü chig haba höbërnaa mʌg jẽb gaai maach Pör Cristoou warag hich 
hiek hʌk̈ꞌapimkꞌĩir hi hatꞌee hõor jʌrju haai chirʌm hamʌn, mag chan mua jaauju 
kꞌaugba chirʌm kꞌan hata jaauju kꞌai hirig. 23 Kꞌar jãguata warag tꞌoopꞌem numijã 
ham kꞌõsi haadeejem: tꞌoopꞌem hãb Cristo haar chiranaa, tꞌoopꞌem hãbmua warag 
hi hiek jaau chitaag. Mua kꞌĩirjuawai Cristoou hich haarta mʌ haukꞌiin chadcha 
mʌ hajapcha hakꞌam. 24 Mamʌ mua kꞌapꞌʌ chirʌm hĩchab, pãar gaaimua hidëu 
mʌ hich jãg mʌg jẽb gaai chitaju haai chirʌm. 25 Mag pãrau mʌch hig nʌm kꞌapꞌʌ 
chiraawai mʌʌgwaiwe chan Hẽwandamau hʌdʌʌr hamag mʌch tꞌõopibajujã 
kꞌapꞌʌ chirʌm. Mʌʌn pãar hee maach Hẽwandam hiek jaau chitaju, warag pãar 
hubʌ paaukꞌamam dʌï honeecha wënʌrramkꞌĩir. 26 Mag Cristoou mʌ pãach haar 
monakꞌa baarpibarm hoobaawai pãrau honee nʌm hiekꞌau, “Cristo, hʌüta pua jãg 
deeu hi waibëewia maar hee pʌ hiekdam jaau kꞌëraichëm” haju.

Maadëu jãga haju haai nʌ Cristo higar kꞌaba nʌm kꞌʌʌn dʌ̈i
27 Mʌʌn mau pãar warp chirab mamʌ, muan pãragan sĩita Cristoou maachig 

wënʌrrapi jaau simjöta tꞌum hi hipierraa wënʌrrapim kꞌõsi chirʌm. Maagwai 

pöd mʌch pãar haar barba hawiajã, warppaimua kꞌãijã hagtꞌa pãach tꞌumwe 
Cristo dʌï hubʌnaa maach peerdʌajem hiek jawaagjã hö hãba nʌm hanʌmta mua 
hũrm kꞌõsi chirʌm. 28 Har maach higar kꞌaba nʌm kꞌʌʌnau pãach dʌï hamachdëu 
hampierr hawiajã hoob högkꞌamiet. Pãrau magmʌn magan magʌm hoowiata 
jũrr hewag kꞌĩirjuwia hamau hãsie, “Mʌkꞌʌʌnaun chadcha nem jaau nʌm paarta 
maadëu ham dʌï jãg nʌm, jãgan Hẽwandamau jãkꞌʌʌnta peerdʌ hauwia maachta 
hisegju” ha kꞌĩirjuju. Mamʌ mag hawiajã, hich Hẽwandamauta hʌdʌraa magpi 
sĩewai 29 hoob högkꞌamiet. Maadëun Cristo hiek gaai hʌk̈ꞌa nʌisiewaita hirig hʌü 
hajim haajem; mamʌ hagjö hi hiek jaau wënʌrrʌm gaaimua chikꞌamnau maach 
kꞌaibag waauwaijã hĩchab hirig hʌü hajim haju haai nʌm. 30 Pãrau kꞌapꞌʌ nʌm, 
mʌg maach peerdʌajem hiek jaau wënʌrrʌm gaaimua hõrau maach higar kꞌaba 
nʌm. Pãrau pãach daúa hoojeejim, jãga haajeejĩ mʌ jam pãar dʌï chiraawai; hĩsjã 
pãrau hũr nʌm, jam pãar dʌï nʌmjöta mau mʌ dʌïjã tꞌʌnʌm.

Jãga haju haai nʌ maachjö Cristo hiek hʌ̈kꞌa nʌm kꞌʌʌn dʌ̈i

2  1 Chadcha pãar gaaimua mʌ honee chirʌm, Cristoouta pãar kꞌĩir honee 
hapi sĩewai. Hʌü hiruata pãar kꞌõsinaa pãar kꞌĩir jãsenkꞌaajem. Pãach 

tꞌumaam kꞌʌʌnau hãbam Hẽwandam Hakꞌaarpai wai wënʌrrʌm gaaimua 
kꞌod hãbamjö naawai hʌü pãar chikꞌam daupiinaa dau haug kꞌaug paraajã 
haajem. Magua mʌ honee chirʌm. 2 Mamʌ pãrau mʌ honeecha hapim kꞌõsi 
nʌm kꞌai, tꞌumaa hö hãbata habat, jũrr chikꞌam hichaaurjã haba, hagdaujö 
chikꞌam kꞌa kꞌõsi, nem wawaagjã chipar chipar kꞌaba, hãbam kꞌĩirjugpai paraa. 
3 Pãachdëupaijã pãach tꞌönaa bigaaum kꞌʌʌnagjã sĩi pãach hëugar hajapꞌa 
hig hiyʌ̈ʌ hamkꞌĩirpai chan hoob warag nem waumiet. Mag kꞌãyau warag 
chikꞌamnaan higwiata, “Jãkꞌʌʌnan chad maar kꞌãaijã hʌr̃pai naabma” habat. 
4 Nemdam waauwaijã hoob pãrau pãach hatꞌeepaita nem tꞌumaa kꞌĩirjumiet. 
Magju kꞌãai hĩchab dich kꞌapeen dʌïjã hö hajapꞌa hajuuta kꞌĩirjubat.

5 Muan pãragjã, “Kꞌĩirjug hajapꞌata paraa habat” ha chirʌm, Cristoou 
kꞌĩirjuajerrjö.
 6 Hí hĩchab Hẽwandam haawai hich Haai dʌ̈i hãba sĩejim, hiwiir 

hãbjã hʌ̃rʌʌ kꞌaba.
Mag sĩejieb mamʌ, hich mag hich Haai dʌ̈i hãba sĩerram kꞌõchgau 

hirua hich kꞌãidu hogdʌ pʌamapꞌajã kꞌabajim.
 7 Mag kꞌãyau mag Hẽwandamkꞌa sĩerrta, hich hajaugjã higba mʌg jẽb gaai 

bëewia, parhoobam chaaidamjö tꞌaabachëwia, jũrr wounkꞌa sĩeichëjim.
Mag, sĩi hich Hayag hich hʌdʌraa pꞌẽetꞌʌgpinaa hõor hee Hẽwandam 

chogkꞌaan bëejim.
 8 Mag wounag pawia, wounaan hee sĩeichëwia, sĩi chikꞌamnaanagta 

hʌdʌraa hich dʌ̈i hamachdëu hampierr hapijim.
Mag Hẽwandam hipierraa ham kꞌõchgau sĩi hõor tꞌõomie harrjö 

hʌdʌraa pakuls gaai hich meerpꞌë tꞌõopijim.

 9 Mamʌ magtarr jũrr Hẽwandamau hirig hichta tꞌumaam kꞌʌʌn kꞌãai 
hʌ̃rpai hapiwia hichta tagam kꞌʌʌn kꞌãaijã hajapcharam gaai tꞌʌ̃rjim.

 10 Maagwai tꞌumaam kꞌʌʌnau Jesús kꞌĩirpꞌeeta jĩepöröu pꞌõbkꞌakꞌa haju: 
hötarr kꞌʌʌnaupa hʌg̃tꞌarm magwe mʌg jẽb gaaim kꞌʌʌnaujã hagjö.

 11 Mag nʌmua tꞌumaam kꞌʌʌnau hi kꞌapꞌʌ hamach meukꞌĩraucha hirig, 
“Jesucristo, pʌchta chadcha tꞌumaam kꞌʌʌn Pöröu; pʌchdëuta 
nem tꞌum kꞌap chirʌm” ha hiekꞌamam gaaimua, hĩchab hich 
Hẽwandam chi Haaipata mag tꞌö hiekꞌaju.

Jãga wënʌrraju haai nʌ Hẽwandam hiek hʌ̈kꞌabam kꞌʌʌn hee
12  Cristo gaaimua kꞌodamnaan, mua pãar daupii chitʌm. Mua kꞌĩircha 

pãachig Hẽwandam hiek jaau chitaawai pãachdëu mʌ hipierraa narrjö, 
magan mʌ mau warp chirʌmjã higba warag hich jãg hʌ̈kꞌanaat. Maach 
Hẽwandam na nem kꞌaigba wauju hökꞌö sĩi maach peerdʌajem hiekta 
warag pãach hee hʌ̃rpai hapiju hẽkꞌabat, mag wënʌrrʌmua hubʌ 
paaukꞌamaag. 13  Magaag hatꞌee hich Hẽwandamauta hich kꞌõchagpierr 
pãrag mag nem waupim kꞌõsi hapi sĩewai hichdëuta pãar juagjã hoojem.

14 Mag pãachig nem waupi sim waauwaijã, warag honee pãach wir haig chipar 
chiparjã haba, kꞌĩuta waubat, 15 daumaa hãbmuajã pãachig hiekꞌapiju chukꞌu, mʌg 
hõor kꞌaibag tꞌʌnʌm hee kꞌaibagjã chukꞌu Hẽwandam chaainkꞌa wënʌrramkꞌĩir. 
Pãar magta wënʌrrʌmʌn, magan mʌg durr hich pekau pömgau hedau kꞌĩejö 
sim heejã pãar hedjã hee pꞌĩdag pꞌupꞌup tꞌʌnʌmjöta wënʌrraju ham hee, 16 jãga 
Hẽwandamau maach tꞌãar chi hiiurig paapäaijẽ ha jaau wënʌrrʌm gaaimua. 
Maagwai Cristo bëem hedjã mʌchpa pãar gaaimua honee chiraju, mʌch par 
pꞌidkꞌaba habarm kꞌapꞌʌ chiraawai. 17 Mua pãrag Hẽwandam hiek jaautarr 
gaaimua, hʌü pãrau hãba hirua nem kꞌõsimta wau wënʌrrʌm. Maagwai hich hag 
hiek gaaimuapai hamau mʌ tꞌõoju hakꞌiinjã, bʌʌ̃rjã machagjã higba hʌdʌraa mua 
mʌch tꞌõopiju. Magbarmua muajã pãrau nem wau nʌmjö, hichdëu kꞌõsim nemta 
mʌchdëujã wau chirʌm kꞌapꞌʌ chiraawai, mag mʌ tꞌõokꞌiinjã mʌrʌgan hʌü kꞌërʌm. 
18 Maagwai mʌ mag tꞌõkꞌiinjã mʌʌn mʌchin honee chirʌm. Hoob hökꞌĩirjuu 
hamiet. Mag kꞌãyau heeu dëgölp mʌ magwiajã pãachta warag honeeta habat.

Timoteo Epafrodito dʌ̈i
19 Maach Pör Jesuu kꞌõs hamʌn, mʌigmua jöpcha mua pãar haar Timoteo pʌïju, 

pãar hoon mamkꞌĩir, mag pãar hootꞌurwia pãar jãga nʌ ha jaaubaicheewai mʌchjã 
honee chiraag. 20 Mʌchdëu pãar kꞌĩirju chirʌm dʌï tag hi dënjö pãar kꞌĩirju nʌm 
kꞌʌʌn chukꞌu haawai, Timoteota mua pãar haar pʌïju. Jãgdamauta chadcha pãar 
hʌü wënʌrramkꞌĩirjã hich kꞌod hãbam kꞌʌʌn hatꞌeemjö haajem. 21 Tagam kꞌʌʌnan 
sĩi hamach wir haigpaita kꞌĩirjuajerram. Mamʌ mag sĩsidʌm Jesucristo hatꞌee nem 
wauju kꞌĩirjug chan bʌʌ̃rjã kꞌĩirjubamjöta haajerram. 22 Mamʌ pãrau kꞌapꞌʌ nʌm, hí 
warm kꞌʌʌnjö kꞌaba kꞌitʌm. Maar hãba pꞌidkꞌa wënʌrraajeewaijã, hiruata chadcha 
hich haaijö bʌʌ̃rjã mʌ bʌ ̈hogdʌba hich mag hãba maar maach peerdʌajem hiek 

jaau wënʌrraajeejim. 23 Magua, ya hamau mʌch sĩi höbeerpʌïju wa tꞌõopʌïju 
ha hajapcha kꞌapꞌʌ haadeewai hiita mua pʌïju ha chirʌm, pãar hoon mamkꞌĩir. 
24 Mamʌ maach Pör Cristoou mʌigmua mʌch hʌü höbeerpʌïwia mʌchdëujã jöpꞌëe 
pãar hoon maju kꞌapꞌʌ chiraawai mʌch chan mua hajappai kꞌĩirjuba chirʌm.

25 Mamʌ hichiita mʌʌgwaiwe mua deeu pãar haar maach kꞌod Epafrodito 
pʌïju. Pãrau mʌ juag hoomkꞌĩirta hi pʌïtarr haawai chadcha hirua hʌü 
mʌ hipierr maach Pör Cristo hiekjã jaau wai kꞌitanaa woun hatꞌeemjö hag 
kõitjã warag kꞌaigpër hiekꞌa kꞌitaajem. 26 Hi hiek ya hirua pãar tꞌumaa hoom 
kꞌõchag chirʌm haajem. Hichdëu maumua hũurwai, mag hi mor machpatarr 
pãachdëu hũrtarr gaaimua pãrau hi kꞌĩirju nʌm hanaawai, hichdëujã hĩchab 
pãar kꞌĩirju sim. 27 Chi mor mas haan hiin chadcha mor machpawia peer 
meejim. Mamʌ Hẽwandamau hʌü hi heeg hoowia monaaupʌïjim. Maata 
Hẽwandamau mag hi heeg hooba hʌdʌraa meepimuan, mʌʌn hökꞌĩirjug 
pöoma chirsikꞌam. Mamʌ hʌü hi monaau hatꞌam gaaimua Jöoirau mʌchpata 
heeg hoojim, mag hi bʌ ̈hʌhʌakꞌarr hoowia gaai machag chirarr warag 
hatcha hökꞌĩirjug pöm hapimaaugau. 28 Mag hi mor mas sĩerr gaaimua pãrau 
hi kꞌĩirju nʌm mʌchdëujã kꞌapꞌʌ chiraawai, jöpkꞌaa pãar haar hi pʌïm kꞌõchag 
chirʌm, hí deeu monakꞌa barbaimam hoobaawai deeu pãachjã tꞌumaa honee 
hamkꞌĩir. Ya mag hí hʌü barbaimaawai mʌchjã tag hökꞌĩirjug chukꞌu chirsiju 
hĩchab. 29 Mua hi pʌïbaawai, chadcha maach Pör Jesucristo gaaimua maach 
dʌï kꞌod hãbamjö naawai, honee pãach hee hi baarpi hatꞌat. Maimua jãgjöm 
kꞌʌʌn wounaan pãach hee baarwai hĩchab wajapꞌa hi dʌï nʌmjö habat mag 
dʌïjã. 30 Chadcha hichdëupaita peer hich kꞌĩrau hich tꞌõopijim, Cristoou nem 
waupi jaau sim hipierraa ham kꞌõchgau. Maimua hĩchab pãrau pãachdëucha 
mʌ juag hoom kꞌõsi durrumta warp nʌm gaaimua pöd hooba haawai, jũrr 
hichdëuta garpapa ham kꞌõchgau peer meebarm mʌ gaaimua. Maguata 
muan pãrag honee pãach hee hi baarpi hatꞌat ha chirʌm.

3  1 Jesucristo gaaimua kꞌodamnaan, pãar maach Pör Jesucristo dʌ̈i 
naawai deeu pʌaba honee habat ha chirʌm.

Nem wau nʌm gaaimuapai chan pöd dich peerdʌ haubam

Cha mua pꞌã deepäaigpam hiekꞌan nawe mʌchdëu pãrag pꞌã deepʌïtarr hiekpaiu. 
Mamʌ mʌchigpain hʌü kꞌërʌm, mag hich hãbam hiekpai hawiajã. Hichiita 
pãar hatꞌee nem hajaug sim, chikꞌamnag hʌdʌʌr pãach kꞌũgurpimaaugau. 2 Mag 
mua jaaupʌÿaagpamʌn mʌgau: Kꞌĩir kꞌapꞌʌ habat, har hichkꞌumjö nem sëunem 
nem kꞌaigbamta jaau sĩerrjëem kꞌʌʌn dʌï. Jãkꞌʌʌnan sĩi hamach mor hãrmienau. 
Hamag chan har dich wir haigpai ham dënjö dich kꞌakꞌua dauchachba nʌm 
kꞌʌʌn chan Hẽwandam chaain kꞌabam haajem. 3 Mamʌ par hamach hipꞌitꞌur mag 
wënʌrrawiajã hoob ham hipierraa hamiet. Maach mor hʌr̃pain hidëu sĩi dauchach 
paar sĩsid hawiajã, maach tꞌãarta kꞌaigba sim chan parta hi chaainau haju. Mag 
kꞌãai maachin chad hi chaain chaarpama, chadcha hich Hẽwandam Hakꞌarau jaau 
simjö tꞌãraucha hirig jëeujeewai. Mag jëeu wënʌrrʌmuata maach honee naajem, 

Jesucristo maach kõit meebarm gaaimua Hẽwandamau maach hich chaainkꞌa 
wai sĩewai. 4 Mamʌ hãaur kꞌʌʌnau chan magba nʌmta sĩi haman chadau hõor 
hajapꞌam kꞌʌʌnau ha jaau nʌrrjëe haajem. Hamagan sĩi dich mor dauchachnaa 
nem hajapꞌam wau nʌmuata Hẽwandamau maach hich haar haaujem haajem. 
Mamʌ chadcha magʌm gaaimuata maach hʌg̃tꞌar höbeerjeekꞌiin, magan mʌʌta 
ham kꞌãaijã hëntërcha höbërju. 5 ¿Kꞌan jãgwia magkꞌajĩ? Hũrbat, pãrag jaaukꞌim: 
Mʌ dënnaanan hamach numwe judionaan chaar hajierram, warrgar maach jöoin 
Benjamín kꞌararr hag chaain hewagam kꞌʌʌn dën. Bʌʌ̃rjã hamach jöoin hi pʌaba 
wënʌrrarr haawai, mʌjã hich mag bãaupʌïjierram. Bʌr̃ʌʌwe hautarr hagtꞌa ocho 
diaspai chirʌm hee, warr jöoinau jaaujerrjö mʌ mehëudam pꞌʌʌrbichpʌïjierram. 
Maagwai mʌjã hagtꞌa mʌch tꞌʌr̃ hokꞌooba, judío charau. Mʌʌn hĩchab fariseo 
hajim, Hẽwandamau Moiseeg hich hiek pꞌãpitarr hiek hajapcha hʌʌrkꞌaajem kꞌʌʌn 
heem. 6 Mag Moiseeu pꞌã pʌatarr hiek mʌchdëuta mʌch kꞌapeen kꞌãaijã hajapcha 
hʌʌrkꞌaajerr haawaita jũrr Cristo hiek hʌk̈ꞌa nʌm kꞌʌʌn hẽudeejã mua hẽkꞌaajeejim, 
ham kꞌaibag wawaag. Mag Moisés hiek mʌchdëu hajapꞌa hʌʌrkꞌa chitarr gaaimua, 
ni hãbmuajã mʌ higwia mʌ hëugar kꞌaigba nem hĩgkꞌaba haajeejim.

7 Hich mag jaar mʌchdëu kꞌĩirjuawai magʌm tꞌum hajapꞌamjö kꞌapꞌʌ chitarr 
chan hĩs jũrr bʌ̃ʌrjã maadëu nem higbata sĩsidʌm. 8 Warran mʌʌn chadcha 
magʌmʌg hee chitajim. Mamʌ maagjerr hĩsin jũrr mʌʌn Jesucristo dënëu. 
Hiita mʌ Pöröu. Tag hijö nem hajapꞌam chan chukꞌum. Hʌg̃tꞌar höbëraag hawi 
warrgar mʌchdëu nem wau chitarr, hĩs mʌgnaa hoowai chan bʌ̃ʌrjã maadëu 
nem higbata sĩsidʌm. Hajapcharan sĩi mag mʌch kꞌõchagpierr nem wau chitarr 
tꞌum mua hisegjim, jũrr Cristo dënkꞌam kꞌõchgau. 9 Mʌʌn hĩsin Cristo dʌïta 
chirʌm. Mua mag chirʌm chan, mag sĩi mʌchta hajaug chirʌm hawia kꞌaba, ni 
Hẽwandamau hich hiek Moiseeg pꞌãpitarr hiek mʌchdëuta hajapcha hʌʌrkꞌa 
chitʌm hawiajã kꞌabam. Mua mag chirʌmʌn, Cristo hiek tꞌãraucha hʌk̈ꞌabarm 
gaaimua Hẽwandamau mua nem kꞌaigba wautarr tꞌum chugpaabapäaiwaita 
mag chirʌm. Dichdëu nem wajapꞌa wau nʌm gaaimuapai chan pöd dich 
peerdʌ haubam. Magju kꞌãai Cristo jua heeta hich hakꞌaardam jootꞌʌ sĩubarm 
wounan chadau tꞌãar hajapꞌa chirsim haajem Hẽwandamau. 10 Muan 
Hẽwandamagta warag mʌchig hajapcha Cristo kꞌapꞌʌ hapim kꞌõsinaa hĩchab 
Cristo hiiupi hautarr hag jua tꞌeegta mʌchig deepim kꞌõsi chirʌm; magbaawai 
mua hi dënjö gaai machag hãwatju haainaa hĩchab hijö tꞌõju hakꞌiinjã, warag 
tꞌãar pꞌĩiuwia kꞌĩirjuba tꞌõog. 11 Mua kꞌapꞌʌ chirʌm, mʌ mag hapꞌʌʌ hakꞌiinjã, 
hichiita Hẽwandamau mʌ hakꞌaardam mag jẽbdeg sĩepiba hich haar hauju.

Cristoou hichjö hajapꞌa hamkꞌĩirta maachig jaau sim
12  Mua mag chirʌm chan, mag ya mʌchdëu tꞌum jaau dichdimamjö mʌchta 

hajapcha chirʌm haba chirʌm. Mʌg chirʌm haiguin mʌʌn hagtꞌa hajapꞌa 
haju pöoma waaur chirʌm. Mag chirab mamʌ hajapꞌa hajuuta hẽkꞌa chirʌm. 
Cristoou hichjö hamkꞌĩirta hichdëuta nacha mʌ jʌr hautarr haawai hagjö 
hãba hag kꞌĩirjugta hogdʌba wai chitʌmua jũrr hich simjö hajapꞌa hajuuta 

hẽkꞌa chirʌm. 13 Keena, Cristo gaaimua kꞌodamnaan, mua chan pãrag, “Ya 
mʌʌn hĩsin chadau mʌchdëu hig chirarrjö hajapꞌa chirsim” haba chirʌm, 
hagtꞌa tꞌum Cristoou jaau simjö kꞌaba chiraawai. Mag hagtꞌa hajapcha kꞌaba 
chirab mamʌ, ya warrgar mʌchdëu nem waaujerr chan tag kꞌĩirjuba chitʌm. 
Magju kꞌãai mʌ kꞌĩirjugan, hãba kꞌanta mua Cristo hatꞌee waubaawai hi 
dawagaa habarju kꞌai hanaa hirua nem kꞌõsimpaita wauju kꞌĩirju chitʌm. 
14 Maagwai mʌg hatag ya hich sim haarcha barbaimaawai mʌchdëu mag 
hich dawagaa nem wau chitarr jũrr Hẽwandamau mʌ dʌï hajapꞌanaa hich 
dʌï hich mag mʌ wai nʌrraju. Mamʌ mag maach hʌg̃tꞌar höbërju hayaa 
hamkꞌĩir Jesucristo meebamua chan hãbjã Hẽwandamau hauba haajeekꞌam.

15 Maguata pãarjã har mʌ dënjö Hẽwandam hiek hajapꞌa kꞌapꞌʌ nʌm kꞌʌʌnan 
magta kꞌĩirjuju haai nʌm. Mamʌ hãbmua kꞌãijã pãar hee hich hajaug pꞌëwia 
ya hiin tꞌum hajapꞌa chiraawai hich hajaug paapäaig chan tag nem hajapꞌam 
wauju higba chirʌm hamʌn, hich Hẽwandamau hĩchab hirig mʌg jẽb gaaiwe 
chan hagtꞌa hi tꞌum hajapcha kꞌaba sim ha kꞌap hapiju. 16 Mamʌ mua mag 
chirʌm: Maadëu dichdëu nem kꞌaugtarrpierr kꞌĩirjunaata nem wauju hawijã 
jaauju haai nʌm, bʌ̃ʌrjã kꞌaugbam kꞌʌʌn dënjö nem parhoob wauba.

17 Kꞌodamnaan, pãrau mʌ jua heerpanaa mʌ dënjöta habat. Magnaa hĩchab 
pãar hee maach wënʌrraajerrjö wënʌrraajem kꞌʌʌn hoonaa hagjö hajapꞌata 
nʌrrjëe habat. 18 Mʌchdëu nawe pãachig jaaujem hiekpai hĩsjã deeu pãrag 
jaaukꞌim: Hõor kꞌapan har maach hee hʌk̈ꞌa nʌm hʌk̈ꞌa nʌm haajem kꞌʌʌn 
tꞌum chan chadcha chi hʌk̈ꞌaajem kꞌʌʌn chaar kꞌabam. Jãkꞌʌʌnan jãg hamach 
parhoob wënʌrrʌm gaaimua sĩi dau tꞌeeg chukꞌumjöta tꞌʌnʌm. Hamagan 
sĩi parta Cristo pakuls gaai tꞌõtarrjö haajem. Har mag kꞌĩirju nʌm kꞌʌʌn 
hoowaita tꞌãar heepain bĩe chiraajem. 19 Jãgʌm kꞌʌʌnaun sĩi parhooba hamach 
hö kꞌõchagpierr nem wau nʌmta, hajaug hʌr̃pai sĩsidʌm haajem. Mag nem 
kꞌaigba wau nʌm hawia chigaa hajöjöopaijã kꞌaba, warag hamachta tꞌö hiyʌ̈ʌ 
haajerram. Hamau hãba mʌg jẽb gayam nempaita kꞌĩirju nʌm. Mamʌ magʌm 
paar Hẽwandamau kꞌĩmie durrta ham barkꞌʌʌipʌïju, hich mag dau hapꞌʌʌ 
wënʌrramkꞌĩir. 20 Mamʌ maachta hʌg̃tꞌarmpeen kꞌaju kꞌʌʌn haawai maach 
durran hʌg̃tꞌariu. Maagwai pöd warm kꞌʌʌnjö mʌg jẽb gaaim nempaita 
kꞌĩirjuju haju kꞌaba nʌm. Maachin hãba maach Pör Jesucristo maach peerdʌ 
hautarr hʌg̃tꞌarmua bëeta hoo nʌm. 21 Mag hich pierrum hedta hichdëucha 
hich hiiu haawai maach mor mʌg maadëu nem higmap simjã hich dënjö 
hajaug paapʌïju. Nem tꞌum tꞌʌnʌmjã hichdëuta hichdëu hampierr haju haai 
sĩerraawai hich hag juapaaupai hirua chadcha sĩi maach hëu meebpʌïmjö haju.

Cristo hiek hʌ̈kꞌa naawai honeeta wënʌrraju haai nʌm

4  1 Kꞌodamnaan, mua pãar jãsenenaa pãar kꞌõsi chitaawai pãar hoon 
mam kꞌõchaaga chiraajem. Hajapcharan pãar gaaimuata mʌʌn 

honee chiraajem. Mua kꞌapꞌʌ chirʌm, pãrau chadcha maach peerdʌajem 
hiek hʌ̈kꞌatarr haawai par mʌ pꞌidkꞌabajim. Jãg pãarta mua kꞌajapꞌam 

nemjö Cristo hatꞌee gan hautarr gaaimua mʌ honee chirʌm. Maagwai 
hich mʌg hẽsap gaai tꞌum mʌchdëu pãrag jaau chirʌmjö hich jãg hubʌ 
nʌisit, hʌdʌraa maach Pör Jesucristoogta pãach juag hoopi nʌmua.

2 Mʌch hʌp̃ꞌʌʌin kꞌʌ hãbam kꞌʌʌnagamjö mua mag chirʌm, Evodiaag, maimua 
Sintiqueegjã hagjö: Chadcha maach Pör Jesucristo kꞌarannaanjö kꞌõinaa nʌisit, 
hichdëu hapi simjö. 3 Maimua pʌjã, mʌch kꞌapeer hajapꞌam, hĩchab maach 
peerdʌajem hiek heemua bʌʌ̃rjã hogdʌba nʌrraajeewai pʌrʌgjã jãkꞌʌʌn hʌʌin 
wawibá ha chirʌm, tag hich jãg wënʌrram hugua. Mua hõor hee maach 
peerdʌajem hiek jaau chitaawai jãkꞌʌʌn hʌʌinauta Clemente dʌïmua tagam 
kꞌʌʌn hagjö mʌ dʌï hãba wënʌrrarr kꞌʌʌnpa mʌ bʌ ̈hogdʌba dʌï mʌ hipierr jaau 
durraajeejim. Mag mʌ dʌï wënʌrrarr kꞌʌʌn tꞌʌr̃ ya hʌg̃tꞌar Hẽwandamau hichdëu 
peerdʌ haumam kꞌʌʌn tꞌʌr̃ pꞌãkꞌamaajem hẽsap gaai hĩchab pꞌãkꞌa tꞌʌnʌm.

4 Maach Pör Jesucristo pãach dʌ̈i sĩejem kꞌĩirjuwia honee habat. Hũmaai 
pʌaba pãrag jaau chirʌm: ¡Honee habat! 5 Maach Pör Cristo ya bëeimʌʌ 
sim kꞌapꞌʌ, hõor dakꞌĩir hagpierraata wënʌrratꞌʌ̃; pãach kꞌapeenjã chig 
haba, sĩi warag chikꞌam dau haug kꞌaug paraata habat. 6 Pãach pꞌitꞌurg 
waauwai hoob hökꞌĩirjuu hamiet. Mag kꞌãyau warag mag pãach pꞌitꞌurg 
hau wënʌrrʌm tꞌum Hẽwandamagta jaaubapʌ̈it, hirig jëeumamua. Mamʌ 
mag jëeumamua hĩchab pãach hiek hũurjem paarjã hirig hʌü hajim 
habat. 7 Pãrau cha mua jaau chirʌmjöta hamʌn, magan Hẽwandamau pãar 
hökꞌĩirjug meeupiju. Pãar Jesucristo dʌ̈i naawai pꞌitꞌurg hauwiajã hĩchab 
hichdëuta pãar kꞌõinaa wënʌrrapiju. Mag pãar kꞌõinaa wënʌrrʌm chi 
hʌ̈kꞌaba nʌm kꞌʌʌnau pöd kꞌaugba haajem, jãgata pãar mag nʌisip nʌ.

Hõrau hoowai hʌü hajöjöom nemta wauju haai nʌm
8 Kꞌodamnaan, hãbmiecha paawai mua pãrag magkꞌim: Hõrau hajapꞌa pãach 

hëugar hig hiyʌʌ̈ hamkꞌĩir, tꞌumaam kꞌʌʌn dakꞌĩir bʌʌ̃rjã sëu chukꞌu hãba 
chadam hiekpai hiekꞌajuuta kꞌĩirjubat. Hĩchab jãgata Hẽwandam dau najã nem 
hajapꞌa waujuuta hãba kꞌĩirjubat, pekau wauju kꞌĩirjugjã chukꞌu. Magnaa kꞌĩirjug 
paraa haajeetꞌʌ ̃hĩchab, jãga habarm gaaimuata hõrag pãach daupii hapiju nʌ, 
bʌʌ̃rjã pãach hëugar hĩgkꞌaju kꞌʌʌn chukꞌu haag. Mua tꞌum pãrag mag chirʌmʌn 
mʌgau: Pãachdëu nem wau nʌm hoowia hõrau hamach hödegpai kꞌãijã, jãgan 
chadcha hʌü kꞌërʌm hajöjöom nemta hãba wauju kꞌĩirjubat. 9 Pãrau pãachdëujã 
kꞌapꞌʌ nʌm mua pãar hee maach Hẽwandam hiek jaaubaimaawai pãachdëu 
hʌk̈ꞌatarr. Tꞌumaam kꞌʌʌnau mʌ hiekꞌa chitʌm hũrwia mʌ hoojierram, jãga 
mʌ pãar hee chitajĩ. Hich jãg mʌ pãar hee pꞌʌʌrdʌ chitʌmua nem wau chitʌm 
hoojerr tꞌumaa pãachdëujã mʌ dënjö habat. Pãar mag wënʌrrʌmʌn, magan hich 
Hẽwandam maach kꞌõinaa hapiejemchata pãar dʌï nʌrraju.

Hichig pꞌatkꞌon deepʌ̈itarr paar Pabloou hʌü hajim hatarr
10 Maach Pör Jesucristoog hʌü hajim ha chirʌm, deeu pãrau mʌg mʌch dau 

hee haug kꞌaugbarm paar. Chadcha pãrau hagtꞌa hʌü mʌch kꞌĩirju durrum kꞌapꞌʌ 

chiraawai mʌ honee chirʌm. Mag chirʌm haig chan mag pãrau ya tag mʌ higba 
naajim haba chirʌm. Mua kꞌapꞌʌ chirʌm, pãrau mʌ juag hoom kꞌõsi durrumta, 
sĩi wir haiguimjö kꞌaba haawai, pöd nawe mʌ juag hooba naajim. 11 Mag 
chirʌm haig chan mag sĩi mʌch dau hapꞌʌʌ chiraawai pãrau mʌchig nem dedee 
hamkꞌĩirjã kꞌabata mag hiekꞌa chirʌm. Mʌʌn mʌg chitʌmʌn, parhooba nemdam 
bʌr̃ʌʌm dʌï hawiajã magʌm haba chitʌm. 12 Mʌʌn ya parhoobata kꞌaugwi 
chitʌm. Bʌʌ̃rjã mʌchdëu nem hig chirʌm chukꞌu chirʌm haigjã nem kꞌĩir tꞌum 
paraamjö chiraajem. Jãsöo chirʌm haigjã biwaa chirʌm dʌï hãba chitʌm. Kꞌar 
mʌchdëu nem hig chirʌm hatcha sob wai chiraajem; wa kꞌar magbaju, jũrr 
bʌʌ̃rjã chukꞌu chirʌm hawiajã hökꞌĩirjuu hoo chiraa kꞌaugba chitʌm. 13 Mua 
chan mʌch dau hapꞌʌʌ chitajujã kꞌĩirjuba chitʌm, magʌm hãwat chitaagjã hich 
Cristoouta mʌrʌg juapá deejeewai. 14 Mag hab mamʌ, pãrau mʌ juag hooju haai 
kꞌaba naajimjã haba chirʌm. Hante hʌüta pãrau mʌ juag hoob kꞌaba hoojierram.

15 Filipopien, pãrau pãachdëujã kꞌapꞌʌ nʌm, har mʌ pãar hee Macedonia durr 
Hẽwandam hiek jaau pꞌʌʌrdʌ chitawia jũrr deeum durr jaau chiraimaawaijã, 
maach kꞌodnaan tagam kꞌʌʌnau deepʌïba nʌm hee, hãba pãraupaita pãachdëu 
Hẽwandam hiek hʌü kꞌaugtarr paar hawi mʌrʌg pꞌatkꞌonjã deepʌïjierram. 16 Hag 
najã hagtꞌa Tesalónica chiraawai, pãachdëuta kꞌarii hʌü mʌrʌg pꞌatkꞌondam 
mʌch nemdam hig chirʌm hatꞌee deepʌï nʌm mua haaujeejim. 17 Hãba sĩi 
pãar jua heem nem haum kꞌõchgaupaijã kꞌabata mʌ mag hiekꞌa chirʌm. Mua 
hʌr̃cha kꞌõsi chirʌmʌn, hĩchab pãrau mʌrʌg nem dee nʌm paarjã jũrr hich 
Hẽwandamauta pãrag hag kꞌãyau nem hajapcharamta deepim kꞌõsi chirʌm.

18 Hʌü hajim keena. Har pãrau mʌ hatꞌee Epafrodito gaau pꞌatkꞌon deepʌïtarr 
tꞌum hʌü hagcha kꞌërajim. Hajapcharan mʌchdëu hig chirarr kꞌãyaujã hʌr̃ʌʌchata 
pãrau deepʌïjierram. Jãg pãrau mʌrʌg pꞌatkꞌondam deepʌïtarran Hẽwandamau 
hoowaijã hʌü kꞌërʌm, hichigchata deebarmjö haawai. 19 Jãg nʌm jũrran, pãachdëu 
nem hig nʌmpierr maach Hẽwandamau pãrag hichdëu nem tꞌum jʌã sim heem 
bʌʌ̃rjã hĩgkꞌaba, deeb kꞌaba deeju, pãar Jesucristo dënkꞌanaa hi hiek hʌk̈ꞌa naawai.

20 Hichpaita maach Haai hanaa maach Hẽwandamau. Hijöm kꞌʌʌn 
chan tag chukꞌum. Maagwai hirigpaita tꞌumaam kꞌʌʌnau mʌg hatag 
pawiajã hich mag hʌü hajim haju haai nʌm.

Pabloou hamach saluddam deepi jaautarr
21 Jesucristo gaaimua tꞌum Hẽwandam chaainkꞌa tꞌʌnʌm kꞌʌʌnag mua 

salud deepʌ̈i chirʌm habat. Hĩchab maach kꞌodnaan mʌig cárcel deg 
hʌ̃iba mʌ hoo kꞌʌrrkꞌaajem kꞌʌʌnaujã pãrag salud deepʌ̈i nʌm. 22  Maimua 
tagam kꞌʌʌn tꞌum mʌig hagjö Hẽwandam hiek hʌ̈kꞌa durrum kꞌʌʌnaujã 
hamach tꞌumaam kꞌʌʌnau pãrag salud haajem. Mamʌ hʌ̃rcha pãrag salud 
deepʌ̈i nʌmʌn, Jesucristo gaaimua maach kꞌodnaan mʌg Roma durram 
rey deg pꞌidkꞌaajem kꞌʌʌnauta pãrag salud deepʌ̈i nʌm.

23  Mʌgdampai hajim keena, mʌg hẽsap gaai pãrag jaaupʌ̈im hig chirarr. 
Pãar kõit maach Pör Jesucristoog jëeu chirʌm, hichdëuta pãar dʌ̈i 
hogdʌba hich mag pãar hʌüu wai nʌrramkꞌĩir. Hayoo keena,

Pablo 

COLOSENSES
Pabloou Colosapienag 
hẽsap pꞌã deepʌ̈itarr

Chi pꞌãtarr. Chamʌg cartajã hĩchab Efesios dʌ̈i Filipensejö hich jöoi Pabloou 
cárcel deg simua pꞌãtarrau (1:24; 4:18). Hãb sim hĩchab cárcel deg simua hagjö 
hichdëu Filemonag pꞌãtarr. Mag jöoi Filemón Colosapierr hajim haajem. Mʌkꞌʌʌn 
carta tꞌum jayapwe Tíquico Onésimo dʌ̈i pʌ̈iwi ham gaau deepʌ̈itarrau (4:7-9).

Chijã kꞌʌʌn hatꞌeeta pꞌãjĩ. Pabloou hũurwai Colosaam iglesia hee 
maestronaan hanʌmta sĩi sëukꞌa nem jaau nʌrrjëem kꞌʌʌnjã nʌm hajim haajem. 
Makꞌʌʌnau hag heyaajã kꞌaba sĩi parhoob nem jaau nʌmua hʌü chadcha hʌ̈kꞌa 
durrum kꞌʌʌndam warag kꞌaibagta wau wënʌrrajim hanaabá. Magta Pabloou 
Colosapien chi hʌ̈kꞌa durrarr kꞌʌʌnag mʌg hẽsapdam pꞌã deepʌ̈ijim haajem, mag 
nʌrrjëem kꞌʌʌnag hʌdʌʌr hamach kꞌũgur haum hugua.

Hamau jaauwai Cristo hiek hʌ̈kꞌa nʌm kꞌʌʌnaujã angelnaan chi tꞌierrnaan 
hʌ̃gtꞌar nʌmʌgta jëeuju haai nʌm ha jaaujeejim hanʌm. Mag nʌm dʌ̈i hĩchab 
dich mehëujã pꞌʌʌrbichpinaa tagam ley Moiseeu pꞌã pʌatarrjã hʌʌrkꞌaju haai 
nʌm haajeejim haajem. Mamʌ magpaijã kꞌaba, hamau nem kꞌaigbacha jaaujerran, 
hõrag jaauwaijã Jesús chan Hẽwandam kꞌaba sĩi angeljöpaita sim ha jaaujeejim 
hanaabá, warag hi serbiibag pꞌë nʌm hiekꞌau.

Kꞌan jawaag hajĩ. Mag sĩi nem hagchajã jaauba nʌrrjëem kꞌʌʌnag hʌü maach 
peerdʌajem hiek hʌ̈kꞌa durrum kꞌʌʌn kꞌũgurpimaaugauta Pabloou hamag hajapꞌa 
jaaujim, jãga sĩerrʌ ́Cristo maimua kꞌani jãgjĩ mag Cristoou maach kõit (1:15-23; 
2:8-3:4). Biblia gaai libro kꞌapan tꞌʌnʌm gaai mag hiek jʌrkꞌiin, mʌg Colosenses 
gaai jaau sim kꞌãai hajapcha jaau sĩsidʌm hoobaju.

Mʌg carta Colosapienag deepʌ̈itarr tꞌʌ̃ʌrwai peer Efesopienag deepʌ̈itarrjö 
paimʌʌ sim, kꞌĩirjug dakꞌa naawai. Mag naab mamʌ, chi tema chaar hamau jaau 
nʌmʌn kꞌĩetꞌuupai sĩsidʌm. Efesios gaai chi carta hëntër hoowai, jãga maach 
Cristo hiek hʌ̈kꞌa nʌm kꞌʌʌnta hi morkꞌanaa hi iglesiakꞌa nʌ ha simta jaau sim. 
Maimua jũrr mʌg Colosenses gaai jaauwai, Cristo Hẽwandamkꞌanaa hichta mag 
iglesia Pör haawai hichdëupaita hõor hich haar höbërju hayaa hapiejem ha sim.

Salud

1  1-2 Mʌʌn Pabloou, hich Hẽwandamau kꞌõsi sĩerrjö hich Jesucristooucha 
hich hi jaaumkꞌĩir jʌr hautarr. Muata mʌg hẽsap pꞌã deepʌï chirʌm, 

Colosas pꞌöbör hee Cristo hiekta hogdʌba hʌk̈ꞌa durrum gaaimua Hẽwandam 
hõorkꞌa nʌm kꞌʌʌnag. Mua pãar kõit maach Haai Hẽwandamag jëeu chiraajem, 
hʌü dʌr̈rcha pãar heeg hoonaa pãar kꞌõinaa pꞌë wai sĩemkꞌĩir. Maach hermano 
Timoteo mʌig mʌ dʌï sim; hi hiek hiruajã pãrag salud haajem.

Pabloou chi hʌ̈kꞌa durrum kꞌʌʌn kõit Hẽwandamag jëeujerr
3-4 Mau marag jaaucheewai mag pãrau Jesucristo hiek pãachdëu tꞌãraucha 

hʌk̈ꞌatarrta hogdʌba hʌk̈ꞌa nʌm dʌï hĩchab tꞌum Hẽwandam hõorkꞌa tꞌʌnʌm 
kꞌʌʌn dʌïjã hagdaujö kꞌa kꞌõsi nʌm ha hũr naawai, pãar kõit maach oraa 
nʌmpierr Hẽwandamagta hʌü hajim ha durraajem, hajapcharan maach Pör 
Jesucristo Hayagma. 5 Marau kꞌapꞌʌ nʌm, mag chadcha tꞌum hagdaujö wir haigjã 
pãach kꞌapeen daupii nʌmʌn, pãachjã tꞌum Hẽwandamau hich haar hauwi 
hich mag hi dʌï nʌisiju kꞌapꞌʌ nʌm gaaimuata mag nʌm. Warrcha chadcharam 
hiek pãachdëu hũrwi hʌü peerdʌ nʌisierr hedwe Hẽwandamau pãach hich dʌï 
mag pꞌë haujujã kꞌapꞌʌ hajierram. 6 Hich jãg pãachig jaaubaawai pãrau hʌk̈ꞌatarr 
hiekpaita hĩchab deeum kꞌʌʌn heejã durrpierr haaidʌmam. Mag jaau nʌm 
hũrwi hʌk̈ꞌamam kꞌʌʌnjã kꞌapaana paaukꞌamam dʌï hĩchab hõor pöoma warr 
hamach kꞌaigba wënʌrraajerr kꞌĩirjug hisegwi hõor wäjäaunag paaukꞌa tꞌʌnʌm, 
hich jãg hʌü Hẽwandamau chadcha hich garmua maach kꞌõsi haajem hiek jaau 
nʌm hũrwi pãachdëu hʌk̈ꞌatarrjö. Pãrau kꞌapꞌʌ nʌm, mag Hẽwandamau hich 
garmua maach kꞌõsi haajemʌn chadcharau. 7 Hich magta maach kꞌodam Epafras 
maadëu hi hiigjemua pãrag jaaujim, pãrag hich mag hiek jaau sĩetꞌuurwai. Pãrau 
kꞌapꞌʌ nʌm, hiruajã hĩchab pãachig Cristo hiek jaau nʌm gaaita hogdʌba hich jãg 
jẽedʌ kꞌitaajem. 8 Hich Epafraauta mag Hẽwandam Hakꞌarau pãrag pãach hee 
hagdaujö pãach kꞌapeen daupii hapi simjã mau maar haar jaauchëjim.

9 Maguata maachdëu mag hũr hautarr haigmua warag pʌaba Hẽwandamagta 
jëeu naajem pãar kõit, hich kꞌĩirjugta pãrag deemkꞌĩir; maagwai hichdëuta hĩchab 
hich Hẽwandamau nem waupim kꞌõsimjã tꞌumaa pãachig kꞌapꞌʌ hapimkꞌĩir. 
10 Hirigta pãar kõit jëeujem, chadcha maach Pör Cristo dënkꞌa nʌm kꞌʌʌnjö pãach 
nem wau nʌmpierr hirua nem kꞌõsimta wau nʌmua dich kꞌapeen dʌï nem hajapꞌa 
haju hayaamjã waub kꞌaba waumkꞌĩir; mag nem wau nʌm gaaimua warag hich 
Hẽwandamjã hajapcha pãachig kꞌap hamkꞌĩir. 11 Hagjö jëeujem hĩchab, hich 
Hẽwandam tꞌumaam kꞌʌʌn kꞌãaijã jua tꞌeeg sĩerrʌmʌgta hich jua tꞌeeg pãach gaai 
pꞌẽs deebarmua pãach hich dʌï hubʌ naamkꞌĩir, maagwai bʌʌ̃r habarm gaaimua 
pꞌitꞌurg haadëp hawiajã magʌmjã juapadam tꞌetꞌe hãwat naamkꞌĩir. 12 Maagwai 
pãrau honee hich Jöoi chi Hayagjã hʌü hajim haju. Hichdëuta pãachjã warm 
kꞌʌʌn hagjö ya hʌk̈ꞌa wënʌrrʌm kꞌʌʌn dʌï hãba hich haar hauju hayaa hapʌïnaa 
pãach hich dënkꞌa naawai pãar dʌïjã hʌü haju. 13 Meperau maach sĩi kꞌĩmie 

durrag pꞌë harraag hichta maach kꞌãai hʌr̃pai sĩerrjã, hʌü hich Hẽwandamauta 
maach peerdʌ hauwia jũrr hich Hiewaa hichdëu jãsene haajemta maach 
Pörkꞌapijim, 14 hich Hẽwandam dʌï maach hiekkꞌõr pöm narrjã hichdëuta hich 
bagau maach pekau chugpaapʌïwia hich dënkꞌa hautarr haawai.

Cristoou hich tꞌõopibarmua Hẽwandam dʌ̈i kꞌõinaa hapitarr
15 Hẽwandam chan maadëu pöd hooba haajem, mamʌ Cristo hich Haai dʌï 

kꞌĩir hãba sĩerraawai hʌü hi gaaimua kꞌapꞌʌ nʌm jãga sĩerrʌ ́Hẽwandam chi 
Haaijã. Hichta nem tꞌum hompaaju nawe hich Haai dʌï sĩerr haawai hichta 
nem tꞌum tꞌʌnʌm Pörkꞌa sĩerrʌm. 16 Nem tꞌum maadëu daúa hoonaa pöd hooba 
haajempa mʌg jẽb gaaim maimua hʌg̃tꞌarm magwe tꞌʌnʌmjã Hẽwandamau 
hi gaaimuata hompaajim: reinaan, maimua hedjã heem magwe Hẽwandam 
chognaanjöm; magʌm kꞌʌʌnta hamachta hʌr̃painaa hiek tꞌeegnaa jua tꞌeeg 
sĩsidʌm kꞌʌʌnjã hichdëuta tꞌum hompaajim, magʌm kꞌʌʌnagjã hichdëu hig 
simjö hich hipierraa hamkꞌĩir. 17 Hich Cristoon mag nem tꞌum mʌg tꞌʌnʌm 
hompaaju nawe sĩerrʌm; hichdëuta mag nem kꞌĩir pogkꞌe tꞌʌnʌmjã tꞌum 
hamach sĩsid hajupierr sĩumajim. 18 Mamʌ magpaijã kꞌaba, hich Cristota iglesia 
Pöröu, maagwai jũrr chi iglesia sĩi hi morou. Mag hichta warrgarwe sĩerrarrjö, 
hiiu pꞌiidʌju haigjã hichta hĩchab nacha pꞌiidʌjim, magbarm gaaimua nem 
tꞌum tꞌʌnʌm kꞌãaijã hichta hʌr̃painaa hichta hĩchab mag chi pꞌiidʌtkꞌaju kꞌʌʌn 
dʌïjã hich mag chi Pörkꞌa sĩerraag. 19 Hẽwandamau hich Hiewaa Cristota 
pʌïjim, hich Hiewaa hõor kꞌĩir tꞌegbarm gaaimua hichchata hõor hee sĩeichemjö 
hamkꞌĩir. Mag wounag pawiajã hichiita hagtꞌa hich Haai dʌï simjö hich mag 
Hẽwandamkꞌa sĩerrajim. 20 Hi gaaimuata hĩchab mʌg durr gaai tꞌum hõor 
tꞌʌnʌmjã hamach pekau gaaimua Hẽwandam dʌï hiekkꞌõr wai narrjã hʌg̃tꞌarm 
magwe tꞌʌnʌm kꞌʌʌnpa hich dʌï kꞌõinaa naapiju haai hapijim. Hĩs mag hi dʌï 
kꞌõinaa nʌmʌn, Cristoou maach peerdʌ hawaag hich bag pakuls gaai hãrpitarr 
gaaimuata mag hi dʌï kꞌõinaa nʌm. 21 Warr pãrau Hẽwandam kꞌaugba haawain 
pãran chadcha hokꞌoo naajim, mag pãach kꞌaibag gaaimua hi dʌï hiekkꞌõr paar 
narr haawai. 22 Pari hĩs ya magba, hich garmuata jũrr hich dʌï kꞌõinaa pꞌë wai 
sim, mag Cristo wounag pawi hʌdʌraa hich tꞌõopitarr gaaimua. Mag pãar hich 
dʌï kꞌõinaa hapitarran, hich hatꞌeepai nem wau wënʌrrʌmua bʌʌ̃rjã pekau 
chukꞌu, kulp chukꞌu hich haar pꞌë hawaagau. 23 Pari mag bʌʌ̃rjã kulp chukꞌu 
hich haar pãach pꞌë haupiegan, hich mag pãachdëu hʌk̈ꞌatarr hiek gaaita 
hubʌnaa hĩchab pãachdëu maach peerdʌajem hiek hʌk̈ꞌatarr hedwe hich dʌï 
hich mag nʌisijujã kꞌapꞌʌ nʌisierr kꞌĩirjugta kꞌĩir hokꞌooba wai wënʌrraju haai 
nʌm. Hich mʌg maach peerdʌajem pãrau hũrtarr hiekpaita hĩchab durrpierr 
jaau nʌm; mʌchdëujã hich hag hiekta jaau kꞌitaajem.

Pablo pꞌidag judionaan kꞌabam kꞌʌʌn hee
24 Mag maach peerdʌajem hiek jaau chitʌm gaaimuata mʌʌn mʌg dau hapꞌʌʌ 

preso chirʌm. Mamʌ mʌch mʌg chirʌmjã jũrr pãachta hʌü hamkꞌĩir haawai 

mag hapꞌʌʌ chirab mamʌ honee chiraajem. Mʌch mʌg wai nʌm gaaimuata, 
hich jãg Cristoou iglesia hich morkꞌa sim hatꞌee hich dau hapꞌʌʌ wai naawai 
hãwattarrjö, mʌchdëujã hagjö hi dënjö haju hẽkꞌa chiraajem. 25 Mua kꞌapꞌʌ chirʌm, 
Hẽwandamau mʌʌta hich hiek hʌk̈ꞌa nʌm kꞌʌʌn juag hoojemkꞌa wai sim, pãar 
maar meeun kꞌabam kꞌʌʌnpa hʌü hamkꞌĩir. Mag pꞌidagta hichdëu mʌrʌg deetarr 
haawai maach peerdʌajem hiekta meerba muan tꞌum jaaumaajem; 26 hajapcharan 
warrgarwe Hẽwandamau hich mag bʌʌ̃rjã hõrag jaauba sĩi hichdëupai kꞌapꞌʌ wai 
sĩerrma; magtarr hĩsta ya hich dënkꞌa nʌm kꞌʌʌnag kꞌaugpibarm. 27 Magta pãarjã 
hi dënkꞌa nʌm kꞌʌʌn haawai maar meeun judionaan kꞌaba hawiajã Hẽwandamau 
pãragjã kꞌapꞌʌ hapibarm, jãga mag Cristo maach tꞌãar hee sĩejemta mʌg hatag 
hʌg̃tꞌar paaukꞌawijã hoo wai wënʌrraju. 28 Mag Cristota muan sĩi hikꞌõrjã kꞌaba 
hõrag jaau kꞌitaajem, hich Hẽwandamau mʌchig kꞌĩirjug deetarrdamau ham 
wawimamua; hajapcharan Cristoog sĩi kꞌaibag chukꞌu hajappꞌa kꞌitꞌëemta hirig 
hich jua heecha pꞌëdeegma. 29 Magaag hatꞌeeta mʌʌn maach peerdʌajem hiek 
jaau chirʌm, magaagjã hich Cristo jua tꞌeeg mʌ gaai simuata mag jaaupi sĩewai.

2  1 Mʌch mag chirʌmuata pãrag kꞌap hapim kꞌõsi chirʌm, chadcha dʌr̈rcha 
Hẽwandamag jëeu chiraajem pãar kõit, Laodicea iglesia heem kꞌʌʌn kõit, 

maimua kꞌĩircha mʌchdëu hooba haajem kꞌʌʌn kõitpa jëeub kꞌaba jëeu chiraajem. 
2 Mag Hẽwandamag jëeu nʌm gaaita hogdʌba chiraajemʌn, pãach tꞌãar honee 
hamkꞌĩrau, hich jãg hagdaujö dich kꞌapeen kꞌa kꞌõsi wënʌrrʌmua warag kꞌĩirjug 
paarpamaawai Hẽwandamau hich happaimua kꞌapꞌʌ sĩerrta pãachdëujã hajapcha 
kꞌaugmamkꞌĩir; hajapcharan pãar maar meeun kꞌabam kꞌʌʌnagjã Cristota hajapcha 
kꞌap hamkꞌĩirma. 3 Hãba mag Cristo kꞌapꞌʌ nʌm gaaimuata chadcha hichdëu nem 
waupim kꞌõsimjã waau kꞌapꞌʌ waaujem. 4 Mua mag chirʌmʌn, pãachig hãbmua 
kꞌãijã hi wajaug haadee hiwiir hãbamʌgjã sĩi pãach kꞌũgurpimaaugauta mag 
chirʌm. 5 Chadcha kꞌĩircha chan pãar haar kꞌaba chirab mamʌ, mʌ hakꞌaran pãar 
haar simjö sim. Magua hĩchab mʌ honee chirʌm, mag pãrau nem parhooba wauba 
sĩi pãachdëu Cristo hiek hʌk̈ꞌa nʌm gaaita hubʌ nʌm ha hũr chiraawai.

Cristo gaaimua Hẽwandamau hiiupi hauwi hõor hiiurkꞌa nʌm
6  Magua muan pãragan, hich jãg warrjã maach Pör Jesucristoog pãach 

peerdʌ haumkꞌĩir hi higtarrjö warag hi kꞌa hogdʌbata nʌisit ha chirʌm. 
7 Mag hi kꞌa hogdʌba haagan, pa jẽb hee hajap kꞌaarkꞌamaajemjöta warag 
hi gaai hubʌ hajuuta hẽkꞌanaa warrcha pãachig jaautarr hiek hogdʌba 
hʌ̈kꞌa nʌmuata hi gaai tꞌierrkꞌabat. Mamʌ mag nʌmjã nem tꞌumaam paar 
Hẽwandamagta hʌü hajim habat. 8  Kꞌĩir kꞌapꞌʌ habat keena: har jãg sĩi 
mʌg jẽb gayam kꞌĩirjugta chadam hiek hawi haata hõrag jaau nʌrrjëem 
kꞌʌʌnag hoob hʌdʌʌr pãach kꞌũgurpimiet. Jãkꞌʌʌn chan Cristo hiekjã 
jaauba, sĩi maachjöpaim kꞌʌʌn kꞌĩirjug dʌ̈i har meperau kꞌõsimjö Cristo 
hichaaur haajem kꞌĩirjugta jaau wënʌrrʌm.

9 Mamʌ Hẽwandam kꞌaugaag chan pãrau magʌm kꞌĩirjug higba nʌm, Cristo 
wounag pawi maach hee pʌïtarr gaaimua Hẽwandamau warre hichchata 

kꞌapꞌʌ hapitarr haawai. 10 Mag Cristota hamau jaau nʌm angelnaanjöm 
wa mepeenjöm jua tꞌeeg sĩsidʌm kꞌãaijã hichta hʌr̃pai sim dʌïta pãar hõor 
hãbamkꞌa naawai, hich Hẽwandamchata ya pãach dʌï wai nʌm. 11 Hich mag 
Cristo hiekta pãrau hʌk̈ꞌabaawai hichdëuta Hẽwandam hatꞌee pãrag nem waau 
kꞌaugpijim. Mamʌ mag pãar hi dau na hʌü nʌisim chan sĩi maar meeunjö dich 
kꞌakꞌua gaai dauchach nʌmua kꞌaba, pãar tꞌãar hajaug paabapʌïmuata magpijim, 
pãachdëu nem kꞌaigbam waaujerrjã tag waupimapꞌa habarmua. Mag Cristoog 
dich tꞌãar hajaug paapi nʌmta hirigan dauchach charau, chadcha Hẽwandam 
hatꞌeepai wënʌrraawai. 12 Pãach pör choopi nʌm hed pãar warre Cristo dʌïcha 
hãbam jẽbdeg haukꞌërbarmjö hajim, hajapcharan mag chi kꞌëchamjö nʌisiewai 
pãachdëu nem kꞌaigbam waaujerr hisegpʌïwia tag wauba haag. Magnaa 
hĩchab pãrau Hẽwandamau hich Cristo pꞌiriu hautarr jua tꞌeegjã hʌk̈ꞌa naawai 
warre hich Cristo dʌïchata hiiu pꞌiidʌtkꞌabarmjö hajim, hich hag jua tꞌeegau 
hichdëu nem waupim kꞌõsimpai wau wënʌrraag. 13 Warran sĩi pãachdëu nem 
kꞌaigba wau narr gaaimua pãran chadcha sĩi hokꞌoota naajim Hẽwandam 
na. Mag nʌm dʌï hĩchab ni judionaanau haajemjö pãach hajaug paaju hawi 
pãach kꞌakꞌua gaai dauchachjujã bʌʌ̃rjã kꞌĩirjuba haajeejim. Mamʌ mag hokꞌoo 
narrta hĩs Cristo gaaimua Hẽwandamau pãar kꞌaibag tꞌumaa chugpaapʌïwi 
hich Cristojö hich mag hiiu wënʌrrapiju haai hapijim. 14 Mag pekau gaaimua 
hi dʌï kulp pöm narrta warre hichdëu chugpaapʌïjim. Magbarm haigta mag 
Moiseeu pꞌã pʌatarr leíu Hẽwandamag maach kꞌaibag waupi jaau simjö sĩerrjã 
warre hichpata dʌï pakuls gaai meerpbapʌïmjö habaawai warre maach chig 
haju kꞌaba sĩsijim. 15 Meperau hich jua tꞌeegau hõor tꞌum hich hatꞌee pꞌë wai 
sĩerrjã Cristo tꞌumaam kꞌʌʌn dakꞌĩir pakuls gaai jiir jöisim tꞌumaam kꞌʌʌnag 
hoopibarmua Hẽwandamau warre mag chi mepeer pödpʌïjim, hi jua hee narr 
kꞌʌʌnjã chadcha peerdʌju hayaa hamkꞌĩir höbeerkꞌa hatꞌamua.

Hʌ̃gtꞌar naaimaju kꞌʌʌnjö wënʌrrajuuta hẽkꞌabat
16 Mag leíu maach kulp pöm nʌm jaau sĩerr jua heemta ya Cristoou höbeer 

hautarr haawai, mag ley higwi hãbmuajã pãraujã maar judionaan dënjö haju haai 
nʌm hawi, nem hinag kꞌönaa dödöjö dö nʌm hoowi, wa maarjö tagam nem pꞌiesta 
hed, hed jop nʌm hed wa jua hʌʌ̃ijem hed kꞌãijã hʌʌrkꞌaba nʌm hoowi, jãga haju 
haai nʌ ha jaauju kꞌaba nʌm. 17 Warrgar Hẽwandamau maar judionaanag mag 
hʌʌrkꞌapiejerr chan hich mag kꞌa wënʌrramkꞌĩir kꞌaba, sĩi Cristo bëe nʌm horapai 
hʌʌrkꞌamkꞌĩir hajim. Hajapcharan magʌm kꞌa nʌmua jãga hichdëuta ham peerdʌ 
hauju ha kꞌap hapieg hajim. 18 Har jãg hamachdëuta hajapcha hʌk̈ꞌa nʌm hawi 
pãachig, “Maar dënjö Hẽwandam chognaanagpa jëeuba naawai pãar chan hagtꞌa 
hajapcha kꞌaba nʌm” ha hiekꞌaawai, hoob ham hiek hasekasmiet. Jãgʌm kꞌʌʌnaun, 
Hẽwandamau hamagta nem hinagjã dau daau hoopiejeewai hamauta pãar kꞌãaijã 
kꞌapcha nʌm hanaa, sĩi hamachdëu nem kꞌapꞌʌmta tꞌö hiyʌʌ̈ sĩerrjëem. 19 Mamʌ 
mag nʌm chan Cristota chi hʌk̈ꞌa nʌm kꞌʌʌn Pörkꞌa sim dʌï kꞌaba nʌmta mag nʌm. 
Maachigan Cristoouta warag hich hiek kꞌaugpiejem, tꞌachdam kꞌö nʌmua chaain 

dʌr̈rpamaajemjö. Hich jãg maach padamjã hichdëuta tꞌumaa sõpigkꞌa wai sĩejemjö, 
maach hich hiek hʌk̈ꞌa nʌm kꞌʌʌnjã hichdëuta hõor hãbpaimkꞌa wënʌrrapiejem, 
warrgarwe hichdëu magpiju hatarrjö, hiwiir hãbmuajã chikꞌam higbam haba. 20 Ya 
pãrau tag parhoobam kꞌĩirjug hõrau jaau nʌm hʌʌrkꞌaba haag chadcha Cristo 
dʌï meewi nʌmjö naawai, meperau maach kꞌũguraag hẽkꞌaajemjö hamau maach 
peerdʌju hawi nem waupi jaau nʌmjã hipierraa haag kꞌaba nʌm. Mag nʌmta, 
¿kꞌan jãgwi hagtꞌa Cristo kꞌaugba wënʌrrʌm kꞌʌʌnjö 21 nem parhoobam gaaijã 
pʌrju kꞌaba, nem parhoobamjã kꞌöju kꞌaba, ni sĩi hamau jaaujemjö nem hinagjã 
parhooba dich jua hee pöd pʌrju kꞌabamta hagtꞌa hʌʌrkꞌa wënʌrraajẽ? 22 Jãgʌm 
nem sĩi mʌig heegar hõor maachjöpai tꞌʌnʌm kꞌʌʌnau hamach hiiupai jaau nʌm 
kꞌabahab. Magʌm nem sĩi bʌʌ̃r habarmua chukꞌu haadeejeewai sĩi magʌm kꞌoojerr 
gaaimua wa magʌm hʌʌrkꞌaajerr gaaimuapai chan Hẽwandamau maach haubaju. 
23 Par daúapai hoowain, chadcha hamau jaau nʌm hʌüumjö sĩsidʌm, Hẽwandam 
dawagaa hamkꞌĩir nem wau nʌm dʌï dichta tꞌumaam kꞌʌʌn kꞌãaijã serbiibanaa 
dichdëupaijã dich dau haug kꞌaugpiba jaau naawai. Pari mag nʌm chan pöd bʌʌ̃rjã 
nem kꞌaigbam wauju kꞌõchag chugpaa haubajuuta mag jaau nʌm.

3  1-2  Ya pãar Cristo dʌ̈i hiiu pꞌiidʌtkꞌawi nʌmjö naawai chadcha hʌg̃tꞌar 
Cristo Hẽwandam juachaar gar chi Pörkꞌa sim haar naaimaju kꞌʌʌnjö 

wënʌrrajuuta hẽkꞌabat, mʌig heegarm nemta hatcha kꞌĩirjuba. 3 Pãran ya 
nem parhoobam wauju kꞌĩirjug hisegtarr kꞌʌʌnau. Magtarr haawai pãran 
Hẽwandamau hich haar pꞌë hauwia Cristo dʌ̈i hãba jooba wënʌrrapiju 
kꞌʌʌnau. 4 Mag Cristo dʌ̈i hãba jooba wënʌrraju kꞌʌʌn haawai hich Cristo 
bëewi hichdëu hich hajaug tꞌumaam kꞌʌʌnag hoopibarm hed pãar hichdëu 
hajaug paa hatꞌam kꞌʌʌnta hichdëu hich dʌ̈i hich mag pꞌë wai sĩsiju.

Warram kꞌĩirjug hisegpʌ̈iwi kꞌĩirjug hiiurta hau nʌm
5 Magua, nem kꞌaigbam wauju kꞌõchagjã warre pãach gaaimua kꞌecheunaa 

barbapʌïmjö habat. Ni hãbmuajã hich hõor kꞌabam dʌï kꞌapes ham, Hẽwandamau 
hoowai maach hinaam nemjã tag waum, warr hich kꞌõchag haig nem waunaa 
warag bigaaum kꞌʌʌnta chigaa hapiejerrjã hoob tag hagjö ham, ni hoob 
pꞌatkꞌonagjã wʌrpa ham; pꞌatkꞌon kꞌĩragta wʌrpa nʌmʌn nem parhoobamta 
hẽwandamkꞌa waunaa hagʌg jëeu nʌm dʌï hãba sim. 6 Magʌm nem parhooba 
wau nʌm kꞌʌʌn gaaita Hẽwandamau jua kꞌʌaba deeb kꞌaba deeju, hich hipierraa 
kꞌaba haawai. 7 Warran chadcha pãrau magʌmta waaujeejim; 8 mamʌ hĩs ya 
pãar magʌm hatꞌee kꞌaba nʌm. Magua muan pãragan mag chirʌm: pãach kꞌõrg 
pʌabat; kꞌĩir machagjã hisegbapʌït. Chikꞌam kꞌaibag wauju, chikꞌam kꞌĩir kꞌĩir 
mor chigpai hiekꞌa nʌm, hiparii hiekꞌa nʌm, jãgʌm tꞌum warre hisegbapʌït ha 
chirʌm. 9-10 Warr pãachdëu parhoob nem waaujerrjã ya kꞌajũa sörjö hisegpʌïwi 
jũrr kꞌĩirjug hiiurta wai naawai hoob chikꞌamnag sëukꞌamiet. Mag kꞌĩirjug hiiur 
hich Hẽwandamauta deetarr haawai, maach mag kꞌĩirjunaa hirua kꞌõsimjö 
wau nʌm kꞌʌʌnan hi kꞌĩir tꞌegmamua warag hajaug pamam dʌï hajapchata hi 
kꞌapꞌʌ paaukꞌamam. 11 Pãar mag naawai ni hãbmuajã hich hajaug tꞌöju kꞌaba sim: 

judioou wa judío kꞌabamua, mehëu tꞌʌʌ simua wa tꞌʌʌba simua, chi durrkꞌʌʌu wa 
durr chaauramua, hagtꞌa chikꞌam chogkꞌa simua wa chikꞌam chog kꞌaba simua, 
chi kꞌapcha simua wa kꞌaugba simua, ni hãbmuajã maata hiwiir hãb hʌr̃pai 
sim haju kꞌaba sim. Magʌmta kꞌĩirjuju kꞌãai dichdëu Cristo wai simta nem tꞌum 
tꞌʌnʌm kꞌãaijã hʌr̃pai sim kꞌapꞌʌnaa hichpaita hĩchab tꞌum hich hiek hʌk̈ꞌa nʌm 
kꞌʌʌn hee sĩejemjã kꞌap haju haai nʌm. 12 Hẽwandamau pãar kꞌõsi sĩewai pãarjã 
hĩchab hich hõor kꞌamkꞌĩir hichdëuta pãar jʌr haujim. Magua, hich jãg hich 
garmua pãach jʌr hautarrjö hagdaujö chikꞌam dau haug kꞌaug paraa haajeetꞌʌ,̃ 
hagdaujö hö hajapꞌa. Dichta chikꞌam kꞌãai hʌr̃pai haju hẽkꞌaba dau maata habat, 
dich dʌï kꞌaigba haawaijã magʌm higba sĩi warag kꞌĩu jʌmpʌp̈ʌï haa kꞌapꞌʌ. 13 Mag 
hagdaujö hãwaat kꞌapꞌʌnaa hiwiir hãb kꞌãijã bibigag paraa sim kꞌai, hagdaujö 
perdonaawi magʌm hiek tag higba warre kꞌĩir hokꞌoobapʌït. Hich jãg maach Pör 
Cristooujã maach perdonaatarrjö, pãachdëujã hagjö pãach kꞌapeen perdonaabat. 
14 Pari mag mua jaau chirʌmjö wënʌrraagan, pãach kꞌapeen daupii haju kꞌĩirjugta 
hʌdʌraa pãach gaai hʌr̃papibat. Magta hamʌn, pãachjö dʌï hʌk̈ꞌa durrum kꞌʌʌn 
tꞌum Hẽwandamau hoowaijã hi dawagaa wënʌrraju, hö hãba. 15 Hĩchab mag 
nʌm dʌï Cristoogta warag hʌdʌraa pãach kꞌõinaa hapibat, mag wënʌrrʌmua 
Cristo mor gaai hõor hãbpaimjö kꞌõinaa wënʌrramkꞌĩirta warrjã Hẽwandamau 
pãar hich dënkꞌa hautarr haawai. Mag Hẽwandamau pãach hich dënkꞌa hauwi 
pãach wir haigjã kꞌõinaa hapi sim paar hirig hʌü hajim habat.

16 Hagjö hĩchab Cristoou maach peerdʌ haaujem hiek pãachdëu 
kꞌaugtarrta kꞌĩir hokꞌooba hich mag pãach tꞌãar hee wai nʌisit. Mag hiek 
warag kꞌaugmaag, kꞌĩirjug kꞌapꞌʌta jũrr hagdaujö pãach kꞌapeenag jaaupetat. 
Mag nʌm dʌ̈i hĩchab wawimamua jũrr hagdaujö chikꞌam kꞌĩir honee hapibat. 
Chadcha tꞌãraucha Hẽwandamag hʌü hajim hanaa hirig meukꞌarau Salmos 
haunaa deeum meukꞌaarjã hi jʌg̃aagaamta haubat. 17 Mamʌ magʌm nem 
tꞌum pãachdëu jaauwai wa waauwai kꞌãijã, chadcha maach Pör Jesús dënkꞌa 
naawai, hichdëu waupim kꞌõsimjö waum kꞌõsita waubat. Magnaa hĩchab 
hich Jesús gaaimua hich Hẽwandam chi Hayagjã hʌü hajim habat.

Jãga Hẽwandamau kꞌõsimjö haju haai nʌ dich kꞌapeen dʌ̈i
18 Hʌʌin jaainpan, pãach jaainau pãachig nem mag haawai hoob pãachta 

ham kꞌãai hʌr̃pai haju hẽkꞌamiet. Pãarjã maach Pör Jesús hiek hʌk̈ꞌa nʌm kꞌʌʌn 
haawai pãach jaainagta hʌdʌraa pãach pꞌẽetꞌʌgpiju haai nʌm. 19 Mamʌ pãach 
chi jaainaujã mag pãachta ham kꞌãai hʌr̃pai nʌm hawi, hoob ham dʌï pãachdëu 
ham haig hamiet; magju kꞌãai warag pãach hʌʌindam jãsehneta habat.

20 Chaaina, pãraujã hagjö, pãach dënnaanau pãachig nem jaau 
nʌmpierr ham hipierraa hajuuta hẽkꞌabat; maach Pör hʌg̃tꞌar chirʌmuajã 
magta hʌüu hoojem. 21 Mamʌ pãach chi dënnaanaujã hoob kꞌĩir masi 
hamag meeurrarrau hamiet; magta hamʌn, heeu warag meeukꞌawi 
hamachig nem jaau nʌmjã hʌ̈kꞌamapꞌa hadukꞌam.

22  Har mʌg jẽb gaai sĩi chikꞌam chogkꞌa nʌm kꞌʌʌn, pãach patronnaanau 
pãachig nem jaau nʌmpierr ham hipierraa habat. Mamʌ mag ham 
hipierraa nʌm chan mag sĩi pãach dʌ̈i haairaa hamkꞌĩir pãach hoo 
naawaipai kꞌaba, ham meer hawiajã hichiita chadcha nem waum kꞌõsi hich 
magta habat, maach Pör Cristo dau na nem kꞌaigba wauju hökꞌö. 23 Mag 
nem waauwaijã sĩi hõor hatꞌeepai wau nʌmjö kꞌaba, hich maach Pör Cristo 
hatꞌeechata wau nʌmjö pãachdëu nem wau nʌm tꞌum waum kꞌõsita waubat. 
24 Pãrau kꞌapꞌʌ nʌm, pãachdëu magta nem wau nʌm jũrran maach Pör 
Cristoou pãragjã hich dʌ̈i hãba hich durr gayam nem jʌãpiju, mag pãach 
pörkꞌa nʌm kꞌʌʌnau nem jaau nʌm waum kꞌõsi wau nʌm haig maach 
Pör chaar hich Cristo hatꞌeepata wau naawai. 25 Mamʌ magba har nem 
kꞌaigbamta wau nʌm kꞌʌʌnan mag hamachdëu nem parhooba haajerr jũrr 
hich Hẽwandamauta hagjö ham dʌ̈i hichdëu kꞌap haju. Hirig chan hiwiir 
hãbjã warm kꞌʌʌn kꞌãai hajapcharam chukꞌum, nem kꞌaibag wauba haag.

4  1 Magua pãar har chognaan wai nʌm kꞌʌʌn, pãach chognaan dʌï 
hagpierraa habat. Pãran chadcha ham pörnaanau, mamʌ kꞌĩir heyaa 

habat: hĩchab hãb tꞌumaam kꞌʌʌn kꞌãaijã hʌr̃pai sĩerrʌmua pãarjã hoo sim 
hʌg̃tꞌarmua; ma hĩchab pãar Pörkꞌa sim. 2 Hẽwandamagta jëeu nʌʌ jëeu nʌʌ 
habat. Mag jëeu nʌmua hĩchab hirig hʌü hajim habat. 3 Maar kõitjã maach Pör 
Hẽwandamag jëeubat keena, warag hich hiekta jaauju hayaacha hapinaa jãga 
Cristoou hõor peerdʌ haaujẽ ha jawaag. Mag Cristoou hõor peerdʌ haaujem hiek 
hõrau kꞌaugba haajerr jaau chitʌm gaaimuata mʌg mʌ preso chirʌm. 4 Maimua 
sĩi mʌ kõitpaijã jëeubat keena, mua hi hiek jaauwai hajapꞌa mʌchdëu jaauju haai 
chirʌmjö warre dawaacha jawaag. 5 Har maach dënjö Cristo hiek hʌk̈ꞌaba nʌm 
kꞌʌʌn dʌï hiyʌʌ̈ haawai, wa nem waauwai kꞌãijã, hajapꞌa kꞌĩirjunaata hiekꞌabat. 
Maach peerdʌ hautarr hiek jaauju hayaampierr jũrr kꞌaugbam kꞌʌʌnag jaaubat. 
6 Mag ham dʌï hiyʌʌ̈ haawaijã ham jʌg̃aagaata hiekꞌabat, warag hamag hũrm 
kꞌõsi hũrmkꞌĩir. Mamʌ hĩchab hamachdëu kꞌaugbam pãachig jëeuwaijã hʌk̈ꞌaa 
kꞌapꞌʌ haag mag pãachdëu jaau nʌmjã hajapꞌa kꞌapꞌʌ habat.

Hãbmiecharam salud
7 Cristo gaaimua maach kꞌodam maachdëu hi chig hamapꞌa haajemua 

pãrag jaauwimaju, mʌ mau jãga chirʌ;́ hajapcharan Tiquicoouma. Hich 
mʌg hermanodaman hichig nem jaaubarmjã chadcha hich hagpierr wai 
jẽedʌ kꞌitaajem; magua hĩchab hʌü mʌ dʌ̈i maach Pör Cristo hatꞌee mʌig 
pꞌidkꞌa kꞌëraajem. 8  Magua mua hiita pʌ̈i chirʌm, mʌig maach jãga naajẽ ha 
jaaubaimaawai pãach kꞌĩir honee hamkꞌĩir. 9 Hi dʌ̈i mam hĩchab Onésimo, 
pãach haram woun hagjö maadëu jãsene haajem. Jãjã hagjö hichig nem 
mag habarmʌn hag hipierr wai jẽedʌ kꞌitaajem. Hamach numiim kꞌʌʌnau 
hamau pãrag jaauwimaju, jãga durrú mau maach chi hʌ̈kꞌa nʌm kꞌʌʌn.

10 Mʌ kꞌapeer Aristarco mʌig mʌ dʌï cárcel deg kꞌëraajemuajã pãrag salud 
haajem; Marcooujã hagjö salud haajem, hajapcharan Bernabé hi primoouma. 

Ya Marcos higwi mua pãachig jaaupʌïtarr haawai ya pãrau kꞌapꞌʌ nʌm, pãach 
haar baarwai hajapꞌa hi recibiibat. 11 Maach kꞌodam Jesús hibʌʌr wauwi Justo 
haajemuajã salud deepʌï sim. Mʌig judionaan chi hʌk̈ꞌa durrum kꞌʌʌn hee 
mʌkꞌʌʌn tꞌãrjuppaim kꞌʌʌnauta hʌü mʌ hipierr jaau durrum, Cristota hamach 
tꞌãar hee hauwi hirigta hʌdʌraa hamach Pörkꞌapimkꞌĩir. Magua hamauta hĩchab 
hʌü mʌ kꞌĩirdam jãsenkꞌa wai naajem. 12 Mag tag hĩchab pãach haram woun 
Epafras Jesucristo chogkꞌa pꞌidkꞌa kꞌitʌmuajã pãrag salud deepʌï sim. Hich mag 
hichdëun pãar kõit Hẽwandamag jëeu kꞌitaajem, pãachdëu hʌk̈ꞌatarr hiek gaai 
hubʌnaa tꞌumaa hich Hẽwandamau kꞌõsimjöta waumkꞌĩir. 13 Mua mʌch daúacha 
mag pãar kõit jëeu sim hoojeewai kꞌapꞌʌ chirʌm, hirua chadcha dʌr̈rcha pãar 
kꞌĩirjuajem. Mamʌ hajapcharan pãar happai kꞌaba, Laodicea hee chi hʌk̈ꞌa durrum 
kꞌʌʌnjã kꞌĩirjunaa hĩchab Hierápolipienjã hich hagjö kꞌĩirjuajem. 14 Mʌig doctor 
Lucas maadëu hi chig hapimapꞌa haajemuajã pãrag salud deepʌï sim, maimua 
Demas hanʌmuajã hagjö. 15 Mag tag hĩchab tagam hermanonaan Laodicea nʌm 
kꞌʌʌnagjã salud deebat. Hermana Ninfaagjã saludaanaa hi di haig Hẽwandamag 
jëwaag hãba biirdʌajem kꞌʌʌnagjã salud deebat. 16 Mʌg hẽsap cha mua pãrag 
deepʌï chirʌm pãachdëu ya hajapꞌa tꞌʌr̃bapäaiwai jũrr Laodicea pꞌöbör hee hagjö 
hʌk̈ꞌa durrum kꞌʌʌnag deebapʌït, hamaujã hamach haar hag gaai tꞌʌr̃amkꞌĩir. 
Maagwai ham haar pʌïtarr jũrr pãach haig deebaicheewai hagjö hag gaai tꞌʌr̃bat. 
17 Arquipoog mʌ himeerba muata hirig “Maach Pör Cristoou hichig pꞌidag deetarr 
gaaita hich jãg hogdʌba pꞌidkꞌa chitá” ha jaaupʌï chirʌm habat. 18 Mʌg hẽsap 
mʌchdëuta pãrag deepʌï chirʌm kꞌap hamkꞌĩir, mʌg hãbmiecharam saluddam 
mʌchdëuchata mʌch juadamaucha pꞌã deepʌï chirʌm, hajapcharan mʌch jöoi 
Pabloouma. Keena, mʌg mʌ preso chirʌm kꞌĩir heyaanaa mʌ kõit jëeubat. Mʌch 
garmuajã pãar kõit jëeu chiraajem, Hẽwandamau hʌü pãar heeg hoomkꞌĩir.

Magdampai hajim mua pãrag jaaum hig chirarr. Hayoo keena,
Pablo 

1  1 Mʌch Pabloouta Silvano dʌ̈i Timoteopa hãba nʌmua mʌg hẽsap 
pꞌã deepʌ̈i chirʌm pãar Tesalónica pꞌöbör hee Cristo gaaimua maach 

hãba kꞌodkꞌa nʌm kꞌʌʌnag. Mua kꞌapꞌʌ chirʌm, chadcha pãar Hẽwandam 
chi Haai gaai hubʌ tꞌierrkꞌanaa hĩchab maach Pör Jesucristo dʌ̈ijã hubʌ 
nʌm. Marau Hẽwandamagta jëeu nʌm, pãar hʌüu wai sĩenaa hĩchab 
kꞌõinaa wai sĩemkꞌĩir.

1 TESALONICENSES
Nacharam hẽsap   

  Pabloou Tesalónicapienag 
pꞌã deepʌ̈itarr

Chi pꞌãtarr. Mʌg carta Pabloouta pꞌãjim. Hirua carta pꞌãmatarr kꞌapan tꞌʌnʌm hee 
chamʌg nacharam carta Tesalónicapienag deepʌïtarrta tagam kꞌãaijã nacha pꞌãjimjöo sim.

Chijã kꞌʌʌn hatꞌeeta pꞌãjĩ. Pabloou Tesalónicapienag maach peerdʌajem hiek jawaan 
maawai hirua jaau nʌrrʌm kꞌõchkꞌabam kꞌʌʌn pöoma tꞌʌnaajim haajem (Hch. 17:1-9). 
Tesalónicapien hʌr̃cha judionaan kꞌabam kꞌʌʌn hajieb mamʌ, Pabloou jaau nʌrrʌm hũrwi 
hʌü kꞌapanaam kꞌʌʌnauta hʌk̈ꞌajierram haajem. Mamʌ hĩchab hãaur kꞌʌʌn judionaan haig 
narr kꞌʌʌnau mag Pabloou jajaaukꞌam hũrwi hamach heem kꞌʌʌnaupa jũrram kꞌʌʌnau 
hʌk̈ꞌapꞌö tꞌʌnʌm hoobaawai, warag Pablo dʌïta meeurrkꞌa pꞌöbaadëwi warre hamach 
pꞌöbör heemua jʌrpʌïjierram hanaabá. Maimua mawia Corinto barbaimaawai jũrr 
Timoteo Tesalonicaag pʌïjim haajem, mam chi hʌk̈ꞌa durrarr kꞌʌʌndam wawimamua ham 
kꞌĩir honee hapimkꞌĩir. Hirua kꞌapꞌʌ sĩejim, mamaam kꞌʌʌn dʌï chi hʌk̈ꞌaba nʌm kꞌʌʌn 
garmua kꞌaigba nʌm (2:14; 3:1-5). Maimua Timoteo bëewi hʌü hamachdëu hʌk̈ꞌatarr hiek 
gaai hagtꞌa hubʌ nʌm ha jaaubaicheewaita Pablo honeeubaadëwi mʌg nacharam carta 
hamag deepʌïjim haajem, hich mag hamach narrjö hogdʌba wënʌrrapi jaaupäaig (3:6-7).

Kꞌan jawaag hajĩ. Mʌg hẽsap gaaipai ham kꞌĩir honee hiekꞌanaa, ham kꞌa kꞌõsi simjã 
jaaunaa, warag nem kꞌĩir pogkꞌe jaaumamua ham wawí sim, jãga naaju haai nʌ ha kꞌap 
hamkꞌĩir (4:1-12; 5:12-22). Deeu Cristo bëeju hanʌm hamau kꞌĩirju nʌmjã Pabloou kꞌapꞌʌ 
sĩejim. Hamau hajapꞌa kꞌapꞌʌ ham kꞌõsi naajim haajem, jãga haju Hẽwandamau Cristo hiek 
hʌk̈ꞌa nʌm hee mee nʌm kꞌʌʌn dʌï. Hamau mag kꞌap ham kꞌõsi narr haawai jöoi Pabloou 
hajapꞌata mag deeu Cristo bëeju hanʌmjã hamag jaaupʌïjim (5:1-11). Hich mag capítulo hö 
nʌmpierr jöoirau hich hag hiekpaita pꞌʌrëu jajawagmam (1:10; 2:19-20; 3:13; 4:13-18; 5:23).

Jãga wënʌrrajĩ Tesalónicapien hõor dau na
2  Maran mau warp naab mamʌ, hed hëepierr maachdëu Hẽwandamag 

jëeuwai hirigta hʌü hajim ha durraajem pãar kõit. 3  Mag pãar higwia 
hirig hʌü hajim hanʌm haig hĩchab marau kꞌĩir heyaa haajem, jãga 
pãrau pãachdëu hʌ̈kꞌatarr hiek gaai bʌ̃ʌrjã hiekchëba warag pꞌidkꞌam 
kꞌõsi pꞌidkꞌa nʌ, maimua jãga mag maach Pör Jesucristo bëejujã kꞌõsi nʌ 
nʌm gaaimua chikꞌamnau pãach dʌ̈i kꞌaigba haadëp haawaijã hichdëu 
pãar heeg hoojẽ, magʌm hiekjã higba hãwat wënʌrramkꞌĩir. Marau 
kꞌapꞌʌ nʌm, pãrau chadcha dich kꞌapeen kꞌa kꞌõsinaa Hẽwandamjã kꞌõsi 
naawaita jãg pꞌidkꞌa nʌm. Mag gaaimuata hirig hʌü hajim ha durraajem 
pãar kõit. 4 Cristo gaaimua kꞌodamnaan, marau kꞌapꞌʌ nʌm chadcha hich 
Hẽwandamauta pãar jʌr haujim. Magtarr haawai hichdëujã chadcha 
pãar kꞌõsi sim. 5 Marau pãar haar Hẽwandam hiek jaau wënʌrraawai sĩi 
maachdëu jaaum kꞌõchgaupai kꞌaba, hich Hẽwandam Hakꞌaar hag jua 
tꞌeegau jaaupibaawai hajim; maimua mag nʌm dʌ̈i hĩchab chadcharam 
hiekkꞌa sim maachdëujã kꞌapꞌʌ nʌisiewai hajim. Pãrau kꞌapꞌʌ nʌm, jãga 
pãar hee maar wënʌrrajĩ, pãach hʌü wajapꞌa wënʌrramkꞌĩir.

6  Pãach daúa maar mag wajapꞌa wënʌrrʌm hoobaawai, pãrau maar 
wënʌrraajemjö hawia hĩchab maach Pör Jesús nʌrrarrjö hajierram. Hich 
hag gaaimua pãar pꞌitꞌurg haujierrab mamʌ, hich Hẽwandam Hakꞌarauta 
pãar tꞌãar honee hapi sĩewai pãrau maach peerdʌajem hiekjã honee 
hʌ̈kꞌajierram. 7 Pãachdëu magtarr gaaimua Macedoniapienau maimua 
Acayapienaujã tꞌum chi hʌ̈kꞌa durrarr kꞌʌʌnau hʌü pãar hagpierraa 
wënʌrrʌm hoo nʌm. 8  Pãar haigmuata maach Pör Jesucristo hiekꞌan sĩi 
haaidʌbaadëm. Mag haaidʌbaadëm sĩi Macedonia durrpaijã kꞌaba, ni 
Acaya durrpaijã kꞌaba, durrpierrta haaidʌ jöisim. Mag nʌm dʌ̈i hĩchab 
pãachdëu Hẽwandam hiek hʌ̈kꞌatarrpai hogdʌba hʌ̈kꞌa nʌmjã tꞌumaam 
kꞌʌʌnau kꞌakꞌapdö tꞌʌnʌm. Mag kꞌakꞌapdö wëjöm haawai marau tag pãar 
jaauju haai kꞌaba nʌm. 9 Marau hamachig jaauju nawe hamach garmuata 
marag jaau nʌm, marau pãar hoon weetwai jãga pãrau maar pãach hee 
baarpijĩ, maimua jãga parhoobam nemta pãach hẽwandamkꞌa wai nʌnʌid 
harrjã hisegmajierrá, jũrr Hẽwandam chaar chadcha hiiu sĩejemʌgpaita 
jëeu wënʌrraag. 10 Hẽwandam Hiewaa Jesús meewia hiiu pꞌiidʌtarr 
hʌg̃tꞌarmua deeu bëeju pãrau nʌ nʌmjã mau marag jaau nʌm hĩchab. 
Magua maach Pör Jesuugta hʌü hajim ha chirʌm, hʌü hi gaaimuata 
Hẽwandamau maach hi hagkꞌam hed maach gaai jua kꞌʌaba deeju harrjã 
maach peerdʌ hautarr haawai.

Pablo pꞌidag Tesalónica pꞌöbör hee

2  1 Kꞌodamnaan, pãrau kꞌapꞌʌ nʌm, maar pãar haar hudtꞌuurwai hʌü parcha 
kꞌabajim. 2 Pãrau kꞌapꞌʌ nʌm hĩchab, Filipos pꞌöbör hee naawai hõrau 

maach kꞌĩirchajã hiekꞌanaa 
maar dʌï kꞌaigba haajerr; 
mamʌ mag nʌm hãba hʌü 
Hẽwandamau maar heeg 
hoowi maar juagjã hoojim, 
mʌg hiek pꞌitꞌurg haadëpꞌʌm 
heejã hogdʌba warag hichdëu 
maach peerdʌ haaujem hiekta 
pãrag jaaumkꞌĩir. 3 Marau 
maachdëu jaau wënʌrrarr 
hiek wajapꞌa kꞌapꞌʌ narr 
haawai, himeerkꞌawi sëukꞌajã 
nem jaauba, ni juau hogtꞌom 
chikꞌam kꞌũguraagpaijã kꞌaba 
chadchata jaau wënʌrrajim, 
4 hich Hẽwandamauta 
maar jʌr hauwia hichdëu 
hõor peerdʌ haaujem 
hiekta jaaupitarr haawai. Maguata marau mʌg hi hiek jaau wënʌrrʌm. Mag 
jaau wënʌrrʌm chan mag sĩi hõrag maach kꞌõigpim kꞌõchgaujã kꞌaba, hich 
Hẽwandamau hichdëuta maach tꞌãarjã kꞌogreu jʌrmamjö tꞌum kꞌapꞌʌ sĩerrʌmua 
hoowaijã magta hʌü sĩewaita mag jaau wënʌrrʌm. 5 Pãrau kꞌapꞌʌ nʌm hĩchab, 
marau sĩi maachdëu jaau wënʌrrʌm hiek hʌk̈ꞌamkꞌĩirjã chadam hiekjö pãar 
tꞌö hiekꞌaba, ni sĩi mag wënʌrrʌmua pꞌatkꞌon haum kꞌõchgaujã kꞌabata mag 
jaaujeejim. Marau mag jaau wënʌrraajerr Hẽwandamaujã kꞌapꞌʌ sim. 6 Marau 
mag sĩi hõrau maachigta hee hamkꞌĩirjã jʌrba, ni pãragjã maach higwia maarta 
tꞌö hiyʌʌ̈ habatjã habajim. 7 Cristoou hich hi jaaumkꞌĩir maachta jʌr hautarr 
haawai chadcha hiek tꞌeeg nʌm hawia marau pãar dʌï maachdëu ham haig 
haju haai naajim. Mamʌ magjã magba sĩi warag chaain daumeraamjö naajim 
pãar hee. Pãrau hooba haajẽh, jãga hʌʌirau bʌʌ̃rjã hich chaain chig haba 
jãsene pꞌë wai sĩejẽ. 8 Hich jãgta pãarjã marau daupii wai naabajieb; magua 
marau pãrag Hẽwandam hiek jaaum kꞌõchag naajim. Pari mag jaau nʌmpaijã 
kꞌaba, hag gaaimua pãar kõit maar kꞌëchju harr hakꞌiinjã ya nawe kꞌëchwia 
naakꞌam, pãar daupigau. 9 Kꞌodamnaan, pãrau kꞌĩir heyaa nʌm, maar pãar hee 
hudtꞌuurwai jãga maar kꞌajeeu durrum hãba pꞌidkꞌaajeejĩ maach bidam hatꞌee. 
Hẽwandamau maach peerdʌ haaujem hiek pãrag jaau wënʌrrʌmua hedaram 
magwe maar pꞌidkꞌaajeejim, heeu naspawia hãbmua kꞌãijã maar jãhogam 
kꞌõchgau hichta kꞌöjudamjã chukkꞌu chirajim ham hugua. 

10 Pãrau kꞌapꞌʌ nʌm, Hẽwandam dau na maar bʌʌ̃rjã kꞌaigba kꞌaba kꞌajapꞌata 
wënʌrraajeejim. Magua pãar heem kꞌʌʌnau ni hãbmuajã bʌʌ̃rjã marag magʌm 
haba haajeejim. Maagjerr pãrau pãach daúa hoowia hĩchab hich Hẽwandamaujã 
kꞌapꞌʌ sim. 11 Kꞌĩir heyaa habat hĩchab, chi hayau hich chaain wawiejemjö marau 

pãach wawinaa pãach kꞌĩir jãsenkꞌaajerr. 12 Mag wawimamua marau pãrag 
“Chadcha Hẽwandam dau na wënʌrraju haai nʌmjöta wënʌrratꞌʌ”̃ haajeejim, 
hichdëu durr jʌã sim gaai wënʌrramkꞌĩir hichdëuta maach tꞌʌr̃ sĩewai.

13 Maguata maraun hich jãg Hẽwandamag hʌü hajim ha durraajem. Marau 
Hẽwandam hiek jaau wënʌrrarr pãrau hũurwai chadcha Hẽwandam hiek 
haawaita pãrau hʌ̈kꞌajierram. Jã chan sĩi kꞌajap maach hiekpaijã kꞌabajim; 
jãan Hẽwandam hiekꞌau. Magtarr haawai hichdëuta pãar wajaug paa harrum. 
14 Kꞌodamnaan, har pãach durr heepai hãba naajem kꞌʌʌnaupai pãar kꞌaibag 
wawaag hatꞌee pãar hẽudee hẽkꞌa naawai, Judea durrjã hagjö Hẽwandam 
hiek hʌ̈kꞌa durrum kꞌʌʌn dʌï harrjöta hajierram pãar dʌïjã. Hamjã pãarjö 
Jesucristo dën haawai pãar dʌï harrjö hamach durram kꞌʌʌnaupaita ham 
hẽudee hẽkꞌaajeejim. 15 Hich makꞌʌʌn judionaanauta maach Pör Jesús 
tꞌõopʌïjierram, warrgarwe maach jöoin Hẽwandam hi jaau durraajerr kꞌʌʌn 
kꞌeechjerrjö. Mag hi tꞌõopʌïwia maarjã kꞌaibag wawaag hẽkꞌa nʌmua warag 
maar deeum durrag jʌr wërppʌïjierram. Jãkꞌʌʌnau chan Hẽwandam dau na 
bʌ̃ʌrjã nem wajapꞌam wauba haajem. Hamach mag nʌm gaaimua ni hiwiir 
hãbam kꞌʌʌnaujã Hẽwandam hiek jaau nʌm higar kꞌaba nʌm. 16 Maguata 
judionaan kꞌabam kꞌʌʌnagpa maach peerdʌajem hiek jaaum hiigwaijã magjã 
kꞌõchkꞌaba nʌm. Hamach mag nʌm gaaimua hamachta warag Hẽwandam 
dʌï hiekkꞌõr pöoma naawai Hẽwandamau ham gaai mas deeb kꞌaba deeju.

Pabloou deeu Tesalónicapien hoon mam kꞌõchag sĩerr
17 Kꞌodamnaan, pãar haig naawia hërëu pꞌöbaadeeu tag marau pãar hoobaa 

nʌisijim. Mamʌ magʌm hãba, marau hʌĩba pãar hiigjeejim. Maguata pãar 
hoon mam kꞌõchaaga naajim. 18 Mag naawai wëtju hẽkꞌajim; mʌchchajã maju 
hẽkꞌajim. Mamʌ dösãtau hidëu mʌ mapibajim. 19 Pãadë kꞌĩirjubat: ¿Chijã kꞌʌʌnta 
marau hiigjem habarí? ¿Chijã kꞌʌʌn gaaimuata maar honeenaa mʌg hatagjã 
Hẽwandamau nem wajapꞌam deebarm hauju kꞌĩirju nʌm kꞌai? Pãar gaaimuama; 
pãarta marau hiigjem. Maach Pör Jesucristo bëem hedjã pãar gaaimuata maar 
honee haju. 20 Pãar gaaimuata maar honeenaa mʌg hatagjã maar hʌücha nʌisiju.

3  1 Mag pãar jãga nʌ ha kꞌap ham kꞌõchag chirʌmjã pöd maba haawai Atenas 
pꞌöbör hee mʌch happai tꞌʌbawi 2 jũrr maach kꞌodam Timoteota mua pʌïjim, 

hĩchab Cristo hiek jawaag Hẽwandamau hichig nem mag haawai bʌʌ̃rjã hi 
hichaaur magʌm haba kꞌitaawai. Hiita mua pʌïjim, pãar hoon mawia pãachdëu 
hʌk̈ꞌa nʌm hiek gaai hubʌ naamkꞌĩir warag pãrag jaaumkꞌĩir, 3 maagwai jãg 
pꞌitꞌurg haadëpꞌʌm gaaimuajã ni hiwiir hãbjã deeu hewag mam hugua. Pãrau 
kꞌapꞌʌ nʌm, maachin hich jãgta Hẽwandamau hich gaaimua pꞌitꞌurg hãwat 
wënʌrrapim kꞌõsi sim. 4 Maach hipaarmua nawejã marau pãrag, hichiita maachin 
hich jãg hõrau maach dʌï kꞌaigba nʌm gaaimua hökꞌĩirjugjã hãwatab kꞌaba hãwat 
wënʌrraju ha jaau naajim. Magtarr haawai chadcha hag hee höbërjim. Majã 
pãrau kꞌapꞌʌ nʌm. 5 Mag pãar jãga nʌ ha kꞌap ham kꞌõchag chirʌm tag mʌchdëu 
hãwatba haadeewaita mua Timoteo pʌïjim, jãga pãrau Hẽwandam hiek pãachdëu 

hʌk̈ꞌatarr hee wënʌrrʌ ́ha kꞌap jëeumkꞌĩir. Mua pãar kꞌĩirju chirajim, heeu dëgölp 
dösãtau kꞌãijã pãrag nem kꞌaigba waupibarm gaaimua deeu kꞌãijã hewag hërëu 
pꞌöbaadeewai sĩi parta maach pꞌidkꞌabarmjö haju kꞌĩirjuwia.

6 Mamʌ ya hʌü deeu Timoteo Tesalónicamua barbaichëm, pãar hootꞌurwia. 
Hi hiek mag pãar Hẽwandam hiek gaai hubʌnaa pãach kꞌapeenjã hagdaujö kꞌõsi 
nʌm haajem. Hi hiek mag hĩchab pãach garmuajã maar kꞌĩir heyaanaa maar 
hoom kꞌõchag naajem haajem, hich jãg maraujã pãar hoom kꞌõchag naajemjö. 
7 Kꞌodamnaan, maguata mʌg pꞌitꞌurg haadëpꞌʌm dʌï gaai machagjã haadëp 
hab mamʌ, maar dʌr̈rcha honee naajem, pãrau pãachdëu hʌk̈ꞌatarr hiek gaai 
hogdʌba hagtꞌa pëdurraawai. 8 Mag maach Pör Jesucristo dʌïta pãar hubʌ nʌm 
ha hũurwaita maachpajã warag kꞌĩirdam hubʌ hapꞌöbaadeejem. 9 Jãga hakꞌiin 
mʌg pãar gaaimua Hẽwandam na maach honee nʌm paar hagpierr hirig hʌü 
hajim habpʌïkꞌam. 10 Hedaram magwe Hẽwandamag jëeu durrumua deeu 
hũwaai pãar dʌï kꞌĩircha hoobarkꞌiina ha durraajem, mag hãba nʌisiewai hagtꞌa 
pãrau kꞌaugba nʌmdam jaaubarmua kꞌaugbaawai warag hubʌ nʌisimkꞌĩir.

11 Hẽwandam maach Hayau maach Pör Jesús dʌïmua maar pʌïkꞌiin hʌü 
hakꞌam ha durraajem, pãar hoon wëtaag. 12 Mag dʌï hĩchab maach Pör 
Jesuugjã pãar kõit jëeu nʌm, hich jãg maachdëujã pãar kꞌõsi nʌmjö pãarjã 
warag hagdaujö tꞌumaa jũrr chikꞌam kꞌa kꞌõsi hapimkꞌĩir. 13 Hichdëuta pãar 
tꞌãarjã hãba hichigta kꞌĩirjupinaa bʌ̃ʌrjã pekau chukꞌu wai sĩepim kꞌõsi nʌm 
maach Haai Hẽwandam na, deeu hũwaai tꞌum hich higar hʌk̈ꞌa tꞌʌnʌm kꞌʌʌn 
dʌï bëe nʌm hora. Hich mag maachdëu jëeu nʌmjö hakꞌiin hʌü hakꞌam keena.

Hẽwandam hoowai hʌüum nem

4  1 Kꞌodamnaan, maach Pör Jesús hiekta maach hiek gaai tꞌʌwi 
hĩs marau pãrag magam hig nʌm: Hich jãg maachdëu pãachig 

jaautarrjö, Hẽwandamag pãach hʌüu hoomkꞌĩir, har pãach nʌmjö hich 
jãg hagpierraata wënʌrratꞌʌ̃.

2 Maach Pör Jesuu pãrag jaaupibaawai marau pãachig jaautarr ya pãrau kꞌapꞌʌ 
nʌm. 3 Hẽwandamaun hãba hich hatꞌeepaita maachig nem wau wënʌrrapim 
kꞌõsi sim; ni hiwiir hãbjã dich hõor kꞌabam dʌï kꞌapese haba. 4 Magju kꞌãai sĩi 
hagdaujö dich hʌʌi chaar haunaa, hi dʌï hagpierraanaa, haairaa haju haai nʌm, 
hi dʌï dichdëu hampierr haba; 5 mag dich hʌʌi dʌï pawiajã, sĩi hõor Hẽwandam 
kꞌaugbam kꞌʌʌnjö hi dʌï kꞌĩir lököo kꞌaba, sĩi hi dʌï kꞌapes hajupaijã kꞌĩirjuba. 
6 Ni hãbmuajã hoob dich kꞌapeen hʌʌin wau sĩsid hamiet, ni magʌm gaaimuajã 
pãach kꞌapeen kꞌũgurmiet. Na maachdëu pãach kꞌĩircha jaau narrjö, magʌm 
paran Hẽwandamaujã jua kꞌʌaba deejem, hichdëujã jãg kꞌõchkꞌaba sĩerraawai. 
7 Hẽwandamau maach hich hatꞌee jʌr hautarr chan sĩi parhooba pekau wau 
wënʌrramkꞌĩir kꞌabajim. Magju kꞌãai hichdëu kꞌõsi simjö hich hatꞌee nem wajapꞌa 
wau nʌmpai wau wënʌrramkꞌĩirta maach hich dënkꞌa haujim. 8 Magtarr haawai 
chamʌg nem wajapꞌa wau nʌmta hiseg sim wounaun chi jaau wënʌrrʌm kꞌʌʌnta 

hisegba, hich Hẽwandam hichdëu maachig hich Hakꞌaar deejemchata hiseg sim, 
chamʌg maachdëu jaau wënʌrrʌm hiekjã hi dën haawai.

9 Mʌg Hẽwandam hiek hʌk̈ꞌa nʌm gaaimua kꞌodkꞌa tꞌʌnʌm kꞌʌʌn hapꞌajã 
warag chikꞌam kꞌa kꞌõsi hamkꞌĩir chan mua tag pãrag bʌʌ̃rjã jaaupʌïbam, hich 
Hẽwandamauchata ya pãar mag kꞌõsi wënʌrraa kꞌaugpi sĩewai. 10 Macedonia 
durram kꞌʌʌn hʌü pãar tꞌum hagdaujö chikꞌam kꞌa kꞌõsi wënʌrraajem chadcha; 
magʌm hãba mamʌ marau waragta jũrr hagdaujö dich kꞌapeen daupii habat 
hanʌm. 11 Kꞌõinaa wënʌrrajuuta hẽkꞌanaa nem hinagdam wauju haai nʌm kꞌai, 
hag gaaipaita nʌisit. Pãach juadamaucha pꞌidkꞌabat, nawe maachdëu pãachig 
jaaujemjö. 12 Maagwai bitꞌurgam kꞌʌʌn Hẽwandam hiek hʌk̈ꞌaba nʌm kꞌʌʌnaujã 
pãach mag hoowai, pãar hëugar kꞌaigba hiekꞌabaju; mag nʌm dʌï hĩchab pãach 
mag pꞌidkꞌaawai pãachdëu nem hig nʌm hatꞌeejã pãar haugchëbaju.

Maach Pör Jesucristo bëeju Pabloou jaautarr
13  Kꞌodamnaan, sĩi Hẽwandam hiek hʌ̈kꞌaba haajem kꞌʌʌnjö pãach 

hökꞌĩirjuu hapimaaugau, marau pãrag jaaum hig nʌm, jãga haajẽ mʌg 
maach Hẽwandam hiek hʌ̈kꞌa nʌm kꞌʌʌn meewai. 14 Maadëu kꞌapꞌʌ nʌm 
Jesús meewia deeu hiiu pꞌiidʌtarr. Magtarr haawai tꞌãraucha hi hiek 
hʌ̈kꞌa nʌm hötarr kꞌʌʌnjã deeu hich Hẽwandamau pꞌiriutkꞌa hauwia hich 
Jesús pierrum dʌ̈i bëejujã chadcha kꞌapꞌʌ haju haai nʌm.

15 Magua maach Pör Jesús hiekta maach hiek gaai tꞌʌwi pãrag kꞌap hamkꞌĩir 
marau mag nʌm: Maach Pör Jesús bëem hed maach hagtꞌa chi hiiu durrum 
kꞌʌʌn chan maach na kꞌëchtarr kꞌʌʌn na hi kꞌĩirpꞌee pos haimabaju, maach 
nawe kꞌëchtarr kꞌʌʌnta nacha pꞌiidʌtkꞌaju haawai. 16 Maach Pör Jesús hich 
bëem hedan hichta nem hiek tꞌeeg bëeju, Hẽwandam trompeta tẽe habarm 
dʌï Arcangelau hi pierrum jaauwai häa habarm hee. Mag hʌg̃tꞌarmua 
pierrwai Cristo hiek hʌk̈ꞌa nʌm meetarr kꞌʌʌnta nacha hiiu pꞌiidʌtkꞌaju; 
17 maimuata maach hagtꞌa chi hiiu durrum kꞌʌʌn sĩi hʌg̃tꞌaa hedjã baug hee 
dëgölp jiirkꞌa hatꞌamjö hawi mag chi maach nawe meetarr kꞌʌʌnpa hich mag 
hi dʌï hãba nʌisiju. 18 Mag hi dʌï hãba naaimaju haawai magʌm hiek hig 
hiyʌ̈ʌ nʌmuata warag hagdaujö pãach kꞌapeen kꞌĩir honee hapibat.

5  1 Kꞌodamnaan, mamʌ jãagwaita mag maach pꞌë hawaan bëeju hed chan 
mua pãrag jaaupʌïbam. 2 Ya pãrau kꞌapꞌʌ nʌm, maach Pör Jesús bëem hedan, 

sĩi nem jĩgkꞌaajemta hedaar dëgölp nem jĩgkꞌabaichëmjöta barchëju. 3 Maguata 
chi hʌk̈ꞌaba nʌm kꞌʌʌnau, “Hĩsin chad maach kꞌajapꞌa kꞌõinaa hapꞌöbaadëbma” 
hanʌm hee, dëgölp ham höju hed barchëju, sĩi kꞌajap chaai hawaag dëgölp 
hʌʌi chaai machkꞌabaadëmjö. Magbarm hed chi tꞌʌbagkꞌa nʌisim kꞌʌʌn chan 
ni hãbjã Hẽwandam jua heemua peerdʌbam. 4 Kꞌodamnaan, pari pãar hagtꞌa 
warramjö sĩi kꞌĩchag heeta kꞌaba nʌm, mag maach Pör bëem hedjã hokꞌoppꞌa nʌm 
hoocheeg. 5 Ya pãran tꞌumwe hararag heem kꞌʌʌnau; ya pãar hãsdawam kꞌʌʌnkꞌa 
tꞌʌnaabahab. Maach chan hedaram kꞌʌʌn kꞌaba ni kꞌĩchag heem kꞌʌʌnjã kꞌabam. 
6 Magua warm kꞌʌʌnjö sĩi parhooba dichdëu nem waumpierr wau wënʌrraju kꞌaba 

nʌm; magju kꞌãai wajapꞌata kꞌĩir kꞌaug naaju haai nʌm hi bëewaim hatꞌee, sĩi pör 
hee nag wai nʌmjö hokꞌopꞌa kꞌaba. 7 Maadëu kꞌapꞌʌ nʌm, hõran hedaar paawaita 
kꞌãidʌtkꞌaajem, maimua kꞌëumamuata dötarr kꞌai, hedaar paawaita hĩchab kꞌëch 
tꞌʌnaajem. 8 Pari maachin hãsdawam kꞌʌʌn haawai donnaanjö parhoob nem 
wauju kꞌaba nʌm. Maachin Hẽwandam hiek maachdëu hogdʌba hʌk̈ꞌa nʌmta 
warag kꞌõsi hʌk̈ꞌanaa, Jesucristoou maach peerdʌ hawaan bëejuuta hich mag kꞌĩir 
heyaa wai wënʌrraju haai nʌm. 9 Hẽwandamau maach jʌr haauwai chan deeu 
hãsie maach gaai jua kꞌʌaba hichdëu hampierr haagta maach jʌr haubajim. Hirua 
maach jʌr hautarran, maach Pör Jesucristo gaaimua hʌü peerdʌ wënʌrramkꞌĩirta 
maach jʌr haujim. 10 Hichta maach kõit hʌdʌraa hich tꞌõopijim, magbarm gaaimua 
deeu hich bëewai hagtꞌa hiiu durrum hoobaicheewai, wa meewi naawia kꞌãijã, 
hĩchab hich dʌï wënʌrramkꞌĩir hich dʌï harraag. 11 Mag hi dʌï hãba naaimaju 
haawai hich jãg pãach nʌmjö pãach kꞌapeen kꞌĩir honee hapinaa Hẽwandam hiek 
jaau nʌmuajã hagdaujö chikꞌam hubʌ hapijuuta hẽkꞌabat.

12  Kꞌodamnaan, marau pãrag jaaum hig nʌmʌn hĩchab, har pãach 
hee chi pörnaan Hẽwandam hiek jaaunaa pãach wawiejem kꞌʌʌn chan 
hoob pãrau sĩi hamag hoobamjö hamiet hanʌmʌu, hamag pꞌagmaaugau. 
13  Magʌm gaai pꞌidkꞌa durrum paar wajapꞌa ham daupiinaa ham kꞌa kꞌõsi 
habat. Magnaa pãach wir haigpaijã kꞌõinaa naajeet.

14 Kꞌodamnaan, har jãg pꞌidkꞌamapꞌa sĩsidʌm kꞌʌʌnagjã hikꞌʌaba 
meeurrau sĩubat pꞌidkꞌamkꞌĩir. Kꞌa honeg chukꞌu nʌm kꞌʌʌnjã kꞌĩir honee 
hapinaa bʌ̃ʌr habarm gaaimua pekau hee burrjöjöo nʌm kꞌʌʌn juagjã 
hoobat. Pari mag nem jaauwaijã kꞌajapꞌa hitꞌũu habat ham dʌ̈i.

15 Chikꞌamnau pãach dʌ̈i kꞌaigba haawai hoob hich hagjö haju hawia 
ham dʌ̈i kꞌaigba hamiet. Magju kꞌãai pãach nem waaupierr nem wajapꞌa 
waujuuta hẽkꞌabat, pãach wir haigpai maimua tꞌumaam kꞌʌʌn dʌ̈i 
hawiajã hich hagjö.

16  Hed hëepierr hich mag honee habat. 17 Hed hëepierr Hẽwandamagta 
jëeub kꞌaba jëeubat. 18  Mag jëeu nʌmua nem tꞌumaam paar hirig hʌü 
hajim habat. Pãar Jesucristo dënkꞌa naawai magta hirua hapim kꞌõsi sim 
pãrag hich dʌ̈i.

19 Hẽwandam Hakꞌarau pãach kꞌapeenag nem waupiewai hidëu waupibat, 
hoob magʌm waumiet haba. 20 Hẽwandamau kꞌĩirjug deewia pãach hee hi 
hiek jaau nʌm kꞌʌʌnau nem jaauwai, hoob sĩi hũrbamjöo hamiet. 21 Hamau 
jaau nʌm tꞌum wajapꞌa hũrnaa chi wajapꞌampai pör hee hatꞌat. 22  Nem wau 
nʌmua maach pekau paarpapiejem nem warre tꞌum hisegbapʌ̈it.

23 Hẽwandam hichdëu hõor kꞌõinaa hapiejemuata pãar wajapꞌa pekau 
chukꞌu wai sĩekꞌiin hʌü hakꞌam. Magua pãar kõit Hẽwandamag jëeu chirʌm, 
pãar hakꞌaar, pãar mor maach chi hʌ̃rʌm cha maach hiyʌ̈ʌ nʌmpa tꞌumaa 
wajapꞌa tꞌʌnʌmta maach Pör Jesucristoou hich bëewai hoochëmkꞌĩir. 
24 Hich chi pãar jʌr hautarrau chan hich hiekꞌabarm bʌ̃ʌrjã sëukꞌaba 
sĩerrʌm. Hí mag sĩerraawai hichdëu mag habarmjã chadcha sĩerrʌm.

Pablo salud hãbmiecharam
25 Kꞌodamnaan, maar kõitjã hĩchab Hẽwandamag jëeubat. 26  Maach 

kꞌodnaan tꞌumaam kꞌʌʌnag mʌ salud deebat. 27 Maach Pör Jesuu mʌrʌg 
jaaupi sĩewai hi hiekta mua mʌch hiek gaai tꞌʌwi hẽsap gaai mʌg pꞌã 
deepʌ̈i chirʌm. Mʌg mua pꞌã deepʌ̈i chirʌm Hẽwandam gaaimua tꞌum 
maach kꞌodkꞌa nʌm kꞌʌʌn jʌg̃daar tꞌʌ̃rbat, hamach jʌg̃ʌucha hũrmkꞌĩir.

28  Maach Pör Jesucristoogta pãar kõit jëeu chiraajem, hichdëuta pãrau 
nemdam hig nʌm tꞌumaa dedee hamkꞌĩir.

Mʌgdampai hajim pãrag jaaupʌ̈im hig chirarr. Hayoo keena,
Pablo 

Salud

1  1 Mʌch Pabloouta Silvano dʌ̈i Timoteopa hãba nʌmua mʌg hẽsap 
pꞌã deepʌ̈i chirʌm pãar Tesalónica pꞌöbör hee Cristo gaaimua maach 

kꞌodkꞌa nʌm kꞌʌʌnag. Mua kꞌapꞌʌ chirʌm, pãar chadcha Hẽwandam chi 
Haai gaai hubʌ tꞌierrkꞌanaa hĩchab maach Pör Jesucristo dʌ̈ijã hubʌ nʌm. 

2 TESALONICENSES
Biek numiim hẽsap   

  Pabloou Tesalónicapienag 
pꞌã deepʌ̈itarr

Kꞌaíu pꞌãjĩ maimua chijã kꞌʌʌn hatꞌeeta pꞌãjĩ. Chamʌg hẽudeem cartajã Pabloouta 
pꞌãjim hĩchab Tesalónicapien hatꞌee. Mag nacharam hẽsap deepʌïtarr kꞌur dʌr̈rʌ̈ʌ 
haadëm hee hagtꞌa hamachdëu hʌk̈ꞌa nʌm gaaimua dau haug wau nʌm hanʌmjã 
hichdëu hũr sĩejim haajem. Mag nʌm dʌï hirua hũurwai hãaur kꞌʌʌnau hajappai 
kꞌaugba naajim haajem, mag maach Pör Jesucristo deeu hich chognaan dʌï hichta chi 
Pörkꞌa bëewi hichdëu higbaju kꞌʌʌnag warre hamach kꞌĩircha jaaubarm hed chi hʌk̈ꞌa 
nʌm kꞌʌʌn dʌïjã jãga haju (1:8-9). Mag wir haig hamach kꞌapeenaupai hamach dau 
haug wau naawai hãaur kꞌʌʌnau kꞌĩirjuawai ya hag hed pabaichëmpii naajim haajem. 
Maguata Hẽwandamau juau kꞌãijã ham dʌï jãgpi sim haajeejim hanʌm. Hamachdëu 
mag kꞌĩirju nʌm gaaimua hãaur kꞌʌʌn chará ya pꞌidkꞌajã pꞌidkꞌaba naajim hanaabá, 
heeu dëgölp Jesús barbaicheewai sĩi hamach pꞌitꞌur hatarrdam werpʌaju hawi.

Kꞌan jawaagta pꞌãjĩ. Pabloou hamag mʌg hẽsap pꞌãnaa deepʌ̈itarran hamag, 
jãgwiata mag chikꞌamnau dau haug waupi nʌmjã hãwat wënʌrrʌ ́ha jaaunaa 
Hẽwandamau mʌg durr hi hagkꞌabarm hedjã jãga haju ha jaaupäaig hajim. Pabloou 
nacha hamag jaaujim, kꞌantꞌeeta Hẽwandamau hich chaain hʌdʌraa dau haug 
waupiejẽ chikꞌamnaan jua machgau. Hi hiek jãg Cristo hiek hʌ̈kꞌa durrum gaaimua 
dau hapꞌʌʌ haajerr jũrr hich Hẽwandamauta ham hich haar pꞌë hauju haajem (1:5). 
Hajapcharan hich Cristo pierrwaita hich gaaimua dau hapꞌʌʌ haajerr kꞌʌʌn kꞌĩir 
meeupiwi, jũrr mag hi higar durrarr kꞌʌʌn dʌ̈i kꞌaigba haajerr kꞌʌʌn gaai hirua jua 
kꞌʌabaju (1:6-7). Maimua hĩchab hamag kꞌap hamkꞌĩir hajapꞌa jaaupʌ̈ijim, hagtꞌa 
Cristo bëewi mag hich hiek hisegtarr kꞌʌʌn gaai mas haju hed kꞌaba sim (cap. 2).

2  Marau Hẽwandam chi Hayag jëeunaa maach Pör Jesucristoogjã jëeu 
nʌm, pãar hʌüu wai nʌm dʌ̈i hĩchab kꞌõinaa wai wënʌrramkꞌĩir.

Cristo bëewai pekau paraam kꞌʌʌn gaai Hẽwandamau mas haju
3 Kꞌodamnaan, pãrau pãachdëu hʌ̈kꞌa nʌm hiekta chadcha warag 

hogdʌba hʌ̈kꞌanaa haguata nem jua tꞌeeg paaukꞌamam dʌ̈i wir haig pãach 
kꞌapeenjã waragta daupii paaukꞌamaawai, chadcha pãar gaaimua marau 
Hẽwandamag hʌü hajim haju haai nʌm. 4 Pãach jãg durrum gaaimua 
chadcha maachdëujã mʌg maach Hẽwandam hiek hʌ̈kꞌa nʌnʌidʌmpierr 
wënʌrrʌmua pãar hëugar wajapꞌa hig hiyʌ̈ʌ haajem. ¿Kꞌan jãgwi? Jãg hõrau 
pãach dʌ̈i kꞌaigba pãach hẽudee hẽkꞌabaadëpꞌʌmjã magʌm higba kꞌĩir tꞌũu 
hãwat durraawaima. 5 Pãar jãg pꞌitꞌurg hãwat durrum paar, Hẽwandam 
tꞌumaam kꞌʌʌn dʌ̈i nem hagchata waaujeewai, pãar hirua hich haar höbërju 
hayaa hapiju. Mag hi gaaimua maagjerr paar pãar dʌ̈i mag hʌü hawiajã, 
hãbmuajã pöd Hẽwandamau pãar dʌ̈i jãgbaju haai sim haju kꞌaba sim.

6 Jöoi tꞌumaam kꞌʌʌn dʌ̈i mag nem hagcha waaujeewaita jãg pãar dau 
haug wau nʌm kꞌʌʌn dʌ̈ijã hirua hĩchab hich hagjö ham hapꞌʌʌ hapiju. 
7 Magnaa pãach chi dau hapꞌʌʌ durrum kꞌʌʌnta mʌg hatag maach Pör Jesús 
sĩi hõtdau huu tꞌʌnʌm hee hich chognaan chi jua tꞌierrnaan dʌ̈i hʌg̃tꞌarmua 
bëewai maach tꞌum hãba jua hʌ̃ipiju. 8  Mag hi hurum hedan har hõrau hich 
higmapꞌa haajerr kꞌʌʌn dʌ̈i maach Pör Jesuu hõor peerdʌ haaujem hiek 
jaauwaijã hasekasmapꞌa haajerr kꞌʌʌn gaai mas deenta hurum. 9 Makꞌʌʌnan 
sĩi hirua barkꞌʌʌipʌ̈iwia mam hich mag hokꞌoo nʌisiegau. Magbarm chan 
tag maach Pör Jesús kꞌĩir wajaugjã hooba, ni hi jua tꞌeegjã hoobaju. 10 Mag 
hi pierrwai hi chaain chi hʌ̈kꞌa durrum tꞌumaam kꞌʌʌnauta hirig hee haju. 
Maig pãarjã hi dʌ̈i naaju, marau pãachig jaautarr hiek hʌ̈kꞌatarr haawai.

11 Maguata marau Hẽwandamag pãar kõit hich jãg jëeu durraajem, 
hichdëu pãrag hich hiek hʌk̈ꞌapi haauwai hichdëu wënʌrrapim kꞌõsi sĩerrjö 
wënʌrramkꞌĩir. Marau kꞌapꞌʌ nʌm, pãachdëu chadcha hʌk̈ꞌa nʌm gaaimua pãrau 
dʌr̈rcha hi hatꞌee nem wajapꞌam waum kꞌõsi nʌm. Mamʌ mag nem waujujã, 
hich jua tꞌeegauta mag pãachdëu hig nʌmjö hapikꞌiin hʌü hakꞌam. 12 Mag nʌmua 
pãar gaaimua maach Pör Jesujã tꞌumaam kꞌʌʌnau tꞌö hiekꞌaju. Magbaawai 
hichdëujã hĩchab maach Hẽwandam dʌïmua pãach kꞌĩircha hʌü pãar tꞌö hiekꞌaju.

Cristo bëeju na woun hãb chi kꞌaigbam bëeju jaautarr

2  1 Kꞌodamnaan, maach Pör Jesucristo pierrwai maachin chadcha hi dʌï 
nʌisiju. Mamʌ mag hi bëeju jaau nʌm gaaimua chan 2 hoob parhoobam 

kꞌʌʌnag hʌdʌʌr pãach kꞌũgurpimiet, Hẽwandam hiek hawia pãachig jaau 
nʌmua, sĩi hõor hijẽjẽbkꞌam hũrwia, wa hẽsapjöm kꞌãijã maar hi gaai tꞌʌwia 
parhooba pãach haig deepʌï nʌm gaai ya maach Pör Jesucristoon barbaichëm 
ha jaauwaijã hoob magʌm gaaimua pãach kꞌũgurpimiet. 3 Hãbmua kꞌãijã 
pãachig mag jaauwai maan sëukꞌaawaiu. Hich Jesucha bëeju na hichiita woun 

hãb chi kꞌaigbam mʌg jẽb gaai sĩeichëju. Mag wounauta hõor Hẽwandam 
dʌï meeukꞌapiju. Mamʌ mʌg hatag paawai Hẽwandamau jũrr hi gaaita jua 
kꞌʌaba hich mag hi gaai mas wai nʌrraju. 4 Pari hichta mʌg jẽb gaai sĩweran 
hich mag wounauta Hẽwandam higwia nem jaau nʌmjã bʌ̃ʌrjã kꞌõchkꞌaba 
ni sĩi hirigjã jëeupimapꞌa haju. Maguan mawia hichta Haai hi jëeujem degjã 
jupimaju; mag jupimawia hiita Hẽwandamau haju, hichdëupai.

5 ¿Pãrau kꞌĩir hee paba nʌ, har mʌ pãar haar chiraawai hich mag hiek mua 
pãachig jaaujerr? 6 Pãrau kꞌapꞌʌ nʌm hĩchab, kꞌaniuta mʌʌgwaiwe hi bëepiba 
sĩi hãba hich bëeju hed haadeewaita hʌdʌraa bëepi nʌ. 7 Mʌʌgwaiwejã 
hõrau nem kꞌaigbam pöm wau tꞌʌnʌm. Mamʌ mag hãbmua hidëu hi bëepiba 
tꞌʌa wai simjö sim chawag kꞌecheu hatꞌaawaita warag kꞌaibag hatꞌuucha 
tꞌʌnʌisiju. 8 Mag hidëu hʌdʌraa hich bëepibaawain chadau mag woun chi 
kꞌaigbam bëewi sĩeichëju; mamʌ par mag kꞌaibag sĩewiajã maach Pör Jesuu, sĩi 
pꞌuasirbapʌïmjö, hich hooimʌgau hich jua tꞌeeg dʌïmua warre tꞌõopʌïju. 9 Mag 
woun chi kꞌaigbam bëejuun, mepeer jua tꞌeeg dʌïta bëeju. Mag simua haawai 
chi meperau hi juag hooju, hag na hõrau nem hooba haajempa hõor dauderraa 
waumamkꞌĩir; mamʌ mag waumamʌn sĩi hõor kꞌũguraagpaiu. 10 Magbaadëm 
habarmʌn, har pöd peerdʌba hawia Hẽwandamau hisegju kꞌʌʌnan hichdëu 
kꞌũgurm haig nem parhooba waumamua kꞌũgurmaju, chadcharam hiek 
hamachig jaautarrjã warag higba ni hʌk̈ꞌajã hʌk̈ꞌaba hawia maach Pör Jesuug 
hʌdʌʌr hamach peerdʌpiba harr haawai. 11 Mag gaaimua hich Hẽwandamaujã 
hĩchab hʌdʌraa mag nem chad kꞌabamʌg ham kꞌũgurpimaju, magʌmta 
chadam hiekjö hʌk̈ꞌamamkꞌĩir; 12 magbaawai hĩchab magʌm gaaimua hamach 
kꞌõchagpierr nem kꞌaigbamta waum kꞌõchgau chadam hiekta hʌk̈ꞌaba harr 
gaaimua jũrr hich Hẽwandamauta ham gaai mas haímʌ mas haag.

Hẽwandamau hich hatꞌee peerdʌ hawaag jʌr hautarr kꞌʌʌn
13 Kꞌodamnaan maach Pör Jesuu kꞌa kꞌõsim kꞌʌʌn, hichiita marau pãar 

gaaimua Hẽwandamag hʌü hajim haju haai nʌm. ¿Kꞌan jãgwi? Pãachta jãig 
Tesalónica pꞌöbör hee chi nacha Hẽwandamau jʌr hautarr kꞌʌʌn haawaima. 
Magnaa hĩchab hich Hẽwandam Hakꞌaar maachig nem wajapꞌa waupiejem 
dʌ̈imua pãachdëu hʌ̈kꞌatarr gaaimuapa pãachta nacha peerdʌwi naawaima. 
14 Magaag hatꞌeeta Hẽwandamau hõor peerdʌ haaujem hiek marau jaau 
wënʌrrʌm gaaimua Hẽwandamau pãar hich dënkꞌa haujim, mʌg hatag 
pawiajã maach Pör Jesucristo hajaug hich mag hoo wënʌrramkꞌĩir.

15 Magau kꞌodamnaan, Hẽwandam hiek kꞌĩirchajã marau jaaunaa sĩi hẽsap 
pꞌã deepʌï nʌm gaaijã pãachig jaautarr chan hoob kꞌĩir hokꞌoomiet. Kꞌĩir 
hokꞌooju kꞌãai pãrau warag hag gaaita hubʌ tꞌierrkꞌa nʌisit. 16-17 Maraun, hich 
maach Pör Jesucristoouchata maach Hẽwandam chi Haai dʌïmua pãar kꞌĩir 
jãsenkꞌanaa pãar juag hoopim kꞌõsi nʌm, pãrau nem jaaunaa nem wau nʌm 
tꞌum wajapꞌata höbëbër hamkꞌĩir. Hich Hẽwandamauta maach kꞌõsi kꞌĩir 
jãsenkꞌajim, hich mag wënʌrrʌmua hich dʌï hogdʌba nʌisijujã kꞌap hamkꞌĩir.

Pabloou hich kꞌapeen dʌ̈imua hamach kõit jëeupi narr

3  1 Kꞌodamnaan, hãbmiecha paawai marau pãrag maar kõit jëeubat hanʌm, 
mag gaaimua pãach hee harrjö maach Pör Jesuu hõor peerdʌ haaujem 

hiekta jöpcha durrpierr haaidʌbaadee hõraujã hʌk̈ꞌam kꞌõsi hamach tꞌãraucha 
hʌk̈ꞌamkꞌĩir. 2 Pãrau kꞌapꞌʌ nʌm, tꞌumaam kꞌʌʌnau chan Hẽwandam hiek hogdʌba 
hʌk̈ꞌaba haajem. Maagwai jëeunaat, hõor kꞌaibag sĩsidʌm kꞌʌʌn jua heemuajã 
hʌü maar peerdʌmkꞌĩir. 3 Mamʌ hich maach Pör Jesucristoou hich garmua 
chan maach kꞌa hogdʌba sĩerraawai pãar hirua hich dʌï hubʌ wai sĩenaa mag 
kꞌaibagkꞌam kꞌʌʌn jua hee burrpimaaugaujã pãar tꞌʌa wai nʌrraju. 4 Pãar chadcha 
maach Pör Jesucristo dʌïta wënʌrraawai marau kꞌapꞌʌ nʌm, pãrau marau nem 
jaau nʌm hipierr nem waunaa mʌg hatagjã hich jãg wau nʌisiju. 5 Mag pãrau 
maach hipierraa haju kꞌapꞌʌ naab mamʌ, warag Hẽwandamag jëeu nʌm, hich jãg 
hichdëujã maach kꞌõsi harrjö pãragjã warag wir haig pãach hagdaujö daupiicha 
hamkꞌĩir. Magnaa hĩchab maach Pör Jesucristo juapaata pãrag deepi jëeu nʌm, 
chikꞌam jua machgau pãach dau hapꞌʌʌ hawiajã hich dënjö hãwatamkꞌĩir.

Pꞌidkꞌamapꞌam kꞌai tꞌachjã kꞌöbaju haai sim
6 Kꞌodamnaan, maach Pör Jesucristo hiekta maach hiek gaai tꞌʌwi marau pãrag 

jaaum hig nʌm: Har hõor pãach hee sĩi hamach kꞌõchagpierr ham kꞌõchgau 
pꞌidkꞌamapꞌanaa marau pãachig nem wajapꞌa jaautarr chaaur nʌrrjëem kꞌʌʌn 
dʌï hoob kꞌapeerkꞌamiet. 7 Pãrau kꞌapꞌʌ nʌm jãga maar pãar hee wënʌrrajĩ. Maar 
mag sĩi parhooba maachdëu hampierr wënʌrraba harr haawai pãrau pãachdëujã 
kꞌapꞌʌ nʌm, kꞌanjöm nemta pãrau maar jua hoowia hagjö maar dënjö wauju haai 
nʌ. 8 Maar chan mag sĩi pꞌidkꞌajã pꞌidkꞌaba hõor higaau par tꞌach kꞌöba haajeejim. 
Hante hiwiir hãbmua kꞌãijã maar jãhogam kꞌõchgauta hichpa kꞌöjudam chukꞌu 
chirajim ham hugua, kꞌajeeu durrum hãba, maran hedaram magwe pꞌidkꞌaajeejim 
maach bidam hatꞌee. 9 Maar mag pꞌidkꞌa wënʌrrarr chan mag maach wënʌrrʌm 
paar pãrau marag sĩi par tꞌach kꞌöpiju haai kꞌaba naawaijã kꞌaba, maach mag 
pꞌidkꞌa nʌm hoowi maachjö pꞌidkꞌamkꞌĩirta maar jãg wënʌrrajim. 10 Maach jam 
pãar dʌï naatꞌuurwai marau pãrag hiekꞌa pʌajim. Mag hiek mʌg hajim: “Pãar hee 
hãb kꞌãijã pꞌidkꞌamapꞌa sim kꞌai, magan tꞌachjã kꞌöbaju haai sim.” Ma hajim marau 
pãrag jaau pʌatarr. 11 Pari magtarrta marau maumua hũurwai hãaur kꞌʌʌn mag sĩi 
pꞌidkꞌajã pꞌidkꞌaba, parta naajem hanʌm. 12 Har mag bʌʌ̃rjã nem waujujã chukꞌu 
nʌm kꞌʌʌnag marau, “Sĩi par naaju kꞌãai pꞌidkꞌabat” hanʌm “pãach bi hatꞌee.” 
Maach Pör Jesucristo hiekta hi himeerba marau mag jaaupʌï nʌm.

13  Kꞌodamnaan, nem wajapꞌa wau nʌm gaaimua chan hoob pãrau 
kꞌajeeu nʌm hawia tag nem waubam hamiet. 14 Mʌg marau pãrag pꞌã 
deepʌ̈i nʌm hiekta hãbmua kꞌãijã hasekasmapꞌa sim kꞌai, magan mag 
wounan warre tꞌumaam kꞌʌʌnag hich mag sim kꞌakꞌapdö hapinaa hoob hi 
dʌ̈i kꞌapeerkꞌamiet, hich dʌ̈i magbaawai deeu kꞌĩir naauwia deeu hewag 

2 TESALONICENSES 3

El Nuevo Testamento en waunaan, 2da ed., © 2011, Wycliffe Bible Translators, Inc.



605

kꞌĩirjumkꞌĩir. 15 Mamʌ magwia kꞌãijã hoob hi dʌ̈i hiekkꞌõr paraa nʌmjö hi 
hoomapꞌa hamiet. Magju kꞌãai hagtꞌa pãach kꞌodkꞌa sĩewai sĩi hi wawibat.

Pabloou chi hʌ̈kꞌa durrum kꞌʌʌn kõit Hẽwandamag jëeutarr
16  Maach Pör Jesús maach kꞌõinaa hapiejemʌgta pãar kõit jëeu chirʌm, 

pãar wënʌrrʌmpierr hichdëuta pãar kꞌõinaa wai nʌrramkꞌĩir. Hichchata 
hich mag pãar dʌ̈i sĩepim kꞌõsi chirʌm.

17 Mʌch Pabloouchata mʌch juadamaucha pãrag mʌg hãbmiem 
saluddam pꞌãnaa deepʌ̈i chirʌm. Mʌch hẽsap pꞌãapierr hich jãg 
mʌchdëucha mʌch tꞌʌ̃r firmaapäaijem, chadcha mʌchdëuchata deepʌ̈i 
chirʌm kꞌap hamkꞌĩir. 18  Maach Pör Jesucristoogta pãar kõit jëeu 
chiraajem, hichdëuta pãrau nemdam hig nʌm tꞌumaa dedee hamkꞌĩir.

Mʌgdampai hajim pãrag jaaupʌ̈im hig chirarr. Hayoo keena,
Pablo 

Salud

1  1 Mʌʌn Pabloou, Jesucristoou hich hi jaaumkꞌĩir jʌr hautarr. Hẽwandam 
maach peerdʌ haumieu Cristo dʌ̈imua chogpʌ̈itarrauta pʌ hatꞌee 

mʌg hẽsap pꞌã chirʌm Timoteo. 2  Mag Jesucristo cha mua jaau chirʌmuata 
mʌg hatagjã hʌü maach kꞌĩir meeupiju. Maachdëu hi hiekpai hãba hʌ̈kꞌa 
wënʌrrʌm gaaimua pʌʌta mua mʌch chaaijö hʌ̃rcha hig chitʌm. Maach 
Haai Hẽwandamag jëeunaa maach Pör Jesucristoogjã jëeu chirʌm, pʌ dau 
hee haug kꞌaug paraanaa hʌüu wai nʌm dʌ̈i pʌ kꞌõinaa wai wënʌrramkꞌĩir.

1 TIMOTEO
Nacharam hẽsap   

  Pabloou Timoteoog pꞌã deepʌïtarr
Chi pꞌãtarr. Chamʌ kꞌʌʌn carta numí Timoteoog deepʌ̈itarr maimua Titoog 

deepʌ̈itarr dʌ̈i makꞌʌʌn tꞌãrjupta hãbmiecha Pabloou pꞌãtarr kꞌʌʌnau. Mʌkꞌʌʌn 
carta pastornaan hatꞌeeta pꞌãtarr haawai negöonau “cartas pastorales” haajem.

Kꞌaígta pꞌã deepʌïjĩ. Pabloou mʌg carta deepʌï sim jaar, Timoteo pastor hajim 
haajem Efesoom iglesia hee; magua hirigta deepʌïjim haajem. Warrcha Pabloou Efeso 
pꞌöbör hee maach peerdʌajem hiek jaauwimaawai hõor kꞌapaana hʌü Cristo hiek 
hʌk̈ꞌajierram haajem. Mag hʌk̈ꞌa pꞌöbaaderr haigmua Timoteoogta Pabloou chi Efesoom 
iglesia jaau pʌatarr haawai Timoteon pꞌidag pöomata wai sĩejim haajem. Mag jaar chan 
hĩsimjö Hẽwandamag jëwaag hãba biirdʌajem dijã chukꞌu harr haawai sĩi parhoobam 
degta hamach dʌr̈r habarmpierr hagdaujö hamach pastor dʌï podpaajeejim haajem. 
Mag tꞌʌnarr tꞌum chi pastornaan Timoteoogta jaau pʌajim Pabloou.

Timoteon chadcha Hẽwandam hiek hichig jaaupi jaautarr gaaita hogdʌba 
pꞌidkꞌanaa Pablo dʌ̈i kꞌapeer hajapꞌam hajim haju haai nʌm. Chadcha hich jöoi 
Pablooujã hi chig haba haajeejim (Fil. 2:19-20).

Kꞌan jawaagta pꞌãjĩ. Pabloou Timoteoog mʌg hẽsap pꞌã deepʌ̈itarran hi wawieg 
hajim; hiruajã hĩchab Cristo hiek hʌ̈kꞌaajerr haawai hõor heejã hí jãga nʌrraju haai 
sĩejĩ ha jaaupäaig; mag nʌm dʌ̈i hĩchab hich chi Timoteo Efesoom iglesia hee pastor 
harr haawai chi hʌ̈kꞌa durrarr kꞌʌʌn dʌ̈ijã hirua jãga haju haai sĩejĩ ha wawieg. Mag 
Pabloou Timoteoog hich iglesia hee jãga haju haai sĩejĩ ha jaaupʌ̈itarr gaaimua hĩs 
hewagjã maadëu kꞌapꞌʌ haju haai nʌm jãga naaju haai nʌ maach iglesia (3:15).

Chad kꞌabam hiek jaau nʌm gaaimua Pabloou hiek tꞌeeg jaaupʌ̈itarr
3  Har na mʌch Macedoniaag maagpaawai mʌchdëu pʌrʌg jaau 

chirarrjö, hich jãig Efeso pꞌöbör heepai chirsí, jãg sĩi sëukꞌa nem hagchajã 
kꞌaba jaau wënʌrrʌm kꞌʌʌnag tag jãgʌm hiek jaaupiba haag. 4 Hoob sĩi 
jãg hamach jöoin higwia hamau waaujerr higpꞌöbaadëmjã warag hag 
gaaipai par hamach hipꞌitꞌur pʌa chʌuu hapim hamag. Jãgʌm hiek jaau 
nʌmuan sĩita warag hõor hee hiek pöm maadëujã kꞌaugbata hapʌ̈i sim. 
Sĩi hõor kꞌũgur pꞌë wai nʌmua warag hõrag Cristo hiek hʌ̈kꞌapi haujujã 
kꞌĩirjubata nʌm, Hẽwandamau maachig jaau simjö hamachigjã hagjö 
jaau simjã kꞌaugbamjö. 5 Mua pʌrʌg mag jaaupʌ̈i chirʌmʌn, hich mag 
wënʌrraju kꞌãyau warag chikꞌam kꞌa kꞌõsi hamkꞌĩirta mag ham wawibá 
ha chirʌm, magbaawai hamau hagdaujö hö hajapꞌanaa nem kꞌaigba 
waujujã kꞌĩirjuba sĩi tꞌãrauchata Cristo hiek hʌ̈kꞌamkꞌĩir. 6  Mamʌ har chi 
sëukꞌa nem jaau nʌm kꞌʌʌnau magba, warag kꞌĩirjug chaaur kꞌĩirjuwia sĩi 
parhooba maadëu nem higmapꞌamʌgta hee tꞌʌnarram. 7 Mag wënʌrrʌmta 
hamaun hõraujã hamachig hamta Moiseeu pꞌã pʌatarr hiek jawaagjã chi 
machnaanau hapim kꞌõsi nʌm. Mamʌ mag hamachdëupaijã nem jaau 
kꞌaug nʌm hanʌmta, hamachdëu jaau wënʌrrʌmjã kꞌaugba nʌm.

Chijã kꞌʌʌn hatꞌeeta Hẽwandamau ley deejĩ
8  Jãg Hẽwandamau Moiseeg ley pꞌãpitarran chadcha chi hajapꞌamʌu. 

Mamʌ hĩchab maadëu kꞌapꞌʌ haju haai nʌm, chijã kꞌʌʌn hatꞌeeta Moiseeu 
mag pꞌã pʌajĩ. 9 ¿Pãrau kꞌĩirjuawai nem hajapꞌa waaujem kꞌʌʌnag tag 
nem waupiba haagta Moiseeu mag ley pꞌã pʌajĩ? Mag kꞌabam. Moiseeu 
mag Hẽwandam ley pꞌã pʌatarran, har nem jaau nʌmjã hũrba warag 
chaaur hʌ̈kꞌa hʌ̈kꞌa sĩerrjëem kꞌʌʌn hatꞌeyau: nem kꞌaibag sĩi pekau 
waujupai kꞌĩirjuajem kꞌʌʌn hatꞌee; har Hẽwandam högkꞌabanaa hi hiekjã 
hʌ̈kꞌaba, warag hi wau hiekꞌaajem kꞌʌʌn hatꞌee; har hamach dënnaanjã 
wir haig tꞌõojem kꞌʌʌn hatꞌee; maimua har tꞌum chikꞌam juau tꞌõojem 
kꞌʌʌn hatꞌeeta pꞌã pʌajim. 10 Lein hĩchab har dich hõor kꞌabam dʌ̈ita 
kꞌapes haajem kꞌʌʌn hatꞌeeu; har dich kꞌamannaan happaita hʌʌin 
dʌ̈ímjö, wa hʌʌin kꞌãijã hamach happaita hemkꞌooin dʌ̈ímjö haajem 
kꞌʌʌn hatꞌee; har hajués hõor pʌrnaa hamach hatꞌee pꞌidkꞌamkꞌĩir dʌr 
harrjem kꞌʌʌn hatꞌee; sëunemkꞌam kꞌʌʌn hatꞌee, maimua har chad kꞌabam 
nemta chadam hiek gaai tꞌʌ hiekꞌa sĩerrjëem kꞌʌʌn hatꞌeeta pꞌã pʌajim. 
Hajapcharan lein har tꞌum Hẽwandamau hich hiek gaai nem hajapꞌamta 
waupi jaau sim hipierraa kꞌaba, warag nem parhooba wau wënʌrrʌm 
kꞌʌʌn kꞌaibag waumkꞌĩirta pꞌã pʌajim. 11 Mua mag nem hajapꞌamta waupi 
sim ha chirʌm chan mʌch hiekpaijã kꞌaba, jãan hich Hẽwandam hõor dʌ̈i 
hajaug kꞌitʌmuata mʌrʌg jũrr jaaumkꞌĩir jaautarrau. Magua mua maach 
peerdʌajem hiek jaau chitʌmpierr hich magta jaau chitʌm.

1 TIMOTEO 1

Hich peerdʌ hautarr paar Pabloou Hẽwandamag hʌü hajim hatarr
12  Maach Pör Jesucristoou hich hi jaaumkꞌĩir mʌch jʌr hautarr paar hirig 

hʌü hajim ha chirʌm. Hichdëuta hʌü mʌ juapá jãppibarmjö habarm mag 
hich hiek jaaumkꞌĩir. Hirua hoowai mua hich pꞌidag gaai hogdʌba chitaju 
kꞌapꞌʌ sĩerr haawai mʌg pꞌidag mʌrʌg deejim. 13 Muan warran Cristo hëugar 
kꞌaigba hiekꞌa chitajim; magnaa hi hiek hʌ̈kꞌa nʌm kꞌʌʌn kꞌaibag wawaag 
ham hẽudeejã hẽkꞌanaa hich Cristo tꞌʌ̃rcha tꞌʌ̃rtꞌʌ̃rnaajã hĩchab hi wau 
hiekꞌakꞌa haajeejim. Mag chitarr hãba, Hẽwandamau mʌ dau haug kꞌaugjim, 
hagtꞌa hi hiek hʌ̈kꞌaba chirʌm gaaimuata mʌch mag chitʌmjã kꞌaugba 
chitaajerr haawai. 14 Jũrran mag chitajieb mamʌ, maach Pör Hẽwandamau 
hʌü magʌmjã higba mʌch kꞌaibag tꞌum chugpatarr haawai hãba Jesucristo 
hiekpaita hʌ̈kꞌa chitʌm. Magua hĩsin mua hi kꞌõsinaa mʌch kꞌapeenjã tꞌum 
hãba daupii chitʌm, har chadcha hi hiek hʌ̈kꞌa nʌm kꞌʌʌnau haajemjö.

15 Dich hin hiekꞌõoin tꞌumaam kꞌʌʌnau kꞌapꞌʌ haju haai nʌm: “Jesucristo 
mʌg jẽb gaai bëewain pekau paraam kꞌʌʌn peerdʌ hawaanta bëejim.” Ma 
chan sëukꞌaawaijã kꞌabam. Warran mʌʌn mʌchta hʌr̃cha pekau pöm 
chitajim, tagam kꞌʌʌn kꞌãaijã. 16 Mamʌ mag mʌchta hatcha nem kꞌaibag 
chitarr haawaita Hẽwandamau warag mʌ dau haug kꞌaugam kꞌõsi dau haug 
kꞌaugjim, mʌ magbarm gaaimua tꞌumaam kꞌʌʌn nem kꞌaibag sĩsid hawiajã 
magʌm higba, Hẽwandamau hamagjã “Mua pãar mʌchig bëeta hoo chirʌm 
pãar peerdʌ hawaag” ha sim kꞌap hamkꞌĩir. Magua hewag pawiajã hamau mʌ 
dënjö hʌk̈ꞌamʌn, hʌü peerdʌ nʌisiewai Cristo dʌï hamach hich mag nʌisiju 
kꞌap haju. 17 Maguata tꞌumaam kꞌʌʌnau Hẽwandampaita tꞌö hiekꞌaju haai nʌm, 
hichta hich mag Rey chaarkꞌa sĩerraawai. Hichta hãba tꞌõjã tꞌõba, hich mag 
sĩerrʌm warrgarwe. Hí pöd maadëu hooba haajem. Hichta hãba Hẽwandam 
charau. Hichdëupaita nem tꞌum kꞌapꞌʌ sĩerrʌm. Maata maach Hẽwandamau.

18  Hajap chirá Timoteo. Pʌʌta mʌch chaaijö wai chitaawai mua pʌrʌg 
jaaukꞌim: Na har Hẽwandamau kꞌapeenag hiekꞌapibaawai pʌ higwia 
jãga pʌ pꞌidkꞌaju haai chirʌ ́ha jaautarrjö, hich jãg Cristo hiek maachdëu 
hʌ̈kꞌa nʌm gaaita hubʌnaa, nem kꞌaigba waujujã kꞌĩirjuba, warag maach 
Hẽwandam hiekta jaaubá, sĩi meeukꞌa jãau nʌmjö nem pʌa chukꞌu. 19 Pua 
kꞌapꞌʌ chirʌm, maach kꞌapeen hãaur kꞌʌʌnau hamachdëu nem hajapꞌam 
wauju haai nʌm kꞌapꞌʌ narrta warag chaaur kꞌĩirjuwia ya hĩs parhoobata 
wënʌrrʌm. 20 Magta hajierram maach kꞌapeen Himeneo Alejandro dʌ̈i. 
Maguata hamau deeu hewag kꞌĩirju nʌm hora mua warag meperagta ham 
tꞌʌsĩebapʌ̈im, ham dʌ̈i hichdëu hampierr hamkꞌĩir; hamach dʌ̈i jãgbaawai 
hẽudee tag sĩi Hẽwandam dʌ̈i hibʌʌr wau nʌmjö hi dʌ̈i jãgam hugua.

Jãga haju haai nʌ Hẽwandamag jëeu nʌm haig

2  1 Keena, mua pãrag jaaum hig chirʌmʌn mʌgau: Hõor tꞌum mʌg jẽb gaai 
tꞌʌnʌm kꞌʌʌn kõit Hẽwandamag jëeubat. Mag jëeumamua nem tꞌumaam 

paarjã hĩchab hirig hʌü hajim habat. 2 Presidentenaan kõit jëeunaa hĩchab tagam 
kꞌʌʌn tꞌum chi tꞌetꞌemnaan maach pörkꞌa tꞌʌnʌm kꞌʌʌn kõitjã Hẽwandamag 
jëeubat, maach tꞌum hãba kꞌõinaa wënʌrraag. Mag warag maadëu jëeumamua 
hirig: “Hẽwandam, pua hamag kꞌĩirjug kꞌapꞌʌ hapibarju, nem hajapꞌa waumkꞌĩir” 
ha jëeuju haai nʌm. Pãrau magta jëeumʌn, Hẽwandamau hamag kꞌĩirjug 
hajapꞌa deebaawai maach tꞌumaam kꞌʌʌnta honee nʌm dʌï kꞌõinaa wënʌrraju, 
Hẽwandamau kꞌõsim nemjã maachdëu waum haig wauju hayaa. Maagwai mag 
Hẽwandamau kꞌõsim nem waauwaijã bigaaum kꞌʌʌnau magʌm habaju. 3 Pãrau 
mag tꞌumaam kꞌʌʌn kõit jëeu nʌmʌn magan hʌü kꞌërʌm. Mua pãrag mag jëeupi 
chirʌmʌn, Hẽwandam maach peerdʌajemuajã hich magta hichig jëeupiejeewaita 
mag jaau chirʌm. 4 Hiruan tꞌumaam kꞌʌʌnag chadcha hichdëu maach peerdʌ 
haaujem hiekta kꞌapꞌʌ hapim kꞌõsi sim, mag kꞌapꞌʌ nʌisiewai tꞌumaam kꞌʌʌnau 
hamach peerdʌju haai nʌm ha kꞌap hamkꞌĩir. 5 Mamʌ mag maach tꞌumaam 
kꞌʌʌn peerdʌ hawaag hichta Hẽwandam hãbpai sĩerraawai hĩchab maach dich 
pekau gaaimua Hẽwandam warp narr kꞌʌʌnta deeu hũmaai hi dʌï kꞌõinaa 
wënʌrrapiejemjã hagjö hãbpai sĩerrʌm. Mag woun hich Jesucristoou. 6 Mag 
tꞌumaam kꞌʌʌn peerdʌ hawaagta hʌdʌraa hich tꞌõopijim, magbarmua Hẽwandam 
dʌï mag pekau gaaimua hiekkꞌõr pöm narr tꞌum hichdëupai pꞌag höbeerpʌÿaag. 
Mag Jesús tꞌõotarr gaaimua maadëu kꞌapꞌʌ nʌm, chadcha tꞌumaam kꞌʌʌnta 
Hẽwandamau peerdʌ haum kꞌõsi sim. 7 Hich magtarr jaaumkꞌĩirta hichdëucha 
mʌ jʌr haujim, hich hiek jaaujemkꞌa hawaag; mag jaau chitʌmua judionaan 
kꞌabam kꞌʌʌnagta jãgata chadcha Cristo maach tꞌumaam kꞌʌʌn kõit hich tꞌõopitarr 
haawai maadëu hi hiek hʌk̈ꞌa wënʌrraju haai nʌm ha jaaumkꞌĩir. Mag chadcha hi 
hiek hʌk̈ꞌa chiraawai bʌʌ̃rjã sëukꞌaba mag hiekꞌa chirʌm.

8 Maguata muruan chi hʌk̈ꞌa durrum kꞌʌʌn nʌnʌidʌmpierr Hẽwandamag 
jëwaag hʌg̃tꞌaag jua jʌrkꞌaawai chi hemkꞌooinauta Hẽwandamag hiekꞌamamua 
jëeupi chirʌm. Mamʌ mag Hẽwandamag jëeu nʌmua hʌg̃tꞌaag jua jʌrkꞌa nʌm 
kꞌʌʌnjã pekaúa jua pꞌʌis meu sĩsidʌm kꞌabam; hagtꞌa dich kꞌapeen dʌï kꞌãijã 
meeukꞌa nʌrrjëenaa dich kꞌapeen dʌï hipeer hahaujã kꞌabata Hẽwandamag jëeubat.

9 Hʌʌinagjã mua mag chirʌm: Pãach chihöowai hoob hatꞌuu chihöomiet; 
hagpierrpaita chihöobat. Hoob sĩi nem hatcharag hõor dauderraa pör megmiet. 
Hoob chihöo hooimʌ sĩi pꞌupꞌup pꞌĩr dënpa kꞌãijã pör hee pꞌĩkꞌa jũamiet; hoob 
kꞌajũa kꞌãijã nem parhẽpagkꞌam jũamiet, magʌm gaaimua hõrau pãachig 
heerpapaad ham hugua. 10 Magju kꞌãyau chadcha hʌʌin Hẽwandam hiek 
hʌk̈ꞌanaa hirigpai jëeu wënʌrraajem kꞌʌʌnau haajemjö, nem hajapꞌa wau nʌmuata 
pãach higpiju hawiajã pãach hëugar hig hiyʌʌ̈ hapibat. 11 Hʌʌinan culto hee 
weetwaijã, Hẽwandam hiek jaaubaadeewai sĩi kꞌĩuuta hũr hohoodö haju haai nʌm, 
hamachdëuta jaau nʌmjö sereubaadëp kꞌaba. 12 Mua hʌʌinag chan culto hee hõor 
kꞌapanag hee Hẽwandam hiekjã jaaupiba, ni hamachta hemkꞌooin kꞌãaijã hʌr̃pai 
hapiba chirʌm. Magju kꞌãai sĩi warag kꞌĩuuta Hẽwandam hiek hũr hʌrrjëe hawi 
höbërju haai nʌm. 13 ¿Kꞌan jãgwia mua mag chirʌ?́ Mua mag chirʌmʌn, warrcha 
maach hompaawaijã Adanta nacha Hẽwandamau hompaawia jũrr hẽudeechata 

hʌʌi hompaatarr haawaita mag chirʌm. 14 Maimua hĩchab kꞌĩir heyaa habat kꞌaita 
nacha dösãtau kꞌũgurjĩ: Adán kꞌabajim. Chi nacha kꞌũgurwia pekau hee burrtarran 
Eva hajim. 15 Hichta nacha mag pekau hee burrtarr gaaimuata Hẽwandamau hirig, 

“Pʌ chaai hoogpaawai hich jãg pʌ gaai machag hãwat hʌrraju” hajim. Magjieb 
mamʌ hirua Hẽwandam hiek tꞌãraucha hʌk̈ꞌa hʌrrʌmʌn, hijã hĩchab hemkꞌooijö 
peerdʌju. Mamʌ mag nʌm dʌï tꞌumaam kꞌʌʌn kꞌa kꞌõsinaa, Hẽwandamau kꞌõsi 
sim nempaita waunaa, hĩchab hich hʌrrʌmpierr hagpierrraa hʌrraju haai sim.

Iglesia heem chi pörnaan jãga wënʌrraju haai nʌ

3  1 Mʌgʌm hiek chan sëukꞌaawai kꞌabam keena: Hãb kꞌãijã hichta Hẽwandam 
hiek hʌk̈ꞌa tꞌʌnʌm kꞌʌʌn pörkꞌam kꞌõsi kꞌĩirju sim kꞌai, magan hagchata kꞌĩirju 

sim, pꞌidag hajapꞌam gaaita pʌrju kꞌĩirju sĩewai. 2 Mag chi pꞌidagjã hajapꞌam haawai 
mag chi hʌk̈ꞌa durrum kꞌʌʌn pörkꞌajujã hĩchab woun parhoobam kꞌabata hig sim. 
Magba hakꞌiin, hõor dakꞌĩir parhooba haawai jũrr hichigpata bigaaum kꞌʌʌnau 
hiekꞌakꞌa haju. Mag ham huguata mag chi pörkꞌa simʌn, hʌʌi hãbpaita paraa haju 
haai sim. Sĩi donjö parhoob nem wauba, kꞌĩirjug paraanaa hajapꞌata nʌrraju haai 
sim, hich wau hiyʌʌ̈ ham hugua. Magnaa hĩchab hõor bëewaijã hich deg jẽerpim 
kꞌõsi jẽerpinaa Hẽwandam hiek hõrag jawaagjã nem jaau kꞌaugta haju haai sim. 
3 Chi pörkꞌa sim kꞌʌ chan hoob mag nag pignaa, hich kꞌapeen dʌïjã kꞌujʌʌrnem haju 
kꞌaba, ni sĩi nemdam bʌr̃ʌʌm wau nʌm paarjã hãba pꞌatkꞌonta hauju kꞌĩirjubaju 
haai sim. Magju kꞌãai, tꞌumaam kꞌʌʌn dʌï hö hajapꞌanaa kꞌõinaata nʌrraju haai 
sim, ni pꞌatkꞌon hichdëu hau sim hatchajã warag paarpaju kꞌĩirjuba. 4 Dich degam 
kꞌʌʌn dʌï tꞌum dich nempa hajapꞌa haairaanaa dich chaainjã wawikꞌaju haai sim, 
dich hipierraanaa dich hökꞌö bãaumkꞌĩir. 5 Hãbmua kꞌãijã pöd hich chaainpaijã 
wawie meraa sim kꞌai, magan ¿jãga hõor kꞌapanaa Hẽwandam hiek hʌk̈ꞌa tꞌʌnʌm 
kꞌʌʌn hajapꞌa wawí wai nʌrraju kꞌai? Magʌm kꞌʌʌnau pöd Hẽwandamau hig simjö 
habaju. 6 Mag chi Hẽwandam hiek hʌk̈ꞌa durrum kꞌʌʌn pörkꞌapieg chan har hewaa 
Hẽwandam hiek hʌk̈ꞌa sĩsidʌm kꞌʌʌn jʌr hauju kꞌaba nʌm, heeu magba hakꞌiin 
hichdëupai hiita wajapcha chiraawaita hi jʌr hatꞌam hawia hich tꞌö hiekꞌadukꞌam. 
Magbaawai mepeer hatarrjö hichdëupaita Hẽwandamag wir haig hich kꞌaibag 
waupiju. 7 Meperan hãba hõrag pekau waupijuuta hẽkꞌa sĩerraawai bʌʌ̃r habarm 
gaaimua chi pörkꞌa nʌm kꞌʌʌn hëugarta Hẽwandam hiek hʌk̈ꞌaba haajem kꞌʌʌnag 
kꞌaigba hiekꞌapim kꞌõsi haajem. Maguata mag chi pörkꞌa nʌm kꞌʌʌnan har hʌk̈ꞌaba 
nʌm kꞌʌʌn daarjã hagchata wënʌrraju haai nʌm.

Chi pörnaan juag hoojem kꞌʌʌnjã jãga wënʌrraju haai nʌ
8 Mua hĩchab pʌrʌg jaaukꞌim, jãga haju haai nʌ chi pörnaan juag hoojem 

kꞌʌʌnjã: Hamjã hĩchab tꞌumaam kꞌʌʌn daar kꞌajapꞌata wënʌrraju haai nʌm, 
hamach hëugar chikꞌamnau hĩgkꞌam hugua. Hiek hãbata haju haai nʌm, hiwiir 
hãbamʌg nem mag hawia jũrr deeumʌg kꞌĩet jajaau haba. Magʌm kꞌʌʌn chan 
hĩchab nag pigjã kꞌaba, ni sĩi nemdam bʌr̃ʌʌm wau nʌm paarjã hãba pꞌatkꞌonta 
hauju kꞌĩirjubaju haai nʌm. 9 Magju kꞌãai maach peerdʌajem hiek cha maadëu 

heeu kꞌaugbarmta warag hogdʌba hʌk̈ꞌanaa hĩchab Hẽwandamau nem waupi 
jaau simpai wau wënʌrrʌm haawai, gaai kꞌaibagjã chukꞌu honeeta wënʌrraju haai 
nʌm. 10 Magua mua pʌrʌg mag chirʌm: Chi pörnaan juag hoomkꞌĩir hõor hig nʌm 
kꞌai, nacha hamau wau nʌmjã hoonaa tꞌũr hajapꞌa pꞌaabarmjö bëgöhne bʌʌ̃rjã 
kꞌaigba kꞌaba höbërbaawaita mag chi pörnaan juag hoomkꞌĩirjã jʌr hauju haai 
nʌm. 11 Ham hʌʌinjã hĩchab tꞌumaam kꞌʌʌn daar hajapꞌata wënʌrraju haai nʌm, 
sëunem nem hĩgkꞌaba, ni nem waauwaijã sĩi don hʌʌinjö parhoob nem wauba. 
Hĩchab hamach jaai happai hoonaa, nem waubaadëmjã höpʌïba hich mag werba 
sĩsiu haju haai kꞌaba nʌm. 12 Har mag chi pörnaan juag hoo nʌm kꞌʌʌnan hʌʌi 
hãbpaita paraanaa hĩchab hamach chaainjã tꞌum hamach degam kꞌʌʌnpa haairaa 
haju haai nʌm. 13 Pua kꞌapꞌʌ sim, har hamach pörnaan juag hoo nʌm kꞌʌʌnau 
hajapꞌa ham juag hoowai, bigaaum kꞌʌʌnagpa warag hamach daupii hapinaa 
hĩchab hamachdëu hʌk̈ꞌa nʌm hiekjã warag högkꞌaba jaau kꞌapꞌʌ hõrag jaaujem.

Kꞌan jawaagta Pabloou mʌg hẽsap pꞌã deepʌ̈ijĩ
14 Timoteo, mua jöpcha pʌ hoon maju kꞌĩirju chirʌm. Maagwai pʌrʌg kꞌap 

hamkꞌĩir mʌg hẽsap pꞌã deepʌï chirʌm. 15 Mʌ da barba hawiajã ya pua kꞌapꞌʌ 
sim, jãga wënʌrraju haai nʌ Hẽwandam hiek hʌk̈ꞌa kꞌitꞌëem kꞌʌʌn. Mag hi 
hiek hʌk̈ꞌa durrum kꞌʌʌnta tꞌum maach Hẽwandam chi hiwam chaainau. Mag 
hamachta Hẽwandam chaain haawai, bitꞌurgam kꞌʌʌnagjã parhooba hamach 
hichaaur jaaupimaaugau, chadam hiek hamachdëu hʌk̈ꞌa nʌmta hich jãg warm 
kꞌʌʌnag hamach hʌdʌʌr deeba jaau durraajem. 16 Mag hiek warrgar tꞌumaam 
kꞌʌʌnau kꞌaugba haajerrta hĩsin maadëu dawaa hoo nʌm, hich Hẽwandamau 
maachig kꞌaugpitarr haawai. Mag maachig kꞌaugpitarr hiekꞌan mʌgau:

Cristo Hẽwandamkꞌa simta maach tꞌaabaajemjö mʌg jẽb gaai tꞌaabachëwia, 
maach wounaan kꞌĩir tꞌegwia, mʌg jẽb gaaim kꞌʌʌnag hich hoopien bëejim.

Maimua meewia Hẽwandam Hakꞌarau deeu hi pꞌiriu hatꞌamua 
chadcha hí pekau chukꞌu kꞌitʌm ha kꞌaugpijim hõrag.

Mʌg jẽb gaai sĩeichëwia hirua nem wautarr tꞌum Hẽwandam 
chognaanau hʌg̃tꞌarmua hoojierram.

Maimua hamach haar pabaimaawaijã sĩi honee hamach jua hee 
baarpi haujierram.

Magtarr, durr warpꞌam magwe haaidʌ jaaupʌ̈iwia meupierram 
kꞌʌʌnau kꞌakꞌapdö tꞌʌnʌm dʌ̈i hĩchab durrpierr hi hiek hʌ̈kꞌa 
durrum kꞌʌʌn nʌnʌidʌm.

Hãaur kꞌʌʌnau Hẽwandam hiek hamachdëu hʌ̈kꞌatarrjã hisegju

4  1 Mamʌ Hẽwandam Hakꞌarau kꞌapeenag jaaupibaawai jaautarr gaaimua 
pua kꞌapꞌʌ sim, mʌg hatag paawai hãaur kꞌʌʌn hi hiek hogdʌba hʌk̈ꞌa 

wënʌrraju haajerr kꞌʌʌnta mʌg hiek hajapꞌam hisegwia jũrr parhooba 
dösãtau nem jaaupi sim jaau nʌmʌgta hee hajurau. 2 Magpꞌöbaadëmʌn 
hajapꞌa Hẽwandam hiek jaau nʌm hanʌmta hamachdëu jaau nʌmjöjã kꞌaba, 

sĩi parhoob nʌm waunaa sëukꞌa nem hĩgkꞌa sĩerrjëem kꞌʌʌn hiekta hũrm 
kꞌõchkꞌakꞌa hajurau. Mamʌ har mag sëukꞌa nem jaau wënʌrrʌm kꞌʌʌnaun kꞌapꞌʌ 
nʌm, hamachdëu chadcha nem hagcha jaauba nʌm. Mamʌ hich mag jaau kꞌaug 
naawai hamachdëu mag sëukꞌa nem jaau wënʌrrʌmjã ham gaai mas kꞌaba 
nʌm. 3 Chi mag parhooba nem jaau wënʌrrʌm kꞌʌʌnaun hʌʌi haupiba jaaunaa 
hʌʌinagjã jaai haupiba jaau nʌm dʌï hĩchab nem parhoobajã kꞌöju kꞌabam ha 
jaaujem; majã parhooba kꞌömkꞌĩirta Hẽwandamau nem tꞌum wautarr haawai 
maach mʌg chadam hiek kꞌapꞌʌnaa hʌk̈ꞌa durrum kꞌʌʌnaun warag hirig hagʌm 
paarjã hʌü hajim hanaa kꞌöju haai nʌmta mag jaau nʌm. 4 Hẽwandamau nem 
wautarr tꞌum hajapꞌamʌu. Maguata maadëu Hẽwandamag jëeuwia, hirig hʌü 
hajim hanaa, bʌʌ̃rjã nem hisegba kꞌöju haai nʌm. 5 Mag hichdëu nem kꞌömkꞌĩir 
deetarr tꞌum hichdëujã chi hajapꞌamʌu ha jaautarr haawai, hinag hawia kꞌöbaju 
haai nʌmjã haba, warag hirig hʌü hajim hanaata kꞌöju haai nʌm.

Jesucristo chog chi hajapcharam kꞌamkꞌĩir Timoteo wawitarr
6 Timoteo, maach kꞌodnaanag pua magta jaau chitʌmʌn, pʌ Jesucristo 

chog chi hajapꞌamkꞌa chirʌm. Mag hamʌn, pʌʌn hĩchab jua tꞌeeg chirsiju, 
hiek hajapꞌam pʌchdëu hʌk̈ꞌa chirʌm jaau nʌmta tꞌach kꞌö nʌmjö pʌaba jaau 
chitʌm gaaimua. 7 Hoob sĩi jãg warrgar hamach jöoin nem hĩgkꞌaa haadëmjã 
maadëu kꞌaugba warag pʌa chʌuu haajem kꞌʌʌn hiek hũr chitam. Mag kꞌãai 
Hẽwandamau pʌchig nʌrrapi simjöta hagcha nʌrraju hẽkꞌabá. 8 Sĩi kꞌapá 
jãpaagpai nem wau nʌmʌn hʌü sim. Mamʌ Hẽwandamau nem kꞌõsimpai wau 
nʌmta nem tꞌumaam hatꞌee hajapcha sim. ¿Kꞌan jãgwi mua mag chirʌ?́ Mua 
mag chirʌmʌn, mʌg jẽb gaai nʌwejã hirua nem kꞌõsim waauwai maach kꞌĩir 
honee hapinaa hĩchab mʌg hatagjã maach kꞌĩir meeupiju haawaita mag chirʌm. 
9 Cha mua mag chirʌmʌn chadcharam hiekꞌau. Maagwai tꞌumaam kꞌʌʌnau 
hʌk̈ꞌakꞌiin hʌü hakꞌam. 10 Mag mʌg jẽb gaai nʌwejã Hẽwandamau maach dʌï 
hajapꞌa haju kꞌapꞌʌ naawaita, hich jãg tꞌet jaau nʌmua, hi hiek hõrag hʌk̈ꞌapiju 
hẽkꞌa durrumua, hĩchab chikꞌamnau maach hĩgkꞌabaadëpꞌʌmjã magʌm higba, 
warag pëdurraajem. Chadcha Hẽwandamta hãba tꞌumaam kꞌʌʌn peerdʌajemʌu, 
pari hajapcharan har hich hiek hʌk̈ꞌa durrum kꞌʌʌn dënpai mamʌ.

11 Cha mua pʌchig jaau chirʌm hiek hamag mʌ himeerba jaaunaa hĩchab 
pʌchdëu jaau sim hipierraa hapibá. 12 Pʌch hẽwanaa chiraawai jöoinagpa pöd 
mag jaauju kꞌaba chirʌm hawia, hoob hʌdʌʌr hamag pʌch kꞌa hisëe hapim. Mag 
pʌch kꞌa hisëe hapim hugua, tꞌumaam kꞌʌʌn daar hagpierraa chitá; maagwai 
chi hʌk̈ꞌa durrum kꞌʌʌn heejã jöoinaupa pʌch mag hoowai hĩchab jãgata hamjã 
wënʌrraju haai nʌ ha kꞌap haju. Magnaa tꞌumaam kꞌʌʌn kꞌa kꞌõsinaa Hẽwandam 
hiek pʌchdëu hʌk̈ꞌa chirʌmjã hogdʌba hʌk̈ꞌa chitá. Hĩchab pʌch hiekꞌaawaijã, 
nem hagchata hiekꞌa chitʌm dʌï pʌchdëu nem jaau chirʌmjã sĩi par hiiupai 
kꞌaba pʌchdëu jaau simjöta habá tꞌumaam kꞌʌʌn dakꞌĩir. Hoob pʌchdëu nem jaau 
chirʌm hichaaur nem bʌʌ̃r habarm gaaimua kꞌãijã pekau paarpa chitam. 13 Mʌ 
bar nʌm hora, tꞌumaam kꞌʌʌnag hamach jʌg̃ʌucha hũrmkꞌĩir, Hẽwandam hiek 

pꞌã sĩsidʌm gaai hʌĩba tꞌʌr̃bá. Mag tꞌumaam kꞌʌʌn jʌg̃ daar tꞌʌr̃wia hich hag 
hiekꞌaupai ham wawimamua hamag hajapꞌa jaaubá. 14 Pʌchig mag pꞌidkꞌamkꞌĩir 
kꞌabajieb, har nacha Hẽwandamau kꞌapeenag jaaupibaawai makꞌʌʌnau pʌ 
higwia jũrr chi pörnaanag jaautarr. Magbaawai hajim, har hamau pʌ hʌr̃ jua 
hausĩubarmua Hẽwandamau hich jua tꞌeeg pʌrʌg deetarr. Mag pꞌidkꞌamkꞌĩirta 
mag jua tꞌeeg pʌchig deetarr haawai hoob sĩi hich jãg par wai chitam.

15 Timoteo, Hẽwandam hiek jaau nʌm gaaita warag pʌch tꞌierrpamam 
tꞌumaam kꞌʌʌnau hoomkꞌĩir, cha mua pʌchig jaaubarm tꞌum kꞌĩirjunaa hag 
gaaipai chirsí. 16 Pʌchdëu jaaumaajem hiekpai hajapꞌa kꞌĩirjunaa kꞌĩir kꞌapꞌʌ 
chitʌm dʌï warag hich hag hiek gaaipai hʌk̈ꞌa chitʌmua hubʌ chitá. Pua chadcha 
cha mua jaau chirʌmjöta hamʌn, magan pʌch peerdʌ chirsim dʌï hĩchab 
bigaaum kꞌʌʌn har pʌch hiek hũr durrum kꞌʌʌnjã hʌü pua ham peerdʌpi hauju.

Jãga haju haai nʌ Cristo gaaimua maach kꞌodkꞌa nʌm kꞌʌʌn dʌ̈i

5  1 Pʌch kꞌãai jöoinag hoob meeurrau hiekꞌam. Hamag meeurrau haju 
kꞌãyau, pʌch hayagta hiekꞌa chirʌmjö hitꞌũu hiekꞌamamua warag 

ham wawibá. Pʌchjö chaainpaim kꞌʌʌnjã pʌch kꞌodnaan kꞌaba hawiajã 
pʌch heeugpeen kꞌʌ hãbam kꞌʌʌnjö jãsene habá. 2  Maimua hũanaan dʌ̈ijã 
pʌch hãd dʌ̈ímjö hanaa chi daupeen dʌ̈ijã pʌch hʌp̃ꞌʌʌin kꞌʌ hãbam kꞌʌʌn 
dʌ̈ímjöta habá, bʌ̃ʌrjã ham dʌ̈i kꞌĩirjug chaauraa haju kꞌĩirjuba.

Iglesiaau jãga haju haai sĩ kꞌoopaa hʌʌin dʌ̈i
3 Har kꞌoopaa hũanaan chadcha dau hapꞌʌʌ higju chukꞌu kꞌitꞌëem kꞌʌʌn dʌï hö 

hajapꞌanaa hamau nem hig nʌmdam hau dedee habá. 4 Mamʌ kꞌoopaa hũan hãb 
kꞌãijã chaain paraanaa yẽtonaan kꞌãijã pꞌë wai sim kꞌai, magan chi chaainauta 
kꞌap haju haai nʌm, hamachdëuta nacha hirua nemdam hig sim haudeeg 
garpapa haag. Hamau kꞌapꞌʌ haju haai nʌm, hich jãg jöoinau hamach dau hapꞌʌʌ 
bãaupʌïtarrjö, ya hamach dënnaan dau hapꞌʌʌ paawai jũrr hĩchab hamach chi 
chaainauta hamach dënnaan chaain dau meraamjö hoo wai wënʌrraju haai 
nʌm. Dich dënnaan dʌï magta hamʌn, Hẽwandamau hoowaijã nem hajaug 
sim. 5 Hʌʌi har chadcha tꞌãraucha Hẽwandam hiek hʌk̈ꞌa simta kꞌoopawia 
hich happai higjujã chukꞌu sĩsiewain, “Higjujã chukꞌu hʌrraawai tag kꞌai jua 
nʌbarju” hawia, hãba Hẽwandamagta hedaram magwe jëeu kꞌitaajem hichdëu 
nemdam hig sim hatꞌee. Pãach hee kꞌoopaa hʌʌin magʌm kꞌʌʌnagta nem deeb 
kꞌaba deeju haai nʌm. 6 Mamʌ har kꞌoopaa hʌʌi mag Hẽwandamag jëeubanaa 
sĩi warag Hẽwandam hiek kꞌaugbamjö parhooba hichdëu nem kꞌõchagpierr 
nem wau simʌg chan, parhoob nem deeju kꞌaba nʌm. Mag simʌn Hẽwandamau 
hoowai meeba simta chi tꞌõmjö sim, hich pekau gaaimua. 7 Har Hẽwandam hiek 
hʌk̈ꞌa nʌm kꞌʌʌnag tꞌum cha mua jaau chirʌmjöta hapibá, hamach dënnaan dʌï. 
Maagwai ham hëugar chikꞌamnau jaau jaau habaju. 8 Hãbmua kꞌãijã dich kꞌodkꞌa 
simta dau hapꞌʌʌ kꞌitʌm hoo simjã mag hoowai warag gaai mas kꞌabamjöo sim 
wounan dʌr̈rchata hö hãkꞌãraa chirʌm. Mamʌ hatꞌuucha kꞌaigba nʌmʌn, har 

hamach chaain wa hamach dënnaan kꞌãijã dau hapꞌʌʌ kꞌitʌm hoo nʌmta warag 
hoobamjö nʌm kꞌʌʌnau. Magʌm kꞌʌʌnau chan cha maadëu Hẽwandam hiek jaau 
nʌm hʌk̈ꞌaba nʌmta hamach hiiupaita hʌk̈ꞌa nʌm hanʌm. Mag nʌm kꞌʌʌnan har 
bʌʌ̃rjã hʌk̈ꞌaba nʌm kꞌʌʌn kꞌãyaujã hatchata kꞌaigba nʌm Jöoi dau na.

9 Mua pʌrʌg jaaukꞌim, chijãgʌm kꞌoopaa hʌʌinagta pãach tꞌumaam kꞌʌʌnau 
nem deeg ham tꞌʌr̃ pãach hẽsap gaai pꞌã sĩuju haai nʌ. Pãrau nem deeju 
kꞌʌʌnan mʌgau: Kꞌoopaa hũanaan sesenta añomua hʌg̃tꞌaagam kꞌʌʌn har 
warrcha hamach jaai hautarr dʌïpai kꞌoopawia tagjã jaai hauba nʌm kꞌʌʌnpaiu. 
10 Magnaa hĩchab hamau nem hajapꞌam waaujemta hooju haai nʌm, kꞌan nem 
hagá: ¿Hamach chaain hajapꞌa bãaukꞌapʌïwia jöoin hee hagpierraa wënʌrrʌ?́ 
¿Hõordam parhoobam kꞌʌʌn hamach haig bëewaijã, hamach deg jẽerpim kꞌõsi 
jẽerpinaa, ham dʌï hö hajapꞌanaa, hamach kꞌapeen Hẽwandam hiek hʌk̈ꞌa nʌm 
kꞌʌʌn hatꞌeejã bʌʌ̃rjã nem waumapꞌam haba sĩi nem par daúa hooba kꞌitꞌëe 
haajẽ, ya “Maar jãgʌm hatꞌee kꞌaba nʌm” ha hiekꞌaba? ¿Hõor kꞌamor masi wa 
gaai masi kꞌãijã haawai, dau haug kꞌaugwi dʌï nem par daúa hooba haajẽ? 
Magʌm happaijã kꞌaba, ¿tag nem parhoobamdam wau nʌmua hõrau ham 
hëugar hajapꞌa hig hiyʌʌ̈ haajẽ? Magʌm nem tꞌum chadcha waaujem pãachdëu 
kꞌapꞌʌ nʌm kꞌai, magan hamau nemdam hig nʌmjã hoob sĩi par daúa hoomiet.

11 Mamʌ har kꞌoopaa hʌʌin hagtꞌa sesenta añojã barba nʌm kꞌʌʌn tꞌʌr̃ chan 
hoob jʌc̈hag pãach hẽsap gaai pꞌãmiet; ham hagtꞌa kꞌa chaainaa sĩsid haawai 
heeu deeu hũmaai hemkꞌooin kꞌĩirju pꞌöbaadeewai jaai jʌrdukꞌam, Cristo hatꞌee 
nem wau wënʌrrʌm gaaipai wënʌrraju ha hiekꞌatarrjã kꞌĩirjuba. 12 Magbaawai 
hamachdëupaita Hẽwandamag hamach kꞌaibag waupimjö waupijurau, tag jaai 
jʌrba hãba Cristo hatꞌeepai wënʌrraju ha hiekꞌatarrta jaai jʌrbarm gaaimua. 
13 Chaainaam kꞌʌʌn tꞌʌr̃pa pãach hẽsap gaai pꞌãkꞌa sĩumʌn, hamachig sĩi nem 
dedee haju kꞌapꞌʌ hapꞌöbaadeewai, sĩi warag kꞌusëugau dikꞌa pꞌöbaadeewai, 
dipierr höbër höbër hapꞌöbaadëm dʌï hĩchab kꞌusëugau dikꞌaju. Mamʌ sĩi 
magpaijã kꞌabam. Magpꞌöbaadëm dʌï warag nem hieknem nem hĩgkꞌanaa, hõor 
hamach hap hiekꞌa nʌmjã hamach dʌïta hiekꞌa nʌmjö bigaau naawia chikꞌam 
hipeermie hatꞌaadëpꞌʌm dʌï, hiekꞌaju hayaa kꞌabampata hõor jʌg̃ daar hiekꞌaa 
kꞌaugjurau. 14 Hãb kꞌãijã mag nʌrram hugua, har jaai hauju hayaam kꞌʌʌnan 
muan waragta jaai jʌrpim kꞌõsi chirʌm. Magbaawai chaain paarpawia, hich 
jaaijã hichdëuta kꞌapꞌʌnaa, degam nemjã hichdëu tꞌum kꞌapꞌʌ sĩsiewai, tag mag 
sĩi parhoobam kꞌʌʌnjö nʌrrabaju. Magta hapim kꞌõsi chirʌm, maach kꞌa hukꞌurm 
kꞌʌʌnagjã ham hëugar kꞌaigba hĩgkꞌapimaaugau. 15 ¿Kꞌan jãgwia mua mag chirʌ?́ 
Mua mag chirʌmʌn, cha mʌchdëu jaau chirʌmjö haba hawia ya hãaur kꞌʌʌnau 
Cristo hipierraajã kꞌaba sĩi dösãtau kꞌõsi simjö wënʌrraawaita mag chirʌm.

16  Pãar hee Hẽwandam hiek hʌ̈kꞌa nʌm kꞌʌʌn kꞌod hʌʌi hãb kꞌãijã 
kꞌoopawia kꞌitʌm kꞌai, magan hamach chi kꞌodnaanauta wa chi chaain 
kꞌʌʌnau kꞌãijã sĩi hamach paarmua bitꞌurgam kꞌʌʌn juata nʌju kꞌãyau, 
hamachdëuta mag hũanau nemdam higbarm tꞌum haudedee haag kꞌap 
haju haai nʌm. Magba hakꞌiin, iglesiaauta mag higju paraam kꞌʌʌnagpa 

hoowai, jũrr har kꞌoopaa hʌʌin chadcha higju chukꞌu kꞌitꞌëem kꞌʌʌndamta 
hajappai haair haba, hamau nemdam hig nʌmjã pöd tꞌum dedee habaju.

Jãga haju haai nʌ dich iglesia heem chi pörnaan dʌ̈i
17 Har hajapꞌa chi hʌ̈kꞌa durrum kꞌʌʌn pörkꞌanaa Hẽwandam hatꞌee pꞌidkꞌa 

nʌm kꞌʌʌnan maadëu daupiinaa hamau nem hig nʌmjã kꞌap haju haai nʌm, 
sĩi hich jãg par pꞌidkꞌapiba. Mamʌ hʌ̃rcha mag daupiinaa hamag pꞌagju haai 
nʌmʌn, har Hẽwandam hiek jaaujem pꞌidag wai nʌm kꞌʌʌnagta hʌ̃rcha 
pꞌagju haai nʌm. 18 ¿Kꞌan jãgwia mua mag chirʌ?́ Mua mag chirʌmʌn, 
Hẽwandam hiek pꞌã sim gaaijã, “Pʌch nemjĩir dau bibtꞌʌg deemkꞌĩir pꞌak 
hemkꞌöi pꞌidkꞌapi wai chirʌm haig, nemjĩir dau kꞌöm hugua hawi, hoob hi 
hi kꞌõorjʌ ̃sĩum” ha jaau sĩewaita mag chirʌm. Maimua hich hag Hẽwandam 
hiek gaaipai hĩchab hagjö mag sim: “Har pꞌidkꞌa nʌm kꞌʌʌnagan, hichiita 
ham pꞌidkꞌa durrum paar pꞌagab kꞌaba pꞌagju haai nʌm” ha sim. 

19 Pʌ chirʌm haig woun hãb bëewi maach chi hʌ̈kꞌa durrum kꞌʌʌn 
pörnaan higwia hiwiir hãbam hëugar kꞌãijã kꞌaigba nem hĩgkꞌacheewai 
hoob hʌ̈kꞌam. Hʌ̈kꞌaju hawiajã hamach chi hootarr kꞌʌʌnauchata numiim 
kꞌʌʌnau wa tꞌãrjupam kꞌʌʌnau kꞌãijã bëewia jaaubaicheewaita hʌ̈kꞌabá.

20 Mamʌ har warr hamach wënʌrraajerrjö hagtꞌa hamach pekau hee wënʌrrʌm 
kꞌʌʌnag chan hoob hikꞌʌa hiekꞌam. Magʌm kꞌʌʌnagan, tꞌumaam kꞌʌʌn hãbam 
haig biirdʌnaa mag tꞌum tꞌʌnʌm dakꞌĩir hikꞌʌaba hiekꞌamamua ham wawibá, mag 
hoobaawai tagam kꞌʌʌnaujã högkꞌawia warm kꞌʌʌnjö pekau hee burrm hugua.

21 Maach Hẽwandam dau na maimua maach Pör Jesucristo dau na muan 
pʌrʌg magta habá ha chirʌm. Hẽwandam chognaan angelnaan hichdëucha 
jʌr hautarr kꞌʌʌnaujã mua pʌrʌg mag chirʌm kꞌapꞌʌ nʌm. Cha mua jaau 
chirʌmjö, chi mag pekau wau nʌm kꞌʌʌnjã hoob sĩi par daúa hoom. Pʌch 
dʌ̈i kꞌapeen hajapꞌam kꞌʌʌnag hawiajã hinag chukꞌu hiekꞌabá hamag.

22 Hĩchab mua pʌrʌg jaaukꞌim: Pãach hee hãb kꞌãijã chi pörkꞌamkꞌĩir jʌr 
hawaagpaawai, hoob sĩi hajapꞌa hʌk̈ꞌa sim hawia, parhoobam kꞌʌʌn hʌr̃ jua 

hausĩunaa hi kõit Hẽwandamag jëwam, heeu magba hakꞌiin meraa pekau hee 
hich burrtarrjã jaauba, naspawiata kꞌaug hatꞌaawai, jũrr pʌch gaaipata chikꞌam 
pekau tꞌʌdukꞌam. Magam hugua, chi pörkꞌamkꞌĩir hõor jʌr hawaagpaawai 
hajapꞌa hoo nʌʌnaata hi hʌr̃ jua hausĩunaa Hẽwandamag jëeubá hi kõit. 
Naspawia kꞌaigbajim ham hugua hajapꞌa kꞌĩirjunaata nem waubá.

23  Mua mag chirʌm haig chan mag sĩi bʌ̃ʌr habarm gaaimua 
chikꞌamnag pʌch jaaupim hugua hawi pöd vinodamjã döba, pʌ sĩi hich 
jãg dö happaita dö chitaju haai sim haba chirʌm. Mua kꞌapꞌʌ chirʌm, bi 
machgaujã hʌ̃iba hagagai haajem. Pʌch jãgbaadëp haajem hʌüpamkꞌĩir, 
dö happai döba hĩchab vinodamjã bʌchkꞌun döbarpꞌʌ chirá.

24 Pua kꞌapꞌʌ sim hĩchab, kꞌar maach kꞌapeen hamach nem kꞌaigba wau 
nʌm gaaimua, hamachig jëeubamta warre merag chukꞌu hamachdëucha 
jaau nʌmjö, dawaa deeum kꞌʌʌnau hoojem. Mamʌ kꞌar chan ham mag 
hamach pekau hee wënʌrrʌmjã bigaaum kꞌʌʌnau chan kꞌaugba, mʌg jẽb 
gayan hich mag sĩsiejem. Mamʌ hichiita mʌg hatag Hẽwandamau tꞌumaam 
kꞌʌʌnag kꞌap hapiju. 25 Hich jãgau hĩchab nem wajapꞌam wau nʌmjã. 
Maadëu dau daau nem wau nʌm, wa mag dau daau nem wauba hawia 
kꞌãijã, hichiita Hẽwandamau tꞌumaam kꞌʌʌnag kꞌap hapiju mʌg hatag.

Chi chognaanau jãga haju haai nʌ hamach patronnaan dʌ̈i

6  1 Har sĩi chikꞌamnaan chogkꞌa par pꞌidkꞌa nʌm kꞌʌʌn, pãach patronnaan 
daupii habat, mag hoowai bigaaum kꞌʌʌnau Hẽwandam higwiajã kꞌaigba 

hiekꞌaba ni maachdëu nem jaau nʌm hëugarjã kꞌaigba hiekꞌam hugua. 2 Pãach 
chi chogkꞌa nʌm kꞌʌʌnjã pãach patronnaan Jesucristo hi hʌk̈ꞌaajem kꞌʌʌn kꞌai, 
hoob pãrau pãach hödegpai, “Jãkꞌʌʌnan hĩchab Jesucristo hiek hʌk̈ꞌaajem 
kꞌʌʌn haawai jãkꞌʌʌnau chan marag bʌ̃ʌrjã magju kꞌabam” hawia, “Marau 
ham högkꞌabam” ha hiekꞌamiet. Mag kꞌãyau hante Jesucristo hiek hʌk̈ꞌa nʌm 
gaaimua pãach kꞌodnaan haawaita ham hatꞌee hajapcha pꞌidkꞌaju haai nʌm, 
hamjã hĩchab Hẽwandamau daupii pꞌë wai sim kꞌʌʌn juagta pãrau hoo naawai.

Timoteo, hamag cha mua pʌchig jaau chirʌmjöta tꞌumaam kꞌʌʌnag 
jaaunaa pʌch hipierraa hapibá.

Hẽwandam hi kꞌapꞌʌm hanʌmta parhoob nem jaaujem kꞌʌʌn
3 Hãbmua kꞌãijã pãar haar barwia Hẽwandam hi hawia jaaubaimam, mamʌ 

mag hirua jaau nʌrrʌm jũrr maach Pör Jesucristo hiek chi hajapcharamjöo 
kꞌaba, ni maachdëu jaau wënʌrraajem dʌï harjöojã kꞌaba sim chan, 4 magan mag 
wounau chan hichdëu jaau nʌrrʌmjã bʌʌ̃rjã kꞌaugba simta sĩi hich tꞌöwiata mag 
nʌrrʌm, hichdëu kꞌapꞌʌ chirʌm hamkꞌĩir. Mag wounan sĩi nem hieknemta sim. 
Mag gaaimua hãba sĩi hõor dʌï magʌm hiek higbaadëmjã pʌaba warag harpaita 
hijẽjẽbkꞌamua hichdëuta chikꞌam pödpʌïju kꞌĩirjuajem, magʌm gaaimua hamach 
hagjöm kꞌʌʌn hapꞌajã jũrr hichigta tꞌumaam kꞌʌʌnau hee hapim kꞌõchgau. Ya 
magbaadëmua höbër nʌm: chikꞌam dʌï kꞌĩir kꞌʌʌukꞌa nʌm, chikꞌam kꞌĩir hiekꞌa 

nʌm, warmua dich dʌï chadcha magba sim kꞌãijã dich garmuata chikꞌam 
hëugar kꞌaigba kꞌĩirju nʌm. 5 Magʌm kꞌʌʌn chan meeukꞌa chikꞌam hipeer hahau 
kꞌapꞌöbaadëmjã pʌam higba, hich mag sĩerrjëem, ya ham hamachdëu mag nem 
parhoob kꞌaugba jaau nʌmʌgta pör haragpa nʌm gaaimua Hẽwandam hiek 
chi hajapcharamta hiseg wai naawai. Ham kꞌĩirjugan jãg Hẽwandam hi hawia, 
hamachdëu jaau wënʌrrʌm gaaimuata sĩi pꞌatkꞌon pöm hau wënʌrraju kꞌĩirju 
tꞌʌnʌm. Har sĩi magʌm kꞌĩirjug wai sĩsidʌm kꞌʌʌn dʌï hoob kꞌapeerkꞌa chitam.

Sĩi pꞌatkꞌonagta hee haajem kꞌʌʌn
6 Hẽwandam hiek maachdëu jaau nʌm hõrau hũurwai jãg chi hũrm kꞌõsi 

hũr nʌm kꞌʌʌnagan chadcha hʌüma; hamagan mag hũrwia hʌ̈kꞌaawai 
pꞌatkꞌon pöm hau nʌmjöta sim, majã har hamach nemdam wai nʌm dʌ̈ipai 
honee durrum kꞌʌʌnau mamʌ. 7 Warr maach tꞌaabaawaijã bʌ̃ʌrjã juagam 
nem chukꞌu maach hãdau maach tꞌaabatarr haawai, juagam nem pöm wai 
naawiajã maach meem hed pöd maadëu bʌchkꞌunpaijã nem harrju kꞌaba 
nʌm. 8  Mamʌ dich tꞌach kꞌöjudam paraanaa kꞌajũa jũajudamjã wai nʌmʌn, 
ya magdam dʌ̈ipai honee naaju haai nʌm. 9 Mamʌ magba hãaur kꞌʌʌnan 
sĩi pꞌatkꞌon pöm paarpajuuta kꞌĩirju tꞌʌnʌm. Makꞌʌʌnaun pꞌatkꞌonau 
haawai parhooba nem wau nʌmuajã chadcha hamachdëu nem kꞌõsim 
paarpajuuta hẽkꞌaajerram. Mag nʌm gaaimua wounagamjö hʌdʌraata 
nem parhoobamʌgjã hamach bãyeu harrpi nʌm, mag pꞌatkꞌonagta hee 
tꞌʌnarr gaaimua naspawia hamachdëupai wir haig hamach kꞌaibag 
waupimjö Jöoirau hamach hisegjujã kꞌĩirjuba. 10 Har chadcha pꞌatkꞌonag 
wʌrpa nʌm kꞌʌʌnaun nem kꞌaigbamta kꞌĩirpierr waaujem, pꞌatkꞌon 
paarpam kꞌõchgau. Hõor magʌm kꞌʌʌn tꞌʌnʌm. Hãaur kꞌʌʌnau mag 
pꞌatkꞌon paarpam kꞌõchgau, nem parhooba wau nʌmuata warag maach 
Hẽwandam hiek hamachdëu hʌ̈kꞌa narrjã hisegjierram. Hamaun hamach 
pꞌatkꞌon paarpa pꞌöbaadeewai hamach honee hajupii haajerram. Mamʌ 
magʌmjã hichiita hich mag honee kꞌaba naajem.

Hajap chirá Timoteo
11 Mamʌ pʌ Hẽwandam hatꞌeeta pꞌidkꞌa sĩewai, hoob warm kꞌʌʌnjö nem kꞌaigba 

wauju kꞌĩirju chitam. Magju kꞌãai Hẽwandam dau na hagchanaa hirua kꞌõsimpai 
waubá. Maadëu hʌk̈ꞌa nʌm hiekta bʌʌ̃rjã hogdʌba hʌk̈ꞌa chirʌm dʌï tꞌumaam 
kꞌʌʌn kꞌa kꞌõsinaa hitꞌũu ham wawibá. Mʌg hiek gaaimua pʌch dau hapꞌʌʌ hawiajã 
hãwatnaa warag högkꞌaba pënaa. 12 Timoteo, Cristo hiek chaar maachdëu hʌk̈ꞌa 
nʌm gaaita hubʌnaa warag maach Hẽwandam hiekta nem pʌa chʌuu jaaubá, sĩi 
kꞌajap meeukꞌa jãau nʌmjö. Tag maach meeba hich mag wënʌrraju haar barjuuta 
hẽkꞌabá, pʌch mam sĩeimamkꞌĩirta warrjã Hẽwandamau pʌch jʌr hautarr haawai. 
Kꞌĩir heyaa habá, har pʌchdëu hõor kꞌapan tꞌʌnʌm dakꞌĩir mʌg pʌchdëu hʌk̈ꞌa 
chirʌm hiek chan hogdʌba hich jãg hʌk̈ꞌa chitaju ha hiekꞌatarr. 13 Hĩs mua mag 
chirʌm, Hẽwandam hichdëuta nem tꞌʌnʌm tꞌum hiiupi wai sĩejem hag dau na, 

maimua hĩchab har maach Pör Jesucristo Poncio Pilato na tꞌumaam kꞌʌʌn jʌg̃ daar 
hiita chadcha Hẽwandam Hiewaau ha jaautarr hag dakꞌĩirjã hagjö mag chirʌm. 
14 Cha mua pʌchig jaau chirʌm tꞌum hipierraa habá hich Hẽwandamau kꞌõsi simjö, 
bʌʌ̃rjã nem chaauraapaijã jaauba. Hich magta hajapꞌa chitá maach Pör Jesucristo 
bëe nʌm hora, ni hiwiram hãbmuajã pʌchig pʌch kꞌĩir naau hiekꞌam hugua. 15 Mag 
Jesucristo Hẽwandamau bëepiju hed haadeewai tꞌumaam kꞌʌʌnag warre dau 
daau hoopiju, hichdëuta hãba maach tꞌumaam kꞌʌʌn wai dʌnaajeewai. Hichta 
hĩchab mʌg jẽb gaai reinaan tꞌum tꞌʌnʌm kꞌʌʌn Rey hanaa hĩchab hichta har 
hõor tꞌumaam kꞌʌʌn pörkꞌa tꞌʌnʌm kꞌʌʌn Pör charau. 16 Hichta hãba warrgarwe 
hich mag hiiu sĩerrʌm, meejã meeba. Hichta sĩi hatcha hich hararagau pöd hõrau 
hagʌg hooju kꞌaba sĩi bʌʌ̃mjö sim heeta sĩejem. Maach mʌg heegarm kꞌʌʌnau 
chan ni hãbmuajã dich daujãdamau pöd hi hoojã hooba, ni hooju haaijã kꞌaba 
nʌm. Maguata hãba hirigta maach tꞌumaam kꞌʌʌnau hich mag hee haju haai nʌm, 
hichta chi jua tꞌierrkꞌa sĩerraawai. Maata maach Hẽwandamau.

Jãga haju haai nʌ pꞌatkꞌon paraam kꞌʌʌnau
17 Har pꞌatkꞌon paraam kꞌʌʌnag, hamachta warm kꞌʌʌn kꞌãaijã hʌr̃pai 

nʌm hawia wir haig hamach pꞌatkꞌonta tꞌö hiekꞌapiba jaaubá. Pꞌatkꞌon pöm 
paraam kꞌʌʌnjã bʌʌ̃r habarm gaaimua deeu dau haug hee maju chan pöm 
kꞌabam. Maguata hãba haata kꞌĩirjuju kꞌaba nʌm. Mag kꞌãai hãba maach 
Hẽwandampaita hamag kꞌĩirjupi jaaubá, maach hʌü wënʌrramkꞌĩir hichdëuta 
maadëu nem hiigwaijã hö hãkꞌãrag chukꞌu deejeewai. 18 Hamag, bʌʌ̃rjã hamach 
pꞌatkꞌon hĩgkꞌaba warag haguata nem hajapꞌam waupi jaaubá, hõor parhoobam 
kꞌʌʌn dʌïjã hö wajapꞌa. 19 Hamau magta hõor hatꞌee nem hajapꞌam pöm wau 
nʌmua gaai machag chukꞌu pꞌatkꞌon dʌr̈rcha kꞌãijã werbamʌn, magan mag 
nʌm haiguin warre mʌg jẽb gaaiwe hʌg̃tꞌarchata hamach pꞌatkꞌon hãkꞌa 
pꞌiemamjö nʌm, hamachdëu hõor dʌï mag nem wau nʌm jũrr Hẽwandamau 
par hokꞌoopibaju haawai. Hajapcharan mag nʌm haiguin mag nem wau nʌmua 
tag maach tꞌõjã tꞌõba haajem haar wëtwi naaimajuuta kꞌĩirju nʌm.

Pabloou hãbmiecha Timoteo wawitarr
20 Timoteo, hãbmiecha mua pʌrʌg jaaukꞌim: Hẽwandamau pʌrʌg hich hiekta 

jaaupitarr haawai pʌ pꞌidagan hãba hi hiek jaau nʌmʌu. Kꞌĩir kꞌapꞌʌ chitá. 
Hoob sĩi jãg Hẽwandam hi hawia hamach heepai bʌ̃ʌr habarm gaaimua hiek 
pꞌitꞌurg haadëp haajem kꞌʌʌn dʌï sĩi par pʌch hipꞌitꞌur hiyʌ̈ʌ chitam. Jãgʌm 
kꞌʌʌnaun par kꞌaugbamta kꞌapꞌʌm kꞌapꞌʌm hawia jãg sĩerrjëem. 21 Hãaur har 
chi mag wënʌrrʌm kꞌʌʌn hamachdëu mag parhooba jaau wënʌrrʌmʌgta hee 
ham kꞌõchgau Hẽwandam hiek chaar hamachdëu hʌk̈ꞌa narrta hisegjierram.

Mʌkꞌʌʌndam hajim pʌrʌg pꞌã deepʌ̈im hig chirarr. Pʌ kõit 
Hẽwandamagta jëeu chiraajem, pʌ hʌü tꞌʌa wai nʌrramkꞌĩir. Hayoo kakë,

Pablo 

Salud

1  1 Mʌʌn Pabloou, Jesucristoou hich hi jaaumkꞌĩir jʌr hautarr. Mag jʌr 
hauwi, Hẽwandamau hich kꞌĩrau mʌ pʌ̈im kꞌõsi pʌ̈ijim, hich hiek 

jaaumamua warrgarwe tꞌãrau hich hiek hʌ̈kꞌa nʌmʌn Jesucristo gaaimua 
hirua peerdʌ hauju ha jaautarr hiek hõrag jaaumkꞌĩir. 2  Timoteo, pʌʌta 
mʌch chaaijö daupii wai chitaawai pʌrʌg mʌg hẽsap pꞌã deepʌ̈i chirʌm. 
Muan Hẽwandam maach Hayau maach Pör Jesucristo dʌ̈imua pʌ dau 
haug kꞌaug paraanaa pʌ hʌüu wai nʌm dʌ̈i kꞌõinaata pʌ wai wënʌrrapim 
kꞌõsi chirʌm.

Chigag chukꞌu Cristo hig hiyʌ̈ʌ haju haai nʌm
3 Timoteo, pʌ higwi kꞌĩir heyaanaa hedaram magwe Hẽwandamag hʌü 

hajim ha chiraajem, hirig jëeupierr. Mua mag hirigpaita jëeunaa hãba hi 

2 TIMOTEO
Biek numiim hẽsap   

  Pabloou Timoteoog pꞌã deepʌïtarr
Chi pꞌãtarr. Mʌg biek numiim carta Pabloou Timoteoog pꞌã deepäaiwai chi 

Pablo deeu preso sĩejim haajem, Roma pꞌöbör hee. Maig kꞌërʌmua jöoyau ya hich 
pöm kꞌitabajujã kꞌapꞌʌ sĩejim hanaabá (4:6). Mag jaar Cristo hiek hʌ̈kꞌa durrarr 
kꞌʌʌn hajappꞌa dau haug waaujeejim hanʌm, mag hamachdëu hʌ̈kꞌa durrum 
gaaimua. Mag nʌm heeta hich Pablojã hĩchab deeu Romapienau hi pʌr hauwi sĩi 
hõor tꞌõotarrjö cárcel deg pʌ̈ijierram haajem (2:9). Maig paawai hi kꞌapeenaujã 
hi bar pʌawi hãba jöoi Lucas happaita hi daumaai sĩejim haajem (4:10-11).

Kꞌaígta pꞌã deepʌ̈ijĩ maimua kꞌan jawaag hajĩ. Chamʌg carta gaai hiek 
jaaupʌ̈itarr hiekꞌan ya jöoi Pablo hich meeju hatꞌee hãbmiecha hiekꞌapʌ̈itarrau. 
Mamʌ mag hich dau hapꞌʌʌ hajuuta hʌ̃rcha kꞌĩirjunaa haata jaaupʌ̈iju kꞌãai, chi 
hʌ̈kꞌa durrarr kꞌʌʌn hichdëu hajapꞌa naapim kꞌõsi simta jaaupʌ̈ijim. Timoteota 
Efesoom pastor harr haawai hiruan Timoteoou hich iglesia hee nemdam 
waauwaijã tꞌumaata hajapꞌa höbërpim kꞌõsi haajeejim hanʌm. Magamkꞌĩirta ya 
hichdëu tag hi hoobaju kꞌapꞌʌ sĩerr haawai hajappꞌa wawipʌ̈ijim mʌg hẽsap gaai.

hatꞌeepaita pꞌidkꞌa chitʌmʌn, hich jãg warrgarwe hĩchab mʌch jöoinau 
haajerrjö Jöoi dau najã mʌch kꞌĩirjug hajapꞌa chirʌm kꞌapta mʌg pꞌidkꞌa 
chitʌm. 4 Hagtꞌa kꞌĩir heyaa wai chitaajem, har maach hayoyoo kꞌaawai pʌ 
dauhi paraa tꞌʌnarr. Magarr haa deeu pʌ dʌï hoom kꞌõchag chirʌm, mag 
hoobaawai honee chirsieg. 5 ¿Kꞌan jãgwi mua mag chirʌ?́ Mua mag chirʌmʌn, 
pua chadcha pʌch tꞌãraucha Cristo hiek hogdʌba hʌ̈kꞌa sim mʌchdëu kꞌapꞌʌ 
chiraawaita mag chirʌm. Hich mag hʌ̈kꞌaajeejim pʌ hãdhũan Loidaau pʌ hãd 
Eunice dʌïmua. Maagwai mua kꞌapꞌʌ chirʌm, puajã hich hagjö hʌ̈kꞌa sim.

6 Mag gaaimua mua pʌ wawí chirʌm: Har mʌchdëu pʌ hʌr̃ jua hausĩubaawai 
Hẽwandamau pʌrʌg hich jua tꞌeeg deetarr, hoob sĩi hich jãg par wai chitam. 
Magaag warrjã hagua pꞌidkꞌamkꞌĩirta Hẽwandamau pʌrʌg mag hich jua tꞌeeg 
deetarrau. 7 Hirua maachig hich Hakꞌaar chi jua tꞌierrta deebajieb, hõrag hinag 
chukꞌu hich hiek jaaumkꞌĩir. Mag Hakꞌarauta maachig dich kꞌapeenjã kꞌa kꞌõsi 
hapinaa nem waauwaijã wajapꞌa kꞌĩirjunaata nem waupiejem. 8 Timoteo, hoob 
pʌchdëu maach Pör Jesucristo kꞌaugtarr higwia hõrag jaauju chigaa chiram, ni 
Cristo gaaimua mʌ mʌg preso chirʌm hõrag jaaujujã hoob chigaa ham. Magju 
kꞌãai Hẽwandamau pʌchig juapadam deetarrau warag mʌ hipierr dʌï maach 
peerdʌajem hiekta jaaum kꞌõsi jaaubá, hagʌm gaaimua pʌch hapꞌʌʌ hajujã 
kꞌĩirjuba. 9 Hẽwandamaun maach peerdʌ hauwi sĩi pekau chukꞌu hich hatꞌeepai 
wënʌrramkꞌĩirta maach jʌr haujim. Mag maach jʌr hautarr chan mag hichdëu 
hoowai maachdëu nem wajapꞌa wau wënʌrrʌm gaaimuajã kꞌaba, warrgarwe hich 
Hẽwandamau mʌg durr tꞌum hompaaju nawe hich garmua maach heeg hoowia, 
Jesucristo gaaimua maach kꞌĩir jãsenkꞌawia, hichdëu kꞌõsi simjö wënʌrramkꞌĩirta 
maach jʌr haujim. 10 Mag warrgar maach kꞌĩir jãsenkꞌatarran maach peerdʌajem 
Jesucristo pʌïtarr gaaimuata hĩs hewag pawiajã kꞌapꞌʌ nʌm. Magtarr haigmua 
hich Jesucristoouta maach dajẽegjem jua tꞌeeg chukꞌu hapʌïnaa jũrr maach 
peerdʌajem hiekta hʌr̃pai hapijim. Magtarr haigmua hĩchab warr maach meewai 
hich mag hokꞌoo wënʌrraju harrta hʌg̃tꞌar höbërju haai hapijim.

11 Mag hich hiek jaaujem kꞌamkꞌĩirta Hẽwandamau mʌ jʌr hauwi judionaan 
kꞌabam kꞌʌʌn hee pʌïjim. 12 Magtarr haawai mag hiek jaau chitʌm gaaimuata 
chadcha mʌg mʌ pꞌitꞌur da hapꞌʌʌ chitaajem. Mag chitab mamʌ jãgʌm hiek 
gaaimuata mʌʌn wajappꞌa kꞌĩir naau chitaajemjã haba chitʌm. Mua kꞌapꞌʌ 
chirʌm, kꞌai hiekta mʌchdëu hʌk̈ꞌa chirʌ.́ Mag hãba Hẽwandam hiekta 
mʌchdëu hʌk̈ꞌa chiraawai hi jua tꞌeeg simjã mua kꞌapꞌʌ chirʌm. Maagwai hich 
haar mʌch tꞌʌr̃ nʌm hora mʌch tꞌʌa wai nʌrrajujã kꞌapꞌʌ chirʌm.

13 Timoteo, har hiek wajapꞌam maach Hẽwandam dën mua jaau chitarr 
hũrwi pʌchdëu kꞌaugtarrta wajap kꞌĩir heyaanaa hagpierr chitá. Magnaa jãg 
pʌchdëu hʌk̈ꞌatarr hiek hich jãg hogdʌba hʌk̈ꞌanaa, Cristoou hich garmua 
maach kꞌõsi harr gaaimua hi dʌï wënʌrraawai, pʌch kꞌapeen kꞌa kꞌõsi chitá. 
14 Hẽwandam Hakꞌaar maach hee sĩejem hag jua tꞌeegau Hẽwandamau hich 
hiek pʌchig jaaupitarr wajapꞌata jaaubá; chikꞌamnagjã hoob chaauraa jaaupim.

2 TIMOTEO 1

15 Pʌrʌg kꞌap hamkꞌĩir jaaukꞌim: Hẽwandam gaaimua maach kꞌodkꞌa 
tꞌʌnʌm kꞌʌʌn Asia durrmua mʌ dʌ̈i hãba bëetarr kꞌʌʌnau ya tag mʌrʌgjã 
hooba mʌch happai mʌ barpʌajierram. Chi mag mʌ barpʌatarr kꞌʌʌn hee 
Figelo Hermógenes dʌ̈i narrjã makꞌʌʌnaujã mʌrʌg hooba sĩi wëtjierram. 
16  Onesíforoouta mʌg mʌ cárcel deg chirʌm hoowia bʌ̃ʌrjã chigag chukꞌu 
biek kꞌapan hʌü mʌ kꞌĩir jãsenkꞌaajerr haawai Hẽwandamag hi kõit jëeu 
chirʌm, hich chaain dʌ̈i hich hʌʌipa heeg hoomkꞌĩir. 17 Hichdëuta hich 
Roma barbaichëm bʌ̈rre, bʌ ̈hʌ̃ijã chukꞌu, mʌ jʌr pꞌʌʌrdʌ kꞌitʌʌ hawi 
hʌü mʌ chirʌm haar bëejim. 18  Pua mʌ kꞌãyaujã wajapcha kꞌapꞌʌ chirʌm, 
jãga hi pꞌidkꞌaajeejĩ Efeso pꞌöbör hee sĩejeewai. Magua mua pʌrʌg tag 
jaaubam. Hirua mʌch dʌ̈i jãgtarr jũrr, deeu hũmaai Cristo bëem hed 
Hẽwandamag hi dau haug kꞌaugpim kꞌõsi chirʌm.

Jãga soldaaunjö Jesucristo chogkꞌaju haai nʌ

2  1 Timoteo, pʌʌta mʌch chaai chaarjö wai chitaawai pʌ wawikꞌim: 
Pʌch kꞌĩirjugaupai nem jaauju kꞌĩirjuba Jesucristoou hʌü pʌch heeg 

hoowi pʌchig juapá deetarrauta hi hiek jaaubá. Pua magta hamʌn, hich 
mag nem jaau chitʌmuata warag hi dʌ̈i pʌ juapá jãpmaju. 2  Hõor kꞌapanag 
dakꞌĩir mua jaaujerr pʌchdëu hũrwi kꞌaugtarr hiek jũrr har pʌchdëu 
hoowai chadcha deeum kꞌʌʌnagjã jaau wai nʌnʌʌu hajöjöom kꞌʌʌnag 
jaaupet, magbaawai jũrr makꞌʌʌnau hagjö deeum kꞌʌʌnag jaaumkꞌĩir.

3 Pʌch chadcha Jesucristo chogkꞌa chitʌm gaaimua bʌʌ̃rjã pʌch dau hapꞌʌʌ 
hajujã higba, soldaaunjö hi chogkꞌa chitá. 4 Pua kꞌapꞌʌ sim, soldaaun habarm 
chan mag sĩi hich pꞌidagjã kꞌaugba nem parhoobam gaaita hoo sĩi haba haajem. 
Magju kꞌãai hʌü hich pörkꞌa simjã hich gaaimua honee hamkꞌĩir, hãba hich 
pꞌidag waujupaita kꞌĩirjuajem, hich pör hichaaur haju kꞌĩirjuba. 5 Maimua 
hĩchab jemkꞌa nʌmua premio gaanjem kꞌʌʌnjöta chitá. Pua kꞌapꞌʌ sim, hamau 
hamach reglamento wai nʌm gaai jaau simjö jemkꞌabam chan pöd mag premio 
gan hauba haajem. Magua puajã Hẽwandamau pʌchig jaau simjö nem tꞌumaa 
wajapꞌata waubá. 6 Hich hagjöta sĩebahab nemjĩir jĩirwaijã. Pꞌidkꞌaba harr 
kꞌʌʌnau pöd hamachdëuta nacha hag heem kꞌöju kꞌaba nʌm. Juachö kꞌaisö nem 
jĩir nʌm kꞌʌʌnauta mod paarpaawaijã nacha hag heem kꞌöju haai nʌm. 7 Cha 
mua pʌchig jaaubarm wajapꞌa kꞌĩirjubá. Pua mag wajapꞌa kꞌĩirjumʌn, maach Pör 
Jesucristoou pʌrʌg kꞌĩirjug deeju, jãga hich hiek jaauju haai sĩ ha kꞌap hamkꞌĩir.

8 Mag mua jaau chirʌm kꞌĩirjunaa warag jaaubá, jãga maach Pör Jesucristo 
rey David kꞌararr hag chaain hewagam kꞌʌʌn heemkꞌa sĩerrta meewi deeu hiiu 
pꞌiidʌjĩ. Hich hag hiekta muajã hich mag jaau chitʌm, hajapcharan maach 
peerdʌajem hiekma. 9 Mag hiek jaau chitʌm gaaimuata mʌg pꞌitꞌurg wau chitʌm 
dʌï hõor tꞌõotarrjö hĩs warag mʌ preso wai nʌm. Mamʌ mʌg mʌ preso chirʌm 
gaaimua chan hoob hamau Hẽwandam hiek mag haaidʌpimaaugau hawi, cha 
mʌ wai nʌmjö hãbam haigpai hi hiek pʌr wai naaju hamiet. 10 Maguata muan 
warag maach peerdʌajem hiek haaidʌpim kꞌõchgau, hich jãg pꞌitꞌurgjã higba 

hãwat chitaju, mʌg hatag Hẽwandamau hich hiek hʌk̈ꞌapi haumam kꞌʌʌndam 
hʌü hamkꞌĩir; mag Jesucristo gaaimua peerdʌ nʌisiewai hich mag hi sim haar 
wënʌrramkꞌĩir. 11 Cha mua jaau chirʌm chan sëukꞌaawaijã kꞌabam:

Maach hi dʌ̈i wënʌrrʌmta kꞌëchmʌn, magan hĩchab hʌg̃tꞌar pawijã 
hich mag hi dʌ̈i hiiu wënʌrraju.

 12 Hi gaaimuata pꞌitꞌurg hau wënʌrrʌmjã magʌm higba nʌmʌn, magan 
hĩchab hirua durr jʌã sim haar pawijã maach hiek tꞌetꞌe wënʌrraju hi dʌï.

Mamʌ maadëuta hi hiek hʌ̈kꞌamapꞌam hiekꞌau hi kꞌaugbam hamʌn, 
magan maach meem hedjã hagjö hirua maach haubaju hiekꞌau, 

“Muajã pãar kꞌaugba chitʌm” haju.
 13 Hiruata nem magju habarmʌn, hich magta haju hich higbam kꞌʌʌn dʌï.

Maadëun dichdëu nem wauju hatarr hichaau pawia wauba hawiajã, 
hichin hich hiekꞌatarrjö chadchata nem wau sĩerrʌm, pöd hich 
hiekꞌatarr meerju kꞌaba sĩerraawai.

Jãga Hẽwandamau kꞌõsimjö hi chogkꞌaju haai nʌ
14 Timoteo, har sĩi jãg maadëu higmapꞌam hiek higpꞌöbaadëmjã pʌa chʌuu 

haajem kꞌʌʌnag deeu pꞌʌʌrba jaaubá, tag jãgʌm hiek gaaipai hich jãg wënʌrram 
hugua. Jãgʌm hiek chan bʌʌ̃rjã maadëu nem higbata sĩsidʌm. Jãgʌm kꞌʌʌnaun 
sĩi jãg hiekꞌa wënʌrrʌmua warag hõor kꞌaibagta wau nʌm. 15 Hãba Hẽwandam 
na wajapꞌa chitajuuta hẽkꞌabá, wajappꞌa hi hiek jaau kꞌapꞌʌ jaau chitʌmua. 
Magaag hatꞌeen hõor hamach hajapꞌa pꞌidkꞌa nʌm gaaimua chigag chukꞌu 
naajem kꞌʌʌnjö habá, chadcharam hiekta hag heyaa jaau chitʌmua.

16 Har sĩi maadëu higmapꞌam hiek hiyʌ̈ʌm kꞌʌʌn haig dʌï par hipꞌitꞌur hiyʌ̈ʌ 
haju kꞌãai, pʌchta warag chaaug pet. Pua kꞌapꞌʌ sim, har sĩi jãgʌm hiekpai hig 
hiyʌ̈ʌm kꞌʌʌnan, sĩi hamachdëupaita warag Hẽwandam na hamach kꞌaibag 
wau nʌm dʌï 17 mag hamau jaau wënʌrrʌm hiek hũr nʌm kꞌʌʌn kꞌĩirjugpata 
warag hãr wënʌrrʌm. Himeneo dʌï Fileto magta wënʌrrʌm. 18 Maguata 
hamach mag wënʌrram kꞌõchgau warag hamachta mag maach Hẽwandam 
hiek chaar heemuajã höbërdʌtkꞌawi sĩi nem parhooba jaau wënʌrrʌm. Mʌg 
hatag hökꞌar maach pꞌiidʌtkꞌajuuta ham hiek mag ya maach hiiu pꞌiidʌwi nʌm 
haajem. Magʌm hiek hũrwi hãaur kꞌʌʌnau hʌü Cristo hiek hogdʌba hʌk̈ꞌa 
narrta ya warag hiseg wëtum. 19 Par hamau mag hamach hipꞌitꞌur hamach 
kꞌõchagpierr jaau wënʌrrab mamʌ, Hẽwandam hiek chan cambieba hich mag 
sĩerrʌm. Mag sĩewai hich hiek gaai, “Maach Pör Hẽwandamau hich chaainan 
tꞌum wajapꞌa kꞌapꞌʌ sĩerrʌm” ha pꞌãnaa hĩchab, “Tꞌum maach Pör Hẽwandamag 
jëeu wënʌrraajem kꞌʌʌnan hamach kꞌaibag hisegju haai nʌm” ha pꞌã sim.

20 Pua kꞌapꞌʌ sim, riknaan deg jua choogjem nem kꞌĩir pogkꞌe tꞌʌnaajem, 
pꞌatkꞌon dën dʌ̈i pꞌĩr dënpa. Pari mag happai kꞌaba, pa dënjã paraanaa 
jẽb dënjã tꞌʌnaajem. Ham nem mag sĩsidʌm hãaur kꞌʌʌn sĩi parhooba jua 
chogaagau; mamʌ hãaur kꞌʌʌn chan mag sĩi parhooba hag hee jua chogaag 
kꞌaba, kꞌarii hich higam hedta hiigjem. 21 Mua pʌrʌg jaaukꞌim, mʌ hiek 

hũrbá: Maach chan mʌg nʌm haig sĩi parhooba jua chogaag hatꞌeem nemjö 
kꞌaba, nem wajapꞌa wau nʌm gaaita maach Pör Cristoog hʌdʌraa dichta 
hich jua choogjem kꞌapiju haai nʌm. Mamʌ magaagan hi dau na bʌ̃ʌrjã 
kꞌaibag chukꞌuta naaju haai nʌm. Mag kꞌaibag chukꞌuta nʌmʌn chadau, 
hirua hichdëu higam haig maach higju, hich hatꞌee nem wajapꞌa waumkꞌĩir.

22 Timoteo, har hẽwannaan hamachdëu kꞌõchagpierr nem waaujem kꞌʌʌn 
kꞌĩirjug hoob pʌch gaai hʌr̃papim. Mag kꞌãai har par hiiupai kꞌaba chadcha 
maach Pör Hẽwandamag jëeu durraajem kꞌʌʌn dʌï chitʌmuata Hẽwandam 
dau na hagcha chitaju hẽkꞌanaa hirua nem kꞌõsimpaita waubá. Maadëu hʌk̈ꞌa 
nʌm hiekjã bʌ̃ʌrjã hogdʌba hʌk̈ꞌanaa dich kꞌapeenjã tꞌumaa kꞌa kꞌõsi habá, 
ham dʌï kꞌõinaa chitʌmua. 23 Mamʌ har maadëu higmapꞌam hiekta parhooba 
jaau wënʌrraajem kꞌʌʌn dʌï chan hoob ham hipierr dʌï magʌm gaai par pʌch 
hipꞌitꞌur hiyʌ̈ʌ chitam. Ya pua kꞌapꞌʌ sim, jãgʌm hiek gaaimuan sĩi warag 
chikꞌam hipeer hahaujii hawi, warag kꞌĩir kꞌʌʌukꞌa pꞌöbaadëp haajem. 24 Pua 
kꞌapꞌʌ sim hĩchab, maach mʌg maach Pör Jesucristo chogkꞌa nʌm kꞌʌʌn chan 
pöd dich kꞌapeen dʌï meeukꞌa nʌrrjëe haju kꞌaba nʌm. Mag kꞌãai tꞌumaam 
kꞌʌʌn daar wajapꞌata wënʌrraju haai nʌm, Hẽwandam hiekjã wajapꞌa jawaag. 
25 Mag jaauwaijã har warag chaaur hʌk̈ꞌa hʌk̈ꞌa sĩerrjëem kꞌʌʌnagjã jaau kꞌapꞌʌ 
hitꞌũu jaauju haai sim. Maadëu kꞌaugbam, mag hitꞌũu jaaumam gaaimua kꞌãijã 
Hẽwandamau ham kꞌĩirjug hichig kꞌĩirjupi hauju. Mag hakꞌiin kꞌaugbaju harr 
kꞌãijã hʌü Hẽwandam hiek chaar kꞌapꞌʌ haadeewai 26 meperau sĩi hichdëu nem 
kꞌõsimpierr waumkꞌĩir hich las hee kꞌõokꞌa wai simjö narrjã hʌü peerdʌtkꞌaju.

Jãga tꞌʌnaaju kꞌai Hẽwandamau mʌg durr hi hagkꞌaimʌʌ paawai

3  1 Timoteo, hĩchab kꞌapꞌʌ habá: Mʌg hatag ya Hẽwandamau mʌg durr 
hi hagkꞌaimʌʌ paawai warag Hẽwandam hiek hʌk̈ꞌajujã pꞌitꞌuurga haju. 

2 Mag jaar paawai hõrau hamachpaita wir haig kꞌĩirju sĩsid haju. Mag nʌm 
dʌï pꞌatkꞌonagta heenaa hĩchab wir haig hamachpai tꞌö hiekꞌaju. Hẽwandam 
kꞌõchkꞌaba warag parhooba chaaur hiekꞌa sĩsidnaa, dënnaanpan hamach 
dënnaanau hiekꞌaawaijã warag dʌï hʌk̈ꞌa hʌk̈ꞌa sĩsid haju, hamach dʌï 
hajapꞌa haajerrjã deeu hewag kꞌĩirjuba. Mʌg maadëu hʌk̈ꞌa nʌm hiekjã hõrau 
hʌk̈ꞌamaaugau warag hamachdëu hampierr haju: 3 dich dënnaan dʌï hagdaujö 
chikꞌam daupii kꞌaba, bʌʌ̃rjã dich kꞌapeen dau haug kꞌaug chukꞌu haju. Magnaa 
nem hieknem, nem kꞌaigbam wauju kꞌĩirju hatꞌamjã pöd hãwat hauba, dich 
kꞌapeen gaaijã jua kꞌʌabanaa, dau lököo, bʌʌ̃rjã nem wajapꞌam kꞌõchkꞌabaju. 
4 Mag nʌm dʌï hĩchab dich kꞌapeen dich dʌï wajaug haajerr kꞌʌʌnjã himeraa 
dakꞌũgne pʌr hauwi kꞌaibag wauju. Heem kꞌʌʌnau hamach tꞌetꞌemkꞌa nʌm hawia 
wir haig hamachpai tꞌönaa, Hẽwandamau nem kꞌõsimjã wauba sĩi hamachdëu 
nem kꞌõsimʌgta hee haju. 5 Magʌm kꞌʌʌnau hamach hiiupain chadcha hʌk̈ꞌa 
nʌm haju. Mamʌ mag hamachdëu hʌk̈ꞌa nʌm hanʌmjöjã wënʌrrabaju mag 
wënʌrraag Hẽwandamag hʌdʌʌr hich jua tꞌeeg hamachig deepiba naawai.

Hõor mag nʌrrjëem kꞌʌʌn dʌï kꞌĩir kꞌapꞌʌ habá. 6 ¿Kꞌan jãgwia mua mag chirʌ?́ 
Mua mag chirʌmʌn, jãgʌm kꞌʌʌnauta parhoob dipierr dub wënʌrrʌmua har 
hʌʌin sĩi bʌʌ̃r habaawaijã chikꞌam hiek hʌk̈ꞌakꞌarrsö sĩerrjëem kꞌʌʌn hamachig 
paa haumaajeewaita mag chirʌm. Magʌm hʌʌinta parhoobam pekau pöm 
hamach kꞌõchagpierr nem wau sĩerrjëem kꞌʌʌnau. 7 Hamachigan warag kꞌĩirjug 
hajapꞌamta kꞌaug wëtum hanʌm; mamʌ mag nʌm chan maach peerdʌajem hiek 
chaar chan bʌʌ̃rjã kꞌaugba nʌmta mag nʌm. 8 Hich jãgta hajierram warrgarjã 
bënkꞌʌʌn Janes haajerrau hãb hagjö Jambres haajerr dʌïmua. Moiseeu 
Hẽwandam hiek jaau kꞌitaawai jũrr makꞌʌʌnau warag hi hichaaur hajierram. 
Hĩsjã hich hagjöta nʌm. Har jãg nem kꞌaigba jaau wënʌrrʌm kꞌʌʌnan sĩi warag 
kꞌĩirjug memerkꞌömjöta sĩsidʌm. Mag gaaimua jãgʌm kꞌʌʌnan ya chi hokꞌoomta 
nʌm, Hẽwandam hiek hʌk̈ꞌaba naawai. 9 Par ham jãg nʌm, jãgʌm kꞌʌʌnau pöd 
hich jãg hõor kꞌũgur wai wënʌrrabam. Jãg naawia mag warm kꞌʌʌn Moisés 
hichaaur harr kꞌʌʌnjö hõrau ham higwia “Jãkꞌʌʌnan bʌʌ̃rjã kꞌaugba nʌmta jãg 
wënʌrrʌm” ha kꞌaug hatꞌaawai, tag hamag hee habaju.

Pabloou hãbmiecha Timoteo wawitarr
10 Puata chadcha mua nem jaau chirʌm hipierraa haajem. Pua kꞌapꞌʌ 

sim, mʌ jãga chitaajẽ maimua kꞌantꞌeeta mʌ mʌg chitʌ́. Pua kꞌapꞌʌ sim, 
hõor dʌ̈ijã mʌ kꞌĩir machag chukꞌu chitʌm. Magju kꞌãai mua tꞌumaam 
kꞌʌʌn kꞌa kꞌõsi chitʌm dʌ̈i hĩchab mʌ Hẽwandam gaaijã hubʌ chirʌm, 
11 hõrau mʌch dʌ̈i kꞌaigba haawai mʌch dau haug wau nʌmjã higba 
magʌm hãwat chitaag. Pua kꞌĩir heyaa sim jãga hajierrá mʌ dʌ̈i Antioquía 
pꞌöbör hee, Iconio pꞌöbör hee maimua Listra pꞌöbör heejã hagjö. Hamau 
chadcha peer mʌ tꞌõojierram, mamʌ maach Pör Hẽwandamau hʌü ham 
jua heemua mʌ peerdʌ haujim. 12  Har chadcha Jesucristo dënkꞌanaa hãba 
hi hatꞌeepai nem wau wënʌrram kꞌõsi nʌm kꞌʌʌnan, chadcha hõrau ham 
dʌ̈i kꞌaigba haawai dʌ̈rrcha ham dau hapꞌʌʌ haju. 13  Mamʌ hĩchab har jãg 
hõor kꞌũgurnaa kꞌaigba nem wau wënʌrrʌm kꞌʌʌnan mʌg hatag paawai 
warag hatꞌuucha paaukꞌamaju, hamachpata dösãtau kꞌũgur wai sĩewai.

14 Mamʌ pʌ chan hoob magʌm kꞌʌʌnjö chitam. Magju kꞌãai, chi jaautarr 
kꞌʌʌnaujã chadam hiekta pʌchig jaautarr kꞌap, pʌchdëu Hẽwandam hiek 
kꞌaugtarr gaaita warag hubʌ tꞌierrkꞌa chirsí. 15 Mag nʌm dʌï hĩchab Hẽwandam 
hiek pꞌã sĩsidʌm gaai pʌchdëu herraawe kꞌaugtarrta kꞌĩir heyaa habá. Mag pʌch 
bʌr̃ʌʌwe kꞌaugtarrdamuata pʌrʌg kꞌĩirjug wajapꞌam deejim, pʌchdëu tꞌãraucha 
Jesucristo hiek hʌk̈ꞌabaawai peerdʌmkꞌĩir. 16 Hẽwandam hiek pꞌã sĩsidʌmʌn, tꞌum 
hich Hẽwandamaucha kꞌĩirjug deewi pꞌãtarrau. Maguata sĩi hõrag jawaagjã nem 
wajaugnaa haguapai hõrag meeurrau sĩwaagjã nem wajaug sim. Hõor wawiegjã 
nem wajaug sim, haata jaau nʌʌ jaau nʌʌ haadee kꞌapꞌʌ haadee Hẽwandam 
dau najã hagchanaa hõor dau najã hagcha wënʌrramkꞌĩir. 17 Jãg hiek pua 
kꞌaugtarrauta har pʌjö Hẽwandam chogkꞌam kꞌõsi nʌm kꞌʌʌnag kꞌapꞌʌ hapiejem, 
jãga hamau Hẽwandam hatꞌee hamachdëu waum kꞌõsimpierr waau kꞌapꞌʌ haju.

4  1 Timoteo, Hẽwandam Jesucristo dʌï nʌm dakꞌĩir mua pʌrʌgan, Cristoou 
maach peerdʌ haaujem hiek jaau nʌmta warag pënaa ha chirʌm. Pua 

kꞌapꞌʌ sim, hich mag Cristoouta hõor pörkꞌaan bëem hed tꞌumaam kꞌʌʌnag jaauju, 
hich haar hauju wa haubaju. Mag sim dakꞌĩirta pʌrʌgan, 2 hõrau mag pʌchdëu 
jaau nʌm hiek hũrmapꞌa hawiajã, hichiita jaaubá ha chirʌm. Cristo hiekta 
hõrag hʌk̈ꞌapi hauju hẽkꞌabá; kꞌaigba wënʌrrʌm kꞌʌʌnag hikꞌʌaba hiekꞌabá; har 
Hẽwandam hiek hatꞌee kꞌa tꞌũu nʌm kꞌʌʌnjã kꞌĩir honee hapibá. Magnaa nem 
jaauwaijã hitꞌũuta nem jaaubá. 3 Mʌʌgwaiweran hagtꞌa hõrau hũrju nʌm. Mamʌ 
mʌg hatag paawai chan mʌg hiek wajapꞌam jaauwaijã hõrau bʌʌ̃rjã kꞌõchkꞌabaju. 
Hiek wajapꞌam jaau nʌm kꞌʌʌn hiek hũrju kꞌãyau, warag hamach maestronaan 
hamach kꞌĩetta jʌr hauwi hamachdëu hũrm kꞌõsimpaita hamachig jaaupiju. 
4 Mag nʌm gaaimua chadcharam hiekꞌagta warag hoojã hooba, sĩi parhoobam 
hiek jaau nʌmʌgta hee haju. 5 Mamʌ pʌ chan hoob magʌm kꞌʌʌnjö chitam; 
magju kꞌãai tꞌumaam kꞌʌʌn dakꞌĩir hagpierraata chitá. Pꞌitꞌurg hau chitawi kꞌãijã 
hãwatbá. Tagam nem wauju kꞌãai, Jesucristo hiek maach peerdʌajem jaau nʌm 
gaaipaita chitʌmua pʌchig pꞌidag jaautarrta wajapꞌa wau chitá.

6 Timoteo, warrgar Hẽwandam hatꞌee nemchaain kꞌeechjerrjö mʌʌn ya 
hamau juauta tꞌõopʌ̈iju dakꞌa pamaawai mʌg hatag jöpcha mua tag pʌ 
juag hoobaju. 7 Hẽwandam hi jaau nʌmta sĩi kꞌajap jãau chaar jãau nʌmjö 
hʌdʌʌr mʌch deeba, mʌʌn ya hag hiek kõit woun hatꞌeemjö wërbʌbarm. 
Woun hãb kꞌapꞌig nʌrrʌmua hich barju hatarr haar barbaimamjö, muajã 
hĩchab Hẽwandamau mʌchig pꞌidag deetarr tꞌum waubapʌ̈im. Maach Pör 
Jesucristo hiek mʌchdëu hʌ̈kꞌatarrjã hisegba hagtꞌa hich mag hʌ̈kꞌa chitʌm.

8  Mʌch mʌg pꞌidkꞌabarm jũrran, jãg kꞌapꞌig nʌm haig chi ganbarm 
kꞌʌʌg pörsir deejemjö, mʌrʌgjã hʌg̃tꞌar pabaimaawai maach Pör 
Jesucristooucha, “Pʌ hʌü mʌ na hajapꞌa chitajim” hawi nem deeb 
kꞌaba deeju, hichdëuta tꞌumaam kꞌʌʌn dʌ̈i hagcha hich jua kꞌap nem 
waaujeewai. Mamʌ mag hirua nem deeju chan mʌrʌgpai kꞌaba, har tꞌum 
chadcha hi deeu bëepim kꞌõsi nʌ durrum kꞌʌʌnagjã hirua deeju.

Hãbmiecha Timoteoog nem jaautarr
9 Timoteo, mʌ hap chitʌm jöpcha mʌ hoobahur. 10 Mʌʌn mʌch happaita 

chirʌm, Demaaujã Tesalonicaag mam kꞌõchgau mʌ barpʌabajeewai. Sĩi 
mʌg jẽb gayam nemegta hʌ̃rcha hee ham kꞌõchgau mʌrʌgjã hooba petajim. 
Crescentejã Galaciaag petaawai Titoou jũrr Dalmaciaag petajim. 11 Mʌiguin 
Lucas happaita mʌ dʌ̈i sim. Marcos jʌr haunaa hirig jaauwi pʌch dʌ̈i 
haipidú; mua mau hi higju mʌch juag hoomkꞌĩir. 12  Tiquicoon chadau 
mʌchdëuta Efesoog pʌ̈ijim. 13 Mag pʌch bëewai Troas pꞌöbör hee Carpo di 
haig mʌ capote pʌatarr haipidú. Mag dʌ̈i hĩchab mʌ hẽsapjã pꞌëpidú. Tꞌum 
pꞌëbëeba hawiajã har pergamino gaai pꞌã sĩsidʌm chan hoob pꞌëpʌam.

14 Alejandro chi jierr dën nem waaujemuan wajapta mʌ kꞌaibag waubarm. Hirua 
mʌ dʌï jãgtarr jũrr maach Pör Hẽwandamauta kꞌap chirʌm, hichdëu hampierr 

hi dʌï haag. 15 Timoteo, jãg dʌï kꞌai kꞌĩir kꞌapꞌʌ chitá. Jãgua chan maachdëu 
Hẽwandam hiek jaau wënʌrrʌm kꞌõchkꞌaba, warag chaaurta hiekꞌa sĩerrʌm.

16 Nacha chi tꞌetꞌemnaanau mʌ hamach haar tꞌʌr̃pʌïwi hiekꞌatꞌuurwai, ni hãbjã 
mʌ bigaau chukꞌu hajim, mʌ hipierr dʌï mʌ kõit hiekꞌaag. Magju kꞌãai sĩi tꞌumaam 
kꞌʌʌnau mʌrʌg hoobamjö hajierram. Hamau jãgtarr paar Hẽwandamau hamag 
hag hiek hëudʌba hakꞌiin hʌü hakꞌam. 17 Hamau bʌʌ̃rjã mʌ kꞌaigpërbajierrab 
mamʌ, maach Pör Jesuuta chadcha hʌü mʌ heeg hoowia mʌrʌg hich juapadamjã 
deejim. Mag gaaimua hʌü mua kꞌĩirdam hubʌ maach peerdʌajem hiekjã jaauwi 
parhooba judionaan kꞌabam kꞌʌʌnaupa hũrjierram. Mag, maach Pör Hẽwandamau 
hʌü mʌrʌg juapadam deewiata, kꞌum hi hee chirʌmjö chirarrjã, hʌü mʌ 
peerdʌjim. 18 Mua kꞌapꞌʌ chirʌm hĩchab, mʌg durr gaai mʌg kꞌaibag pöm tꞌʌnʌm 
heemuajã hirua mʌ peerdʌ hauwia mʌ tꞌʌa wai nʌrraju, kꞌaigbam kꞌʌʌnag chig 
hapiba hʌg̃tꞌar hichta tꞌumaam kꞌʌʌn Pörkꞌa sim haar barmkꞌĩir. Tꞌumaam kꞌʌʌnau 
hiita tꞌö hiekꞌaju haai nʌm, hichta hich mag wajaug kꞌitaawai.

Pabloou salud deepʌ̈itarr
19 Timoteo, mʌ salud Priscaag jaaubá, Aquiloog maimua Onesíforoogjã 

hagjö, tꞌum hich chaain dʌ̈i hich hʌʌiragpa. 20 Erasto Corinto pꞌöbör hee 
tꞌʌbajim, maagwai Trófimo mor mas sim mua werpʌajim Mileto pꞌöbör hee. 
21 Hed kꞌõrg jaar paju nawe pʌchdëujã jöpcha mʌ hoobahur. Pʌrʌg salud 
deepʌ̈i nʌm Eubuloou, Pudenteeu, Linoou, Claudioou maimua tꞌum Cristo 
gaaimua maach kꞌodkꞌa tꞌʌnʌm kꞌʌʌnaujã hagjö pʌrʌg salud deepʌ̈i nʌm.

22  Timoteo, maach Pör Jesucristoou pʌ tꞌʌa wai nʌrrapim kꞌõsi chirʌm 
dʌ̈i tagam kꞌʌʌn dʌ̈ijã Hẽwandamau hʌü hapim kꞌõsi chirʌm. Hayoo kakë,

Pablo 

2 TIMOTEO 4

El Nuevo Testamento en waunaan, 2da ed., © 2011, Wycliffe Bible Translators, Inc.



627

Salud

1  1 Mʌʌn Pabloou, Hẽwandam chog hanaa hĩchab Jesucristoou hich 
hi jaaumkꞌĩir jʌr hautarr. Magtarr haawai mʌ pꞌidagan, har hich 

Hẽwandamau jʌr haumam kꞌʌʌnag warag hi hiekta hʌ̈kꞌamkꞌĩir hamag jaau 

TITO
Pabloou Titoog hẽsap pꞌã deepʌïtarr
Chi pꞌãtarr maimua kꞌaígta pꞌãjĩ. Pabloouta hĩchab mʌg carta pꞌãjim. 

Hichdëu Timoteo wawieg nacharam hẽsap deepʌ̈itarr hed gaaipai hĩchab hich 
mʌg cartajã Titoog deepʌ̈ijimjöo sim. Hich mʌg Tito dʌ̈ijã hĩchab Pablo kꞌapeer 
hajapꞌam hajim haajem. Jerusalenam iglesia hee chi pörnaan dʌ̈i hiekꞌaag Pablo 
Bernabé dʌ̈i weetwai, chi Tito ham daumaai majim haajem (Hch. 15:1-35). 
Maimua ya haar pabaimaawai Pabloou hi presentaajim haajem haram kꞌʌʌnag, 
jãga hijã hĩchab judío kꞌaba simta Cristo hiek hʌ̈kꞌajĩ maimua jãga hí judío kꞌaba 
haawai mehëu pꞌʌʌrbichbaju haai sĩejĩ ha kꞌap hamkꞌĩir (Gá. 2:1-3).

Mʌg carta gaai hoowai Creta pꞌʌram gaai Pabloou chi Tito werpʌajim ha sim. 
Maig hi pʌatarran hichdëu jaau pʌatarrjö nem hinju pöm tꞌʌnarr tꞌum hinwi 
pꞌöbörpierr hõor jʌr hauwi iglesia hee chi pörnaan kꞌapimamkꞌĩir hajim haajem (1:5).

Kꞌan jawaagta pꞌãjĩ. Pabloou Titoog mʌg hẽsap pꞌã deepʌ̈itarran, Creta 
pꞌʌram gaai sĩi Cristo hiek jaau nʌm hanʌmjã parhoob hamach kꞌĩirjugta jaau 
nʌrrjëem kꞌʌʌn neeme tꞌʌnarr haawai hajim hanaabá. Hʌ̃rcha chi mag tꞌʌnarr 
kꞌʌʌnan judionaanta mag wënʌrrajim haajem. Pabloou hich Titoogjã hajapꞌa 
kꞌapꞌʌ hapim kꞌõsi sĩerran, Hẽwandam hiek chaarta hajapꞌa hag heyaa jaau nʌm 
hajim. Mʌg maach peerdʌajem hiek hajapꞌa jaauwaita mag sĩi sëu paraam kꞌʌʌnjã 
pödpʌ̈inaa, Hẽwandam hiek gaai tꞌʌwi parhoob hamach kꞌĩirjugpai jaau nʌrrjëem 
kꞌʌʌnjã dich garmua poodjemgui hajim. Maguata mag maach peerdʌajem hiek 
chaar jaau nʌmta Pabloou hʌ̃iba Titoog pꞌʌrëu hahau haajeejim (1:3,9; 2:1,5,10).

Magnaa hĩchab hich Titooujã hajapꞌa kꞌapꞌʌ haju haai sim hajim, jãga 
Hẽwandamau maach peerdʌ haaujẽ, mag hichdëujã hajapꞌa kꞌapꞌʌ sĩewai jaau 
kꞌapꞌʌ jaaumkꞌĩir. Mag hichdëu jaau sim hajapꞌa kꞌapꞌʌ hamkꞌĩir biek numí jöoyau 
hajapꞌa Titoog jaaujim (2:11-15; 3:4-8). Mamʌ hĩchab Titoou kꞌapꞌʌ haju haai sim 
hajim, mag dichdëujã Hẽwandam hiek chaarta hajapꞌa kꞌapꞌʌ haadëmʌn hĩchab 
nem hajapꞌam happaita waaujem (1:16; 2:7,14; 3:1,8,14).

nʌmʌu, mag jaaumam gaaimua chadcha Hẽwandam hiek maachdëu hʌ̈kꞌa 
nʌm chaarta tꞌumaam kꞌʌʌnau kꞌaugpꞌömamkꞌĩir. 2  Mag maachdëu hʌ̈kꞌa 
nʌmʌn, hʌg̃tꞌar paaukꞌabaimaawaijã hich magta Hẽwandam dʌ̈i maach 
hiiu nʌisiju ha jaau simʌu. Mag maachig hich dʌ̈i hich mag wënʌrrapiju 
ha jaautarran, hich Hẽwandam bʌ̃ʌrjã sëu chukꞌu kꞌitʌmuachata mʌg jẽb 
hompaaju nawe mag jaaujim. 3 Magtarr haawai ya hĩs hewag pawiata 
hõrau hi hiek jaau durrum gaaimua mag hiek tꞌumaam kꞌʌʌnau hajapcha 
kꞌakꞌapdö pamam. Magua mua hich mag hiekta jaau chitʌm, mag 
jaaumkꞌĩirta Hẽwandam maach peerdʌajemua mʌ jʌr hauwi pʌ̈itarr haawai.

4 Tito, muata mʌg hẽsap pʌrʌg pꞌã deepʌ̈i chirʌm. Maach numiim kꞌʌʌnau 
hãbam hiekpai hʌ̈kꞌa wënʌrrʌm gaaimua pʌjã hĩchab mʌch chaaijö hig 
chitaawai, maach Haai Hẽwandamag jëeunaa maach Pör Jesucristo maach 
peerdʌajemʌgjã jëeu chirʌm, hamachdëuta pʌ dau hee haug kꞌaug paraanaa 
pʌ hʌü wai nʌm dʌ̈i hĩchab pʌ kꞌõinaa wai wënʌrramkꞌĩir.

Chijãgʌm wounaanta iglesia hee chi pörkꞌamkꞌĩir jʌr hauju haai nʌ
5 Har döjãrr Creta pꞌʌram gaai mua pʌ werpʌatarran, hagtꞌa nem hinju pöm 

tꞌʌnaawai, magʌm tꞌum hinwia hĩchab pꞌöbörpierr chi hʌk̈ꞌa durrum kꞌʌʌn 
nʌnʌidʌmpierr hõor jʌr hauwi chi pörkꞌapimamkꞌĩir hajim, hich jãg mʌchdëu 
pʌchig jaau pʌatarrjö. 6 Mag Hẽwandam hiek hʌk̈ꞌa nʌm kꞌʌʌn pörkꞌaju wounan 
tꞌumaam kꞌʌʌn dakꞌĩir hajapꞌata nʌrraju haai sim, magba hakꞌiin hõor dakꞌĩir 
parhooba haawai, jũrr hichigpata bigaaum kꞌʌʌnau hiekꞌakꞌa haju. Mag chi 
pörkꞌa sim kꞌʌʌn hʌʌi hãbpaita paraa haju haai sim. Chi chaainaujã hĩchab 
Hẽwandam hiek tꞌãraucha hʌk̈ꞌaju haai nʌm. Maagwai nem bʌʌ̃r habarm 
gaaimua hõrau ham hëugar kꞌaigba hiekꞌaba ni hãbmuajã ham higwi, “Jãkꞌʌʌnan 
chi dau löknaanau; hamachig nem jaauwaijã dʌïta warag hʌk̈ꞌa hʌk̈ꞌa sĩerrjëem” 
habaju. 7 Chi hʌk̈ꞌa durrum kꞌʌʌn pörkꞌa sim wounan hãba Hẽwandam hatꞌeeta 
pꞌidkꞌa sĩewai tꞌumaam kꞌʌʌn daar hagchata nʌrraju haai sim, hichta hʌr̃pai 
chirʌm hawia bitꞌurgam kꞌʌʌn hiek hũrmapꞌajã kꞌaba, kꞌĩir kꞌʌʌukꞌakꞌarrsö kꞌaba, 
nag pig kꞌaba, dich kꞌapeen dʌïjã kꞌujʌʌrnem kꞌaba, ni sĩi nemdam bʌr̃ʌʌm wau 
nʌm paarjã hãba pꞌatkꞌonta hahau hajujã kꞌĩirjuba. 8 Magju kꞌãai hõor hich haig 
bëewaijã, hich haig jẽerpim kꞌõsi jẽerpinaa, tꞌumaam kꞌʌʌn dʌï hö hajapꞌata 
nʌrraju haai sim. Magnaa hĩchab sĩi donjö parhoob nem wauba, Hẽwandam dau 
na nem hagchata waunaa hãba Hẽwandam kꞌõchagpierrpaita nʌrraju haai sim, 
sĩi dich kꞌõchagpierr haba. 9 Maach peerdʌajem hiek hichdëu kꞌaugtarr gaaita 
warag wʌrppa haju haai sim, tagam kꞌʌʌnagjã hiek hajapꞌa hiekꞌamamua wawie 
kꞌapꞌʌnaa, cha maachdëu hʌk̈ꞌa nʌm hiek higwia warag chaaur hiekꞌamaajem 
kꞌʌʌnagjã hajapꞌa jaau kꞌapꞌʌ jaaumamua Hẽwandam hiigta pꞌũrreu hawaag.

Nem parhoob jaau wënʌrrʌm kꞌʌʌnag hikꞌʌaba hiekꞌaju haai nʌm
10 Pua kꞌapꞌʌ sim, pãach heepaijã har hamach wawiewai hũrba warag 

chaaur hʌ̈kꞌa hʌ̈kꞌa haajem kꞌʌʌn kꞌapan tꞌʌnʌm. Makꞌʌʌnan sĩi nem maadëu 

higmapꞌamta jaau wënʌrrʌmua warag hõor kꞌũgur wënʌrraajem. Mamʌ 
hʌ̃rcha mua mag jaau chirʌmʌn, har chi hʌ̈kꞌa nʌm kꞌʌʌnan hamach mor 
gaai dauchachmaju haai sĩsidʌm ha jaaujem kꞌʌʌn higwiata mag chirʌm.

11 Jãgʌm kꞌʌʌnan hi kꞌõorjʌ ̃sĩumaju haaita sĩsidʌm. Magba haawai 
sĩi pꞌatkꞌon paarpam kꞌõchgaupai jãg nem jaauju haai kꞌabampa jaau 
wënʌrrʌmua hõor di hëntër kꞌũgur pʌamaajerram.

12 Hĩchab pua kꞌapꞌʌ sim, Cretapien hamach jãg chitꞌëem gaaimua hamach 
heepai hãb Hẽwandam hi jaaumie gaai tꞌʌr̃ wai narrau ham higwia, “Cretapien 
kꞌai nem sëunemnaa nem kꞌaibag saakienjöta sĩerrjëem; magnaa sĩi kꞌusëugnaa 
degpai tꞌach bipöm kꞌöju happaita kꞌapꞌʌ sĩerrjëemgui” hajim. 13 Chi mag 
hiekꞌatarr wounaun chadcha hag heyaata hiekꞌapʌïjim, ham chadcha hich 
magta sĩerrjëe haawai. Maagwai mua pʌrʌg, hikꞌʌaba hiekꞌabá ha chirʌm, 
maach hipierr Hẽwandam hiek hʌk̈ꞌa durrum kꞌʌʌnag cha maadëu hʌk̈ꞌa nʌm 
hiek heepai hagcha wënʌrramkꞌĩir; 14 maagwai judionaanau hamach kꞌĩirjug 
heepai hompaawia parhooba ham hëugar nem jaau wënʌrrawiajã magʌm 
kꞌʌʌn hiek hasekasba, ni har maachjö Hẽwandam hiek chaar hʌk̈ꞌa narrta hiseg 
pʌawia parhoob wënʌrrʌm kꞌʌʌnau nem waupi jaau nʌm kꞌʌʌnagjã magʌm 
kꞌʌʌn hipierraa ham hugua. Makꞌʌʌnau jaauwai nem parhooba kꞌö nʌmua wa 
nem parhooba pʌrbarmua kꞌãijã Hẽwandam dau na maach hãarjem ha jaaujem.

15 Mamʌ har kꞌĩirjug wajapꞌa wai nʌm kꞌʌʌnag chan mag kꞌabam, nem 
tꞌʌnʌm tꞌum hajapꞌa tꞌʌnʌm. Mamʌ har Hẽwandam hiek hʌ̈kꞌaba ni 
kꞌĩirjugjã hajapꞌa kꞌaba nʌm kꞌʌʌnag chan, bʌ̃ʌrjã nem hajapꞌam chukꞌum, 
hamachdëu kꞌaigba kꞌĩirju nʌm gaaimua sĩi kꞌĩirjug memerkꞌömjö sĩsid 
haawai. 16  Hamachdëupain haman Hẽwandam dënkꞌa nʌm haajem; 
mamʌ hamach nem wau nʌm gaaimua merag chukꞌu sĩerrjëem, sĩi 
par hiiupaita mag nʌrrjëem haawai. Hamach mag wënʌrrʌm gaaimua 
hõraujã ham kꞌa hisëe haajem. Hʌ̈kꞌa nʌm hanʌmta warag Hẽwandamau 
nem waupi jaau sim hichaaurta hʌ̈kꞌa hʌ̈kꞌa sĩerrjëem. Jãgʌm kꞌʌʌn chan 
bʌ̃ʌrjã serbiibata sĩerrjëem nem hajapꞌam wawaag.

Jãga hõor wawiju haai nʌ

2  1 Tito, pʌchdëu hõrag nem jaauwai har chadcha Hẽwandam hiek 
chaar tꞌãraucha hʌ̈kꞌaajem kꞌʌʌn wënʌrraajemjöta hamag wënʌrrapi 

jaaubá. 2  Jöoin wawiewai donnaanjö parhoob nem wauju kꞌãyau hajapꞌa 
kꞌĩirjunaata nem waupi jaaubá hamag. Mag nʌm dʌ̈i hĩchab kꞌĩir masita 
hapibá, hõrag hamach hökꞌö hamkꞌĩir. Magnaa hĩchab mʌg Jesucristo 
hiek maachdëu hʌ̈kꞌa nʌm gaaijã hubʌ wënʌrrʌm dʌ̈i tꞌumaam kꞌʌʌn kꞌa 
kꞌõsinaa hĩchab pꞌitꞌurg waauwaijã kꞌĩir tꞌũu hãwaat kꞌapꞌʌ hãwatpi jaaubá.

3 Hich hagjö hũanaanagjã chadcha Hẽwandam hiekpai hʌk̈ꞌanaa hirigpai 
jëeujem kꞌʌʌnjöta wënʌrrapi jaaubá, sëunem nem hĩgkꞌa nʌrrjëe kꞌaba, nag pigjã 
kꞌaba. Magju kꞌãai hamag hagpierraata wënʌrrapi jaaubá, chaainpaim kꞌʌʌnau 
mag hoowai hamjã hich hagjöta wënʌrraju haai nʌm ha kꞌap hamkꞌĩir. 4 Magnaa 

hĩchab hamach kꞌãai chaainpaim kꞌʌʌnjã wawie kꞌapꞌʌta wawipi jaaubá, hamach 
jaain daupiinaa chaainjã jãsene hamkꞌĩir; 5 mag nʌm dʌï hĩchab nem waauwaijã 
kꞌĩirjug paraa nem waunaa, deeum hemkꞌooi dʌïjã hoob pʌpʌr haju kꞌãyau hich 
jaaijã hichdëuta kꞌapꞌʌnaa degam nemjã hichdëuta tꞌum kꞌapꞌʌ hamkꞌĩir; magnaa 
hĩchab tꞌumaam kꞌʌʌn dʌï hö hajapꞌanaa hich jayau nem mag haawai hipierraa 
haa kꞌaugamkꞌĩir. Magta hamag pʌch hipaarmua wawipi jaaubá; magbaawai ni 
hãbmuajã Hẽwandam hiek maadëu hʌk̈ꞌa nʌm higwia kꞌaigba hiyʌʌ̈ habaju.

6 Hich hagjö chi hemkꞌooin hagtꞌa chaainaam kꞌʌʌnagjã hajapꞌa kꞌĩirjunaata 
nem waupi jaaubá, dau pꞌipꞌirag chukꞌu. 7 Mamʌ ham mag wënʌrramkꞌĩran, 
pʌchdëujã pʌch chitʌmpierr hajapꞌa nem waunaa hagpierraata chitá hĩchab. 
Hẽwandam hiek jaauwaijã chadcha nem hagchata jaaubá, bʌʌ̃rjã hibʌʌr wauba, 
8 Cristoou jaaupi simjö hiek hajapꞌa hiekꞌamamua. Maagwai hãbmuajã pʌ 
hiekꞌatarr sëunemeg pꞌëbaju. Mag nʌm dʌï hĩchab cha maachdëu Hẽwandam 
hiek hʌk̈ꞌa nʌm higwia, har warag chaaur hiekꞌaajem kꞌʌʌnaujã hamachdëu 
pöd pãar hëugar kꞌaigba hiekꞌaju hooba haawai warag jaauju kꞌaugbaju.

9 Har sĩi chikꞌam chogkꞌa par pꞌidkꞌa nʌm kꞌʌʌnagjã hĩchab hamach 
patronnaan hipierraanaa hamau kꞌõsi haajemjöta nem waupi jaaubá, nem 
jaauwaijã waumaaugau dʌ̈i hʌ̈kꞌa hʌ̈kꞌa haba. 10 Hamag wir haig hamach 
patronnaan nem jĩgkꞌapiba jaaubá. Ham nem jĩgkꞌaju kꞌãyau warag hamach 
patronnaan nemjã hamach chi mor kꞌʌʌn dënjö hajapꞌata waupi jaaubá, 
maagwai mag nem jaauwaijã dëgölp hamach meer ham nem haair habaju 
kꞌãijã ha kꞌĩirjuba nem jaaum kꞌõsi jaaumkꞌĩir. Hõrau pãar mag hoowai, 

“Hãa chadcha jãkꞌʌʌnau hʌ̈kꞌa nʌm hiekꞌan chadcha nem hajaug kꞌërʌm” 
haju, Hẽwandam maach peerdʌajem hiek maachdëu hʌ̈kꞌa nʌm higwia.

Kꞌani Hẽwandamau maachig kꞌapꞌʌ hapiejẽ
11 Hẽwandamau hichdëu hõor dau haug kꞌaugaag hich Hiewaa pʌïjim, 

mag pʌïbarm gaaimua maach tꞌumaam kꞌʌʌn hʌü peerdʌju haai nʌm ha 
kꞌap hamkꞌĩir. 12 Mag hich garmua maach peerdʌ hawaag maach dau haug 
kꞌaugtarrpí, jũrr maadëu dich kꞌĩirjug kꞌaigbam tꞌum hisegnaa mʌg jẽb gayam 
nem sĩi dich hö kꞌõchagjã warre werba sĩuju haai nʌm, jũrr hajapꞌa kꞌĩirjunaata 
nem waunaa hõor dakꞌĩirjã hagcha wënʌrrʌmua hãba Hẽwandamagpai 
hichdëu kꞌõsi simjö jëeu wënʌrraag. 13 Jesucristoou maachig bëeju ha jaau 
pʌatarr hag hed pa nʌm hora, maachin hich magta honee hi nʌ wënʌrraju haai 
nʌm, chadcha mag hi bëeju kꞌapꞌʌ naawai. Hich bëem hedan hedau bʌ ̈wʌʌ jẽer 
hurumjö hooimʌta dau daau maachig hich hoopiju. Maata maach Hẽwandam 
hanaa maach peerdʌ haaujem Jesucristoou. 14 Hich mag Jesucristota maach 
kõit hʌdʌraa hich tꞌõopijim, magbarmua maach kꞌaibag tꞌum chugpaapʌïwia 
maach peerdʌ hawaag, mag peerdʌ hauwia ya hich dën chaarkꞌa nʌisiewai jũrr 
hãba hich hatꞌeepaita nem hajapꞌa waum kꞌõsi wauju kꞌĩirju wënʌrramkꞌĩir.

15 Tito, cha mʌchdëu pʌchig jaau chirʌmjöo mʌ himeerba hich mag 
jaaumamua ham wawibá. Pʌchdëu mag jaau sim hũrba nʌm kꞌʌʌnag warre 

meeurrau sĩubá, bʌ̃ʌrjã pʌch hipeer hahau hapiba. Pʌchta ham pör haawai 
puata hamag mag hiekꞌaju haai chirʌm. Hoob pʌch higwia hiwiir hãbamʌgjã, 

“Pua chan marag mag hiekꞌaju kꞌaba simta mag hiekꞌa sim” hapim.

Jãga wënʌrraju haai nʌ Hẽwandam hiek hʌ̈kꞌa nʌm kꞌʌʌn

3  1 Tito, pʌch haig chi hʌk̈ꞌa durrum kꞌʌʌnag deeu pꞌʌʌrba jaaubá, mʌg jẽb 
gaai chi pörkꞌa tꞌʌnʌm kꞌʌʌn hipierraanaa hĩchab nem wajapꞌam wawaagjã 

sĩi nem par daúa hooba hamkꞌĩir. 2 Hamag ni dich kꞌapeen hiwiir hãbam 
hëugarjã kꞌaigba hiekꞌapiba jaaubá, magnaa hĩchab sĩi kꞌõinaa wënʌrranaa, 
tꞌumaam kꞌʌʌn dʌï hö hajapꞌa, chum kꞌĩir masi dʌrdʌr haju kꞌãyau sĩi dich 
kꞌapeen daupii. Magta hamag jaaubá. 3 Pua kꞌapꞌʌ sim, warran maachjã bʌʌ̃rjã 
kꞌĩirjug chukꞌumjö haawai sĩi Hẽwandam hipierraajã kꞌabata wënʌrrajim. Mag 
hi hipierraajã kꞌaba narr gaaimua hi haar barju kꞌʌdjã kꞌaugba hokꞌoo wënʌrrarr 
haawai sĩi mʌg jẽb gayam nem dichdëu kꞌõchagagta hee wënʌrrarr gaaimua 
hich magʌmuapaita sĩi maach pꞌẽetꞌʌg wai nʌmjö naajeejim. Mag dich kꞌaibag 
hee narr haawai dichta jũrr chikꞌam kꞌãaijã hʌr̃pai ham hiigjeejim, chikꞌam dʌï 
kꞌujʌrpaim hiekꞌau. Mag nʌm dʌï hĩchab hõrau maach hoomapꞌa haawai hĩchab 
maach garmuajã dʌï ham hoomapꞌa haajeejim. 4 Mag naajieb mamʌ Hẽwandam 
maach peerdʌ haaujemua hʌü hich Chaai pʌïbarmua chadcha hichdëu hõor 
dau haug kꞌaug paraanaa jãsene simjã tꞌumaam kꞌʌʌnag kꞌapꞌʌ hapijim. 5 Mag 
hirua maach peerdʌ hautarr chan nem hajapꞌa wau wënʌrrarr gaaimuajã 
kꞌabajim; hirua maach peerdʌ hautarran, sĩi hich garmua maach dau haug 
kꞌaugwi hajim. Mag maach dau haug kꞌaug nʌm haig, hich Hẽwandam Hakꞌarau 
maach pekau dö badag barbapʌïmjö tꞌum chugpaabapäaiwaita, ya tag warr dich 
wënʌrraajerrjö kꞌaba, jũrr maach kꞌĩirjugta chi hiiurig paapʌïjim. 6 Magaagta 
Jesucristo maach peerdʌajem gaaimua Hẽwandamau hich Hakꞌaar pʌïjim, 
maach dʌï hogdʌba maach kꞌaigpër nʌrramkꞌĩir. 7 Mag, maach kꞌaibag hee wëtju 
harrta jũrr Hẽwandamau maach kꞌaibag tꞌum chugpaapʌïwia hich haar höbër 
wënʌrrajujã maachig kꞌapꞌʌ hapijim.

8 Mua cha jaau chirʌmʌn chadcharam hiekꞌau. Maguata muan pʌrʌgjã hich 
magta hamag jaau nʌʌ hapim kꞌõsi chirʌm, har Hẽwandam hiek hʌk̈ꞌa durrum 
kꞌʌʌnaujã hãba nem hajapꞌa wau nʌm gaaipai durramkꞌĩir. Pãrau magta hamʌn 
chadcha hʌü kꞌërʌm, hõrau nemdam hig nʌmjã pãrau par daúa hooba naawai. 
9 Mamʌ hoob pua sĩi har maadëu higmapꞌam hiek gaaimua chan par pʌch 
hipꞌitꞌur hõor hipeer hahau hiekꞌa chitam. Hoob sĩi jöoingarm kꞌʌʌnau nem 
waaujerrpai hig hiyʌʌ̈ ham kꞌõchgau pʌch pꞌidagta warag werba sĩsiu ham. Hoob 
sĩi Moiseeu ley pꞌã pʌatarr gaai nem jaau sĩsidʌm hiek higam kꞌõchgaupai warag 
pʌch kꞌapeen dʌï kꞌĩir jʌãdʌbaadëmua meeukꞌa chitam. Jãg nʌmua chan pöd 
maadëu hõrag Hẽwandam hiek hʌk̈ꞌapi haubam. Mag hʌü kꞌaba sim. 10 Hãbmua 
kꞌãijã pãach hee Hẽwandam hiek maachdëu hʌk̈ꞌa nʌm chaaur jũrr parhooba 
jaauwai mag woun wawibá. Mamʌ par pʌchdëu biek numí wawibarm kꞌãijã 
bʌʌ̃rjã pʌch hiek hũrba habaawai, pãach Hẽwandamag jëeu nʌm haig magʌm 

kꞌʌʌnag pãachdëu nem wau nʌm hoob hamag waupimiet. 11 Magʌm kꞌʌʌnaun 
hamach hödegpai sĩi hich mag nem kꞌaigba jaau wënʌrraju kꞌĩirju naawaita mag 
wënʌrrʌm. Mag hamach wawitarrjã hũrba warag pekau wau wënʌrrʌm gaaimua 
maadëu kꞌapꞌʌ nʌm, hichiita Hẽwandamau ham gaai mas hab kꞌaba mas deeju.

Dich kꞌapeenau nemdam hig nʌm hoowai sĩi par daúa hoobaju haai nʌm
12  Tito, mʌchdëun Artemas kꞌabamʌn Tíquico kꞌãijã pʌ haar pʌ̈iju kꞌĩirju 

chirʌm. Hãb kꞌãijã pʌch haar barbaimaawai hichiita mʌ hoon bëeb kꞌaba 
Nicópolis pꞌöbör hee mʌ hoobahur; jãig mʌ chiraju. Mʌg noseg jaran hich 
jãigmua hogdʌba chiraju kꞌĩirju chirʌm, deeu döchʌumie burr nʌm hora. 
13 Hĩchab abogado Zenas juag hoonaa Apolos juagjã hoobá. Ham biekkꞌaju 
haawai, pʌch paarmua tꞌachdamjã jʌr deewi hamau nemdam higju 
tꞌumaa kꞌĩirjunaa pꞌëdeebapʌ̈i. 14 Tꞌum har maachjö Hẽwandam hiek hʌ̈kꞌa 
durrum kꞌʌʌnaujã hĩchab magta dich kꞌapeenau nemdam hig durrum 
hoowai sĩi par daúa hooba haju haai nʌm. Magta maadëu hö hajapꞌa 
chikꞌam juag hoo wënʌrrʌmʌn, magan hʌü maach par kꞌabata wënʌrrʌm.

Pablo kꞌapeen salud
15 Tito, mʌg hiekdampai hajim pʌrʌg mʌg hẽsap gaai pꞌã deepʌïm hig chirarr. 

Mʌig maach kꞌodnaan mʌ dʌï nʌm kꞌʌʌnaujã hamach tꞌumaam kꞌʌʌnau pʌrʌg 
salud deepʌï nʌm. Maach kꞌodnaan pʌch haar cha maachdëu hogdʌba hʌk̈ꞌa 
wënʌrrʌm hiek gaaimua maar mau nʌm kꞌĩirjuwia hig durraajem kꞌʌʌnagjã 
hĩchab maar salud deebá. Mʌʌn hãba Hẽwandamagta pãar kõit jëeu chiraajem, 
pãar dʌï hogdʌba hich mag pãar tꞌʌa wai nʌrramkꞌĩir. Hayoo kakë,

Pablo 

Salud

1 Filemón, ¿jãgpai chirʌ?́ Mʌʌn Pabloou. Maach Pör Jesucristo hiek jaau 
chirʌm gaaimua preso chirʌm. Mag preso chirʌmuata pʌrʌg mʌg hẽsap 
pꞌã deepʌï chirʌm. Pʌjã maar dʌï maach Pör Jesucristo hiek jaau nʌm gaai 
hogdʌba kꞌitaawai, maach hermano Timoteo dʌïmua muata pʌrʌg saludaa 
chirʌm. 2 Mʌg hẽsap gaai mam hĩchab salud: maach hʌp̃ꞌʌi Apia hatꞌee; 
Arquipo, maach hipierr dʌï hogdʌba maach Hẽwandam hiek jaau kꞌitaajem 
hatꞌee; maimua hĩchab chi hʌk̈ꞌa durrum kꞌʌʌn tꞌum pʌ di haig hãba biirdʌwia 
Hẽwandamag jëeujem kꞌʌʌn hatꞌeejã hagjö salud deepʌï chirʌm. 3 Maach Haai 

FILEMÓN
Pabloou Filemonag 

hẽsap pꞌã deepʌ̈itarr
Kꞌaíu pꞌãjĩ maimua kꞌai hatꞌeeta pꞌãjĩ. Mʌg cartadam Pabloouta pꞌãjim 

haajem hĩchab, jöoi Filemón hatꞌee. Chi Filemón Colosapierr hajim haajem, hich 
Pabloou maach peerdʌajem hiek jaau nʌrrʌm hũrwi hʌ̈kꞌatarr (v. 19). Pabloou 
hichdëucha chan Colosapienag Cristo hiek jawaan maba harr haawai Efeso 
pꞌöbör hee año tꞌãrjupjö sĩetꞌuurwai kꞌãijã jöoi Filemón dʌ̈i hoojim, haigmua chi 
Colosas dakꞌa sĩerr haawai (Hch. 19).

Hagtarr kꞌur Pabloou mʌg carta pꞌãawai haigmua warp jũrr Roma pꞌöbör heeta preso 
sĩejim haajem, hich jöoi Pablo. Maagwai hĩchab Onésimo hanʌmta Filemón chogkꞌa 
sĩejim haajem. Mag chi Pablo Roma preso sim heeta mag Onésimo hanʌmua hich patrón 
jöoi Filemón pꞌatkꞌon jĩgkꞌawi dʌrmajim hanaabá. Mamta Pablo dʌï tꞌẽuwi Pabloou hirig 
maach peerdʌajem hiek jaaubaadëjim haajem. Mag hichig hajapꞌa jaaubaadeewaita 
hʌk̈ꞌawi warag hich Pablo haig sĩsijim haajem, hirua nemdam hiigwai haudedee haag.

Kꞌan jawaag hajĩ. Mamʌ Pabloou hĩchab kꞌapꞌʌ sĩejim haajem, Onésimojã hich 
pap haar deepʌïju haai sim. Mag, chadcha Onésimo hich pap Filemón haar deepʌïjim 
haajem. Mag Onésimo hich pap haar deebapʌïm dʌïta hich gaaupai mʌg cartajã 
deepʌïjim haajem. Deeu Filemonag hich chog Onésimo hajapꞌa recibiimkꞌĩir Pabloou 
mʌg carta gaai hirig chaigpajim. Mag recibiiwaijã sĩi hich chogjöpai kꞌaba, ya hĩchab 
hichjö Cristo hiek hʌ̈kꞌawi hich kꞌodkꞌa simjöta hi recibiipijim jöoi Filemonag.

Hẽwandamag jëeunaa hĩchab maach Pör Jesucristoogjã jëeu chirʌm pãar kõit, 
pãar hogdʌba tꞌʌa wai wënʌrrʌm dʌï hĩchab pãar kꞌõinaa wai wënʌrramkꞌĩir.

Filemón gaaimua Pablo honee hatarr
4 Filemón, Hẽwandamag jëeu chirʌm haig mʌchdëu pʌ kꞌĩirju hatꞌaawai 

warag pʌ higwia hirig hʌü hajim ha chiraajem. 5 Mua chadcha hirig hʌü 
hajim haajem, mʌchdëu hũurwai pua tꞌum Hẽwandam hiek hʌ̈kꞌa durrum 
kꞌʌʌnjã daupiinaa maach Pör Jesucristo dʌ̈ijã hubʌ chitʌm ha hũurjeewai. 
6 Hĩchab mua pʌ kõit Hẽwandamag jëeu chiraajem, cha maachdëu hʌ̈kꞌa 
nʌm hiek deeum kꞌʌʌnag jaaumam dʌ̈i pʌchdëupaijã jãga Jesucristo 
gaaimuata maachin Hẽwandam dʌ̈i hʌü wënʌrraajẽ ha tꞌumaa hajapꞌa kꞌap 
hamkꞌĩir. 7 Pua mag maach Hẽwandam hiek hʌ̈kꞌa durrum kꞌʌʌn tꞌum kꞌa 
kꞌõsi haajem ha jaau nʌm gaaimua, mau chirʌm hãba, pua hĩchab mʌ tꞌãar 
honee hapi sim. Hʌü nʌm hermano. Puata hʌü maach hermanonaan dʌ̈i hö 
hajapꞌa ham kꞌĩir jãsenkꞌa chirʌm gaaimua hamjã kꞌĩir honee durrum.

Onésimo kõit Pabloou Filemonag chaigpatarr
8 Mag pua tꞌumaam kꞌʌʌn kꞌa kꞌõsi haajeewai, pʌch chog harr Onésimojã 

hagjö warm kꞌʌʌnjö pua daupii haju haai sim. Cristoou hich hi jaaumkꞌĩir mʌ 
jʌr hautarr haawai mua pʌrʌg warre hi daupii habá ha jaauju haai chirʌm. 
9 Mamʌ muata hajués pʌrʌg hi daupii hapi chirʌm ham hugua, maach numijã 
hagdaujö chikꞌam kꞌa kꞌõsi nʌmjö hi kꞌa kꞌõsi hamkꞌĩir, sĩi hikꞌõrjã kꞌaba pʌrʌg 
magam hig chirʌm. Mʌ ya jöoiraa chirʌm. Mag chirʌm hãba, Cristo hiek 
jaau chitʌm gaaimua preso chirʌm. 10 Mag chirʌmuata pʌrʌg chaigpa chirʌm 
Onésimo kõit. Hiita chadcha mua mʌch chaaijö wai chirʌm, mʌch mʌg preso 
chirʌmuata hʌü hirig maach peerdʌajem hiek hʌk̈ꞌapi hautarr haawai.

11 Warran chadcha Onésimo pʌ chog sĩi pʌ hatꞌee pꞌidkꞌaajem hajim. Mamʌ 
mag sĩerrta pʌ haigmua dʌr mawi, dʌr̈rʌʌ̈ pʌ hatꞌee tag pꞌidkꞌaba, sĩi tag 
hich higpibajujö sĩsijim. Magjieb mamʌ ya hiruajã maach dënjö Cristo hiek 
hʌk̈ꞌabaarwai, mʌ mʌg chirʌm haigjã hʌü dʌr̈rcha hirua mʌ hoo wai kꞌërʌʌ 
hawia, pʌ hatꞌeejã deeu hirua pꞌidkꞌaju mua kꞌapꞌʌ chirʌm. 12 Mag deeu pʌ 
chogkꞌa sĩeimamkꞌĩir, hũmaai mua pʌ haar hi pʌï chirʌm. Mamʌ mag mua pʌch 
haar hi pʌïbapäaiwai, mʌchchata pʌch haar barbaimamjö hajapꞌa hi wai chirsí 
pʌch dʌï. 13 Mua chadcha mʌch haigmua hogdʌba hi wai chiram kꞌõsi chirʌm, 
mʌg maach peerdʌajem hiek jaau chitʌm gaaimua preso chiraawai mʌchdëu 
nemdam hiigwaijã hichdëuta hau deebarpꞌʌ hamkꞌĩir. Mua kꞌapꞌʌ chirʌm 
hĩchab, pua mʌ hoon bëem kꞌõsi sim. Mamʌ warpꞌagkꞌam gaaimua pöd bëeba 
haawai mua jũrr hichta mʌch dʌï sĩepim kꞌõsi chirajim, mag hirua pʌ kõit mʌ 
hatꞌee nem wau simta jũrr pʌchdëuchata wau simjö hamkꞌĩir. 14 Mamʌ mau 
mʌch happai hagtꞌa pʌ hiekjã hũr hauba chan mua mag jũrr hiita hajués mʌch 
chogjö wai chiramapꞌa chirʌm, heeu dëgölp pua mag kꞌõchkꞌabaju kꞌãijã mua 
magbaadëju. Magju kꞌãai pʌchdëuchata hirig pʌch kꞌĩrau jaaumʌn chadau, mua 

hi mʌch haig wai chiraju. 15 Jãg Onésimo pʌ haigmua dʌrtarran, jãan Jöoirau 
hich hiiu kꞌãijã jãgpijim, deeu nassi pawia hũmaai pʌch haar petaawai deeu 
pʌch dʌï hich mag hi wai chirsimkꞌĩir. 16 Mag pʌch haig wai chirsim chan ya 
tag sĩi pʌ chogpai kꞌaba, ya hĩsin warram kꞌãaijã hajapchata sĩsim. Hajapcharan 
hiin ya maach kꞌod chaardamau, hiruajã hĩchab dʌï maach Hẽwandam hiek 
hʌk̈ꞌa kꞌërsiewai. Mʌch himeerba muan hi jãsene chirʌm. Mamʌ puata mʌ 
kꞌãyaujã hʌr̃cha hi jãsene haju haai sim. Sĩi pʌch chog haawaipaijã kꞌaba, 
hiruajã maach Pör Jesucristo hiek hʌk̈ꞌa sĩsiewaita hi daupii haju haai sim.

17 Magua mua pʌrʌg mag chirʌm: Pʌchdëu kꞌĩirjuawai chadcha mʌjã pʌch 
kꞌapeer kꞌai, magan Onésimo pʌch haar barm hedjã mʌchchata pʌch haar 
barbaimamjö honee hi baarpi hatꞌá. 18 Hirua pʌ dʌï kꞌaigba hawia dëbpaar 
kꞌãijã pʌrʌg paraa sim kꞌai, mʌrʌgta jëeubá, mua hi kõit pꞌagpʌïju. 19 Hoob 
kꞌĩirjum. Muata pʌrʌg mʌch juadamaucha, “Mua chadcha pꞌagpʌïju” ha pꞌã 
deepʌï chirʌm mʌg hẽsap gaai. Mamʌ pua kꞌĩir heyaa haju haai sim, dëbpaar 
chaar kꞌabam mamʌ mua Cristo hiek jaau chitʌm gaaimua pʌchdëujã Cristo 
hiek hũrtarr haawai puan mʌrʌgjã dëbpaar paar simjöta sim. Mamʌ mua 
magʌmjã higbam. 20 Magau kꞌodam Filemón. Puajã maach Pör Jesucristo hiek 
hʌk̈ꞌaajeewai, Onésimo chig haba sĩi warag hi daupii wai chirsimkꞌĩir, muata 
pʌrʌg chaigpa chirʌm hi kõit. Mag pʌjã hĩchab Cristo dën haawai cha mua jaau 
chirʌmjö habá hi dʌï, magbarmua warag mʌchpata mʌ kꞌĩirdam honee hapieg.

21 Mua kꞌapꞌʌ chirʌm, pua cha mʌchdëu jaau chirʌmjö haju. Magua mua 
mʌg hẽsap pʌrʌg pꞌã deepʌ̈i chirʌm. Kꞌapꞌʌ chirʌm hĩchab, cha mʌchdëu 
jaau chirʌm kꞌãaijã hatcha pua hi haairaa haju. 22  Mʌ hatꞌee hĩchab didam 
jʌrwi hajapꞌa kꞌĩir kꞌaug kꞌërbá, mʌch maawai hag hee chiraimaag. Mua 
pʌrʌg mag chirʌmʌn, jãg hʌü pãachdëu mʌ kõit jëeu durrum gaaimua 
Hẽwandamau mʌchig pãar hoon mapiju kꞌapꞌʌ chiraawaita mag chirʌm.

Hãbmiecha salud deepʌ̈i narr kꞌʌʌn
23 Mʌ kꞌapeer Epafras hĩchab Jesucristo hiek jaau kꞌitʌm gaaimua mʌig mʌ dʌï 

cárcel deg kꞌëraajemuajã pʌrʌg salud deepʌï sim. 24 Mag tag hĩchab pʌrʌg salud 
deepʌï nʌm: Marcoou, Aristarcoou, Demas haajemua, maimua Lucaaujã hagjö. 
Mʌkꞌʌʌnauta dʌï mʌ hipierr hogdʌba maach peerdʌajem hiek jaau durraajem.

25 Magdam jawaag hajim pʌrʌg mʌg hẽsap pꞌã deepʌ̈i chirʌm. Mʌʌn 
maach Pör Jesucristoogta jëeu chiraajem pãar kõit, pãar dʌ̈i hogdʌba 
hich mag pãar tꞌʌa wai sĩemkꞌĩir. Hayoo kakë,

Pablo 

Hẽwandamau hich Chaai pʌ̈ibarmua maachig hich kꞌaugpitarr

1  1 Warr jöoingar Hẽwandamau biek kꞌapan hichdëucha hõor jʌr hauwi 
makꞌʌʌnagta hichdëu nem jaaum hig sim jaaujeejim haajem. Kꞌar kꞌãaipi 

HEBREOS
Hebreonaan hatꞌee 

hẽsap pꞌã deepʌ̈itarr
Kꞌaíu pꞌãjĩ maimua chijã kꞌʌʌn hatꞌeeta pꞌãjĩ. Mʌg carta gaai jaauba sim 

kꞌaíuta pꞌãjĩ. Mʌg librojã hĩchab Jesucristo hiek hʌ̈kꞌa narr kꞌʌʌn hatꞌeeta pꞌãjim, 
mamʌ sĩi parhoobam kꞌʌʌn hatꞌee kꞌaba, judionaan hatꞌeeta pꞌãjim. Judionaan meu 
hebreo haajem; kꞌar maguata chi hõorjã hebreonaan gaai tꞌʌ̃ʌrjem hĩsjã hagtꞌa.

Judionaan Cristo hiek hʌ̈kꞌa durrarr kꞌʌʌnan chadcha hʌ̈kꞌaba narr kꞌʌʌn 
garmua hajapta dau haug waaujeejim haajem. Mag durrarr haawaita hãaur 
kꞌʌʌnau Cristo hiek hisegwi deeu warr hamach wënʌrrarrjö haju hẽkꞌaajeejim 
hanaabá, warrgar hamach jöoinau nemchaain kꞌëchnaa jëeujerrjöta 
Hẽwandamag jëwaag; hajapcharan Moiseeu ley pꞌã pʌatarr gaai jaau simjöma. 
Magta hamau Cristo hiek hamachdëu hʌ̈kꞌatarrta deeu hisegjöjöo haadëp naajim.

Judionaan pöm hamach jöoin hi warr hamachdëu hʌʌrkꞌaajerr ya pʌawi naajim 
haajem; mamʌ mag hamach jöoin hi pʌawi narrta hagtꞌa sĩi Cristo hatꞌeepai kꞌaba 
naajim hanaabá. Pogan ya chi hʌ̈kꞌa durrarr kꞌʌʌn dʌ̈i kꞌapeerkꞌa naajieb mamʌ, 
mag hamach kꞌapeen dau haug wau nʌm hoowi maach peerdʌajem hiekta warre 
hisegpʌ̈im hig naajim hanʌm. Maguata mʌg libro pꞌãjim haajem, hag gaai ham kꞌĩir 
honee jaaubaawai hamachdëu hʌ̈kꞌatarr hiekta hisegwi parhooba ham hugua (2:11).

Kꞌan jawaag hajĩ. Mʌg libro pꞌãtarran, judionaanau hamachdëu hʌ̈kꞌa narr 
hiekta warag hajapcha hʌ̈kꞌamkꞌĩir hajim. Maguata hamag chi hẽsap deepʌ̈i 
chirarr jöoiraujã seis veces hamag jaaujim, jãga haajẽ Cristo hiek dichdëu 
hʌ̈kꞌatarrta warag hʌ̈kꞌabanaa hewag maawai. Hĩchab jöoirau dawaa hoopi 
simʌn Cristota tꞌumaam kꞌʌʌn kꞌãaijã hʌ̃rʌʌcha sim hanʌmʌu (1:1-10:18).

Ya chi carta höpʌïju hatꞌee paawai jöoirau ham wawí sim, jãga wënʌrraju haai nʌ ha 
kꞌap hamkꞌĩir (10:19-13:21). Ham jãg chikꞌamnaan jua machgau dau hapꞌʌʌ wënʌrraajem 
hãwataagan, Cristo hiek jaau nʌm hũrwi dichdëu hʌk̈ꞌatarr gaaita hubʌ naaju haai nʌm 
ha sim. Capítulo 11 gaai hamach jöoinau hʌk̈ꞌaajerrjöta hamagjã hʌk̈ꞌapi jaau sim.

hau nʌmua, hich chognaan pʌï nʌmua, wa magbaju kꞌai hichdëuchata hamag 
jaaujeejim haajem, makꞌʌʌnau jaau nʌm hũr nʌm gaaimua hõrau hich kꞌapcha 
pamamkꞌĩir. Mag, chadcha makꞌʌʌnauta jũrr maach jöoinag hich hagjöo 
jaaujeejim haajem. 2 Mamʌ hĩs hewag pawi Hẽwandamau jũrr hich Chaai 
pʌïbarm gaaimuata maachig hʌü hich kꞌaugpibarm. Hi gaaimuata hĩchab 
nem tꞌʌnʌmjã tꞌumaa hompaawi hichigta Hẽwandam chi Hayau makꞌʌʌn 
nem tꞌumaa hich dʌï jʌãpijim. 3 Hichdëuta hĩchab mag hich Haai dʌïmua nem 
tꞌumaa hompaatarrjã sĩi hich hiiu haawai hichdëuta wai dʌnʌm. Hichta hich 
Haai kꞌĩir tꞌegnaa bëetarr haawai hi gaaimuata hĩchab Hẽwandam hajaugjã 
kꞌapꞌʌ haajem. Hichta maach kõit hʌdʌraa hich tꞌõopiwi, hichdëuta hich bagau 
maach kꞌaibag tꞌumaa chugpaawi, hʌg̃tꞌar mawi, Hẽwandam juachaar gar 
jupimajim, hichta hich mag maach tꞌumaam kꞌʌʌn Pörkꞌa sĩerraag.

Hẽwandam Hiewaata angelnaan kꞌãaijã hʌ̃rpai sĩerrʌm
4 Mag gaaimua hich Hẽwandam Hiewaata hĩchab angelnaan hʌg̃tꞌar 

tꞌʌnʌm kꞌãaijã hʌ̃rpai sĩsijim, ham kꞌãai hirigpaita hich Jöoiraujã Hiewaa 
hichënaa warm kꞌʌʌnag sĩi hich chognaan haajeewai. 5 Mag hichta 
tꞌumaam kꞌʌʌn kꞌãai hʌ̃rpai sĩewai Hẽwandamau bʌ̃ʌrjã hich chognaanag 
chan hich Hiewaag hiekꞌatarrjö hiwiir hãbamʌgjã,

“Pʌ mʌ Hiewaa haawai hĩs mua tꞌumaam kꞌʌʌnag mag kꞌap hapi 
chirʌm” habajim.

(Sal. 2:7)
Ni bʌ̃ʌrjã hich chog hiwiir hãbam higwiajã,

“Mʌʌta hi haaikꞌa chitaju, maagwai hich jũrr mʌ chaaikꞌajujã” habajim.
(2 S. 7:14; 1 Cr. 17:13)

6  Pari magju kꞌãai, warag mag hich Chaai hãbpai kꞌitʌm mʌig heegar 
päaiwai warag angelnaan hich chogkꞌa tꞌʌnʌm kꞌʌʌnagta,

“Pãach tꞌumaam kꞌʌʌnau hirigta jëeubatꞌʌ”̃ hajim.
(Dt. 32:43)

7 Hich mag warag Hẽwandamau hich chognaan hich dʌ̈i tꞌʌnʌm 
higmamua jaauwai,

Angelnaanan hirua pꞌũjö nem kꞌapꞌí hapinaa, sĩi hõt huu jẽjẽerkꞌamjö 
hichdëu nem jajaaukꞌampierr kꞌodpepet hapiejem haajem.

(Sal. 104:4)
8  Mamʌ hich Chaai higwia chan sĩi hich angelnaanagamjö hiekꞌaba, 
warag hich paarmua,

“Hẽwandam, pʌchta nem tꞌum tꞌʌnʌm Pöröu” ha hiekꞌajim chi Hayau 
hich Chaairag.

“Mʌg hatag pawiajã pʌchta hich mag chi Pörkꞌa chitaju.
Puan nem hagcha waunaa kꞌajapꞌata waaujem.

 9 Puan nem wajapꞌamta kꞌõsinaa nem kꞌaigbam hoomapꞌa haajem.
Maguata Hẽwandamau pʌrʌgta hʌg̃tꞌarjã chi Pörkꞌapijim;

hajapcharan mʌchdëuma, mʌchdëuta pʌrʌg chi Pörkꞌapijim.
Mʌchdëuta hĩchab tꞌumaam kꞌʌʌn kꞌãaijã pʌ honeecha hapijim” ha 

hiekꞌajim Hẽwandamau hich Chaairag.
(Sal. 45:6-7)

10 Maimua hĩchab hich Hẽwandam hiek pꞌã sim gaai hãbmua pꞌãmamua 
chi Hiewaa higwia,

“Señor, pʌchdëuta chadcha warrgarwe mʌg durrjã hompaawi 
hedaujãjã pʌchdëuta waujim” hajim.

 11 “Chi chugpaan chadcha pua mag nem hompaatarr tꞌum deeu chukꞌu 
haju, mamʌ pʌch chan tꞌõojã kꞌaugba hich mag chitʌm hiekꞌau.

Tagam nemen tꞌum sĩi kꞌajapꞌam kꞌajũajö jẽeudubju.
 12 Magbaawai hich jãg kꞌajũa jöoi chi hiiur dʌ̈i tꞌeg jũajemjö, pua mʌg 

durr jöoi hisegpʌ̈iwi chi hiiurig paapʌ̈iju.
Pari pʌch chan bʌ̃ʌrjã kꞌĩir kꞌĩetꞌuupaijã kꞌaba, pʌʌn hich mag 

chitʌm hiekꞌau” ha pꞌãjim.
(Sal. 102:25-27)

13 Mag hich Hiewaata tꞌumaam kꞌʌʌn kꞌãai hʌ̃rpai sĩewai sĩi hich 
chognaanagpai chan ni hãbamʌgjã Hẽwandamau hich Hiewaag hiekꞌatarrjö,

“Mʌch hiek tꞌeeg chirʌmjö haag pʌʌta mʌ dʌ̈i hãba mʌ juachaar gar 
jupbá” habajim,

“pʌch hoomapꞌa haajem kꞌʌʌn tꞌum mua pʌch jua hee pʌrkꞌa dee nʌm hora.”
(Sal. 110:1)

14 Mamʌ angelnaan tꞌum sĩi Hẽwandamau nem jajaaukꞌam hipierraa 
haagta tꞌʌnaawai hamag chan hirua mag hiekꞌabajim. Jãkꞌʌʌnan, sĩi hich 
Hẽwandamau hich dʌ̈i hich mag wënʌrraag maach hich haar pꞌë hauju 
kꞌʌʌn juag hoomkꞌĩir pʌ̈itarr kꞌʌʌnau.

Cristo hiek chan sĩi par jʌ̃gʌupai hũrju kꞌaba nʌm

2  1 Keena, mag hich chi Hiewaata hʌr̃pai sĩerraawai hi hiek chi jaau durrum 
kꞌʌʌnau maachig jaau nʌmta wajapꞌa hũrwi hʌk̈ꞌaju haai nʌm, heeu magba 

hakꞌiin sĩi par jʌg̃ʌupai hũurwai hewag mawi warr hʌk̈ꞌaba naawai haajerrjö 
sĩi parhoob hadukꞌam. 2 Warrgarwe Hẽwandamau sĩi hich angelnaanag hich 
hiek Moiseeg deepitarran chadcha nem jua tꞌeeg sĩejim. Magua hag gaai nem 
waupi jaau nʌm hichaaur nem waaujerr kꞌʌʌn chan sĩi Hẽwandamau hich 
mag par kꞌĩir hokꞌooba, hamach pekau paar hich hagpierr ham gaai deejeejim. 
3 Mag ley sĩi angelnaan gaau deepʌïtarr hichaaur nem waubarm paar ham 
dʌï maagjerrta, jãgwi maach gaaijã hirua mas deeba habarju, mʌg maach 
peerdʌajem hiek hag kꞌãai wajapcha sim jaau nʌmta sĩi hũrbamjö habarm paar. 
¿Mʌg maach peerdʌajem hiek warrjã hich maach Pör Cristoouchata nacha 
jaaubajĩ? Magtarrta hich dʌïcha wënʌrrawi hũrtarr kꞌʌʌnaujã hamachdëu 
hoowai chadcharam hiek haawai jũrr maachig jaauwi maadëujã kꞌapꞌʌ naabá. 
4 Mamʌ magpaijã kꞌaba, mag maach peerdʌajem hiekꞌan chadcharau ha kꞌap 

hamkꞌĩir, hich Hẽwandamaucha mag hich hiek jaau durrum kꞌʌʌnag hõorjã dau 
daau monaaupi maajeejim. Mag nʌm dʌï hĩchab hĩs hewag pawiajã hichdëupai 
hich Hakꞌaar jua tꞌeeg gaaimua maachigjã nem kꞌĩir pogkꞌe waupiejem, magʌm 
gaaimua mʌg hi hiek jaau nʌmʌn chadcharau ha kꞌap hapieg.

Magua mʌg maach peerdʌajem hiek jaau nʌm hũurwai par jʌg̃ʌupai 
hũrba hʌ̈kꞌaju haai nʌm.

Jesuu maach hich heeugpeenkꞌa hawaag maachjö wounkꞌatarr
5 Hĩs hewag pawiajã, chaig mʌchdëu jaau chirarrjö, Hẽwandamau hich 

Chaai gaaimuata maachig hich kꞌaugpi sĩewai, sĩi hich chognaan hich dʌ̈i 
nʌm kꞌʌʌnagta hiek tꞌeegnaa maach pörkꞌapiba hich Hiewaagta maach 
Pörkꞌapi sim. 6  Magua Hẽwandam hiek pꞌã sim gaai hãbmua,

“¿Kꞌan hajaug nʌ” hajim “maar mʌig heegarm kꞌʌʌn pua jãgcha maar 
kꞌĩrag hee haag?

¿Jãga nʌ pua jãgcha maar dau haug kꞌaugaag?
 7 Kꞌũchpai mʌig heegar wënʌrrʌweran, chadcha pua angelnaan kꞌãaijã 

maarta heegpai deejim.
Mamʌ mag nʌʌ hawia maachta nem tꞌum tꞌʌnʌm kꞌãaijã hʌ̃rpai hapijim.

 8 Nem tꞌʌnʌm tꞌum pua warre maar jua heeta pꞌëdeejim” ha pꞌãjim, 
“maachdëuta tꞌum kꞌap nʌisimkꞌĩir.”

(Sal. 8:4-6)
Chadcha magta pꞌã sĩeb mamʌ, mag hãaurpaijã kꞌaba nem tꞌum maach jua 
hee pꞌëdeetarr hanʌmta, chadcha mag tꞌumaa hichdëu jaautarrjö nem tꞌum 
maach jua heegar tꞌʌnʌm chan hagtꞌa hooba nʌm. 9 Magarrau Jesuuwan 
chadau, mʌig heegar wounkꞌa sĩetꞌuurwai maachjö angelnaan kꞌãaijã 
Hẽwandamau heegpai hi deejieb mamʌ, hĩs jũrr hichdëuta nem tꞌʌnʌm tꞌum 
chadcha wai dʌnʌm. Mamʌ Hẽwandamau mag maachjö angelnaan kꞌãaijã 
heegpai hapitarran, maach dau haug kꞌaugwi maach peerdʌ haum kꞌõchgau 
maach kõit dau hapꞌʌʌ hamkꞌĩir hajim. Mamʌ mag maach gaaimua meetarr 
jũrr, hich Hẽwandamau hichta nem tꞌum tꞌʌnʌm kꞌãaijã hʌ̃rpai hapijim.

10 Nem tꞌʌnʌmʌn tꞌum Hẽwandamau hompaatarrau hich hatꞌee, hichdëu hig 
sĩerrjö hamkꞌĩir. Mamʌ mag hʌr̃cha hichdëu hig sĩerran, hõor pöm hich chaainkꞌa 
hauwi hich haar pꞌë hawaag hajim. Magaag hatꞌee hirua hʌdʌraa hich Hiewaa 
Jesuuta dau hapꞌʌʌ hapijim, mag hapꞌʌʌ habarm gaaimua hʌü ham peerdʌajemkꞌa 
sĩsiewai hichdëuta Hẽwandam haar hõor höbërpiejem kꞌamkꞌĩir. 11 Mag hich 
Jesús Hẽwandam Hiewaa harrta, maachjö angelnaan kꞌãaijã heegpai simuata 
Hẽwandam hatꞌee maach hajaug paapʌïwi hich Haaita maach Haaikꞌapijim. Mag 
gaaimuata chadcha hich Hẽwandam Hiewaa Jesuujã chigag chukꞌu maachig 
heeugpeen haajem. 12 Mag hichdëu maach hich heeugpeen hich dʌï haai hãbam 
kꞌʌʌnkꞌa wai sim higwi, hich Hẽwandam hiek pꞌã sim gaai mag sim:

“Tata, mua mʌch heeugpeenag jaauju pʌ jãga chirʌ́;
magnaa mʌchdëupa ham dʌ̈i pʌ tꞌumeukꞌarju” ha sim.

(Sal. 22:22)
13  Hĩchab Isaías gaaijã hich hag hiek higwi,

“Tata, pʌchdëu mʌrʌg hõor pꞌëdeetarr dʌ̈i mʌ cha chirʌm” ha sim, 
“hajapcharan pʌch chaainkꞌa tꞌʌnʌm kꞌʌʌn dʌ̈ima.

Ham gaaimua mʌch pꞌitꞌur chirʌm haigjã, pua mʌrʌg hoobamjö 
chan habaju mua kꞌapꞌʌ chirʌm” ha sim.

(Is. 8:17-18)
14 Mag mʌig heegar chi chaainkꞌa tꞌʌnʌm kꞌʌʌnjã wounaanta mag hi chaainkꞌa 
tꞌʌnaawai hich Jesujã mʌig heegarm kꞌʌʌnjö wounkꞌata sĩeichëjim, wounjö meeg; 
mag hich meebarmua mʌig heegar hichta chi durr kꞌʌ hawi hõor dajẽk wai sĩerrta 
hiek tꞌeeg chukꞌu hapäaig; hajapcharan mepeerta hich garmua pödpäaigma. 
15 Mag Hẽwandam Hiewaa kꞌaba harrjö hich Jesús maach kõit meebarmuata, jãg 
sĩi chikꞌam chogkꞌa nʌm kꞌʌʌnau hamach patrón jua högkꞌa durraajemjö, maach 
dajẽgbaawai hokꞌooju högkꞌaajerr kꞌʌʌnjã hʌü peerdʌtkꞌa hatꞌaawai tag hi högkꞌaba 
nʌisijim. 16 Mag hi bëewaijã hich chan angelnaan peerdʌ hawaanta bëeba, maach 
mʌig heegarm kꞌʌʌn peerdʌ hawaanta bëejim; hajapcharan maach hĩs mʌg 
Hẽwandam hiek jöoi Abrán dënjö hʌk̈ꞌa nʌm kꞌʌʌn peerdʌ hawaanma. 17 Pari 
mag maach peerdʌajemkꞌanaa hĩchab hichta warrgarm pꞌadnaan pöröu haajerrjö 
Hẽwandam dʌï maach kõit hiekꞌaajem kꞌaagan, hichiita hich Jesujã nem tꞌumaam 
hatꞌee maach hich heeugpeenkꞌa nʌm kꞌʌʌnjö wounkꞌaju haai sĩejim. Mag sĩewai 
pꞌadnaanau hõor kꞌaibag paar nemchaain kꞌeechjerrjö, jũrr hichta maach kõit 
hʌdʌraa hich tꞌõopibarmua maach kꞌaibag tꞌum chugpaa haujim. 18 Mag hichjã 
woun harr haawaita maachjö dau haug wauwi meperaujã hirig nem kꞌaigbam 
waupiju hẽkꞌaajeejim. Mamʌ hichdëujã magʌm tꞌum hãwattarr haawai, maachdëu 
mag nem kꞌaigbam waujöjöomjö haadëpꞌʌm haigjã hʌü hirua maach dau haug 
kꞌaugwi maach kꞌaigpeerjem, hich dënjö magʌm tꞌum pödpʌp̈ʌï hamkꞌĩir.

Jesuuta Moisés kꞌãai hʌ̃rpai sim

3  1 Magua hermanonaan, pãar har Hẽwandam dʌïpai wënʌrrʌm kꞌʌʌn, har 
maachta hich haar pꞌë hawaag hich chaainkꞌa hautarr kꞌʌʌn, pãadë mʌ 

hiek hũrbat: Jesucristota chadcha hich Hẽwandamaucha hich hiek jaaumkꞌĩir 
jʌr hauwi pʌïtarrau. Hichta hĩchab hĩsin warrgar pꞌadnaan pör haajerrjö maach 
kõit Hẽwandam dʌïcha hiekꞌaajemʌu. Hʌü hi gaaimua maadëu chadcharam 
hiekta hʌk̈ꞌa nʌm. 2 Hich jãg Moiseeujã Hẽwandamau hichig jajaaukꞌam tꞌum 
israelnaan dʌï haajerrjö, Jesuujã Hẽwandamau mag hichig hich hiek jaaupinaa 
hich hiek hʌk̈ꞌaajem kꞌʌʌn kõit hiekꞌaajem kꞌapibaawaijã chadcha hirua 
tꞌumaa hichig jaautarrjö hajim. 3 Mamʌ hagdaujö mag hamachig nem jaautarr 
tꞌum waujierrab mamʌ, hichí Jesuuta Moisés kꞌãaijã hʌr̃pai sim. ¿Jãgwi mag 
chirʌ?́ Pãrau kꞌapꞌʌ nʌm, hãbmua di hëeuwai chi hëutarr wounta chi di kꞌãaijã 
hʌr̃cha hig hiyʌʌ̈ haajem. Hich jãgta nʌm hĩchab Jesujã Moisés dʌï: Moisés 
sĩi maachjöpai mʌig heegarm haawai hiin sĩi Hẽwandam juau. Mamʌ magba 
Jesuun hi nawe hich mag sĩerraawai hichiita hi kꞌãai hʌr̃pai sim. 4 Pãrau kꞌapꞌʌ 

nʌm, hãbmua di hëubam haig chan bʌʌ̃rjã di chukꞌum. Hich hagjö sim hĩchab 
nem tꞌum mʌg tꞌʌnʌmjã; hich Hẽwandamauta nem tꞌum waubajieb, maach 
wounaanjã tꞌum, Moisepa. 5 Magua Moisejã sĩi hich Hẽwandam chog harr 
haawai hichig jajaaukꞌamjöta haajeejim hi hõor dʌï. Hajapcharan hi pꞌidagan, 
Hẽwandamau mag hich hõorkꞌa tꞌʌnʌm kꞌʌʌn dʌï hajuuta jũrr hõrag jajaau 
haajeejim. Ma hajim hi pꞌidag. 6 Mamʌ Cristo Jesús chan magba, Jesuun hich 
Hiewaa chaar hichdëu pʌïtarrau. Magtarr haawai hichdëuta maach hich Haai 
hõorkꞌaju kꞌʌʌn tꞌum peerdʌ hauwi hichdëuta kꞌap sim, hichig jaautarrjö. Maata 
hi pꞌidag haawai hi gaaimuata maach mʌg Hẽwandam dënkꞌa nʌm. Majã 
chadcha mag hi hõorkꞌa naawai parta hi hiek hʌk̈ꞌaba nʌm kꞌapꞌʌnaa honee 
hirua maach hich haar pꞌë hauju kꞌĩirjugta hogdʌba wënʌrrʌmʌn mamʌ.

Hẽwandamau hich hõorkꞌa nʌm kꞌʌʌn kꞌĩir meeupiju
7 Magua hoob tꞌãar tꞌeeg hamiet, heeu pãach dʌ̈ijã Hẽwandamau 

israelnaan dʌ̈i harrjö hadukꞌam. Magju kꞌãai Hẽwandam hiek pꞌã sim 
gaai hich Hẽwandam Hakꞌaraucha jaau simjö,

“Hĩs pãachdëu Hẽwandam hiek jaau nʌm hũurwai 8  hoob 
israelnaanjö tꞌãar tꞌeeg hamiet.

Hõor chukag hee pꞌʌʌr wënʌrraawai hamau warag Hẽwandam dʌ̈ita 
serereu nʌʌ hawi hi meeukꞌapi pʌ̈ijierram.

 9 Cuarenta años mag hõor chukag hee wënʌrraajeewai, pãar jöoinau 
nem hooba haajempa hamach kꞌaigpërm kꞌõchgau hirua hich jua 
tꞌeeg hoopiejerrjã, hamau warag hi jũramjö haajeejim.

 10 Maguata chadcha ham dʌ̈i meeukꞌawi, hirua magjim hamag:
‘Pãran sĩi parhooba pãachdëu hampierr ham kꞌõchgau hokꞌoota 

wënʌrrʌm; mamʌ mag nʌm mua nem jaau chirʌm chan 
waumapꞌa nʌmgui’ ha hiekꞌajim.

 11 Magta chadcha kꞌĩir machgau hirua chi hich hichaaur nʌm kꞌʌʌn 
chan hich haar höbeerpibamgui ha hiekꞌajim hich Hẽwandamau.”

(Sal. 95:7-11)
12  Hermanonaan, maguata muan pãragan, “Hẽwandam hich hiekꞌabarmjã 

chadcha nem wau sĩerrʌm hiek hʌ̈kꞌaba nʌm gaaimuapai chan hoob 
tꞌãar kꞌaigba nʌrrjëe hamiet” ha chirʌm, pãach mag nʌm gaaimua warag 
Hẽwandamta hisegam hugua. 13 Magju kꞌãai Hẽwandam hiek pꞌã sim gaai 
jaau simjö, hʌü hagtꞌa dich kꞌapeendam wawiju haai nʌwe hed hëepierr 
hagdaujö pãach kꞌapeen wawibat, pãach pekau hee nem kꞌaigbam wau 
nʌmuapai pãach kꞌũgurwi warag tꞌãar tꞌeeg ham hugua. 14 Pari mag Cristo 
dʌïta kꞌapeerkꞌanaa hichdëu jaautarrjö chadcha maach dʌï hʌü hapim kꞌõsi 
nʌm kꞌai, magan warrcha hi hiek hũurwai chadcharam hawi hʌ̈kꞌa nʌisierrta 
hich mag dich tꞌõm haar hogdʌba hʌ̈kꞌa wënʌrraju, warrcha hʌ̈kꞌatarrjö.

15 Pari magaagan, Hẽwandam hiek gaai pꞌã sim chaig jaau chirarrjö,
“Hĩs pãachdëu Hẽwandam hiek jaau nʌm hũurwai hoob tꞌãar tꞌeeg hamiet;

hoob har israelnaanau warag Hẽwandam dʌ̈ita serereu nʌʌ hawi hi 
meeukꞌapipʌ̈itarrjö hamiet” ha chirʌm.

(Sal. 95:7-8)
16 ¿Pãrau kꞌapꞌʌ nʌ, Hẽwandamau hich hiek jaaupi sim hũr nʌm hãba, chijã 
kꞌʌʌnauta warag mag hi meeukꞌapijierrá? ¿Maach jöoin Egiptomua Moiseeu 
chawag pꞌë harrtarr kꞌʌʌn hamach tꞌum kꞌabajĩ? 17 ¿Chijã kꞌʌʌn dʌïta 
Hẽwandam cuarenta años mag meeukꞌa sĩejĩ? Hich hichaaur harr kꞌʌʌn dʌïma, 
hamach pekau wautarr gaaimua. Mag gaaimuata mag hõor chukag heepai 
pꞌʌʌr wënʌrrʌmua tꞌum kꞌëchjierram hanaabá, hamach barju harr haarjã 
barba. 18 Maimua hĩchab ¿hich makꞌʌʌnag kꞌabajĩ, hamach kꞌõchagpierr ham 
kꞌõchgau bʌ̃ʌrjã hich hiek hasekasba harr jũrr hich Hẽwandamaucha, “Cha 
mʌ hiekꞌa chirʌm hiekꞌau pãar chan mʌchdëu pãach kꞌĩir meeupiju ha chirʌm 
durrjã mua dubpibamgui” ha hiekꞌatarr? 19 Hajapcharan mag pöd barba harran, 
hamachig Hẽwandamau jaautarrjã hajappai hʌk̈ꞌaba narr gaaimuata mag pöd 
barba kꞌʌd jãrrpai kꞌëchjierram hanaabá.

4  1 Keena, hĩs hewag pawiajã, hich Hẽwandamauchata jaautarr haawai, 
hagtꞌa hi haar barju haai nʌm. Maguata maachjã kꞌĩir kꞌapꞌʌ wënʌrraju 

haai nʌm, heeu hamjö hãb kꞌãijã mag hirua maach kꞌĩir meeupiju ha sim 
haar pöd barba hadukꞌam. 2  Hamag jaautarrjö maachigjã maach peerdʌajem 
hiek jaauwi nʌm. Mamʌ hamaun mag hamachig jaautarrjã sĩi par jʌg̃ʌupai 
hũrtarr haawai ham hatꞌee chan bʌ̃ʌrjã serbiibajim haajem, hʌü chi hʌ̈kꞌa 
narr kꞌʌʌn dʌ̈i warag kꞌĩirjug hãba ham dënjö hi hipierraa haba harr haawai. 
3 Maach chi hʌ̈kꞌa nʌm kꞌʌʌnan, mag Hẽwandamau maach hich haar pꞌë 
hauwi hich dʌ̈i kꞌĩir meeupiju ha sim haar barju.

Mamʌ hi hichaaur nʌm kꞌʌʌn chan hichdëu ham kꞌĩir meeupiju ha 
jaautarr durrjã barbamgui hajim.

(Sal. 95:11)
Mag hamau hi hichaaur habamuan, hamjã dubkꞌam, ya Hẽwandamau 
mʌg durr hompaawaiwe mag hõor kꞌĩir meeupiju durrjã sĩi wai sĩerr 
haawai. 4 Mag kꞌĩir meeu nʌisiewai jua hʌ̃iju higwi, hĩchab hich 
Hẽwandam jua hʌ̃itarrjã jaauwi,

“Hẽwandamau nem tꞌʌnʌm tꞌum seis días nʌm hee wau haaipapʌ̈iwi 
hag noram siete diam gaai hichjã jua hʌ̃ijim” ha sim, “hichdëu 
nem hig sĩerr tꞌum waubapäaiwai.”

(Gn. 2:2)
5 Mag israelnaan kꞌʌd jãrrpai kꞌëchtarr kꞌʌʌn higwiajã, hich Hẽwandamaucha,

hi hichaaur nʌm kꞌʌʌn chan hich sim haig hich dʌ̈i jua hʌ̃imkꞌĩir 
dubpibaju hajim hĩchab hich hag hiek gaaipai.

(Sal. 95:11)
6 Magta nacha hi hiek hũrtarr kꞌʌʌn hamach jʌg̃ tꞌeeg gaaimua 
dubbajierram haajem. Mamʌ hagtꞌa hewagam kꞌʌʌn dubju waaur nʌm, hi 

hipierraa nʌm kꞌʌʌn. 7 Mag hi hipierraa nʌm kꞌʌʌn dubju haai nʌm higwi, 
Moisés meetarr kꞌur nassi pawijã David kꞌararrau Hẽwandam hiek pꞌãawai,

“Hĩs pãachdëu Hẽwandam hiek jaau nʌm hũurwai hoob tꞌãar tꞌeeg 
hamiet” ha pꞌãjim.

(Sal. 95:7-8)
Magua hichdëu jaau pʌatarrjö, hĩsweta hʌk̈ꞌaju haai nʌm, hagtꞌa hʌk̈ꞌaju 
haai nʌwe. 8 Mamʌ mag hirua hiekꞌaju nawe, chi Moisés meetarr kꞌur Josueu 
israelnaan Canaan durr wai duubwaijã warre hich Hẽwandamau maach 
kꞌĩir meeupiju ha sim haarchata wai dubtarr hamuan, Hẽwandamau hĩs 
hewagam kꞌʌʌnagjã hich haar wëtju hayaa hamkꞌĩir “Hĩsweta hʌk̈ꞌaju haai 
nʌm hagtꞌa hʌk̈ꞌaju haai nʌwe” habakꞌam. 9 Magua maadëu kꞌapꞌʌ nʌm, mag 
Hẽwandamau maach kꞌĩir meeupiju ha sim chan mʌig heegarpai kꞌaba, ya 
mʌg hatag hich haarcha maach pꞌë hatꞌaawai hich jãg hichjã mʌg durr tꞌum 
waupʌïwi jua hʌĩtarrjö jua hʌĩ wënʌrrajuuta jaau sim. 10 Chi mam Hẽwandam 
sim haarta hʌü barbaimam wounan, chadcha tag pꞌitꞌurgjã hauba, hich jãg 
mʌg durr hompaawi hich Hẽwandamjã jua hʌĩtarrjö, hich mag hi jua hʌĩ 
chitaju. 11 Maguata maachin Hẽwandam hiek jaau nʌm maachdëu hũrtarrta 
warag hogdʌba hʌk̈ꞌa nʌmua mag hi dʌïcha naaimajuuta hẽkꞌaju haai nʌm, ni 
hãbmuajã israelnaanau Hẽwandam hiek hʌk̈ꞌaba harrjö haba.

12  Mʌg Hẽwandam hiekꞌan hich mag chugpaa kꞌaugba sĩerranaa nem jua 
tꞌeeg sĩerrʌm, hich Hẽwandam hiek haawai. Maguata tꞌutꞌui pꞌõpá garm 
magwe dee sim kꞌãaijã nem degcha sĩewai maach pa hakꞌaar hoonaa maach 
hö hakꞌaarjã kꞌaug haaujem. Maach kꞌĩirjugjã kꞌogreu jʌrnaa dichdëu nem 
wauju dich tꞌãar heepai wai sĩsidʌmjã kꞌaug haumaajem. 13 Mʌg tꞌʌnʌm haig 
chan pöd hiwiir hãbmuajã Hẽwandam dau merpʌ̈iju kꞌaba sim. Hirigan nem 
tꞌʌnʌm tꞌum hich dau haig haunaata hoo nʌmjö dawaa tꞌʌnʌm. Hẽwandam 
mag maadëu nem wau nʌmjã tꞌumaa hoojem kꞌĩirpꞌeeta maachin dʌnʌnʌid 
haimaju, maachdëu nem waaujerr tꞌumaa hirig meerba jawaag.

Hich Jesuuta maach kõit hiekꞌaajem chaarkꞌa sĩsijim
14 Mamʌ hich jãg warrgar pꞌadnaan pöröu hõor kõit Hẽwandamag jëeujerrjö, 

hĩsjã hagjö maach kõit hiekꞌaajem chaar wai nʌm; hajapcharan hich Hẽwandam 
Hiewaama. Hichta mawi hʌg̃tꞌar sĩejem, mammua maach kõit hiekꞌaag. 
Maguata maachin maachdëu hi hiek hʌk̈ꞌa nʌmta warag hogdʌba hʌk̈ꞌanaa hag 
gaaita hubʌ wënʌrraju haai nʌm. 15 Mag hʌg̃tꞌarmua maach kõit hiekꞌaajemuan 
chadcha maach dau haug kꞌaaugjem. Hẽwandamta maach wounkꞌa sĩerr haawai 
hichdëujã kꞌapꞌʌ sim, jãga haajẽ maach pekau hee burrjöjöo haadëpꞌʌm haig. 
Meperau maach pekau hee burrpiju hẽkꞌaajemjö haju hẽkꞌaajeejim hi dʌïjã hagjö; 
mamʌ maagjerrta hich chan bʌʌ̃rjã pekau hee burrba kꞌitajim. 16 Maach kõit 
hiekꞌaajemua mag maach dau haug kꞌaaugjem kꞌapꞌʌ naawai bʌʌ̃rjã högkꞌaba 
warag Hẽwandam tꞌumaam kꞌʌʌn Pörkꞌanaa tꞌumaam kꞌʌʌn dʌï hajapꞌa kꞌitʌmta 

jʌrju haai nʌm hirig jëeu nʌmua, pekau hee burrjöjöo haadëpꞌʌm haig hi 
hiigwaijã hʌü hirua maach dau haug kꞌaugwi maach kꞌaigpërmkꞌĩir.

5  1 Pãrau kꞌapꞌʌ nʌm, maach judionaan hee pꞌadnaan pörkꞌapiegjã hõor 
heemta jʌr hauwi chi pörkꞌapiejem, maguata hõor kõit Hẽwandamag nem 

hinagdam ofrendakꞌa deenaa nemchaainjã tꞌõonaa pꞌaamamua hirig jëeumkꞌĩir, 
mag jëeubaawai Hẽwandamag ham chig ham hugua. 2 Mamʌ mag pꞌadjã hĩchab 
maachjö pekau pöm kꞌitaawai, pekau hee buburrsöm kꞌʌʌnjã dau haug kꞌaug 
paraa haju haai sim. 3 Mag hichjã hĩchab maachjöpai sĩewai, hich jãg hõor kõit 
nemchaain kꞌëchnaa Hẽwandamag ham chig ham hugua ham kõit jëeujemjö, 
hich kõitjã jëeuju haai sim. 4 Pãrau kꞌapꞌʌ nʌm, hãbmuajã pöd hichdëupai, 

“Mʌʌta chi pörkꞌaju” hawi hichta pꞌadnaan pör kꞌaba haajem. Pꞌadnaan pörön 
hich Hẽwandamauta jʌr haaujem, hich jãg hichdëuta nacharam pꞌad Aarón 
haajerr jʌr hautarrjö. 5 Hich jãgta hajim Cristojã: Hirua hichdëuta, “Mʌʌta 
pꞌadnaan pörkꞌaju” habajim. Magju kꞌãai hich Hẽwandamauta hirig,

“Pʌ mʌ Hiewaa haawai pʌchta tꞌumaam kꞌʌʌn Pörkꞌa sĩsim tꞌumaam 
kꞌʌʌnag kꞌap hapi chirʌm” hajim.

(Sal. 2:7)
6  Maimua mag warre hichta chi Pörkꞌapibarm higwiajã, hich 
Hẽwandamaupai hich hiek pꞌã sim gaai hagjö,

“Pʌʌn hich jãg Melquisedec pꞌadkꞌa sĩerrarrjö hich mag Pꞌadkꞌa 
chitʌm hiekꞌau” hajim.

(Sal. 110:4)
7 Cristo hagtꞌa mʌig heegar kꞌëraawai hʌü hich meem hiekcha meepiba haag jua 
tꞌeeg simʌg jëeu simua nem tꞌeeg hijẽjẽbkꞌam dʌï bĩe jöchkꞌërʌmuata jëeu kꞌërajim 
haajem; hajapcharan hich Hayag jëeu kꞌërʌmuama. Mamʌ mag hich Hayau 
kꞌõsimjö hi hipierraa ham kꞌõchgauta hichig jëeutarr haawai hʌü Jöoirau hi hiek 
hʌk̈ꞌajim, deeu hi pꞌiriu hatꞌamua. 8 Mag Cristo Hẽwandam Hiewaa hãba, chadcha 
hapꞌʌʌ meebarmuata warag hich Haai hipierraa haa kꞌaugjim. 9 Mamʌ hagjö 
mag meebarmua hichta hĩchab tꞌumaam kꞌʌʌn Pörkꞌanaa ham kõit hiekꞌaju haai 
sĩsiewaita hĩchab tꞌum hich hipierraa nʌm kꞌʌʌnjã hʌü hʌg̃tꞌar höbërpiejemkꞌa 
sĩsijim. 10 Magta chadcha Hẽwandamau, warr Melquisedec pꞌadkꞌa sĩerrjö, hich 
Hiewaata Pꞌad chaar kꞌapijim hʌg̃tꞌar, tꞌumaam kꞌʌʌn kõit hiekꞌaajem.

Hẽwandam hiek hʌ̈kꞌa nʌm hanarrta hi hiseg nʌm kꞌʌʌn
11 Cha mʌchdëu jaau chirʌm hiekꞌan pãrag jaauju pöoma hagtꞌa wai chirʌm; 

mamʌ pãrau kꞌaugmapꞌamjö naawai mʌʌgwaiweran jaauju pꞌitꞌur sim. 12 Pãrau 
nawe Cristo hiek hũurjem kꞌʌʌn haawai ya mʌʌgwai jũrr pãach kꞌapeenagta 
jaau kꞌaauga haju haai nʌm. Mamʌ magba jãg Hẽwandam hiek hatꞌee hagtꞌa 
dau meraamjö naawai pãragan deeu chaainagamjö merag chukꞌumdamta 
nacha jaauju haai chirʌm. Pãrau kꞌapꞌʌm, chaainagjã nacha jũdchödam happai 
dee nʌʌ hawi hewag paawaita jöoin dʌï hãba nem parhooba kꞌoo kꞌaugpiejem. 
Hich hagjöta sim hĩchab Hẽwandam hiek jaau nʌmjã. 13 Magua mag maach 

chi jöoi chirʌmta chaainag jaaujempai kꞌapꞌʌ chirʌmʌn, magan hagtꞌa chaai 
jũdchö hikꞌõrroo kꞌitʌmjöta sim, nem kꞌaigbamjã kꞌaugba ni hʌüumjã kꞌaugba 
sĩewai. 14 Mamʌ magarrau jãg chi jöoin nem parhooba kꞌoojem kꞌʌʌnjö, kꞌani 
hʌü sĩ wa kꞌani hʌü kꞌaba sĩ ha kꞌapꞌʌ simuan chad Hẽwandam hiek pꞌitꞌurm 
hichig jaauwaijã hʌü hajapꞌa kꞌapꞌʌ haju, hag nawejã hichig jaautarr hee 
nʌrrʌmuata magʌmjã kꞌaug haumaajeewai.

6  1 Keena, maguata maachin warag naagta wët hahaug maju, warag 
hi hiek kꞌaugmamua hag gaaita jöoinpaag. Mamʌ magaag chan 

Cristo hiek jaau nʌm hũurwai nacha maachdëu kꞌaugtarrpaita kꞌapꞌʌ 
wënʌrraju habam. Jãg sĩi:

dichdëu nem kꞌaigbam waaujerr hisegwi Hẽwandamag chugpaapi 
jëeu nʌmpai kꞌaba,

dichdëu Hẽwandamau maach peerdʌajem hiek hʌ̈kꞌa nʌmpaijã kꞌaba,
 2 dich pör choopi jaau nʌmpaijã kꞌaba,

dich kꞌapeen pör hʌ̃r jua hausĩunaa Hẽwandamag jëeu nʌmpaijã kꞌaba,
mʌg hatag maach hiiu pꞌiidʌtkꞌaju jaau nʌmpaijã kꞌaba,
maimua Hẽwandamau maach hi hagkꞌaju jaau nʌmpaijã hʌ̈kꞌa 

wënʌrraju habam.
3  Magʌm tꞌum hʌüma chadcha. Mamʌ magʌm hiekpaita dich hipꞌitꞌur 
pꞌʌʌrba jajaau haju kꞌãai, tagam nem hagjö hich Hẽwandamau maachig 
kꞌaugpim kꞌõsi simta pãrag jaaum hig chirʌm. Magʌm hiek hʌ̈kꞌaag 
pãragjã hich Hẽwandamau kꞌĩirjug deekꞌiin hʌü hakꞌam. Maiguin chad 
warag hi hiek kꞌaugmamua hag gaaita jöoinpagkꞌaju.

4 Mamʌ har maach peerdʌajem hiek hũrwi, Hẽwandamau hich Hiewaa maach 
peerdʌajem kꞌamkꞌĩir pʌïtarrjã kꞌaugwi, Hẽwandam Hakꞌarau hõrag nem hajapꞌa 
waupi sim haig hich paarmua dʌï wauwi, 5 maimua mʌg Hẽwandam hiek jaau 
nʌmjã hich jʌg̃ʌucha hũrnaa hich daúacha hich Hẽwandam Hakꞌarau nem kꞌĩir 
pogkꞌe waupi sim hootarrta, 6 hũwaai hewag mawi warre Hẽwandam hiseg simʌg 
chan parta deeu Hẽwandam hiek hʌk̈ꞌapi hawaag hẽkꞌaju. Mag sim haig hʌk̈ꞌaba 
kꞌabahab, magʌm gaaimua pakuls gaai hi meerpꞌëtarr kꞌʌʌn dënjö hichdëujã hich 
paarmua Hẽwandam Hiewaata tꞌumaam kꞌʌʌnag hisegpi jaaunaa parhoobam 
kꞌʌʌnjö hi wau hiekꞌapi simjö sĩewai. 7-8 Magʌm wounaanan jẽb kꞌaigbamjöta nʌm. 
Nemjĩir hajapꞌa höbërmkꞌĩir par Hẽwandamau hag hʌr̃ noseg pöm chëpipikꞌamjã 
hag gaai nem jĩirwai sĩi pꞌũak happaita höbërbaadëpꞌʌm; hich jãgta nʌm har 
Hẽwandam hiek hũrtarrjã hʌk̈ꞌabam kꞌʌʌnjã. Jãgʌm kꞌʌʌnan, jãg pꞌũakjã sĩi 
hãbamʌg päardʌnaa hörpäaijemjö, ya sĩi Hẽwandam jua machag hãwatjupaita 
nʌm. Mamʌ magba har Hẽwandam hiek hũrwi tꞌãraucha hʌk̈ꞌa nʌm kꞌʌʌnan jẽb 
hajapꞌamjöta nʌm. Magʌm kꞌʌʌn dʌï Hẽwandamaujã hʌü haajem.

Kꞌan kꞌĩirju nʌm gaaimua maach Hẽwandam dʌ̈i hubʌ nʌ
9 Hermanonaan, mua mag chadcha hõrau Hẽwandam hiek hũr nʌm 

hãba hi hiseg nʌm ha chirab mamʌ, mua kꞌapꞌʌ chirʌm, pãar chan magba 

nʌm. Pãar ya peerdʌwi nem hajapꞌamta waaujeewai mag jẽb hajapꞌamjöta 
nʌm. 10 Hẽwandamau tꞌumaam kꞌʌʌn dʌï nem hagchata waaujeewai pãrau 
Hẽwandam kꞌõsi nʌm gaaimua pãach hermanonaan juag hoojemjã hirua 
par sĩi hich jãg hokꞌoopibam. 11 Muan hich jãgta pãrag pãach hermanonaan 
pãach dënjö hʌk̈ꞌa nʌm kꞌʌʌndam daupii wënʌrrapim kꞌõsi chirʌm, hich jãg 
pãachdëu ham dʌï nʌmjö, mag wënʌrrʌm gaaimua pãach hi dʌï naaimaawai 
Hẽwandamau pãachig deeju kꞌĩirju nʌmjã hich hag hee chadcha pãachdëu 
kꞌĩirju nʌmjö höbërmkꞌĩir. 12 Nem hajapꞌa wawaag chan hoob kꞌusëukꞌamiet. 
Magju kꞌãai maach jöoin hötarr kꞌʌʌnau haajerrjö warag hʌk̈ꞌanaat ha chirʌm. 
Hamau hogdʌba hʌk̈ꞌa durruu haajerr jũrr Hẽwandamau warrgarwe hamachig 
deeju haajerrjã ya hamach jua hee wai nʌm, ya hich dʌïchata wënʌrraawai.

13 Hẽwandamau jöoi Abrán kꞌararrag chaai paarpapiju jaauwai, hich 
hiekꞌabarmjã sëukꞌaba ni tag hich kꞌãai hʌr̃paimjã chukꞌu sĩerraawai, hichdëupai 
hich tꞌönaa, 14 “Mʌ cha hiekꞌa chirʌm hiekꞌau mua pʌ dʌr̈rcha heeg hoowi mʌg 
hatag paawai pʌ chaain hewagam kꞌʌʌnjã kꞌapaana hapijugui” hajim haajem 
hirig. 15 Magbaawai chadcha Hẽwandamau hichig jaautarrjö haju kꞌap, jöoi 
Abranau nʌ kꞌitʌm hee Hẽwandamau hirig hichdëu jaautarrjö hʌü chaaidam hi 
hʌʌirag hoodeepiwi hag gaaimua chadcha jöoi chaain hewagam kꞌʌʌn kꞌapaana 
tꞌʌnʌisijim, hi meetarr kꞌur. 16 Maach mʌig heegarm kꞌʌʌnau juraawain maach 
kꞌãaijã hʌr̃pai sim higwiata juraajem, hajapcharan Hẽwandam higwiama. Mag 
juraanaata nem magju habarm chan tag sĩi dich hipꞌitꞌur hijẽjẽb nʌʌjã haba, 
chadcha dich hiekꞌatarrjöta haajem. 17 Magta Hẽwandamaujã hi hiekꞌatarran 
chadcharau ha kꞌap hapieg, mag juraamamuata Abranagjã hiekꞌajim haajem, 
maagwai hich chaain hewagam kꞌʌʌnaujã chadcha Hẽwandamau hamach 
dʌï magju kꞌap hamkꞌĩir. Mag sim haig hirua hich hiekꞌa simjã chadcha hich 
mag haju ha sim hajim hanaabá. 18 Magta Hẽwandamau juraanaa hõor dʌï 
hiek deejem hũrwi, chadcha hi sëu chukꞌu sĩerrʌm kꞌapꞌʌ nʌm gaaimuata hĩs 
hewagjã maach peerdʌ haumkꞌĩir Hẽwandam jʌr nʌm kꞌʌʌnaun kꞌapꞌʌ haajem, 
chadcha hirua maach peerdʌ hauju. Mag gaaimua hi haar naaimaju kꞌĩirjugta 
wai nʌm, hichdëu maach pꞌë hauju jaau simjö haju kꞌapꞌʌ naawai. 19-20 Mag 
hãba Hẽwandam haar naaimaju kꞌĩirjugta wai nʌmʌn, magan hich jãg barco 
hich anclaau hũrrpiba wai wëjöm haig pꞌũasaujã bãyeu harrba haajemjö, maach 
hakꞌaarjã Hẽwandam gaaichata pʌr wëjömjö sim. Mag Hẽwandam dʌï maach 
mag nʌmʌn maach Pör Jesús gaaimuau, hichta hich jãg pꞌadnaan pöröu Haai hi 
jëeujem hee put parrg hëu wëjorr hëugar añopierr biek hãbpai duubjerrjö maach 
na hʌg̃tꞌar mawi sim haawai. Mammuata maach kõit hich Haai dʌï hiekꞌaag hich 
mag Pꞌadkꞌa sĩerrʌm, hich jãg warr Melquisedec pꞌadkꞌa sĩerrarrjö.

Melquisedec pꞌadkꞌa sĩerrarrjö Jesuuta hich mag Pꞌadkꞌa sĩerrʌm

7  1 Mag maach Pör Jesucristo Melquisedecjö sim ha chirʌmʌn mʌgau: Maach 
jöoin Abrán kꞌararr hagtꞌa hʌü pʌʌrba kꞌitʌm jaar, Melquisedecta pꞌöbör 

Salem hanʌm heem rey hanaa hĩchab pꞌadkꞌa sĩejim haajem, hich Hẽwandam 

cha hʌg̃tꞌaa pꞌuu nʌmua pꞌadkꞌapitarr. Mag jaar biek hãb jöoi Abrán reinaan dʌï 
wërbʌwi hich garmua reinaan pödpʌïwi hurum hee, chi Melquisedec hi kꞌĩirpꞌee 
mawi hãba tꞌẽubaimam haig, hi bendiciemamua hirig, “Hĩsmua hatag hʌü pʌ 
Hẽwandamau heeg hoo wai chitaju” hajim hanaabá chi Abranag. 2 Magbaawai 
Abranau mag reinaan dʌï wërbʌwi hichdëu ham pödpʌïwi, ham juagam nem pꞌë 
hurarr heem chi décima parte deejim haajem chi rey Melquisedeeg. Mag rey tꞌʌr̃ 
Melquisedec haawai, “tꞌumaam kꞌʌʌn dʌï hagcha nem waaujem rey” haawaiu. 
Mag chi pꞌöbör tꞌʌr̃ Salem haawai, maach meúan “kꞌõinaa” ha simʌu. Mag 

“kꞌõinaa” hanʌm pꞌöbör heeta reikꞌa sĩerr haawai chi Melquisedec higwia hõrau 
“hõor kꞌõinaa pꞌë wai sĩejem rey” haajeejim. 3 Hẽwandam hiek pꞌã sim gaai bʌʌ̃rjã 
jaauba sim, kꞌai hajĩ hi haai wa kꞌai hajĩ hi hãd, bʌʌ̃rjã ham jöoinjã jaauba sim. 
Hagjö bʌʌ̃rjã hi tꞌaabatarrjã jaauba, ni hi meetarrjã jaauba sim. Hajapcharan 
mag pꞌadën peer Hẽwandam Hiewaa Cristo dʌï hagjöota sim; maguata hichjã 
Cristojö hich magta pꞌadkꞌa sĩerrajim.

4 Pãadë hũrbat jãga sĩejĩ Melquisedec: Hí chan sĩi parhoobam pꞌad kꞌabajim. 
Mag nʌm dʌï hĩchab chi Melquisedecta jöoi Abrán kꞌãaijã hʌr̃pai sĩerr haawai 
chi Abranau, hichjã chi tꞌetꞌem harr hãba, mag reinaan dʌï wërbʌwi hichdëu gan 
haumarr heemjã hirig chi décima parte deeb kꞌaba deejim haajem. 5 Pãrau kꞌapꞌʌ 
nʌm, Moiseeu ley pꞌã pʌarr gaai jaauwai, Levinaanta pꞌadnaankꞌa nʌm kꞌʌʌnaun, 
tagam kꞌʌʌn hamach kꞌapeen israelnaan tꞌum jöoi Abrán chaain hewagam 
kꞌʌʌnkꞌa nʌm gaaimua wir haig hamach kꞌodnaan hãba, hichiita hamau nem 
wai nʌm heem chi décima parte hamag jëeub kꞌaba jëeuju haai naajim haajem. 
6 Mamʌ chi Melquisedec Levinaan tꞌʌr̃ heem kꞌaba harr haawai chadcha Moiseeu 
jaautarrjö hich paatëm chi décima parte jëeuju kꞌaba sĩejim jöoi Abranag. Mag 
pꞌadkꞌa sĩerrjã Levinaan kꞌaba sĩejieb mamʌ, hichiita Abranag jëeubaawai 
jöoirau deejim haajem hich dën heem chi décima parte. Mag Melquisedeeu 
hi bendiciewai, ya Hẽwandamau hag nawe hich bendicietarr hãba, Abranau 
hʌdʌraa deeu hich bendiciepijim hanaabá. 7 Maadëu kꞌapꞌʌ nʌm, chi hich 
garmua warm bendicii simta chi bendición hau sim kꞌãaijã hʌr̃pai sim. Ham mag 
narr haig, ¿kꞌaíu mag Melquisedecta Abrán kꞌãaijã jua heegpai sĩejim habarju? 
8 Chadcha mʌig heegar chi décima parte jëeujem kꞌʌʌnan hĩchab maachjö dajẽkꞌu 
deetarr kꞌʌʌnau; mamʌ Hẽwandam hiek chi pꞌãm gaai Melquisedec jaau simʌn, 
chi hiwamta jaau sim, bʌʌ̃rjã meejimjã haba. 9 Mag Abranau Melquisedeeg 
chi décima parte pꞌaagwai hewag pawi Levinaan kꞌaju kꞌʌʌn hagtꞌa tꞌaababa 
naajieb mamʌ, ya warre ham kõitpata pꞌagbapʌïmjö hajim. Magua hĩs hewag 
pawi hoowaijã hamach paarmua chi décima parte jëeuju kꞌʌʌnaupata warre 
Melquisedeeg pꞌagjierram haju haai nʌm, ham tatꞌöoyau ham kõit pꞌagtarr 
haawai. 10 Chadcha mag Melquisedeeu Abrán kꞌĩirpꞌee mawi hi bendiciewai chan 
hagtꞌa chi Levinaan hãbjã chukꞌu hajieb mamʌ, hichí hich gaaimuata hewag 
pawiajã makꞌʌʌn Levinaan paarpaju hajim. Magta, hich Melquisedecta chi Abrán 
kꞌãaijã hʌr̃pai sĩerr haawai hichta hĩchab Levinaan kꞌãaijã hʌr̃pai höbër sim.

11 Ya hag kꞌur hewag nassi pawi Hẽwandamau Moiseeg ley deewiata chi 
Levinaanjã pꞌadnaankꞌa nʌisijim. Chi Levinaan heem pꞌadkꞌa narr kꞌʌʌn, 
nacharam pꞌad Aarón kꞌararr hag chaain hewagam kꞌʌʌn hajim. Mamʌ makꞌʌʌn 
pꞌadnaanau mag ley gaai jaau sim hʌʌrkꞌa nʌm kꞌʌʌn hajaug paajerr hakꞌiin, 
Hẽwandamau deeum pꞌad hich Hiewaa makꞌʌʌn kꞌãaijã hajapcharam pʌïbakꞌam. 
Mag hirua pʌïtarr chan Aaronjö kꞌaba, hag kꞌãaijã hajapcha Melquisedecjömta 
pʌïjim; ma hich Jesucristo hajim. 12-13 Mamʌ Hẽwandam hiek pꞌã sim gaai 
jaauwai, mag pꞌad hiiur, Cristo, Levinaan kꞌod kꞌaba Judanaan heemta höbërju 
hatarr haawai, chadcha hich magta hajim, mag Judanaan heem chan pꞌad hãbjã 
höbërba haajerrta. Mag Cristo pꞌadkꞌabaadeewai Levinaan heem pꞌadnaan 
tag serbiiba hapꞌöbaadëjim. Magbaadëm dʌï hĩchab Cristoou hiek hiiur 
jaaubaadeewai mag ley warrgarm pꞌadnaanau hʌʌrkꞌapiejerrjã tag maadëu 
nem higba haadëjim. 14 Mag pꞌadnaan kꞌapiewaijã, mag Judá chaain hewagam 
kꞌʌʌnag chan pꞌadnaan kꞌaju haai nʌmjã haba harr haawai, maadëu kꞌapꞌʌ nʌm, 
hãba maach Pör Jesucristo hich happaita Judanaan heem pꞌadkꞌa höbërjim.

15-16  Mag pꞌad hiiur Hẽwandamau maach hatꞌee pʌ̈itarrjã sĩi mag ley 
nachgarm gaai jaau sĩerrjö kꞌaba, Melquisedecjö Levinaan kꞌod kꞌaba 
simta bëetarr haawai, merag chukꞌu sim, chadcha magbarm haig mag 
hich pierrumua warre chi pꞌadnaanau waaujerr pꞌidagjã ya tag wauju 
kꞌaba haadëm dʌ̈i chi leijã tag sĩi warramjö kꞌaba sĩsim. Hirua chadcha 
cambieju haai sĩejim, hí mag makꞌʌʌnjö kꞌũchpai pꞌadkꞌawi meeg hatꞌee 
kꞌaba hich mag meejã meeba pꞌadkꞌa sĩerraagta bëetarr haawai. 17 Hí mag 
hichta hich mag pꞌadkꞌa sĩerraju higwi, Hẽwandamau hirig,

“Pʌʌn hich jãg Melquisedec pꞌadkꞌa sĩerrarrjö, hich mag pꞌadkꞌa 
chitʌm hiekꞌau” hajim.

(Sal. 110:4)
18 Chadcha magta Moiseeu ley deetarr gaai pꞌadnaan kꞌapiju jaau sim leijã 
warre Hẽwandamau chaaur hausĩubarmjö hajim, hõor peerdʌ hawaagjã 
serbiiba sĩerr haawai. 19 Mag leíu pöd hõor hãbjã Hẽwandam na hajaug paa 
hauba haajeejim. Mamʌ ya hĩs Cristo maach kõit hiekꞌaajem chaar wai nʌm 
gaaimua maadëu kꞌapꞌʌ nʌm, ya hĩs chan tag warramjö kꞌaba sim; hĩsin 
Hẽwandamau maach hich haar höbërju hayaa hapinaa maach dakꞌata sĩejem.

20 Mag Moiseeu ley pꞌã pʌarr gaai jaau simjö Levinaan pꞌad kꞌapiewai chan 
Hẽwandamau bʌ̃ʌrjã juraa hiekꞌaba, sĩi ham haaijã pꞌadnaan harr haawaita 
hich mag pꞌad kꞌapiejeejim. 21 Mamʌ Hẽwandamau maach Pör Cristoog pꞌad 
kꞌapiewai chan magba, hichdëuchata hich tꞌö hiekꞌamamua Cristo higwi,

“Pʌʌn hich jãg pꞌadkꞌa chitʌm hiekꞌau” hajim.
“Mʌchdëuta mag juraanaa hiekꞌa chiraawai naspawiajã mʌ mag 

hiekꞌabajim habam” hajim Hẽwandamau.
(Sal. 110:4)

22 Mag Jesuuta hich mag maach kõit hiekꞌaajem pꞌadkꞌa sĩsierr haigmua, hichdëuta 
chadcha kꞌap hapiejem, hĩs Hẽwandamau maach dʌï hiek dee simta nacharam 

ley Moiseeg deetarr kꞌãaijã hajapcha sim, mʌg hiek hiiuriuta Hẽwandam dau 
na maach hajaug paapäaijeewai. 23 Mag hagtꞌa Jesús bëeba haawain pꞌadnaan 
kꞌapanta hiigjeejim, hãb meebaadëm jũrr deeumua hag pꞌidag haumaag. 24 Mamʌ 
mag pꞌad hiiur Jesús chan meejã meeba hich mag sĩerraawai, mag hi meebaawai 
hãbmuajã hi pꞌidag hauwi jũrr maach kõit jëeujujã habam. 25 Maguata hich 
gaaimua Hẽwandam jʌr nʌm kꞌʌʌnan, hirua peerdʌ haub kꞌaba peerdʌ hauwi 
hich mag hich dënkꞌa wai sĩsiejem. Mag hichjã hich mag hiiu sĩerraawai hich hiek 
hʌk̈ꞌa nʌm kꞌʌʌn kõitjã hich mag hichdëuta Hẽwandamag jëeu nʌrraju.

26 Magua hichta chadcha maachdëu hig narr pꞌad kꞌabahab, maach kõit 
hiekꞌaajem chaar. Hich chan nacharam kꞌʌʌnjö kꞌaba haawai bʌ̃ʌrjã pekau 
chukꞌu kꞌitʌm; kꞌaibagjã chukꞌu, ni bʌ̃ʌrjã chikꞌam kꞌaigba hajöjöopaijã kꞌaba, 
maachjö pekau pömkꞌam kꞌʌʌn heemjã kꞌaba sim. Mag sĩewai hichta nem 
tꞌum hʌg̃tꞌarm magwe tꞌʌnʌm kꞌãaijã hʌr̃pai hapijim Hẽwandamau, hich dʌï 
hãba. 27 Magba haawai hi bëeju na pꞌadnaan tꞌʌnarr kꞌʌʌnaun hed hëepierr 
nemchaain kꞌëchnaa nacha hamach pekau kõit jëeuwiata jũrr hõor pekau 
kõitjã jëeujeejim. Mamʌ Jesuu chan hamjö kꞌaba haawai, nemchaainjã kꞌëkꞌëch 
haba, hichta biek hãbpai hʌdʌraa hõor pekau kõit hich tꞌõopijim. Mag biek 
hãbpai hichta tꞌõopitarrau ya tag hõor pekau kõit nemchaain tꞌõoju kꞌaba 
haadëjim. 28 Warran Moiseeu ley pꞌã pʌarr gaai jaau simjö pꞌadnaan kꞌapieg jʌr 
haauwaijã maachjö pekau pöm kꞌitꞌëe harr kꞌʌʌnta jʌr haaujeejim. Mamʌ mag 
ley jöoi deetarr kꞌur nassi pawi Hẽwandamau hichdëupai hich gaai juraanaa 
hich Hiewaa bʌ̃ʌrjã pekau chukꞌu kꞌitʌmta tꞌumaam kꞌʌʌn Pörkꞌapinaa maach 
kõit hiekꞌaajem kꞌapitarran, mʌg hatag pawiajã hichta pꞌad chi hajapcharamkꞌa 
sĩerrʌmua dajẽgjã dajẽgba hich mag maach kõit hiekꞌamkꞌĩir hajim.

Hẽwandamau hich Chaai pʌ̈ibarmuata hiek hiiur deetarr

8  1 Mua pãrag hajapcha kꞌap hapim kꞌõsi chirʌmʌn mʌgau: Chadcha 
Cristo tꞌumaam kꞌʌʌn kꞌãaijã hʌr̃painaa maach kõit hiekꞌaajemta hʌg̃tꞌar 

Hẽwandam dʌï hãba chi Pörkꞌa hi juachaar gar jup sim. 2 Mʌig heegar pꞌadnaan 
pöröu Haai hi jëeujem deg haajerrjö, hichta hʌg̃tꞌar Hẽwandamag jëeujem heejã 
chi Pörkꞌanaa maach tꞌumaam kꞌʌʌn kõit hiekꞌaajemkꞌa sim. Mag hʌg̃tꞌarm Haai 
hi jëeujem di chan mʌig heegarmjö sĩi hõrau hëutarr kꞌaba, hich Hẽwandam juau.

3 Hich jãg pꞌadnaan pöröujã Hẽwandamag nem hinagdam deenaa nemchaain 
kꞌëchnaa hõor kõit Hẽwandamag jëeumkꞌĩirta jʌr haaujeewai, Jesucristooujã 
hĩchab ham dënjö Hẽwandamag nem hinag deeju haai sĩejim, mag pꞌadkꞌanaa 
maach kõit hiekꞌaajem kꞌaag. Maagjerr haawai hiruajã chadcha deejim; mamʌ 
hirua hichpaita nem hinagdamjö deejim. 4 Hí hagtꞌa maach hee mʌig heegarta 
sim hakꞌiin, mag pꞌadjã kꞌaba sĩekꞌam. ¿Jãgwi? Moiseeu ley deetarr gaai 
jaau simjö ya Hẽwandamag nem hinagdam deenaa nemchaainjã kꞌëchnaa 
hirig jëeujem pꞌadnaan kꞌapan tꞌʌnaawaima. 5 Hẽwandamau Moiseeg mʌig 
heegarmua hichig jëeumkꞌĩir di hëupi jaauwaijã hirig, “Hajapꞌa hoonaa 
Sinaí durrsĩ gaai mʌchdëu pʌchig hʌg̃tꞌarm di hoopitarrjöota hëubá” hajim 

hanʌm. Magtarr haawai mag pꞌadnaanau mʌig heegarmua hõor kõit nem 
wau durrumjã sĩi hich Jesuu hʌg̃tꞌar Hẽwandamag jëeujem degcha wau simjö 
hajuuta hẽkꞌa durrum, mamʌ pöd hagjöcha wauba nʌm.  6 Magua, Jesuuta 
hʌg̃tꞌarmua maach kõit hiekꞌaajeewai hirua nem wau simta mʌig heegarm 
pꞌadnaanau hõor kõit nem wau nʌm kꞌãaijã hajapcha sim. Maguata hĩchab mag 
hichdëu maach kõit nem wau sim gaaimua hʌü hĩsin hich Hẽwandam haarcha 
barju haai hapi sim. Hajapcharan hich Jesús gaaimua Hẽwandamau hõor dʌï 
hiek deetarrta nawe Moisés dʌï hiekꞌawi ley deetarr kꞌãaijã hajapcha sim, mag 
gaaimuata hʌü Hẽwandamau maach peerdʌ haaujeewai.

7 Mag nacha Hẽwandamau maach jöoin dʌ̈i hiek deewi ley deetarrta 
hajapcha hamuan, hewag pawiajã tag hirua hich garmua deeu hõor dʌ̈i 
hiek deebakꞌam. 8  Mamʌ hichdëu hoowai hõrau pöd hamach hiekꞌatarrjö 
mag ley hʌʌrkꞌa hauba ni chi leíujã hichdëu kꞌõsimjö hõor hajaug paa 
hauba sĩerr haawai, hich Hẽwandamaupai magjim hanʌm:

“Jãg sĩi hawi mua hũwaai mʌch garmua deeu Israel durr nʌm kꞌʌʌn 
dʌ̈i hiek deewi Judá durr nʌm kꞌʌʌn dʌ̈ijã hiek deejugui” hajim 
hanʌm; “hajapcharan israelnaan hamach tꞌumaam kꞌʌʌn hatꞌeema.

 9 Mag mua deeu ham dʌï hiek deebarm chan Egiptomua mʌchdëu ham wai 
höbërtarr kꞌur maach hiekꞌatarrjö kꞌaba hapꞌöbaadeewai mʌchdëu ham 
hisegtarrjö tag ham hisegbamgui” hajim hanʌm hich Hẽwandamau.

 10 “Deeu mua israelnaan dʌï hiek deebarmʌn mʌgta hajugui” hajim hanʌm:
“Mʌchdëu ham dʌï hiek deebarmʌn mua warre ham tꞌãar hee pꞌã sĩubarmjöta 

hajugui” hajim hanʌm “mʌch hipierraa ham kꞌõsi hipierraa hamkꞌĩir.
Mʌchta ham Hẽwandamkꞌa chirsiewai hamach jũrr mʌ hõorkꞌa nʌisiju.

 11 Magbarmʌn tꞌum chaain bʌr̃ʌʌmdamaupa mʌ kꞌakꞌapdö tꞌʌnʌisiju haawai 
tag dich dö hãbam heem kꞌʌʌnagjã jaauba, ni dich kꞌodnaanagjã mʌ 
hiek jajaau habaju, tag magju higba hapꞌöbaadëju haawai.

 12 Ham mag nʌisim haig hĩchab hamau mʌ dau na nem kꞌaigbam 
waaujerrjã mʌchdëu chugpaapʌ̈iju.

Mag chugpaabapʌ̈im chan mua tag magʌm hiekjã higba, warre hich 
mag kꞌĩir hokꞌoopʌ̈iju” hajim haajem hich Hẽwandamau.

(Jr. 31:31-34)
13  Mag Hẽwandamau hiek hiiur deeju ha hiekꞌa sĩerr haiguin, ya chi 
nacharam tag serbiiba haadeewai jũrr hiek hiiurta sĩuju jaau sim hajim. 
Maadëu kꞌapꞌʌ nʌm, nem hinagta ya jöoiraanaa serbiiba haadëmʌn sĩi 
barpʌ̈ijupaita sim. Hich hagjöta habajieb Moiseeg ley deetarrjã.

Warrgarm pꞌadnaanau haajerr chan hĩs Cristoou 
maach kõit haajem dʌ̈i barba sim

9  1 Mag Hẽwandamau nacha maach jöoin dʌï hiek deewai jaautarrjö Haai 
hi jëeujem di hëutarran, sĩi hich mʌig heegarm dipaaupai hëu sĩejim 

haajem. Mamʌ magʌmjã, hag hee parhooba haju kꞌaba, hich Hẽwandamau jaau 
wai sĩejim hanaabá, jãga hõrau hichig jëeuju kꞌap hamkꞌĩir. 2 Mag di mʌgta hëu 
sĩejim haajem: Di hãbpai simta, hag hee tꞌuram numí tꞌuurkꞌa sĩejim haajem. 
Nacharam, “Lugar Santo” ha tꞌʌr̃ sĩejim hanaabá; maigpain pꞌadnaan parhooba 
dubju haai naajim haajem. Mag hee lámpara hausĩiujem dʌï Hẽwandam hatꞌee 
pan hausĩiujem mesjã sĩejim 
haajem. 3 Maimua hãbakꞌai hagjö 
hich hag gaaipai hëugar tꞌuur 
sim “Lugar Santísimo” ha tꞌʌr̃ 
sĩejim haajem. Mag heen hãba 
chi pꞌadnaan pörkꞌa sim happaita 
año gaai biek hãbpai duubjeejim 
hanaabá. 4 Mag dub nʌm haig 
sĩejim haajem, incienso pꞌaag 
kꞌʌrr pꞌĩr dën nasãdjö hʌg̃tꞌaa 
wau sim; maimua hierr sĩejim 
haajem hĩchab, baaudi pꞌĩr dën. 
Mag baaudi, Hẽwandamau mag 
maach jöoin dʌï hiek deewai hich 
hiek pꞌã deetarr hag hãkꞌaajem 
baaudi hajim haajem. Chi baaudeg 

“maná” hanʌmjã sĩejim haajem, 
jarr pör hagjö pꞌĩr dën sim hee. 
Mag tag naajim haajem hag hee: 
Aarón kꞌararrau bordón jua hee 
wai nʌrraajerr, biek hãb hõrrdʌwi 
sũrkꞌatarr; maimua Hẽwandamau 
Moiseeg ley mokdau gaai pꞌã 

deetarrjã hagjö. 5 Mag hee nem tꞌʌnʌm baaudi hʌr̃ta hich Hẽwandam sĩejeejim 
hanaawai, mag hʌr̃ta hĩchab querubinnaan numí naajeejim haajem, hich paraa 
hich hãdëkkꞌër hirig jëeu nʌmjö waukꞌa sim; hajapcharan angelnaanma. Mag 
hagdaujö kꞌĩircha hag hʌr̃ dʌnʌʌutkꞌa naawaita hamach hichiu chi baaudi 
börr wai nʌmjö naajeejim hanaabá. Maigta bëewi pꞌadnaan pöröu mag biek 
hãbpai año gaai mag baaudi hʌr̃ nemchaain bagau jĩpꞌëmamua Hẽwandamag 
jëeujeejim hanaabá, hõor pekau kõit. Magʌm jaauju pöoma wai chirab mamʌ, 
magʌm jawaagta mʌg hẽsap pꞌãba chiraawai magdampaita jaau chirʌm. 

6 Mag sim haawai mag “Lugar Santo” hanʌm heepain nemchaain kꞌëchnaa 
pꞌadnaan hʌĩba dudub haajeejim haajem, Hẽwandamag hõor pekau kõit 
jëwaag. 7 Mamʌ hag hëugar mag “Lugar Santísimo” hanʌm gar chan pꞌadnaan 
hawijã pöd parhoobam kꞌʌʌn dubba, hãba ham pör happaita año gaai biek 
hãbpai duubjeejim hanʌm. Mag duubwaijã hich jua par kꞌaba, nemchaain bag 
dʌïta duubjeejim hanʌm, hich kõit jëeuwi kꞌar hõrau hamachdëu nem wau 
nʌmjã kꞌaugba nʌm gaaimua pekau hee burr nʌm kꞌʌʌn kõitpa jëeumamua 
mag baaudi hʌr̃ chi nemchaain bagau jĩpꞌeeg. 8 Mag sim haig, hĩs Hẽwandam 
Hakꞌarau jaauwai, mag pꞌadnaan dudub haajerr haigta hagtꞌa Hẽwandamag 
jëeu nʌwe chan Lugar Santísimo gar dubaag put parrg hëu wëjorr hagtꞌa 
weeudʌba sĩerr haawai, pöd parhoobam kꞌʌʌn Hẽwandam haarcha dubju 
kꞌaba naajim ha simʌu. 9 Magta mag ley Moiseeu jaau pʌarr gayamjö sĩi 
Hẽwandamag nem hinagdam deenaa hirig jëeujeejim haajem. Mamʌ hĩs 
maadëu kꞌapꞌʌ nʌm, mag nemchaain kꞌëchnaa jëeu nʌmuapai pöd mag chi 
jëeu durrum kꞌʌʌn tꞌãar hajaug paa hauba haajeejim Hẽwandam dau na. 
10 ¿Jãgwi? Hagtꞌa mag ley serbiiba hapʌÿaag Cristoou hiek hiiur haibëeba sĩerr 
haawaima; magnaa hĩchab hamach ley gaai jaau simjö sĩi nem parhoob kꞌöba 
nʌm dʌï nem parhoobajã döbanaa tagam nem mag leíu waupiba jaau sim 
hʌʌrkꞌa nʌm gaaimuapaita hamach hajaug paa hauju hẽkꞌaajerr haawaima.

11 Mamʌ hĩs chan ya mag ley gaai jaau sim wauba, ya hich Cristocha bëewi 
hĩsin hichta hʌg̃tꞌarmua maach kõit hiekꞌaajem chaarkꞌa sĩsiewai, hichdëuta 
chadcha hõor dʌïjã hajapꞌa haadëm, Hẽwandamau warrgar hõor dʌï haju 
jaaujerrjö. Hĩs mag maach kõit hi hiekꞌaajem di chan mʌig heegar Haai hi jëeujem 
di kꞌĩir kꞌaba, hag kꞌãaijã hajapchata sim. Mag di chan heegarm kꞌʌʌnau hëutarr 
kꞌaba, hich Hẽwandam juau. 12 Mag hõrau hëutarr kꞌaba sim heeta Cristo sim. 
Mamʌ hĩs chan ya tag mag chĩb bagta Hẽwandamag deeg kꞌaba, ni pꞌak hemkꞌöi 
bagjã kꞌaba, hich bagchata deejim. Mamʌ majã mag warm kꞌʌʌnau haajerrjö 
biek kꞌapan kꞌaba, biek hãbpai magbarmua tag deeum bagjã higpiba haagta mag 
hich bagta deebarm. Magbarmuata ya maach peerdʌ haum hiek peerdʌ hatꞌam. 
13 Hiin chadcha mag hamau chĩb bag pꞌak hemkꞌöi bag dʌï haunaa, hĩchab mag 
pꞌak hʌʌidam pꞌaatarr kꞌʌrr mepꞌörrag pa simjã dö hee waaurëunaa, leíu jaau sim 
chaaur waubarm gaaimua Hẽwandamag jëeujujã kꞌaba sĩi hãr sĩsim hanʌm hʌr̃ 
jĩpꞌeewaijã, hʌr̃pain hʌü chadcha hajaug paa nʌmjö haajem, deeu Hẽwandamag 
jëeuju hayaa hapieg. 14 Mag nemchaain bagaupai deeu Hẽwandamag jëeuju 

hayaa hapiejerr kꞌai, magan Cristo bag chará hag kꞌãaijã hʌr̃cha jua tꞌeeg sim, 
maach tꞌãarpa Hẽwandam dau na hajaug paapäaig. Pari magaagan, Cristo 
meejã meeba hich mag sĩerrʌmta wounag pawi hichdëupai hichta nemchaai chi 
hajapcharamdamjö hʌdʌraa hich tꞌõopijim maach kõit. Magtarr haawai hi bagauta 
dich kꞌĩirjug kꞌaibag gaaimua maach hokꞌoopijöjöomjã warre chugpaapäaijem, 
hãba Hẽwandam chadcha hich mag hiiu sĩerrʌmʌgta jëeu wënʌrramkꞌĩir.

15 Mag hich Jesucristo bag hãrtarrauta maach kꞌaibagjã tꞌum chugpaajeewai 
hichta maach kꞌaigpeerjemkꞌa sĩerrʌm, Hẽwandam dʌï hajapꞌa nʌisimkꞌĩir. 
Hichdëu maach kõit mag sim haigta Hẽwandamau hõor dʌï hiek deewai maach 
kꞌaibagjã chugpaanaa maach peerdʌ hauwi hich haarcha pꞌë hauju hatarrjã 
chadcha hich hag hee höbër sim. Magtarr haawai mag hich tꞌõopibarmuata warr 
mag ley jöoi gaai jaau simjö nem waaujerr kꞌʌʌn pekaujã chugpaawi hĩchab 
hewag pawi maach hich Hẽwandamau jʌr haumam kꞌʌʌn dënjã chugpaajim, 
magbaawai hich Hẽwandamau nawe deeju jaau wai sĩerrjö chadcha hich dʌïcha 
hãba wënʌrrʌmua hich juagam nemjã hich mag jʌã nʌisimkꞌĩir. 16-17 Mag Jesuu 
hich tꞌõopibarmuata Hẽwandamau hich hiekꞌatarr chadcha hag hee höbërpi 
sim ha chirʌmʌn mʌgta sim: Hõrau kꞌar hamach meeju nawe hẽsap gaai pꞌã 
sĩiujem, hich meebaadeewai hich nem dʌï jãga haju haai nʌ ha kꞌap hamkꞌĩir. 
Mamʌ mag tꞌum hẽsap gaai jaau sĩubarmjã chi pꞌãtarr woun meebam haig chan 
bʌʌ̃rjã mag hẽsap gayam hiek baleeba haajem. Maimua ya meebaadeen chad 
mag hẽsapta nem hiek tꞌeeg haadeejem. Maguata mag hẽsap gaai jaau simjö 
haagan, hichiita chi pꞌãtarr woun chadcha meebaadeeta hichdëu pꞌã pʌatarrjö 
hi juagam nem jigju kꞌai jiigjem. 18 Maguata nacha Hẽwandamau hõor dʌï hiek 
deetarr hiek tꞌeeg hapiegjã, hĩchab nemchaaindam kꞌëch nʌm haig ham bagdam 
hãr nʌmuata mag ley hiek tꞌeeg hapijim. 19 Mamʌ mag Hẽwandamau hamach 
dʌï hiek deetarr hiek kꞌap hapieg, Moiseeu tꞌumaam kꞌʌʌnag hũrmkꞌĩir tꞌʌr̃jim 
haajem, hag gaai hich Hẽwandamaucha hamachig nem waupi jaau sim tꞌumaam 
kꞌʌʌnag kꞌakꞌapdö hamkꞌĩir. Magnaa landam oveja kꞌaar dën pꞌurii kꞌitʌm dʌï 
hisopo piu hãba bʌʌr haujim haajem. Magnaa mag pꞌak bag chĩb bag dʌï dö hee 
waaurëu sim hee tꞌʌnaa, mag Hẽwandamau hamach dʌï hiek deetarr pꞌã sim 
hag libro hʌr̃ jĩpꞌënaa, hĩchab hõor hʌr̃jã tꞌumaam kꞌʌʌn hʌr̃ jĩpꞌëmajim hanaabá. 
20 Magnaa hich Moiseeupai, “Mua mʌg bagau pãar hʌr̃ mʌg jĩpꞌë chirʌm haig, 
Hẽwandamau hich garmua maach dʌï hiek deebarmta jaau chirʌmgui” hajim 
hanʌm. “Mag maach dʌï hiek dee sim chadcha hich hiekta wounjö hiek tꞌeeg 
hapiegta mua mʌg chirʌmgui” hajim hanʌm, “hĩsmua hatagan hag gaai waupi 
jaau simjöta haju haai nʌm ha kꞌap hapieg.”

21 Mamʌ magpaijã kꞌaba hich Moiseeupai mag nemchaain kꞌëchnaa jëeujerr 
haigjã, dijã tꞌum bagau jĩpꞌëpʌïwi hag heem chi pꞌadnaan jua choogjem nemjã 
tꞌumaa hich hag bagau jĩpꞌëpʌïjim hanaabá. 22 Hajapcharan mag ley jöoi gaai 
jaau sim hoowai, Hẽwandamag jëeuwain peer nem tꞌʌnʌm tꞌumta bagau 
jĩpꞌeejeejim hanaabá, chi jëeuju kꞌʌʌnpa, Hẽwandamag jëeuju hayaa hamkꞌĩir. 
Maguata bag hãrba chan pöd pekau chugpaa hauba haajeejim haajem.

Cristo meetarr gaaimuata hõor pekau chugpaa haaujem
23 Mag, sĩi hʌg̃tꞌar Hẽwandam kꞌĩircha Jesuu maach kõit hiekꞌaajemjöta haju 

hẽkꞌa durrarr haawai hichiita hamau mag nemchaain kꞌëchnaa hag bagauta 
Hẽwandamag jëeuju haai naajim. Mamʌ hʌg̃tꞌar chan mag mʌig heegarmjö sĩi 
nemchaain bagpai kꞌaba hag kꞌãaijã hajapcharamta hig sĩejim. 24 ¿Jãgwi? Cristoou 
sĩi hõrau di hëutarr heepai dubba, warre Hẽwandam dʌï kꞌĩircha maach kõit 
hiekꞌaag hʌg̃tꞌarchata dubtarr haawaima. Mʌig heegarm kꞌʌʌnau nem waaujerran 
sĩi hʌg̃tꞌar jãga sĩerrʌ ́ha jaau nʌm dën chi sëudampai hajim. 25 Mʌig heegarin 
añopierr pꞌadnaan pör Haai hi jëeujem deg nemchaain bag dʌïta duubjeejim 
haajem, hõor pekau kõit jëwaag. Mamʌ Cristoou chan ham dënjö kꞌaba haawai 
biek hãbpai hich bagchata maach kõit hãrpijim. Mag biek hãbpaita hich tꞌõopitarr 
haawai ham dubwi höbëbër haajerrjö kꞌaba, biek hãbpai hʌg̃tꞌarjã höbërwi hich 
mam sĩerrʌm. 26 Maataa, mag biek hãbpai hich tꞌõopibarmua nemchaain bag 
dënjö pöd hõor pekau chugpaa hauba harr hamuan chad, pꞌadnaanau biek kꞌapan 
nemchaain kꞌeechjerrjö mʌig jẽb gaai hõor nʌisierr haigmua hagjö biek kꞌapan 
hõor pekau paar hich tꞌõopienjã hudkꞌʌrrkꞌakꞌa haajeekꞌam. Pari magba hĩsta ya 
Cristo hudtꞌurwi biek hãbpai warrgarm kꞌʌʌn kõitpa hich tꞌõopibarm. Mag hich 
tꞌõopibarmuata mag nemchaain kꞌeechjerr tiempojã höpʌïwi ya jũrr hõor peerdʌju 
hayaam jaar kꞌabapʌïm. 27 Maadëu kꞌapꞌʌ nʌm, maach cha kꞌitꞌëem kꞌʌʌn tꞌum 
biek hãbpaita meejem, maimua mʌg hatag Hẽwandamau maach hi hagkꞌam 
hedta hichdëuta maachig maach jãga wënʌrrajĩ ha jaauju. 28 Hich jãgta hĩchab 
hich Cristojã biek hãbpai hich tꞌõopijim chikꞌamnaan pekau kõit, mag biek hãbpai 
harrau warre tꞌumaam kꞌʌʌn pekau chugpaa hauju hayaa hapäaig. Mamʌ hí deeu 
bëeju; mag hurum chan ya tag pekau chugpaag deeu hich tꞌõopieg kꞌaba, hich 
bëejujukꞌamjã chadcha hi bëepim kꞌõsi hich nʌ naajerr kꞌʌʌn pꞌë hawaanta hurum.

10  1 Hẽwandamau Moiseeg ley deetarr gaai nem waupi jaau sĩerrjö 
nem wau narran, sĩi hökꞌar hewag paawai hichdëu maach dʌï nem 

hajapcha wauju dën chi kꞌũgurpai harr haawai, hich hagjöcha kꞌaba sĩejim. 
Maguata chi leíu chan chi ley hʌʌrkꞌanaa añopierr nemchaain kꞌëchnaa 
Hẽwandamag jëjëeukꞌamjã pöd hõor hajaug paa hauba haajeejim. 2  Chadcha 
ley gaai jaau sim hipierr nemchaain kꞌëchnaa Hẽwandamag jëeubarmuapai 
hõor pekau chugpaanaa tꞌãarjã hajaug paajerr hakꞌiin, ya kulp chukꞌu naawai 
hamau biek hãbpai mag wauwi tag nemchaaindam kꞌëchba haajeekꞌam. 
3-4 Mamʌ par mag jëjëeukꞌamjã mag pꞌak bagau chan ni chĩb bagaujã pöd 
pekau chugpaa hauba haajeejim. Magju kꞌãai sĩi mag nemchaain añopierr 
kꞌëchnaa jëeupi jaau sĩewai warag mag leíuta hamag hamach pekau kꞌĩir 
heepapi simjö haajeejim.  5 Maguata Cristoou mʌg jẽb gaai bëewai hich jãg 
David kꞌararrau hich Cristoouchata Hẽwandamag hiekꞌaju higwi pꞌãtarrjö,

“Tata” hajim hanʌm, “jãg sĩi nemchaain kꞌëchnaa ofrendakꞌa pʌchig 
deewai pua kꞌõchkꞌabapai haajeewai, pua mʌʌta chadcha pʌïbarmgui” 
hajim hanʌm, “wounag pawia mʌchchata hõor kõit tꞌõopimkꞌĩir.

HEBREOS 9 ,  10

El Nuevo Testamento en waunaan, 2da ed., © 2011, Wycliffe Bible Translators, Inc.



655

 6 Jãg pekau chugpaag hawi nem hinagdam deenaa nemchaainta pʌch 
hatꞌee kꞌëch nʌm pua kꞌõchkꞌaba haajem, jãgʌmua chadcha pekau 
chugpaa hauba haajeewai.

 7 Magua mʌʌta cha chirʌmgui” hajim hanʌm “Hẽwandam, pʌch hiek pꞌã 
sim gaai mʌch higwi jaau simjö hich hagpierr pʌchdëu kꞌõsimjö haag.”

(Sal. 40:6-8)
8  Chi ley gayan chadcha mag nemchaain kꞌëchnaa ofrendakꞌa deepi jaau 
sĩeb mamʌ, hich Cristooucha jaauwaijã Hẽwandam hiek hirig chan 
jãg pekau chugpaag hawi mag nem wau nʌmjã hʌü kꞌaba sim haajem. 
9 Magnaa hĩchab hich Cristoou mag “Mʌʌta cha chirʌm Hẽwandam, 
pʌchdëu kꞌõsimjö haag” ha sim haigjã, mag nemchaain kꞌëchnaa jëeujerrjã 
warre hisegpʌ̈iwi jũrr hich gaaimuata hĩsin hõor pekau chugpaa tꞌʌnʌm 
ha simʌu. 10 Mag hichta Hẽwandamau kꞌõsi sĩerrjö meebarmuata maachin 
Hẽwandamau hich hatꞌeepai nem wau wënʌrramkꞌĩir hich dënkꞌa wai 

sim. Mag hichta warrgar nemchaain kꞌeechjerrjö hʌdʌraa maach kõit hich 
tꞌõopitarran, mag biek hãbpai meebarmua tag meeba haag hajim.

11 Mamʌ magʌm hãba, maach judionaan heen hagtꞌa pꞌadnaanau nemchaain 
kꞌëchnaa hedau hãspapakꞌampierr jëjëeu haajeeb mamʌ, jãgʌmua chan bʌʌ̃rjã 
pekau chugpaa haubam. 12 Magarrau Jesuuwan chad biek hãbpai meetarrau 
tag meeba hich mag warag hʌg̃tꞌar mawi hich Haai juachaar gar hoo sĩsijim, 
hich Hayau hichig hõor kõit waupitarr tꞌum waupʌïwia. Magbarm haigmua 
warre hĩchab pekau chugpaag hawi tag nemchaainjã kꞌëchju haai kꞌaba 
hapʌïjim. 13 Mammua Hẽwandamau hich hoomapꞌam kꞌʌʌn tꞌum hich jua 
hee pꞌëdeeta hoo sim, 14 hichdëu hichta mag biek hãbpai mag meebarmua sĩi 
ofrendakꞌa hich Hayag hich deetarrau hich dënkꞌa haumam kꞌʌʌnjã warre hajaug 
paapʌïmaajeewai. 15 Mag hirua hõor hajaug paapʌïmaajemʌn chadcharau ha kꞌap 
hapieg, Hẽwandam Hakꞌaraujã nawe hich Hẽwandamaucha hiekꞌatarr higwi,
 16 “Nacha mʌchdëu israelnaan dʌï hiek deetarrjã hamau mʌ hipierraa 

kꞌabajierrab mamʌ, mua hũwaai ham dʌï hiek deejugui” hajim hanʌm.
“Ma mʌgaugui” hajim hanʌm hich Hẽwandamau:
“Mua ham dʌ̈i deeu hiek deebarmʌn, warre ham kꞌĩirjug heeta sĩuwi 

ham tꞌãar heejã pꞌã sĩubarmjöta hajugui” hajim hanʌm, “mʌch 
hipierraa ham kꞌõsi hamkꞌĩir.”

(Jr. 31:33)
17 Magnaa hĩchab,

“Hamau mʌch dau na nem kꞌaigbam waaujerrjã mua chugpaapʌ̈iwi, 
tag magʌm hiekjã higba hich mag kꞌĩir hokꞌoopʌ̈ijugui” hajim 
hanʌm Hẽwandamau, hichdëu hõor hajaug paapäaijem higwia.

(Jr. 31:34)
18  Magtarr haawai ya tag dich pekau kõit hagtꞌa magʌm nemchaainta 
kꞌëch wënʌrraju kꞌaba nʌm, hichdëu jaau simjö chadcha hichdëuta warre 
maach kꞌaibag chugpaapʌ̈iwi kꞌĩir hokꞌoobapäaiwai.

Hẽwandamta jʌrju haai nʌm
19 Magau keena. Mʌig heegarin chadcha pꞌadnaan pör happaita mag Lugar 

Santísimo hee duubjem. Mamʌ hĩs chan magba, mag Jesucristoou maach 
kõit hich bag hãrpitarr gaaimua hĩsin maach tꞌum chi hʌk̈ꞌa nʌm kꞌʌʌnta hʌü 
warre hich Hẽwandam sim haarcha höbërju haai nʌm. 20 Mamʌ mag hʌü 
hi haarcha wëtju haai nʌmʌn, mag Lugar Santísimo gar dicham hugua put 
parrg hëu wëjorrau tꞌuur sĩerrjã hich Jesucristoouta hich meebarmua warre 
tꞌorreubapʌïmua kꞌʌd wau deebaawaiu. 21 Magwia hichta Hẽwandam haarcha 
maach tꞌum hi chaainkꞌa tꞌʌnʌm kꞌʌʌn Pörkꞌanaa maach kõit hiekꞌaajemkꞌa sim. 
22 Mag chadcha Cristoou hich bagauta maach hajaug paabarm dʌï pꞌadnaanau 
chi hʌr̃ʌmpai hʌpʌïwi Hẽwandamag jëwaag hajaug paajerrjö hich Hẽwandam 
Hakꞌarauchata maach tꞌãar hajaug paawi döoujã hajap hʌtarrjö naawai, warag 
tꞌãraucha Hẽwandam jʌrtarrau keena, bʌʌ̃rjã hirua maach hisegjujã kꞌĩirjuba. 

23 Hirua chadcha hich hiekꞌatarrjö haajeewai, dich hipeerdʌ hiekꞌajujã kꞌĩirjuba, 
hĩsin warreta maachin ya peerdʌwi nʌm haju haai nʌm, hichdëu jaautarrjö 
maach hich haar pꞌë hauju kꞌĩirjugjã hogdʌba. 24 Mag kꞌĩirjunaa hĩchab warag 
hagdaujö dich kꞌapeen juag hoonaa ham daupii hajuuta hẽkꞌaju keena. 25 Magʌm 
hĩs mʌg maach Pör Cristo bëejujã warag dakpapa kꞌaawai chará, kꞌar maach 
kꞌapeen haajemjö, culto hee maba sĩi degpai naaju kꞌaba nʌm. Magju kꞌãai 
hagdaujö chikꞌam wawí nʌmua warag dich kꞌapeen honee hapijuuta hẽkꞌaju.

26 Mamʌ magba maadëuta mʌg Hẽwandamau maach peerdʌ haaujem hiek 
wajapꞌa kꞌapꞌʌ narrta, juau hogtꞌom hi hiseg nʌm hiekꞌau parhooba nem wau 
nʌm gaaimua hũwaai warr hi kꞌaugba haawai naajerrjö hich mag parhooba 
wënʌrrʌm chan, magan Cristoou parta maach gaaimua hich tꞌõopibarmjö hajim, 
maadëu hirig maach peerdʌ haupiba naawai. 27 Magta hamʌn, tag maach peerdʌ 
hauju chukꞌu haawai, magan Hẽwandamau maach hi hagkꞌam hed maach sëúa 
maach gaaita hich kꞌĩir machag meeunaa tagam kꞌʌʌn hich kꞌõchkꞌaba haajerr 
kꞌʌʌn dʌï hãba sĩi hõtdau hee jẽerjupaita nʌm. 28 Pãrau kꞌapꞌʌ nʌm, warr Moiseeu 
ley pʌatarrta hõrau serbiibag pꞌëmjö hamach kꞌõchag haig nem waauwai, chi 
hootarr kꞌʌʌnau, numiim kꞌʌʌnau wa tꞌãrjupam kꞌʌʌnau kꞌãijã tꞌetꞌemnaanag 
jaaubaawai, makꞌʌʌn bʌʌ̃rjã dau haug kꞌaugba, warre kꞌëchpi jaaujeejim, chi 
ley gaai jaau simjö. 29 Pãadë kꞌĩirjubat: Maagjerr kꞌʌʌn dʌï magta haajerr kꞌai, 
¿jãgaju kꞌai Hẽwandamau hoowai hich Chaaita hõrau kꞌõchkꞌabam hiekꞌau sĩi 
maadëu nem higmapꞌamjö hamach kõit hi bag hãrtarrjã warag hisegnaa, hich 
Hẽwandam Hakꞌarau hʌü hamach Hẽwandam dënkꞌa haaujem higwiajã sĩi wau 
hiekꞌaajem kꞌʌʌn dʌï? Hamau mag hiseg naab mamʌ, ¿mag hi Chaai bagau 
kꞌabajĩ, Hẽwandamau hich garmua hõor dʌï hiek deewai jaautarrjö chadcha hõor 
pekau chugpaawi peerdʌ hauju haai hapitarr? 30 Mamʌ maadëu kꞌapꞌʌ nʌm, chi 
mag nʌm kꞌʌʌnag chan Hẽwandamau sĩi par daúa hoo nʌʌ habaju. Magua chi 
mag nʌm kꞌʌʌn higwi, hich Hẽwandamau hiekꞌatarrjã hich hiek pꞌã sim gaai,

“Muata hõor dʌ̈i hamachdëu nem kꞌaigba waaujerrpierr ham gaai 
mas hab kꞌaba mas deeju” ha sim.

(Dt. 32:35)
Magnaa hĩchab hichdëupai,

“Muata hõor tꞌumaam kꞌʌʌn dʌ̈i hamachdëu nem waaujerrpierr hich 
hagjö haju” ha sim “ham dʌ̈i.”

(Dt. 32:36)
31 ¡Aay hapkꞌiitʌ, maach Hẽwandam cha maach wai dʌnʌmʌgta mag hich 
gaai mas hapi sim woun!

32 Mamʌ pãar hʌü magba nʌm. Magba naab mamʌ, kꞌĩir heyaa habat: 
Warrcha pãachdëu Cristo hiek chadcharam hʌk̈ꞌatarr kꞌuriipai haawai pãach 
wajappꞌa pꞌitꞌurg hau durrumjã pãrau magʌmjã haba hʌü hathaba chadcha 
pãrau hãwaatjeejim. Hich jãgta pënaat warag. 33 Chadcha pãar hee hãaur 
kꞌʌʌn nʌm; makꞌʌʌnan hõor pöm wëjöm dakꞌĩirjã sĩi wau wai nʌʌ hawi ham 
dʌï hamachdëu hampierr haajeejim. Maagwai pãrau ham dau haug kꞌaaugwai 

pãachpata kꞌarin dʌï mas waunaa sĩi hõrau kꞌa hisëejã haajeejim ham gaaimua. 
34 Mag durrum gaaimua pãach kꞌapeen cárcel deg durrum kꞌʌʌnjã pãrau hʌü 
dau haug kꞌaaugjeejim. Mamʌ magpaijã kꞌaba, mʌig heegar pãachdëu nemdam 
wai nʌm kꞌãaijã hajapchanaa bʌʌ̃rjã hãrba haajemta paarpajujã kꞌapꞌʌ naawai, 
pãach nemdampa kꞌechtꞌʌg haumam kõitjã hiekꞌaba, gaai mas kꞌabamjö warag 
honee magʌmjã pãrau kꞌĩu hãwaatjeejim. 35 Kꞌodamnaan, jãg pãachdëu hʌk̈ꞌa 
nʌmjöta warag hogdʌba hʌk̈ꞌanaat, hĩsin par kꞌãijã maadëu hʌk̈ꞌa nʌm ha 
kꞌĩirjuba. Pãach jãg durrum paar deegan, Jöoirau nem hajapꞌam pöoma wai 
sim. 36 Mamʌ mag hich Hẽwandamau kꞌõsimjö nem wawaagan, dau haug wau 
wënʌrrʌmjã magʌm haba, hichiita warag hãwat wënʌrraju haai nʌm. Mag 
nʌmʌn chadau hichdëu jaau simjö pãar dʌï hajapꞌanaa hich dʌï hich mag 
wënʌrrapiju. 37 Mag pꞌitꞌurg hau wënʌrrʌmjã, Cristo deeu bëeju kꞌap sĩi hãwatju 
haai nʌm higwi, hich Hẽwandamau hiekꞌatarr hich hiek pꞌã sim gaai,

“Nʌnaat, pãrau nʌ nʌm woun bëeju chan pöm waaurba sim” ha jaau sim.
 38 “Pãar har mʌrʌgta pãach pekau chugpaapitarr kꞌʌʌnaun mʌ pãach 

dʌ̈i chirʌmjã kꞌapꞌʌ wënʌrraju;
mamʌ chi mʌ hiek hʌ̈kꞌa narr kꞌʌʌnta deeu hewag wët nʌm kꞌʌʌnau 

chan, hoob mʌ hamach dʌ̈i chitaju hamiet;
mʌchdëujã tag hamag hoohbam” ha sim.

(Hab. 2:3-4)
39 Mamʌ maachig chan mag hirua hoobam habaju, heem kꞌʌʌnjö 
hewag wëtwi hokꞌooju kꞌʌʌn kꞌaba naawai. Hokꞌooju kꞌãai, maachdëun 
chad tꞌãrauchata hi hiek hʌ̈kꞌa naawai maachin peerdʌwi hich dʌ̈icha 
wënʌrraju kꞌʌʌnau. Hich jãgta hʌ̈kꞌanaat keena.

Jöoin Hẽwandamau hichdëu jaaubarmjö haju kꞌapꞌʌ harr kꞌʌʌn

11  1 Mag Hẽwandam hiek hʌk̈ꞌa nʌmʌn, hichdëu maach dʌï hajapꞌa 
haju ha simjã chadcha hich mag haju kꞌapꞌʌ nʌmʌu, hichdëu jaau 

simjã hagtꞌa hooba nʌmta chadcha haju kꞌapꞌʌ. 2 Hẽwandamau maach jöoin 
warrgarm kꞌʌʌn hʌü hajapꞌa heeg hoojeejim, hichdëu ham dʌï nem magju 
haawaijã chadcha hich magta haju hawi hamachdëu hi hiek hʌk̈ꞌaajerr haawai.

3  Maguata hĩs maachdëujã hagjö hʌ̈kꞌa nʌm gaaimua maadëu kꞌapꞌʌ 
nʌm, Hẽwandamauta mʌg durr, hedaujã, pꞌĩdag maimua tagam nem 
tꞌum tꞌʌnʌmjã chadcha hompaajim; hich hiek gaai mag jaau sĩewai 
chadcharau. Hajapcharan bʌ̃ʌrjã nem chukꞌu harrta sĩi hichdëu hompaapi 
jaaubarmuapaita nem tꞌum hompaajim hanaabá.

4 Pãadë kꞌĩir heyaa habat, jãga warrgar maach jöoinaujã chadcha Hẽwandam 
hiek hʌk̈ꞌaajeejĩ: Magua Abelau Hẽwandam hiek hʌk̈ꞌa sĩerr haawai Jöoirau 
hichig jaautarrjö hi hatꞌee nemchaai tꞌõonaa hirig jëeujim. Magtarr Hẽwandamau 
hoowai, Caín dën kꞌãai hajapcha höbërjim haajem. Magbaa Hẽwandamau, “Pua 
mʌ hatꞌee nemchaai tꞌõonaa mʌrʌg jëeubarmʌn nem hajaug kꞌërʌm; pʌʌn 
chadcha woun hajapꞌamʌu. Muan jãgta kꞌõsi chirʌmgui” hajim hanaabá Abelag. 

Chadcha Abel nachgarwe meejieb mamʌ, hĩs hewag pawi hoowai Hẽwandam 
hiek hʌk̈ꞌanaa magtarr gaaimua maachigjã hich dënjö hʌk̈ꞌamkꞌĩirta magjim.

5 Enocjã hĩchab chadcha Hẽwandam hiek hʌk̈ꞌaajerr gaaimua Hẽwandamau 
hi meepiba sĩi maach hëntër hich mʌg hich haar haujim hanaabá. Magtarr 
haawai par jʌr nʌmjã baaubajierram haajem. Hich Hẽwandam hiek pꞌã sim 
gaai jaauwai, mag hi harrju nawejã Hẽwandamau hoowai hi dau na hajapꞌa 
kꞌitaajeejim haajem. 6 Mamʌ maachta wajapꞌa Hẽwandam hiek hʌk̈ꞌaba nʌm 
chan pöd hi dau na hajapꞌa kꞌaba nʌm. Hẽwandamta dich dʌï sĩepim kꞌõsi 
chirʌmʌn, kꞌapꞌʌ haju haai sim, hí chadcha hiiu sĩejeewai chadcha mag hich 
jʌr nʌm kꞌʌʌnagjã hirua hich kꞌaugpinaa ham dʌï hajapꞌa haajem.

7 Jöoi Noeeujã hĩchab Hẽwandamau hichig mʌg durr gayam kꞌʌʌn döhãdau 
höpʌïju jaaubaawai hʌk̈ꞌawi, maagwai chan hagtꞌa noseg kꞌĩirjã kꞌaugba haajerr 
hãba, chadcha hichig jaautarrjö barco pöm waubaadëjim haajem, hag hee hich 
chaain dʌï peerdʌag. Tagam kꞌʌʌn hamach tꞌãar tꞌeegau tꞌum pekau hee tꞌʌnʌm 
daar, mag hich happai hʌk̈ꞌatarr gaaimuata, tagam kꞌʌʌn tꞌum hödubtarrjã, 
hichin hʌü Hẽwandamau peerdʌ hauwi hich haar hauju hayaa hapʌïjim.

8 Abranaujã hĩchab Hẽwandam hiek hʌ̈kꞌaajerr haawai kꞌãaim hãb hich 
tꞌʌ̃rchëwi hichig mapi jaaubaawai, chadcha hi hipierr petajim haajem. Mamʌ 
maagwaiwe chan hagtꞌa hirig durrkꞌapiju durrjã jaauba nʌwe harr haawai, sĩi 
hich barjujã kꞌaugbata petajim haajem, sĩi Hẽwandam hiek hʌ̈kꞌawi hi hipierr. 
9 Mag Hẽwandamau hichig jajaaukꞌamjö chadcha haju kꞌĩirjunaata nʌrrarr 
haawai, hichig durr deeju hatarr haar pawiajã nawe barimatarrta sĩi heeu 
bar simjö chi durr kꞌʌʌn hee sĩi di kꞌõmarii hëunaa magreu hahau haajem 
heepai sĩejeejim haajem. Hich magta hi hiewaa Isájã hi yẽto Jacob dʌï 
naajeejim hanaabá, bʌ̃ʌrjã hamach di chaar hëu hauba, hamagjã hich hagjö 
Hẽwandamau durr jʌãpiju jaautarrtá. 10 Pãrau kꞌĩirjuawai, ¿jãgwi mag di 
chaarjã chukꞌu nʌmta warag Hẽwandam hiekta hʌ̈kꞌa naajĩ? Mʌig heegarm 
di kꞌãaijã pꞌöbör hajapcharam hee di tꞌʌnʌm hee joobaanta Hẽwandamau 
hamach harrju kꞌapꞌʌ narr haawaima; hajapcharan hʌg̃tꞌarma. Mamaam 
pꞌöbörön hich Hẽwandamauchata wauju haadëwi hichdëucha hëutarrau.

11 Chi Abrán hʌʌi Sara kꞌahʌrrarraujã hĩchab hathaba Hẽwandam 
hiek hʌ̈kꞌa sĩerr haawai, hich daupeer garjã pöd chaai hooba harrta, ya 
hũanaa kꞌitʌm heeta Abranag chaai hoo deejim haajem, hʌü hichdëujã 
Hẽwandamau chaai deeju hatarr hʌ̈kꞌatarr haawai. 12  Magta chadcha 
jöoi Abrán ya jöoiraa kꞌitʌm heeta chaaidam dau hãb paarpajim hanaabá. 
Mag chaairau chaain hĩiubaadëmuata jöoi chaain kꞌapaana tꞌʌnʌisijim 
hanʌm, hewag pawi. Jöoi chaain kꞌapanan sĩi pꞌũas higawam mosdau 
kꞌapanagjönaa hedjã hee pꞌĩdag pꞌupꞌup haadeejemjöta tꞌʌnʌisijim hanʌm, 
hamach kꞌapangau chi beerjujã kꞌaugba.

13 Mag Hẽwandam hiek hʌk̈ꞌaajerr kꞌʌʌn cha maadëu jaau nʌm kꞌʌʌnan 
chadcha tꞌum kꞌëchjierram, mag Hẽwandamau hamachig nem deeju jaautarrjã 
hagtꞌa hauba durruwe. Mamʌ mag Hẽwandamau jaautarrjö chadcha haju 

hʌk̈ꞌa narr haawai hamau kꞌapꞌʌ naajim, ya hʌg̃tꞌar paaukꞌabaimaawaita 
mʌig heegar deeju harr kꞌãaijã hatcha Hẽwandamau hamachig deeju. Mag 
kꞌĩirju pꞌöbaadeewaita mʌig heegarwejã warag honee nʌm hiekꞌau, “Mʌiguin 
maachin sĩi chikꞌam durr gaaita wënʌrrʌm” haajeejim hanʌm. 14 Hamau 
mag hiekꞌaajerran deeum durr gaaita durrkꞌaa chaar durrkꞌaimaju kꞌĩirju 
narr haawaita maagjeejim; hajapcharan hʌg̃tꞌarchata naaimaju kꞌĩirjuwiama. 
15 Hamau warrcha hamach naajerr durrta kꞌĩirjuajerr hamuan, deeu 
Egiptoogta wëtkꞌam, warrjã mammuata bëetarr kꞌʌʌn haawai. 16 Mamʌ hamau 
hig narran, mʌig heegarm kꞌãaijã durr hajapcharamta hig naajim; hajapcharan 
hich Hẽwandam sim haram durrma, hʌg̃tꞌar. Maguata hich Hẽwandamaujã 
chigag chukꞌu hamag, “Mʌʌta pãar Hẽwandamau; mʌch dʌï joobamkꞌĩir durr 
hajapꞌamta mua pãar hatꞌee kꞌĩir kꞌaug wai chirʌmgui” hajim hanaabá.

17-18 Jöoi Abranau kꞌapꞌʌ sĩejim, Hẽwandamau hichig jaautarrjö chadcha hich 
chaai hãbpai kꞌitʌm gaaimuata hewag pawiajã jũrr hõor pöoma tꞌʌnʌisiju, hi 
chaain hewagam kꞌʌʌn. Mag hichig jaautarrjö haju kꞌapꞌʌ sĩerr haawaita chadcha 
hich hipierraa haju kꞌap haag hawi Hẽwandamau hichig, “Pʌch chaai hãbpai 
kꞌitʌmta tꞌõonaa pꞌaamamua mʌrʌg ofrendakꞌa deebá” habaawaijã, magʌm 
haba chadcha hi hipierr peer hich chaai tꞌõojim hanaabá. 19 Mag sim haig 
Abranau kꞌapꞌʌ sĩejim, Hẽwandam chadcha chi jua tꞌierr haawai hirua hich chaai 
tꞌõopʌïtarr hakꞌiinjã deeu pꞌiriu hawaag nem jua tꞌeeg sim. Maguata chadcha 
Hẽwandamau hichig jaautarrjö haagpajim hanʌm, hich chaai dʌï. Mamʌ mag ya 
hirua tꞌõogpam hee, Hẽwandamau hoowai Abranau chadcha hich hipierraa sim 
hoobaawai, hʌü hʌdʌʌr chaai tꞌõopibajim haajem. Maigta Abranau hoowai hi 
chaai chi tꞌõm harrta hʌü deeu monakꞌa diig hatꞌaadëmjö hajim hanʌm, mag ya 
tꞌõopäaigpam heeta deeu hich Hẽwandamau jaaubaawai jua kꞌʌapʌïtarr haawai.

20 Isaaujã Hẽwandamau hich hayag jaautarr chadcha hʌ̈kꞌa sĩerr haawai 
hich chaain Jacob Esaú dʌ̈i paarpaawaijã ham bendiciemamua chadcha 
Hẽwandamau ham dʌ̈ijã hʌü haju ha jaaujim haajem hamag.

21 Maimua Jacooujã Hẽwandamau hichig jaautarrjö haju hʌk̈ꞌa sĩerr haawai, 
ya jöoi hich meegpamua hich bordón gaai mobʌ hoo kꞌërʌmua Hẽwandamag 
jëeumamua hich yẽtonaanjã hajapꞌa bendicie pʌajim hanaabá, ham gaaimuata 
chadcha Hẽwandamau hichig jaautarrjö hõor pöoma chi tꞌetꞌemnaanjã 
höbërmaju kꞌap hamkꞌĩir. Mag hirua bendicietarr José chaain hajim haajem.

22 Maagwai chi Joseeujã hagjö Hẽwandamau hich tatꞌöoinag, “Pãar mua 
pꞌë harrwi deeum durrta durrkꞌapiju” ha jaautarr kꞌapꞌʌ sĩerr haawai, chadcha 
Hẽwandamau hich magta haju kꞌĩirjuwi ya hich meegpamua, “Hẽwandamau 
pãach mʌig Egiptomua pꞌë harrwai mʌ pa tꞌum wa hauwi pãach dʌï hatꞌaadët” 
ha jaaujim hanʌm tagam kꞌʌʌn israelnaan hich kꞌodnaanag.

23 Moisés dënnaanaujã hamach jöoinag Hẽwandamau mag jaautarr chadcha 
hʌk̈ꞌa narr haawai, reíu israelnaanau chaain hoomam tꞌum kꞌëchpi jaau sĩerr hãba, 
ya chi Moisedam tꞌaaba kꞌërsiewai hamach chaai kꞌõigwi, “Mʌg chaai jöoipa 
kꞌërsiewai mʌgʌgta Hẽwandamau Egiptopien jua heemua deeum durr maach 

pꞌë harrpiju” hawi, hʌdʌʌr hi tꞌõopiba sĩi warag hed tꞌãrjup hich mag meer wai 
nʌisijim hanaabá, mag chaai gaaimua hamachta kꞌaigba hajujã högkꞌaba.

24 Mag nawe Hẽwandamau hichdëu jaautarrjö haju hich chi Moiseeujã kꞌapꞌʌ 
sĩerr haawai, hiin chadcha Egiptoom rey kꞌaauta bʌr̃ʌʌwe bãaupʌïjieb mamʌ, 
hí chan mag rey kꞌa hag hiewaa kꞌabam hajim hanʌm. 25 Rey dʌï hãbam 
deg joobam kꞌõchgau warag hich meeunta hisegamjö habaawai Hẽwandam 
na kꞌaigba haju kꞌĩirjuwi, warag hichta hich meeun Hẽwandam hõorkꞌa 
tꞌʌnʌm kꞌʌʌn dʌï hãba sĩi hich dau hapꞌʌʌ hapijuuta kꞌĩirjubaadëjim hanaabá. 
Hichdëu kꞌapꞌʌ sĩejim, mag rey dʌï mʌig heegar kꞌũchpai nem hajapꞌam 
tꞌum paarpawiajã sĩi hich meebaadee deeu chukꞌu haju. 26 Hirua kꞌĩirjuawai 
Hẽwandamau maach meeun judionaan heemuata hõor peerdʌ haumkꞌĩir pʌïju 
harr haawai, chadcha hich mag hamkꞌĩir hichpa dau haug wau nʌmta nem 
tꞌum paarpa nʌm kꞌãaijã hajapcha sĩejim, hich mag sim paarjã Hẽwandamau 
mʌg hatag jũrr hich dʌï hajapcha haju kꞌapꞌʌ sĩerr haawai.

27 Mag, Moiseeu hichigta Egiptomua Hẽwandamau hõor wai höbeerpiju 
kꞌapꞌʌ sĩejim. Magua hichdëu hooba sĩejieb mamʌ, Hẽwandam hich dʌï sim 
kꞌap, reíu hich dʌï meeukꞌajujã kꞌĩirjuba, warag hichta Egiptomua majim 
haajem, Hẽwandamau chadcha hich hõor pꞌë harrpi nʌm hora. 28 Maimua hag 
kꞌur nassi pawiata Moiseeu Hẽwandamau hichig jaautarr hʌk̈ꞌawi, deeu Egipto 
bëewi hichdëu hich meeun pꞌë harrju noram ovejadam tꞌõonaa, hag bagau 
puertdi hi gaai maach meeun dipierr bʌchkꞌun pꞌuurkꞌapi jaaujim hanaabá, 
mag hedaar hich Hẽwandamau hich chog dipierr chaain chi nacharam kꞌʌʌn 
kꞌëchamkꞌĩir pʌïbaawaijã mag pꞌuur sĩsidʌm haiguim kꞌʌʌn chig ham hugua.

29 Mag chadcha Egiptopien jua heemua höbërdʌtkꞌatarr hedjã Hẽwandamau 
hʌü hamach peerdʌ hauju kꞌapꞌʌ narr haawai pꞌũas Chi Pꞌur hanʌm heejã maach 
jöoin sĩi durr jʌsarg heemjö tꞌoom higar dʌrba dichjierram hanʌm. Mag hoowi 
chi Egiptopien ham hẽudee hẽkꞌa wëdurarr kꞌʌʌnaujã hagjö haju hẽkꞌajierrab 
mamʌ, deeu chi pꞌũas hãbamʌg tꞌẽrrdʌbaadee tꞌumaa höjierram hanaabá dö hee.

30 Hẽwandamau chadcha hichdëu jaaubarmjö haajem hʌk̈ꞌawi maach 
jöoinau hamachig jaautarrjö, Canaan durr barwi, pꞌöbör Jericó haajerr 
higaau siete días pꞌʌʌrdʌpi jaautarrjö pꞌʌʌrdʌbaawai, ya hãbmiecharam gaai 
paawai chi pꞌöbör higaau hʌg̃tꞌaa tꞌuur pꞌʌʌrdʌ sĩerr sĩi jẽkꞌʌt hapꞌëgkꞌa warre 
kꞌʌipꞌöbaadëjim haajem. 31 Mag pꞌöbör hee sĩejim haajem hĩchab hʌʌi hãb 
chi durpatꞌierrmie harr Rahab ha tꞌʌr̃ sim. Mag hʌʌirau maach Hẽwandam 
higwi maach Hẽwandamta tꞌumaam kꞌʌʌn kꞌãaijã chadcha chi jua tꞌierriu 
ha kꞌapꞌʌnaa hi hiekjã hʌk̈ꞌa sĩejim haajem. Magua maach jöoin heem kꞌʌʌn 
Josueu pʌïwi mag chi pꞌöbör kꞌʌiju na hootꞌurtarr kꞌʌʌnjã hʌü hich di haig 
barpiwi ham peerdʌ haujim haajem. Mag ham peerdʌ hautarr haawaita tagam 
kꞌʌʌnau Hẽwandam jua tꞌeeg simjã hʌk̈ꞌaba harr gaaimua tꞌum kꞌëchpʌïtarr 
hee, chi Rahab chan tꞌõoba hʌü Hẽwandamau peerdʌ haujim haajem.

32 ¿Mag tag kꞌaita mua pãrag jaaubarkꞌiin? Hagtꞌa jaauju pöoma tꞌʌnʌm: 
Gedeón, Barac, Sansón, Jefté, David, Samuel maimua tagam kꞌʌʌn hijö 

Hẽwandam hi hõrag jaaujerr kꞌʌʌn pöoma tꞌʌnʌm, jãga hamaujã Hẽwandam 
hiek hʌk̈ꞌa nʌmua nem waaujeejĩ; mamʌ makꞌʌʌn tꞌum jaaukꞌiin da jaaupʌïbaju. 
33 Hamau chadcha Hẽwandam gaai hʌk̈ꞌaajerr haawai deeum durram kꞌʌʌn 
dʌï wërbʌawaijã hamachdëuta pöodjeejim haajem; hamachdëu durr jʌã nʌm 
hee hõor dʌï nem hagchata haajeejim; mag hamachdëu hʌk̈ꞌaajerr gaaimua 
Hẽwandamau hamachig deeju harrjã chadcha haujierram; león pꞌãarkꞌa tꞌʌnʌm 
hee barkꞌʌʌinaa 34 horno huu wëjöm hee pꞌãartarrjã bʌʌ̃rjã chig haba hʌü 
höbërjierram haajem; chikꞌamnau tꞌutꞌuíu kꞌëchpʌïju harr kꞌʌʌnjã hʌü peerdʌwi, 
hĩchab ya pödba warm kꞌʌʌn jua heegar pajöjöo narrjã deeu hʌü jua tꞌeeg hauwi, 
jũrr hamachta hemkꞌooin kꞌaajeejim hanʌm; mag nʌmua hamach dʌï wërbʌ 
nʌm kꞌʌʌnaujã ham högkꞌawi warag hamachta weetjeejim hanaabá. 35 Hʌʌinaujã 
hĩchab hamachdëu Hẽwandam hiek hʌk̈ꞌa narr gaaimua hamach chaain chadcha 
mee narrjã deeu hũwaai hamach daúa hiiu pꞌiidʌ nʌm hoojierram haajem.

Mamʌ hãaur kꞌʌʌn chan magba, hãaur kꞌʌʌnan jũrr tꞌetꞌemnaanau wau 
tꞌõomamuata kꞌëchjierram hanaabá. Par hamachig “Pãrau Hẽwandam 
hiek tag hʌ̈kꞌaba pʌamʌn pãar marau kꞌëchba sĩi pʌapʌ̈iju” habaawaijã, 
peerdʌm kꞌõchgau hawi “Magan tag marau Hẽwandam hiek hʌ̈kꞌabamjã” 
haba, warag hʌdʌraa hamach kꞌëchpijierram haajem, hamach hiiu 
pꞌiidʌwi jũrr hʌg̃tꞌarchata Hẽwandamau hamach hatꞌaawai hʌücha 
naaimaju kꞌapꞌʌ narr haawai. 36  Hãaur kꞌʌʌn sĩi ham kꞌĩirpaijã wau 
hiekꞌanaa wʌjã wʌmaajeejim hanʌm; hãaur kꞌʌʌn cadenau jʌ̃naa caden 
paraajã cárcel deg hookꞌëkꞌëd haajeejim hanʌm. 37 Hãaur kꞌʌʌn mokou 
bar wai nʌmuajã tꞌõopʌ̈imaajeejim hanaabá; kꞌar chará sĩi serruchoujã 
maach jãrrcha tꞌʌʌmamua tꞌõopäaijeejim hanʌm; wa magbaju kꞌai 
sĩi tꞌutꞌuíu kꞌãijã su kꞌëchmaajeejim hanaabá. Maimua hãaur kꞌʌʌn 
hamach kꞌapeenjö mag ham jua hee dau hapꞌʌʌ hamaaugau parhooba 
wënʌrraajeejim hanʌm, hamach hẽudee hẽkꞌaawai; kꞌajũadam jũaju 
chukꞌu haadeewai oveja hëu wa chĩb hëu kꞌãijã jũajeejim hanʌm, dau 
hapꞌʌʌ; mag nʌm dʌ̈i gaai machagjã haajeejim hanʌm, mag hamach dʌ̈i 
kꞌaigba haawai mag parhooba wënʌrrʌmua. 38  Mag durrarr kꞌʌʌnan, hõor 
wäjäaun harr haawai, mʌg durr hãkꞌãrag sim gaai bʌ ̈tꞌʌgbaju haai narrta 
mag parhooba hamach barjujã kꞌaugba wënʌrraajeejim hanʌm, hõor 
chukag hee pabʌ ̈heem magwe. Maguata jẽbdegjã naajeejim hanaabá, 
dʌʌrwai.

39 Mag Hẽwandamau hichdëu warrgarwe jaautarrjö chadcha haju 
kꞌapꞌʌ narr gaaimua hich hiek hogdʌba hʌ̈kꞌa nʌmjã hich Hẽwandamau 
hoowai hʌü sĩejim hanaabá. Mag hichdëucha hoowaijã hʌü sĩejieb mamʌ, 
mʌig heegar wënʌrrʌwe chan mag Hẽwandamau maach jöoin dʌ̈i wauju 
jaautarr tꞌumaa pöd hamach daúacha hooba durrajim. 40 Mag hamau 
hooba harran, Hẽwandamau Cristo pʌ̈ibarm gaaimuata hĩs mʌg maach 
hewagam kꞌʌʌnpa hãba hajapcha paapʌ̈iwi hãba hich haar naaimaju 
hayaa hapiju kꞌĩirju wai sĩerr haawai hajim.

Hãba Jesús gaaita dich kꞌĩirjug sĩuju haai nʌm

12  1 Mag warrgarm kꞌʌʌn jöoin kꞌapan Hẽwandamau nem jaau sim 
chadcha haju hʌ̈kꞌa narr gaaimua hamau nem waumatarr kꞌapꞌʌ 

naawai maachin sĩi kꞌapꞌig wëtumjö warag naagta wëtju, pekau waujujã 
kꞌĩirjuba ni bʌ̃ʌr habarm gaaimua Hẽwandamau maachig waupi jaau simjã 
waubam haba. Magju kꞌãai dichdëu nem waum kꞌõsimpai wauju kꞌĩirju nʌm 
gaaimua pöd Hẽwandamau waupi simta wauba kꞌãijã ham hugua, magʌm 
kꞌĩirjugta warre tꞌum hisegju haai nʌm. Magba hakꞌiin magʌmua maach 
bʌ ̈gaai pʌʌrbaadëpꞌʌmjö haawai pöd Hẽwandamau kꞌõsimjö habaju. Kꞌajëe 
hamkꞌĩirjö maach na nem hinag pöm tꞌʌnaawiajã magʌmʌgjã hooba, 2  hãba 
Jesús gaaita dich kꞌĩirjug sĩuju haai nʌm. Hichdëuta warrjã hʌü maachig 
Hẽwandam hiekjã hʌ̈kꞌapiwi mʌg hatagjã parta hʌ̈kꞌa naajim hapibaju, hich 
Hẽwandamau maach dʌ̈i wauju jaautarr tꞌum chadcha hoopiju haawai. Hich 
Jesuuta chi kꞌaigbacharam kꞌʌʌnjö pakuls gaai hʌdʌraa hich tꞌõopibajieb, 
chigagjã higba, mag hich tꞌõopibarmua hõor peerdʌ hatꞌaawai hichpa honee 
hich mag sĩerraju kꞌapꞌʌ sĩerr haawai. Hichta hĩchab hich Haai jup sim kꞌu 
juupjem gaai dʌ̈i hi juachaar garcha hãba jupimawi hich mag sĩerrʌm.

3  Magua, kꞌar pãach kꞌa tꞌeeg chukꞌunaa kꞌa honeg chukꞌu nʌm haig 
kꞌĩirjubat, jãga Jesuujã hõor kꞌaibagkꞌam kꞌʌʌn jua machag kꞌĩu hãwatjĩ. 
Hichdëujã maach kõit magtarr haawai pãach pꞌitꞌurg haawaijã magʌm 
gaaimua hoob “Jãg chan mua tag pödbam” hamiet. 4 Pãar dʌ̈i chan hagtꞌa 
mag maach Pör Jesús dʌ̈i harrjöcha kꞌaba naawai hajués nem kꞌaigbam 
waupi nʌm waubam paarjã hagtꞌa hõrau pãar kꞌëchba nʌm. 5-6  Mamʌ 
mag hi dau haug wautarrjöcha kꞌaba nʌmta, Hẽwandamau hich hiek 
gaai maach wawí simjã ya pãrau kꞌĩir hakꞌoo wai nʌm. Pãadë hũrbat 
hichdëucha hich hiek gaai maach wawimamua hiekꞌatarr hiek. Mag sim:

“Hiewaa, muan mʌchdëu kꞌõsim kꞌʌʌnan nem kꞌaigba haawaijã 
hajapꞌata wawiejem;

maimua mʌch chaainkꞌabaadëm kꞌʌʌn gaaijã mas deejem, mʌch 
dakꞌĩir kꞌaigba haawai.

Maagjeewai hiewaa, mua pʌch gaai mas deewai, wa sĩi pʌchig nem 
hagcha kꞌãijã jawaag pʌch dau haug waupiewai, hoob hiseg chitam;

pʌch kꞌaigba habarm paar mua pʌchig meeukꞌa hiekꞌaawaijã hoob 
warag, ‘Mag pʌchdëu jaau simjö chan mua pödbam’ ha hiekꞌam” 
ha sim Hẽwandamau maachig hich hiek pꞌã sim gaai.

(Job 5:17; Pr. 3:11-12)
7 Maguata muan pãragan Hẽwandamau pãach gaai mas deewaijã sĩi kꞌĩu 

jʌmbat ha chirʌm; maach hich chaain haawai hirua maach dʌï magju haai sim. 
¿Pãrau hoowai chaainau nem hãrbarm paar chi dënnaanau wʌba haajẽ? 8 Mamʌ 
pãrau hoowai pãachdëu nem kꞌaigba wau nʌm paarjã Hẽwandamau bʌʌ̃rjã 
pãar chig haba ni wawijã wawiba sim kꞌai, magan pãar chan hich chaain chaar 

kꞌaba haawaita mag hirua sĩi pãrag hoobamjöo sim. 9 Pãrau kꞌapꞌʌ nʌm, warr 
maach daii haawai, maach dënnaanau maach wʌawai wa wawí kꞌãijã wawiewai, 
maadëu chadcha ham hökꞌö haajeejim. Maagjerrta ¿jãgwi maach Haai hʌg̃tꞌar 
simua maach dʌï maagwai maadëu högkꞌabaju haai nʌ? ¿Hichdëuta maach hich 
haarcha höbërju hayaa hapinaa hich mag hiiu wënʌrrapiejem kꞌabá? 10 Maach 
dënnaanau maach daii haawai mag maach wawiejerran, sĩi kꞌũchpai mʌg jẽb 
gaai nʌm hora dich hajapꞌa hamkꞌĩirpaita maach wawiejeejim, hamachdëu 
hoowaijã magta chadcha hʌü sĩewai. Mamʌ Hẽwandamauta maach gaai 
mas waunaa maach wawí kꞌãijã wawí simʌn, mʌg hatag pawiajã dich hajapꞌa 
hamkꞌĩrau; hajapcharan hichjã hajapꞌa kꞌitaawai maachjã hichjöta hajapꞌa hapim 
kꞌõsi sim. 11 Hiin chadcha dich hiekꞌaa hũrbag gaaimua maach wʌawai chan hʌü 
kꞌaba sĩejem; maach gaai masi sĩejeeb mamʌ, magʌm gaaimua hʌü hiekꞌaa hũur 
kꞌaaugwain dich chitʌmpierr chitʌmjã hʌü maach kꞌõinaa chitaajem.

Hẽwandamau nem jaau sim sĩi par jʌ̃gʌupai hũrju kꞌaba nʌm
12  Jãg pãach pꞌitꞌurg hau nʌm gaaimua tag pödbajujö sĩi kꞌa tꞌũu piu 

hũhũraamjönaa sĩi warag bʌ ̈duuijujö tꞌʌnʌmjã, deeu hũwaai kꞌĩir hubʌnaa 
bʌp̈ajã hubʌ tꞌierrkꞌa nʌmjö kꞌa honee habat, mag pꞌitꞌurg hau nʌmjã 
hʌü hãwataag. 13 Magnaa hĩchab kꞌa tꞌũumjö durrum kꞌʌʌn daarjã hich 
Hẽwandamau kꞌõsimjö hajapꞌata nʌrrjëe habat, bigaaum kꞌʌʌnaujã pãach 
hoowi hagjö hamkꞌĩir. Pãrau magta hamʌn, Hẽwandam dʌ̈i hajap kꞌaba 
nʌm gaaimua mag kꞌa tꞌũumjönaa bʌ ̈hãkꞌãraamjö nʌm kꞌʌʌnjã pãach hoowi 
deeu monaau nʌisimjö hamjã hĩchab pãachjö Jöoi dau na kꞌajapꞌa wënʌrraju.

14 Tꞌumaam kꞌʌʌn dʌï kꞌõinaa wënʌrrajuuta kꞌĩirjunaa maach pekau 
paarpapijöjöom nem tꞌum warre hisegbapʌït. Magʌm nem tꞌum hisegwi 
hich Hẽwandamau kꞌõsimjö hi hatꞌeepai kꞌaba nʌm kꞌʌʌnau chan pöd hi 
haar höbërwi hi kꞌĩir hoobam. 15 Magam hugua Hẽwandamau pãach dʌï 
hich garmua nem hajapꞌa ham hig sim chan hoob hʌdʌʌr hokꞌoopimiet; ni 
hãbamʌgjã hoob pãach hee sĩi pakꞌër kꞌaigbamjö höbërpimiet. Hʌdʌraa magta 
hapimʌn, mag hoowi deeum kꞌʌʌnaujã hi dënjö haadeewai, bigaaum kꞌʌʌn 
gaaipata warag bën hãkꞌãraamjö dʌrbabaadeewai, hõor pöm Hẽwandam dʌï 
hʌü narr kꞌãijã kꞌaigba haju. 16 Pãach hee hiwiir hãbmuajã hoob dich hõor 
kꞌabam dʌï chan kꞌapes hamiet; hoob Hẽwandamau waupim kꞌõsimʌgta sĩi 
hoobamjö ham kꞌõchgau warr jöoingar Esaú harrjö hamiet. Esaú hichta chi 
naam harr haawai hichdëuta hich haai nem tꞌum jʌãkꞌam; mamʌ mag jʌãju 
harrta sĩi jãsogau tꞌach tꞌëp hãbpaim dʌï jũrr hich heeumʌgta hichdëu nem 
jʌãju harr tꞌum tꞌʌsĩepʌïjim hanʌm. 17 Maimua pãrau kꞌapꞌʌ nʌm, jãgajĩ hagtarr 
kꞌur ya hich haai meegpaawai deeu hũwaai kꞌĩirju hauwi. Hich haai juagam 
nem jʌãg hirig hich bendiciepiewaijã jöoirau hirig hich bendición deebajim 
hanʌm, hag nawe mag lenteja tꞌëp hãbam paar hisegtarr haawai. Parii dauhi 
pömjã hãrjieb mamʌ, pöd hich haai juagam nem jʌãju kꞌaba hich mag sĩsijim 

hanaabá. Magua pãraujã hoob Esauu hich bendición hokꞌoopitarrjö nem 
bʌr̃ʌʌm gaaimua Hẽwandamau pãachig nem deeju harr hokꞌoopimiet.

18 Keena, pãadë hũrbat, mua pãrag jaaukꞌim: Hĩs mʌg Cristo gaaimua 
Hẽwandamau maach hich dënkꞌa hawaag maach dʌï hiek deebarm chan 
warr maach jöoin dʌï hiek deetarrjö kꞌaba sim; hĩsimʌn hiek hiiuriu. Warrcha 
Hẽwandamau maach jöoin dʌï hiek deewain sĩi durrsĩ Sinaí hanʌm bʌk̈ꞌʌrrta 
wëtpi jaaujim haajem, maigpaimuata hich hiekꞌa sim hũrmkꞌĩir. Hamau 
hamachdëuchata maigmua hoo naajim hanaabá chi durrsĩ sĩi huurdʌ wëjömjö 
tꞌʌnʌmta sĩi hedjã kꞌĩssu tꞌʌnʌm; mag nʌm dʌï hed kꞌõorga sĩi pꞌũ tꞌeeg wë 
tꞌʌnʌm dʌï maach nem hökꞌö pagtꞌʌm daujö pꞌʌrjẽer hahaukꞌamjã hoo naajim 
hanaabá. 19 Hamau maach kꞌãai hamach jʌg̃ʌucha chi trompeta hiekjã hũrnaa 
hich Hẽwandamcha hiekꞌa simjã hũr narr haawaita warre hamach tꞌãar heyaa 
jaaumam hũrwi tag hi hiekcha hũrmaaugau hirig, “Aay Hẽwandam, marau pöd 
pʌ hiekꞌa sim hãwatbam” hajierram hanaabá. 20 Kꞌani hamau hũurwai warre 
ham tꞌãar heyaata “Chijãg pãach nʌm haigpai naaba mʌg durrsĩ gaai bʌ ̈tꞌʌg 
sim wounan hichiita tꞌõob kꞌaba warre tꞌõopʌïju haai sim nemchaai hawiajã, 
mokou bar wai nʌmua wa tꞌutkꞌërëu kꞌãijã” ha hũrbaawaita mag jãpꞌierr naajim 
hanaabá. 21 Mag chadcha sĩi maach nem hökꞌö tꞌʌnarr haawaita hich Moiseeujã 
hĩchab, “Mʌchjã jãpꞌierr hajaugau kꞌa duui chirʌmgui” hajim hanʌm.

22 Mamʌ hĩs hewag Hẽwandamau maach dʌï hiek deewai chan hamagamjö 
sĩi mag warp durr bʌk̈ꞌʌrrpaimuata hich hiek hũrpi jaaubajim. Maachin ya mʌig 
heegarwe Sión pꞌöbörpienau; hajapcharan hʌg̃tꞌar wëtju kꞌʌʌnma, Hẽwandam 
pꞌöbör Jerusalén hee hich dʌïcha naaimaju kꞌʌʌn. Maman Hẽwandam chognaan 
pöoma hamach kꞌapangau sĩi maadëu chi beerjujã kꞌaugba tꞌʌnʌm kꞌʌʌnauta 
Hẽwandamag jëeupꞌö tꞌʌnʌm. 23 Mam hʌg̃tꞌarta hĩchab mag hiek hiiur deetarr 
gaaimua maach dënjö Cristo hiek hʌk̈ꞌawi hich chaainkꞌa tꞌʌnʌm kꞌʌʌn tꞌʌr̃jã 
Hẽwandamau pꞌãkꞌa wai sim. Hich mamta sim hich Hẽwandamjã, maach 
tꞌumaam kꞌʌʌnau mʌig heegar haawai dichdëu haajerrpierr hagjö maach dʌï nem 
hajapꞌa haju Jöoi. Hichdëuta hĩchab hag nawe jöoin hich hiek hʌk̈ꞌa durrum hötarr 
kꞌʌʌn hakꞌaarjã hichjö hajaug paakꞌapʌïwi hich dʌï pꞌë wai sim. 24 Mam hʌg̃tꞌar 
hich Jesujã dʌï sim haarta maach tꞌʌr̃ sim, har mag hiek hiiur deewai hich Jöoirau 
jaautarrjö chadcha hapieg hich bag hãrpitarr woun haar. Maadëu kꞌapꞌʌ nʌm, mag 
hi bag hãrtarr chan warr jöoingar Abel tꞌõowai bag hãrtarrjö kꞌaba harr haawai, 
maach pekau chugpaawi Hẽwandam dʌï maach kꞌõinaa hapieg hajim. Mamʌ chi 
Abel bagau chan magba, warag hich naamta hiekkꞌõr hee pʌajim Hẽwandam dʌï.

25 Magua keena, hĩs Hẽwandamau maachig jaau simjã hoob hasekasba hamiet. 
Mag hĩs hichdëu maach dʌï hiek dee simta warr maach jöoin dʌï hiek deetarr 
kꞌãaijã hajapcha sim. Magua pãadë hũrbat: Sĩi Moisés maachjö mʌig heegarmkꞌa 
sĩerrau Hẽwandam hiek jaau kꞌitʌm hũrba harr paarjã chi hasekasba harr kꞌʌʌn 
Hẽwandamau sĩi par daúapai hooba ham gaai jua kꞌʌaba deejerr kꞌai, hĩs mʌg 
hʌg̃tꞌarmua hichdëucha maachig hiekꞌa sim hasekasba haawaijã hoob pãrau mag 
maachta hi jua heemua peerdʌju hamiet. 26 Hich mag Hẽwandam Sinaí durrsĩ 

gaai Moisés dʌï hiekꞌa sim jaar hich hiekꞌa simua chadcha jẽbpata duuipijim 
hanaabá. Mamʌ Hẽwandamau hich hiek gaai jaauwai,

“Deeu mua biek hãbpai mʌg jẽb duuipiju, mamʌ mag duuibarm chan 
mʌg jẽbpai kꞌaba hedjã heem magweta duuipiju” ha sim.

(Hag. 2:6)
27 Mag hirua deeu biekdam hãbpai duuipiju ha simʌn, sĩi kꞌajapꞌam hʌʌur 
chaar kꞌaba haawai, magbarmua warre mʌg durr hoorpʌïwi hedaujãjã chukꞌu 
hapʌïjuuta jaau sim, mag maach hi hagkꞌaju higwi. Mamʌ pãadë hũrbat: 
Hichdëu nem wautarr tꞌum hʌʌrppʌïwiajã mag maach wëtju haar hichta chi 
Pörkꞌa sim durr chan bʌ̃ʌrjã chugpaba hich mag sĩerrʌm hiekꞌau. 28-29 Pãadë 
kꞌĩirjubat keen: Mag Hẽwandam hiek hiruan maach kꞌaibagjã sĩi hõt hee 
pꞌaabapʌïmjö warre chukꞌu hapäaijem hanaawai, mag nʌm dʌï hĩchab hiruata 
durr jʌã chirʌm chan bʌ̃ʌrjã chugpaa kꞌaugba hich mag sĩerraju hanʌm durrta 
maach pꞌë hauju hanʌpí, hirigta hʌü hajim hanaa warag tꞌãar honee jëeuju 
keena, hichdëu hichig jëeupiejemjö, hi dau na nem kꞌaigba waujujã hökꞌö.

Kꞌani Hẽwandamau maachig waupi sĩ

13  1 Mua pãar wawí chirʌm hũrbat keena: Pãach kꞌapeen tꞌum kꞌod 
hãbam kꞌʌʌn happai tꞌʌnʌmjö daupii habat. 2  Pãach haig hõor 

bëewaijã hamag di hĩgkꞌaba warag pãach haig jẽerpim kꞌõsita jẽerpibat; 
kꞌarin hõrau hamach hö hajaugau hich Hẽwandamaucha angelnaan 
pʌ̈itarr kꞌʌʌnpa hamach haig jẽerpiejeejim, mamʌ sĩi parhoobam kꞌʌʌnpii 
hawi mag Hẽwandam chognaanjã kꞌaugbata hamach haig jẽerpiejeejim.

3 Pãachta preso nʌmjö pãach kꞌapeen preso durrum kꞌʌʌnjã kꞌĩir heyaa habat. 
Har pãach dënjö hʌk̈ꞌa durrum gaaimua hõrau ham dʌï hamachdëu ham haig 
ham gaai dee nʌm gaaimua dau hapꞌʌʌ durrum kꞌʌʌnjã hĩchab kꞌĩir heyaanaa, 
pãachta mag dau hapꞌʌʌ nʌmjö hamau nemdam hig nʌmjã hamag hau deebat, 
chikꞌam jua machgau pãach dau hapꞌʌʌ haawai pãach dʌïjã magta hapim kꞌõsimjö.

4 Har dich hõor kꞌabam dʌ̈i kꞌapes haajem kꞌʌʌn gaai chan Hẽwandamau 
sĩi hich jãg hoobamjö sĩubaju haawai hemkꞌooin hʌʌinpan wa hʌʌin kꞌãijã 
jaainpan hagdaujö pãach hõor respetaabat, hoob bʌ̃ʌrjã deeum dʌ̈i hamiet.

5 Hich Hẽwandamaucha jaauwai, hirua chan bʌ̃ʌrjã maach kꞌa hogdʌba 
ni sĩi parhoobajã maach kꞌaugba barpʌabaju ha sĩewai, pãach dau hapꞌʌʌ 
durrum hawi hoob pꞌatkꞌonag wʌrppa hamiet; Hẽwandamau pãachig dee 
sim dʌ̈ipai honee habat. 6  Mag nʌm haig hĩchab maadëu bʌ̃ʌrjã kꞌĩirjuba, 
sĩi warag hich Hẽwandam hiek pꞌã sim gaai jaau simjö

“Maach Pör Hẽwandamauta mʌʌn kꞌaigpeerjeewai hõrau mʌ dʌ̈i 
kꞌaigba hawiajã kꞌani mua högkꞌabarju” habat.

(Sal. 56:3-4,9-11; 118:6)
7 Pãadë har warrcha pãachig Hẽwandam hiek jaaunaa mag hamachdëu jaau 

nʌmjö wënʌrrapi jaautarr kꞌʌʌnta kꞌĩirjubat, jãga mag pꞌittꞌur durrarr hãba 

hamach meewaijã hagtꞌa hogdʌba hich mag hʌk̈ꞌa nʌmua hubʌ durrumta 
kꞌëchjierrá; magʌmta pãrau kꞌĩir heyaanaa hamau hʌk̈ꞌaajerrjö hʌk̈ꞌabat.

8  Pãadë hũrbat: Jesucristoon warrgar hich sĩerrarrjö mʌg hatag pawiajã 
cambieba hich mag sĩerraju. Hí mag cambieba sĩerraawai hi hiekjã 
hagjö cambieba sĩerrʌm. 9 Magua pãachig hi hiek hawi jũrr deeum hiek 
pãachdëu nacha kꞌaugtarr chaaur nem parhooba kꞌãijã kꞌöpiba jaauwai 
hoob hʌdʌʌr pãach kꞌũrgurpimiet. Mag nem parhoobam kꞌöpiba jaau 
nʌmta chadamjö hʌ̈kꞌaju kꞌãai, Hẽwandamau mag Jesucristo pʌ̈ibarmua 
chadcha hich garmua nacha maach kꞌõchkꞌatarr kꞌapꞌʌ nʌmuata hubʌ 
naaju haai nʌm. Jãg sĩi nem parhoob kꞌöpiba jaau nʌm hipierr nʌmuapai 
chan bʌ̃ʌrjã Hẽwandamag maach haupijöjöopaijã kꞌaba sim.

10 Magarrau Cristo hiekta hʌk̈ꞌa nʌmuan chad Hẽwandamau maach hauju, hich 
Cristota maach kõit hʌdʌraa hich tꞌõopitarr haawai. Mamʌ jãg Haai hi jëeujem 
degam pꞌadnaanau par nemchaain kꞌëch nʌmuata hamach haupiju hẽkꞌa nʌm 
kꞌʌʌn chan pöd hirua haubam, sĩi maach jöoin hi gaai jaau sim hʌʌrkꞌa nʌmuata 
peerdʌju hẽkꞌa naawai. 11 Pãrau kꞌapꞌʌ nʌm, añopierr biek hãbpai pꞌadnaan pöröu 
nemchaai tꞌõonaa chi bag Haai hi jëeujem deg harrjem, Hẽwandamag hõor 
pekau kõit ofrendakꞌa deeg. Mamʌ chi nemchaain modon warag warp pꞌöbör 
higaau harrnaa sĩi pꞌaapäaijem, bʌʌ̃rjã kꞌöpiba. 12 Hich mag hajim hĩchab Jesuu 
mag maach kõit nemchaaijö hich tꞌõopiewaijã: Warag pꞌöbör higaau harrnaata 
hi tꞌõopʌïjierram, mag hich bag hãrbarmuata Hẽwandam dau na hõor hajapꞌa 
naaju hayaa hapäaig. Hichdëu magtarraupaita maach Hẽwandam dau na hajaug 
paajeewai, kꞌantꞌee maadëu mag nem hinag kꞌöju haai nʌ wa kꞌöju kꞌaba kꞌãijã 
sĩ ha jaau nʌmta hipierraa haju haai nʌ. 13 Mag hi tꞌõon harrwaijã hi waunaa 
hi hiseg nʌm hiekꞌau warag pꞌöbör higaauta hi harrwi tꞌõotarr haawai, magan 
maach jöoin hi pʌaba hʌk̈ꞌa nʌm gaaimuata dich peerdʌju hẽkꞌaju kꞌãai, Jesuuta 
jʌrju haai nʌm, hi gaaimuata chikꞌamnau maach dʌïta jũrr hich dʌï harrjö wau 
hiekꞌajujã higba. 14 ¿Kꞌan jãgwi mag Jesús gaaimua dich wau hiekꞌajujã higba 
warag sĩi hãwatju haai nʌm ha chirʌ?́ Sĩi hich mʌig heegarpai wënʌrram hiek 
kꞌaba, maach durr chaar hʌg̃tꞌar hich Jesús sim haarta wëtju kꞌĩirju naawaima. 
15 Mag kꞌĩirju naawaita hãba Jesucristo gaaimuata Hẽwandamag hʌü hajim haju 
haai nʌm, hi gaaimuata hʌü mag Hẽwandam haarcha naaimaju kꞌapꞌʌ naawai. 
Mag hirig dich hiiucha pʌaba hi tꞌö hiekꞌa nʌmta warrgar nemchaain tꞌõonaa 
pꞌaa nʌmua hirig jëeujerrjö jëeu nʌmʌu. 16 Mamʌ mag happai kꞌaba, dich kꞌapeen 
dʌï hö hajapꞌa haju chan hoob kꞌĩir hokꞌoomiet. Pãachdëu nem wai nʌm heem 
jũrr chukꞌum kꞌʌʌn dʌï jig haupetat. ¿Kꞌan jãgwi pãrag mag chirʌ?́ Mag hagdaujö 
nemdam jig hau nʌmta warrgar mag nemchaain tꞌõonaa ofrendakꞌa hichig 
deejerrjö Hẽwandamau hi dawagaa hoojeewaita mag chirʌm.

17 Keena, iglesia hee pãach pörnaanau pãachig nem mag haawai ham 
hipierraa habat, pãachta jũrr ham kꞌãai hʌr̃pai haju hẽkꞌaba. Pãar gaaimua 
Hẽwandamau hamachig hiek jëeuju kꞌapꞌʌ naawai hamauta jua hʌỹaajã 
kꞌaugba pãar tꞌʌajem kꞌʌʌnau. Pari mag pãach hajapꞌa tꞌʌamkꞌĩran, pãachdëujã 

ham hipierraata habat, wajapꞌa hamaujã hamach pꞌidag honee waumkꞌĩir. 
Pãrau magbam chan pãar gaaimua ham hökꞌĩirjuu hapꞌöbaadëmua hamach 
pꞌidagjã waumapꞌamta waupꞌöbaadeewai pãachpata heeg paaukꞌamaju.

18 Keena, mʌ kõit Hẽwandamag jëeubat. Mag mʌch kõit jëeupi chirʌm chan 
kꞌaigba chiraawai kꞌabam; mua kꞌapꞌʌ chirʌm, mʌch Hẽwandam dʌï hʌü chirʌm. 
Mamʌ warag mʌg hatagjã tꞌum mʌchdëu nem wau chirʌm gaaimua hich mag hi 
dʌï hajapꞌa chiram kꞌõsi chiraawaita mag pãrag mʌch kõit jëeupi chirʌm. 19 Mag 
pãachdëu mʌ kõit Hẽwandamag jëeuwai hʌü deeu hũwaai mʌigmua jöpcha 
pãach haar mʌ barpita jëeubat; mʌ pãar dʌï chiram kꞌõsi chirʌm.

Hãbmiecharam salud
20 Muan mʌchdëujã Hẽwandam maach kꞌõinaa pꞌë wai sĩejemʌgta pãar 

kõit jëeu chirʌm; hajapcharan har maach Pör Jesús, maach Pastor chi 
hajapcharam, har chi meem harrta deeu pꞌiriu hautarr hag Hẽwandamagma. 
Hich mag Jesuu kꞌabahab, Hẽwandamau hõor dʌ̈i hiek deewai jaautarrjö, 
chadcha hich bagauta hõor pekau chugpaawi hʌü peerdʌju hayaa hapiejem. 
21 Mag Hẽwandamagta muan pãar kõit jëeu chirʌm, hichdëuta hichjö 
warag pãar hajaug paamaawai hichdëu kꞌõsimjö pãachdëu nem wau nʌmjã 
tꞌumaa hajapꞌa höbëbër hamkꞌĩir. Magnaa hĩchab Jesucristoog hʌdʌraa 
maach Pörkꞌapi nʌm gaaimuata Hẽwandamau maach dʌ̈i hichdëu ham haig 
hamkꞌĩir hirigta jëeu chirʌm. Mag nʌm dʌ̈i hĩchab tꞌumaam kꞌʌʌnag maach 
Pör Cristota mʌg hatag pawiajã hich mag tꞌö hiekꞌapim kꞌõsi chirʌm.

22 Maimua hãbmiecha paawai hũrbat keena: Mʌg carta hiek duurjã kꞌaba bʌtꞌʌ 
kꞌitʌm pãach jua hee pabaimaawai hag gaai mua pãach wawí chirʌm hajapꞌa 
hũrm kꞌõsi hũrbat; pãach kꞌĩir honee hamkꞌĩirta mua mʌg pꞌã deepʌï chirʌm.

23  Pãrau hagtꞌa kꞌaugba nʌm kꞌai, Cristo gaaimua maach kꞌodam 
Timoteo ya cárcel degmua höbërjim haajem. Magua mʌ maju nawe mʌig 
barchëmʌn, mʌchdëu pãar hoon maawai mua hí mʌch dʌ̈i harrju.

24 Keena, pastornaan tꞌumaam kꞌʌʌnag maimua tagam kꞌʌʌndam 
maachjö hʌ̈kꞌa durrum kꞌʌʌnagjã tꞌumaam kꞌʌʌnag mʌ salud deebat. Cristo 
gaaimua maach kꞌodamnaan Italiapienaujã hĩchab pãrag salud haajem.

25 Chaig jaau chirarrjö deeu pʌaba pãrag jaau chirʌm: Mʌʌn hãba 
Hẽwandamagta pãar kõit jëeu chiraajem, hichta pãar dʌ̈i hogdʌba hich 
mag pãar tꞌʌa wai nʌrramkꞌĩir.

Hayoo keena. Mʌgdampai hajim pãrag jaaum hig chirarr. 

Salud

1  1 ¿Jãgpai nʌ keena?
Mʌʌn Santiagoou, Hẽwandam chog hanaa hĩchab maach Pör 

Jesucristo chog. Durrpierr maach meeun judionaan Cristo dënkꞌa nʌm 
kꞌʌʌn pãach nʌnʌidʌmpierr pãragta mua saludaa chirʌm.

Hidëu Hẽwandamagta dichig kꞌĩirjug deepiju haai nʌm
2  Kꞌodamnaan, nem tꞌumaamua pãach kꞌĩirpierr chachmawiajã warag 

honeeta habat. 3  Pãrau kꞌapꞌʌ nʌm, mag prueba kꞌĩir pogkꞌe pãach gaai 

SANTIAGO
Santiagoou hẽsap pꞌã deepʌ̈itarr

Chi pꞌãtarr. Warr hich Hẽwandam Hiewaa Jesuucha hich dʌ̈i hogdʌba 
wënʌrramkꞌĩir doce jʌr hautarr kꞌʌʌn hee Santiagonaan numí naajim haajem: dau 
hãb, Juan dʌ̈i kꞌod hãbam hichta chi naam hajim haajem, jöoi Zebedeo hiewaa; 
hãbakꞌai jöoi Alfeo hiewaa hajim haajem (Mt. 10:2-3). Mamʌ hãb sĩejim haajem 
hagjö, dewam Santiago; ma hich Jesús heeum hajim haajem, hi dʌ̈i hãd hãbam 
(Mt. 13:55). Hich mag Jesús heeumuata mʌg carta pꞌãjim haajem hewag pawi.

Chi Jesús mʌig heegar nʌrraawai chan Santiagoou hagtꞌa hich naam hiek 
hʌ̈kꞌaba sĩejim haajem (Jn. 7:5). Maimua hag kꞌur Jerusalén pꞌöbör hee chi Jesús 
kꞌapeen hãba biirdʌwi oraa narr haigta merag chukꞌu sim, ya hichdëujã dʌ̈i hʌ̈kꞌa 
sĩerr (Hch. 1:13-14). Pedro Jerusalenmua petaawaijã hichta jũrr haig chi hʌ̈kꞌa 
durrarr kꞌʌʌn pörkꞌa sĩsijim ha sim (Hch. 12:17).

Chijã kꞌʌʌn hatꞌeeta pꞌãjĩ maimua kꞌan jawaag hajĩ. Hamach Cristo hiek 
hʌ̈kꞌa narr gaaimua hʌ̈kꞌaba narr kꞌʌʌnau hidëu kꞌajap sĩuba haawai judionaan 
pöm deeum durrag dʌʌrjeejim haajem. Mag durrpierr haaidʌ tꞌʌnʌm kꞌʌʌnagta 
Santiagoou mʌg carta deepʌ̈ijim haajem, mag dau haug wau nʌmjã högkꞌaba 
warag kꞌĩir hubʌ haju haai nʌm ha jaaupäaig.

Hãaur kꞌʌʌnau jaauwai Testamento Hiiur gaai mʌg librota nacha pꞌãjim haajem. 
Chadcha magtarr kꞌai, magan chi hʌk̈ꞌa durrarr kꞌʌʌn mag hamachdëu hʌk̈ꞌatarr 
haigmua warrpem dau haug waupꞌöbaaderrta mʌg carta gaai jaau sim (1:13-15). Hamag 
kꞌĩir heyaa hapi sim, jãga jöoi Job maimua tagam kꞌʌʌn Hẽwandam hiek jaaujerr kꞌʌʌnjã 
dau haug waaujeejĩ (5:10-11). Magnaa dich dau haug waauwaijã warag oraapita jaaujim.

burr nʌmuata mʌg maadëu hʌ̈kꞌa nʌm hiek hisegkꞌimjö haadëp haawaijã 
magʌm gaaimuata hʌü warag juapá jãpmaajem, magʌm hãwaat kꞌaugaag. 
4 Mamʌ mag prueba hãwat wënʌrrʌmuata hidëu Hẽwandamag pãach 
wajaug paapinaa pãachig kꞌĩirjugjã deepibat, hichdëu kꞌõsimjö nʌisieg.

5 Mamʌ magʌm prueba hãwataag pãar hee hiwiir hãb kꞌãijã mag hich 
Hẽwandamau kꞌõsimjö haju kꞌaugba sim kꞌai, hichigta jëeubat. Magbaawai 
hirua kꞌĩirjug deemamua kꞌaugpiju. Hẽwandamau nem deewai chan maach 
dënjö mag, “Mua kꞌachpaita deejujã” haba, ni chikꞌam kꞌĩir pꞌʌʌrnaajã nem 
deeba haajem. 6 Mamʌ mag pãachdëu hirig kꞌĩirjug jëeuwaijã chadcha 
pãachig deeju kꞌĩirjunaata jëeubat. Har mag hamachdëu jëeubarmjö deebaju 
kꞌãijã kꞌĩirju nʌm kꞌʌʌn kꞌĩirjugan sĩi pꞌũasdau pꞌũu parhoob hichdëu 
harrm haig harrjemjöta sĩsidʌm. 7 Har mag deebaju kꞌãijã jëwaagpam ha 
kꞌĩirjunaata jëeu nʌm kꞌʌʌnau chan hoob hamachdëu jëeu nʌm maach Pör 
Hẽwandamau deeju hamiet. 8 ¿Jãgwi mag chirʌ?́ Hĩs hamachdëu nem wauju 
kꞌĩirjutarrjã noram paawai jũrr deeum kꞌĩirjugta hau sĩerrjëe haawaima, 
hamachdëu jëeubarmpaita hamachig deeju kꞌĩirjuba. Mag kꞌĩirjug hãba 
kꞌabam gaaimuata pöd Hẽwandamau nem kꞌõsimpai waujujã haba sĩerrjëem.

9 Hãb kꞌãijã mʌig heegarm kꞌʌʌnau hoowai serbiibanaa dau hapꞌʌʌ kꞌitʌm 
mamʌ chadchata Cristo dënkꞌa kꞌitʌm kꞌai, mʌg hatag pawiajã Hẽwandamau 
hichig nem tꞌum jʌãpiju kꞌap, mag hermano honee habá. 10 Maagwai jũrr 
rik hagjö Hẽwandam hiek hʌ̈kꞌa sim gaaimua mʌig heegar hich pꞌatkꞌon 
wai sim hokꞌoowiajã, mag hich Cristo dënkꞌa simta mag pꞌatkꞌon kꞌãaijã 
hajapcha sim kꞌap, honee habá. ¿Jãgwi mag chirʌ?́ Riknaanan pamaarjöta 
kꞌitꞌëe haawaima. ¿Pãrau pamaar kꞌiugpꞌëbaadëm hooba haajẽ? 11 Hedau pes 
wʌʌbaadee, kꞌiurbaadee, sĩi kꞌʌʌijem. Mag kꞌʌibaadee hooimʌ tꞌʌnarrjã warre 
chi hooimʌg hokꞌoojem. Riknaanjã hich hagjöta tꞌʌnaabahab. Pꞌatkꞌon warag 
paarpaju hẽkꞌa nʌm hee meebaadee magʌm nem tꞌumaa sĩi werpʌajem.

Kꞌan jãgwiata nem kꞌaigbam wauju kꞌĩirjuajẽ
12  Woun hãbmua mag prueba kꞌĩir pogkꞌe hich gaai burr nʌmjã hʌüta 

dʌ̈i juapadam hubʌ hãwatbapʌ̈imʌn honee habá. Mag hamʌn magan hich 
Hẽwandamauchata hirig, “Hʌü chadchata pua jʌmpʌ̈ijim” hawia, hich haar 
hauwia, hich mag hich dʌ̈i wai sĩsiju, tꞌum mʌig heegar haawai hich daupii 
haajerr kꞌʌʌnan warrgarwejã magta hich haar hauju jaautarr haawai. 13 Mag 
prueba hãwat nʌm hee nem kꞌaigba wauju kꞌĩirjubaadeewaijã hoob hich 
Hẽwandamauta maachig magʌm kꞌĩirjupi sim hamiet. Hẽwandamau chan 
nem kꞌaigba waujöjöopaijã kꞌaba haajeewai maachigjã hichdëu chan hirua 
magʌm kꞌĩirjug deeba haajem. 14 Maachin nem kꞌaigba wauju kꞌĩirjug dʌ̈i 
tꞌaaba naawaita magʌm nem waum kꞌõchkꞌaajem. Maguata magʌm nem 
wauju kꞌĩirjubaadeewaijã sĩi wounagamjö hʌdʌraa dich hëudʌ harrpiejem. 
15 Mamʌ mag kꞌĩirjubaadëmjã hisegba wai nʌmuata jũrr pekaúg paajem. 

Maimua mag pekau maach gaai hajap tꞌierrpa sĩsiewai jũrr maguata warre 
hokꞌoom hiek hokꞌoopiwi Hẽwandamagjã maach hisegpiejem.

16 Kꞌodamnaan, mag prueba hee nʌm haigjã Hẽwandamauta mag nem 
kꞌaibag wauju kꞌĩirjug deejim hawi hoob wir haig pãachdëupai pãach 
kꞌũgurmiet mag kꞌĩirju nʌmua. 17 Hẽwandam hedjã hee nem tꞌʌnʌmpa 
wautarraun maachig nem tꞌum nem hajapꞌam happaita deejem. Hich chan 
maach mʌig heegarm kꞌʌʌnjö cambibierrsö kꞌaba sĩerrʌm. Mag sĩewai prueba 
hee nʌm haigjã hiruata magʌm kꞌĩirjug deejim hawi hi gaai tꞌʌju kꞌaba nʌm. 
18 Mag maach dʌï hajapꞌa sĩerraawai hewag pawi hagjö hich chaainkꞌaju kꞌʌʌn 
kꞌãaijã maachta nacha hich chaainkꞌa haujim, hichdëu maach peerdʌ haaujem 
hiek hũrpibarm gaaimua. Mamʌ mag hich chaainkꞌa hautarr chan maach 
garmua kꞌaba, hich garmuata mag hich chaainkꞌapim kꞌõsi sĩerr haawai hajim.

Par jʌ̃gʌupai hũrba Hẽwandamau jaau simjö haju haai nʌm
19 Kꞌodamnaan, mʌg mua pãachig jawaagpam hiek kꞌĩir heyaa habat: 

Maachin tꞌumaam kꞌʌʌnta jʌg̃ hʌ̃rʌʌ haju haai nʌm, Hẽwandam hiek jaau 
nʌm hũraag. Mag jʌg̃ hʌ̃rʌʌ naaju haai naab mamʌ, hiekꞌaagpaawain hajapꞌa 
kꞌĩirjunaata hiekꞌaju haai nʌm. Hẽwandam dʌï wa hi hiek gaaimua kꞌãijã 
hoob meeukꞌakꞌarrsö hamiet. 20 Mag meeukꞌakꞌarrsöta nʌm chan Hẽwandam 
najã hʌü kꞌabata nʌm, hichdëu kꞌõsi simjö kꞌaba naawai. 21 Magua mua pãrag 
mag chirʌm: Jãg Hẽwandam na parhooba maach hãrpiejem nem pãach 
gaai sĩsidʌm tꞌum warre hisegbapʌït. Magnaan chadau kꞌĩir machag chukꞌu 
Hẽwandam hiek pãach tꞌãar hee hautarrta warag bãaupibat, hũr nʌmua. Jãg 
hiekta nem jua tꞌeeg sim, pãar peerdʌ hawaag.

22  Hich Hẽwandamau jaau simjö haag chan sĩi par jʌg̃ʌupai mag hi hiek 
jaau nʌm hũr nʌʌ haju kꞌaba, chadcha hich hiek gaai waupi jaau simjöta haju 
haai nʌm. Magba nʌm chan magan pãran pãachdëupaita sĩi pãach kꞌũgur 
wai nʌm, mag hũr nʌmpaita hʌü simpii hawi. 23 Har maach peerdʌajem hiek 
hũr nʌmjã hag gaai jaau simjö kꞌaba nʌm kꞌʌʌnan sĩi woun hãb kꞌomariipai 
hëspꞌëg hee hich kꞌĩir hoojemjöta nʌm. 24 ¿Jãgwi? Hirua hich kꞌĩir hootarrta, 
deeu hag kꞌur nʌʌpai hawia kꞌĩirjuawai, kꞌaugba sim jãga sĩejĩ hi kꞌĩir. 
25 Mamʌ hĩchab har Hẽwandam hiek hamachdëu hũrbarmta kꞌĩir hokꞌooju 
kꞌãai, warag wajapꞌa kꞌĩirjunaa hag gaai jaau simjö wau nʌm kꞌʌʌnan mag 
hamach nem wau nʌm gaaimua honee haju. Mag hamachdëu hũr nʌmjã 
tꞌum Hẽwandamau hichdëu waupim kꞌõsim hiekta jaau sĩewai hi hipierraa 
nem wau nʌmua tag warramjö pekaúgta hamach hʌ̃rpapiba nʌm.

26  Hãbmua kꞌãijã, “Mʌʌn culto waaupierr peertꞌʌba manaa hich 
Hẽwandamau jaau simjö chitʌm” ha sim, mamʌ mag simta dich kꞌapeen 
kꞌaibag jawaag wa chikꞌam kꞌĩir hiekꞌaag kꞌãijã bʌ̃ʌrjã hitꞌʌbëpba sim 
chan, magan maguan hichdëupaita hich kꞌũgur sim, Hẽwandamau 
waupi jaau simta wauba sĩewai. 27 Maach Haai Hẽwandamau hich dënkꞌa 
nʌm kꞌʌʌnag waupi jaau simʌn, wouchnaandamau wa kꞌoopaa hʌʌinau 

kꞌãijã nemdam hig nʌmjã haudeenaa ham hökꞌĩirjuu haawaijã ham 
kꞌĩir jãsenkꞌa nʌmʌu. Mag nʌm dʌ̈i hĩchab sĩi parhoobam kꞌʌʌnau nem 
waaujem nemjã wauba haajem kꞌʌʌnta chadcha hi dënkꞌa nʌm kꞌʌʌnau.

Hiwiir hãbam kꞌʌʌnpai daupii haju kꞌaba nʌm

2  1 Kꞌodamnaan, pãrau maach Pör Jesucristo hich Haai Hẽwandam dʌï 
hãba sĩerrʌm hiekta hʌ̈kꞌaajeewai mua pãrag magkꞌim: Pãrau pãach 

hee pꞌatkꞌon paraam kꞌʌʌn dʌïpaita hajapchanaa jũrr hapꞌʌʌm kꞌʌʌndam dʌï 
haair haba haju kꞌaba nʌm. 2  Kꞌanim nemjö pãar kꞌapanaa culto hee nʌm; 
mag nʌm hee hõor numí dubbaichëm: hãb rik, maimua hãb sĩi dau hapꞌʌʌ 
kꞌitʌm. Chi rik kꞌajũa wajappꞌa hooihmʌ jũanaa jĩgpir gaaijã pꞌĩr dënta sorrtik 
pꞌupꞌup sim. 3 Magbaawai mag hoowia hirig, “Mʌigta jupbá, mʌigta pʌ 
hatꞌee wajapcha sim” hawia, hirig sie wajapcharam gaai juppibarm. Maimua 
hãbakꞌai jũrr hapꞌʌʌ kꞌitaawai kꞌajũadam jöoiraa jũa kꞌitʌm hoowi jũrr hirig, 

“Pʌdëu hich jampai bʌj̈ãau sĩsí,” wa magbam kꞌai, “Jãig jẽkꞌʌt hoo chirsí” 
hamʌn, 4 magan pãraun hiwiir hãbam kꞌʌʌnagpaita heenaa jũrr tagam kꞌʌʌn 
kꞌa hisëe nʌm. Mag nʌm haig pãrau pãachdëu hʌ̈kꞌatarr hiek gaai jaau simjö 
kꞌĩirjuba, sĩi ham kꞌajũa hajapꞌa jũa nʌm hoo nʌm gaaimuapaita mag nʌm.

5 Cristo gaaimua kꞌodamnaan, pãadë mʌ hiek hũrbat: Maadëu pöd hapꞌʌʌm 
kꞌʌʌndam kꞌa hisëe haju kꞌaba nʌm. Jãg hapꞌʌʌm kꞌʌʌndamjã hamachdëu 
maach peerdʌajem hiekta hũrwi hʌk̈ꞌa naawai mʌig heegarweran hapꞌʌʌ kꞌitꞌëe 
hawiajã paraam kꞌʌʌn kꞌãaijã wajapcha wënʌrramkꞌĩir hich Hẽwandamau jʌr 
hautarr kꞌʌʌn kꞌabahab. Mag nʌm dʌï hĩchab mag hich daupiim kꞌʌʌnta tꞌum 
hich haar hauju hatarr haawai hamjã hʌg̃tꞌar hich mag hi dʌï wënʌrraju kꞌʌʌn 
kꞌabahab. 6 Mamʌ magʌmta pãachdëuta jũrr ham kꞌa hisëe haajem. ¿Pãrau 
kꞌaugba nʌ, riknaanauta pãach dau hee haug kꞌaugba nemdam bʌr̃ʌʌm hatꞌeejã 
pãach tꞌet pʌpʌr haajem? ¿Hamachdëu kꞌabá hĩchab chi tꞌetꞌemnaan haarjã 
pãach harrnaa pãragta hʌr̃cha pꞌagpi jaaujem? 7 ¿Hamach kꞌabá Cristo higwiajã 
hi jũur hiyʌʌ̈ sĩerrjëem? Mag Cristo hiek hʌk̈ꞌawi hi dënkꞌa naawai pãach pör 
choopitarrta, ¿jãgwi mag Cristo jũur hiekꞌaajem kꞌʌʌnagta pãrau hee haajẽ?

8 Pãrau Hẽwandamau hich hiek pꞌã sĩsidʌm gaai jaau simjö pãach kꞌapeenta 
tꞌumaa wir haig pãachjö daupii nʌmʌn chadau, chadcha hʌü kꞌërʌm, 
Hẽwandamau hʌr̃cha waupi jaau simta wau naawai. 9 Mamʌ mag hi hipierr 
nʌm hanʌmjã sĩi hiwiir hãbpaita daupii haadëpꞌʌm chan, magan pãran warag 
pekauta wau nʌm. Mag nʌm haig mag hi hiek pãachdëu hasekasba nʌmuapaita 
woun dënjö pãar Hẽwandam dʌï kulp pöm nʌmjã dawaa jaau sim. 10 ¿Jãgwi 
pãrag mag chirʌ?́ Hãbmua kꞌãijã pöd Hẽwandamau Moiseeg ley deetarr tꞌumaa 
hʌʌrkꞌa hauba hãb kꞌãijã waaurpʌïmʌn hichiita kulp pöm sim, pöd ley tꞌum 
hʌʌrkꞌa hauba sĩewai. 11 Pari maigjã ¿jãga mag höbër sĩma? Pãadë hũrbat: Hich 
hãbam Hẽwandamaupai, “Hoob chikꞌam tꞌõom” hanaa, “Hoob chikꞌam hʌʌijã 
waum” hajim. Pari magtarrta pua hõor tꞌõoba hawiajã chikꞌam hʌʌi waumʌn, 
magan hichiita pekaukꞌa höbër sim, mag hirua ley jaautarr hichaaur habarm 

haawai. 12 Pãrau kꞌapꞌʌ nʌm, mag Hẽwandamau hich hiek pãrag hʌk̈ꞌapitarr chan 
sĩi pekaúgta hʌdʌʌr pãach hʌr̃papimkꞌĩir kꞌaba, tꞌumaam kꞌʌʌn hagdaujö kꞌa 
kꞌõsi hamkꞌĩirta hich hiek pãrag hʌk̈ꞌapijim. Magtarr haawai, mag hiek pãachdëu 
hʌk̈ꞌatarrauta Hẽwandamau pãach jaauju kꞌap, muan pãragan, hiekꞌaawaijã 
hagpierraa hiekꞌanaa nem waauwaijã tꞌumaam kꞌʌʌn dʌï nem hagchata waubat 
ha chirʌm. 13 ¿Jãgwi mua pãrag mag chirʌ?́ Maan Hẽwandamau hichdëu hõor hi 
hagkꞌam hedjã har dich kꞌapeen dau haug kꞌaugba haajerr kꞌʌʌn chan hagjö ham 
dau haug kꞌaugba hisegju haawaita mag chirʌm. Magarrau har dich kꞌapeendam 
dau haug kꞌaug paraa haajerr kꞌʌʌnan chad, mag Hẽwandamau hõor hi hagkꞌam 
hedjã hamach kꞌaibag waubaju kꞌap, hi högkꞌaba naaju.

Chadcha hʌ̈kꞌa nʌm kꞌai jãga haju haai nʌ
14 Keena, Cristo gaaimua kꞌodamnaan, ¿kꞌan hajaug sĩ pãrau kꞌĩirjuawai, 

maadëu “Muan tꞌãraucha Hẽwandam hiek hʌ̈kꞌa chitʌm” haju, mamʌ mag 
simta Jöoirau dich kꞌapeen juag hoopi jaau simjö kꞌaba nem wau sim? 
¿Pãrau kꞌĩirjuawai hʌ̈kꞌa sim hanʌmta mag nem wau sim woun chadcha 
peerdʌju kꞌai? 15 Kꞌanim nemjö woun hãb sim; ma, Cristo hiek hʌ̈kꞌa kꞌërʌm 
gaaimua maach kꞌodkꞌa sim. Mag simta kꞌajũajã chukꞌu ni tꞌachdamjã kꞌöju 
chukꞌu kꞌërʌm. 16 Mamʌ ya hi ma nʌrrʌm hoowia hãbmua kꞌãijã hirig, “Hʌü 
mawia biwaa chitá; hoob jĩchagagjã pʌch gaai mas hapim” ha sim; mamʌ 
mag sim chan hirua nem higjudamjã deepʌïba simta mamagkꞌam. ¿Pãrau 
hoowai mag hʌüta sĩ? 17 Hich hagjöta sĩebahab Hẽwandam hiek hʌ̈kꞌa nʌmjã. 
Maadëu tꞌãraucha hʌ̈kꞌa nʌm hanʌmta dich kꞌapeen juag hoo nʌmua bʌ̃ʌrjã 
ham dau haug kꞌaugba nʌm chan, magan parta mag hʌ̈kꞌa nʌm hanʌm.

18 Wa hãbmua kꞌãijã, “Mua chan chadcha warm kꞌʌʌn dënjö nem hajapꞌam 
wauba chitab mamʌ, mʌch tꞌãar heepain chadcha hʌk̈ꞌa chitʌm” kꞌãijã 
haju. Mamʌ mag kꞌabam. Jãga mua kꞌap habarju, chadcha hirua mag hʌk̈ꞌa 
sim, Hẽwandam hiek gaai jaau simjö hich kꞌapeenjã dau haug kꞌaugba simta. 
Hajapcharan Hẽwandamau jaau simjö mʌch kꞌapeen dʌïjã hajapꞌa chirʌm 
gaaimuata mag hʌk̈ꞌa chirʌm haju haai chirʌm. 19 Pua kꞌapꞌʌ sim, maach 
Hẽwandam hãbpai kꞌitʌm. Pua mag kꞌapꞌʌ sim haig nem hajaug sim. Mamʌ 
mag kꞌapꞌʌ nʌmuapai pöd hʌg̃tꞌar höbërbam. Meperaujã kꞌapꞌʌ sim, Hẽwandam 
hãbpaita sĩerrʌm; mamʌ hamau hĩchab hi högkꞌaajem, hamach gaai jua kꞌʌaba 
haju kꞌapꞌʌ naawai. 20 Kꞌĩirjug chukdam, kꞌapꞌʌ habá: Hẽwandam hiek tꞌãraucha 
hʌk̈ꞌa nʌm hanʌmjã hichdëu waupi jaau simjö wauba nʌm chan, chadcha 
hʌk̈ꞌa nʌm kꞌabam. 21 Pua kꞌĩirjuawai ¿kꞌan gaaimua Hẽwandamau jöoi Abrán 
kꞌararrag chadcha hi pekau chukꞌu harrjö chirʌm ha jaaujĩ? ¿Hich chaai hĩgkꞌaba 
hirig ofrendakꞌa tꞌõo deeju harr gaaimua kꞌabajĩ? Hajapcharan hichdëu hi 
hipierraa harr gaaimuama. 22 Pʌdë kꞌĩirjubarí: Abranau mag wauba harr hakꞌiin, 
¿jãga hirua Hẽwandam hiek chadcha hʌk̈ꞌa chirʌm hakꞌajĩ? Hẽwandamau 
hichig nem mag habaawaijã hich hipierraa harr gaaimuata Abranau chadcha 
hich hiek tꞌãraucha hʌk̈ꞌaajerrjã hõrag kꞌap hapijim. 23 Mag hich hipierraa harr 

haawaita hag nawe Hẽwandamau hirig, “Pua chadcha mʌ hiek hʌk̈ꞌabarm 
gaaimua pekau chukꞌu harrjö hʌü pʌ mua mʌch haar haub kꞌaba hauju” hatarrjã 
par kꞌabajim, chadcha tꞌãraucha hich hiek hʌk̈ꞌatarr haawai. Magtarr haawai, 
Abranau mag hich chaai hĩgkꞌaba hichig deeju hẽkꞌabarm haigta hõragjã kꞌap 
hapijim, mag par hiiupai kꞌaba tꞌãrauchata hichdëu Hẽwandam hiek hʌk̈ꞌa sĩerr. 
Mag nʌm dʌï hĩchab mag tꞌãraucha hʌk̈ꞌawia hich hipierraa harr haawaita, hich 
Hẽwandamaujã jöoi Abrán warag hich kꞌapeerkꞌa haujim.

24 Maigta pãrau hoo naabá, Hẽwandamau hãb kꞌãijã pekau chukꞌu harrjö sim ha 
jawaag chan, sĩi tꞌãrau hʌk̈ꞌa nʌmpai kꞌabam. Hʌk̈ꞌa nʌm dʌï hichdëu waupi jaau 
simjö hich hipierraa nem waauwaita chadcha pekau chukꞌu harrjö sim ha jaaujem. 
25 Hũan Rahab kꞌahʌrrarr chi durpatꞌierrmiejã hich hagjöta hajim hĩchab. Pãrau 
kꞌĩirjuawai, ¿kꞌan gaaimua Hẽwandamau hijã pekau chukꞌu harrjö hʌü hi heeg 
hoojĩ? ¿Israelnaan hich di haig jẽerpiwi ham chig ham hugua meraa pꞌöbör higaau 
jiir burrpʌïwia jũrr deeum kꞌʌd gar pʌïtarr gaaimua kꞌabajĩ? 26 Hajapcharan jãan 
mʌgta sim keena. Jãg maach meebaadeewai ya maach gaai tag maach hakꞌaar 
chukꞌu haadëm haig, ¿maach chi meemkꞌa sĩsiba haajẽ? Hich jãgta sim hĩchab 
tꞌãraucha Hẽwandam hiek hʌk̈ꞌa nʌm hanʌmjã. Dichdëu hʌk̈ꞌa chirʌm hanʌmjö 
bigaaum kꞌʌʌndam dʌïjã nem hajapꞌa waubam chan, magan maan chi tꞌõmjö 
simta hiiu sim ha sim, tꞌãraucha hʌk̈ꞌaba simta mag hʌk̈ꞌa sim ha sĩewai.

Jãga sĩerrʌ ́maach meukꞌĩir

3  1 Hermanonaan, hoob tꞌumaam kꞌʌʌnau Hẽwandam hiek jawaag 
maestronaan kꞌaju happaita kꞌĩirjumiet. Pãrau kꞌaugba narr kꞌai, kꞌap habat: 

Maach chi maestronaankꞌa nʌm kꞌʌʌnta maachdëu deeum kꞌʌʌnag jaau nʌmjö 
hagpierraa kꞌaba wënʌrrʌmʌn, maach gaaita Hẽwandamau jua kꞌʌabacha deeju. 
2 Maach chan hiwiir hãbmuajã tꞌumaa Hẽwandamau nem kꞌõsim happaita 
wauba haajem. Hãb kꞌãijã bʌʌ̃rjã sëukꞌaba chikꞌam kꞌĩir wa chikꞌam hëugar 
kꞌãijã hiekꞌaba haajeekꞌiin, magan mag wounaun hichdëu nem wau simjã tꞌum 
Hẽwandam dau na hajapꞌata waau kꞌapꞌʌ haajeekꞌam. 3 Pãrau hoowai cabaai pöm 
sĩewiajã hi hi hee waaijʌñaa hewag hëudʌawai, ¿dichdëu harram kꞌõsimpierr 
harrba haajẽ? 4 Hich hagjöta sim hĩchab barcojã. Hidëu par barco pöm chiraju, 
chi pꞌũjã nem tꞌeeg wë tꞌʌnaaju, mamʌ mag nem pöm simʌn timondam bʌr̃ʌʌ 
kꞌitʌmua chi capitanau hichdëu harrampierr pꞌeertꞌʌpʌp̈ʌïg harrjem. 5 Hich 
jãgta kꞌitʌm hĩchab maach meukꞌĩirjã. Hoowai chan pöm kꞌaba kꞌitʌm, pari mag 
simuan hiek pöoma hiekꞌa tꞌʌnʌʌuju hakꞌiin, hiek pöm maach jʌg̃aag kꞌabampa 
hiekꞌa tꞌʌnʌʌuju. ¿Pãrau hoowai hõtdau kꞌĩirdam bʌr̃ʌʌmuajã pꞌʌajẽb pöm kꞌar 
chará hooichaar heem magwe hörpʌïba haajẽ? 6 Hajapcharan maach meukꞌĩran 
hĩchab hõtdau kꞌĩrau. Maguata jãg hõtdaúa hichdëu barmampierr pꞌaamaajemjö, 
hichta benenjö sim, hiek kꞌaigbam hiekꞌamamua maach pekau paarpapieg. Mag 
hõtdau kꞌĩirkꞌa sim tꞌõm hugua chi dösãtau hijeeuba pꞌupꞌuakꞌamjö sĩewaita 
maach meebam haiguin maan hidëu tꞌõpiba hich mag pꞌuu wai simjöta sĩejem, 
warag parhooba hiekꞌapieg. 7 Maguata pãadë kꞌĩirjubat: Hõrau mʌg jẽb gaaim 

nemchaain kꞌĩirpierr daumeerpaa haaujem: pabʌ ̈heem nemchaain chi kꞌõrpim 
kꞌumjöm, nem hichpan, nemkꞌõr, pꞌũas heem hãwarrpa daumeerpaa haaujem. 
8 Mamʌ dich meukꞌĩir chan hãbmuajã pöd tꞌʌbëp hauba haajem. Jãan pabʌ ̈heem 
nem maach kꞌoojem kꞌãaijã hʌr̃painaa nem kꞌaibagcha sĩerraawai, jãgua chan 
hʌdʌʌr hich daumeerpapiba, kꞌierr hach dënjö hich garmuata hõor kꞌaibag 
waaujem. 9 Mag sim meukꞌĩraupaita maach Haai hanaa maach Hẽwandam tꞌö 
hiekꞌanaa, hich hag meukꞌĩraupai dich kꞌapeenjã hãaukꞌanaa tꞌõp hiekꞌabaadëp 
haajem, Hẽwandamau maach tꞌumaam kꞌʌʌn hich kꞌĩir tꞌegwiata hompaatarrjã 
kꞌĩirjuba. 10 Hajapcharan jãg nʌm haiguin, hich hag hiiupaita hiek hajapꞌamjã 
hiekꞌanaa hiek kꞌaigbampa hiekꞌabaadëp haajem. Kꞌodamnaan, maadëu chadcha 
Cristo hiek hʌk̈ꞌa nʌm kꞌai, pöd magju kꞌaba nʌm. 11 ¿Pãrau hoowai hãbam dösĩg 
heepai dö kꞌopꞌam jöi hau nʌm dʌï warre hãba dö kꞌiyaamjã jöi haaujẽ? 12 Hich 
jãg higo bʌ ̈gaai olivo dau pꞌierrba ni uva gaaijã pöd higo pꞌierrba haajemjö, döjã 
hierrmuata hich mag kꞌiyaa höbërchë sim hee pöd hich hag heemuapai dö kꞌop 
höbërbam. Magua dich hiekꞌaawaijã hãba hiek hajapꞌampaita hiekꞌaju haai nʌm.

Jãga tꞌʌnʌ ́Hẽwandamau dee sim kꞌĩirjug wai nʌm kꞌʌʌn
13 Hãb kꞌãijã pãar hee hichdëuta hõor wawieg nem kꞌĩirjug kꞌaauga hichdëuta 

tꞌum kꞌapꞌʌ sim ha kꞌĩirju sim kꞌai, magan chadcha hich mag sim bigaaum 
kꞌʌʌnag kꞌap hamkꞌĩir hagpierraanaa nem hajapꞌa wau nʌrrʌmuata hich 
hoopibá. Tꞌumaam kꞌʌʌn dʌï mag hich hö hajapꞌa simjã higba magba haajemjöo 
simʌn, magan chadcha hi kꞌĩirjug paraa sim. 14 Pari magba pãrau pãach tꞌãar 
heepai kꞌãijã pãachta jũrr chikꞌam kꞌãaijã hʌr̃pai ham kꞌõsinaa pãachdëu nem 
jaau nʌmpaita hũrpim kꞌõchgau hõrag jaau nʌm kꞌai, magan hoob chadam 
hiekta jaau nʌm hawia pãachta hajapꞌa nʌm hamiet. Pãach mag wënʌrrʌm 
haig sĩi chikꞌam kꞌũgurta wënʌrrabahab. 15 Jãgʌm kꞌĩirjug chan Hẽwandamau 
dee sim kꞌabam, jãan sĩi hich mʌig heegarm kꞌĩirjugpaiu. Jã sĩi dösãt kꞌĩirjug 
kꞌabahab; hichdëuta hõrag mag kꞌĩirjupi sim. 16 Maguata mag hiwiir hãb warm 
kꞌʌʌn kꞌãaijã hʌr̃painaa hich hiekpaita hũrpimjã kꞌõsi haadëpꞌʌm haig, magʌm 
gaaimua sĩi warag nem kꞌaigbamta parhooba hamachdëu kꞌõchagpierr waaujem. 
17 Mamʌ jũrr hich Hẽwandamaucha kꞌĩirjug deewi wai nʌm kꞌʌʌn magba, ham 
Hẽwandam na nem hagcha wau nʌmua hajapꞌa nʌm. Mag nʌm dʌï hamau sĩi 
hõor kꞌõinaa hapijuuta hẽkꞌanaa dich kꞌapeenag hatꞌuucha nem waupi jaauba 
haajem. Hamau jũrr warm kꞌʌʌnau hamach kꞌĩirjugdam jaaum hiigwaijã hagjö 
hũrm kꞌõsi hũurjem. Hõor dau haug kꞌaug paraanaa, hiwiir hãbamʌgpaijã hee 
haba, chadchata hiekꞌanaa nem hajapꞌata waaujem, hamachdëu hiekꞌaajemjö. 
18 Har mag kꞌõinaa wënʌrram kꞌõsi haajem kꞌʌʌnan nem waauwaijã nem tꞌum 
hagchata waaujem, hamach mag nem wau nʌm hoowi bigaaum kꞌʌʌnaujã 
hamach dënjö nem hagchata waunaa kꞌõinaa wënʌrramkꞌĩir.

Parhoobam kꞌʌʌnjö haawain Hẽwandamta hiseg nʌm

4  1 Hĩs mua pãrag jëeu hookꞌim: ¿Jãgwiata pãar jãg pãach heepaijã kꞌõinaajã 
kꞌaba hiek pꞌitꞌuurga tꞌʌnʌm dʌï, chikꞌam dʌï kꞌĩir masi dʌrdʌrnaa jũrr 

bëhbë haajerráma? Mua hoowai jãan sĩi pãach tꞌãar hee jãg pãachdëu nem 
waum kꞌõsimpaita waum kꞌõchkꞌa tꞌʌnʌm gaaimuau. 2 Pãraun chikꞌam nemta 
pãach dën hapim kꞌõsi haajem haajem; maimua mag pãachdëu nem hig nʌm 
pöd paarpaba haawaijã, par hiekꞌaupai chikꞌam tꞌõojem hakꞌiin, chadcha 
tꞌõopʌïkꞌam ha hiekꞌaajerram hanʌm. Pãach kꞌãai bigaaum kꞌʌʌndam puesto 
hajapcha kꞌãijã wai nʌm hoowai magjã kꞌõchkꞌaba, jũrr pãachta garpabam 
haig chan nem pʌaba sĩerrjëem haajem. Magʌm gaaimuata pãach heepaita 
juurhi pꞌiidʌ tꞌʌnʌmjö tꞌʌnaabahab. ¿Pari kꞌan jãgwi mag pãachdëu nem hig 
nʌmjã pöd paarpaba haajẽ? Hẽwandamag jëeuba haawaima. 3 Maimua mag 
hichig jëeuwaijã hirua deeba haajem. ¿Jãgwi? Ya mag pãachdëu nem hig nʌm 
paarpabaadeewai hagua sĩi pãach hö kꞌõchagpierr nem wawaagta hig nʌmjã 
hichdëu kꞌapꞌʌ sĩewaima. 4 Pãran Hẽwandam hiek hʌk̈ꞌa nʌm hanʌmta, sĩi hi 
hiek hʌk̈ꞌaba haajem kꞌʌʌnjö jãg pãachdëu kꞌõchagpierr nem wau nʌm gaaimua, 
hʌʌi jaai paraamta deeum dʌï sĩejemjöta tꞌʌnʌm. ¿Pãrau kꞌaugba nʌ, pãachdëu 
mag hamau nem wau nʌmta dʌï waum kꞌõchkꞌaawai jũrr Hẽwandamta hiseg 
nʌm? Har sĩi hamach kꞌõchagpierr nem waaujem kꞌʌʌn dʌïta kꞌapeerkꞌaawain 
jũrr Hẽwandam dʌïta hiekkꞌõr paarpa nʌm. 5 Mamʌ Hẽwandamau maach hich 
dʌïpaita naapim kꞌõsi sĩewai hich hiek gaaijã,

“Mua mʌch Hakꞌaar pãrag dee chirʌm chan sĩi parhoobam kꞌĩirjug 
hauwi magʌm nem kꞌaigbampa wau wënʌrramkꞌĩir kꞌabam” ha sim.

(Zac. 8:2; Dt. 4:24; Ex. 20:5)
6  Mamʌ Hẽwandam maach dʌ̈i hö wajaug kꞌitaawai, mag wënʌrramkꞌĩirjã 
hichdëuta maach juag hoojem. Hõor dʌ̈i hich mag kꞌitʌm higwi, 
hichdëupai hich hiek pꞌãpitarr gaai,

“Har mʌjã higba hamach juapaaupaita wënʌrraajem haajem kꞌʌʌn 
chan mʌchdëujã higba chitʌm” ha sim.

“Magarrau hamach serbiibag kꞌap mʌchdëu nem jaau chirʌm 
wawaagjã mʌch juapadam hiigjem kꞌʌʌnan chadau, mʌch 
garmuajã ham juag hoojem” ha pꞌãpijim Hẽwandamau.

(Pr. 3:34)
7 Magua Hẽwandamagta hidëu hichdëu hampierr hapibat pãach dʌï. Magnaa 
meperag pãach tꞌʌ haum hugua, tꞌetꞌe tꞌierrkꞌabat. Mag hichdëu pödba habaawai 
hirua pãar högkꞌawi pãar hogdʌ pʌaju. 8 Hẽwandamta pãach haig dʌï pꞌẽs tꞌʌr̃ 
hahau habat; magbaawai hichdëujã pãrau hich hig nʌm kꞌap pãar dʌï hogdʌba 
nʌrraju. Pekaúa jua pꞌʌisimjö sĩsidʌm kꞌʌʌn, hirigta hidëu pãach pekau hʌpibat. 
Pãar jãg Hẽwandamau kꞌõsimjö nem waum kꞌõsinaa hĩchab parhoob pãach 
kꞌõchagpierr nem waum hiigjem kꞌʌʌnjã, hidëu hirigta pãach tꞌãar hajaug 
paapibat. 9 Pãach pekau pöm nʌm kꞌĩirjuwia, gaai machgau hicharaucha bĩenaa 

hidawaa habat. Jãg pãach pekau hee naajeewai honeenaa hiukꞌaau haajerr 
kꞌĩirjuwia, jũrr hicharaucha hö jãsehne bĩewia hökꞌĩirjuu habat. 10 Deeu pʌaba 
muan pãragan, pãach serbiibag kꞌap Hẽwandamagta chaigpa nʌmua pãach dau 
haug kꞌaugpibat ha chirʌm. Mag kꞌaita pãar deeu hajaug paapʌïwi mʌg hatag 
pawiajã tꞌumaam kꞌʌʌn dakꞌĩir hirua pãar hajaug pꞌëju.

Dich kꞌapeen jaauju kꞌaba nʌm
11 Hermanonaan, hoob dich kꞌapeen hëugar hiek kꞌaigba hiekꞌamiet. 

Mag dich kꞌapeen jaau simuan jũrr Hẽwandamau Moiseeg hich hiek 
pꞌãpitarr gaai dich kꞌapeen kꞌa kꞌõsi hapi jaau simta warag serbiibag 
pꞌënaa hichdëuta kꞌapcha sim ha sim. Mag sim haiguin mag hiek gaai 
jaau sim kꞌãai hich hiekta hajapcha sim ha sim. 12  Mamʌ chadcha kꞌaita 
hich haar hauju wa kꞌaita hisegju ha jaauju wounan hãbpaita sim; ma 
Hẽwandamau. Hich mag Hẽwandamauta mag dich kꞌapeen daupii hapi 
jaau sim leijã deetarr haawai, ¿hichdëuta kꞌapcha sĩebá? Magtarrta, 
¿jãgwi maach hagdaujöpai tꞌʌnʌm kꞌʌʌnauta dich kꞌapeen jaauju haai nʌ?

Dich juapaata tꞌö hiekꞌaju kꞌaba nʌm
13 Pãar har sĩi pãachdëu nem waum haig nem waaujem kꞌʌʌn, mʌ hiek hũrbat: 

Pãar hiekꞌaawai, “Hĩs wa nan kꞌãijã maach chum deeum pꞌöbör hee wëtwi jũrr 
jamta año hãb pꞌidkꞌaju” ha hiekꞌaajem, “pꞌatkꞌon pöm ganaag.” 14 Mamʌ mag 
nʌm chan pãach mag hiekꞌatarr noramjã hagtꞌa monakꞌa naaju wa ya meewi 
naaju kꞌãijã kꞌaugba nʌmta mag hiekꞌaajem. ¿Pãrau jʌʌntꞌumie bau wëjöm 
hooba haajẽ? Mag bau wëjoowi deeu nʌʌpai hawi hoowai, ¿chukkꞌu tꞌʌnaaba 
haajẽ? Maachin jãgta kꞌitꞌëem; maadëu hiwiir hãbmuajã dich tꞌõju hed kꞌaugbam. 
15 Jãg pãach juapaaupaita nem tꞌum waaujemjö hiekꞌaju kꞌãai, ¿jãgwi pãrau sĩi, 

“Maach Pör Hẽwandamau kꞌõsnaa maach monakꞌa wai simʌn, maachdëu kꞌĩirju 
nʌmjö wauju” haba haajẽ? 16 Pari magba pãrau chan pãach dajẽkꞌu kꞌitꞌëemjã 
kꞌĩirjubanaa, hökꞌar naspawi nem waujupata kꞌĩirjuwia, pãachta warag tꞌö 
hiekꞌaajerram. Jãg dich juapaata tꞌö hiekꞌa nʌm chan Hẽwandamau kꞌõchkꞌaba 
sĩerrʌm, hichta tꞌö hiekꞌaju haai nʌm tꞌö hiekꞌaba haawai. Jãg nʌm kꞌʌʌn chan 
hamach mag nʌmjã hoob pãrau Hẽwandamau kꞌaugbamjö sĩi kꞌĩir hokꞌoopʌïju 
hamiet. 17 Pãadë hũrbat: Nem hajapꞌa haju haai sim kꞌapꞌʌ simjã wauba simʌn, 
magan mag sim haigjã warag Hẽwandamau hoowai pekaukꞌa höbër sim.

Riknaanag hamach kꞌĩircha jaautarr

5  1 Riknaan, mʌ hiek hũrbat: Hĩsin chad jũrr pãragta mʌ hiekꞌaagpam. 
Hẽwandamau mʌg durr hi hagkꞌam hed pãach gaai jua kꞌʌaba deeju 

kꞌĩirjuwia hicharaucha bĩebat. 2 Hĩs pãrau pãach pꞌatkꞌonta hig nʌm, mamʌ 
mag simʌn, Hẽwandamagan sĩi nemmíjöta sim. Pãrau jãg kꞌajũa wajapꞌa jũa 
nʌmʌn, jãan hirigan sĩi nemchaainau tꞌʌrrkꞌich simjö bʌ̃ʌrjã maadëu nem 
higbata sĩsidʌm. 3 Pãrau jãg pꞌĩr pꞌatkꞌon dʌï wai nʌmʌn, hirigan jãan sĩi 

jierr chi sõspꞌëmjö baleebata paaukꞌamam warag. Jãg pãach pꞌatkꞌon baleeba 
paaukꞌamamjö, pãachjã mʌg hatag paawai hag dʌï hokꞌoob kꞌaba hokꞌooju. 
Pari mag simʌgta, ya mʌg maach hi hagkꞌaju kꞌãai kꞌapan kꞌaba waaurmam 
heejã, warag pãrau magʌmʌg heenaa nem pöm paarpa haujuuta hẽkꞌaajem. 
4 Mamʌ pãadë mʌ hiek hũrbat: Pãach pꞌatkꞌon hʌʌrkꞌam kꞌõchgauta pãrau 
hõordam pãach pꞌidag hee pꞌidkꞌapiejem kꞌʌʌnagjã haai pꞌagba sĩerrjëem. 
Maagwai mag pãach pꞌidag hee pꞌidkꞌa durraajem kꞌʌʌnauta pãachdëu 
hamach dʌï maagjem jũrr, Hẽwandamag pãar gaai jua kꞌʌaba deepi jaau 
nʌm. Hamau mag jëeu nʌm chan maach Pör Hẽwandam chi jua tꞌierriu hũr 
sĩewai par hokꞌoopibam. 5 Chadcha mʌig heegar pãachigan pãar nem hajaauga 
tꞌʌnʌm, pãachdëu nem hig nʌmjã tꞌum paraanaa pãach kꞌõchagpierr nem wau 
nʌmua. Mag pãach kꞌõchagpierr nem wau nʌmuan, di heegarm nemchaai 
tꞌõopäaig hõtpaapi nʌmjö, pãachdëupaita pãach hõtpaa harrum, Hẽwandamau 
hichdëu mʌg durr hi hagkꞌam hed sĩi hirig pãach tꞌõopʌïmkꞌĩirjö. 6 Pãachdëuta 
hõordam hiekkꞌõr chukꞌu hamach kõit hiekꞌajupaijã jaauju kꞌaugba kꞌitꞌëem 
kꞌʌʌnjã kꞌaibag waupi jaaunaa tꞌõojã tꞌõopimaajem, pãachta hʌr̃pai nʌm hawi.

Pꞌitꞌurg haauwai warag Hẽwandamagta jëeunaat
7 Hermanonaan, Hẽwandamau magʌm kꞌʌʌn gaai jua kꞌʌaba deeju kꞌap, hich 

jãg hamau pãach dau hapꞌʌʌ wai naawiajã magʌm higba maach Pör Jesucristo 
deeu bëejuuta nʌbat. ¿Pãrau hooba haajẽ, jãga nemjĩir jĩirjem kꞌʌʌnau hamach 
nemjĩirdam pꞌierraag noseg hig nʌmjã da chëba haawai hichiita nʌajẽ? 
8 Pãachdëu hʌk̈ꞌatarr hiek gaai hubʌ nʌmuata pãraujã hich hagjö maach Pör 
Jesús bëeju nʌbat; hí barchëju hed chan ya pöm waaurba sim.

9 Kꞌodamnaan, pãach mag pꞌitꞌurg hau wënʌrrawiajã hoob magʌm gaaimua jũrr 
pãach heepai chi parpem dʌïta dau pꞌuu hamiet, heeu magʌm paar Hẽwandamau 
jũrr pãachigta “Pãrau jãgju kꞌaba naajimwai” hadukꞌam. Mag bigaaum kꞌʌʌnjã 
jaauju haai simʌn hich Hẽwandamau. Hichta ya bëeimʌʌ sĩebahab, maach 
tꞌumaam kꞌʌʌnag hagdaujö dichdëu nem waaujerrpierr jawaag. 10 Keena, pãadë 
hoobat: Warrgar Hẽwandam hi jaaujerr kꞌʌʌnjã maachjö chikꞌamnau dau hapꞌʌʌ 
waunaa pꞌitꞌurg haupiejeejim, mamʌ magʌmjã hʌü hamau hãwatpäaijeejim. 
Magtarr haawai maadëujã hagjö ham dënjö jʌmju haai nʌm. 11 Pãadë kꞌĩirjubat: 
¿Hĩs hewagjã maadëu, “Jãg warrgarwejã pꞌitꞌurg hau nʌmjã hʌü hãwatpʌï nʌm 
kꞌʌʌnan chadcha Hẽwandam dʌï honee nʌm” haba haajẽ? Pãrau hũurjem, jãga 
jöoi Job kꞌararr meperau hajappꞌa hich dau haug waupitarrjã hʌü hãwatpʌïjĩ, 
maimua mag hʌü hãwatpʌïtarr jũrr jãga maach Pör Hẽwandamau hõor dau 
haug kꞌaug paraa kꞌitaawai hʌü hi heeg hoojĩ. Hĩsjã maadëu makꞌʌʌn jöoin dënjö 
hãwatpʌï nʌmʌn, jãga hirua maachjã heeg hooba habarju.

12  Tagam nem mua jaau chirʌm hũrmapꞌa hawiajã cha mua jawaagpam 
chan hoob par jʌg̃ʌupai hũrmiet keena. Hõrau mag pãach dau hapꞌʌʌ 
hapiewai, hich hagjö haju hawi, hoob sĩi haai kꞌĩirjuba hiekꞌamiet. Magju 
kꞌãai pãach hiekꞌaawaijã chadchata hiekꞌabat. Nem wauju kꞌai, warre 

wauju habat; wa waubam kꞌai, hich hagjö warre waubam habat. Mamʌ 
mag hiekꞌaawaijã hoob hedjã higwi, mʌg jẽb higwi, wa deeum nem hinag 
parhoobam higwia kꞌãijã nem wauju ha hiekꞌamiet, heeu magba hakꞌiin 
mag pãach hiek gaaimuapai Hẽwandamauta pãach kꞌaibag waudukꞌam.

13 Pãar hee hãb kꞌãijã mag pꞌitꞌurg hau sim kꞌai, hökꞌĩirjuu haju kꞌãai, warag 
Hẽwandamagta jëeubá. Wa jũrr hãb kꞌãijã honee sim kꞌai, Hẽwandamta 
tꞌumeukꞌarbá. 14 Hãb kꞌãijã mor mas sim kꞌai, iglesia heem chi pörnaan 
tꞌʌ̃rkꞌʌʌibá, hich kõit Hẽwandamag jëeumkꞌĩir. Magbaawai hamau bëewi chi 
haaunaan nemkꞌaúa kꞌa pꞌuur nʌm dʌï maach Pör Jesús jua tꞌeeg tꞌö nʌmua 
hirigta jëeumaju, monaaupʌïmkꞌĩir.  15 Mag pãachdëu jëwaagpamjã chadcha 
monaauju kꞌĩirjunaata jëeumʌn chi haaunaan chadcha Hẽwandamau 
monaaupʌïju. Mag monaaubapäaiwai hich pekau gaaimuata mag mor mas 
sĩerr kꞌai, chi pekaujã chugpaapʌïju hich Hẽwandamau.

16 Keena, chadcha Hẽwandam na hajapꞌa nʌm kꞌʌʌnau hirig jëeu nʌm kꞌʌʌn 
hiekꞌan chadcha hichdëu hʌk̈ꞌaajeewai, muan pãragan, pãach pekau wai 
nʌmjã hagdaujö dich kꞌapeenag meerba jaaunaa jũrr hagdaujö dich kꞌapeen 

kõitjã Hẽwandamagta jëeubat ha chirʌm. Magnaata pãrau jëeumʌn, mor 
mas kꞌëkꞌëdʌm kꞌʌʌnjã monaauju. 17 Mʌ sëukꞌa chirʌm ham hugua, pãadë 
kꞌĩirjubat: Pãrau hũurjem warrgar jöoi Elías haajerr: Hijã hĩchab maach 
pꞌitꞌurg hau nʌmjö pꞌitꞌurg hau jẽedʌ kꞌitaajeejim haajem; mamʌ mag kꞌitʌmua 
sĩi warag Hẽwandamag noseg chëpiba jëeubaawai, chadcha Hẽwandamau 
hi hiek hʌk̈ꞌawi año tꞌãrjup hawi jãrr bʌ̃ʌrjã noseg chëba sĩsijim hanaabá. 
18 Maimua mag año tꞌãrjup hawi jãrr nʌm hee, deeu hichdëupai jëeumamua 
nosegdam chëpi jëeubaawaita, Hẽwandamau noseg pöm chëpijim haajem. 
Magta hʌü hĩchab nemjĩirdamjã deeu kꞌöju paarpajim haajem. Magua pãach 
Hẽwandamag jëeuwai hoob sĩi pardëu kꞌõs kꞌãijã jëeu nʌm hamiet.

19 Kꞌodamnaan, hãbmiecha paawai pãadë mʌ hiek hũrbat: Hãb kꞌãijã pãar 
hee maach peerdʌajem hiek hichdëu hʌ̈kꞌa sĩerr hisegwi sĩi parhoob hichdëu 
ham haig nem wau nʌrrʌmta deeu hãbmua kꞌãijã wawí hauwi hũwaai 
kꞌʌd hajaug hee pꞌaibapʌïmʌn, 20 magan mag parhoob nʌrrarrau pekau 
pöm sĩerrjã hʌü Hẽwandamag chugpaapi hatꞌam. Magbarm haig hĩchab 
Hẽwandamau mag woun gaai jua kꞌʌaba deeju harrta hʌü hʌdʌʌr deepiba 
peerdʌ hatꞌam. Hayoo keena. Mʌgdam hajim pãrag jaaum hig chirarr.

Santiago 

Salud

1  1 Mʌʌn Pedroou, Jesucristooucha hich hi jaaumkꞌĩir jʌr hautarr. Pãar pãach 
durr chaaur parhooba haaidʌ durrum kꞌʌʌnag muata pãrag mʌg hẽsap pꞌã 

deepʌï chirʌm: Ponto hanʌm durram kꞌʌʌnag, Galaciapienag, Capadociapienag, 
Asiapienag maimua Bitiniapienagjã hagjö; hajapcharan maach meeun tꞌum 
maach peerdʌajem hiek hʌk̈ꞌa nʌm gaaimua durr chaaur dʌr durrum kꞌʌʌnagma.

1 PEDRO
Nacharam hẽsap   

  Pedroou pꞌã deepʌ̈itarr
Chi pꞌãtarr. Mʌg carta Pedroouta pꞌãjim. Hichdëuta hõrau hichig Jesús higwi 

“Pʌjã hi dʌ̈i nʌrrarrau” habaawai, hirua magʌm Jesús kꞌaugba chitʌm ha hiekꞌajim 
haajem (Jn. 13:36-38; 18:15-27). Hirua mag hiekꞌajieb mamʌ, Jesuu deeu hi kõit 
Hẽwandamag jëeuwi hewag hich hiek hʌ̈kꞌaju kꞌʌʌnjã warag hirigta jaau pʌajim 
haajem (Jn. 21:15-19). Mag Jesús kꞌaugbam ha hiekꞌatarr gaaimua burrjieb mamʌ, 
Hechos gaai hoowain, burrba harrjö, hichdëu Jesús hiek hʌ̈kꞌatarr gaai nem hubag 
sim. Hich mag sim gaaimua chadcha hich Jesuu hi higwia hiekꞌatarrjö (Jn. 1:42), 
hichta Jerusalenam iglesia hee chi pörkꞌa sĩsijim haajem (Hch. 1-2).

Chijã kꞌʌʌn hatꞌeeta pꞌãjĩ. Mʌg carta judionaan hamachdëu Cristo hiek hʌk̈ꞌa narr 
gaaimua hidëu hamach kꞌajap sĩubam gaaimua dʌr wëtwi parhoob durr chaaur nʌnʌid 
harr kꞌʌʌn hatꞌeeta pꞌãjim haajem (1:1). Mamʌ mag chi hʌk̈ꞌa narr kꞌʌʌn hee judionaan 
happaijã kꞌaba, judionaan kꞌabam kꞌʌʌnpata tꞌʌnarr haawai, makꞌʌʌn hatꞌeepata pꞌãjim 
haajem. Pedroou mʌg carta pꞌãawai “Babilonia” hee simuata pꞌãjim haajem (5:13). 
Mamʌ mag Babilonia hanʌm chan Babilonia chaar kꞌaba, Romata chi hʌk̈ꞌa narr 
kꞌʌʌnau mag tꞌʌr̃ wai naajim hanaabá. Chi Romapienauta chi hʌk̈ꞌa nʌm kꞌʌʌn hẽudee 
mag hẽkꞌaajerr haawai sĩi bigawaapai deeum gaaita tꞌʌr̃ wai naajim haajem.

Kꞌan jawaag hajĩ. Mag Pedroou mʌg hẽsap pꞌãtarran, mag chikꞌam jua hökgau dʌr 
wënʌrrʌm gaaimua dau haug wau narr haawai magʌmjã higba hamachdëu hʌk̈ꞌa nʌm 
gaaita warag hubʌ hapi jaaunaa hĩchab jãgwiata jãg dau hapꞌʌʌ haju haai nʌ ha jawaag 
hajim. Maguata mag ham dau hapꞌʌʌ durrum kꞌĩirjunaata hʌr̃cha ham wawí sim (2:19-
20; 3:14,17; 4:1,12-15,17,19; 5:9-10). Mag jaaupʌïtarr haawaita hĩs hewagjã mʌg librodam 
gaai tꞌʌʌ̃rwai maadëu kꞌapꞌʌ nʌm, jãga haajẽ Cristo hiek gaaimua dau haug waauwai.

2  Hermanonaan, hõor jua hökgau pãar mag chikꞌam durr dʌr durrab 
mamʌ, pãarjã hagjö hich Hẽwandamaucha jʌr hautarr kꞌʌʌn kꞌabahab, 
hichdëu warrgarwe kꞌĩirju wai sĩerrjö chadcha pãar peerdʌ hautarr 
haawai. Magtarr haawai pãarta hich Hakꞌarag hich hatꞌee kꞌĩet pꞌë 
haupijim, Jesucristo meewai bag hãrtarrau pãach hajaug paabapäaiwai 
hich hipierraa wënʌrramkꞌĩir. Hẽwandamau warag pãar hʌü heeg hoonaa 
kꞌõinaata pãar wai sĩepim kꞌõsi chiraajem.

Jesucristo dʌ̈icha naaimajuuta kꞌĩirjuajem
3 Mua hʌü hajim ha chirʌm maach Pör Jesucristo Haai Hẽwandamag, 

hʌü hichdëuta maach dau haug kꞌaugwi maach hakꞌaar dich pekau hee chi 
kꞌëchamjö narrta hʌü peerdʌ hauwi hich chaainkꞌa hautarr haawai. Mag hi 
chaainkꞌa nʌmʌn, hʌü Jesucristojã deeu pꞌiidʌtarr gaaimuata mag hi chaainkꞌa 
naawai, 4 jãg nʌʌ hawi hich Hẽwandamau hich sim haar maach pꞌë hauju jaau 
simjö hich dʌï chadcha wai jootꞌʌjujã kꞌapꞌʌ nʌm. Mam paaukꞌabaimam chan 
tag meejã meeba, kꞌaibagjã chukꞌu, ni jöoiraa paajã kꞌaugba hich magta nʌisiju. 
5 Pãraujã pãach tꞌãrauchata Hẽwandam hiek hʌk̈ꞌa naawai hirua hich jua 
tꞌeegauta pãar tꞌʌa wai sĩeju, mʌg hatag deeu Cristo bëewi maach hich haarcha 
pꞌë harr nʌm hora. Mag pãar pꞌë hatꞌaadëm hedta pãachdëu nem hajapꞌam 
paarpaju kꞌĩirjuajerrjã tꞌumaa chadcha pãrau wai nʌisiju.

6 Maguata pãar pãachdëu hʌk̈ꞌa nʌm hiek gaaimua gaai machgau hökꞌĩirjuu 
haju hawiajã maan kꞌũchpaiu. Magwiajã chadcha Hẽwandamau pãach dʌï 
mag hajapꞌa haju kꞌapꞌʌ naawaita magʌmjã higba chadcha pãar honee nʌm. 
7 Mamʌ mag pãar pꞌitꞌurg hau nʌmʌn, pꞌĩr chaar kꞌap haag hõtdau hee chach 
hoojemjö, pãrau chadcha hich hiek tꞌãraucha hʌk̈ꞌa nʌ ha kꞌap haagau. Mag 
pꞌitꞌurg hau nʌmjã hi hisegba hʌü hãwat nʌmʌn, magan maata pꞌĩr chaar 
kꞌãaijã hʌr̃cha balee sim, pꞌĩr hawiajã mʌg hatag chukꞌu haadëju haawai. 
Mamʌ mua jaau chirʌmjö mag hãwat nʌmʌn, magan deeu Cristo bëem hedjã 
hich Jöoirauchata kꞌapanag dakꞌĩir pãar tꞌö hiekꞌaju, mag hʌü hãwattarr jũrr.

8 Pãrau mʌ dënjö Jesucristo kꞌĩircha hoobajieb mamʌ, pãrau hi kꞌõsinaa 
hi hiekjã hʌk̈ꞌa nʌm. Maguata hatcha honeg nʌm hiekꞌau pöd pãrau pãach 
honegjã jaauju kꞌaugba nʌm, jãga naaimaju kꞌai ya hich dʌïcha naaimaawai. 
9 Mag pãrau pãach daúa hi hooba naab mamʌ, jãg hi hiek hʌk̈ꞌa nʌm chan par 
kꞌabam. Jãg hich hiek hʌk̈ꞌa nʌm gaaimuata hʌü hirua pãar peerdʌ haubajieb.

10 Warrgarwe Haai hi jaaumienau jaaujeejim, jãga Hẽwandamau mag hõor 
peerdʌ hauju. Mamʌ mag hajap estudiewi dʌr̈rcha hag hiek hig hiyʌʌ̈ haajerrjã 
hich maagwaiwe chan mag hamachdëu jaau nʌmjã pöd hajappai kꞌaugba 
haajeejim, jãga Hẽwandamau magju. 11 Mamʌ hich Hẽwandamau hich Hakꞌaragta 
hamag nem jaaupiejerr haawai chadcha chi Hakꞌarauta mag Cristoou hõor peerdʌ 
hawaan bëeju nawejã hi higwi, “Woun hãb bëewi hõor hee hapꞌʌʌ habarmuata 
nem tꞌum pödpʌïwi hichta hʌg̃tꞌar mawia tꞌumaam kꞌʌʌn kꞌãai chi jua tꞌierrkꞌa 
sĩsiju” ha jaaujeejim hamag. Hamachdëu mag hũrbaawai warag hajapchata kꞌapꞌʌ 

ham hiigjeejim, chijãg wounchata mag bëeju ha jaau sĩ maimua mag pierrwaijã 
jãagwaichata barchëju ha kꞌap haag. 12 Mamʌ mag nʌm hee hich Hẽwandamau 
hamag kꞌapꞌʌ hapiejeejim hĩchab, mag hamau woun bëeju jaau nʌmjã hamach 
daúa hoobaju; hajapcharan maach hĩs hewagam kꞌʌʌn hatꞌee bëejuuta mag 
jaaujeejim. Maagjerr haawai hĩs maach peerdʌajem hiek jaau nʌm kꞌʌʌnaujã, hich 
hag Hẽwandam Hakꞌarauta maachig jaaupibaawai, hich mag woun bëeju jaaujerr 
hiekta maraujã jaau wënʌrrabahab. Hĩsin mag hõor peerdʌ haaujem hiek maadëu 
kꞌapꞌʌ nʌm hee, Hẽwandam chognaan angelnaanaujã hagtꞌa kꞌaugba naawai, 
hamau kꞌaugam kꞌõchaaga haajem, jãga mag Hẽwandamau hõor peerdʌ haaujẽ.

Hẽwandamau kꞌõsi simjöta wënʌrraju haai nʌm
13  Maach Pör Jesucristo mag chi jua tꞌierr haawaita muan pãragan, 

hichdëu pãachig nem mag haawai hi hipierraa haagta kꞌĩir kꞌaug nʌisit 
ha chirʌm, hichdëu pãach jʌraan bëem hed Hẽwandamau pãach dʌ̈i 
hajapꞌa haju kꞌĩirjugjã hogdʌba, ni Hẽwandamau waupiba haajem nemjã 
wauju kꞌĩirjuba. 14 Ya pãar Hẽwandam hipierraa haagta hi chaainkꞌa 
naawai hoob hʌdʌʌr warrgar pãachdëu hi kꞌaugju nawe nem kꞌaigbam 
waaujerragta deeu pãach gaai hʌ̃rpapimiet. 15 Magju kꞌãai maach Pör 
Jesucristo gaaimua maach peerdʌ hautarr Jöoijã pekau chukꞌu sĩerraawai 
pãarjã pekau wauba pãach wënʌrrʌmpierr hãba hi hatꞌeepaita nem 
waubat. 16  Kꞌĩir heyaa habat, Hẽwandamau hich hiek gaai,

“Mʌjã pekau chukꞌu chitaawai pãarjã mʌjö pekau chukꞌu habat” ha sim.
(Lv. 11:44-45)

17 Kꞌapꞌʌ habat hagjö, Hẽwandamaun mʌig heegar hamachdëu nem 
waaujerrjöta haju tꞌumaam kꞌʌʌn dʌï. Mag simʌgta pãrau Haai hichë naawai 
mʌig heegarmua hʌg̃tꞌar wëtju kꞌĩirju durruwe hi dau na nem kꞌaigbam wauju 
hökꞌö habat. 18 Warran chadcha pãrau pãach jöoin hi maadëu higba simʌgta 
hʌr̃cha hee haajeejim, pãach dënnaanau pãachig jaau bãautarrjö. Pari maagjerr 
ya hĩs Hẽwandamauta hich hatꞌee pãar peerdʌ hatꞌam. Pãrau kꞌapꞌʌ nʌm, mag 
pãar peerdʌ hawaag, pꞌĩriujã pꞌagba ni pꞌatkꞌonaujã pꞌagbajim, jãgʌm nem hãrb 
kꞌaba hãarjeewai. 19 Jãgʌm nemeu pꞌagju kꞌãai, hich jãg warrgar Hẽwandamau 
hõrag corderodam chi hajapcharamta jʌrwia hichig ofrendakꞌa tꞌõonaa 
deepiejerrjö, jũrr hich Hiewaa Cristo bʌʌ̃rjã pekau chukꞌu kꞌitʌmta maach 
kõit tꞌõopijim. Mag hi tꞌõopitarran hi bag pꞌĩr dʌï pꞌatkꞌon kꞌãaijã hajapcha 
sim hãrbarmuata maach kꞌaibag heemua höbër hawaag hajim. 20 Mag Cristo 
hõor kõit tꞌõopijujã hich Jöoirau mʌg jẽb hompaaju nawe ya kꞌĩirju wai sĩejim. 
Magtarr haawai pãar dau haug kꞌaugwi hĩs mʌg jaarta chadcha pãrag hich 
kꞌaugpibarm. 21 Hich mag Cristo kꞌurauta hʌü pãrau Hẽwandam hiek hʌk̈ꞌa 
durrum. Mag Cristo tꞌõowaijã, hich Hẽwandamauta hʌü hi pꞌiriu hauwi, hich 
haar hauwi, hich dʌï jua tꞌeeg hãba hapijim. Maguata chadcha pãrau pãach 

tꞌãraucha hi hiek hʌk̈ꞌa durrum, hich jãg Hẽwandamau Cristojã pꞌiriu hauwi 
hich haar hautarrjö pãachjã hagjö hich haar hauju kꞌapꞌʌ naawai.

22  Mag nʌm dʌ̈i hĩs maach peerdʌajem hiek chaar Cristoou jaau sim 
pãachdëu hʌ̈kꞌa nʌm gaaimua, ya pãar hirua hajaug paabapʌ̈im, pãach 
wir haigjã hagdaujö dich kꞌapeen dʌ̈i daupii wënʌrramkꞌĩir. Ya mag hi 
jua hajaug paapʌ̈itarr kꞌʌʌn haawai par hiiupai kꞌaba tꞌãrauchata pãach 
kꞌapeen daupii habat, dich kꞌapeen hëugar parhooba kꞌĩirjuba. 23  Magaag 
ya pãar warr pãach naajerrjö kꞌaba nʌm, mag Cristo hiek hʌ̈kꞌawi hajaug 
paapʌ̈itarr gaaimua heeu tꞌaaba nʌmjö pekau chukꞌu hi chaainkꞌa naawai. 
Mamʌ mag pãar deeu tꞌaabatarr chan pãach hãd bi heemua kꞌaba, hich 
Hẽwandamau hich hiek hʌ̈kꞌapi hatꞌamuata mag heeu tꞌaababarmjö 
hapijim. Hajapcharan hi hiekꞌauta maach hʌg̃tꞌar höbërpiejem. Mag hiek 
chan bʌ̃ʌrjã chugpaa kꞌaugba hich magta sĩerrʌm. 24 Maguata hich hiek 
pꞌã sim gaaijã hich hiek hich mag chugpaa kꞌaugba sĩerrʌm higwi magjim:

“Sĩi hich mag hëumee wënʌrraag kꞌaba haawai mʌig heegarin hõran 
sĩi pabʌ ̈kꞌër kꞌukꞌuur tꞌʌnaawi kꞌʌibaadeejemjöta nʌm.

Par hamau wir haig hamach tꞌöo haawaijã sĩi mag pabʌ ̈kꞌũchpai 
maar bau tꞌʌnaawi deeu kꞌiugpꞌë kꞌʌibaadëmjöta haajem, ya 
meebaadeewai.

 25 Magarrau mʌ hiekꞌan chadpama, bʌ̃ʌrjã chugpaa kꞌaugba hich 
magta sĩerrʌm” hajim maach Pör Hẽwandamau.

(Is. 40:6-8)
Mag hiekta maach peerdʌajem hiekꞌau. Hich mag hiekta pãragjã jaaubajieb.

2  1 Mag hich hiek hʌ̈kꞌapi hatꞌamuata Hẽwandamau maach deeu 
tꞌaabapibarmjö hapiejeewai muan pãragan, pãachdëu nem kꞌaigba 

kꞌĩirjuajerr tꞌum warre hisegbapʌ̈it ha chirʌm. Hoob chikꞌam kꞌũgurmiet; 
hoob chad kꞌabamta chadam hiekjö hiekꞌamiet; hoob chikꞌamnau nem 
wai sĩsidʌmjã pãach dën hapim kꞌõsi hamiet, ni chikꞌam hëugarjã hoob 
kꞌaigba nem hĩgkꞌamiet. 2-3  Magju kꞌãai ya mag pãar heeu tꞌaababarmjö 
naawai, hich jãg chaai heeu hau kꞌitʌmua jũd doog bĩe kꞌitaajemjö, 
Hẽwandam hiek warag kꞌaugam kꞌõchgauta dö döm kꞌõsimjö habat, mag 
kꞌaugmampierr pãach tꞌãar hajapcha paaukꞌamamkꞌĩir. Pãrau chadcha 
maach Pör Hẽwandam pãach dʌ̈i hajapꞌa kꞌitʌm kꞌapꞌʌ naawai pãach hich 
haar pꞌë hau nʌm hora hi hiekta kꞌaugam kꞌõsi habat, mag kꞌaug nʌmua 
warag hag hiek gaaita hubʌ naag.

Cristo chi dihãd jãrram, hõor hiiupiejem
4 Mag hi hiek gaaita hubʌ naagan, Cristoouta hichjö maach hich mag 

hiiupiejeewai, hi bʌ̈ʌta hẽkꞌabat. ¿Pãrau kꞌaugba nʌ, Hẽwandamau mag Cristo 
hiek hʌk̈ꞌapimampierr hich hatꞌee di hëumamjöta sim? Mag di hëumamjö 
sim haig, Cristota mag chi dihãd jãrramkꞌa sim; maagwai maach jũrr chi 

dipá chi daígkꞌa nʌm. Hõrau hi hisegjierrab mamʌ, Hẽwandamagan hichta 
dipá chi hajapcharam haawai hichta jʌr hauwi chi dihãd chaarkꞌapijim. Hãba 
hi gaaimuata hʌü maach Hẽwandam hõorkꞌa nʌm. 5 Mag pãrau Cristo hiek 
hʌk̈ꞌa nʌmuata Hẽwandamau hich hatꞌee di hëu harrumjö sim. Di chaar hëu 
nʌm kꞌabamta pari pãachta chi dipá daígkꞌa nʌm, hajapcharan hi hõorma. 
Mag hi hõorkꞌa naawai hãba hirigpaita jëeunaa hirigpaita hee haju haai nʌm, 
hichig magamkꞌĩirta maach hich hõorkꞌa wai sĩewai. Pari mag hi hatꞌee nem 
hajapꞌa wau wënʌrrʌm chan pãachta hajapꞌa nʌm gaaimua kꞌaba Jesucristo 
hajaug tꞌö nʌm gaaimuata mag wënʌrraawai, Hẽwandamaujã hich dawagaata 
hoojem. 6 Mag dibig higwiata Hẽwandamau hich hiek pꞌãpitarr gaai,

“Pãadë hũrbat: Mua mʌch pꞌöbör hatꞌee woun hãb pʌ̈i chirʌm” hajim, 
“dibigjö chi hajapcharam mʌchdëu jʌr hautarr hichta chi dihãd 
jãrram kꞌamkꞌĩir.

Hi gaaimua kꞌabam chan pöd hiwiir hãbjã mʌ hõorkꞌabaju.
Magua hi hiek hʌ̈kꞌa sim woun chan naspawia parta hi hiek hʌ̈kꞌajim 

habaju, mag mua pʌ̈i chirʌm wounau hi kꞌũrgurbaju haawai” hajim.
(Is. 28:16)

7 Pãar chi hʌ̈kꞌa nʌm kꞌʌʌnagan Cristoon chadcha dibig hajapꞌamʌu. 
Mamʌ har hʌ̈kꞌaba nʌm kꞌʌʌnagan maadëu nem higmapꞌamjöta sim. 
Mamʌ mag hi hisegju higwi Hẽwandam hiek gaai jaau simjö,

“Di hëu narr kꞌʌʌnau dipá hisegtarrta jũrr chi dihãd jãrramkꞌa sĩsiju” 
ha sim.

(Sal. 118:22)
8  Maimua hĩchab hich hag woun higwiapai,

“Jãg dibig gaaimuan hõor bʌ̈hëu sub kꞌaba bʌ̈hëu suwi burrju” ha sim.
(Is. 8:14)

Mamʌ mag ham bʌ̈hëu suwi burrju ha simʌn, maach peerdʌajem hiek 
jaau nʌm hũr nʌmjã hamachdëu hʌ̈kꞌaba harr gaaimua Hẽwandamau 
hich haar haubajuuta jaau sim, hich warrgarwe mag hich hiek hʌ̈kꞌabam 
kꞌʌʌn dʌ̈in hich magta haju harr haawai.

9 Pari pãar chan Hẽwandamau mag hisegbam. Pãran hich Hẽwandamauchata 
hich chaain kꞌamkꞌĩir hich garmua jʌr hautarr kꞌʌʌnau. Pãarta pꞌadnaanau 
haajemjö hõor kõit jëeujem kꞌʌʌn kꞌabahab, maach Rey Cristoou sĩi hich 
hatꞌeepai nem waumkꞌĩir jʌr hautarr kꞌʌʌn. Pãarta warr kꞌĩchag heemjö naajerr 
kꞌʌʌn Hẽwandamau hich hiek hʌk̈ꞌapi hatꞌamua hararagag höbeer hautarr 
kꞌʌʌn kꞌabahab, mag pãach hararag hee höbeer hautarr Hẽwandam chadcha 
hõor dʌï hajapꞌa kꞌitʌmta jũrr deeum kꞌʌʌnagjã jaaumkꞌĩir hich hõorkꞌa hautarr 
kꞌʌʌn. 10 Warran chadcha pãran sĩi parhoobam kꞌʌʌnkꞌa tꞌʌnaajim. Pari mag 
tꞌʌnarr hĩsin ya pãran Hẽwandam hõrau. Mag hagtꞌa hi hõor kꞌaba tꞌʌnaawai 
chan pãrau bʌʌ̃rjã hirua pãach dau haug kꞌaaugjem kꞌaugba naajim; mamʌ hĩsin 
chadcha pãrau kꞌapꞌʌ nʌm, Jöoirau pãach dau haug kꞌaaugjem.

Hẽwandamaun hich hipierraa hamkꞌĩirta maach hompaajim
11 Keena, Cristo gaaimua kꞌodamnaan, mʌ hiek hũrbat: Maachin Hẽwandam 

dʌïta durrkꞌaimaju kꞌʌʌn haawai, mʌig mʌg jẽb gaai wënʌrrʌm haiguin sĩi dijã 
chukꞌu kꞌũchpaim hatꞌee chikꞌam durr gaaita wënʌrrʌmjö nʌm. Mag hi dʌï 
naaimaju kꞌʌʌn haawai hoob sĩi pãach hö kꞌõchagpierr nem waum kꞌõchgau 
Hẽwandamau kꞌõchkꞌabam nemta waumiet. Jãgʌm nem wauju kꞌĩirjugan 
maach burrpieg maach dʌï wërbʌ nʌmjöta nʌm. 12 Hẽwandam hiek hʌk̈ꞌabam 
kꞌʌʌn daarjã nem hajapꞌata waaujeet. Maagwai hamau pãar hëugar hõor 
kꞌaigbam kꞌʌʌn hëugarmjö hiekꞌawiajã, Hẽwandam bëem hedjã chadcha pãrau 
nem hajapꞌa waaujerr kꞌĩirjunaa jũrr hamau, “Jãgan chadcha hamau nem 
hajapꞌata waaujeejiebma” haju.

13 Pãrau Cristo kꞌõsinaa hi hipierraa haajeewai mʌig heegarjã tꞌum chi 
tꞌetꞌemnaan tꞌʌnʌm kꞌʌʌn hipierraa habat: Rey tꞌumaam kꞌʌʌn pör haawai 
hi hipierraa habat. 14 Reíu gobernadornaan kꞌapitarr kꞌʌʌnau nem mag 
haawaijã ham hipierraa habat. Makꞌʌʌnauta hõrau nem kꞌaigba haawai 
pʌrnaa castigaamkꞌĩir wa hõor nem hajapꞌa wau nʌm kꞌʌʌn higwia hajapꞌa 
hiekꞌamkꞌĩirta Hẽwandamau mag chi tꞌetꞌemnaankꞌa wai sĩebahab, hichdëu 
kꞌõsimjö. 15 Hẽwandamaun pãrau nem waauwaijã nem hajapꞌata waupim kꞌõsi 
sim, mag nem wajapꞌa wau nʌm gaaimua hi hiek kꞌaugbagau sĩi kꞌĩirjug chuk 
pãach hëugar parhooba hiekꞌam hiigjem kꞌʌʌn warag kꞌĩupaa sĩwaag.

16 Pãran Hẽwandam hipierraa haagta naawai hirua kꞌõsim nemen pãachdëu 
waum haig wauju haai nʌm; mamʌ mag pãachdëu nem waum haig wauju haai 
nʌm hawi, hoob sĩi Hẽwandam kꞌaugbam kꞌʌʌn dënjö nem kꞌaigbam wawaagta 
mag pãachdëu nem waum haig wauju haai nʌm hamiet. 17 Hagdaujö dich 
kꞌapeen tꞌumaam kꞌʌʌn respetaabat. Cristo gaaimua pãach kꞌodnaankꞌa tꞌʌnʌm 
kꞌʌʌnjã daupii habat. Hẽwandamta tꞌumaam kꞌʌʌn kꞌãaijã hökꞌö habat, maimua 
mʌig heegar hichdëu hõor chi pörkꞌapi nʌm kꞌʌʌnjã hĩchab respetaabat.

Jãga haju haai nʌ Cristo gaaimua dau haug waauwai
18 Har sĩi chikꞌam chogkꞌa nʌm kꞌʌʌn, pãach patronnaan hökꞌönaa hamau 

nem jaau nʌmta hipierraa habat. Mamʌ mag nʌm chan sĩi pãach dʌï hajapꞌanaa 
hagpierraa haajem kꞌʌʌn dʌïpai kꞌaba, pãach dʌï hatꞌuucha haajem kꞌʌʌn dʌïjã 
hich hagjö ham hipierraa habat. 19 Hẽwandamau kꞌõsi simjö pãachdëu mag ham 
hipierraa nem wau nʌmta pãach dʌï hatꞌuucha nem kꞌaibag haadëpꞌʌmjã kꞌĩu jʌm 
nʌmʌn hʌü sim; magan maach Haai Hẽwandamauta pãar tꞌö hiekꞌaju. 20 Mamʌ 
nem kꞌaigba wau nʌm gaaimuata pãach gaai mag hatꞌuucha wau nʌmjã sĩi kꞌĩu 
jʌm nʌm paar chan, hoob Hẽwandamau pãach tꞌö hiekꞌaju hamiet. Magarrau nem 
hajapꞌa wau nʌm paarta warag pãach dau haug wau nʌmjã kꞌĩu jʌm durrumʌn 
chadau, chadcha Hẽwandamau pãar tꞌö hiekꞌab kꞌaba tꞌö hiekꞌaju. 21 Hich 
Cristooucha jaauwaijã, hichdëucha hich hatꞌee jʌr haumam kꞌʌʌnan hichiita 
chikꞌamnau dau haug waub kꞌaba dau haug wauju haajem, hich jãg hichjã maach 

kõit dau hapꞌʌʌ harrjö. Wajapcharan mag chikꞌamnau dau haug waauwai jãga 
haju haai nʌ ha kꞌap hamkꞌĩirta maachjö wounag pawi hichta nacha hapꞌʌʌ hajim. 
22 Cristo chan bʌʌ̃rjã pekau wauba ni chikꞌamnag sëukꞌajã nem jaauba kꞌitajim, 
mamʌ mag kꞌitarrta chadcha hamau hi tꞌõojierram. 23 Mamʌ mag hi tꞌõogpamua 
jũrram kꞌʌʌnau hich kꞌĩir hiekꞌa tꞌʌnaawaijã, hi hiekkꞌõr chukꞌu chirʌmta hi dʌï 
mag nʌm hawi hamach dënjöjã hiekꞌaba, ni ham dakꞌãujã dakꞌãuba, sĩi warag 
Hẽwandam tꞌumaam kꞌʌʌn dʌï nem hagcha waaujemʌgta jëeu kꞌitajim, hich dʌï 
mag nʌm kꞌʌʌn dʌï hichdëuta kꞌap hamkꞌĩir. 24 Maachta maach pekau gaaimua 
Hẽwandamau kꞌëchpʌïju haai naajim; mamʌ mag narrta Cristoouta jũrr maach 
kõit hʌdʌraa pakuls gaai hich meerpꞌë tꞌõopijim, magbarmua maach hich hatꞌee 
peerdʌ hauwi ya tag pekau waujujã kꞌaugba sĩi hich dʌïpaita nem hagcharam 
happai wau wënʌrramkꞌĩir. Magta Cristo dau hapꞌʌʌ hõor jua machgau bag kꞌa 
hʌʌ̃ipa kꞌitajim, maach pekau hee narrta hʌü peerdʌ hawaag. 25 Warr Cristo 
kꞌaugba haajeewain sĩi oveja chaaindam pap chukꞌu hokꞌoo wënʌrrʌmjöta naajim; 
mamʌ hĩs ya hi kꞌaugwi hi dʌïta naawai, pastorrau hich nemchaain hoopaar tꞌʌa 
wai nʌrraajemjö, hichdëuta maach tꞌʌanaa hoopaar wai sim.

Jãga hapim kꞌõsi sĩ Hẽwandamau dich hõor dʌ̈i

3  1-2 Hʌʌin, pãarjã hagjö hĩchab chi jaainpan, pãach jaainagta hʌdʌraa 
pãach pꞌẽetꞌʌgpibat; pãach jaainau Hẽwandam hiek hʌk̈ꞌaba haajem kꞌai, 

pãachdëu Hẽwandam hökꞌönaa hi hipierraa ham kꞌõchgauta hʌdʌraa pãach 
pꞌẽetꞌʌgpibat, hamach dʌïjã mag hajapꞌa nʌm hoowia hamachig Hẽwandam 
hiek jaaujã jaauba sĩi pãach hoowiapai kꞌãijã pãach dënjö hʌk̈ꞌamkꞌĩir. 
3 Chihöowaijã hoob sĩi hatꞌuu chihöomiet, nem hatcharag hõor dauderraa 
pör megba, chihöo pꞌĩr dën wa kꞌajũa parhẽpagkꞌam kꞌãijã jũabaawai magʌm 
gaaimua pãachig heerpapa ham hugua. 4 Mamʌ mag chihöo nʌmuata pãach 
hooimʌ hoopiju kꞌãai, pãach tꞌãarta Hẽwandam dau na wajapꞌa hapiju hẽkꞌabat. 
Hajapcharan pãach jaain dʌï kꞌĩir machagjã chukꞌu, ham hiek dʌï hʌk̈ꞌapʌp̈ʌïjã 
haba wënʌrrʌmuata pãach hajaug hoopibat. Magʌm nemen chadau sĩi chihöo 
mor gaai jũajemjö tꞌʌrrdʌwi hokꞌoojem nem kꞌaba haawai hich Hẽwandamaujã 
dawagaata pãar gaai hooju. 5 Hich magta warrgarm hʌʌin Hẽwandam hiek 
hʌk̈ꞌanaa hi hatꞌeepai nem waaujerr kꞌʌʌnjã mag hamach jaain hipierraanaa 
hamach pꞌẽetꞌʌgpi nʌmuata hajap chihöo nʌmjö hamach hathaba hoopiejeejim. 
6 Kꞌĩir heyaa habat, jãga Saraaujã hich jaai Abrán hipierraanaa warag hirig hi 
pör haajeejĩ. Pãraujã pãach jaain dʌï Hẽwandamau kꞌõsimjö hajapꞌata nem wau 
nʌmʌn, magan hʌü pãraujã Saraau hʌk̈ꞌaajerrjö Hẽwandam hiek hʌk̈ꞌa nʌm.

7 Mamʌ pãach chi hemkꞌooin chi hʌʌinpanaujã hagjö pãach hʌʌin hajapꞌata 
haairaa habat, hich Hẽwandamau ham dʌï magta hapim kꞌõsi simjö. Mamʌ mag 
nʌm chan mag hʌʌin haawai pãach kꞌãai juapá heegpai kꞌitꞌëe haawaipai kꞌaba, 
hamjã pãachjö hĩchab hich Hẽwandamau hich haar pꞌë hauju jaau sĩewaita ham 
chig haba warag jãsene habat. Heeu magba hakꞌiin, mag kꞌaigba haadëpꞌʌm 
gaaimua hãba hohoodönaa Hẽwandamag jëeum kꞌõsi jëeuba hadukꞌam.

Jãga haju haai nʌ nem hagcha wau nʌm gaaimua dau haug waauwai
8 Maimua hãbmiecha deeum kꞌʌʌn dʌïjã jãga haju haai nʌ ha kꞌap hamkꞌĩir 

pãrag jaaukꞌim: Cristo hiek hʌk̈ꞌa nʌm gaaimua tꞌum pãach kꞌodkꞌa tꞌʌnʌm 
kꞌʌʌn dʌï hö hãba habat, Hẽwandamau kꞌõsimjö haag. Pãach hee hãb kꞌãijã 
gaai masi wa hökꞌĩirjuu kꞌãijã haawai pãachta mag nʌmjö dʌï gaai masi habat, 
hagdaujö dich kꞌapeen kꞌa kꞌõsi chadcha kꞌodkꞌa nʌm kꞌʌʌnjö. Hagdaujö 
chikꞌam dau haug kꞌaug paraata habat, dichta warm kꞌʌʌn kꞌãaijã hʌr̃pai nʌm 
ha kꞌĩirjuba. 9 Chikꞌamnau pãach dʌï kꞌaigba haawai hagjö haju hawi hoob 
ham kꞌaibag waumiet. Pãach hãaukꞌa tꞌõp hiekꞌa tꞌʌnʌʌuwaijã hoob ham 
hëugarjã hamach dënjö hamiet. Magju kꞌãai mag pãach dʌï kꞌaigba haajem 
kꞌʌʌn kõitjã warag Hẽwandamag ham heeg hoopita jëeubat, magamkꞌĩirta 
warrjã pãar hich dënkꞌa hautarr haawai. Magbaawai pãachpata Hẽwandamau 
hajapꞌa wai sĩeju. 10 Mag dich dʌï kꞌaigba haajem kꞌʌʌn dʌï hajapꞌa haju haai 
nʌm ha kꞌap hamkꞌĩir, Hẽwandamau hichig pꞌãpibaawai jöoi Daviiu,

“Hich magta honee nʌrram kꞌõsi sim kꞌai, pʌch meukꞌĩir tꞌʌwaau 
hatꞌá” ha pꞌãjim, “nem kꞌaigba wa sëukꞌa kꞌãijã hiekꞌamaaugau.

 11 Chikꞌam dʌ̈i kꞌaigba haju kꞌãai, hõor dʌ̈i nem hajapꞌa waujuuta 
jʌrnaa kꞌõinaa hajuuta hẽkꞌabá.

 12 Maach Pör Hẽwandam dau na nem hagcha waaujem kꞌʌʌnan 
hichdëuta tꞌʌanaa,

hamau hichig jëeuwaijã hʌü ham hiek hũurjem” ha pꞌãjim.
“Mamʌ hich dau na nem kꞌaibag waaujem kꞌʌʌn dʌ̈in kꞌĩir masita 

sĩerrʌm” ha pꞌãjim.
(Sal. 34:12-16)

13 Hẽwandam mag sĩerraawai hichdëu magpibam haig chan hi dau jam hõrau 
pãar chig habarju, nem hajapꞌa wau nʌm paar. 14 Hichiita mag nem hajapꞌa wau 
durrum paar hamau pãach dau haug wauwiajã honee habat; pãar mag hapꞌʌʌ 
habarm paarjã Hẽwandamau sĩi par hokꞌoopiba nem hajapꞌam deeb kꞌaba deeju. 
Magua hamau warag pãach dakꞌãauwaijã hoob ham högkꞌamiet, ni hatcha 
hökꞌĩirjuujã hamiet. 15 Magju kꞌãai warag pãach hödegpai, “Maach Pör Cristoouta 
kꞌap chirʌm” hawi, hãba hirigpaita jëeubat. Hãbmua kꞌãijã pãachig, “¿Kꞌan 
jãgwiata jãgcha pãrau Cristo hiekta hʌr̃cha hʌk̈ꞌanaa hi dʌï kꞌĩircha hoojuuta 
kꞌĩirjuajerráma?” ha jëeuwai, hamag jawaagjã hag nawe pãach hiekꞌaju kꞌĩirju 
wai nʌisit, dëgölp hãbmua jëeuchëwiajã hagcha jawaag. Mamʌ mag jaauwaijã 
sĩi hitꞌũu hamag jaaubat, chadcha Hẽwandam hökꞌö haajem kꞌʌʌnjö. 16 Pãach 
hiekꞌaajemjöta hõor dakꞌĩir nem waauwaijã hajapꞌa nem waubat, pãach kꞌĩir 
parhooba hiekꞌaajem kꞌʌʌnaujã pãach mag Cristo hiek hʌk̈ꞌa nʌm gaaimua hajapꞌa 
wënʌrrʌm hoowi deeu hamach hiekꞌatarrpai kꞌĩirjunaa hamachta chigaa hamkꞌĩir.

17 Hich Hẽwandamaujã magta hapi sim kꞌai, nem hajapꞌa nem wau nʌm 
gaaimua dau hapꞌʌʌ nʌmta nem kꞌaigbam wau nʌm gaaimua dau haug 

wau nʌm kꞌãaijã hajapcha höbër sim, magʌm tꞌum hʌü pödpʌïtarr paarjã 
Hẽwandamau sĩi par hokꞌoopibaju haawai. 18 Pãrau kꞌapꞌʌ nʌm, Cristojã 
maach kꞌãai hajapꞌa kꞌitarrta, jũrr maach Hẽwandam dʌï hiekkꞌõr pöm narr 
kꞌʌʌn kõit hʌdʌraa hich dau hapꞌʌʌ hapijim. Pari mag hi meetarran, warr 
hõrau hamach pekau hatꞌee hʌĩba nemchaain tꞌõojerr kꞌĩir kꞌaba harr haawai, 
mag biek hãbpai meebarmua maach chi kꞌaibagnaan Hẽwandamau hʌü 
maach hauju hayaa hamkꞌĩir hajim. Hí woun harr haawai chi meen chadcha 
meejim; mamʌ hí hĩchab hich Haai gaaimua Hẽwandam harr haawai mag 
meetarrjã hich mag hiiu sĩsijim. 19 Mag Haai gaaimua Hẽwandam harr 
haawaita, hĩchab mag hich tꞌõobaawaijã, meetarr kꞌʌʌn Hẽwandamau preso 
pꞌë wai sĩerr haar ya hichdëu nem tꞌum pödbapʌïm jawaan majim. 20 Mag 
preso tꞌʌnarr kꞌʌʌn warr jöoingarwe Hẽwandam hichaaur harr kꞌʌʌn hajim, 
Noé barco wau sim jaar Hẽwandamau hõrag hich hiek hʌ̈kꞌamkꞌĩir Noeeg 
jaaupibaawai parii jöoirau jaau jöchkꞌërʌʌ haajerrjã hʌ̈kꞌaba harr kꞌʌʌn. 
Hich mag jaar mʌg durr tꞌum döhãdau hierrpawi hõor pöm wëjorr hee 
ochopaita peerdʌjierram haajem, chi Noé hich chaain dʌïpai. 21 Hich jãg 
Noé hich chaain dʌï mag döhãd heemua peerdʌtarrjö, maachjã hagjö dö hee 
pör choo nʌmuata maach peerdʌ nʌmjã hõrag kꞌapꞌʌ hapiejem, Jesucristo 
hiiu pꞌiidʌarr gaaimua peerdʌ naawai. Pari mag döou pör choo nʌm chan 
maach mor chi hʌ̃rʌmta hʌpʌÿaag kꞌaba, Hẽwandamag dich tꞌãarta hajaug 
paapi jëeunaa hichdëu kꞌõsimjö wënʌrraagta mag pör choojem. 22  Mag hiiu 
pꞌiidʌtarr Cristota hʌg̃tꞌar mawi, tꞌumaam kꞌʌʌn kꞌãaijã hichta Hẽwandamau 
hich dʌïcha hich juachaar gar juppiwi, hʌg̃tꞌarm magwe hich chognaan tꞌum 
chi tꞌetꞌecharam kꞌʌʌnagpa hiita högkꞌawi hi hipierraa hapijim.

Cristoou dichig juapá deemarrpierr hagua nem hajapꞌa haju haai nʌm

4  1 Mag, Cristojã maach gaaimua hõrau mas wautarr haawai pãarjã hagjö hi 
gaaimua dau hapꞌʌʌ haag magʌm habaju haai nʌm. Cristo gaaimua dau 

haug wau nʌmjã magʌm haba, waragta hi hipierraa jʌmpʌp̈ʌïkꞌamʌn, pekaujã 
maach dʌï jua tꞌeeg chukꞌuta haadeejem, 2 magbaadëm haigmua chan ya tag 
dichdëu nem kꞌõchagpierrta nem wauba, hãba Hẽwandamau kꞌõsimjöta nem 
wawaag. 3 Chadcha warrgarin Hẽwandam hiek hʌk̈ꞌabam kꞌʌʌnau nem waaujemjö 
pãraujã pãachdëu ham haig haajeejim. Maguata pãrau ham dënjö parhooba 
dich hõor kꞌabam dʌïjã kꞌapes ham kꞌõsinaa tagam nem kꞌaigbamjã waum 
kꞌõchkꞌaajeejim; nagjã doojeejim; pꞌiesta pömjã waunaa, dönaa sĩi kꞌëch tꞌʌnʌisip 
haajeejim. Mamʌ magpaijã kꞌaba, chadcha Hẽwandamau magpiba simta pãrau 
nem parhoobam waunaa hẽwandam hawi magʌmʌgpata jëeujeejim. 4 Maagjerrta 
hĩs ya pãrau Cristo hiek hʌk̈ꞌa nʌm gaaimua mag tag hamach dʌï parhooba nem 
wauba sĩi warag hamachig hoobamjöo hapꞌöbaadëm hoowi, pãar dënjö hʌk̈ꞌaba 
nʌm kꞌʌʌnau pãar hëugar parhooba hiekꞌaajem. 5 Hamau pãar hëugar mag naab 
mamʌ, hichiita jãg nʌʌ hawi Hẽwandamau jũrr hamag magʌm hiek hëudʌb 
kꞌaba hëudʌju. Mag hedan nachgarwe hötarr kꞌʌʌn hawiajã deeu hichdëu tꞌumaa 

pꞌiriutkꞌa hauwi hagtꞌa hiiu durrum kꞌʌʌn dʌï hãba hamagjã hamach kꞌĩircha 
jaauju, jãga haju ham dʌï hamach kꞌaigba wënʌrrarr paar. 6 Magju haawaita mag 
meewi jẽb hee durrum kꞌʌʌnagjã, hagtꞌa ham dau pꞌuu nʌwe, hich hiek jaaupijim, 
hʌk̈ꞌamkꞌĩir. Mag hʌk̈ꞌatarr hakꞌiinjã, hëumee deeba harr haawai, hichiita maach 
chi hʌr̃ʌmʌn hich jãg meekꞌam. Mamʌ mag hamachig jaaubaawai hʌk̈ꞌatarr 
hamuan, hich Hẽwandamjö ham hakꞌaarjã hich mag hich dʌïta nʌisimkꞌĩir hajim.

7 Ya Hẽwandamau mʌg durr hi hagkꞌaimʌʌ pam. Mag maach höju 
gayaa pamaawai sĩi donnaanjö nem parhoob wauba, hãba Hẽwandamagta 
jëeu nʌʌ habat. 8  Pari hʌ̃rcha dich kꞌapeenta daupii habat. Mag chadcha 
ham daupii wai nʌm chan, maach dʌ̈i biek kꞌapan kꞌaigba hawiajã, ham 
dʌ̈i magʌm hiek higba sĩi warag ham perdonaaju. 9 Pãach haig hõordam 
bëewaijã, bʌ̃ʌrjã hiek chigaa hiekꞌaba, pãach haig jẽerpim kꞌõsi jẽerpinaa 
nem kꞌoojem nemdamjã hö hãkꞌãrag chukꞌu deebat. 10 Cristoou hichdëu 
kꞌõsimjö nem wajapꞌa waumkꞌĩir pãachig hich juapá deemarrpierr hich 
hagua hagjö pãach kꞌapeen dʌ̈i pãachdëu kꞌapꞌʌgpierr habat, magamkꞌĩirta 
pãrag hich jua tꞌeeg deetarr haawai. 11 Hãb kꞌãijã Hẽwandamau hich hi 
jaaujemkꞌapi sim kꞌai, hich Hẽwandam jua tꞌeeg dichig deetarrauta magʌm 
pꞌidagjã waubá. Nem tꞌum Hẽwandam hatꞌee waauwaijã, maach Jesucristo 
dënkꞌa nʌmua mag wau nʌm hoowia bigaaum kꞌʌʌnagpa Hẽwandam tꞌö 
hiekꞌamkꞌĩirta nem wauju haai nʌm. Pãar Jesucristo dënkꞌa naawaita 
magmʌn hʌücha sim. Hich Jesucristota mʌg hatag pawiajã hich mag jua 
tꞌeeg sĩerraju haawai hirigta maach tꞌumaam kꞌʌʌnau hee haju haai nʌm.

Cristo hiek hʌ̈kꞌa nʌm gaaimua dau haug wau nʌm
12 Keena, Cristo gaaimua kꞌodamnaan, pãran chadcha dau haug wau nʌmuata 

tꞌũr hajapꞌa höbërju kꞌap haag hõtdau hee pꞌaa hoo nʌmjö haajem. Mamʌ 
Hẽwandamau hʌdʌraa mag pãach dau haug waupiewai, hoob “¿Kꞌan jãgwiata 
pua hʌdʌraa mʌg maar dau haug waupi chirʌ?́” hamiet. Pãar jãjãgkꞌam chan 
pãach happai kꞌabam. 13 Magju kꞌãai mag pãach dau haug waauwai warag honee 
habat, Cristojã maach gaaimua hapꞌʌʌ harr kꞌapꞌʌ nʌm gaaimuata mag naawai. 
Pãrau magta hamʌn, mʌg durr gaai hich Cristocha tꞌumaam kꞌʌʌn Pörkꞌanaa 
hõor dʌï hichdëu kꞌap haag bëem hedjã warag hatchata pãar honee haju hich 
dʌïcha. 14 Mag dau haug waauwaijã, hich Hẽwandam Hakꞌarauta warag hich 
Hẽwandam tꞌö hiekꞌapiegjã juapá deejeewai, hãbmua kꞌãijã pãachdëu Cristo 
hiek hʌk̈ꞌa nʌm gaaimua pãach kꞌĩir hiekꞌa tꞌʌnʌʌuwaijã warag honee habat. 
Hẽwandam Hakꞌaar chan pãar dʌï hogdʌba hich mag sĩejem. 15 Mag chadcha 
chikꞌamnau pãar jaauju hawiajã, hõor tꞌõotarr gaaimua kꞌaba, nem jĩgkꞌa nʌm 
gaaimua wa parhooba nem kꞌaigbam wau nʌrrʌm gaaimuajã kꞌaba, ni dich 
dʌï kꞌabamta dich gaai paa hauwia hiekkꞌõr paarpatarr gaaimuajã kꞌabata mag 
pãach jaaupibat. 16 Cristo hiek hʌk̈ꞌa nʌm gaaimuata chikꞌamnau pãach jaau 
nʌm kꞌai, hoob kꞌĩir naaumiet. Kꞌĩir naauju kꞌãai, warag Hẽwandamagta hʌü 
nʌm habat, hi chaainkꞌa nʌm gaaimuata hõrau pãach dʌï mag naawai.

17 Kꞌapꞌʌ habat, maach mʌg nʌm haig maachta nacha Hẽwandamau dau 
haug waupi sim, hich chaain hãba. Mamʌ mag maach dau haug waupi 
simʌn, magʌm gaaimua warag hich dʌ̈ita hajaug paaukꞌamamkꞌĩrau. 
Hẽwandamau maach hich chaain dʌ̈ijã magta sim kꞌai, ¿jãgaju kꞌai 
har maach peerdʌ haaujem hiek bʌ̃ʌrjã hʌ̈kꞌaba mee nʌm kꞌʌʌn gaai? 
18  Hẽwandamau hõor dʌ̈i magju higwi, hãbmua hi hiek pꞌã sim gaai,

“Mag chi hajapꞌa hʌ̈kꞌa sim wounjã hajap pꞌitꞌurg hauwiata hʌü 
peerdʌ sim kꞌai,

magan ¿jãga peerdʌagáwa” hajim, “har bʌ̃ʌrjã maach Pör Hẽwandam 
hipierraa kꞌaba nʌm gaaimua hamach pekau hee mee nʌm kꞌʌʌn?”

(Pr. 11:31)
19 Magua pãadë kꞌĩirjubat: Hichiita Hẽwandamau hich gaaimua mʌig 

heegar pãrag magta dau haug wau wënʌrrapi sim kꞌai, warag nem 
hajapꞌamta hi hatꞌee waunaat, pãach dʌ̈i chikꞌamnau mag nʌmjã higba. 
Pari magaagjã, hich maach hompaatarr Jöoiragta pãach tꞌʌapibat. Pãar 
hakꞌaarta jãg Jöoi jua hee pam chan chig habam.

Pedroou chi hʌ̈kꞌa durrum kꞌʌʌn wawitarr

5  1 Hãbmiecha paawai pãar iglesia hee jöoin chi pörnaankꞌa nʌm 
kꞌʌʌnagjã wawí hiekꞌam kꞌõsi chirʌm. Ya mʌchjã hĩchab jöoinau 

hamjö. Mua mʌch daúa pakuls gaai Cristo dau hapꞌʌʌ jöchkꞌërʌm hoojim; 
mag Cristo deeu hich jua tꞌeeg tꞌum bëem hedjã mʌchjã hamjö hĩchab hi 
dʌ̈i chiraju. Mag ham wawim hig chirʌmʌn mʌgau:

2 Hich jãg pastorrou hajapꞌa hich oveja tꞌʌajemjö, pãach hee Hẽwandam hiek 
hʌk̈ꞌa nʌm gaaimua hi dënkꞌa durrum kꞌʌʌndam pãachig jaautarrta hajapꞌa 
hoopaar habat. Mag ham tꞌʌa nʌmjã hajués bigaaum kꞌʌʌnau jaauwai kꞌaba, 
hich Hẽwandamau jaau simjö pãach kꞌĩrauta hi chaain tꞌʌam kꞌõsi tꞌʌabat. Mag 
pꞌidkꞌa nʌm gaaimua pꞌatkꞌon pöm paarpajujã kꞌĩirjuba, sĩi pãach tꞌãrau waum 
kꞌõsi haawaita waubat. 3 Pãachta chi pörnaan hawi sĩi hamagpaita nem jajaau 
haba, pãachdëuta nacha haudʌdʌ habat, hamachig nem jaauwaijã dʌï kꞌõsi 
waumkꞌĩir. 4 Magta pãrau ham tꞌʌa nʌmʌn, maach tꞌʌajem chaar Cristo dëgölp 
tꞌumaam kꞌʌʌn Pörkꞌa dʌnʌʌubaicheewaijã pãarta hirua hich haig tꞌʌr̃naa hich 
garcha pꞌë wai sĩsiju. Magbarm chan sĩi pamaarjö kꞌũchpai hooimʌ tꞌʌnaawi 
pꞌuajem nem kꞌaba haawai hich magta hi dʌï nʌisim hiekꞌau.

5 Hich hagjö hẽwannaanagjã mua mag chirʌm: Hẽwandam hiek hʌ̈kꞌa 
durrum kꞌʌʌn hee pãach kꞌãai jöoinau pãachig hiekꞌaawai, sĩi ham hipeer 
hahau haju kꞌãai, hʌdʌraa pãach wawipinaa warag ham hipierraata 
habat. Tꞌumaa hagdaujö jũrr dich kꞌapeen chogkꞌa nʌmjöta habat. 
Magbaju hatꞌeen Hẽwandamau hich hiek gaai jaau simjö:

“Har mʌjã higba hamach juapaaupaita wënʌrraajem haajem kꞌʌʌn 
chan mʌchdëujã higba chitʌm” ha sim.

“Magarrau hamach serbiibag kꞌap mʌchdëu nem jaau chirʌm 
wawaagjã mʌch juapadam hiigjem kꞌʌʌnan chadau, mʌch 
garmuajã ham dau hee haug kꞌaaugjem” ha pꞌãpijim.

(Pr. 3:34)
6  Maguata pãach serbiiba nʌm kꞌap, pãach dau hapꞌʌʌ haawaijã, magʌm 
higba, Hẽwandam chi jua tꞌierrigta warag, “Hẽwandam, pʌchdëuta kꞌap 
chirʌm” habat. Pãrau magta hamʌn, mʌg hatagta hichdëu kꞌap hirua 
pãach dau hapꞌʌʌ hapiejerr kꞌʌʌn kꞌãaijã jũrr pãachta hʌ̃rpai hapiju. 
7 Pãachdëu nem kꞌĩirju nʌm tꞌum hidëu Hẽwandamagta deebat. Hirua 
pãar kꞌõsi haajeewai jãg pãar pꞌitꞌur nʌmjã sĩi hoobamjöo habaju.

8  Kꞌĩir kꞌapꞌʌ habat: Meperan kꞌumau nem pʌr haum hig sim haig sĩi 
jĩerrbʌgtꞌʌ haadëpꞌʌmjöta sim maach bigaau, maach pekau hee burrpiju 
hẽkꞌaawai. 9 Magua pãachdëu hʌ̈kꞌa nʌm hiek gaaita warag hubʌnaa 
hʌdʌʌr pãach tꞌʌ haum hugua, dʌ̈i tꞌetꞌe tꞌierrkꞌabat. Pãar dʌ̈i jãjãgkꞌam 
chan pãar dʌ̈ipai kꞌaba, pãar dënjö hʌ̈kꞌa durrum kꞌʌʌnjã durrpierr hich 
jãg pꞌitꞌurg hau nʌmta magbamjöo nʌm. 10 Kꞌũchpai pãar mag dau haug 
wau dichdimaawai hich Hẽwandamauta pãar hajapcha hajaug paapʌ̈iwi 
warag hubʌ hapiju, hajap juapá jãp nʌisimjö nʌisiewai hich hatꞌee nem 
waum kꞌõsi waumkꞌĩir. Hĩs pãar mag dau haug wau naab mamʌ, hich 
Hẽwandam maach daupii haajemuata maach peerdʌ hawaag hich 
garmua maach jʌr hautarr haawai Jesucristo dʌ̈i hãba hich hajaug hich 
mag hoo wënʌrrapiju. 11 Magua hirigta hee haju haai nʌm, hichdëuta 
mʌg hatag pawiajã nem tꞌʌnʌmʌn tꞌum hich mag kꞌap sĩerraju haawai.

Hãbmiecharam salud
12 Keena, chadcha mʌchdëu hoowai nem wawaag magʌm haba kꞌitaawai 

maach hermano Silvanoogta jaaumajim, mʌg hẽsap pꞌãmkꞌĩir, mag pꞌãwi pãrag 
deepäaig. Mʌg cartadam bʌtꞌʌ kꞌitʌm gaai pãar wawí chirʌm, Hẽwandam 
maach tꞌumaam kꞌʌʌn daupii haajem dʌïta hich jãg hubʌ naamkꞌĩir, bʌʌ̃rjã 
hewag wëtjujã kꞌĩirjuba. Jãg pãach dau haug wau nʌm gaaimua hirua pãar 
dʌïjã hʌü haajemʌn, chadcha hichdëu pãarjã kꞌõsi sim ha kꞌap hapiewaiu.

13 Mau Babilonia iglesia heem kꞌʌʌnaujã pãrag salud deepʌï nʌm. Hamjã 
hĩchab pãarjö hich Hẽwandamauchata hich hiek hʌk̈ꞌamkꞌĩir jʌr hautarr 
kꞌʌʌnau. Mʌchdëu jaau chirʌm hũrwia hʌk̈ꞌatarr gaaimua mʌ hiewaa 
haajemuajã pãrag salud deepʌï sim, hajapcharan Marcoouma. 14 Cristo gaaimua 
pãach tꞌum hãba kꞌodkꞌa tꞌʌnaawai hagdaujö pãach kꞌapeen kꞌa kꞌõsi saludaabat.

Pãarjã tꞌum Cristo dën haawai pãar kõit jëeu chiraajem, hich mag 
kꞌõinaa wënʌrramkꞌĩir.

Magdampai hajim keena, pãrag jaaum hig chirarr.
Pedro 

Salud

1  1 Mʌʌn Simón Pedroou, hich Jesucristooucha hich hi jaaumkꞌĩir jʌr 
hautarr; muata pãrag mʌg hẽsap pꞌã deepʌï chirʌm, pãraujã maach hich 

Jesucristooucha jʌr hautarr kꞌʌʌnau hʌk̈ꞌa nʌm hiekpaita hʌk̈ꞌa naawai. Pãrau 
mag hʌk̈ꞌa nʌmʌn, maach Hẽwandam hanaa maach peerdʌ haaujem Jesucristo 
tꞌumaam kꞌʌʌn dʌï nem hagcha haajeewai, hiwiir hãbam kꞌʌʌnagpaita mag 
hich hiek hʌk̈ꞌapim kꞌõsi kꞌaba, tꞌumaam kꞌʌʌnagta hagdaujö hʌk̈ꞌapim kꞌõsi 
haajeewaiu. Magua maach hich Jesucristo dʌïcha wënʌrraajerr kꞌʌʌn kꞌaibag 
chugpatarrjö pãar maar kꞌãai hẽudeecha hʌk̈ꞌatarr kꞌʌʌn kꞌaibagjã hichdëuchata 
chugpatarr haawai, maach tꞌumaam kꞌʌʌn honeg hãbata nʌm, hãbam hiekta 

2 PEDRO
Biek numiim hẽsap   

  Pedroou pꞌã deepʌ̈itarr
Kꞌaíu pꞌãjĩ maimua chijã kꞌʌʌn hatꞌeeta pꞌãjĩ. Chamʌjã hĩchab jöoi Simón 

Pedroouta pꞌãjim. Warrcha comenzaabaadëwe chan jaauba sim kꞌaíg deepäaigta mʌg 
hẽsap pꞌãjĩ, mamʌ hökꞌar hoomaawai 3:1 gaaita “mʌg kꞌurau ya biek numí pam pãrag 
hẽsap pꞌã deepʌï chirʌm” ha sim. Mag sim haawai magan nacha hichdëu deepʌïtarr 
kꞌʌʌnagpaita deeu deepʌï sim, har 1 Pe. 1:1 gaai hichdëu jaau sim kꞌʌʌnagma.

Kꞌan jawaag hajĩ. Pedroou hũwaai hamag mʌg hẽsap pꞌã deepʌïtarran, Hẽwandam 
hiek jawaag maestronaan hanʌmjã sĩi parhoob nem jaau nʌrrjëem kꞌʌʌn dʌï kꞌĩir kꞌapꞌʌ 
naaju haai nʌm ha jaaupäaig hajim haajem. Makꞌʌʌn maestronaan hanʌm kꞌʌʌnau 
hamachdëupain hamauta tagam kꞌʌʌn kꞌãaijã kꞌapcha nʌm haajeejim haajem. Hamau 
jaauwai parta hagpierraa wënʌrraju haai nʌm hajim hanaabá. Cristo bëeju hanʌmjã 
sëukꞌa par bëebamta nawe mag bëejujukꞌam haajeejim hanʌm. Mag sëukꞌa nem jaau 
nʌrrjëem gaaimua hʌü chi hʌk̈ꞌa durrarr kꞌʌʌndam kꞌũgurpimaaugauta ham wawijim.

Chamʌg carta gaai, Juanau dau tꞌãrjup pꞌãkꞌatarr kꞌʌʌn gaai, maimua Judas 
gaaijã hagjö hamach tꞌumaam kꞌʌʌnau mag Hẽwandam hiek gaai tꞌʌwi parhoob 
nem jaau wënʌrrarr kꞌʌʌn dʌ̈i chi hʌ̈kꞌa durrarr kꞌʌʌn kꞌĩir kꞌapꞌʌ haju haai 
narrta jaau nʌm. Mag jaar mag nʌrrjëe harr kꞌʌʌn nem tꞌʌnarrjö, Pedroou hich 
hẽsap gaai jaauwai hĩs hewag pawiajã hich jãgta tꞌʌnaaju hajim (3:3).

hʌk̈ꞌa naawai. 2 Pãar kõit jëeu chiraajem, jãg pãachdëu warag Hẽwandam kꞌaug 
wëtum dʌï maach Pör Jesujã kꞌapꞌʌcha paaukꞌamam gaaimua hʌü pãar dʌr̈rcha 
heeg hoonaa pãar kꞌõinaa pꞌë wai sĩemkꞌĩir.

Dichdëu hʌ̈kꞌatarr hiek gaaita warag hubʌ paaukꞌamaju haai nʌm
3 Hẽwandamaun maachig chadcha hich hiek hʌk̈ꞌa nʌm kꞌʌʌnjö hich hatꞌeepai 

nem hajapꞌa wau wënʌrrajuuta kꞌap hapim kꞌõsi sim. Magaag hatꞌeyan hich 
hiiu haawai maadëu nem higju tꞌum warre kꞌĩir kꞌaug sĩubarmjöta hajim: Nacha 
maachig Cristota hajapꞌa kꞌapꞌʌ hapijim, har hichdëu nem hajapꞌam happai 
waunaa hich hajaugjã hoopi nʌmua maach hichig paa hautarr hag Cristo. 
4 Cristo hich mag sim gaaimuata Hẽwandamau maachigjã kꞌapꞌʌ hapi sim, jãga 
mʌg hatag paawai maachjã hichjö nʌisiju; mag hichjö hajaug paaukꞌaju kꞌĩirjugjö 
chan tag kꞌĩirjug hajapꞌam chukꞌum. Magta maachjã warm kꞌʌʌnjö kꞌaibag waum 
kꞌõchgau warag heeg paaukꞌamatarrta hʌü Hẽwandamau maach peerdʌ haujim, 
magbarmua mʌg hatag paawai hichjö hajaug paapʌïwi hich dʌï wënʌrramkꞌĩir. 
5 Maguata muan pãragan, pãachdëu hʌk̈ꞌa nʌm hiekta warag hogdʌba tꞌãraucha 
hʌk̈ꞌanaa Jöoi dau na hagchata wënʌrrat ha chirʌm. Mag hi dau na hagcha 
wënʌrranaa kꞌĩirjug paraa haajeet, kꞌani Hẽwandamau waupim kꞌõsi sĩ maimua 
kꞌani waupiba sĩ. 6 Mag kꞌĩirjug paraanaa pãach kꞌĩirjug hee nem kꞌaigbam wauju 
kꞌĩirjug bëe nʌm waum kꞌõchgau pꞌirir tꞌʌnaawiajã hoob magʌm kꞌĩirjugta 
warag pãach gaai hʌr̃papimiet. Magju kꞌãai magʌm kꞌĩirjug dich garmuata 
mag pödpʌp̈ʌïkꞌam dʌï, pꞌitꞌurg hauwiajã, sĩi kꞌĩuta jʌmpʌp̈ʌï habat. Mag sĩi kꞌĩu 
hãwatpʌp̈ʌïkꞌam dʌïta Hẽwandam dau na nem kꞌaigbam waujujã hökꞌönaa hi 
dawagaam nempaita waubat. 7 Magnaa dichjö Hẽwandam hiek hʌk̈ꞌa durrum 
kꞌʌʌnjã kꞌa kꞌõsinaa bigaaum kꞌʌʌnjã tꞌumaa daupii habat.

8 Cha mʌchdëu pãrag jaau chirʌmjö, chadcha mag hajapꞌa nem wau 
nʌmuata warag pãachdëu hʌk̈ꞌatarr hiek gaai hubʌ paaukꞌamamʌn, magan 
pãar serbiibajã kꞌaba, ni sĩi parta maach Pör Jesucristo kꞌaugjierramjã habaju. 
9 Mamʌ har mag hʌk̈ꞌatarrjã magʌm nem hajapꞌam wauju hẽkꞌaba haawai 
kꞌĩirjug bãaubamjö sim woun chan, sĩi dau kꞌĩsu wa dausĩ warppꞌa nem hoo nʌm 
kꞌʌʌnau wajap nem wauju kꞌaugba haajemjöta sim, hich pekau hee nʌrraajerrta 
hʌü maach Pör Hẽwandamau hich kꞌaibag chugpaatarrjã kꞌĩirjuba. 10 Cristo 
gaaimua kꞌodamnaan, mag Hẽwandamau pãar hichdëucha jʌr hauwi hich 
dënkꞌa hautarr haawaita hi dau na mag nem hajapꞌa wau nʌmta kꞌajapꞌam bënjö 
hidëu pãach gaai tꞌierrpapibat. Magta nem hajapꞌam happai wau nʌm chan, 
meperau kꞌujʌrchëwiajã, pãrau pãach hʌdʌʌr deebaju. 11 Pãrau magta hamʌn, 
maach peerdʌ hautarr hanaa maach Pör Jesucristo haar barimam hedjã hirua 
pãrag “Pãar hʌü bëejim” hawi, hich mag hich durr hich dʌï hajapꞌa pꞌë wai sĩsiju.

12 Chadcha maach peerdʌajem hiek pãachig jaautarr pãrau hʌk̈ꞌawi hag hiek 
gaai hubʌ nʌm hawiajã hichiita cha mʌchdëu jaau chirʌm hiekꞌan pʌaba hich 
jãg pãrag jaau wai chitaju, kꞌĩir heyaa wai wënʌrramkꞌĩir. 13 Mua kꞌĩirjuawai 
mʌʌta hʌü hagtꞌa hiiu pʌʌrba chitʌm haiguin hich jãg pãar wawí hiekꞌa chitaju 

haai chirʌm. 14 Maach Pör Jesucristoou mʌchigcha jaauwai hi hiek ya mʌ pöm 
chitabaju haajem. 15 Maguata mʌch meeju nawe mua pãrag hajapꞌa kꞌapꞌʌ hapiju 
hẽkꞌa chirʌm, maagwai ya mʌ meebaadëwiajã mag mʌchdëu pãach wawitarr 
hiekta kꞌĩir heyaa wai nʌisimkꞌĩir.

Hich Jesuucha jʌr hautarr kꞌʌʌnau chadam hiekta jaau wënʌrrarr
16 Ya mua mʌch kꞌapeen hagjö hich Jesuucha jʌr hautarr kꞌʌʌn dʌïmua 

pãrag jaaujim, jãga maach Pör Jesucristo jua tꞌeeg sĩerrʌ,́ maimua jãga deeu hi 
bëeju. Jãg marau pãrag nem jaau nʌm chan sĩi sëukꞌa maach kꞌĩirjug heepaim 
nem hĩgkꞌaa kꞌabam. Maran maachta maach Pör Jesuu hich dʌï Hẽwandam 
durrsĩ gaai pꞌë harrtarr haawai maraun maach daúacha hi jua tꞌeeg hoowi hi 
hajaugjã maach daúacha hootarr haawaita mag hi jaau nʌm. 17 Maar dakꞌĩir 
hajim Hẽwandam chi Hayau hich Hiewaa kꞌĩir hajaugau sĩi bʌʌ̃mjö hapiwi hich 
Hẽwandam tꞌumaam kꞌʌʌn kꞌãai hʌr̃ʌʌcha sĩerrʌmuata hi higwi jʌʌntꞌumiejö 
bau wëjöm heemua, “Chamʌʌta mʌ Hiewaa, mʌchdëucha jʌr hautarrau; 
hiita mʌ tꞌãrau” ha hiekꞌatarr. 18 Hich mag hed mag Hẽwandamau hich juapá 
hoopiewai, maachta maach Pör Jesús dʌï mag durrsĩ gaai narr haawai, mag 
hedjã heemua woun hiekjö hiekꞌabarmjã maach jʌg̃ʌuchata marau hũrjim.

19 Mag, warrgarwe Hẽwandam hi jaaumienau bëeju jaaujerr wounta chadcha 
marau maach daúacha hootarr haawai marau kꞌapꞌʌ nʌm, chadcha tagam nem 
hamau jaaujerrjã hag hee höbërju. Mua kꞌapꞌʌ chirʌm, pãraujã hagjö hamau 
jaaujerr hiek kꞌapꞌʌ nʌm; mag Hẽwandam hiek hamau jaaujerran hĩs hewag 
pawiajã kꞌĩchag hee hõtdau paa dʌnʌmjöta sim. Mag hõtdaujö sĩewai, hag bʌʌ̈g 
hoo nʌmjö Hẽwandamau kꞌõsimjöta wënʌrraju haai nʌm, Cristo chi hedpꞌerr 
garm pꞌĩdag dʌnʌʌuchë nʌm hora. Mag hich dʌnʌʌubaichëm hedta, hedau 
hãspa tꞌʌnʌisiewai hag bʌʌ̈g nem hoo nʌmjö, maach kꞌĩirjugjã haardʌbaadeewai 
warrgar Hẽwandam hi jaaujerr kꞌʌʌnau pꞌã pʌatarrjã tꞌumaa kꞌapꞌʌ nʌisiju. 
20 Magua kꞌap habat: Hẽwandam hiek hichdëucha hich hi jaaumienag hichdëu 
nem wauju jaaumamua pꞌãpitarr chan hãbmuajã hichdëu kꞌĩirjuawai magjöo 
habaawai sĩi hich kꞌõchagpierr jaauju kꞌaba sim. 21 ¿Jãgwi? Warr pꞌãawaijã hich 
Hẽwandam Hakꞌarau jaaumamta pꞌãtarr haawaima. Hẽwandam hi jaaumienau 
bʌʌ̃rjã sĩi hamach kꞌõchagpierr pꞌãm kꞌõchgauta pꞌãbajierram. Hamaun hich 
Hẽwandamau hamachig kꞌĩirjug deemampierrta pꞌãmaajeejim.

Chad kꞌabam hiekta jaaujem kꞌʌʌn 
(Jud. 4-13)

2  1 Cristo gaaimua kꞌodamnaan, hich jãg warr jöoingarwe hĩchab maach jöoin 
pꞌöbör hee Hẽwandam hi chaar kꞌabamta jaaujerr kꞌʌʌn paraa harrjö, mʌg 

hatagjã maestronaan hanʌmta pãar hee sëukꞌa nem jaau nʌrrjëem kꞌʌʌn paraa 
haju. Mag nʌrrjëemʌn sĩi chadam hiekjöo nem jaau nʌmuata hõrau hamachdëu 
maach peerdʌajem hiek hʌk̈ꞌa narrjã hisegpi nʌmua warag hõor kꞌaibag wau 
wënʌrraju. Mag sëukꞌa wënʌrrʌmua maach tꞌumaam kꞌʌʌn peerdʌju hayaa 

2 PEDRO 1 ,  2

El Nuevo Testamento en waunaan, 2da ed., © 2011, Wycliffe Bible Translators, Inc.



696

hamkꞌĩir maach Pör Jesuu hich tꞌõopitarrjã chad kꞌabajim ha jaau nʌrrjëe haju. 
Mamʌ hinaata ham jãg wënʌrrʌmʌn, Hẽwandamau dëgölp ham gaai mas hab 
kꞌaba mas haju. 2 Hamau mag nem jaau wënʌrrʌm hũrwi, chi hʌk̈ꞌaajerr kꞌʌʌn 
kꞌapan ham higar wëtwi, hamau nem kꞌaigbam wau nʌmpa dʌï parhooba 
hamachdëu ham haig haju. Mag hʌk̈ꞌa nʌm hanʌm kꞌʌʌnpa mag tꞌʌnʌm gaaimua, 
mʌg chadam hiek maach peerdʌajem hiek higwiata woun hëugarmjö kꞌaigba 
hiekꞌamamua, “Chadam hiek kꞌabam hʌk̈ꞌa wënʌrraawaita mag hamachdëu 
hʌk̈ꞌa nʌm hanʌmjö kꞌaba nʌmgui” haju bigaaum kꞌʌʌnau. 3 Jãg pãrag jaau 
wënʌrrʌm kꞌʌʌnan sĩi pꞌatkꞌon hatꞌeepai bĩe sĩsid haawai, mag chad kꞌabam 
nempa jaau wënʌrrʌmua pãar kꞌũgurnaa pãar jua heem pꞌatkꞌonpa haumaju. 
Mamʌ hamach mag wënʌrrʌm paar ham dau haug waupijuun, ya nawe 
Hẽwandamau jaau wai sim haawai ya chadcha ham gaai mas haju dakpamam.

4 Ham kꞌãai hich chognaan hʌg̃tꞌar hich dʌï hãba naajerr kꞌʌʌnjã hirua 
perdonaabajim haajem, pekau hee burrwai. Perdonaaju kꞌãai warag hich haarmua 
kꞌĩmie durr barkꞌʌʌipʌïwi hich mam kꞌĩchag heeta cadenau jʌk̃ꞌa wai sim hanaabá, 
hichdëu mʌg durr hi hagkꞌam hed “Mam hich mag nʌisiju” hamachigcha jawaag. 
5 Ni warrcha hichdëu mʌg jẽb hompaawai hag gaai hĩchab hõor paarpapitarr 
kꞌʌʌnjã hatcha hich dakꞌĩir pekau pöoma hapꞌöbaadeewai Jöoirau perdonaabajim 
hanaabá. Sĩi warag döhãd pöm bëepiwi, mʌg durr tꞌũppʌïwi, hõor hamach kꞌaibag 
hee tꞌʌnarr kꞌʌʌn tꞌumaa hödubpʌïjim haajem. Hãba ochopaita peerdʌtkꞌajim 
hanaabá, jöoi Noé hich hʌʌi dʌï maimua hich chaain seis narr kꞌʌʌnpai, hich 
mag jöoirauta hich paarmua deeum kꞌʌʌnagjã hich dënjö hajapꞌa Hẽwandam dau 
na nem waupi jaaujerr haawai. 6 Hẽwandamau hĩchab pꞌöbör dau numí narrjã 
hörpʌïwi warre kꞌʌrr mepꞌörr happaita bau joppijim hanaabá. Makꞌʌʌn pꞌöbör 
Sodoma hajim haajem, Gomorra dʌï. Hẽwandamau ham dʌï magtarran, hamach 
mag kꞌaigba tꞌʌnarr gaaimua hewag pawiajã hich mag nʌm kꞌʌʌnan hich hagjö 
kꞌaigba haju tꞌumaam kꞌʌʌnag kꞌap hamkꞌĩir hajim. 7 Mamʌ warm kꞌʌʌn dʌï 
magtarrta, jöoi Lodjã hich dau na hajapꞌa kꞌitarr haawai, Hẽwandamau hi dau 
haug kꞌaugwi ham dʌï pꞌaapʌïba, hʌü kꞌaigpër haujim haajem, warm kꞌʌʌnau hich 
daar mag nem kꞌaigbam wau nʌmjã ham dënjö haba haajerr haawai.

8 Mag, jöoi Lod dʌ̈i ham hee sĩerrjã, hamjö kꞌaba, sĩi mag hed hëepierraa 
hamau nem wau tꞌʌnʌmjã hoonaa ham parhooba hiekꞌa tꞌʌnʌmjã hũrwi 
warag gaai machaagata haajeejim hanaabá. 9 Magua, har hich hatꞌeepai nem 
wau nʌm kꞌʌʌnta maach Pör Hẽwandamau hoowai pekau hee burrjöjöo 
haadëp haawain, hichdëuta hʌü kꞌaigpër haaujem. Mamʌ kꞌaigbam kꞌʌʌnan 
deeu hich bëem hed mʌg durr hi hagkꞌawi warag ham kꞌaibag wawaagta 
sĩi pꞌë wai sim. 10 Har jãg tꞌum hamach kꞌõchagpierrta nem waum kꞌõsinaa 
Hẽwandam jua tꞌeegjã högkꞌaba haajem kꞌʌʌn gaaita hʌ̃rcha Hẽwandamau 
mas hab kꞌaba mas haju. Jãg pãrag sëukꞌa nem jaau nʌm kꞌʌʌnan jʌg̃ 
kꞌĩchagnaa kꞌĩir nagjã chukꞌuta sĩsidʌm. Maguata leinaan hamach kꞌãai jua 
tꞌeeg sĩsidʌm kꞌʌʌn higwiajã warag ham serbiibag pꞌëmaajem. 11 Ham kꞌãai 

Hẽwandam chognaan jua tꞌeeg hʌ̃rpainaa hiek tꞌeeg sĩsidʌm kꞌʌʌnaujã jũrr 
ham dënjö leinaan hëugar mag kꞌaigba hiekꞌaba haajem.

12  Maach kꞌapeen jãg hiekꞌaajem kꞌʌʌnan sĩi nemchaainjöta tꞌʌnʌm, 
bʌ̃ʌrjã kꞌĩirjugjã chukꞌu. Maguata nem hinag pöd hamachdëu kꞌaugba 
haawaijã warag parhoobata hiekꞌapʌ̈imaajem. Jãgʌm kꞌʌʌnan hamach 
mag nʌm gaaimua hamachdëupaita Hẽwandamag hamach mod hʌmkꞌa 
nʌmjö naawai, sĩi nemchaain hõtpaanaa kꞌeechjemjöta haju Hẽwandamau 
ham dʌ̈i, 13 hamachdëujã hamach kꞌapeendam dau hapꞌʌʌ hapiejerrjö. 
Hamachigan honee nʌm hanʌm, jãg hamachdëu kꞌõchagpierr hatꞌuucha 
haawai. Pãar dʌ̈i pꞌiesta waauwai tꞌach bipöm kꞌönaa döjã dö nʌm gaaimua 
kꞌëch tꞌʌnʌisip haawai, pãachta wajap kꞌĩir naau naabahab, hõor daar jãg 
nʌm gaaimua. Pari mag pãar kꞌĩir naau nʌm chan ham gaai mas kꞌaba, sĩi 
warag honee nʌm, hamachigan pãar dʌ̈i nem hagchata wau nʌm hanʌmua.

14 Hamach mag naawai, hʌʌin hoowaijã warre hag dʌï kꞌãiju kꞌĩirjugta 
kꞌĩirjuajerram, mag pekau wauba hakꞌimjã haba. Mag naawai Hẽwandam hiek 
gaai hubʌ kꞌaba kꞌitꞌëem kꞌʌʌnagjã hamach dënjöta waupiju hẽkꞌaajerram. Mag 
sĩsidʌmʌn hĩchab Hẽwandamau nem kꞌõch kꞌabam hatꞌeeta wʌrppa sĩerrjëem. 
Jãgʌm kꞌʌʌnan ya sĩi hich Hẽwandamau hisegju kꞌʌʌnau. 15 Hamach mag 
tꞌʌnʌm gaaimua ya chi hokꞌoomta tꞌʌnʌm, Hẽwandam haarcha höbëraag 
nem wauju kꞌapꞌʌ narrta sĩi hamach kꞌõchagpierr wënʌrraawai. Warr nawe 
haajeewai Beor kꞌararr hiewaa Balam chi Haai hi jaaumieu harrjö, parhooba 
nem kꞌaigbam wau nʌm gaaimuapata pꞌatkꞌon hauju hẽkꞌaajerram. 16 Pãrau 
kꞌapꞌʌ nʌm, Balamau hich hiek hũrba habaawai, Hẽwandamau burroogta 
hirig hiekꞌapibaawai, hich nemchaaíupai Balamag woun dënjö hiekꞌajim, 
Hẽwandam hichaaur nem waum hig sĩerr waupimaaugau.

17 Pãar hee mag maestronaan hanʌm kꞌʌʌnan, sĩi noseg cheegpamjö hedjã 
kꞌĩ tꞌʌnarrta pꞌũu haaisirbapäaiwai chëba sĩi hõor kꞌũgurpäaijemjöta sĩerrjëem, 
chadam hiekjöo jaau nʌmta sĩi sëukꞌa wënʌrraawai. Wa magba, jãgʌm kꞌʌʌnan 
sĩi dösĩg chaai jʌʌubaadëmjöta sĩsidʌm. Mamʌ hamach mag nʌrrjëem gaaimuata, 
meewaijã Hẽwandamau kꞌĩchag hee barkꞌʌʌipʌïwi hich mampaita wënʌrrapiju, 
höbëraajã kꞌaugba. 18 Hamau mag nem jaau wënʌrrʌm hũurwain chadcha 
nem hũrimʌgma; mamʌ mag jaau nʌmʌn sĩi parhooba dau lököo hamach 
nem wau wënʌrrarr jaau nʌmuata hõor kꞌũgur nʌm. Mag nʌmuata hamach 
kꞌaibag pʌawi heeu hʌk̈ꞌawi hagtꞌa Hẽwandam hiek gaai hubʌ kꞌaba kꞌitꞌëem 
kꞌʌʌnjã hamachig paa hauwi hũwaai hãrpʌïmaajem. 19 Mag nʌmta hi wajaugan, 

“Maar hiek hʌk̈ꞌakꞌiin, tag chikꞌamnauta pãrag nem jajaau haba pãachdëupaita 
pãach kꞌĩrau nem wauju” ha jaau sĩerrjëem. Mamʌ mag nʌmʌn hamachjã mag 
hamachdëu nem parhooba hamach kꞌõchagpierr nem wau nʌmuata, woun 
hamach kꞌãai hʌr̃pai sim dënjö pꞌẽetꞌʌg wai nʌmta mag ham chan chikꞌamnaan 
chognaan kꞌabam haajem. Pari pãadë hũrbat: Maata pãrau hʌr̃cha waum 
kꞌõchkꞌaajem kꞌai, magan maata pãar kꞌãai hʌr̃pai simjö sĩewai maguata pãran 
woun dënjö hich chogkꞌa wai sim. 20 Har maach Pör hanaa maach peerdʌajem 

2 PEDRO 2

El Nuevo Testamento en waunaan, 2da ed., © 2011, Wycliffe Bible Translators, Inc.



698

Jesucristo kꞌaugwi hamachdëu nem kꞌaigbam waaujerrjã hisegpʌïwi hʌü hajapꞌa 
nʌisierrta, deeu hũwaai warram kꞌĩirjug kꞌaigbam hauwia magʌmʌgta hʌdʌraa 
hamach hʌr̃papiewain, warr Cristo kꞌaugba haajeewai hamach naajerr kꞌãaijã 
warag hatꞌuuchata nʌisiejem. 21 Jãgʌm kꞌʌʌnau warrjã mʌg kꞌʌdau chaar hich 
Hẽwandam haar mapiejem hiek hũrbamuan, hajapcha hakꞌam, jãg sĩi kꞌũchpai 
hʌk̈ꞌawi tag hich Hẽwandamau jaau simjã wauba parta hʌk̈ꞌaju kꞌãai. 22 Jãgʌm 
kꞌʌʌnan, hõrau jaaujem hiekꞌõoin, saakiu hich chʌgappaita deeu kꞌöbaimamjö 
nʌm. Wa magbam kꞌai, kꞌũs hajapꞌa domeerpinaa sĩubarm bʌr̈re deeu hich 
kꞌatꞌajemeerjem hee pʌʌrbaba kꞌabaimamjöta sĩsidʌm, Hẽwandam hiekta hisegwi 
warr hamachdëu nem kꞌaigbam waaujerr heeta deeu nʌisiewai.

Cristoon bëeb kꞌaba bëeju

3  1 Keena, Cristo gaaimua mʌchdëu pãar kꞌõsi chitaawai mʌg kꞌurau ya 
biek numí pam pãrag hẽsap pꞌã deepʌï chirʌm. Hich mʌg gaaijã napem 

gayamjö pãar wawí chirʌm, nem hagchata kꞌĩirjumkꞌĩir. 2 Pãrag kꞌĩir heyaa 
hapim kꞌõsi chirʌmʌn, warrgarwe Hẽwandamau hich hi jaaumkꞌĩir jʌr hautarr 
kꞌʌʌnau jaaujerrta kꞌĩir heyaa hapi chirʌm. Mag nʌm dʌï hĩchab hich maach Pör 
hanaa maach peerdʌajem Cristooucha jaau pʌawi jũrr maach hichdëu jʌr hauwi 
pʌïtarr kꞌʌʌnaucha pãachig jaautarrta hagjö kꞌĩir heyaa hapim kꞌõsi chirʌm.

3 Hajapꞌa hũrbat cha mua jawaagpam. Mʌg hatag paawai mʌgta tꞌʌnʌisiju: 
Ya Hẽwandamau mʌg durr hi hagkꞌaju gayaa paawai hõrau hamachdëu nem 
waum kꞌõchagpierr parhooba nem kꞌaigbamta waum kꞌõchkꞌanaa chi hʌk̈ꞌa 
durrum kꞌʌʌnjã wau hiekꞌaa neeme sĩsid haju. 4 Mag chikꞌam wau hiekꞌamamua 
hamau, “Pãar hiek mag Cristo deeu bëeju hajim hanʌmta, ¿jãga jãg bëeba 
kꞌĩir waaurdʌbaadëma?” haju. “Bëeba nʌm hee ya maach jöoinjã hödubjim; 
magʌmjã barchëbam. Warr Hẽwandamau mʌg jẽb hompaatarr haigmua 
tꞌum chigjã haba hich magpai sim” haju, chikꞌam wau hiekꞌamamua. 5 Mamʌ 
jãgʌm kꞌʌʌnau chan warrgarwe Hẽwandamau hich hiiuta mʌg jẽb hedaujã 
dʌï hompaatarrjã hʌk̈ꞌamapꞌa nʌm. Hamaun hĩsjã hagtꞌa warrgarmjöta simpii 
nʌm. Hamau hʌk̈ꞌamapꞌa nʌm, döjã happai pʌʌrkꞌoo wëjorr heemuata jʌsargjã 
höbeerpi hauwi hich hag döoupaita mʌg jẽb gaai nem tꞌʌnʌmjã tꞌum hʌü hiiu 
wai sĩepitarr. 6 Ham hiek mag nem tꞌum hich hagtꞌa maach dau chaauraajã 
kꞌaba sim hanʌm, magan Hẽwandamau döhãd pöm pʌïwi hich hag döoupai 
mʌg durr gaai nem tꞌʌnarr tꞌum kꞌëchpʌïtarrjã ¿kꞌan hajimma? ¿Magtarr 
chan bʌʌ̃rjã cambieba harrpá? 7 Mamʌ cha maadëu hedau hoo nʌm dʌï cha 
maach bʌ ̈dʌnʌʌu nʌm jẽb chan maagwaimjö deeu döhãdauta hʌʌrppäaig 
kꞌaba, hich maagwaijã hich hiekꞌauta magpierrjö hõtdaúa jẽraagta sĩi wai sim 
Hẽwandamau, hichdëu mʌg durr hi hagkꞌawi hich dau na kꞌaigba wënʌrraajerr 
kꞌʌʌn hich mag dau haug wau wënʌrraju jaaubarm hedta jũrr hõtou deepäaig.

8  Mag nʌm dʌ̈i pãadë kꞌĩir heyaa habat keena. Mʌchdëu pãar jãsene 
chitaawai pãrag pʌaba jaau chirʌm: Mag hi da bëebam hawia hoob hi nʌba 
hamiet. Maach Pör Hẽwandamagan mʌg kꞌãai hãb kꞌëubaadëmʌn, mil 

añosjöta sim; maagwai mil años jũrr kꞌãai hãbpaimjöta sim. Maachigta da 
bëeba sim, pari hichigan hatcha jöpꞌëe sĩewaita nʌ sim, hõrag hich hiek 
hʌ̈kꞌamkꞌĩir. 9 Kꞌar hõrau jaaujemjö mʌg hi da bëeba sim chan mag hichdëu 
nem magju hatarrjã hãsie wauba haajeewai kꞌabam. Jãan hichdëu hiwiir 
hãbjã hokꞌoopimapꞌa sĩewai hich bëe nʌm hora tꞌumaam kꞌʌʌnau hãsie 
hamach kꞌaibag hisegwi hichig chugpaapi jëeumkꞌĩirta jãg da bëeba sim.

10 Mamʌ jãg sĩi hawia hich bëem hedan dëgölp hõrau nem 
jĩgkꞌabaichëmjö dëgölpta dʌnʌʌuchëju. Magbaawai hedjã hee maach 
jãpꞌierraa hʌrʌrʌʌmjö hatꞌamua warre hedaujã chukkꞌu haadëm 
dʌ̈i hedjã hee nem nʌnʌidʌmjã tꞌum hõtdaúa bʌ̃ʌudubwi chugpaju. 
Magbaadeewai mʌg jẽbjã hĩchab hag gaai nem tꞌʌnʌm dʌ̈i tꞌumaa juau 
nem waumatarrpa pꞌaadubwi chukkꞌu hapʌ̈iju hich Hẽwandamau.

11 Keena, hichdëu hõor hi hagkꞌam hed mʌg durr gaai magta haju kꞌapꞌʌ 
naawai, hi dau na hichdëu kꞌõsi simjö hi hatꞌeepai nem waunaa hãba 
hirigpaita hee haju haai nʌm. 12  Chadcha Hẽwandamag pãach hawaan 
bëepim kꞌõsita hi bëeju nʌbat. Hi mag jöpai bëemkꞌĩir, hichdëu kꞌõsimjöta 
habat, bigaaum kꞌʌʌnagjã hi kꞌaugpiju hẽkꞌa nʌmua. Mag pierrum 
hedan, hedaujãan hag hee nem tꞌʌnʌmjã dʌ̈i warre hõtkꞌierr pechgau 
bʌ̃ʌumaju. 13  Chadcha magjup mamʌ, maach chi hʌ̈kꞌa nʌm kꞌʌʌnagan, 
Hẽwandamau hedjã hiiur dʌ̈i jẽbjã chi hiiurta deeju ha sĩewai, haata nʌ 
nʌm. Mag durr hiiur gaai chan mʌg durr jöoi gaai haajerrjö kꞌaba, nem 
tꞌum tꞌʌnʌmjã hajaugnaa tꞌumaam kꞌʌʌnau nem hagchata haajeeju.

14 Cristo gaaimua kꞌodamnaan, maguata muan pãragan Hẽwandamau 
mag maachig durr hiiur deeju ha sim hed pa nʌm hora, pekau chukꞌu 
wënʌrrajuuta hẽkꞌanaa tꞌumaa kꞌõinaa wënʌrrat ha chirʌm, maagwai dëgölp 
hich dʌnʌʌubaicheewaijã pãach hajapꞌa nʌm hoochëmkꞌĩir. 15 Mag nʌm dʌï 
hĩchab chaig mʌchdëu jaau chirarrjö kꞌapꞌʌ habat: Jãg maach Pör Hẽwandam 
da bëeba simʌn, hich bëeju nawe hich hiek hʌ̈kꞌawia hʌü peerdʌtkꞌamkꞌĩirta 
jãg da bëeba sim. Hich mag hiek higwi maach kꞌod jöoi Pablooujã hich hagjö 
ya pãrag jaaupʌïjim, hichdëu hẽsap pꞌã deepʌïtarr gaai. Jãg hirua pãrag 
jaaupʌïtarran, hĩchab hich Hẽwandamau hirig kꞌĩirjug deetarrauta pãrag 
jãg pꞌã deepʌïjim, kꞌap hamkꞌĩir. 16 Hirua hẽsap deepʌïmarr gaai pogkꞌa 
nem jaau sĩsidʌm chadcha pꞌitꞌur sĩsidʌm, kꞌani jaau sĩ ha kꞌap haag. Mamʌ 
hichdëu hẽsap pꞌã deepʌp̈ʌïkꞌampierr ya hirua pãrag jãga wënʌrraju haai 
nʌ ha jaauwi sim, mag deeu maach Pör Jesucristo bëeju haawai. Mag hirua 
nem jaau sim pogkꞌa pꞌitꞌur sĩsidʌm haawaita, chadcha meraam kꞌʌʌnaun 
maimua mʌg hiek hamachdëu hʌ̈kꞌatarr gaai hubʌ kꞌaba nʌm kꞌʌʌnaun 
warag chaaurta jaaujem, tagam Hẽwandam hiek pꞌãkꞌa sĩsidʌm hamachdëu 
parhoob jaaujemjö. Mamʌ hamau Hẽwandam hiekta jãg parhooba jaau 
nʌmʌn, wir haig hamach kꞌĩrauta Hẽwandam jua machag jʌr wënʌrrʌm.

17 Kꞌodamnaan, mag maestronaan hanʌmta sëukꞌa nem jaau nʌrrjëe haju 
kꞌʌʌn bëejujã ya mua pãrag hag nawe jaautarr haawai pãach heejã magju 

nawe kꞌĩir kꞌapꞌʌ habat. Jãkꞌʌʌn hõor kꞌaigbam kꞌʌʌn kꞌabahab, hamach jãg 
nʌrrjëem gaaimua. Magba hakꞌiin heeu jãg parhoob nem waunaa parhoob 
nem jaau jẽedʌ sĩerrjëem kꞌʌʌnau pãach kꞌũgur hamachig paa hauwia 
pãachdëu hʌ̈kꞌatarr hiek gaai hʌü hubʌ narrta deeu hewag wëtdukꞌam. 
18  Magju kꞌãai maach Pör hanaa maach peerdʌajem Jesucristota hajapcha 
kꞌapꞌʌ haju hẽkꞌa nʌmuata warag pãachdëu hʌ̈kꞌatarr hiek gaai kꞌĩirjug 
bãauju hẽkꞌabat. Hichta hich mag chi jua tꞌierrkꞌa sĩewai mʌg hatag pawiajã 
hich mag hirigpaita tꞌumaam kꞌʌʌnau hee hapim kꞌõsi chirʌm.

Mʌgdampai hajim pãrag jaaupʌ̈im hig chirarr.
Pedro 

1 JUAN
Nacharam hẽsap Juanau 

pꞌã deepʌ̈itarr
Kꞌaíu pꞌãjĩ. Mʌg carta jũrr Juan chi Jesuucha hich dʌ̈i nʌrramkꞌĩir jʌr 

hautarrauta pꞌãjim; hajapcharan Evangelio de San Juan pꞌãtarr wounauma. 
San Juan gaai hirua jaaujim, jãga hʌü maach peerdʌajẽ; mamʌ jũrr mau mʌg 
hich carta nacharam gaai jaaujim, jãga mag ya hʌü peerdʌwi nʌmjã maadëu 
kꞌapꞌʌ haajẽ. Jöoi Juanau mʌg cartadam pꞌãawai ya jöoiraa kꞌitajim haajem.

Chijã kꞌʌʌn hatꞌeeta pꞌãjĩ maimua kꞌan jawaagta pꞌãjĩ. Juanau mʌg 
nacharam carta pꞌãju nawe año kꞌapan Cristoou maach peerdʌ haaujem hiekꞌan 
ya hõor hee haaidʌ wëjoojim haajem, durrpierr. Mamʌ mag nʌm hee hĩchab 
hich maagwaiweta sĩi Cristo hiek hawi parhoob nem jaaujem kꞌʌʌn kꞌĩirjug dʌ̈ita 
waaurëu jaau nʌrrjëe hajim hanaabá. Makꞌʌʌnau jaauwai maach mor mʌg simʌn 
Hẽwandamau hoowai nem hãkꞌãraaga simgui haajeejim hanʌm. Magua hamag 
chan pöd Cristo hõor kꞌĩir tꞌegwi wounag paju kꞌaba sĩejim hanaabá. Mag wounag 
pawi maachjö mor paraa nʌrrʌm haiguin hamagan Cristoon sĩi hich pekau heeta 
nʌrrʌmjö sĩejim hanʌm. Mag hamau jaau wënʌrrarr hʌ̈kꞌapimaaugau Juanau 
jũrr hamag, “Cristoon chadcha woun hajim, hí maachjö hich mʌg sĩebajieb” ha 
jaaupʌ̈ijim haajem (1:1-3; 4:1-3).

Maagwai jũrr hãaur kꞌʌʌn mag sëukꞌa wënʌrrarr kꞌʌʌnau jaauwai Jesuun sĩi 
maachjöpaita sĩejim haajeejim hanʌm; mamʌ mag hichpai Hẽwandamkꞌa sĩerrʌm 
hanʌmta hamau hʌk̈ꞌaba haajeejim haajem. Hamau mag parhoob nem jaau nʌm 
hee, jũrr Juanau chi hʌk̈ꞌa durrarr kꞌʌʌnag, “Jesuuta warrgarwe hich Hẽwandamau 
hichdëucha jʌr hauwi maach peerdʌ haumkꞌĩir pʌïju haajerr Cristo kꞌabahab” 
haajeejim hanʌm, “hichta chadcha Hẽwandam Hiewaa” (1:3,7; 2:22-23; 3:23; 4:15; 
5:1,20).

Juanau chan makꞌʌʌn dënjö parhoob nem jawaag kꞌaba maadëu Hẽwandam hajapꞌa 
kꞌaugwi hi dënkꞌa nʌisiewain hãba hi hipierraanaa hichdëu kꞌõsimjö wënʌrraajem ha 
jawaagta mʌg hẽsap pꞌãjim. Magta wënʌrrʌmʌn maadëu chadcha hich Hẽwandamjã 
kꞌõsinaa, dich kꞌapeenjã kꞌa kꞌõsi, mag nʌm dʌï hĩchab sĩi parhooba dichdëu nem waum 
haig nem wauba hapꞌöbaadëju (1:6-7; 2:4-6,9-11,28-29; 3:4-10,23; 4:7-8,20-21; 5:1-5).

Jesucristoouta hõor hiiupi wai sĩejem

1  1 Warr nem tꞌum hompaawaiwe sĩerr higwiata mua mʌg hẽsap pꞌã chirʌm, 
tagam kꞌʌʌn hich Cristooucha jʌr hautarr kꞌʌʌn dʌïmua muajã mʌch 

jʌg̃ʌucha hũrwia mʌch daúacha hootarr jawaag; maachdëuta maach daúacha 
hoonaa maach juaucha hi gaai pʌrjim. Wajapcharan magan har hʌg̃tꞌar hõor 
höbërpiejemma, hich Cristo; hi higwiata mua pãrag mʌg hẽsap pꞌã chirʌm. 
2 Mag hichdëuta hõor Hẽwandam haar höbeerpiwia hich mag hiiupiejemʌn 
warrgarwejã hich Haai dʌïta sĩejeejim; pari magtarrta dau daaucha hich 
hoopien bëewia marau maach daúachata hi hootarr haawai maachdëu hootarrta 
jaau nʌm. 3 Mag maach daúacha hoowia maach jʌg̃ʌucha hũrtarrpa pãrag jaau 
nʌmʌn, mʌg maachjã hich Jöoi chaar dʌïjã kꞌapeerkꞌanaa chi Hiewaa Jesucristo 
dʌïjã kꞌapeerkꞌa nʌmjö hĩchab pãarjã maach dʌï kꞌapeerkꞌanaa hõor hãbpaimjö 
naamkꞌĩrau. 4 Mʌg tꞌum hẽsap gaai mua pꞌã deepʌï chirʌmʌn, pãachdëujã cha 
mʌchdëu jaaupʌï chirʌmjö habaawai warag pãach honeecha hamkꞌĩrau.

Hẽwandaman hõtdauu
5 Pãrag jaaumkꞌĩir hich Jesucristooucha marag jaautarr hiekꞌan mʌgau: 

Hẽwandaman hõtdau paa dʌnʌmjö hararaata sim; hi gaai bʌʌ̃rjã pekau chukꞌu 
sĩewai hi sim haig chan bʌʌ̃rjã kꞌĩkꞌĩsupaijã kꞌaba sim. 6 Hi mag sim dʌïta maachin 
kꞌapeerkꞌa nʌm. Pari mag hi dʌï kꞌapeerkꞌa nʌmta maachdëu nem kꞌaigba wau 
nʌm gaaimua kꞌĩchag heeta wënʌrrʌmjö nʌm chan magan maachin sëukꞌaawaita 
mag hi dʌï kꞌapeerkꞌa nʌm ha hiekꞌa nʌm. Mag nʌm dʌï hĩchab maachdëu 
nem waauwaijã kꞌaigbata wau nʌmʌn magan parta mag hi dʌï nʌm ha hiekꞌa 
nʌm. 7 Pari hich jãg Hẽwandamjã pekau chukꞌu hararag heeta sĩejemjö maachjã 
hĩchab pekau wauba nʌm gaaimua hararag heeta wënʌrrʌmjö nʌmʌn, magan 
Hẽwandamau dich kꞌapeen dʌïjã hõor hãbamjö hö hãba hapinaa hĩchab hichdëu 
hich Hiewaa Jesucristoog hich bag maach kõit hãrtarrauta maach kꞌaibagjã 
tꞌumaa chugpaapiejem, hich jãg döou memerkꞌög hʌawai chugpaajemjö.

8 Maadëuta dich higwia bʌ̃ʌrjã pekau chukꞌum ha nʌmʌn, chadcha 
pekaupanta mag pekau chukꞌum hanaawai, maachdëupaita wir haig maach 
kꞌũgur nʌm; mag nʌm haig chan chadam hiekjã kꞌaugbata nʌm. 9 Pari chadcha 
dich pekau pöm nʌm kꞌap hirigta chaigpanaa dich kꞌaigba habarm jaaumʌn, 
magan chadcha Hẽwandamau nem hagchata waaujeewai hagpierr maach 
kꞌaibagjã tꞌum chugpaapʌïmaju. 10 Wa sĩi kꞌãijã maadëu maar chan bʌ̃ʌrjã 
pekau wauba haajem ha hiekꞌakꞌiin, magan jũrr maadëu hich Hẽwandamta 
sëunemeg pꞌë nʌm, hi hiek mag maachin tꞌumta pekau pöm kꞌitꞌëem haajeewai. 
Mag nʌm haig chan magan maadëu hi hiek hʌk̈ꞌabata nʌm.

Cristoou maach kõit hiekꞌaajem

2  1 Keena, pãar tꞌum mua mʌch chaainjö daupii wai chitaawai pãrag 
kꞌap hamkꞌĩir mʌg hẽsap gaai mʌgta jaaupʌï chirʌm, mag kꞌapꞌʌ 

hapꞌöbaadeewai pekau waum hugua. Pari mʌg jaaupʌï chirʌm hãba, hãb 
kꞌãijã pekau hee burrmʌn maach abogado wai nʌm, Hẽwandam chi Haai dʌï 
maach kõit hiekꞌaajem; ma Jesucristoou. Hirua hõor dʌï hagpierraa hichdëu 
kꞌap nem waaujeewai maach dʌïjã hagjö haju. 2 Jesucristota maach pekau kõit 
hʌdʌraa hich tꞌõopijim, mag hich tꞌõopibarmua maach pekau happaijã kꞌaba 
tꞌum hich hiek hʌk̈ꞌa nʌm kꞌʌʌn dënpa Hẽwandamau chugpaapʌïmamkꞌĩir.

3  Maachta Hẽwandamau nem jaau sim hipierraa nʌmʌn magan 
chadcha maadëu kꞌapꞌʌ nʌm, ya maach hi dënkꞌa nʌm. 4 Pari hãbmua 
kꞌãijã “Mʌʌn hi dënëu” ha sim, pari mag simta bʌ̃ʌrjã hirua nem jaau 
sim hipierraa kꞌaba simʌn magan sĩi sëunemgau hich hiiupaita mag hi 
dën ha nʌrrʌm; magan maguajã hagtꞌa chadam hiek kꞌaugbata sim. 5 Pari 
jũrr maach hi hipierraa nʌm kꞌʌʌnaun chadau chadcha wajapchata hi 
kꞌõsi nʌm. Mag hi kꞌõsi nʌm gaaimua maadëu kꞌapꞌʌ nʌm, chadchata hi 
dënkꞌa nʌm. 6  Hiin Hẽwandam dën haawai hi dʌ̈i chirʌm ha sim wounan 
chadcha mʌg jẽb gaai haawai hich Cristo nʌrraajerrjöta nʌrraju haai sim.

Hiek Hiiur
7 Cristo gaaimua kꞌodamnaan, cha mua pãrag jãga haju haai nʌ ha 

jaaupʌ̈i chirʌm chan hiek hiiurcha kꞌabam. Mʌg hiekꞌan har nawe 
pãachdëu warrcha Jesucristo hiek hʌ̈kꞌa pꞌöbaadëwe hũrtarr hiekpaiu; 
wajapcharan dich kꞌapeen kꞌa kꞌõsi hapi jaau sim hiekma. 8  Mag nawe 
pãachdëu hũrtarr hab mamʌ mua mʌg pꞌã chirʌmʌn, ya tag warrgar 
pãach kꞌĩchag hee naajerr kꞌʌʌn kꞌaba hararag chaar heeta hich Cristo 
dʌ̈icha naawai, hichiita pãar hatꞌeyan chi hiiurkꞌa sim. Magua hich Jesuu 
hich kꞌapeen daupii haajerrjö pãraujã hagjö pãach kꞌapeen daupii wai nʌm.

9 Hãbmua kꞌãijã Cristo dʌï sĩewai hararag hee sim ha sim, pari mag simta 
Cristo gaaimua hich kꞌodkꞌa simjã hoomapꞌa sim chan magan maan hagtꞌa kꞌĩchag 
hee sĩewaita mag sim, bʌʌ̃rjã maach peerdʌajem hiek kꞌaugba. 10 Magarrau har 
chadcha Cristo gaaimua hich kꞌodkꞌa tꞌʌnʌm kꞌʌʌn tꞌum daupii wai sim wounan 
chadcha hararag heeta kꞌajapꞌa nʌrrʌmjö sim, bʌʌ̃rjã kꞌaibag waujujã kꞌĩirjuba. 
11 Pari magba har Cristo gaaimua dich kꞌodkꞌa kꞌërʌmjã hoomapꞌa wai simʌn 
hagtꞌa hich mag kꞌĩchag heeta simjö sim; hich mag sim gaaimuata dau kꞌĩsumjö 
nʌrraawai pekaúa hich hëudʌ harrumjö simjã kꞌaugba sim.

12 Keena, har hewaa Hẽwandam hiek hʌk̈ꞌa nʌm gaaimua hagtꞌa chaainjö 
kꞌitꞌëem kꞌʌʌn, Hẽwandamau Jesucristo gaaimua ya pãach pekau perdonaabarm 
pãrau kꞌapꞌʌ naawaita mʌg hẽsap pãrag pꞌã deepʌï chirʌm. 13 Keena, pãachdëu 
Hẽwandam hiek hʌk̈ꞌatarr gaai hubʌ nʌm gaaimua ya chi jöoinkꞌa nʌm kꞌʌʌnjã 
hagjö warrgar nem tꞌum hompaawaiwe sĩerr hag Hẽwandampaita pãrau kꞌapꞌʌ 
naawai pãragjã mʌg hẽsap pꞌã deepʌï chirʌm. Maimua pãar har Hẽwandam 
hiek hʌk̈ꞌatarr hagtꞌa dʌr̈rʌʌ̈cha kꞌaba nʌm gaaimua sĩi hewaa jöoinpagkꞌamam 
kꞌʌʌnjö nʌm kꞌʌʌn, pãraujã ya hagjö chi dajãumie nem kꞌaibag sĩerrʌm pãach 
garmua pödpʌïwi nʌm haawaita pãragjã hagjö mʌg hẽsap pꞌã deepʌï chirʌm.

14 Deeu hũwaai pãrag jaaukꞌim: Hagtꞌa chaainjö kꞌitꞌëem kꞌʌʌn, ya pãrau 
Hẽwandam pãach Haaikꞌa simjã kꞌapꞌʌ naawai, pãrag mʌg hẽsap pꞌã deepʌï 
chirʌm. Jöoinaan, warr nem tꞌum hompaawaiwe sĩerr hich hag Hẽwandampaita 
kꞌapꞌʌ naawai pãragjã mʌg hẽsap pꞌã deepʌï chirʌm. Hẽwannaan, pãraujã 
pãachdëu Hẽwandam hiek hʌk̈ꞌatarr gaai hubʌnaa pãach tꞌãar heecha wai 
wënʌrrʌmua hĩchab chi dajãumieu nem kꞌaigbam waupiejemjã pãach garmua 
pödpʌïwi naawai pãragjã hagjö mʌg hẽsap pꞌã deepʌï chirʌm.

15 Magua ya chi jöoinag hawiajã pãrag mag chirʌm: hoob pãrau sĩi mʌg 
jẽb gaai parhoobam kꞌʌʌnau hamach kꞌõchagpierr nem waaujemʌgta 
hee hamiet. Hãbmua kꞌãijã magʌm nem waujuuta hʌ̃rcha kꞌĩirju sim kꞌai, 
magan magua chan jũrr Hẽwandamta kꞌõchkꞌaba sim. 16 Mʌig heegar jãg 
dichdëu nem kꞌõchagpierrta nem waum kꞌõchkꞌabaadëp haajem kꞌĩirjug, wa 
nem dich dawagaa hoowaijã dich dënkꞌapim kꞌõsim kꞌĩirjug maimua har 
pꞌatkꞌondam paraam kꞌʌʌnjã hãba haata tꞌöbaadëp haajem kꞌĩirjug chan hich 
Hẽwandamauta dee sim kꞌaba sĩi hich mʌig heegarm kꞌĩirjugpaiu. 17 Pari 
mʌg jẽb gaai jãg hõor pekau waupieg nem kꞌaigbam pöm tꞌʌnʌmʌn mʌg 
durr höm hed tꞌum dʌ̈i chugpaju; pari magba jũrr har Hẽwandamau kꞌõsim 
nempaita waaujem kꞌʌʌnan chad hich Hẽwandam dʌ̈ita hich mag nʌisiju.

Sëu paraam kꞌʌʌn maimua sëu chukꞌum kꞌʌʌn
18 Chaaina, mʌg durran ya hich heegar paju hora pabaadëm. ¿Pãrau hũrba haajẽ, 

anticristo bëeju hanʌm? Ya mʌʌgwaiwejã maach Cristo chaar hoomapꞌanaa hi 
higar kꞌaba hiekꞌaajem kꞌʌʌn tꞌʌnʌm, anticristonaan haajem kꞌʌʌn. Hõor sëukꞌa jãg 
nʌrrjëem gaaimua ya maadëu kꞌapꞌʌ nʌm, chadchata ya mʌg durr heegar paimʌʌ 
sim. 19 Pari jãg nʌrrjëem kꞌʌʌnan maach heem harr kꞌʌʌnpaita hĩs jãg Cristo 
higar kꞌaba hiekꞌa nʌrrjëem; mag maach heem kꞌʌʌn hajieb mamʌ, ham chadcha 
maachjö Cristo dën kꞌabajierram. Ham chadcha maachjö Cristo dën harr hakꞌiin 
hagtꞌa maach dʌï hogdʌba wënʌrrakꞌam. Pari juaujö hich Hẽwandamau jãgpi 
simʌn, jãan maach hee maach kꞌapeen hanʌm kꞌʌʌnjã chadcha Cristo dën chaar 
kꞌaba nʌmta jãg nʌrrjëemjã merag chukꞌu kꞌap hamkꞌĩrau.

20 Pari pãragjã Cristoou hich Hẽwandam Hakꞌaar chaar deetarr wai 
naawai mua kꞌapꞌʌ chirʌm pãrau jãgbaju. Mag pãrau chadam hiek kꞌapꞌʌ 
naawai jãg warm kꞌʌʌn dënjö hi hichaaur habaju. 21 Magua mua pãrag 
mʌg hẽsap pꞌã deepʌ̈i chirʌm chan mag pãrau bʌ̃ʌrjã kꞌaugba naawai 
kꞌabam; mag kꞌãai pãrau chadam hiek kꞌapꞌʌ naawaita pãrag mʌg hẽsap 
pꞌã deepʌ̈i chirʌm. Mag nʌm dʌ̈i pãrau kꞌapꞌʌ nʌm hĩchab, har chi sëukꞌa 
nem hĩgkꞌaajem kꞌʌʌn chan chadam hiek hʌ̈kꞌaajem kꞌʌʌn heem kꞌabam.

22  Pãrau kꞌapꞌʌ nʌm chijã hagá chi sëumie chaar. Chi sëumie charan, har 
Jesús higwia “Jã chan Hẽwandamaucha jʌr hauwia pʌïtarr Cristo kꞌabajim” 
ha hiekꞌaajem kꞌʌʌnau. Hich magʌm kꞌʌʌnpai kꞌabahab anticristonaan, 
hamach garmuata Cristo dʌï hiekkꞌõr hautarr kꞌʌʌn; hich hakꞌʌʌnpaiu 
hĩchab Hẽwandam chi Haai hiekjã hʌ̈kꞌaba, hi Hiewaa Cristo hiekjã hʌ̈kꞌaba 

haajem kꞌʌʌn. 23 Har chi Hẽwandam Hiewaa Cristo hiekjã hʌ̈kꞌaba simuan 
waragta Hẽwandam chi Haaijã hiseg sim; magarrau har chadcha Hẽwandam 
Hiewaa Cristo higar simʌn chadau hĩchab chi Haai dʌïjã kꞌapeerkꞌa sim.

24 Maguata muan pãragan warrcha pãachdëu maach peerdʌajem hiek 
hʌk̈ꞌatarrta hich mag pãach tꞌãar hee wai naapi jaau chirʌm. Jãg maach 
peerdʌajem hiekta pãrau pãach tꞌãar hee wai nʌmʌn, pãachchajã hĩchab 
Cristo dʌï kꞌapeerkꞌanaa chi Haai dʌïjã hich mag kꞌapeerkꞌa wënʌrraju. 25 Hich 
Cristooucha jaauwaijã maachin hich dʌïta hich mag pꞌë wai nʌrraju ha jaaujim.

26  Jãg sĩi pãach kꞌũguraag hẽkꞌaajem kꞌʌʌn gaaimuata mua pãrag kꞌap 
hamkꞌĩir mʌg pꞌã deepʌ̈i chirʌm. 27 Pari pãrau hich Hẽwandam Hakꞌaarta 
pãach tꞌãar hee wai naawai muata pãrag jaauju kꞌaba chirʌm, mag pãar 
tꞌãar hee simuata hichdëu kꞌap pãrag jaaumaawai. Hirua nem jaau sim 
chan sëukꞌaa kꞌaba chadcharau. Maguata hich chi Hẽwandam Hakꞌarau 
pãachig jaaujemjö Cristo dʌ̈ita hogdʌba hich jãg nʌisit.

28  Chaaina, deeu pʌaba muan pãragan, Cristo dʌ̈ita hogdʌba nʌisit ha 
chirʌm, maagwai deeu hi bëewaijã hi högkꞌaju kꞌãyau warag chigag chukꞌu 
hi dʌ̈i naag. 29 Pãrau kꞌapꞌʌ nʌm, maach Pör Jesucristoou nem hagchata 
hichdëu kꞌap nem waaujem. Maagwai hĩchab kꞌapꞌʌ haju haai nʌm, tꞌum 
nem hagcha nem waaujem kꞌʌʌnjã hagjö Hẽwandam chaainkꞌa nʌm.

Hẽwandam chaainkꞌa nʌm kꞌʌʌn jãga nʌ

3  1 Keena pãadë kꞌĩirjubat jãga Hẽwandamau maach kꞌõsi sĩ: mag hich 
garmua maach kꞌõsi sĩewai hirua maachig hich chaain ha tꞌʌr̃ju haai 

sim, maach chadcha hich chaain haawai. Sĩi har parhooba hi hiek hʌk̈ꞌaba 
nʌm kꞌʌʌnau chan hich Hẽwandam Hiewaa mʌg jẽb gaai sĩetꞌuurwaijã pöd hi 
kꞌaug hauba harr haawaita hĩs mʌg maach Hẽwandamau hich chaainkꞌa wai 
simjã pöd kꞌaugba nʌm, jãga hawia mag nʌ. 2 Cristo gaaimua kꞌodamnaan, ya 
maachin chadchata Hẽwandam chaainau. Mʌʌgwaiwe chan maadëu kꞌaugba 
nʌm, jãga nʌisiju kꞌai mʌg hatag pawiajã; hãba maadëu kꞌapꞌʌmjö nʌmʌn, 
Cristo dʌnʌʌubaichëm hed maach hichjö hapꞌöbaadëjupaita kꞌapꞌʌ nʌm, ya 
mag hedan dau daau kꞌĩirchata hi hoopꞌöbaadëju haawai. 3 Pari tꞌum mag 
hamach daúacha hi hooju kꞌĩirju nʌm kꞌʌʌnan mʌʌgwaiweta wajapꞌa naaju 
hẽkꞌaajem, hich jãg Jesucristojã kꞌaibag chukꞌu wajapꞌata sĩerrʌmjö.

4 Hẽwandamau hoowai nem kꞌaigbam tꞌum pekau haawai tꞌum har nem 
kꞌaigbamta waaujem kꞌʌʌnan pekauta wau nʌm. 5 Pãrau kꞌapꞌʌ nʌm, Jesucristo 
mʌg jẽb gaai bëewai mʌig heegarm kꞌʌʌn pekau chugpaaju jʌraanta bëejim, 
hichjö pekau chukꞌu paapʌïmaag. Maadëu kꞌapꞌʌ nʌm, hí bʌʌ̃rjã pekau chukꞌu 
kꞌitʌm. 6 Magua har hi dʌïta hich mag kꞌapeerkꞌa wënʌrrʌm kꞌʌʌn chan hich 
mag pekau hee wënʌrraba haajem. Pari magba har hagtꞌa hamach pekau heeta 
hich mag wënʌrraajem kꞌʌʌnaun bʌʌ̃rjã hi kꞌaugba naawaita mag wënʌrraajem. 
7 Chaaina, ni hiwiir hãbamʌgjã hʌdʌraa pãach kꞌũgurpimiet: Hõor wajapꞌam 
kꞌʌʌnaun nem hagchata waaujem, hich Cristojã woun wajapꞌam haawai; 8 pari 

magba har pekauta wau nʌm kꞌʌʌnan mepeer dën haawaita mag nʌm, hich chi 
mepeerjã hich warrgarwe hich mag pekau wau sĩerraawai. Wajapcharan hich 
Hẽwandam Hiewaa mʌg jẽb gaai bëetarran, mag meperau hõor kꞌũgur wai 
simua pekau hee preso pꞌë wai sĩerrjö narr kꞌʌʌn hi jua chaaur weeukꞌapʌÿaanta 
bëejim, tag meperagta maach hʌr̃pai hapimaaugau.

9 Chadcha Hẽwandam Hakꞌaar hatꞌam gaaimua hũwaai tꞌaabatarrjö 
haadëm chan tag hich mag hich pekau heepai nʌrraba haajem, ya 
hich Hẽwandamau deebarm kꞌĩirjugta wai sĩewai. Wajapcharan mag 
Hẽwandam chaaikꞌa sim haawaita ya tag hich pekau hee nʌrraba haajem. 
10 Har nem wajapꞌam wauba ni dich kꞌapeenjã kꞌa kꞌõchkꞌaba sim chan 
Hẽwandam dën kꞌaba sim. Mag gaaimua hĩchab kꞌapꞌʌ haajem, chijã 
kꞌʌʌnta Hẽwandam chaainá maimua chijã kꞌʌʌnta mepeer chaainá.

Hagdaujö dich kꞌapeen kꞌa kꞌõsi nʌm
11 Keena, warrcha pãrag maach Pör Jesucristo hiek jaauwai pãrau 

hũrtarran hagdaujö dich kꞌapeen kꞌa kꞌõsita hapi jaaujim; ma hajim pãrau 
nacha hũrtarr hiek. 12  Magua maach chan pöd Caínjö kꞌaibag haju kꞌaba 
nʌm. Cainau mepeer higarta sĩerr haawai hich heeum tꞌõopʌ̈ijim. ¿Kꞌan 
jãgwi hirua mag hich heeum tꞌõojĩ? Hichdëu nem kꞌaigba wau sim daar 
hich heeumua hich kꞌãai nem wajapꞌa wau sim Hẽwandamaujã wajapꞌa 
hoo sĩerr gaaimuama.

13 Cristo gaaimua kꞌodamnaan, jãg Cainau hich heeum hoomapꞌa harrjö 
Hẽwandam hiek hʌk̈ꞌaba nʌm kꞌʌʌnau jũrr pãachdëu hʌk̈ꞌa durrum gaaimua 
pãach hoomapꞌa haawai, hoob magʌm gaaimua warag, “¿Jãgwia jãg maach 
hoomapꞌa nʌ?” hamiet. 14 Mag kꞌãai warag dich kꞌapeenta kꞌa kꞌõsi habat, 
hich Cristoou jaautarrjö. Dich kꞌapeenta kꞌa kꞌõsi hamʌn, maadëu kꞌapꞌʌ nʌm, 
chadcha chi hokꞌoomkꞌa narrta hich dʌï wënʌrramkꞌĩir hich dënkꞌa wai sim, 
Cristoou. Maimua kꞌapꞌʌ nʌm hĩchab hagjö har dich kꞌapeen kꞌa kꞌõchkꞌaba 
simʌn, maan hagtꞌa hokꞌoo nʌrrʌm gaaimua Cristo dën kꞌaba sĩewaiu. 15 Har 
Cristo gaaimua dich kꞌodkꞌa kꞌërʌmta kꞌa hisëe simʌn magan maguan hõor 
tꞌõojemua kꞌĩirjuajem dʌï hãbata kꞌĩirju sim. Pãrau kꞌapꞌʌ nʌm, hõor tꞌõojem 
kꞌʌʌnau chan hãbmuajã Hẽwandam hich tꞌãar hee chukꞌu sim. 16 Jesucristoou 
maach kõit hich tꞌõopitarr gaaimuata maadëu kꞌapꞌʌ nʌm, kꞌan hagá dich 
kꞌapeen kꞌa kꞌõchag. Mag maach daupigau hich tꞌõopitarr haawaita maachdëujã 
hagjö Cristo gaaimua dich kꞌodkꞌa durrum kꞌʌʌn kõit ham daupigau dich 
tꞌõopiju hakꞌiinjã hagjö hʌdʌraa dich tꞌõopiju haai nʌm. 17 Pari hãb pꞌatkꞌon 
paraa simua kꞌãijã Hẽwandam hiek hʌk̈ꞌa sim ha simta hich kꞌapeenau nemdam 
hig nʌm kꞌapꞌʌ simjã hoobamjöo sim, jãga mag wounau Hẽwandam tꞌumaam 
kꞌʌʌn daupii kꞌitʌmta hich tꞌãar hee wai chiraawai hiruajã hagjö hõor daupii 
chirʌm habarju. 18 Chaaina, maadëu sĩi dich kꞌapeenag par hiiupaita “Muan pʌ 
kꞌõsi chirʌm” haju kꞌaba nʌm; mag kꞌãai chadcha ham hatꞌee nem wajapꞌa wau 
nʌmuata hamag kꞌapꞌʌ hapiju haai nʌm, maadëu chadcha ham kꞌõsi nʌm.

Jãga kꞌapꞌʌ haju haai nʌ maach Hẽwandam dënkꞌa nʌm
19 Mag dich kꞌapeen tꞌumaa kꞌa kꞌõsi wënʌrrʌmʌn chadau maadëu kꞌapꞌʌ 

nʌm, maach Hẽwandam hiek chaarta hʌk̈ꞌa naawai hi higar nʌm; mag nʌm 
haiguin chadau hʌk̈ꞌaa chaarta hʌk̈ꞌa nʌm haju haai nʌm. 20 Mag hʌk̈ꞌaa chaar 
hʌk̈ꞌa nʌmta nem kꞌaigba waauwaijã maach kꞌĩirjugaupai maachig jajaaukꞌamjö 
hakꞌiinjã, maach kꞌĩirjug kꞌãaijã hʌr̃pai sim wai nʌm: ma Hẽwandamau. Hiruata 
nem tꞌum kꞌapꞌʌ haajeewai maadëu hi dau na nem hagcha wauju hẽkꞌa nʌmjã 
hirua kꞌapꞌʌ sim. 21 Kꞌodamnaan, pari maach nem kꞌaigba wauba naawai maach 
kꞌĩirjugjã kꞌõinaa simʌn, magan Hẽwandamag jëeuwaijã maadëu hinag chukꞌuta 
hirig jëeuju haai nʌm. 22 Magta hirig jëeu nʌmʌn, maadëu hichig jëeubarm 
tꞌum hirua maachig deeju, hichdëu hoowai maadëu hi hipierraanaa hirua nem 
kꞌõsimpaita wau naawai. 23 Hirua maachig waupi jaau simʌn hãba hich Hiewaa 
hiekta hʌk̈ꞌapi simʌu; mag nʌm dʌï hĩchab hich Jesucristoou waupi jaautarrjö 
hagdaujöta dich kꞌapeen kꞌa kꞌõsi hapi sim. 24 Har mag hi hipierraa wënʌrrʌm 
kꞌʌʌnta hi kꞌapeenau, maagwai hichjã jũrr ham kꞌaperau. Mag chadcha hich 
Hakꞌaar maachig deetarr gaaimua maadëu kꞌapꞌʌ nʌm, chadcha hí maach dʌï sim.

Jãga kꞌapꞌʌ haju hõor chadcha Hẽwandam higar nʌmua nem jaau nʌm

4  1 Keena Cristo gaaimua kꞌodamnaan, hĩsin hõor sëunemkꞌam kꞌʌʌn neeme 
tꞌʌnʌm; mag sëukꞌa wënʌrrʌmta hamach hiiupain Hẽwandamau jaaupitarr 

hiekta jaau wënʌrrʌm haajem, sĩi magʌm gaaimua hõor kꞌũguraag. Hoob jãg 
parhooba nem jaau nʌmta Hẽwandamau jaaupitarr hiekta jaau wënʌrrʌm haajem 
kꞌʌʌn hiek hʌk̈ꞌamiet. Hamau jaau nʌm kꞌap haag, hʌk̈ꞌaju nawe hajapꞌa kꞌĩirjubat, 
chadcha Hẽwandam Hakꞌaar chaar hamach hee wai naawaita mag hiekꞌa nʌ wa 
sĩi dösãtauta mag hiekꞌapi sĩ. 2 Hẽwandam Hakꞌarauta mag hiekꞌapi sim kꞌap haag 
mʌgta habat: Pãachdëu hũurwai Jesucristoon chadcha hich Hẽwandam Hiewaa 
chaarta parhoobam chaaidamjö tꞌaabachëwia sĩi hich mʌg wounkꞌata hõor hee 
nʌrrajim ha jaaumʌn, magan chadcha Hẽwandam Hakꞌarau jaaupitarr hiekta jaau 
wënʌrrʌm. 3 Pari har Jesús chan mag kꞌabata bëejim ha jaau nʌm kꞌʌʌnau chan 
Hẽwandam Hakꞌaar charau jaaupi simjö jaaubata nʌm. Chi mag sëukꞌa nem jaau 
wënʌrrʌm kꞌʌʌnaun Cristo hoomapꞌanaa hi higar kꞌabata nem jaau nʌm. ¿Pãrau 
hũrba haajẽ mag anticristo bëeju hanʌm? Magtarr haawai jãg sëukꞌa nem jaau 
wënʌrrʌm kꞌʌʌnaun hi bëeju nawe ya hi hiekta jaau wënʌrrabahab. 4 Keena, pãar 
chadcha Hẽwandam chaain haawai hi Hakꞌaar chaar sĩi dösãt mʌg jẽb gaai sĩejem 
kꞌãaijã jua tꞌeeg hʌr̃pai sĩerrʌmta wai nʌm; magua jãg sëukꞌa nem jaau nʌrrjëem 
kꞌʌʌnagjã hʌü hʌdʌraa pãach kꞌũgurpibajierram. 5 Jãg chi sëukꞌa nem jaaujem 
kꞌʌʌnaun sĩi mʌig heegarm kꞌʌʌn kꞌĩirjugpaita jaau naawai Cristo hichaaurta 
jaau nʌm. Magua hõrau ham hiek hũrm kꞌõsi hũurjerram, hamach kꞌapeen hiek 
haawai. 6 Pari maach hagjö mʌig heegarm kꞌʌʌnkꞌa nʌmta jũrr Hẽwandam dënkꞌa 
nʌm. Maagwai chi Hẽwandam hamach tꞌãar hee wai nʌm kꞌʌʌnaupaita maach 
hiek hũrm kꞌõsi hũurjerram. Pari Hẽwandam dën kꞌabam kꞌʌʌnau chan bʌʌ̃rjã 

maachdëu jaau nʌm hiek hũrmapꞌa haajem. Maguata hãbmua kꞌãijã Hẽwandam 
hiekta jaau nʌrrʌm hanʌmta maadëu jaau nʌm hũrmapꞌa simʌn magan maig 
merag chukꞌu sim, chadam hiek jaauba sĩi chikꞌam kꞌũguraagta mag nʌrrʌm.

Hẽwandamau tꞌumaam kꞌʌʌn daupii haajem
7 Keena Cristo gaaimua kꞌodamnaan, Hẽwandamau hich garmuata maach kꞌõsi 

sĩewai maadëujã hagdaujöta jũrr dich kꞌapeen kꞌa kꞌõsi haju haai nʌm. Tꞌum har 
hagdaujö dich kꞌapeen kꞌa kꞌõsi haajem kꞌʌʌnan Hẽwandam chaainkꞌanaa hich 
Hẽwandam kꞌĩirjugjã kꞌapꞌʌ paaukꞌamam, hichdëu hõor kꞌõsi simjöta hamaujã kꞌõsi 
naawai. 8 Mamʌ har hamach kꞌapeenjã kꞌa kꞌõchkꞌaba nʌm kꞌʌʌn chan warrcha 
hamachdëu Hẽwandam hamach tꞌãar hee haujim hanʌm hedjã chadcha tꞌãraucha 
hʌk̈ꞌawia hauba harr haawaita mag nʌm. Magba hakꞌiin hamau hamach kꞌapeen 
daupii haajeekꞌam, hich jãg Hẽwandamaujã tꞌumaam kꞌʌʌn daupii haajemjö. 
9 Mag hichdëu maach daupii sim kꞌap hapiegta Hẽwandamau hich Chaai hãbpai 
kꞌitʌm mʌg jẽb gaai pʌïjim, mag pʌïwia meebarmua maach hich dënkꞌa hauwia 
hich mag hich dʌï wai nʌrraag. 10 Mag Hẽwandamau maach kꞌõsi sim chan mag 
maachdëuta nacha maach garmua hi kꞌõchkꞌatarr haawai kꞌaba, hich garmuata 
maach daupigau hich Chaai pʌïjim, maach kõit hʌdʌraa hich tꞌõopimkꞌĩir, mag 
hich tꞌõopibarmua maach kꞌaibag chugpaapʌÿaag. 11 Hẽwandamau mag maach 
kꞌõsi haajeewai maachdëujã hagjöta jũrr dich kꞌapeen kꞌa kꞌõsi haju keena. 
12 Mamʌ ¿jãga Hẽwandam maach dʌï sim hõrau kꞌapꞌʌ nʌ? Chadcha dau daau 
chan maadëu Hẽwandam hooba haajem; pari maadëu hagdaujö dich kꞌapeen 
kꞌa kꞌõsita wënʌrrʌmʌn, magan chadcha hich Hẽwandamauta hamag dau daau 
hich hoopi simjö sim, mag dich kꞌapeen kꞌa kꞌõsi nʌm gaaimua. Wajapcharan mag 
nʌm haigta Hẽwandam maach dʌï sim, hagtꞌa hichdëu hõor kꞌõsi sim hamag 
kꞌap hamkꞌĩir. 13 Mag maach Hẽwandam dʌï kꞌapeerkꞌa nʌm hanʌmjã kꞌapꞌʌ 
nʌmʌn, hich Hẽwandamau maach dʌï mag kꞌapeerkꞌam kꞌõchgau hich garmua 
hich Hakꞌaar maachig deetarr haawaiu. 14 Mag nʌm dʌï hĩchab chi Hayau hich 
Hiewaag hõor peerdʌ haumkꞌĩir pʌïtarrjã marau maach daúacha hootarr haawaita 
mag kꞌapꞌʌ jaau nʌm, chadcha Hẽwandam maach dʌï kꞌapeerkꞌaju haai sim hõrag 
kꞌap hamkꞌĩir. 15 Maadëuta Jesuun chadcha Hẽwandam Hiewaa haawai hich 
dʌï hãba sim hawia hi haumʌn, magan maachin Hẽwandam dʌïta kꞌapeerkꞌam 
hiek kꞌapeerkꞌa nʌm. 16 Mag Hẽwandam maach dʌï sĩewaita maadëu kꞌapꞌʌ nʌm, 
chadcha hirua maach kꞌõsi sim. Hẽwandamau tꞌumaam kꞌʌʌn daupii haajemjöta 
dich kꞌapeenjã daupii simʌn, magan Hẽwandam dʌï kꞌapeerkꞌa sĩewaita mag 
hich kꞌapeen daupii sim. 17 Mag maach kꞌõsi sim kꞌapꞌʌ naawaita warag maach 
garmuajã hʌr̃cha maadëu hi kꞌõsi nʌm. Mag, hõor hi hagkꞌa nʌm hedjã hi 
högkꞌaba naaju, mʌig heegar nʌwejã Hẽwandamau hich Hiewaa kꞌõsi haajemjö 
maachjã hirua kꞌõsi sim kꞌapꞌʌ naawai. 18 Hẽwandamau chadcha maach kꞌõsi sim 
maadëu kꞌapꞌʌ nʌm haig hi högkꞌaba haajem; magju kꞌãai dich kꞌõsi sim kꞌapꞌʌ 
naawai bʌʌ̃rjã dich dʌï kꞌaigbajujã kꞌĩirjubaju. Maadëu hi högkꞌa nʌmʌn, magan 
dich kꞌaibag kꞌãijã wauju kꞌĩirjuwiau. Magua, Hẽwandamau hõor hi hagkꞌam hed 

maachjã hirua kꞌaigba haju kꞌĩirju nʌmʌn, magan hagtꞌa wajapcha maach kꞌõsi sim 
kꞌaugba naawaita mag kꞌĩirju nʌm. 19 Hich garmuata nacha maach kꞌõchkꞌatarr 
haawai hĩsin maachdëujã maadëu hi kꞌõsi nʌm. 20 Hãbmua kꞌãijã, “Mua 
Hẽwandam kꞌõsi chitʌm” ha sim; pari mag simta dich kꞌapeenjã kꞌa kꞌõchkꞌaba 
simʌn, magan maan sĩi sëukꞌaawaita mag hiekꞌa sim. Chi mag hiekꞌa simua hich 
kꞌapeen dʌï kꞌĩircha hoo simta mag kꞌa kꞌõchkꞌaba sim kꞌai, jãga mag Hẽwandam 
hichdëu bʌʌ̃rjã hooba haajemta hirua kꞌõsi habarju. 21 Jesucristoou maachig 
jaau pʌatarr maadëu kꞌapꞌʌ nʌm. Mag hirua jaau pʌarran mʌgau: “Pua chadcha 
Hẽwandam kꞌõsi sim kꞌai, magan pʌch kꞌapeenjã hich hagjö kꞌa kꞌõsi habá,” ha sim.

Jesús hiek hʌ̈kꞌaawain dich garmuata kꞌaibag tꞌum pödpäaijem

5  1 Jesuun chadcha Hẽwandamau hich Hiewaa hichdëucha pʌïtarr haawaita 
hi dʌï hãba sim hawia hau sim wounan magan ya Hẽwandam chaairau. 

Magbarm haig hagjö tagam kꞌʌʌn Hẽwandam chaainkꞌa nʌm kꞌʌʌnaujã 
hagjö hi kꞌõsi haju haai nʌm. ¿Jãgwi? Chi Haaijã kꞌõsi naawaima; pöd chi 
Haai happai daupiinaa chi chaain kꞌõchkꞌaba haju haai kꞌaba nʌm. 2 ¿Jãga 
mag maadëu hi chaainkꞌa nʌm kꞌʌʌnjã kꞌõsi nʌm kꞌap habarju? Chadcha hich 
Hẽwandamjã daupii naawai hirua nem jaau sim hipierraa nem waauwaima. 
Mag hi hipierraa wënʌrrʌmʌn, hi chaainjã daupii wai wënʌrraju. 3 Chadcha 
Hẽwandam daupii nʌm hanʌmʌn hirua nem jaau sim tꞌum hi hipierraa nʌmʌu; 
mag hirua maachig waupi jaau sim nem chan maadëu pödbaju hayaam nem 
kꞌabam. 4 Tꞌum maach chi Hẽwandam chaainkꞌa nʌm kꞌʌʌnau chan pekaúg 
hʌdʌʌr dich deeba haajem, dich garmuata pödpʌp̈ʌï haajeewai. 5 Mag maadëu 
magʌm pekau pöd nʌmʌn, Jesús Hẽwandam Hiewaa hich Hẽwandam dʌï 
hãba sĩerrʌm hiek hʌk̈ꞌa wënʌrrʌm gaaimuata mag pödpäaijem.

Hẽwandamau hich Chaai kꞌaugpitarr
6 ¿Pari jãga mag Jesús Hẽwandam Hiewaakꞌa sim maadëu kꞌapꞌʌ nʌ? Jesús 

pör choo nʌm haig hich Hẽwandamaucha hʌg̃tꞌarmua jaauwia pakuls gaai ya 
meemaa haawaijã hagjö jaautarr haawaima. Mag nʌm dʌï hich Hẽwandam 
Hakꞌaar chadcha nem jaaujemuajã kꞌapꞌʌ hapiejem, Jesús chadcha Hẽwandam 
Hiewaakꞌa sim. 7-8 Haragan biek numí hich Chaai hichë sim hõrag hich hiekcha 
hũrpijim hʌg̃tꞌarmua: hi pör choo naawai maimua ya tꞌõopʌÿaag pakuls 
gaai hi wai naawaijã hagjö hũrpijim. Maimua hĩs hewag pawiajã hich hag 
hiekpaita Hẽwandam Hakꞌaar maach tꞌãar hee simuajã kꞌapꞌʌ hapiejem, hí 
chadcha Hẽwandam Hiewaakꞌa sim. 9 Mʌig heegarm kꞌʌʌnaujã maachig nem 
mag haawai maadëu hʌk̈ꞌaajeewai hich Hẽwandamaucha Jesús higwia hich 
Chaai ha jaau sim chará wajapcha hʌk̈ꞌaju haai nʌm, hichdëuchata mag jaau 
sĩewai. 10 Chadcha chi Hẽwandam Hiewaa hiekta hʌk̈ꞌa simuan hich tꞌãar hee 
kꞌapꞌʌ sĩsim, chadam hiekta hichdëu hʌk̈ꞌabarm. Mamʌ mag Jesús higwia 
hich Hẽwandamaucha hi Hiewaa ha jaau simjã hʌk̈ꞌaba simuan warag hich 
Hẽwandamta sëunemeg pꞌë sim, hirua jaau sim hʌk̈ꞌabam gaaimua. 11 Mag 

hirua maachig jaau sim hiekꞌan, maach hich dënkꞌa hauwia hich mag hich dʌï 
wënʌrrapijuuta jaau sim; pari mag hi dënkꞌanaa hi dʌï hich mag wënʌrrajuun, 
hãba hich Hẽwandam Hiewaa gaaimuapaiu. 12 Magua chi Hẽwandam Hiewaata 
hich tꞌãar hee hau simʌn hĩchab warreta hiiu sĩsiejem, hi dʌï hich mag hi dënkꞌa 
nʌrraag. Pari chi Hẽwandam Hiewaata hauba sim chan hagtꞌa hi dën kꞌaba sim, 
hi dʌï hich mag hiiu nʌrraag. Magʌm kꞌʌʌn pöd hi dʌï hich mag nʌrrabam.

Juanau hãbmiecha hõor wawitarr
13  Keena, pãar Hẽwandam Hiewaa hiek hʌ̈kꞌaajem kꞌʌʌnagta mʌg 

hẽsap pꞌã deepʌ̈i chirʌm, ya pãar hi dënkꞌa naawai chadcha pãach hi dʌ̈i 
hich mag wënʌrraju kꞌap hamkꞌĩir.

14 Maadëu kꞌapꞌʌ nʌm hĩchab, hich Hẽwandamau kꞌõsi simjö maadëu 
hirig jëeuwain hirua maach hiek hũrb kꞌaba hũurjem. 15 Mag hichig 
jëeuwai maach hiek hũurjem kꞌapꞌʌ naawai mag jëeubarmjã ya wai 
nʌmjöta kꞌĩirjuju haai nʌm, chadcha hirua deeb kꞌaba deeju haawai.

16 Hãbmua kꞌãijã dich kꞌaperau pekau wau sim hoomʌn, hi kõit Hẽwandamag 
jëeuju haai sim; majã juau hogtꞌom kꞌĩmie durr hich barpʌïmkꞌĩirjö Cristo 
hichaaur nem jaau nʌrraba sim kꞌai mamʌ. Mag hi kõit jëeumʌn, Hẽwandamau 
hiiupi hauwia hich dënkꞌa hauju, hich mag hich dʌï wai nʌrraag. Hẽwandamau 
pödba haawai kꞌabam, pari pogkꞌa hõrau pekau wau nʌm hirua chugpaaba 
haajem, mag hamach barpʌïmkꞌĩirjö Cristo hiek kꞌapꞌʌ nʌmta juau hogtꞌom 
hi hichaaur nem jaau wënʌrraawai. Magʌm pekauta wau nʌm kõit chan mua 
pãrau jëeuju haai nʌm haba chirʌm. Magʌm paran pãrau parta jëeuju, hichiita 
Hẽwandamau hisegju haawai. 17 Nem kꞌaigbam tꞌum pekaukꞌa höbër sim, pari 
magʌm Hẽwandamau chugpaabapäaiwai kꞌĩmie durr maju harrjã maba haajem.

18 Maadëu kꞌapꞌʌ nʌm, Hẽwandamta hich Haaikꞌa wai sim woun chan hich 
mag hich pekau hee nʌrraba haajem, hich Hẽwandam Hiewaauchata hi 
tꞌʌa wai sĩewai. Magua dösãtaujã pöd pekau hee tꞌʌ haum hiek hi tꞌʌ hauba 
haajem. 19 Maadëu kꞌapꞌʌ nʌm, maach chadcha Hẽwandam dënkꞌa nʌm; 
pari kꞌapꞌʌ nʌm hĩchab, mʌg jẽb gaai hõor pöm sĩi dösãtauta hich jua heegar 
pꞌë wai sim. 20 Maadëu kꞌapꞌʌ nʌm hĩchab, Hẽwandam Hiewaa maach hee 
bëewiata maachig kꞌĩirjug deechëjim, Hẽwandam chaarta wajapcha kꞌap 
hamkꞌĩir. Mag gaaimuata maachin chadcha hich Hẽwandam chaar dʌïta 
wënʌrrʌm, pari wajapcharan chi Hiewaa Jesucristo dʌïjã hagjö naawai 
mamʌ. Mag Cristota Hẽwandam chaar hanaa maach hich mag hiiupiejemʌu.

21 Chaaina, hãbmiecha pãrag jaaukꞌim: Jãg Hẽwandam hiek jaau nʌm 
hanʌmjã Hẽwandam hiek chaar kꞌabamʌgta hee hapiju hẽkꞌaajem kꞌʌʌn 
dʌ̈i kꞌĩir kꞌapꞌʌ habat.

Magdam hajim pãrag jaaum hig chirarr. Hayoo keena,
Juan 

Dich kꞌapeen daupii wënʌrraju haai nʌm

1 Mʌʌn Juanau. Mʌch chi jöoirauchata pãar hich Hẽwandamaucha hich 
iglesiakꞌa hautarr kꞌʌʌn hatꞌee mʌg hẽsap pꞌã chirʌm, hag hee tꞌum chi hʌk̈ꞌa 
durrum kꞌʌʌnag. Mua chadcha pãar kꞌõsi chitʌm; wajapcharan mʌch happaimua 
kꞌaba, tꞌum har maachjö Hẽwandam hiek chaarta kꞌapꞌʌ nʌm kꞌʌʌnaujã hagjö 
pãar kꞌõsi nʌm. 2 Mua mag pãar kꞌõsi chitʌmʌn, Hẽwandam hiek chaar mʌchdëu 
hʌk̈ꞌa chirʌmta pãraujã hʌk̈ꞌa naawaiu; mag chadam hiek maachdëu hʌk̈ꞌa 
nʌmʌn mʌg hatag pawiajã hich mag maach tꞌãar hee sĩerraju. 3 Hẽwandam chi 
Hayau maimua chi Hiewaa Jesucristooujã pãar hʌü wai naapim kꞌõsinaa pãar 
heeg hoopim kꞌõsi chirʌm dʌï hĩchab pãachdëu chadam hiek hʌk̈ꞌa nʌm gaaimua 
kꞌõinaa hagdaujö dich kꞌapeenjã kꞌa kꞌõsita wënʌrrapim kꞌõsi chirʌm.

2 JUAN
Biek numiim hẽsap   

  Juanau pꞌã deepʌ̈itarr
Kꞌaíu pꞌãjĩ maimua kꞌai hatꞌeeta pꞌãjĩ. Hachamʌ ́maimua hãbakꞌai biek tꞌãrjupam hich 

Juanau pꞌãtarr dʌï hoowai bʌgtꞌʌ kꞌitꞌëem, maimua hãbpaim dʌï hamach numpai hiyʌʌ̈ 
nʌmjöta pꞌã sim. Deeum kꞌʌʌn jaau simjö hichdëupai hich jaauwai hiin “jöoin” haajem (v. 
1). Hĩs nasi pawi hoowai maadëu hajappai kꞌaugba nʌm kꞌaígta deepʌïjĩ. Pogkꞌa negöon dën 
gaai hoowai iglesiaag hajimjöo sim; mamʌ hĩchab hoowai hʌʌi hãb Cristo gaaimua hich 
dʌï kꞌodkꞌa sĩerragta deepʌïjimjöojã sim. Maach hatꞌee chan mag hajap dawaa kꞌaba sĩewai 
kꞌaugba naab mamʌ, hich chi pꞌãtarr jöoirau nem kꞌaauga sĩejim, kꞌai hatꞌeeta pꞌã sĩejĩ.

Kꞌan jawaagta pꞌãjĩ. Mʌg cartadam bʌtꞌʌ kꞌitab mamʌ Juanau nem hiek tꞌeegta hiekꞌa 
sim, mag Hẽwandam hi gaai tꞌʌwi sĩi parhoobam kꞌĩirjug jaau wënʌrrarr gaaimua chi 
hʌk̈ꞌa durrarr kꞌʌʌn kꞌũgur hauwi hamachig paa hauju hẽkꞌa wënʌrrarr kꞌʌʌn hëugar. Hi 
hiek jãgʌm kꞌʌʌnau Cristoou jaau pʌatarr hiek kꞌabamta dich haig bëewi jaaucheewai 
dich di haigjã jẽerpibaju haai sim haajem. Magʌm kꞌʌʌnag chan “Hʌü pãar bëejim” wa 

“Hʌü petat” hajujã kꞌaba sim hanaabá. Mag nʌrrjëem kꞌʌʌnta maadëu dich haig jẽerpinaa 
ham hajapꞌa trataawain dich paarmuata hamau mag sëukꞌa nem jaau wënʌrrʌmjã dʌï 
jaaunaa hamau nem kꞌaigba wau wënʌrrʌmjã dʌï wau nʌmjö sim hanʌm (vs. 10-11).

4 Mʌ honee chirʌm keena, chadcha pãar hee hãaur kꞌʌʌn hich Hẽwandamau 
maachig wënʌrrapi jaau simjö hamachdëu chadam hiek hʌk̈ꞌatarr hipierraata 
wënʌrrʌm mʌch daúa hootarr haawai. 5 Hĩsjã nawe pãachig jaautarr hiekpaita 
deeu pʌaba pãrag, hagdaujö dich kꞌapeen kꞌa kꞌõsi haju haai nʌm ha chirʌm. 
Mua pãrag mag pꞌã deepʌï chirʌm chan hiek hiiur kꞌabam; mʌg hiekꞌan warr 
pãachdëu hũrtarr hiekpaiu. 6 Chadcha chi Hẽwandam kꞌõsi simuan hirua nem 
jaau sim tꞌum hi hipierraata nem waaujem. Pari hʌr̃cha hirua maachig waupi 
jaau simʌn, har nacha pãachig jaau nʌm haig hũrtarrjö, hagdaujö dich kꞌapeen 
daupiita wënʌrrapi jaau simʌu.

Sĩi chikꞌam kꞌũguurjem kꞌʌʌn
7 Jãg hõor pöm sĩi sëukꞌa pãar kꞌũguraagpai Jesús chan woun chaar 

kꞌabamta jãg nʌrrajim ha jaau nʌm kꞌʌʌn kꞌapan tꞌʌnaawai, muan pãragan 
warrgarwe mag pãachdëu hʌ̈kꞌatarr hiekta kꞌĩir heyaa hapi chirʌm, hʌdʌʌr 
pãach kꞌũgurpimaaugau. Chi jãg wënʌrrʌm kꞌʌʌnan sĩi chikꞌam kꞌũguurjem 
kꞌʌʌn hanaa Cristojã hoomapꞌa nʌm kꞌʌʌnau. 8 Pãachdëu Hẽwandam 
hiek hʌ̈kꞌatarr gaai hubʌ wënʌrrʌm paar hʌg̃tꞌar paawaijã hirua deeju ha 
sim tꞌum chadcha haum kꞌõsi nʌm kꞌai, kꞌĩir kꞌapꞌʌnaa hõor sĩi jãg sëukꞌa 
nʌrrjëem kꞌʌʌn hiek hoob hʌ̈kꞌamiet. Pãrau magba hʌdʌraata hamag pãach 
kꞌũgurpim chan hirua mag nem deeju ha simjã tꞌumcha haubaju.

9 Hãbmua kꞌãijã maach Pör Jesucristo hiekta bigaau sĩunaa hag kꞌãai 
wajapcharamta jawaag hawia hi hiek kꞌabamta jaau nʌrrʌmʌn, magan 
Hẽwandam hi dʌ̈i kꞌaba sim. Mamʌ Cristoou jaau pʌarr hiek hichdëu 
hʌ̈kꞌatarrta hogdʌba hʌ̈kꞌa simʌn chadau hich Hẽwandam chi Haai dʌ̈i 
chi Hiewaajã hi dʌ̈i nʌm. 10 Hãbmua kꞌãijã pãach di haig bëewia Cristoou 
jaau pʌarr hiek kꞌabamta jaaucheewai hoob pãach di haig jẽerpimiet, ni sĩi 
hirig hʌü pʌ bëejim wa hʌü pet kꞌãijã hamiet. 11 Chi mag nʌrrjëem kꞌʌʌnag 
saludaa nʌm kꞌʌʌnan hamau mag nem kꞌaigba jaau nʌmjã dʌ̈i hamach 
paarmua jaau nʌmjöta nʌm, magʌm gaaimua warag hõor hokꞌoomkꞌĩir.

Hãbmiem salud
12 Pãrag nem jaauju pöoma wai chirʌm; pari sĩi mʌg hẽsap gaaipai 

chan mua jaaupʌïbam. Magju kꞌãai mʌchchata pãar haar mawia pãar dʌï 
kꞌĩirchata hiyʌ̈ʌ ham kꞌõsi chirʌm, maach tꞌumaa hãba wajapcha honee haag.

13 Maujã hĩchab pãarjö hich Hẽwandamaucha jʌr hawia Cristo gaaimua 
pãar iglesia heem kꞌʌʌn dʌï kꞌodkꞌa durrum kꞌʌʌnau pãrag salud deepʌï nʌm.

Mʌgdam hajim pãrag jaaum hig chirarr. Hayoo keena,
Juan 

Gayo gaaimua Juan honee harr
1 ¿Jãgpai chirʌ ́Gayo, kꞌapeer wʌj̈ʌü? Mʌ hich jöoi Juanauta pʌrʌg mʌg 

hẽsap pꞌã deepʌ̈i chirʌm, chadcha mʌchdëu pʌ kꞌõsi chitaawai.
2 Cristo gaaimua kꞌodam, muan Hẽwandamagta pʌ kõit jëeu kꞌitaajem, jãg 

pʌch Hẽwandam dʌï hʌü chirʌmjö tagam nemdam waauwaijã wajapꞌata 
höbëbërkꞌam dʌï pʌch kꞌa monakꞌata chitamkꞌĩir. 3 Mʌ honee chirʌm chadcha, 
hermanonaan bëe nʌm kꞌʌʌnau jaauwai pʌ chadam hiek gaaita hubʌ hogdʌba 
chiraajem ha mʌchig jaauchë nʌm hũrwia. 4 Mʌchdëu Cristo hiek jaau chitʌm 
hũrwia hʌk̈ꞌatarr gaaimua jãg mʌch chaainjö kꞌitꞌëem kꞌʌʌn chadcharam hiek 
gaai jaau sim hipierraa wënʌrrʌm ha hũurwaita chadcha mʌ honee chiraajem; 
deeum nem jaau nʌm hũurwai chan jãgcha mʌ honee haba chitʌm.

5 Hermano, pua chadcha Cristo gaaimua maach kꞌodkꞌa tꞌʌnʌm kꞌʌʌn dʌïjã 
Hẽwandamau waupim kꞌõsi haajemjöta haajem ham dʌï; pari maagjem chan 
sĩi pʌch kꞌapkꞌʌʌn haawai kꞌaba, warpmua Hẽwandam hiek jawaan bëe nʌm 
kꞌʌʌn dʌïta pua mag wajapꞌa haajem. 6 Mag hamau mʌrʌg pʌ jaaucheewai 
hamau chi hʌ̈kꞌa durrum kꞌʌʌn kꞌapan tꞌʌnʌm dakꞌĩirta jaau naajim, jãga 

3 JUAN
Biek tꞌãrjupam hẽsap   

  Juanau pꞌã deepʌ̈itarr
Kꞌaíu pꞌãjĩ maimua kꞌaíg deepäaigta pꞌãjĩ. Chamʌg tꞌãrjupam cartadamjã 

hĩchab hich Juanau hich kꞌapkꞌʌʌn hanaa hich kꞌapeer Gayo haajerrag 
deepäaigta pꞌãjim (vs. 1). Mag hermanodaman hag perasöm iglesia heem kꞌʌʌnau 
hajapꞌa kꞌapꞌʌ naajim haju hayaa sim.

Kꞌan jawaag hajĩ. Biek numiim carta hichdëu pꞌã deepäaiwai hag gaai sĩi Cristo hiek 
chaar kꞌabamta parhoob nem jaau nʌrrjëem kꞌʌʌn chan hõrag hamach haigjã jẽerpiba 
jaaupʌï sim. Pari mʌg Gayoog deepʌïtarr gaai chan magba, hante jũrr maach peerdʌajem 
hiekta jaau wënʌrrʌm kꞌʌʌnan hajapꞌata hamag recibiimkꞌĩir warag ham kꞌĩir honeeta 
hiekꞌa sim. Juan hiekꞌõoin di chaaurmua wa dö chaaurmua kꞌãijã hõordam dich haig 
bëewai mag hajapꞌa recibiipi nʌmʌn, mʌg Testamento Hiiur gaai biek kꞌapan chadcha 
hich magta haju haai nʌm ha sim (Mt. 10:40-42; Ro. 12:13; 1 Ti. 3:2; Tit. 1:8; 1 Pe. 4:9).

pua hʌü ham kꞌĩir jãsenkꞌajĩ. Jãkꞌʌʌn wounaan deeu pʌch haar weetwai 
Hẽwandamau waupi jaau simjö hamau nemdam hig nʌm tꞌumaa hamag jʌr 
deebá, hamach dʌï warramkꞌĩir. 7 Ham jãg wënʌrrʌmʌn, chadcha Cristo 
hiek chaar jawaagta jãg wënʌrrabahab; mag wënʌrrʌmjã Hẽwandam hiek 
hʌ̈kꞌaba nʌm kꞌʌʌnag chan nem jëeuba wënʌrrʌm. 8 Magua maachdëuta 
jũrr hamau nem hig nʌmjã kꞌap haju haai nʌm, mag hamau nemdam hig 
nʌm dee nʌmua warag Hẽwandam hiek chaarta jaaumkꞌĩir. Mag nʌm haig 
maadëu warag Hẽwandam hiekta maach paarmua haaidʌpi nʌm.

Ejemplo wajapꞌam jaaunaa ejemplo kꞌaigbamjã jaautarr
9 Mua jam chi hʌ̈kꞌa durrum kꞌʌʌnag hũrmkꞌĩirta nawe mʌchdëu hẽsap pꞌã 

deepʌïtarr gaai jaaupʌïjim, hʌü mag Cristo hiek jaau wënʌrrʌm kꞌʌʌn pãach 
hee recibiimkꞌĩir. Mamʌ magtarrta Diotrefeeu, hichta tꞌumaam kꞌʌʌn kꞌãaijã 
hʌ̃rpai ham kꞌõsi sĩewai, hirua mʌ hiek hasekasmapꞌa sim. 10 Hich jãg chitʌm 
hatꞌee, mʌchcha jam baarwai mua pãar dakꞌĩir hirig hiekꞌaju; maumua 
mua hũurwai hichdëuta jãg mʌ hëugarjã sëukꞌa chadam hiek kꞌabampa 
hõrag jaau nʌrraajem haajem. Pari wajapcharan mag sëukꞌa simpaijã kꞌaba, 
hermanonaan warpmua Hẽwandam hiek jawaan bëewaijã hõor recibiiba 
simta bigaaum kꞌʌʌnau recibiim hiigwaijã hidëu recibiipiba haajem hanʌm. 
Mag nʌm hee hãbmua kꞌãijã hõor recibiimʌn mag hermanodam warre 
iglesia heemuajã jʌrpʌïpiejem haajem, mag warpmua berr recibiitarr kõit.

11 Hermano, hoob pua ejemplo kꞌaigbam chan hau chitam; mag kꞌãai ejemplo 
wajapꞌamta hatꞌá. Pua kꞌapꞌʌ sim, har chi nem kꞌaigbam waaujem kꞌʌʌnan 
Hẽwandamjã kꞌaugba naawaita mag nem kꞌaigba wau sĩerrjëem; pari nem 
wajapꞌa wau nʌm kꞌʌʌnan Hẽwandam dʌï naawaita mag nem wajapꞌa waaujem.

12 Magta sim maach hermano Demetrio. Chadam hiek hichdëu kꞌaugtarr hipierr 
nem hajapꞌa wau simuata hich hiiucha jaau simjö merag chukꞌu kꞌapꞌʌ hapi sim, 
hichdëu chadcha nem wajapꞌa wau sim. Magua tꞌum chi hʌk̈ꞌa durrum kꞌʌʌnau hi 
hëugar wajapꞌa jaaujem. Mʌchdëujã mag kꞌapꞌʌ chiraawaita hirua chadcha nem 
wajapꞌa wau sim ha chirʌm. Pua kꞌapꞌʌ sim, mua chadcha nem jaau chitʌm.

Hãbmiecharam salud
13 Mua pʌrʌg nem jaauju pöoma wai chirʌm; pari mʌg hẽsap gaai 

pöd tꞌum jaaupʌ̈ibam. 14 Mʌchdëun pʌ dʌ̈i jöpcha kꞌĩircha hooju kꞌĩirju 
chirʌm; maigta maach hiyʌ̈ʌ haju.

15 Gayo, pʌ kꞌõinaa chiramkꞌĩir muan Hẽwandamagta pʌ kõit jëeu chiraajem. 
Pʌ kꞌapkꞌʌʌn mawaam kꞌʌʌnaujã pʌrʌg salud deepʌï nʌm; maagwai jũrr mʌ 
kꞌapkꞌʌʌn pʌch haram kꞌʌʌnagjã hagjö hamachpierr mʌ salud jaaupet.

Mʌgdampai hajim pʌrʌg jaaum hig chirarr. Hayoo kakë,
Pʌch kꞌapꞌʌm, Juan 

3 JUAN

El Nuevo Testamento en waunaan, 2da ed., © 2011, Wycliffe Bible Translators, Inc.



715

Salud
1 Mʌʌn Judaau, Jesucristo chog; mʌchpaiu Santiago heeum. Muata 

pãrag mʌg hẽsap pꞌã chirʌm, pãar har hich Hẽwandamaujã kꞌõsinaa 
hich hiek hʌ̈kꞌamkꞌĩir hichdëucha tꞌʌ̃r hautarr kꞌʌʌn haawai Jesucristoou 
tꞌʌa wai sĩejem kꞌʌʌnag. 2  Keena, mʌ salud hatꞌat. Muan Hẽwandamagta 
pãar kõit jëeu chirʌm, hichdëuta dʌ̈rrcha pãar heeg hoowia pãach heejã 
kꞌõinaa hapinaa hich dënjö warag dich kꞌapeenjã kꞌa kꞌõsi hapimkꞌĩir.

JUDAS
Judas hẽsap deepʌ̈itarr

Kꞌaíu pꞌãjĩ maimua chijã kꞌʌʌn hatꞌeeta pꞌãjĩ. Mʌg carta pꞌãtarr woun Judas ha 
tꞌʌr̃ sĩejim haajem. Hich mʌg Judas Santiago dʌï Jesús heeugpeen hajim hanaabá, hãd 
hãbam kꞌʌʌn. Mʌg cartadamjã hĩchab, jöoi Juanau hichdëu nacharam deepʌïtarrjö, 
iglesiapierr deepʌp̈ʌïgmamua tꞌumaam kꞌʌʌnag tꞌʌr̃mkꞌĩirta Judaau deepʌïjim haajem.

Kꞌan jawaag hajĩ. Judas hiek, warr hirua mʌg cartadam pꞌãju kꞌĩirjutarran, 
jãga Jesuu maach peerdʌ haaujẽ ha jawaagta pꞌãju kꞌĩirjubaadëjim haajem. Mamʌ 
magtarrta hichdëu hũurwai, mag Hẽwandam hiek jaau nʌm hanʌm kꞌʌʌnjã 
sĩi parhoob nem jaau nʌmua chikꞌam kꞌũgur wënʌrrʌm ha hũrbaawaita jũrr 
chi hʌ̈kꞌa durrum kꞌʌʌnag hamachdëu nacha hũrwi hʌ̈kꞌatarr hiek gaai hubʌ 
hamkꞌĩirta pꞌãjim hanaabá. Hirua chan hichjö hʌü hʌ̈kꞌa durrarr kꞌʌʌndam sĩi 
mag nʌrrjëe harr kꞌʌʌnau kꞌũgurwi sĩi hamachjö hapimapꞌa sĩejim (vs. 3-4). 
Magarrau mag nacha hamachdëu hũrtarr hiekꞌan chadau hich mag hogdʌba 
hʌ̈kꞌanaa, hamach paarmua jaaunaa, bigaaum kꞌʌʌnagjã hich magta jaaupi jaauju 
haai nʌmgui hajim hanʌm (vs. 3,20; Gá. 1:6-9; 1 Ti. 1:19; 6:3,20-21; 2 Ti. 1:13-14).

Jãg Hẽwandam hiek jawaag chi machnaan hanʌmjã sĩi chikꞌam kꞌũgur wënʌrrʌm 
kꞌʌʌnan hamach jãg wënʌrrʌm gaaimua Hẽwandamau ham gaai jerrba mas hab kꞌaba 
mas haju kꞌap hamkꞌĩir, warr hamach parhoob wënʌrrarr gaaimua Hẽwandamau sĩi 
par daúa hooba harr kꞌʌʌn higwi, Judaau maachig ejemplodam jaau sim:

Israelnaan hamach tꞌãar tꞌeegau hʌk̈ꞌajã hʌk̈ꞌaba harr (v. 5);
angelnaan Hẽwandam chognaan harrta hi hichaaur hatarr (v. 6);
Sodomapien dʌï Gomorrapien parhoob hamach hõor kꞌabam dʌïpa tꞌʌnarr (v. 7);
Cainau hich heeum tꞌõotarr (v. 11);
Balaam sĩi pꞌatkꞌon ganam kꞌõchgau Hẽwandam hiek hũrba harr (v. 11);
maimua Coré hichta warm kꞌʌʌn kꞌãaijã hʌr̃pai haju hẽkꞌatarr (v. 11).

Chad kꞌabam hiekta jaaujem kꞌʌʌn 
(2 Pe. 2:1-7)

3 Keena, maach peerdʌajem hiek maach tꞌumaam kꞌʌʌnau hãba wai nʌm 
jawaagta mʌg hẽsap pꞌãm kꞌõchaaga chirajim; pari magtarrta jãg Hẽwandam 
hiek hʌk̈ꞌa nʌm hawi hamach kꞌaugbajupii hawi hermanonaan chaar hee jãg 
sëukꞌa nʌrrjëe haawaita heeupemjö mʌg pãrag pꞌã deepʌï chirʌm, pãachdëu 
hʌk̈ꞌa nʌm hiek hisegba warag hag kõitta dich kꞌapeen kõit jãau nʌmjö dʌï 
hubʌ ham dʌï hiek tꞌierrkꞌa durrumua hʌdʌʌr pãach kꞌũgur haupimaaugau. 
Jãg pãrau hʌk̈ꞌa nʌmta Hẽwandam hiek charau, har Jesuu hich hi jaaumkꞌĩir 
hichdëucha jʌr hautarr kꞌʌʌnau nacha pãachig jaautarr. Jãg hamau pãrag 
jaautarran, parhoobam kꞌʌʌnau hagjö hi hiek hawi jaau nʌm hʌk̈ꞌam hugua 
hajim. 4 Pari jãg sëukꞌa nʌrrjëem kꞌʌʌnan hõor kꞌaigbam kꞌʌʌnau; jãkꞌʌʌn 
Hẽwandamau hich hiek gaai jaau simjö jerrba kꞌĩmie durr barkꞌʌʌiju kꞌʌʌn 
kꞌabahab. Maguata hamau maach Pör Jesucristo hichta hãbpai tꞌumaam kꞌʌʌn 
kꞌãaijã hʌr̃pai sĩerrʌmta higba, warag hi hisegnaa, Hẽwandam hõor dʌï wajapꞌa 
kꞌitaawai hamach chig habaju hawi, sĩi hamachdëu nem waum haigta waaujem.

5 Mua kꞌapꞌʌ chirʌm, pãrau meraa kꞌaba nʌm cha mua jawaagpam hiek. Pari 
kꞌĩirjubat jãgajĩ warrgarjã Hẽwandamau hich hisegtarr kꞌʌʌn dʌï: Maach Pör 
Hẽwandamau maach jöoin israelnaan hichdëu Egiptopien jua heemua hʌü 
peerdʌ haujim. Pari magtarrjã hichdëu nem jaau sim hipierraa kꞌaba harr kꞌʌʌnan 
israelnaan harr hãba hichiita kꞌëchpʌïjim. 6 Maimua hagjö kꞌĩir heyaa habat 
hĩchab, jãga hich Hẽwandam chognaan hich Hẽwandam dʌïcha naajerrta hich 
kꞌãai hʌr̃pai haju hẽkꞌatarr gaaimua hich chognaan harr hãba hich haarmua 
barkꞌʌʌipʌïjĩ. Pãadë kꞌĩirjubat hĩs ham jãga nʌ: Hẽwandamau jʌk̃ꞌanaa kꞌĩchag 
hee ham preso pꞌë wai sim, hich maig höbëraajã kꞌaugba, hichdëu mʌg durr hi 
hagkꞌam hedta warag ham kꞌaibag wauwi hich mag wënʌrraju jawaag. 7 Kꞌĩir 
heyaa habat hĩchab jãgajĩ Hẽwandamau Sodomapien dʌï, Gomorrapien dʌï 
maimua hag dakꞌa deeum pꞌöbör nʌnʌid harr kꞌʌʌn dʌïjã hagjö. Hamau parhooba 
sĩi hamach hʌʌin kꞌabam dʌïta hamachdëu ham haig hanaa hamach kꞌamannaan 
hapꞌajã hʌʌin dʌí̈mjö haajeejim. Hamach mag tꞌʌnarr gaaimua Hẽwandamau 
sĩi chi pꞌöbör tꞌum hag hee hõor tꞌʌnarrpa warre hörpʌïjim. Mag ham hörtarran, 
magʌm gaaimua jãga kꞌĩmie durrjã mag pꞌöbör hörtarrjö hõt huu wëjöm tꞌõjã tꞌõba 
sĩerrʌm heeta hichdëu barkꞌʌʌiju tꞌumaam kꞌʌʌnag kꞌap hamkꞌĩir hajim.

8 Warrgarwe Hẽwandamau hõor kꞌaigbam kꞌʌʌn dʌï maagjerr kꞌapꞌʌ nʌmta, 
jãg pãrag sëukꞌa nem jaaujem kꞌʌʌnaun warag Hẽwandamauta hamach kꞌãaipi 
hauwia hiek durag jaautarr wajapꞌa kꞌapꞌʌ nʌm hawia, warag hamachdëupai 
hamach morjã sʌrkꞌaba hãrpinaa bigaaum kꞌʌʌnjã hãrpiejem. Mag nʌm dʌï 
hĩchab maach Pör Hẽwandam chadcha jua tꞌeeg sĩerrʌmta serbiibag pꞌënaa 
hamachdëuta kꞌapcha nʌm hawia, Hẽwandam chognaan wa mepeen hawiajã 
högkꞌaba jũur hiekꞌaajem. 9 Pari ham kꞌãai Hẽwandam chognaan pör Arcángel 
Miguel haajemuajã, Moisés meebaadeewai, hi mor hatꞌee mepeer dʌï jũrr 

JUDAS

chikꞌam hipeer hahau kꞌaawaijã bʌ̃ʌrjã hirig kꞌaigbajã hiekꞌaba, sĩi warag “Pʌch 
mʌ dʌï jãg chirʌm paar nau Hẽwandamauta pʌrʌg meeurrau sĩujugui” hajim. 
10 Hẽwandam chogaujã kꞌaigba hiekꞌaba harrta, magju kꞌãai sĩi jãg sëukꞌa 
nem jaau nʌrrjëem kꞌʌʌnauta hamachdëu nem kꞌaugbam higwiapa kꞌaigba 
hiekꞌaajem. Maimua mag hamau nem kꞌapꞌʌ nʌm hanʌmjã sĩi nemchaain 
kꞌĩirjugjöpai nʌmta mag kꞌapꞌʌ nʌm haajem. Mag kꞌapꞌʌ nʌm hanʌmʌn sĩi wir 
haig hamachdëupai hamach kꞌaibag wau nʌmjö nʌmta mag nʌm.

11 ¡Hëh, hapdurr jãg nʌrrjëem kꞌʌʌn! Jãgʌm kꞌʌʌnan Caínjö dich kꞌapeen 
hoomapꞌanaa hamach daar nem wajapꞌa waauwaijã kꞌõchkꞌabata sĩerrjëem. 
Jãgʌm kꞌʌʌnan hĩchab Balaamjö sĩi pꞌatkꞌon ganam kꞌõchgaupaita jãg nʌrrjëem; 
magnaa hamachta warrgar woun Coré haajerrjö chi pörkꞌam kꞌõchkꞌa nʌm. 
Coré mag Moisés hisegwia jũrr hichta chi pörkꞌam kꞌõchkꞌatarr paarjã hich 
higar narr kꞌʌʌnpa Hẽwandamau warre kꞌëchpʌïtarrjö hamjã hagjö kꞌëchpʌïju 
hich Hẽwandamau. 12 Jãgʌm kꞌʌʌnan Cristo maach kõit meetarr kꞌĩir heyaa 
haag biirdʌnaa pãar dʌï hãba tꞌach kꞌoowaijã, hatcha tꞌach pöm waibëenaa 
dödöjö pömjã waibëe nʌm gaaimua sĩi pãar kꞌĩir naaupiejem, mag waibëenaa 
kꞌoowaijã warm kꞌʌʌn dakꞌĩir jũrr hamachta hatchapai haawai. Jãgʌm kꞌʌʌnau 
chan bigaaum kꞌʌʌndamjã kꞌĩirjuba sĩi hamachpaita kꞌĩirju sĩsidʌm. Jãg chadam 
hiekjö nem jaau wënʌrrʌm kꞌʌʌnan par noseg chëbamta sĩi hedjã noseg chëjujö 
tꞌʌnarr pꞌũu haaisirbapäaiwai chëba sĩi hõor kꞌũguurjemjöta sĩsidʌm. Jãgʌm 
kꞌʌʌnan hĩchab nemjĩir bʌʌ̃rjã chëba haajemjöta sĩsidʌm, hamau nem jaau nʌm 
hũrwia hõrau bʌʌ̃rjã kꞌĩirjug wajapꞌamjã hauba naawai. Hamach mag sĩsidʌm 
gaaimua ya biek numí kꞌëchwia nʌmjöta nʌm, hamach kꞌaibag hee hich mag 
tꞌaabatarr gaaimua maimua Cristo hiekjã hisegwi hi hichaaurta nem jaau nʌm 
gaaimua. Maigta ya pa chi kꞌaarpa jẽunaa hörbapʌïmjö haju Hẽwandamau ham 
dʌï. 13 Jãgʌm kꞌʌʌnau chan nem wajapꞌa wauba sĩi maach dawag kꞌabam nem 
hapꞌata waaujem. Mag hamau nem wau nʌm kꞌĩirjuawai chan sĩi dö higaau 
nem maach hinaam tꞌʌʌuba tꞌʌnʌmjöta sĩsidʌm. Jãgʌm kꞌʌʌnan hĩchab har sĩi 
pꞌĩdag pꞌug mawia kꞌĩchag hee chukkꞌu haadeejemjöta sĩsidʌm, hamau nem 
jaau nʌm gaaimua bʌʌ̃rjã hõrau nem wajapꞌam kꞌaugba haajeewai. Hamach 
nem kꞌaigba wau nʌm gaaimua hamjã hich jãgta Hẽwandamau ham kꞌĩchag 
hee pʌïb kꞌaba pʌïju, hich mam naam hiek nʌisimkꞌĩir. 14 Hich jãg kꞌaigba 
sëukꞌa nem jaau nʌrrjëe haju kꞌʌʌn higwiata hĩchab Hẽwandam hi jaaumie 
Enoc haajerraujã warrgarwe Adán homparr haigmua hagtꞌa hõor pömcha kꞌaba 
nʌwe ya hichdëu hoo wai simjö magju kꞌapꞌʌ mʌg pꞌã pʌajim haajem:

“Mua maach Pör Hẽwandam hoojimgui” hajim hanʌm “hich 
chognaan pöoma tꞌʌnʌm dʌ̈i hurum.

 15 Mag hurumʌn hõor tꞌum kꞌaigbam kꞌʌʌnag hamachdëu nem kꞌaibag waunaa
parhooba hich higwia hiparii hiekꞌaajerr paarjã ham kꞌaibag wauju 

jawaanta hurumgui” hajim hanʌm.
Magta hiekꞌajim haajem jöoi Enoc haajerrau. 16 Maguata jãg sëukꞌa nem jaau 
nʌm kꞌʌʌnan hamach kꞌaigba haawaijã sĩi kꞌĩu jʌmba warag deeum kꞌʌʌn gaai 

tꞌʌwia chikꞌam gaaimuata jãg nʌm haajerram; jãgʌm kꞌʌʌnau chan hamachdëu 
nem hoowaijã sĩi par daúa hooba warre hatꞌuuchata jaaupʌïmaajem. Mag hãba 
hamachdëu nem kꞌõsimpaita wau nʌm gaaimua hamachpai hʌü hajuuta kꞌĩirju 
sĩerrjëem. Hamachpaita tꞌö hiekꞌa sĩerrjëem; maimua chikꞌam tꞌö hiekꞌaawaijã 
mag hiekꞌabarm gaaimua jũrr hamach dʌï wajapꞌa hamkꞌĩirpaita mag hiekꞌa 
sĩerrjëem.

Chi hʌ̈kꞌa durrum kꞌʌʌn wawitarr
17 Kꞌĩir heyaa habat keena, har maach Pör Jesucristoou doce 

hichdëucha jʌr hautarr kꞌʌʌnau pãachig jaautarr hiek. 18 Hamau pãrag 
magjierram: “Keena, ya Hẽwandamau maach hi hagkꞌaju gayaa paawai 
sĩi hõor hamach kꞌõchagpierrta nem waum kꞌõchkꞌanaa chi hʌ̈kꞌa 
durrum kꞌʌʌnjã wau hiekꞌaa neeme sĩsid haju” ha jaaujierram pãrag. 
19 Magtarr haawai chadcha merag chukkꞌu sĩsidʌm, har pãar hee sëukꞌa 
wënʌrraajem kꞌʌʌnau chan bʌ̃ʌrjã Hẽwandam Hakꞌaar chukꞌu haawaita 
mag hamachdëu nem waum haig waunaa hõor hö hãba tꞌʌnarrjã warag 
haaidʌbapʌ̈im.

20 Hermanonaan, pari pãrau hʌ̈kꞌatarr hiek hich Hẽwandamauta 
kꞌaugpitarr haawai bʌ̃ʌrjã mʌg heegarm kꞌĩirjugjö kꞌaba sim. Magua muan 
pãragan hag hiek gaaita pãach kꞌapeenjã hagdaujö bãaupiju hẽkꞌabat ha 
chirʌm. Pãach Hẽwandamag jëeuwaijã hich Hẽwandam Hakꞌarau jëeupi 
simjöta jëeubat. 21 Hẽwandamau pãach kꞌõsi sim kꞌap nem wajapꞌa wau 
nʌm gaaimua hich jãg pãach daupiita pꞌë wai nʌrrapibat hirig. Mag nʌmua 
hãba deeu maach Pör Jesucristo bëeju hedta nʌbat; mag hich pierrwaita 
maach dau haug kꞌaugwi hichjö hich mag tag meejã meeba hich dʌ̈i pꞌë wai 
sĩsiju.

22 Har sëukꞌa nem jaau nʌm kꞌʌʌnau deeum hiekta jaau nʌm hũrwia 
maach Hẽwandam hiek chaarta warag hʌk̈ꞌaju kꞌaugba haadëpꞌʌm kꞌʌʌn 
dau haug kꞌaug paraanaa warag hamag Hẽwandam hiek chaarta pꞌʌʌrba 
jaaunaat, hũwaai hʌk̈ꞌamkꞌĩir. 23 Maimua har warre parhoobam hiekta hʌk̈ꞌa 
nʌm gaaimua ya hõt huu tꞌʌnʌm heeta dʌrbaagpamjö nʌm kꞌʌʌnjã, hokꞌoom 
hiekcha hokꞌooju nawe, ham kꞌaigpër hatꞌat, Hẽwandam hiek chaarta jaau 
nʌmua. Pari warm kꞌʌʌn har hatꞌuucha nʌm kꞌʌʌnjã hagjö dau hee haug kꞌaug 
paraa habat; mag ham dau haug kꞌaug naab mamʌ, ham dʌï kꞌĩir kꞌapꞌʌnaa 
hamau nem waaujemjã put sör memerkꞌömjö warre hisegbat. Jãkꞌʌʌnan 
hamach parhooba pekau wau nʌm gaaimua kꞌajũapata sĩi hagua pꞌuur 
sĩsidʌmjö sĩsidʌm.

Hãbmiecha Hẽwandam tꞌö hiekꞌatarr
24 Pari pãar chadcha maach Hẽwandam hãbpai kꞌitʌm dën haawai hoob 

kꞌĩirjumiet. Hichdëuta maach Pör Jesucristo gaaimua maach peerdʌ hauwia, 
hich jua tꞌeegauta maach pekau hee burrpiba tꞌʌanaa, maach hi hagkꞌam hedjã 

honeeta bʌʌ̃rjã pekau chukꞌu pꞌë hauju, hich mag hich dʌï naamkꞌĩir. 25 Mag 
Hẽwandamta warrgarwejã tꞌumaam kꞌʌʌn kꞌãai chi wajapcharam hanaa chi 
hʌr̃ʌʌcharamʌu; hichpaita mʌg hatagjã chi jua tꞌierr hanaa hich mag hiek tꞌeegjã 
sĩerraju.

Mʌgdam hajim pãrag jaaum hig chirarr. Hayoo keena,
Judas 

1  1 Mʌʌn Juanau, Jesucristo chog. Muata pãrag mʌchdëu hootarr jaaum 
hig chirʌm. Mʌg mua jawaagpam hiekꞌan hich Hẽwandamaucha 

Jesucristoog jaautarrau. Mag hichig jaaubaawaita mʌ kꞌãaipi hauwi mʌrʌg 
jaaujim, jũrr mua hich hiek hʌk̈ꞌa durrum kꞌʌʌnag jaaumkꞌĩir. Mʌg hiek tꞌum 
hich jaaubarmjö chadcha jöpcha haju kꞌap hamkꞌĩir, Jesucristoou hich chog 

EL APOCALIPSIS
Juan kꞌãitarr

Juanau mʌg hich kꞌãitarr hõrag jawaag pꞌãawai ya jöoiraa kꞌitajim haajem. Hich 
mag jaar hĩchab Jesús higar hʌ̈kꞌa durrum kꞌʌʌn hoomaaugau hõrau ham hẽudeejã 
hẽkꞌanaa, cárcel deg pʌïnaa wajappꞌa dau haug waupiejeejim haajem. Hẽwandamau 
hoowai mag hich chaain wajap dau haug wau durrum hoobaawaita jöoi Juan kꞌãaipi 
haujim hanaabá, mag kꞌãaipi hatꞌamua nem tꞌum tꞌʌnʌmʌn hichdëuta kꞌap haajeewai 
mag hich chaain dau hapꞌʌʌ hapi nʌm kꞌʌʌn dʌïjã hichdëu kꞌap haju jawaag.

Magta chadcha Juanau Hẽwandamau hich kꞌãaipinaa hichig hoopitarr tꞌumaa 
pꞌãjim haajem, chi hʌk̈ꞌa durrum kꞌʌʌndam warag kꞌĩir honee hamkꞌĩir; mag nʌm dʌï 
hĩchab hich Cristojã hũwaai deeu bëewi hõor hich dau na kꞌaigba haajerr kꞌʌʌn tꞌum 
tꞌeernaa hisegju kꞌap hamkꞌĩir. Juanaun hich paarmua ya chi hʌk̈ꞌa durrum kꞌʌʌnag 
Cristoou magju kꞌap hapinaa, mʌg jẽb gaai pꞌitꞌurg hau wënʌrrawiajã, warag magʌmjã 
higba Cristo dʌïta hogdʌba hubʌ wënʌrrapim kꞌõchgauta mʌg hẽsap pꞌãjim haajem.

Juanau hichdëu nem hoomatarr hĩgkꞌamam hũurwai, chadcha maach dauderraa haju 
haai sim, dichdëuta hootarr hakꞌiin. Pari maagwai chi hʌk̈ꞌa narr kꞌʌʌnau kꞌapꞌʌ naajim 
hanaabá, Hẽwandamau mʌg durr kꞌaigba haju jaau sim. Juanau hich daúachata hoojim 
haajem, Hẽwandamau mʌg durr hi hagkꞌabarm hed jãga hirua hõor gaai jua kꞌʌaba 
deeju. Hẽwandamau magta hirig nem kꞌĩir pogkꞌe hoopimajim hanaabá, tꞌum hichdëu 
hootarrjöo jaaumamkꞌĩir. Pari chi Hẽwandam hiek hʌk̈ꞌaba nʌm kꞌʌʌnau chan par Juanau 
mag hichdëu hootarrjö wajapꞌa hẽsap gaai pꞌãtarr tꞌʌʌ̃rjerrjã kꞌaugba haajeejim hanaabá.

Ya hĩs hewag paawai Juan kꞌãitarr higwia hõrau hamach kꞌĩirjugpierr jaaujem. 
Pari Hẽwandamau tꞌumaam kꞌʌʌnag hʌ̃rcha kꞌapꞌʌ hapim kꞌõsi simʌn mʌgau: 
Mʌg nʌʌ hawia dëgölp Hẽwandamau Jesucristo dʌ̈imua hamach kꞌa hukꞌur harr 
kꞌʌʌn tꞌum warre sĩi hichdëuta pödpʌ̈iwia hichta hʌ̃rpai sĩsiju. Mag hedan chi 
mepeerpata Hẽwandamau sĩi heeg bʌ̈ʌu bichtꞌʌgbaadëmjöta haju hanaabá. Pari 
magtarr kꞌur har hi hiek hʌ̈kꞌawia hogdʌba hich mag durrarr kꞌʌʌnan hich dʌ̈i hich 
mag wënʌrramkꞌĩir, hʌg̃tꞌar pꞌë harrwia hich mag hich dʌ̈i pꞌë wai sĩsiju haajem.

hãb hʌg̃tꞌar hich dʌï sĩejemʌgta jaaujim, mag mʌ kꞌãaipi hatꞌam hee jũrr 
magua mʌrʌg jaaumkꞌĩir. 2 Magbaawaita Hẽwandamau Jesucristo dʌïmua 
mʌchig hoopinaa mʌchig hũrpitarrpa tꞌumaa pꞌã chirʌm. 3 Chi mʌg mua 
pꞌãbarm hẽsap tꞌʌr̃ sim woun honee haju; maimua honee hajurau hĩchab mʌg 
hich hiek pꞌã sim gaai Hẽwandamau nem tꞌum hichdëu jaau sim hiek hãbmua 
tꞌʌr̃mam hũrwia hag gaai jaau simjö hi hipierraa wënʌrrʌm kꞌʌʌn. Ya chadcha 
tꞌum mʌg hẽsap gaai hichdëu jaau simjö höbëbërg maju dakkꞌa pamam.

Pꞌöbör siete narr hee iglesiapierr Juanau hẽsap pꞌãnaa haaidʌtarr
4-5 Mʌʌn Juanau. Muata mʌg hẽsap pꞌã deepʌï chirʌm Asia durr pꞌöbör siete 

nʌm hee Hẽwandam hiek hʌk̈ꞌa nʌm kꞌʌʌnag. Mua pãar kõit jëeu chirʌm, hichta 
warrgarwe hich mag sĩerranaa mʌg hatagjã hich mag sĩerraju higwia, hich kꞌu 
juupjem kꞌĩirpꞌee hich Hẽwandam Hakꞌaar sĩerrʌm higwia, maimua Jesucristo 
chadam hiek chaarcha jaauchëtarr higwiajã jëeu chirʌm, pãar dau hee haug 
kꞌaug paraanaa pãar hʌü wai nʌm dʌï hĩchab pãar kꞌõinaa wai wënʌrramkꞌĩir. 
Mag Cristota meeba harrjö nacha hiiu pꞌiidʌwia mʌg reinaan tꞌʌnʌm kꞌãaijã hiek 
tꞌeeg hʌr̃cha sĩerrʌm. Hich hag Cristota maach daupigau hʌdʌraa hich tꞌõopijim. 
Magbarmua maach kꞌaibag chugpaapʌïwia 6 hich Haai hanaa hich Hẽwandam 
hatꞌee maachta pꞌadnaankꞌa haujim, hich dʌï hagdaujö hiek tꞌetꞌe wënʌrramkꞌĩir. 
Hirigta hãba tꞌumaam kꞌʌʌnau, “Hich happaita hãba Hẽwandam chaarkꞌa 
sĩerrʌm” ha hiekꞌanaa, “Hichdëupaita warrgarwejã nem tꞌum kꞌapꞌʌnaa mʌg 
hatagjã kꞌapꞌʌ sĩerraju; maata maach Hẽwandamau” ha tꞌö hiekꞌaju haai nʌm.
 7 Cristo, Hẽwandam Hiewaa, hedjã baug hee hurum tꞌumaam kꞌʌʌnau 

hamach daúa hooju, hi tꞌõotarr kꞌʌʌnaupa.
Magbaawai durrpierram kꞌʌʌnau hamach daujã merag pꞌëwi, jũrr 

hamach gaai mas haju kꞌap, hi hökgau hicharaucha bĩejurau.
Magju hanʌm chan sëukꞌaawai kꞌabam.

8 Hich Hẽwandamauta hich higwia, “Mʌchpaita nacharam hẽsapdau Ajönaa chi 
hãbmiecharam Zetajö chitʌm” ha hiekꞌaajem, hich warrgarwejã hich mag sĩerrawi 
mʌg hatagjã hich mag sĩerraju Jöoirau. Hichdëu mag sim haawai hoob kꞌĩirjumiet. 
Hichta Hẽwandamau, tꞌumaam kꞌʌʌn Pör; hi hatꞌee chan pꞌitꞌurm nem chukꞌum.

Kꞌãaipi hatꞌamua maach Pör Jesucristo hootarr
9 Mʌʌn pãach kꞌod har Jesús hiek gaaimua pãachjö pꞌitꞌurg hau pʌʌrba 

kꞌitaajemuata pãrag mʌg hẽsap pꞌã deepʌï chirʌm. Mag pꞌitꞌurg haaujeeb mamʌ, 
hich Jesucristoouta magʌm hãwataagjã juapá deejeewai, magʌmjã higba, 
pꞌitꞌurg jẽedʌ kꞌitʌmua hi haar barwi hi kꞌĩir wajaug hoo wai chitaju. Hẽwandam 
hiek jaau chitʌm dʌï Jesuu nem wau nʌrrarr mʌch daúacha hoojerrta jaau 
chitʌm gaaimua, mau döjãrr pꞌʌram Patmos hanʌm gaai preso chirʌm. 10 Mag 
mʌ preso chirʌmta biek hãb domighed hich Hẽwandam Hakꞌaarta mʌ gaai pꞌẽs 
haicheewai, mʌ dau heertꞌʌg hatꞌamjö habarm hee, trompeta hiekjöta nem jẽbag 
mʌ hëugarmua mʌrʌg hiekꞌachëwia, 11 “Nau mua pʌchig nem hoopibarm tꞌumaa 

hẽsap gaai pꞌãnaa Asia durr pꞌöbör siete nʌm hee mʌ hiek hʌk̈ꞌa nʌm kꞌʌʌn haar 
deebapʌï” hajim: “Efesopienag, Esmirnapienag, Pérgamopienag, Tiatirapienag, 
Sardipienag, Filadelfiapienag maimua Laodiceapienagjã hagjö.”

12 Mʌchig mag hiekꞌabaichëm kꞌap haag hawi mua hewag pꞌʌʌrbanaa hoowai, 
lámpara bʌ ̈hausĩiujemta pꞌĩr dën pꞌurii kꞌitꞌëem hãbam haig siete nʌm hoojim. 
13 Maimua mag lámpara siete nʌm jãrr mua hoowai, woun hãb hich Jöoi Hiewaa 
Jesujöhö simta hichkꞌaarjã haraa correerjö pꞌĩr dën pꞌuu kꞌitʌmua hãi jʌñaa kꞌajũa 
bʌ ̈duurga kꞌĩeb bʌ ̈kꞌãdau haar jũa dʌnʌm hoojim. 14 Mag simʌn kꞌĩirjug kꞌaauga 
sĩerraawai sĩi lanjöta pördam bäppꞌä kꞌitajim, hich kꞌĩirjug kꞌaugau. Maagwai 
hich daúapai nem tꞌum kꞌapꞌʌ haajeewai, hi dau hoowain sĩi hõtdaujöta huujẽer 
huujẽer huujẽer sĩsid hajim. 15 Hi bʌ,̈ sĩi nem hinag hõtdau hee bʌʌ̃upinaa wau 
simjö nem tꞌeega sĩejim, broncejö. Mag nem tꞌeeg sĩewai sĩi huhbʌ hoodʌnaajim, 
bʌʌ̃rjã burrju kꞌaba. Mag hi bʌ ̈broncejö sĩewai sĩi pꞌuu kꞌitajim. Mag sim hiekꞌa 
sim hũurwai, hichta tꞌumaam kꞌʌʌn kꞌãai hiek tꞌeeg sĩerraawai, sĩi pꞌũasdau 
dapagta dö higaau jurrdʌbaichëm hiekjö sĩejim, hi hiek. 16 Mag simua hich 
juachaar gar pꞌĩdag siete wai dʌnaajim; hich hi hee espaar kꞌẽu mii kꞌitʌm pꞌõpá 
garm magwe dëe kꞌitʌmjã wai sĩejim, hagua hich hoomapꞌam kꞌʌʌnag bʌʌ̃rjã hich 
jua jʌmpiba haag. Maimua hi kꞌĩir hoowain sĩi hedau pechagkꞌam hee nem pꞌuum 
hoo nʌmjöta maach dau përpërmjö sĩejim, pöd hi dʌï kꞌĩircha heerpaju kꞌaba.

Magta mʌrʌg mʌch daúacha maach Pör Jesucristoou hich hoopijim.
17 Mag hoobarmʌn mʌʌn sĩi chi meemjöta tꞌʌbëpjã chukꞌu hi bʌk̈ꞌʌrr buju 

haimajim. Mamʌ magbaawai hichdëu mʌ gaai pʌrnaa, “Hoob jãpꞌierram” 
hajim. “Mʌchta nem tꞌum hompaaju nawe chirajim; mʌg durr tꞌum höwiajã 
mʌchta hich mag chirsiju kꞌabahab” hajim mʌrʌg. 18 “Mʌchpai kꞌabahab” 
hajim, “har meewi deeu hiiu pꞌiidʌtarr; magtarr cha hagtꞌa hiiu chirʌm, mʌg 
hatagjã hich mag hiiu chitʌm hiekꞌau. Mʌchdëuta kꞌap chirʌmgui” hajim, 

“jãagwaichata hõor meepiju, maimua mag meewaijã chijã kꞌʌʌnta kꞌĩmie durr 
wëtju” ha hiekꞌamajim mʌrʌg. 19 Maimua mʌrʌg, “Cha pʌchdëu nem hoobarm 
dʌï nau pʌchig hoopibarmpa hẽsap gaai tꞌumaa pꞌã sĩubá” hajim, “mʌʌgwai 
nem hin tꞌʌnʌm, maimua mʌgtarr kꞌurjã nem höbëbërg maju tꞌum pꞌã sĩubá” 
hajim. 20 Maimua mʌrʌg, “¿Pua kꞌapꞌʌ chirʌ”́ hajim “kꞌani jaau sĩ har mua 
mʌch juachaar gar pꞌĩdag siete wai chirarr, maimua lámpara hausĩiujemjã 
pꞌĩr dën siete wai chirarr?” Magnaa hichdëupai, “Har pꞌĩdag siete narr, jã mag 
siete iglesia nʌm hee hagjö pastornaan siete nʌm kꞌʌʌnta jaau simgui” hajim. 

“Maagwai mag chi lámpara hausĩiujem hagjö siete narr, jãkꞌʌʌn Asia durr mag 
iglesia siete nʌmta jaau simgui” ha jaaujim mʌrʌg hich Cristooucha.

Asia durr pꞌöbör siete narr hee iglesiapierr hiek jaaupʌ̈itarr

2  Mag mʌchig Asia durr mag iglesia siete nʌm heem pastornaanag 
hamachpierr hẽsap pꞌãnaa haaidʌpi jaautarr haawai mʌkꞌʌʌn hẽsap 

pãar hatꞌeyau:

1. Efeso pꞌöbör heem pastorrag hiek jaaupʌ̈itarr
1 Efeso pꞌöbör heem pastor:
Maach Pör Jesucristoouta hich himeerba jaaupitarr haawai muata pʌrʌg 

mʌg hẽsap pꞌã chirʌm. Mamʌ chi hiekꞌan hich chi iglesia siete nʌmpierr 
nʌrranaa hich juachaar garmua pãar chi pastornaan siete nʌmjã burrpiba 
wai sĩejemuata pʌrʌg hich himeerba mʌg hẽsap pꞌã deepʌ̈ipijim. Magtarr 
haawai pʌrʌg jaaukꞌim, chamʌ ́pʌ hatꞌeem hiek pʌrʌg jaaupitarrau:

2 Hi hiek pua nem wau sim tꞌumaa hirua kꞌapꞌʌ chirʌm haajem. Hirua kꞌapꞌʌ 
chirʌm haajem, pʌ pꞌidag chadcha nem tꞌeeg sim, mamʌ pua magʌmjã higba 
hich mag jua jeeuba pꞌidkꞌa kꞌitaajem. Pʌch kꞌapeenau nem kꞌaigba waauwaijã 
pua sĩi kꞌĩuu hãwatba haajemjã hirua kꞌappꞌʌ chirʌm haajem. Har hamach 
hiiupai hamta Hẽwandamau hich hi jaaumkꞌĩir jʌr haujim haajem kꞌʌʌn sëu 
pʌr hawaagjã ham dʌï jãau nʌmjö par hiekꞌaupai juapá chach hoowia chadcha 
ham sëunemeg pʌr hautarrjã hirua kꞌapꞌʌ chirʌm haajem. 3 Hi hiek pʌ chadcha 
hi gaaimua pꞌitꞌur kꞌitaajem haajem. Mamʌ magʌmjã pʌ kꞌĩir bʌʌ̃ haa kꞌaugba 
ni kꞌajewaajã kꞌaugba pꞌidkꞌa kꞌitaajem haajem. 4 Pʌ mag kꞌitab mamʌ, hi 
hiek hirua warr pʌ pʌch sĩerrjö hooba chirʌm haajem. ¿Kꞌan jãgwi pua jãg 
warramjöcha hi kꞌõchkꞌaba sĩ? ha sim hichdëu. 5 Magua hirua pʌrʌg, kꞌĩir heyaa 
habá ha sim; hi hiek warr pʌ jãg kꞌaba sĩejim haajem. Hãsie hewag pʌch kꞌaibag 
kꞌĩirjuwia hiseg jëeubá, warr pʌchdëu hi kꞌõsi haajerrjö hi kꞌõsi haag. Mamʌ 
pua magbamʌn, pʌ haar mawia hi hiek hirua warre pʌ iglesia lámpara sörjö 
hisegpʌïju haajem, tag higba haag. 6 Mamʌ jãg hirua Nicolás higar nʌm kꞌʌʌnau 
nem jaau wënʌrrʌm hichdëujã kꞌõchkꞌaba simjö puajã ham higar kꞌaba sĩewai 
hʌü sim haajem. Pua jãg sim haig hi hiek hichjã pʌ higar chirʌm haajem.

7 Magnaa hichdëupai, “Har chi jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag nem jaau sim hũrbat” ha sim. Har pꞌitꞌurg hau 
wënʌrrawiajã hich mag hi kꞌõsi wënʌrrʌm kꞌʌʌnan hʌg̃tꞌar hich Hẽwandam 
dʌ̈icha wënʌrraju haajem. Makꞌʌʌnag hirua Hẽwandam nemjĩir gayam 
nemjõ jõpiju haajem, hõor hich mag hiiu wënʌrrapiejem nemjõ.

2. Esmirna pꞌöbör heem pastorrag hiek jaaupʌ̈itarr
8  Esmirna pꞌöbör heem pastor:
Maach Pör Jesucristoouta hich himeerba jaaupitarr haawai muata 

pʌrʌg mʌg hẽsap pꞌã chirʌm. Mamʌ chi hiekꞌan hich chi Nacharam hanaa 
chi Hãbmiecharam haajemuata pʌrʌg hich himeerba mʌg hẽsap pꞌã 
deepʌ̈ipijim; hajapcharan har meewi deeu hiiu pꞌiidʌtarrauma. Magtarr 
haawai pʌrʌg jaaukꞌim, chamʌ ́pʌ hatꞌeem hiek pʌrʌg jaaupitarrau:

9 Hi hiek pua nem wau sim tꞌum kꞌapꞌʌnaa, pʌ wajappꞌa hi gaaimua pꞌitꞌurg 
hau kꞌitaajemjã hirua kꞌapꞌʌ chirʌm haajem. Hi hiek hirua kꞌapꞌʌ chirʌm 
haajem, pʌʌn chadcha dau hapꞌʌʌ kꞌitʌm. Mamʌ hʌg̃tꞌarin pʌʌn nem 
wajapꞌam paraam haajem. Har hamach hiiupain hamta judionaan haawai 

Hẽwandam chaainau haajem kꞌʌʌnau pʌ hëugar parhooba hiekꞌaajemjã 
hĩchab hirua kꞌapꞌʌ chirʌm haajem. Mamʌ pʌrʌg ham hiek hasekaspiba sim. 
Jãkꞌʌʌnan sĩi dösãt higar naawaita jãg tꞌʌnʌm hanaabá. 10 Hi hiek pʌch dau 
hapꞌʌʌ hajujã hoob högkꞌam haajem. Chadcha pãar Hẽwandam dʌï hubʌ 
nʌm kꞌap haag hawi pãar heem hãaur kꞌʌʌn dösãtau cárcel degjã dubpʌïmaju 
hanaabá. Maagwai tagam kꞌʌʌn hẽudeejã hẽkꞌawi dʌ̈rrcha pꞌitꞌurg haupiju 
haajem. Pari magʌmjã higba hich dʌïta hich mag hubʌ naapi sim. Mag 
wënʌrrʌmʌn, hʌg̃tꞌar pawiajã hich mag pãar hi dʌï nʌisiju haajem.

11 Magnaa hichdëupai, “Har jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag jaau sim hũrbat” ha sim. Har högkꞌaba hʌü 
magʌm tꞌum hãwatpʌ̈i nʌm kꞌʌʌnan, warm kꞌʌʌn kꞌĩmie durr wët tꞌʌnʌm 
daar, Hẽwandamau jũrr hich haarta pꞌë hauju haajem.

3. Pérgamo pꞌöbör heem pastorrag hiek jaaupʌ̈itarr
12  Pérgamo pꞌöbör heem pastor:
Maach Pör Jesucristoouta hich himeerba jaaupitarr haawai muata 

pʌrʌgjã mʌg hẽsap pꞌã chirʌm. Mamʌ chi hiekꞌan mag hich hi hee espaar 
kꞌẽu mii kꞌitʌm pꞌõpá garm magwe dëe kꞌitʌm wai sĩejemuata pʌrʌg 
hich himeerba mʌg hẽsap gaai mʌg jaaupʌ̈ipijim. Magtarr haawai pʌrʌg 
jaaukꞌim, chamʌ ́pʌ hatꞌeem hiek pʌrʌg jaaupitarrau:

13 Hi hiek pua nem waaujem tꞌumaa hirua kꞌapꞌʌ chirʌm haajem. Pʌ sim pꞌöbör 
dösãt pꞌöbör hanaabá. Mamʌ hirua kꞌapꞌʌ chirʌm haajem, magʌm hãba pua 
hich kꞌa hogdʌba kꞌitʌm. Hirua kꞌapꞌʌ chirʌm haajem, har Antipas kꞌararrau hich 
daúacha hoowia hich hiek jaau kꞌitʌm hatꞌee chi dösãt higar tꞌʌnarr kꞌʌʌnau 
hi tꞌõo nʌm jaarjã, pua hãsie pʌchdëu hich hiek hʌk̈ꞌatarrjã hisegba chadcha 
hĩsjã hagtꞌa hich mag hich kꞌa hogdʌba kꞌitʌm. 14 Mamʌ magʌm hãba, hi hiek 
pʌ kꞌaigba simjã hirua hoo chirʌm haajem. Maguata pua Balaam higar nʌm 
kꞌʌʌnagjã hiekꞌaba sĩi hoo wai sim hanaabá. Hich jãg Balamau hajim hanaabá, 
deeum woun Balac haajerrag israelnaanag nem kꞌaigba waupi jaaujerr. Hich 
jãgua hajim hanaabá, har hamach jua wautarrta hẽwandamkꞌa wai nʌmʌg 
jëwaag hag kꞌĩirpꞌee nemchaain tꞌorrpꞌë wai narr nemek modjã kꞌöpi jaaunaa 
hĩchab parhooba dich hõor kꞌabam dʌïjã kꞌapes haju haai nʌm ha jaautarr. Pua 
mag kꞌapꞌʌ simta mag Balaam higar nʌm kꞌʌʌnag bʌʌ̃rjã hiekꞌaba sim haajem. 
15 Mamʌ hi hiek mag happaijã kꞌaba, pʌch iglesia hee Nicolaitanaan higar nʌm 
kꞌʌʌnjã jʌrwërppʌïba, pua sĩi hoo wai sim hanaabá. Nicolaitanaanau nem jaau 
nʌm chan hirua kꞌõchkꞌaba chitʌm haajem. 16 Magua hirua pʌrʌg, “Hãsie hewag 
pʌch kꞌaibag kꞌĩirjuwia Hẽwandamag hiseg jëeubá” ha sim. Magbaju hatꞌeen, pʌ 
haar mawia hich hi heem esparaupai warag pãach dʌïpata wërbʌimaju jaau sim.

17 Magnaa hichdëupai, “Har jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag jaau sim hũrbat” ha sim. Har högkꞌaba 
hʌü magʌm tꞌum hãwatbapʌ̈imʌg, hʌg̃tꞌar pawiajã mʌg jẽb gaaim nem 
kꞌoojem kꞌĩir kꞌabamta kꞌöpinaa mokdaudam bäpꞌä kꞌitʌm gaai tꞌʌ̃r hiiur 

pꞌã kꞌitʌmjã hichdëucha deeju haajem. Mag tꞌʌ̃r chan bigaaum kꞌʌʌnau 
kꞌaugba, hãba chi hatꞌamuapaita kꞌapꞌʌ haju haajem.

4. Tiatira pꞌöbör heem pastorrag hiek jaaupʌ̈itarr
18  Tiatira pꞌöbör heem pastor:
Maach Pör Jesucristoouta hich himeerba jaaupitarr haawai muata pʌrʌg mʌg 

hẽsap pꞌã chirʌm. Mamʌ chi hiekꞌan Hẽwandam Hiewaa har dau sĩi hõtdau huu 
tꞌʌnʌmjönaa bʌj̈ã sĩi broncejö pꞌuunaa bʌp̈á tꞌeeg sĩerrʌmuata pʌrʌg mʌg hiek 
jaaupʌïpijim. Magtarr haawai chamʌ ́pʌ hatꞌeem hiek jaaupitarrau:

19 Hi hiek hirua kꞌapꞌʌ chirʌm haajem pua nem wau sim. Hi hiek pua hõor 
kꞌa kꞌõsinaa pʌchdëu hich hiek hʌk̈ꞌatarrjã chadcha hisegba hogdʌba hʌk̈ꞌa sim 
haajem. Pua nem waauwaijã kꞌĩir tꞌũu waaujem haajem, waumapꞌamjã haba. 
Maimua hi hiek hĩs pua warram kꞌãaijã hʌr̃cha nem wau sim haajem, maimuajã 
wajapcha. 20 Mamʌ par pʌ mag sim hãba, pʌ jaauju paraa sim haajem: Pua 
hʌdʌraata Jezabelag hi chaain kꞌũgurpi sim haajem. ¿Jãgwi? Hichdëupai hiita 
Hẽwandam hi jaaumie hawi hʌdʌraa dich hõor kꞌabam dʌïjã kꞌapes haju haai 
nʌm ha jaaupinaa hĩchab Hẽwandam chaar kꞌabamʌg jëwaag nemek mod wai 
narrjã kꞌöpi jaau simjã bʌʌ̃rjã hirig hiekꞌaba hʌdʌraa mag jaaupiewaima. 21 Hí 
jãg simʌn hirua sĩi hoo chirʌm haajem, chi Jezabelau jãg nem kꞌaigba wau sim 
tꞌumaa hãsie hewag kꞌĩirjuwia magʌm kꞌaibag hichig chugpaapi jëeumkꞌĩir. Mamʌ 
magʌmta jëeujöjöopaijã kꞌaba, ni jãg sĩi hemkꞌooin parhoobam dʌï sĩerrʌmjã hich 
jua pʌaba, hich hagtꞌa sĩerrʌm hanʌm. 22 Hũrbá, mua pʌrʌg jaaukꞌim: Jöoirau 
jaauwai hich jãg hʌrrʌm gaaimua warre wajap hi dau haug waupiju haajem; 
maimua har hirua nem jaau sim higarnaa hi dʌï kꞌapes harr kꞌʌʌnjã hamach 
kꞌaibag hiseg jëeuwia hich higar tꞌeerbabamʌn, hĩchab hirua hamjã wajap dau 
haug hauwi ham hökꞌĩirjug pöoma hich hagjö hapiju haajem. 23 Hi chaainjã warre 
kꞌëchpʌïju hanaabá. Mag hoobaawaita tꞌum iglesia nʌnʌidʌm heem kꞌʌʌnau 
kꞌakꞌapdö haju hanaabá, hichdëuta chadcha hõor tꞌumaam kꞌʌʌn tꞌãar kꞌapꞌʌnaa 
ham kꞌĩirjugjã kꞌapꞌʌ chitʌm. Hi hiek hõrau kꞌapꞌʌ haju haajem hĩchab, hamachdëu 
nem waumarrpierr hichdëuta ham dʌïjã hamachdëu haajerrjö haju. 24 Mamʌ hi 
hiek pãar har dösãt hiekta hõrau hamachdëupain chadcharam hiek hawi hagʌg 
hee tꞌʌnarr kꞌʌʌn higar bʌʌ̃rjã wëtba harr kꞌʌʌnag chan hirua tag hatcha nem 
waupi jaaubam haajem. 25 Mamʌ hichiita hich deeu mʌg jẽb gaai pãach hawaan 
bëe nʌm hora, pãachdëu hich hiek hũrwia hʌk̈ꞌatarran warag hogdʌba hich jãg 
hʌk̈ꞌapi sim. 26 Har hewag wëtba warag hamachdëuta magʌm tꞌum hãwatpʌïwi 
hichdëu nem jaau simpai wau wënʌrrʌm kꞌʌʌnag hirua hich jãg hich Hayau hichjã 
hiek tꞌeeg hapitarrjö hamjã hiek tꞌeeg hapiju haajem, hich dʌï hãba mʌg durr 
gaai hõor tꞌum tꞌʌnʌm pörkꞌamkꞌĩir. 27 Mag hamachta chi pörnaankꞌa nʌisiewai, 
hamauta mʌg jẽb gayam kꞌʌʌn dʌï nem jua tꞌeeg hamach garmuata tꞌũr tꞌorrbar 
sĩubarmjö dajẽk wai nʌisiju hanaabá. 28 Hi hiek har chi mag nʌm kꞌʌʌnag hirua 
hĩchab hamag hedpꞌerr garm pꞌĩdagjã deeju haajem; hajapcharan hichpaita ham 
dënkꞌapi hauju hanaabá.

29 Magnaa hichdëupai, “Har jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag jaau sim hũrbat” ha sim.

5. Sardis pꞌöbör hëem pastorrag hiek jaaupʌ̈itarr

3  1 Sardis pꞌöbör heem pastor:
Maach Pör Jesucristoouta hich himeerba jaaupitarr haawai muata 

pʌrʌg mʌg hẽsap pꞌã chirʌm. Mamʌ chi hiekꞌan har Hẽwandam Hakꞌaar hich 
gaai wai sĩenaa pꞌĩdagjã siete wai sĩejemuata pʌrʌg hich himeerba mʌg hiek 
jaaupʌïpijim. Magtarr haawai chamʌ ́pʌ hatꞌeem hiek pʌrʌg jaaupitarrau:

Hi hiek pʌʌn chadcha tꞌʌr̃pꞌöo sim haajem, Hẽwandam hi jëwaag. Mamʌ mag 
simʌn pʌʌn pʌch pekau heepai sĩi chi tꞌõmjö simta jãg sim hanaabá. 2 Hichdëu 
pʌ mag sim hoo sĩewai pʌrʌg “Kꞌĩir hubʌ habá” ha sim; “maimua har hʌk̈ꞌa 
durrum hanʌmta kꞌa tꞌũu kꞌitꞌëem kꞌʌʌnjã kꞌĩir honee hapibá” ha sim. Magbamʌn 
jãkꞌʌʌnjã warag heeg pawia kꞌëchju hanaabá. Hi hiek hirua hoowai pua nem 
wau sim Hẽwandamau hoowaijã hʌü kꞌaba sim haajem. 3 Har nacha pʌchdëu 
hũrwia hʌk̈ꞌatarr hiekta kꞌĩirjunaa, pʌchdëu kꞌaigba harr Hẽwandamag chugpaapi 
jëeunaa, deeu hi dʌï hubʌ habá. Hi hiek pua magbaju hatꞌeen, nem jĩgkꞌaajem 
kꞌʌʌn sĩi dëgölp nem jĩgkꞌaimaajemjö, hõor barbajöjöo sĩerr hee dëgölp pʌ haar 
barwi pʌ gaai mas deeju haajem. 4 Mag naab mamʌ jãig Sardiim iglesia hee hʌü 
hagtꞌa nʌm haajem, hãaur kꞌʌʌn hʌdʌʌr pekaúg hamach hʌr̃papiba durrum kꞌʌʌn. 
Makꞌʌʌnta kꞌajũa bäpꞌä jũanaa hi dʌï wënʌrraju hanaabá, ham hamachdëu hich 
hipierr wajapꞌa harr gaaimua chadcha mag wënʌrraju haai naawai. 5 Har högkꞌaba 
hʌü magʌm tꞌum hãwatpʌï nʌm kꞌʌʌnagan hirua kꞌajũa bäpꞌämta jũapiju haajem. 
Hi hiek magʌm kꞌʌʌn tꞌʌr̃ chan hirua hich haar hauju kꞌʌʌn tꞌʌr̃ pꞌãajem hag 
hẽsap gaaimua borraapʌïbam haajem. Magju kꞌãai warre hirua hich Haai dakꞌĩir 
maimua hich chognaan dakꞌĩirjã, “Chamʌ kꞌʌʌnan mʌ dënëu” ha jaauju haajem.

6  Magnaa hichdëupai, “Har jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag jaau sim hũrbat” ha sim.

6. Filadelfia pꞌöbör heem pastorrag hiek jaaupʌ̈itarr
7 Filadelfia pꞌöbör heem pastor:
Maach Pör Jesucristoouta hich himeerba jaaupitarr haawai muata pʌrʌg 

mʌg hẽsap pꞌã chirʌm. Mamʌ chi hiekꞌan Cristo hiekꞌau, har hichta bʌ̃ʌrjã 
pekau chukꞌunaa sëu chukꞌu kꞌitʌm hiek. Hichdëuta warr rey David kꞌararr 
yabmejã wai chirʌm haajem. Hiruata mag yabmeeu puertdi weeu sĩubarm 
chan ni hãbmuajã pöd pꞌãar haubam haajem; wa hiruata warag kꞌãijã pꞌãar 
sĩubarm chan hãbmuajã pöd weeu haubam haajem. Hich mag sĩerrʌmuata 
pʌrʌg hich hiek jaaupʌ̈ipitarr haawai pʌrʌg jaaukꞌim:

8 Hi hiek pua nem wau simjã hirua tꞌumaa kꞌapꞌʌ chirʌm haajem. Hirua 
kꞌapꞌʌ chirʌm haajem, chadcha pʌ chan magcha nem jua tꞌeeg kꞌaba kꞌitʌm; 
mamʌ magʌm hãba, pua hi hipierraa kꞌitaajem haajem. Pua hãsie hi higwi, 

“Mua chan tag hi hiek hʌk̈ꞌabamjã” haba, hich mag hogdʌba hʌk̈ꞌa kꞌitʌm 

haajem. Pʌch mag kꞌitʌm gaaimua hirua pʌ na puertdi weeu wai chirʌm 
haajem, hich hiek jaauju hayaa hamkꞌĩir. Mag puertdi chan ni hãbmuajã pöd 
pꞌãar haubam haajem. 9 Har dösãt higarnaa judionaanjã kꞌaba nʌmta nem 
sëunem hamach hiiupain hamta judionaan haawai Hẽwandam chaainau ha 
nʌrrjëe haajem kꞌʌʌnag, hirua hajués pʌ kꞌĩirpꞌeeta jĩepör pꞌõbkꞌapiju haajem, 
hichdëu chadcha pʌ kꞌõsi chirʌm hamag kꞌap hamkꞌĩir. 10 Pʌchdëu hirua 
jaautarr hipierraanaa bʌ̃ʌrjã jua hʌỹaajã kꞌaugba kꞌitaajeewai hirua pʌ tꞌʌa wai 
chitaju haajem. Hichdëuta mag pʌ tꞌʌa wai chirʌm chan mʌg jẽb gaaim kꞌʌʌn 
tꞌum Hẽwandamau chachwi hökꞌĩirjug pöoma tꞌʌnʌm jaarjã pʌ warm kꞌʌʌnjö 
kꞌabaju hanaabá, hichdëuta pʌ tꞌʌa wai sĩewai. 11 Hiin jöpcha bëeju haajem. 
Pʌchdëu hi hiek hʌk̈ꞌatarr hich jãg hʌk̈ꞌa chirʌmjö, hich jãg wajapꞌa hʌk̈ꞌapi 
sim, pʌchig nem deeju harr jũrr chikꞌamnagta deem hugua. 12 Har högkꞌaba 
hʌü magʌm tꞌum hãwatpʌï nʌm kꞌʌʌnan hirua hich Haai Hẽwandam iglesia 
hee dibʌ ̈jãrramjö chi tꞌierrnaanag paapʌïwi hich mag bʌ̃ʌrjã hisegaajã kꞌaugba 
wënʌrrapiju haajem. Hichdëuta ham gaai Hẽwandam tꞌʌr̃jã pꞌãnaa hi sĩejem 
pꞌöbör tꞌʌr̃jã pꞌã sĩuju haajem. Mag pꞌöbör tꞌʌr̃ Jerusalenau, Hẽwandam sĩejem 
haarmua bëeju pꞌöbör. Hĩchab ham gaai hirua hich tꞌʌr̃ hiiurjã pꞌã sĩuju haajem.

13  Magnaa hichdëupai, “Har jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag jaau sim hũrbat” ha sim.

7. Laodicea pꞌöbör heem pastorrag hiek jaaupʌ̈itarr
14 Laodicea pꞌöbör heem pastor:
Maach Pör Jesucristoouta hich himeerba jaaupitarr haawai muata pʌrʌg 

mʌg hẽsap pꞌã chirʌm. Mamʌ chi hiekꞌan har chadam hiekpaita hiekꞌa sĩerrʌm 
hiekꞌau. Hichdëun hich daúa hoonaa hich jʌg̃ʌucha hũrtarrjã hich hagjöota 
jaaujem. Hi gaaimuata warrjã Hẽwandamau nem tꞌum hompaa haujim. Mag 
sĩerrʌmuata pʌrʌg hich himeerba jaaupʌïpitarr haawai pʌrʌg jaaukꞌim:

15 Hi hiek pua nem wau simjã tꞌumaa hirua kꞌapꞌʌ chirʌm haajem. Hirua kꞌapꞌʌ 
chirʌm haajem, pʌ jãga sĩ: Pʌ chan nem pechagjã kꞌaba ni nem kꞌukꞌunagjã 
kꞌabata sim hanaabá. Hajapcharan puan hʌk̈ꞌabaaderrau hʌk̈ꞌaba haadëpta 
sim haajem. Jãgbanaa pʌ warag kꞌukꞌuna kꞌãijã sĩekꞌiin, hi hiek hʌücha 
hakꞌam haajem; wa magbam kꞌai nem pechag kꞌãijã hakꞌiin, hʌücha sĩekꞌam 
hanʌm hĩchab. 16 Mamʌ hi hiek pʌch jãg kꞌukꞌuna kꞌaba ni nem pechagjã 
kꞌaba sĩi pëdchuchuupai sim gaaimua, pʌ hirua döba sĩi deeu chöipʌïju haajem. 
17 Pʌchdëupain pua, “Mʌʌn pꞌatkꞌon paraamʌu; pꞌatkꞌon pöm wai chiraawai 
deeum nem hatꞌeejã haugchëba chitʌm” haajem. Mamʌ pʌch kꞌa honegjã 
chukꞌunaa pʌch dau haug sim chan pua kꞌaugba, ni sĩi pʌch maadëu higmap dau 
kꞌĩsumjönaa mor kꞌarramjö simjã pua pʌch kꞌaugba sim hanaabá. Mag simta pʌ 
jãg hiekꞌa sim haajem. 18 Pʌdë hirua jaaupʌïtarr hiek hũrbarí, pʌrʌg jaaukꞌim: Pʌ 
chadcha pꞌatkꞌon pöm paraa ham kꞌõs chirʌm kꞌai, pꞌĩr hõt hee bʌʌ̃unaa ya chi 
wajaug happai deeu jãppi simta hich jua gaai për haupi sim. Mag kꞌai chadcha 
pʌ pꞌatkꞌon paraa chitaju haajem. Jãg mor kꞌarraa nʌrram hugua, hi jua gaaita 

kꞌajũa bäppꞌä bʌʌ̃rjã memerkꞌög chukꞌum për hauwi jũabá ha sim. Maimua daujã 
wajapꞌa nem hoog hatꞌeejã hichdëu bënhë wajapꞌam wai simta për hatꞌá ha sim. 
19 Hirua hichdëu hõor kꞌa kꞌõsim kꞌʌʌnagan meeurrau sĩunaa hĩchab wawijã 
wawiejem haajem. Magua puajã pʌch kꞌaibag hiseg jëeuwia kꞌĩirdam hubʌ 
Hẽwandamta jʌrbamʌn, hi hiek pʌ gaai mas haju haajem. 20 Hiin maach tꞌãar 
bʌk̈ꞌʌrr chiraajem haajem, weeu haunaa hichig dubbá hamkꞌĩir. Hãbmua kꞌãijã 
weeu hauwi hirig dubbaad hakꞌiin, hiin hierrcha dubju chirʌm haajem, hi dʌï 
kꞌapeerkꞌaag. 21 Har nem pꞌitꞌurm hawiajã hogdʌba hʌü hamachdëuta hi dënjö 
nem tꞌum pödpʌï nʌm kꞌʌʌnagan, hirua hich jup chirʌm gaai dʌï hãba hich 
bigaau juppiju haajem, hich dʌï hãba hiek tꞌeeg nʌisimkꞌĩir, hich jãg hichdëujã 
nem tꞌum pödtarr jũrr hĩchab hich Hayau hich dʌï hãba hiek tꞌeeg hapitarrjö.

22  Magnaa hichdëupai, “Har jʌg̃ hʌ̃rʌʌ nʌm kꞌʌʌnau Hẽwandam 
Hakꞌarau mʌkꞌʌʌn iglesiaag jaau sim hũrbat” ha sim.

Hʌ̃gtꞌar Haai hi jëeu nʌm hootarr

4  1 Mag mʌrʌg tꞌumaa jaau dichtarr kꞌur mua hoowai, hedjãata puertdijö 
weeudʌ wëjöm mua hoobaadëjim. Mag heemua nacha mag mʌchdëu 

trompeta jẽbag sim hiek hũrtarr hag hödijö simuata mʌrʌg, “Mau hʌg̃tꞌar 
pidú, mʌg hatag nem tꞌumaa höbëbërg maju mua pʌrʌg hoopikꞌim” ha sĩejim.

2 Magbarm hee hich Hẽwandam Hakꞌarauta mʌ hʌg̃tꞌar hatꞌaadeewai hich 
Hẽwandam juupjemta nem pörkꞌau pöoma sim hooimajim. Hag gaai woun hãb 
jup sĩejim. 3 Mag pörkꞌau gaai jup sĩerr woun sĩi mokdaudam jaspe haajemjö 
bʌ̃ʌnaa cornalinajö pꞌupꞌupꞌumjö sĩejim. Mag pörkꞌau pöm sim bigaau hĩchab 
pirm pꞌãauraanaa dau bʌ̃ʌʌ esmeraldajö simta jʌã wëjoojim. 4 Mag pörkꞌau 
pöm sim bigaau deeum hich hagjö pörkꞌau chaaindam daii kꞌitꞌëem kꞌapan 
veinticuatro hohood pꞌʌʌrdʌ wëjömjã mua hoojim. Maig hĩchab jöoin kꞌajũa 
wajappꞌa bäppꞌä jũanaa pörsirjã pꞌĩr dën jũa sĩsid hajim. Makꞌʌʌn jöoin chi 
kꞌapanagjã veinticuatro narr haawai makꞌʌʌn pörkꞌau mag veinticuatro narr 
gaai hich hagpierr hohood wëjoojim. 5 Mag pörkꞌau warm kꞌʌʌn jãrrcha sim 
haarmua pagtꞌʌm dau pꞌʌr jẽjẽer kꞌabaadëm dʌï hĩchab pꞌipꞌis kꞌabaadëmua sĩi 
hiyʌ̈ʌmjö haadëp sĩejim. Mag pörkꞌau pöm sim kꞌĩirpꞌee hõtdau siete paakꞌanaa 
dʌnʌnʌid tꞌʌnaajim. Makꞌʌʌn hich Hẽwandam Hakꞌaar hajim. 6 Hich hag 
pörkꞌau na hĩchab pꞌũasjö simta sĩi dau bʌ̃ʌʌ simjã sĩejim.

Mag pörkꞌau pöm sim bigaau jãrrcha sĩi kꞌanjö sĩsidʌmta kꞌĩir gar maimua 
hëugarm magwe dau kꞌapan pꞌupꞌup sĩsidʌm jayap naajim. Mag sĩsidʌmʌn hiiu 
sĩsid hajim. 7 Chi nacha sĩerr leonjö sĩejim; mag hẽudeem, pꞌak hemkꞌöidamjö 
sĩejim; mag garm wounkꞌa sĩejim; maimua hẽudeecharam, jayapam, sĩi 
jimiejãu pöm simta hũrr jörrömjö sĩejim. 8 Mag sĩsidʌmʌn hamach jayapwe 
sĩi nem hich kꞌapan hagdaujö seis wai sĩsid hajim, hamachpierr. Hierr jãgarm 
magwe dau pꞌupꞌupnaa hʌr̃jã sĩi dau kꞌapan pꞌupꞌup sĩsid hajim. Hamach 
makꞌʌʌnau bʌ̃ʌrjã hijeeuba hedaram magwe Hẽwandam tꞌö hiekꞌamamua,

“Hẽwandam, pʌjö bʌ̃ʌrjã pekau chukꞌum kꞌʌʌn chan hooba haajem” 
hanaajim.

“Pʌchta tꞌumaam kꞌʌʌn Pör hanaa tꞌumaam kꞌʌʌn kꞌãaijã chi jua tꞌierriu.
Pʌchta warrgarwejã hich mag sĩerranaa mʌg hatagjã hich mag 

sĩerraju” ha tꞌö hiekꞌamajierram.
9 Mag sĩi hich kꞌapan sĩsidʌmua maach Hẽwandam hichta hich mag 

tꞌõojã kꞌaugba mag hich pörkꞌau gaai hoo simʌg jëeu nʌmua, hʌü hajim 
hanaa hi tꞌö hiekꞌa naajim. 10 Mag hi tꞌö hiekꞌakꞌakꞌampierr mag jöoin 
veinticuatro hohood wëjöm kꞌʌʌnau hi jup sim kꞌĩirpꞌee, “Pʌchta chadcha 
chi jua tꞌierrau” hanaa hamach pörsir pꞌĩr dën jũa narr jua hee hauwia 
hirig hʌanaa pꞌõbkꞌakꞌa haajeejim, mag hichta tꞌõjã tꞌõba warrgarwe hich 
mag hiiu sĩerrʌmʌg jëeuwai. 11 Mag tꞌʌkꞌöokꞌanaa meukꞌarauta hirig,

“Pʌʌta maar Pör Hẽwandamau;
pʌʌta chadcha chi jua tꞌierr haawai pʌ kꞌĩragta tꞌumaam kꞌʌʌnau 

heenaa tꞌö hiekꞌaju haai nʌm” hanaajim.
“Pʌchdëu nem tꞌum hompaam kꞌõsi hompaawiata chadcha nem tꞌum 

tꞌʌnʌm” ha tꞌumeukꞌar majierram.

Corderooupaita hẽsap kꞌaar sĩsid harrjã tꞌʌrrëuju ha jaautarr

5  1 Mag jãrrcha kꞌu juupjem sim gaai woun hoo sĩerrau, hajapcharan 
hich Hẽwandamauma, hich juachaar gar pa gaai hẽsap pʌʌrtꞌʌ sim 

wai simjã mua hoojim. Mag hẽsap, jãgarjã pꞌãnaa hëugarm magwe pꞌãnaa, 
tꞌʌr̃majupierrpai kꞌibjʌr̈jö simua kꞌaar sĩsid hajim. Magʌm siete naajim mag 
hẽsap pʌʌrtꞌʌ sim gaai. 2 Mua mag hoo hatꞌam dʌï hĩchab hich Hẽwandam 
chog hãb nem jua tꞌeeg simua hiek kꞌẽgkꞌa, “¿Chijãguata magan mʌig mʌg 
hẽsap kꞌaar sĩsidʌm tꞌʌrrëupʌïnaa mʌg hẽsap heeureu hauju haai sĩ?” ha sĩejim. 
3 Mamʌ mam hʌg̃tꞌar, ni mʌg jẽb gaai, ni mʌg jẽb heegarjã hõor hãbjã chukꞌu 
hajim, mag hẽsap pʌʌrtꞌʌ sim heeureunaa hag gaai tꞌʌr̃aag. Ni sĩi hagʌg heerpaju 
kꞌʌʌnpaijã chukꞌu hajim. 4 Mamʌ mag hẽsap heeurjãgnaa hag gaai tꞌʌr̃ju hayaam 
woun ni hãbjã chukꞌu ni sĩi hagʌg heerpajupaijã chukꞌu habarm mʌchdëu 
hoobaawai, jãga hag gaai pꞌã sim kꞌap habarju hawi, mua pöd hãwatba warag 
mʌ bĩebaadëjim. 5 Mag mʌ hich dakꞌĩir bĩe chirʌʌ paawai mag jöoin veinticuatro 
narr heem hãbmua mʌ haig bëewi mʌrʌg, “Hoob tag bĩem, har sĩebahab” hajim, 

“David kꞌararr hag chaain hewagam kꞌʌʌn bi heem Chaai leonjö jua tꞌeeg sĩerrʌm. 
Jãguata ya hichdëu nem tꞌum tꞌʌnʌm pödpʌïtarr haawai hichdëuta jãg hẽsap 
kꞌaar sĩsidʌmjã tꞌʌrrëupʌïnaa heeurjãg hooju haai sĩebahab” hajim.

6 Mʌchig magbaa mua hoo nʌʌ haawai, chadcha mag sĩi kꞌanjö dau jayap 
hich paar sĩsidʌm bigaau jöoin hohood wëjöm jãrr, har corderodamjö hʌdʌraa 
hich tꞌõopiwia deeu hiiutarrta hootꞌẽu kꞌërajim; hajapcharan hich Jesuma. 
Hamau hi tꞌõo naawai pa gaai meerpꞌëtarr hagtꞌa merag chukꞌu sĩejim. Mag 
kꞌitʌmʌn sĩi kach kꞌapan sietenaa dau kꞌapanjã hagjö siete pꞌupꞌup sĩejim. 
Makꞌʌʌn dau kꞌapanag siete nʌmua chi Corderoou Hẽwandam Hakꞌaar gaaimua 

nem tꞌum kꞌapꞌʌnaa durrpierr hoo pꞌë wai sĩejemta jaau sim. 7 Mag chadcha mag 
corderodamjö kꞌitʌmua mawi, mag pörkꞌau gaai jup simua juachaar gar hẽsap 
pʌʌrtꞌʌ sim wai sĩerr jũrr hi jua heem jëeu hauwimajim. 8 Mag Corderodamau 
hamach dakꞌĩir mag hẽsap pa gaai pʌʌrtꞌʌ sim jëeu hatꞌaimam hoobaawai 
mag sĩi kꞌanjö hich paar sĩsidʌmua hagjö haig jöoin veinticuatro narr dʌïmua 
sĩi hi kꞌĩirpꞌee tꞌʌkꞌökꞌöod hapꞌöbaadëjim. Makꞌʌʌn jöoinau hamachpierr arpa 
wai naajim, maimua jarrdam pꞌĩr dën pꞌurii kꞌitꞌëemjã hagjö hamachpierr wai 
naajim. Mag jarr hee incienso hipir wai sĩsid hajim. Ma, Hẽwandam chaainkꞌa 
nʌm kꞌʌʌnau hirig jëeu nʌm kꞌʌʌn hiek haajem, mag jarr hee hipir sĩsidʌm. 
9 Makꞌʌʌn jöoin mag tꞌʌkꞌökꞌöod tꞌʌnʌmua chi Cordero tꞌumeukꞌarmamua 
meukꞌaar hiiurta hau naajim. Hamau meukꞌaar hau narr mʌg hajim:

“Pʌchdëupaita hãba jãg hẽsap jua hee hauwi chi kꞌaar sĩsidʌmjã 
tꞌʌrrëu werbaju haai sim, pʌchta tꞌumaam kꞌʌʌn kõit hʌdʌraa 
pʌch tꞌõopitarr haawai.

Pʌch tꞌõo nʌm haig bag hãrtarrauta pua hõor durrpierram kꞌʌʌn 
hamach meupierr Hẽwandam hatꞌee përkꞌa haujim.

 10 Makꞌʌʌnta pua Hẽwandam na pꞌadnaan kꞌapiwia hĩchab chi pörnaan kꞌapiju.
Magbaawai mʌg durr jũrr hamachdëuta kꞌap nʌisiju” ha 

tꞌumeukꞌarmajim hich kꞌĩircha.
11 Maimua mua hoowai, mag pörkꞌau bigaau mag kꞌanjö hich paar sĩsidʌm 

dʌï jöoin hohood wëjöm hëugar, Hẽwandam chognaan pöoma sĩi sereu pꞌʌʌrdʌ 
wëjoojim. Mag tꞌʌnʌmʌn chi kꞌapanag millones y millones tꞌʌnarr haawai, 
kꞌapaana sĩi maach dau warpta pos pʌʌrtꞌʌ, pöd maadëu chi beerjujã kꞌaugba 
tꞌʌnaajim. 12 Mag tꞌʌnʌm kꞌʌʌnau tꞌet meukꞌaar hau nʌmua mag naajim:

“Jãg Corderodam hõor gaaimua hʌdʌraa hich tꞌõopitarrauta jua tꞌeeg 
tꞌʌnʌm tꞌum hauwia nem hajapꞌam tꞌʌnʌmjã tꞌum hauju haai sim.

Hãba hichpaita tꞌumaam kꞌʌʌn kꞌãaijã nem kꞌĩirjug kꞌaugnaa juapa 
tꞌeegjã hichdëupaita hauju haai sim.

Magnaa hirig heenaa, hi hooimʌgjã 
tꞌö hiekꞌanaa, hirigpaita tꞌumaam 
kꞌʌʌnau jëeuju haai nʌm” ha 
tꞌumeukꞌar majierram. 

13 Hẽwandam chognaanau mag 
meukꞌaar hau dichdimaawai, hĩchab 
tꞌumaa hich Hẽwandamau nem 
wautarr hedjã hee tꞌʌnʌm kꞌʌʌnau, mʌg 
jẽb gayam kꞌʌʌnau, kꞌëchwia ya jẽb 
hee nʌm kꞌʌʌnau, maimua nem tꞌum 
pꞌũas hee tꞌʌnʌm kꞌʌʌnaupa hĩchab hö 
hãba meukꞌarau hʌʌ̃rbabapʌïmjã mua 
hũrjim. Mag hamau hʌʌ̃rbapʌïtarr 
meukꞌaar mʌg hajim:

“Har pörkꞌau gaai Jöoi jup simʌg maimua Corderodamagjã hagjö 
hãba pãragpaita mʌg hatag paawaijã hich mag tꞌumaam kꞌʌʌnau 
jëeunaa hee haju haai nʌm” hajierram.

“Pãar wajaugpaita tꞌumaam kꞌʌʌnau tꞌö hiekꞌaju haai nʌm.
Magnaa, ‘Pãachta mʌg hatag pawiajã tꞌumaam kꞌʌʌn kꞌãaijã hich mag 

jua tꞌeeg nʌm’ haju haai nʌm” hahaug majierram meukꞌaraupai.
14 Magbaawai mag kꞌanjö hich paar sĩsidʌm kꞌʌʌnau hĩchab hamach 

paarmua hö hãba, “Jãan chadcha hich magau” haajeejim. Makꞌʌʌnau 
magbarm dʌ̈i hĩchab mag jöoin veinticuatro narr kꞌʌʌnaujã deeu jĩepör 
pꞌõbkꞌanaa ham wajaug tꞌö hiekꞌajierram hamag jëeumamua.

Hẽsap kꞌaar sĩsid harr tꞌʌrrëu nʌm hootarr

6  1 Mag hẽsap pa gaai pʌʌrtꞌʌ sim jëeu hauwi, mʌ dakꞌĩraa mag 
Corderodamau chi hẽsap nacha kꞌaar sĩerr tꞌʌrrëupʌ̈iwi heeureu 

hoobaadëjim. Magbarm hee mag sĩi hich paar sĩsidʌm heem hãbmua 
mʌrʌg, “Pidú, hoobahur” ha sĩejim. 2  Hirua mag hoobahur habaawai mua 
hoowai, cabaai bäppꞌä simta haig sĩejim. Mag cabaai hʌ̃r woun sĩerrau 
hich jua hee choopꞌõ wai sĩejim. Mag simʌg pörsir deewi jũapi sĩubaawai, 
hichdëuta tꞌumaam kꞌʌʌn pödpʌ̈iwi, hichta hemkꞌooikꞌa höbërjim, hich 
garmua hich jua jʌmpiba sĩerraag. Ma, mʌg hatag paawai hichdëuta mʌig 
heegarm kꞌʌʌn hich jua jʌmpiba hichta chi pörkꞌa sĩsiju. Pari ma chan chi 
Cordero kꞌaba haawai hich mag chi pörkꞌa sĩerrabaju.

3 Maimua chi Corderodamau deeu chi hẽsap hauwia mag kꞌaar sĩerr napemjö 
tꞌʌrrëubapäaiwai, mag dau jayap hich paar sĩsidʌm heem hãb pꞌak hemkꞌöijö 
simua hagjö, “Pidú, hoobahur” hajim mʌrʌg. 4 Mag hirua hoobahur habaawai 
deeum cabaai pꞌuríhi simta dʌnʌʌubaichëjim. Mag cabaai pꞌur sim hʌr̃ 
woun sĩerr jua hee espaar jootꞌʌ sĩuwi jua tꞌeega hapijim, hõor kꞌõinaa tꞌʌnarr 
meeukꞌapiwi wir haig chikꞌam kꞌëchamkꞌĩir. Magbaawai durrpierr juurhi tꞌeega 
sĩi wërbʌpꞌöo haadëjim. Ma hajim sello numiim gayam mʌrʌg hoopitarr.

5 Maimua sello tꞌãrjupam tꞌʌrrëuju mʌrʌg hoopijim. Majã harjö chi 
Corderodamau tꞌʌrrëubapäaiwai mag jayap narr hee hãb wounkꞌa simta 
hich kꞌapan seis wai sĩerrau warm kꞌʌʌn dënjö, “Hoobahur” hajim 
mʌrʌg. Magbaawai sĩi cabaai pꞌʌis simta dʌnʌʌubaichëjim. Mag gaai 
woun bëetarrau hich jua hee lib chach wai bëejim. 6 Mag cabaai pꞌʌis sim 
dʌnʌʌubaicheewai mag jayap hich paar sĩsidʌm heem hãbmua jãdau tꞌeega 
burrju higwi magjim: “Kꞌãai hãb pꞌidkꞌabarmuata trigo libdam tꞌãrjuppai 
hauju. Mamʌ nemkꞌau vino dʌ̈i hawaag chan pꞌatkꞌon chukꞌum” ha sĩejim.

7 Mag kꞌur sello jayapam tꞌʌrrëubaadëjim. Maimua Corderodamau mag sello 
jayapam tꞌʌrrëubapäaiwai jũrr mag jĩmiejãu pöm sim hũrr jörrömjö simuata, 

“Pidú, hoobahur” hajim mʌrʌg. 8 Magbaa mua hagʌg hoowai cabaai huashãu 
kꞌĩirkꞌa sim gaai hãb wounjö simta mua hoojim. Mag wounjö sim tꞌʌr̃ “Chi Meem” 
ha tꞌʌr̃ sĩejim. Mag gar deeum hurajim. Ma, hi tꞌʌr̃ “Kꞌĩmie Durr” ha tꞌʌr̃ naajim. 

Makꞌʌʌnag jua tꞌeeg deewi mʌg durr peer jãrrchapaím hamag jaaujim, esparau 
hõor kꞌëchnaa, jãdaúajã kꞌëchnaa, bën tꞌeeg hõor hee burrpiwi hagʌmuajã 
kꞌëchnaa, sĩi nem pabʌ ̈heem nem maach kꞌoojemʌgjã hõor kꞌëchpʌïmkꞌĩir.

9 Mag kꞌur chi Corderodamau chi cincoom sello tꞌʌrrëubapäaiwai 
nasãdjö wau sim heegar mua hoojim, Hẽwandam hiek jaau durrum 
gaaimua kꞌëchpʌ̈imarr kꞌʌʌn. 10 Makꞌʌʌnau hamach dau hapꞌʌʌ juau 
kꞌëchmarr jũrr Hẽwandamag ham dʌ̈i hagjö hamkꞌĩir jaau durrumua 
tꞌet mag naajim: “Hẽwandam, pʌchta tꞌumaam kꞌʌʌn kꞌãai jua tꞌeeg 
hʌ̃rchanaa, pekaujã chukꞌu, pʌch hiekꞌatarrjã chadcha kꞌitʌm, ¿jãagwaita 
pua maar bag hãrtarr jũrr hõor hi hagkꞌawi maar kꞌëchtarr kꞌʌʌn dʌ̈i 
hich hagjöo hajuuta jãg sĩma?” hanaajim hirig.

11 Hamau magbaawai hamag kꞌajũa bäpꞌä sĩsidʌm pꞌëdeewi sĩi warag, 
“Pãar kꞌodnaanjã pãach kꞌëchtarrjö Cristo hipierraa hi hiek jaau durrum 
gaaimua kꞌëchpʌ̈iwia pãach haig hãba paaukꞌachë nʌm hora, hidëu 
bʌchkꞌun hoo hatꞌat” hajim.

12 Maimua chi Corderodamau jũrr ya seim sello tꞌʌrrëubapäaiwai hʌʌur 
tꞌeega duui dichdimamjã mua hoojim. Magbaadeewai mʌg hedau hãsdawam 
sĩi put pꞌʌichjö pꞌʌissi haadëjim; maagwai jũrr hedau chi hedaram, hajapcharan 
hedau hargma, bagjö pꞌurii haadëjim. 13 Magbaadee hĩchab hedjã hee pꞌĩdag 
tꞌʌnarrjã, sĩi pꞌũ tꞌeeg wëbaadeewai nemjõ hagtꞌa kꞌũgutꞌu kꞌitwe kꞌʌi duubjemjö, 
mʌg jẽb gaai kꞌʌi tꞌʌnʌisijim. 14 Magbaadëm dʌï hĩchab hedaujãjã sĩi hẽsapjö 
pʌʌrsiirmamua chukkꞌu haadëjim. Magbaa tꞌumaa durrsĩ sĩsidʌmjã hamach 
narr haigmua chawag hërëubaadee hĩchab döjãrr morr sĩsidʌmjã hich hagjö 
chawag hĩiudʌjierram. 15 Mʌg durr gayam reinaanjã mag hoobaa, hãaur kꞌʌʌn 
jẽb degjã hierr paaukꞌamaawai, hãaur kꞌʌʌn durrbʌ ̈hee mokpör dapagkꞌam 
heegarjã dubjierram, daumeerwai. Mamʌ makꞌʌʌn happaijã kꞌabajim. Hich 
hagjö daumerjierram hĩchab, chi dapꞌʌm kꞌʌʌn, soldaaun pörnaan, riknaan, 
chi jua tꞌierrnaan, sĩi chikꞌam chogkꞌa par pꞌidkꞌa sĩsid harr kꞌʌʌnpa; tꞌumaam 
kꞌʌʌn hich hagjöo daumerjierram, jãpꞌierr nʌm hiekꞌau. 16 Mag daumer 
nʌmua durrsĩigta wounaanagamjö chaigpanaa, “Jãg pörkꞌau gaai hoo simʌg 
maar hoom hugua, maar hʌr̃ dʌrbagkꞌawi pãach heegar maar meer hatꞌat” 
hanaajim. 17 “¡Maar meer hatꞌat! Maar gaaita Cordero kꞌĩir machag meeuju hed 
barbaichëm. Jãg sim, ¿kꞌaíu hi jua jʌmbarju?” hanaajim, hi hökgau.

Israelnaan chi dauchacham kꞌʌʌn

7  1 Mag tꞌʌnarr kꞌur mua hoo nʌʌ haawai Hẽwandam chognaanta dau jayap 
mʌg jẽb hʌr̃ dʌnʌnʌihdʌ naajim: hãb dokꞌẽu gar hedau höbeerjem gar, 

hãb dökꞌierr gar, hãb tꞌoom higar juachaar garm bijãr, maagwai hãb juawë gar, 
harag dau jayap naajim. Makꞌʌʌnau bʌ̃ʌrjã pꞌũ dichpiba tꞌʌa wai naajim, ni 
mʌg jẽb gaaijã pꞌũ wëba, pꞌũas hʌr̃jã wëba, ni bʌ̃ʌrjã pabʌd̈am gaaijã pꞌũ wëm 
hugua. 2 Hĩchab deeum Hẽwandam chog hedau höbeerjem garmua hurumjã 
mua hoojim. Magua hich jua hee hõor dauchaachjem waidurajim, hich Jöoi 

charau hagua hõor dauchachamkꞌĩir deetarr. Hich mag Hẽwandam chogau 
mag warm kꞌʌʌn jayap mʌg jẽb kꞌaibag waunaa pꞌũasjã kꞌaibag wawaag jua 
tꞌeeg narr kꞌʌʌnag tꞌet kꞌĩesirnaa, 3 “Hẽwandam hiek jaau wënʌrraju kꞌʌʌn dag 
gaai marau hagtꞌa hich Hẽwandam dauchach pꞌãkꞌaba nʌwe chan, hoob jʌc̈hag 
mʌg jẽb, mʌg pꞌũas, ni pabʌj̈ã kꞌaibag waumiet” hajim hamag.

4 Mua hũurwai mag chi dauchachpʌ̈itarr kꞌʌʌn tꞌum chi kꞌapanag ciento 
cuarenta y cuatro mil nʌm hanaajim, Israel chaain hamach tꞌʌ̃rpierr mʌg:
 5 Judá kꞌodnaan: 12,000

Rubén kꞌodnaan: 12,000
Gad kꞌodnaan: 12,000

 6 Aser kꞌodnaan: 12,000
Metalí kꞌodnaan: 12,000
Manasés kꞌodnaan: 12,000

 7 Simeón kꞌodnaan: 12,000
Leví kꞌodnaan: 12,000
Isacar kꞌodnaan: 12,000

 8 Zabulón kꞌodnaan: 12,000
José kꞌodnaan: 12,000
Benjamín kꞌodnaan: 12,000

Harag ciento cuarenta y cuatro mil naajim mag Hẽwandamau 
dauchachpitarr kꞌʌʌn.

Hõor pöm kꞌajũa bau happꞌa jũa narr kꞌʌʌn
9 Magtarr kꞌur hũwaai deeu Hẽwandam juupjem pörkꞌau pöoma simʌg mua 

hoowai, hõor pöooma sĩi bʌj̈ãaupaita baurur wëjöm hoojim chi Cordero na. 
Mag sĩsidʌmʌn tꞌumaa kꞌajũa chi bau happꞌa jũanaa sotꞌark piujöo kꞌitꞌëemta jua 
panhappꞌa tꞌʌnaajim. Maig tꞌʌnaajim hõor pꞌöbörpierram kꞌʌʌn, meupierr meu 
kꞌĩir pogkꞌe; wajapcharan durrpierram kꞌʌʌnta maiguin hãba podpa tꞌʌnaajim. 
Mag sĩi kꞌapan maach dau dʌr̈rkꞌab warpꞌam magwe pꞌʌʌrdʌ wëjöm haawai 
pöd hãbmuajã beer haubajim, kꞌarra naajim kꞌai chi kꞌapanag. 10 Mag tꞌʌnʌm 
kꞌʌʌnau serereukꞌamua, “Har pörkꞌau gaai hoo sim gaaimua maimua Cordero 
gaaimuata maachin hʌü peerdʌ nʌm” ha serereu kꞌajierram. 11 Maagwai chi 
Hẽwandam chognaanjã tꞌum bʌj̈ãaupaita dʌnʌnʌid pꞌʌʌrdʌ wëjoojim, mag 
pörkꞌau bitꞌurg jöoin hohood wëjöm dʌï hĩchab mag sĩi kꞌanjö hich paar 
sĩsidʌmpa tꞌʌnʌm hëugarm magwe. Mag dʌnʌnʌid tꞌʌnʌʌ hawi, mag pörkꞌau 
gaai hoo sim kꞌĩirpꞌee pꞌõbkꞌanaa, hi tꞌö hiekꞌamamua hirig mag naajim:
 12 “Mʌg hatag pawijã hãba maach Hẽwandamta hʌücha chitaju.

Hiita hãba hooimʌg pꞌënaa tꞌö hiekꞌaju haai nʌm.
Hichta hãba kꞌĩirjug kꞌaug sĩerrʌm.
Hirigpaita hĩchab tꞌumaam kꞌʌʌnaujã heenaa hʌü hajim haju haai nʌm.
Hichdëupaita chadcha jua tꞌeeg tꞌum hauju haai sim.
Jãan chadcha hich magta haju haai sim” hanaajim hamachdëupai.

13  Magbaawai mag jöoin veinticuatro narr heem hãbmua mʌ haig 
bëewi mʌrʌg, — Har hõor sĩi kꞌajũa bäppꞌä jũa sĩsidʌm, ¿pua kꞌapꞌʌ chirʌ ́
haichëjim, chijã kꞌʌʌn hagá maimua jãkꞌʌʌn jammua bëejierrá?

14 Magbaa mua hirig, — Señor, pʌchdëuta kꞌap chirabahab, mua chan 
kꞌaugba chirʌm ha chirajim.

Magbaa hichdëu mʌrʌg jaaubaadëwi magjim:
— Jãkꞌʌʌnan Hẽwandamau hõor hökꞌĩirjug pöoma hapi nʌm jaar hʌü 

hi hiek hogdʌba hʌ̈kꞌa durrawia peerdʌtarr kꞌʌʌnaugui hajim. Magua 
kꞌabahab hajim, jãg ham kꞌajũa bäppꞌä jũa sĩsidʌm, chadcha hich chi 
Cordero bag hãrtarrauta hamach kꞌaibag tꞌum chugpaatarr haawai.
 15 “Magwiata jãg bʌ̃ʌrjã hijeeu kꞌaugba hedaram magwe pörkꞌau gaai hoo 

sim kꞌĩirpꞌee hi hipierraa hirig hich kꞌĩircha jëeu durrumgui” hajim.
“Maagwai jãg pörkꞌau gaai hoo simuata ham tꞌʌa wai sĩeju.

 16 Ya jãgbarm haigmua tag ham jãsog hãwatba, ni höbichagjã hãwatbam;
hed pechagaujã kꞌakꞌaichag kꞌaba, ni hedaúajã ham pꞌaabamgui” hajim.

 17 “Jãg pörkꞌau bigaau hohood wëjöm jãrr har corderodamjö simuata 
ham tꞌʌa wai sĩejugui” hajim.

“Hichdëuta, dö parag haar nemchaain dö döpien pꞌë harrjemjö, 
hamau nem hig nʌm tꞌumaa deewi hichdëuta ham dauchöjã 
jãrpʌp̈ʌ̈i haju” ha jaaumajim mʌrʌg mag jöoirau.

(Sal. 23:1-2; Is. 49:10; Ez. 34:23)

Hẽsap kꞌaar sĩerr hãbmiecharam tꞌʌrrëutarr

8  1 Maimua chi Corderoou ya hãbmiecha sieteem sello tꞌʌrrëupʌ̈inaa 
chi hẽsap heeurjãg hatꞌaawai, hedjã hee hora jãrrjö sĩi kꞌĩúhu 

jöisijim. 2  Mag kꞌĩu tꞌʌnʌʌ harr kꞌur mua hoowai Hẽwandam chognaanta 
siete hi na dʌnʌnʌid tꞌʌnaajim. Makꞌʌʌnag siete trompetas deejim, 
hamach pipied hãhãbdö hauwi hökꞌar hichdëu jaaumam haig sirmamkꞌĩir. 
3  Mag warm kꞌʌʌnag jigtarr kꞌur deeum Hẽwandam chog bëewia, deeum 
incienso pꞌaajem pꞌĩr dën bʌ̃rʌʌ pꞌurii kꞌitʌm jua hee waibëewi, hagjö 
hich hag pꞌaajem nasãd hʌg̃tꞌaa wau sim kꞌĩirpꞌee dʌnʌʌuchëjim. Mag 
hi dʌnʌʌubaicheewai warag hirig incienso pöm deejim, Hẽwandam 
chaainau jëeu durrum hiek dʌ̈i kꞌajapꞌam nemjö pömaacha waaurëunaa 
mag pꞌĩr dën nasãd wau sim gaai pꞌaamkꞌĩir. 4 Mag incienso 
pꞌaabaadeewai chi naar Hẽwandam chaainau jëeu durrum hiek dʌ̈i mag 
Hẽwandam chog chi pꞌaa sim jua heemua hãhba Hẽwandam sim haarta 
naar jĩubaadëjim. 5 Maimua mag chi Hẽwandam chogau hichdëu incienso 
pꞌaajem bʌ̃rʌʌ kꞌitʌm waiberr hauwi, jũrr nasãd gaai chi daupaam 
heemta hauwia, hich dën hee hipiirnaa mʌg jẽb gaai pꞌöpʌ̈ijim. Mag 
pꞌöbapäaiwai, pagtꞌʌmta bubuju kꞌabaadëm dʌ̈i hõor hiekjö hiyʌ̈ʌmjö 
jöisim hee, pagtꞌʌm dau pꞌʌr jẽjẽer kꞌabaadëmua hʌʌurpa duuibaadëjim.

Ma hajim hãbmiecha sieteem sello tꞌʌrrëupʌ̈i nʌm mʌrʌg hoopitarr.

Siete trompetas narr hãhãbdö sirmam hootarr
6 Maimuan chad mag Hẽwandam chognaan siete hamach pipied trompeta 

hãhãbdö wai narr kꞌʌʌnau ya siraag paaukꞌabaadëjim. 7 Chi nacha sir sĩerrau 
hich trompeta sirbaadeewai nosegdau dap mokpörjö sĩsidʌmta hõtkꞌĩir 
sĩi bag pꞌuriimjö sĩsidʌm dʌï kꞌʌibaadëjim mʌg jẽb hʌ̃r. Magbaawai pabʌ ̈
jãrrchapaím kꞌëchwi pꞌũakdam pꞌãauraa kꞌëkꞌëd harrjã sĩi tꞌumaa pꞌaadubjim.

8  Maimua mag nosegdau dap chë dichtarr kꞌur mag nacha sirtarr gar 
sĩerrau hagjö hich trompeta sirjim. Mag biek numiim sirbaadeewai sĩi 
nem pöm durrsĩjö simta hõtdau kꞌĩirjö hug bëewi pꞌũas hee burrjim. 
Magbaawai jãrrcha hatcha pꞌũas bagag pajim. 9 Mag pꞌũas heem dö bagag 
pabaadeewai hagjö jãrrchapaím hãwarrjã kꞌëchdubwi mag pꞌũas hee 
barco jörrjëe harrjã hagjö jãrrchapaím warre hãrwi jootꞌũpjierram.

10 Magbaawai hãbakꞌaíujã hagjö hich trompeta sirjim. Mag ya sirm tꞌãrjupam 
gaai paawai, hedjã heemua pꞌĩdag pöoma simta hõtdau kꞌĩirjö pꞌug bëewi, mʌg 
jẽb gaai dösĩg kꞌapan dökꞌum dipa nʌnʌidʌm hʌr̃ burrwi, peer jãrrchapaím 
dösĩg heem dö hãrpʌïjim. 11 Ma, pꞌĩdag “Chi Hach” ha tꞌʌr̃ sĩejim. Magua hich 
burrtarrpierr dö nʌnʌidʌm tꞌum hachag habpäaiwai hõor pöooma höjim.

12 Maimua deeum chi Hẽwandam chog hagjö haig sĩerrau hĩchab hich 
trompeta sirjim. Ma, jayapam hajim. Mag sirbarmua mʌg hedau hãsdawam 
jãrrchapaím tꞌõo hauwia, hedaram hed hargjã jãrrchapaím tꞌõo haunaa, pꞌĩdagjã 
hĩchab jãrrchapaím dau tꞌõokꞌa haujim, hamach wʌʌjemjö wʌʌm hugua. Maimua 
hedau kꞌëubaadeewaijã sĩi hatꞌuuchata kꞌĩssu haadëmua da hãspabajöjöomjöta 
haadëjim. 13 Magbaa mua hoo nʌʌ haawai Hẽwandam chogta hedjã hee 
hʌãpëpërgmamua hiekꞌa jörrajim. Hi hiekꞌamatarr mʌg hajim: “¡Hëh! ¡Aaay, hĩsin 
chad! Hagtꞌa Hẽwandam chognaan tꞌãrjupam kꞌʌʌnau hamach trompeta sirju 
waaur nʌm. Nau jãkꞌʌʌnau sirpꞌöbaadeewai mʌg jẽb gaai jooba durrum kꞌʌʌnan 
chadcha hapꞌʌʌta durraju” ha hiekꞌa jörrajim chi Hẽwandam chogau.

9  1 Maimua chadcha chi Hẽwandam chognaan sirju waaur narr heem hãbmua 
hich trompeta tẽee haadëjim. Mag siram cincoom gaai, Hẽwandam chogta 

hedjã heemua pꞌĩdagjö pꞌug bëem mua hoopʌïjim. Magʌg, sĩi jẽbdijö hierr maach 
dau warp hitꞌurm jaaba wëjöm hee tꞌʌrrdö sim dën chi yabme deepijim hich 
Hẽwandamau. 2 Magbaa mag yabmeeu mag hitꞌurm jaaba wëjöm heem tꞌʌrrdö 
weeu hatꞌaawai, hag heemua horno pömkꞌam heemjö sĩi hʌg̃tꞌaag naar pꞌʌissi kꞌõrr 
jĩubaadëmua hedau kꞌĩir gar tꞌʌa jöisiewai, warre hedaujã kꞌĩssu haadëjim. 3 Mag 
naar jĩubaadëm heemua langosta dap haspꞌitjö sĩsidʌm pöooma höbërdʌtkꞌawi 
durrpierraaa haaidʌjierram. Mag sĩsidʌmua kꞌaawai kꞌierr machag döjũr kꞌierr 
machagjö hapijim chi Hẽwandam chogau. 4 Mag langosta dap sĩsidʌmʌg bʌʌ̃rjã 
pabʌ ̈chig hapiba, pakꞌërjã tꞌʌrrkꞌichpiba, pꞌũakjã hãrpiba, ni nemjĩirjömjã hãrpiba 
jaaujim. Hãba hamag jaautarran, hõor Hẽwandam dauchach hamach dag gaai 
chukꞌum kꞌʌʌnta kꞌaibag waupi jaaujim. 5 Mag hamag hõor kꞌaibag waupi jaaujieb 
mamʌ, pöd tꞌõo chan tꞌõoju kꞌaba nʌm ha jaaujim. Hõor tꞌõoju kꞌãai sĩita ham gaai 

kꞌaa nʌmua cinco meses sĩi ham gaai mas waupi jaaujim. Mag kꞌaamam kꞌierr 
machagan döjũriu kꞌaamamjöta haajeejim chi machag.

6  Mamagkꞌam jaran parii hõrau wir haigpai hamach tꞌõo hẽkꞌawiajã 
pöd hamach tꞌõobajurau. Tꞌõm kꞌõchaaga haadëp hawiajã meeg kꞌabata 
tꞌaabatarrjö haadëp hajurau, bʌ̃ʌrjã tꞌõba.

7 Mag langosta, hõor kꞌĩirkꞌanaa pör gaaijã pörsirjöhö sĩsidʌm paar sĩsid 
hajim, pꞌĩr dën. Mag sĩsidʌmʌn sĩi cabaai juurhi hee wërbʌan harraag wajap 
kꞌĩir kꞌaug sĩsidʌmjöta sĩsid hajim. 8 Mag sĩsidʌmʌn hĩchab sĩi hʌʌinjö pörbʌ ̈
wʌrnaa kꞌierrjã kꞌum kꞌierrjö sĩsid hajim. 9 Ham mor sĩi jierrjö simua meu sĩsid 
hajim. Mag sĩsidʌm hũrrpꞌöbaadeewai hich jẽbag sĩi juurhi hee wërbʌajem 
carrota wërbʌ pꞌöbaadeewai cabayou wai kꞌapꞌig pꞌöbaadëpꞌʌm hiekjö sĩsid 
hajim. 10 Mag sĩsidʌmʌn döjũrjöta dur gaaijã jur paar sĩsid hajim. Mag 
sĩsidʌmʌgta hõor kꞌaibag waupi jaautarr haawai ham kꞌierr machag mag dur 
gaaita sĩsid hajim, mag kꞌaamamua cinco meses hõor gaai machag hãwatpi 
wai naag. 11 Mag langosta pöm durrpierr haaidʌ tꞌʌnʌm pör hĩchab hich mag 
hierr hitꞌurm wëjöm hee tꞌʌrrdö sim haar chi pörkꞌa sim hag mepeerpaiu. Mag 
mepeer tꞌʌr̃ Abadón haajem hebreonaan meúa. Maagwai griegonaan meúata 
Apolión haajem. Mag sim haig maach meúan “hõor pöm kꞌëchmie” ha simʌu.

12  Ma, trompeta cincoom sirbarmua nacha hõor dau haug wautarr 
hajim. Mamʌ hagtꞌa dau numí sirju waaur naajim.

13 Mag kꞌur chadcha chi Hẽwandam chogau warm kꞌʌʌn dënjö hich trompeta 
sirjim. Ma, seim hajim. Maig Hẽwandam kꞌĩirpꞌee pꞌĩr dën nasãdjö simta kach 
jayap jʌjʌrʌʌ sim sĩejim. Mag chi Hẽwandam chogau hich trompeta tẽee habaawai 
14 mag nasãd kach jayap jʌjʌrʌʌ sim heemuata woun hiekjö chi Hẽwandam chog 
mag hich trompeta sir sĩerrag hiekꞌa simua, “Har döjã pöoma Eufrates haajem 
higaau mepeer dau jayap hö jʌk̃ꞌa tꞌʌnʌm hẽerkꞌʌʌibapʌï” ha sĩejim. 15 Magbaawai 
chadcha mag mepeer dau jayap jʌk̃ꞌa tꞌʌnarr hẽerkꞌʌʌipʌïjim, hamach 
hẽerkꞌapʌïju hed pabaadeewai. Hich har maig hajim ham hẽerkꞌapʌïju hatarr 
hora, mag hẽerkꞌabapäaiwai hõor mʌg jẽb gaai jooba durrum kꞌʌʌn jãrrchapaím 
kꞌëchpʌïmkꞌĩir. 16 Makꞌʌʌn hẽudee soldaaun cabaai gaai wëdurajim, hõor kꞌaibag 
wauju kꞌʌʌn. Mua hũurwai ham kꞌapanag doscientos millones hanaajim.

17 Magta mʌrʌg makꞌʌʌn cabaaijã hoopijim. Mag cabaai gaai wënʌrrʌm 
kꞌʌʌn hamach tꞌũrr gar jierrjö sĩsidʌmta hõtdau kꞌĩirjö pꞌuu pʌʌrdʌ jũa 
sĩsid hajim; hãaur kꞌʌʌn dën sĩi pꞌãauraa jacintojö sĩsid haawai tagam kꞌʌʌn 
dën azufrejö huashãu kꞌĩirkꞌa sĩsid hajim. Chi cabaai pör, león pörkꞌa sĩsid 
hajim. Mag sĩsidʌm hi heemua sĩi hõtdau kꞌĩirta kꞌĩbchëug höbër tꞌʌnʌm dʌï 
naar jĩubaadëpꞌʌm heemua azufrepata jĩerrarrau kꞌajim. 18 Mag hõtdau kꞌĩir 
naar dʌï azufrepa jĩerrarraukꞌamua hõor pöooma peer mʌg jẽb gaai jooba 
durrum kꞌʌʌn jãrrchapaím hödubjim. 19 Mamʌ ham hi hee mamagkꞌamuapai 
kꞌabajim, mag hõor pöm kꞌëch tꞌʌnarr. Mag sĩsidʌm durin hĩchab sĩi 
nemkꞌõrjö pör paar sĩsid haawai magʌmuapata hĩchab hõor dajẽk wai naajim.

20 Mamʌ mag hõor pöm hödubtarr hee chi hiiu nʌisierr kꞌʌʌnau hamach 
daúa mag hootarrjã hamachdëu mag nem kꞌaigba waaujerr chan bʌ̃ʌrjã 
pʌabajierram. Mag kꞌãai warag meperagta Hẽwandamagamjö jëeunaa, sĩi 
nem parhoob pꞌĩr dën, pꞌatkꞌon dën, bronce dën, mokdau dën maimua pa 
dënpa nem hoob waunaa, ni hiiujã hiiuba sĩsid haawai dʌrdʌrjã haba ni 
hamachig jëeu nʌmjã kꞌaugba sĩsidʌmʌgta warag jëeu nʌisijim. 21 Mamʌ 
magpaijã kꞌabajim. Magpꞌöbaadëmʌn wir haig chikꞌamanjã hamachdëu 
kꞌëcham haig kꞌëchnaa, bënëujã chikꞌam kꞌʌgnaa, hamach hõor kꞌabam 
dʌ̈ijã kꞌapesnaa hich mag nem jĩignemjã nʌisijim, hamach jua pʌaba.

Mag trompeta seim sirbarmua Hẽwandamau mʌg hatag hõor hi 
hagkꞌaju mʌrʌg hoopitarr hajim.

Hẽwandam chog chi jua tꞌierr hʌ̃gtꞌarmua hẽsapdam dʌ̈i bëetarr

10  1-2 Magtarr kꞌur mua hoo nʌʌ haawai, Hẽwandam chog dewam nem 
jua tꞌeeg simta hʌg̃tꞌarmua sĩi jʌʌntꞌumie bau tꞌʌnʌm heemua bëewi, 

mʌ dakꞌĩir bʌc̈haar garm bʌ ̈pꞌũas hee dʌnʌʌunaa bʌẅë garm bʌ ̈durr jẽb gaai 
dʌnʌʌuchëjim. Mag simua pirm hich pör hʌr̃ wai sĩejim. Hi kꞌĩir, sĩi hedau 
kꞌĩirjö bʌ̃ʌʌ maach dau kꞌakꞌaisamjö sĩewai hi bʌ ̈sĩi hõtdau hʌg̃tꞌaag huu 
jẽjẽerkꞌamjöta sĩejim. Hẽsapdam pa gaai pʌʌrtꞌʌ kꞌitʌmjã jua hee wai sĩejim. 
3 Mag dʌnʌʌuchëwi nem hiek tꞌeeg häaa hajim. Mag häa ha simʌn sĩi león 
puu ha sim hiekjö sĩejim. Mag hirua häa habaawai pagtꞌʌm siete narrauta 
dʌï hi hiek hʌk̈ꞌa, häaa hajierram. 4 Maimua mag pagtꞌʌm siete narrau hiekꞌa 
dichdimaawai ya mua hẽsap gaai pꞌãag hẽkꞌa chirajim. Mamʌ magbaa hĩchab 
hʌg̃tꞌarmua mʌrʌg woun hiekjö, — Jãg pagtꞌʌm siete narrau nem jaaubarm 
pʌchdëu hũrtarr hoob pꞌãm; sĩi pʌch tꞌãar heepai wai sĩsí hajim.

5 Magbaawai mag Hẽwandam chog bʌ ̈hãb pꞌũas hee dʌnʌʌunaa bʌ ̈hãb durr 
jẽb gaai dʌnʌʌu sĩerrau hich juachaar garm jua hʌg̃tꞌaag hedjãag hʌanaa magjim:

6  — Hẽwandam hichta hich mag meejã kꞌaugba sĩerranaa mʌg hedaujã 
hompaawi, mʌg jẽb, mʌg pꞌũas maimua makꞌʌʌn hee nem tꞌʌnʌm tꞌum 
hompaatarr Jöoi hiekꞌau, mʌgbarm haigmua ya chadcha maachdëu jaau 
nʌmjö haimʌʌ pamgui hajim. 7 Ya hãbmiecharam Hẽwandam chogau 
sieteem hich trompeta sirbaadeewai Hẽwandamau hichdëu hich tꞌãar 
heepai nem wauju kꞌapꞌʌ sĩerr tꞌumaa hich hi jaaumienag jaautarrjö 
haagpamgui hajim chi Hẽwandam chogau.

8  Magbaawai mag hedjã heemua mʌrʌg woun hiekjö hiekꞌa sĩerrau 
deeu mʌrʌg, — Har Hẽwandam chog bʌ ̈hãb pꞌũas hee dʌnʌʌunaa tꞌoom 
bʌ ̈durr jẽb gaai dʌnʌm haar mawia hirua jua hee padam gaai hẽsapdam 
pʌʌrtꞌʌ kꞌitʌm heeurjãg wai dʌnʌm jëeu hatꞌamí hajim mʌrʌg.

9 Magbaawai chadcha mua hi haar mawia hichig mag hẽsapdam 
jëeubaimaawai mʌrʌg, — Ya magan warre kꞌöbapʌ̈i hajim. Nau pua hi hee 
haauwain chadcha kꞌũwaa mieljö kꞌöpʌ̈iju; mamʌ pʌ bi hee pabaimaawai 
nem hachaaga pʌ biiu hãwatbajugui hajim mʌrʌg.

10 Magbaawai mua chadcha mag hẽsap hi jua heem hauwi kꞌöbaadëjim. 
Warran chadcha mua mieljö kꞌũwaa kꞌöpʌ̈ijim; mamʌ ya mʌ jã gar paawaita 
sĩi nem hachaaga mʌ biiu hãwatbajim. 11 Magbaawai mag chi mʌrʌg hẽsap 
dee sĩerrau mʌrʌg, — Hagtꞌa Hẽwandamau nem waumaju pöoma tꞌʌnaawai 
puajã hagjö pꞌãju pöoma chirʌmgui hajim, pꞌöbörpierr hõor meu kꞌĩir pogkꞌe 
hamach meupierr nʌnʌidʌm hee durrpierr reinaanagpa jawaag.

Hẽwandamau hõor numí hich hi jaaumkꞌĩir pʌ̈itarr

11  1 Maimua hãbmua padam duraa kꞌitʌm mʌrʌg deejim. Mag deewi, 
— Jãgua chachbamí hajim; Haai hi jëeujem di, hag hee nemchaain 

kꞌëchnaa pꞌaa nʌmua Hẽwandamag jëeujem nasãd, maimua hag hee Haai 
hi jëeu nʌm kꞌʌʌnjã hagjö chi kꞌapanag beerbapʌ̈i hajim mʌrʌg. 2  Mamʌ 
har daau gajãrcha hõor biirdʌajem wëu wëjöm chan hoob chacham hajim, 
jã sĩi bʌ̃ʌrjã hʌ̈kꞌaba haajem kꞌʌʌn hatꞌeem haawai. Makꞌʌʌnauta año 
tꞌãrjup hawi jãrr Hẽwandam pꞌöbör dʌ̈i sĩi hamachdëu hampierr hajugui 
hajim. 3  Pari mamag kꞌabaadeewai Hẽwandamau hĩchab hich hi jaauju 
kꞌʌʌn numí pʌ̈ijugui hajim, año tꞌãrjup hawi jãrr makꞌʌʌnauta sʌrkꞌaajem 
kꞌajũa jũanaa hirua hamachig nem jaaubarm jũrr hõrag jaaumkꞌĩir.

4 Chi Hẽwandam chogau jaauwai hich mʌkꞌʌʌnta jöoi Zacarías kꞌararrau olivo 
bʌ ̈numí jaaunaa hĩchab lámpara hausĩiujemjã numí jaautarrau. Hajapcharan 
makꞌʌʌn numiim kꞌʌʌnauta hajap hõor dau haug wau nʌm jaar maach 
Hẽwandam tꞌumaam kꞌʌʌn Pörkꞌa sĩerrʌm hiek jaauju kꞌʌʌnau. 5 Makꞌʌʌnta 
hãbmua kꞌãijã kꞌaibag wauju hẽkꞌaju hatꞌeen, sĩi hamach hi heemua hõtdaujö huu 
jẽjẽer kꞌabaadëmua warre hamach dʌï mag nʌm kꞌʌʌn sĩi pꞌaa kꞌëchpʌïju hanaabá. 
6 Makꞌʌʌnaun año tꞌãrjup hawi jãrr hamachdëu Hẽwandam hi jaau wënʌrrʌm hee 
bʌʌ̃rjã noseg chëpiba haagjã nem jua tꞌeeg naaju haajem. Dö bagag paapʌïmaagjã 
jua tꞌeegnaa hĩchab hõor dau haug wawaagjã hamachdëu ham haig haju hanaabá.

7 Maimua mag año tꞌãrjup hawi jãrr Hẽwandam hiek jaau wënʌrrʌʌ hawi, 
tꞌum jaau haaipabaadee, mag hierr hitꞌurm wëjöm hee tꞌʌrrdö sim heemua 
mepeer sĩi jãgaamjö sim höbërchëwi, ham dʌï wërbʌchëwi, hich garmuata 
ham pödpʌïwia ham kꞌëchpʌïju. 8 Mag kꞌëchpʌïwi, tꞌumaam kꞌʌʌnag hich jua 
hoomkꞌĩir, maach Pör Jesucristo meerpꞌë tꞌõotarr hag pꞌöbörjã wëug hee hamach 
numwe sĩi hëudʌtkꞌa sĩuju. Mag pꞌöbör Jerusalenta hich kꞌaibag gaaimua jũrr 
Sodoma ha tꞌʌr̃naa hĩchab Egipto gaai tꞌʌr̃ sim, makꞌʌʌnjã hich hagjö kꞌaibag 
hatꞌee tꞌʌr̃pꞌöo sĩerrjëe harr haawai. 9 Mag kꞌëchpʌïwi kꞌãai tꞌãrjup hawi jãrr sĩi 
kaaijã hee hëudʌtkꞌa sĩuju, hõor pꞌöbörpierram kꞌʌʌn hamach meupierr meu 
kꞌĩir pogkꞌe bëe tꞌʌnʌm kꞌʌʌnag hoomkꞌĩir. Mamʌ hiwiir hãbam kꞌʌʌnau mag 
hoowi bëpam hiigwaijã chi kꞌëchtarrau hʌdʌʌr bëppibaju. 10 Makꞌʌʌn numí mag 
Hẽwandam hiek jaau wënʌrrʌm kꞌʌʌn mag mepeer sĩi kꞌanjö simua kꞌëchbapʌïm 
habaawai, hõor durrpierram kꞌʌʌnta honee hajurau, Hẽwandam hi jaau durrum 
gaaimua hamach kꞌajap sĩuba haajerr kꞌʌʌnta ya kꞌëchbapäaiwai. Mag honegau 
jũrr hagdaujö chikꞌamnag regalojã hʌahʌanaa pꞌiestajã wauju.

11 Mamʌ ham mamagkꞌam hee, mag kꞌãai tꞌãrjup hawi jãrrnaa, deeu 
Hẽwandamau ham hakꞌaardam ham gaai pꞌãartꞌʌ sĩubaawai hamach numwe 
deeu pꞌiidʌtkꞌaju hanaabá. Mag kꞌëchpʌïwia kꞌãai tꞌãrjup hawi jãrr narrta 
deeu Hẽwandamau pꞌiriutkꞌa hatꞌam hoobaawai chi hoo nʌm kꞌʌʌn wajappꞌa 
jãpꞌierrju haajem. 12  Mag chi Hẽwandam hi jaau wënʌrrarr kꞌʌʌn deeu 
hiiu pꞌiidʌtkꞌa nʌisiewai hʌg̃tꞌarmuata hõor hiekjö hamag, “Mau hʌg̃tꞌar 
pidut” haju. Magbaawai chadcha hedjã baug hee hʌg̃tꞌaa paaukꞌabaadëju. 
Mag ham hʌg̃tꞌar paaukꞌabaadëm ham hoomapꞌanaa ham kꞌa hukꞌur 
haajerr kꞌʌʌnaujã hoopʌïju. 13 Ham mag hʌg̃tꞌar paaukꞌabaadëm hee hʌʌur 
tꞌeega duuibaadëmua pꞌöbör heem dijã di kꞌapan sĩi dʌrbagkꞌaju. Mag di 
chʌabagkꞌabarmua hõor siete mil warre kꞌëchju. Magbaawai mag hʌʌurʌu 
kꞌëchba hʌü hiiu nʌisim kꞌʌʌnau hĩchab jãpꞌierr durrumua Hẽwandam 
hʌg̃tꞌar kꞌëraajem tꞌö hiekꞌa nʌmua hirig, “Hẽwandam, pʌchta chadcha 
hemkꞌooirau; pʌjöm chan ni hãbjã chukꞌum” hajurau, jãpꞌierr nʌm hiekꞌau.

14 Ma, trompeta seim sirtarr hõor dau haug wauju jaau sim hajim, biek 
tꞌãrjup waaur narr heem ya biek numiim.

— Mamʌ hagtꞌa chacham hãb waaur sim hajim, tꞌãrjupam. Ma nau 
jöpcha hoopijugui hajim mʌrʌg.

Hãbmiecharam trompeta sirtarr
15 Mag dau hãb waaur sim hatarr haawai chadcha hĩchab deeum 

Hẽwandam chogau chi hãbmiecharam hich trompeta sirjim. Ma, 
sieteem hajim, hãbmiecharam. Mag sirbaadeewai hʌg̃tꞌar sĩi hõor hiekjö 
sereubaadëmua mag naajim:

“Mʌg durran tꞌumaa maach Pör Hẽwandamaujã jʌ̃anaa, hichdëucha 
jʌr hauwi maach Pörkꞌapitarr dʌ̈imuata jʌ̃aju haai nʌm.

Mag, maach Hẽwandamauta mʌg durr gaai tꞌum hichta hich mag 
chi Pörkꞌa sĩsiju” hanaajim.

(Ex. 15:18; Dn. 7:14,27)
16  Magbaawai hĩchab Hẽwandam kꞌĩirpꞌee mag jöoin veinticuatro 
hamach pörkꞌaupierr hohood wëjorr kꞌʌʌnaujã heeg pꞌõbkꞌa jẽkꞌʌt dagau 
dʌrkꞌanaa hirig jëeumamua mag naajim:
 17 “Hẽwandam, pʌʌta maar Pör tꞌumaam kꞌʌʌn kꞌãaijã chi jua tꞌierr 

haawai pʌrʌgta hʌü hajim hanʌm.
Hãba pʌchta warrgarwejã hich mag chitanaa hĩsjã hich hagtꞌa hiiu chitʌm.
Hĩs pua pʌch jua tꞌeeg tꞌum hauwi mʌg durr chadcha pʌchdëuta ya 

jʌ̃a chirsim.
 18 Durrpierram kꞌʌʌnta pʌ dʌ̈in meeukꞌa tꞌʌnʌm;

mamʌ ya pua ham gaai pʌch kꞌĩir machag meeuju hed pachëjim.
Hĩsin chad pua nawe kꞌëchtarr kꞌʌʌn kꞌĩircha jaaumamua 

hamachdëu nem waaujerrjö pʌchdëujã ham dʌ̈i haju.

Hĩsta hĩchab pʌch chogkꞌanaa pʌch hi jaaumien dʌ̈ijã wajapꞌanaa 
pʌch chaainkꞌa nʌm kꞌʌʌn dʌ̈ijã wajapꞌa haju hedau, tꞌetꞌem kꞌʌʌn 
wa sĩi parhoobam kꞌʌʌn hawijã har pʌchig hee haajerr kꞌʌʌn dʌ̈i.

Mamʌ hĩchab hĩsta pua har mʌg jẽb gaai nem hãr nʌm kꞌʌʌnjã 
höpʌ̈iju hedau” hanaajim, hirig hee nʌmua.

19 Hamau mag Hẽwandamag jëeupꞌöbaadëm hee mua hoowai 
Hẽwandamag jëeujem diita weeudʌ jöisijim, hʌg̃tꞌar. Mag weeudʌbaadëm 
hee hierr mag warrgarwe hich chaain dʌï hiek deetarr hãkꞌaajem baaudiita 
dawaa haadëjim. Mag chi Hẽwandam di weeudʌbaadeewai, pagtꞌʌmdau pꞌʌr 
jẽjẽer kꞌabaadëm dʌï hõor hiekjö sereu jöisimua, pagtꞌʌm tꞌeega wʌwia hʌʌur 
tꞌeegjã duuibaadëm dʌï noseg dau dap sĩi mokdaujö sĩsidʌmta chë tꞌʌnʌisijim.

Hõoirjö simua hʌʌi hẽudee hẽkꞌatarr

12  1 Maimua hedaujã hee hijaaur höbërjim, Hẽwandamau hich jua tꞌeeg 
hoomkꞌĩir pʌïtarr. Mag hijaaur höbërtarr mʌg hajim: Hʌʌirauta sĩi 

hãsdawam hedauta kꞌajũajö jũanaa jũrr hedaram hedau harg gaai hoo dʌnʌm 
hedjã heemua höbërchëjim. Hich mag hʌʌirau pörsir jũa sim gaai pꞌĩdag sĩi 
docen hãb pꞌupꞌup sĩejim. 2 Mag kꞌitʌmʌn jõor kꞌitarr haawai hagäa hagäa 
kꞌitajim, ya chaai hawaag bi machgau. 3 Mag hʌʌi höbërchëtarr kꞌur deeum 
hijaaur hedjã hee höbërjim. Mag hijaaur jũrr mʌg hajim: Hõoirjö nem pöoma sĩi 
pꞌuríhi simta hãbam gaaipai pör kꞌapan siete nener simpierr pörsir panhappꞌa 
sĩejim. Mag simʌn hĩchab kach kꞌapanjã jʌjʌrʌr diez wai sĩejim, pꞌak kachjö 
sĩsidʌm. 4 Mag simua dur pꞌis ha tꞌũapꞌëbaraau warre hedjã heem pꞌĩdagjã 
jãrrchapaím mʌg durr hʌr̃ tꞌũpꞌãau sĩujim. Magwi mag hʌʌi chaai hawaag bi 
machkꞌa sĩerr kꞌĩirpꞌee nʌ sĩsijim, hich dakꞌĩir hatꞌaawai hag bʌr̈re chi chaaidam 
kꞌöpʌÿaag. 5 Magua mag nʌ sim hee, mag machkꞌa tꞌʌnarr haawai, mag hʌʌirau 
chaai chi hemkꞌooidam hoojim. Mamʌ mag hatꞌam bʌr̈re hãbmua chi chaaidam 
jiirbaadëwi Hẽwandam hich pörkꞌau gaai hoo sim haar wai dʌnaaimajim, 
hʌdʌʌr kꞌöpiba. Mag chaairauta jöoipa sĩsiewai nem hiek tꞌeeg jũrr durr mʌg 
wëjöm tꞌumaa hichdëuta jʌã sĩsiju ha jaaujim mʌrʌg. 6 Magbaawai chi hãd jũrr 
sĩi jãhog wai naamkꞌĩir Hẽwandamau hi hatꞌee nem tꞌum kꞌĩir kꞌaug wai sĩerr 
haawai warp hõor chukag hee mawi mamta año tꞌãrjup hawi jãrr sĩeimajim.

7 Maimua magtarr kꞌur hedjã hee juurhi pꞌiidʌjim. Hʌg̃tꞌarm Hẽwandam chog 
Miguel hanʌmta tagam hich kꞌapeen hagjö Hẽwandam chognaan dʌïmua jũrr 
mag mepeer hõoirjö simta sĩi pör kꞌapan sim dʌï wërbʌ naajim. Mag hõoirjö sim 
higar nʌm kꞌʌʌnjã hagjö kꞌapan tꞌʌnaajim. 8 Mamʌ chi angelnaanau hamach 
garmua chi mepeer pödbapäaiwai chi mepeer warre hich kꞌapeen dʌï hʌg̃tꞌarmua 
jʌr wërppʌïjim. 9 Magta chadcha chi mepeer mag hõoirjö sim hich kꞌapeen hich 
higar tꞌʌnarr kꞌʌʌn dʌï hãba hʌg̃tꞌarmua mʌg jẽb gaai barkꞌʌʌipʌïjim. Hich 
mag mepeerpaita warrgarwe nemkꞌõr gaai tꞌʌr̃naa hĩchab Satanás ha tꞌʌʌ̃rjem, 
durrpierr hõor tꞌumaam kꞌʌʌn kꞌũgurmie, hajapcharan dösãtma. 10 Magbaawai 
angelnaanta sereubaadëm mua hũrjim. Mag sereubaadëmua mag naajim:

“Hĩsta ya hõor peerdʌju hed pabaichëm.
Mʌg durr gayam jua tꞌeeg tꞌum jũrr maach Hẽwandam dënëu.
Maach Pör Cristo hichdëucha jʌr hautarrjã warag hatcha hiek 

tꞌeegta sĩsim.
¿Kꞌan jãgwi? Hedaram magwe maach hermanonaan hëugar Hẽwandamag 

sëukꞌa nem hĩgkꞌa nʌrraajerr hʌg̃tꞌarmua hisegbapäaiwaima.
 11 Maimua jẽb gaaijã maach kꞌodamnaanau hamach garmuata mag 

mepeer pödbapʌ̈im, corderodamjö hʌdʌraa hich tꞌõopitarr hiekta 
hʌ̈kꞌawia hag bagauta Hẽwandamag hamach kꞌaibag hʌpi nʌmua.

Mag nʌm dʌ̈i hĩchab hamach dau hapꞌʌʌ kꞌëchjujã higba, warag 
högkꞌaba hi hiekta jaau durrarr gaaimuapata chadcha hamach 
garmua hi pödpʌ̈ijierram.

 12 Magbarm gaaimua hedaujãjã wounaanjö honee habat.
Maimua pãach chi hag hee tꞌʌnʌm kꞌʌʌnjã tꞌumaa honee habatꞌʌ̃.
Mamʌ ¡hëh, hapdurr, pãar jẽb gaai jooba durrum kꞌʌʌn dʌ̈i pꞌũas 

hee jooba durrum kꞌʌʌnjã hagjö!
Ya hich hũjãrr barapäaiwai meperan hĩsin meeukꞌata sĩsim tꞌumaam 

kꞌʌʌn dʌ̈i.
Hirua ya kꞌapꞌʌ sim, mʌigmua jöpcha ya tag hichdëu hampierr 

habaju” ha serereu kꞌajierram.
13 Ya mag chi meperau hich mʌg jẽb gaai barapʌïm hoobaawai kꞌĩir machgau 

jũrr mag hʌʌi chaai hemkꞌooi hootarr hẽudeeta hẽkꞌabaadëjim. 14 Mamʌ 
magbaawai hĩchab mag hʌʌirag nem hich dapag jĩmiejãu hichjö sĩsidʌm 
deejim, mag nemkꞌõr hanʌm haigmua warre warp hũrramkꞌĩir. Mag hich 
paarpabaadeewai chi nemkꞌõrig hich chig hapimaaugau warp hũrrbaadëjim, 
hõor barbag chʌʌi sĩeimaag, mamta año tꞌãrjup hawi jãrr sĩi hi jãhog wai naaju 
harr haawai. 15 Magbaawai chi nemkꞌõriu waa döota soo habarmʌn, hich hi 
heemua nem pöm dösĩgjö bau jĩerrau jöisijim, magbarmua dökꞌierr chʌug 
pogbar jöisiewai hag hee chi hʌʌi kꞌẽu kꞌuurbʌ tꞌõmkꞌĩir. 16 Mamʌ magbaawai 
hĩchab jẽbëujã hʌʌi kꞌaigpërmjö kꞌaigpërjim, mag nemkꞌõriu hich hi heem 
döou döjã pöm hompaa hautarr sĩi heeg bereu hatꞌaawai. 17 Magbaawai chará 
chi mepeer mag hõoirjö sĩerr warag chi hʌʌi dʌïta meeukꞌa sĩsiwi, jũrr chi 
chaain hewagam kꞌʌʌn gaaita jua machag deeju hawi, warag ham dʌï wërbʌan 
petajim. Mag chi chaain hewagam kꞌʌʌn hanʌmʌn, har Hẽwandamau nem jaau 
sim tꞌum hipierraanaa Jesucristoou chadcharam hiek jaautarrjã hʌk̈ꞌawi hagtꞌa 
hogdʌba hich mag hʌk̈ꞌa wënʌrrʌm kꞌʌʌnau.

13  1 Makꞌʌʌn dʌ̈i wërbʌagta mag chi hõoirjö simua sĩi pꞌũas higaau 
nʌ dʌnʌisijim.

Mepeer numí sĩi kꞌanjö sĩsid harr

Maimua mua hoowai mepeer pöm sĩi hãbam gaaipai pör kꞌapan siete 
nenernaa kach kꞌapanjã diez jʌjʌr simta pꞌũas heemua mʌ dakꞌĩraa 

APOCALIPSIS 12 ,  13

El Nuevo Testamento en waunaan, 2da ed., © 2011, Wycliffe Bible Translators, Inc.



742

höbërchëjim. Mag pꞌak kachjö jʌjʌr sĩsidʌmpierr pörsir jũakꞌanaa hĩchab 
mag pör kꞌapan nener sĩsidʌm gaaijã Hẽwandam higwi parhoobata pꞌã sĩsid 
hajim. 2 Mag mepeer pꞌũas heemua höbërbaichëm mua hootarr, sĩi kꞌum chi 
jojotꞌorjö sĩejim. Mamʌ mag simta jũrr chi bʌ,̈ jos bʌk̈ꞌanaa, hi hi, león hikꞌa 
sĩejim. Mag simʌg mag hãbakꞌai sĩi hõoirjö sĩerrau hich jua tꞌeeg deebaawai 
hichjö hiek tꞌeeg hapijim. 3 Mag chi mepeer pꞌũas heemua höbërchëtarr pör, 
dau hãb sĩi nem pöm tꞌoop tꞌʌnaajim, ya hagua pöd hiiubajujö. Mamʌ mag 
tꞌʌnarr, hãbakꞌai mag pꞌũas higaau hõoirjö sĩerrau hirig hich jua tꞌeeg tꞌum 
deetarr haawai hichdëupai hich pör monaaupʌïjim. Mag monaaubaadëm 
hoowi dauderraa nʌm hiekꞌau tꞌumaam kꞌʌʌnau hirigta hee hapꞌöbaadëjim. 
4 Magpꞌöbaadëmua warag mag hõoirjö simʌgta Hẽwandamagamjö jëeujierram, 
mag hãbakꞌai pꞌũas heemua höbërchëtarrag hich jua tꞌeeg deetarr jũrr. Mamʌ 
mag kꞌumjö simʌgjã hĩchab Hẽwandamagamjö jëeumamua, “¿Kꞌaita magan 
jãg mepeerjö jua tꞌeegnaa hemkꞌooikꞌa sĩ, hi dʌï jãwaag?” ha hiekꞌamajierram.

5 Mag kꞌumjö jojotꞌor sim dö heemua höbërchëtarrag hĩchab nem hiek kꞌaug 
hiekꞌapinaa Hẽwandam higwiajã parhooba hiek hãkꞌãraam hichdëu hiekꞌam 
haig hiekꞌaju haai sim ha jaaujim, chi hõoirjö sĩerrau. Mamʌ mag hi hiek tꞌeeg 
hapitarran, año tꞌãrjup hawi jãrrpaim hatꞌeepaita Hẽwandamau hi magpijim. 
6 Magbaa chadcha mag hõoirjö sĩerrau hichig jaautarrjö parhooba hiekꞌanaa, 
Haai hi jëeujem di higwijã parhooba hiekꞌa, ya hʌg̃tꞌar höbërwi durrum higwiajã 
parhoobam hiekta hiekꞌa tꞌʌnʌʌujim. 7 Magʌg hĩchab Hẽwandam hiek hʌk̈ꞌawi 
hi chaainkꞌa durrum kꞌʌʌn dʌï wërbʌmkꞌĩirjã jua tꞌeega hapijim, mag wërbʌwi 
hich garmua ham pödpʌïmkꞌĩir. Magʌg hĩchab hichta hʌr̃pai hiek tꞌeeg hapijim 
mʌg durr gaai hõor tꞌumaam kꞌʌʌn dʌï. Magbaawai durrpierram kꞌʌʌn dʌï hichta 
hʌr̃pai sĩsijim, tꞌumaam kꞌʌʌn kꞌãaijã. 8 Mag mepeer kꞌumjö jojotꞌor simʌgta mʌg 
hatag paawai Hẽwandamagamjö jëeuju, har tꞌum Corderodam hʌdʌraa maach 
kõit hich tꞌõopitarrau warr mʌg jẽb hompaabarwe hich hẽsap gaai ham tꞌʌr̃ pꞌãkꞌa 
hauba harr kꞌʌʌnau. Makꞌʌʌnta mag mepeer higar naaju haawai makꞌʌʌnauta 
maach chi Hẽwandam hiek hʌk̈ꞌa nʌm kꞌʌʌn dau haug wauju.
 9 Magua jʌg̃ hʌ̃rʌʌ nʌm kꞌai wajapꞌa hũrbat:
 10 “Preso maag tꞌaabatarr kꞌai, chadcha preso pʌr hauju.

Tꞌutꞌuíu tꞌõog tꞌaabatarr kꞌai, chadcha tꞌutꞌuíu tꞌõju.”
Pari mag nʌmʌn, tꞌum Hẽwandam hiek hʌ̈kꞌa nʌm gaaimuau. Maguata 
Hẽwandam chaainan, hamach mag pꞌitꞌurg hauju kꞌap, sĩi hamachdëu 
hʌ̈kꞌatarr hiek gaaita warag hubʌ hʌ̈kꞌa wënʌrraju haai nʌm.

11 Magtarr kꞌur deeum mepeer jẽb heemua höbër hurum mua hoojim. 
Ma jũrr corderojö kach numí wai sĩejim. Mag sim hiekꞌaawain sĩi hõoir 
hiekjö simta jãgaamjö sĩejim. 12 Mag simua hĩchab hãbakꞌai pꞌũas heemua 
höbërchëtarr jua tꞌeeg tꞌumaa hich gaai wai sĩejim. Maguata hich dakꞌĩir hich 
hiekꞌau mʌg jẽb gayam kꞌʌʌn tꞌumaam kꞌʌʌnag mag pꞌũas heemua pör pöm 
tꞌoop sim höbërchëtarragta Hẽwandamagamjö jëeupibaawaijã, chadcha hi 
hipierraa jëeu naajim. 13 Mag jua tꞌeeg simua haawai hĩchab hõrau hag na nem 

APOCALIPSIS 13

El Nuevo Testamento en waunaan, 2da ed., © 2011, Wycliffe Bible Translators, Inc.



743

wau nʌm hooba haajempa waumamua hedjã heemua hõtdau kꞌĩirta noseg chë 
tꞌʌnʌmjö hapijim, tꞌumaam kꞌʌʌn dakꞌĩir. 14 Mag mepeer pör pöm tꞌoop sim 
pꞌũas heemua höbërchëtarr dakꞌĩir mag nacha hõoirjö sĩerrau warm mepeer 
corderojö sĩerrag hõor dauderraa nem waupijim, mag nem wau simua hõor 
kꞌũgur haumamkꞌĩir. Mag hõor kꞌũgur hauwi chi corderojö sĩerrau warm 
mepeer hich kꞌapeer kꞌĩirkꞌa waupijim; hajapcharan mag sĩi pör pöm tꞌutꞌuíu 
tꞌoop simjö sĩerrta deeu monaautarr kꞌĩirma. 15 Maimua jũrr mag corderojö 
sĩerrag chi hõoirjö sĩerrau hich juapá deewi mag kꞌum jojotꞌorjö sim kꞌĩirkꞌa 
wau sĩerr hiiu haupijim. Mag nem hinag dën mepeer kꞌĩirkꞌa wau sĩerrta hiiu 
hauwi hiek höbër sĩsiewai tꞌumaam kꞌʌʌnau hichigta Hẽwandamagamjö 
jëeuba nʌm kꞌʌʌnan kꞌëchpi jaaujim. 16 Mamʌ magpaijã kꞌabajim. Mag hich 
kꞌĩirkꞌa wau sĩerr hiiupi hatꞌaawai tꞌumaam kꞌʌʌnag hich dauchachta jua 
gaai wa dag gaai kꞌãijã pꞌãkꞌapi jaaujim. Chaaindam bʌr̃ʌʌmdam gaai, ya 
dʌr̈rcharam kꞌʌʌn gaai, pꞌatkꞌon paraam kꞌʌʌn gaai, dau hapꞌʌʌm kꞌʌʌn 
gaai, sĩi chikꞌam chogkꞌa sĩsidʌm kꞌʌʌn gaai, chikꞌam chog kꞌaba hamach 
kꞌõchagpierr nʌrrjëem kꞌʌʌn gaaijã, tꞌumaa mag dauchachta hʌdʌraa hamach 
gaai pꞌãkꞌapi jaaujim. 17 Mamʌ har mag hamach gaai mag mepeer dauchachjã 
chukꞌu ni hi numerojã chukꞌu nʌm kꞌʌʌnau chan pöd hamach garmua nem 
përjujã kꞌaba, ni dich nem hig nʌmjã për hauju kꞌabam ha jaaujim chi meperau.

18  Mʌg mua jaau chirʌm kꞌaug hawaagan dʌ̈rrchata kꞌĩirjug paraa haju 
haai sim. Chi mag kꞌĩirjug kꞌapꞌʌ simua kꞌaug hatꞌá, magan mag mepeer 
dauchach kꞌan número hagá. Wajapcharan mag numeroon hĩchab woun 
mʌg hatag sĩeju dënëu. Chi número, 666 kꞌabahab.

144,000 meukꞌaar hau narr kꞌʌʌn

14  1 Magtarr kꞌur mua hoo nʌʌ haawai hich Jöoi chi Cordero chaarta durrsĩ 
Sión hanʌm gaai hoodʌnʌm mua hoojim; hajapcharan hich Jesuma. 

Hi dʌï hõor kꞌapan ciento cuarenta y cuatro mil naajim. Mag Cordero dʌï nʌm 
kꞌʌʌnan hĩchab tꞌumaam kꞌʌʌnau hi tꞌʌr̃ta hi Haai tꞌʌr̃ dʌï hamach dag gaai 
pꞌãkꞌanaa hag panhappꞌa sĩsid hajim. 2 Maimuata hedjã hee sĩi hõor hiekjö simta 
mamʌ salt pöm jurur wëjöm hiekjö mua hũrbaadëjim. Mag simʌn hĩchab nem 
jẽbag pagtꞌʌm pʌʌrbabaadëm hiekjönaa hõor kꞌapan arpa sir nʌm hiekjö tꞌʌnaajim. 
3 Mag tꞌʌnʌmʌn mag Hẽwandam juupjem pörkꞌau sim bigaau hĩchab jöoinpa 
hohood wëjöm dʌï mag dau jayap nemchaainjö hich paar sĩsidʌm bigaau pꞌʌʌrdʌ 
meukꞌaar hiiur hau nʌm kꞌʌʌn hiekta mag tꞌʌnaajim. Mag hamau meukꞌaar hau 
narr chan hãbmuajã pöd kꞌaugbajim, ham dënjö hawaag. Hãba mʌg jẽb gaai jooba 
durrarr kꞌʌʌn heem mag ciento cuarenta y cuatro mil peerdʌtkꞌatarr kꞌʌʌnaupaita 
ham dënjö haau kꞌaugjierram. 4 Makꞌʌʌn chan mʌg jẽb gaai haawaijã, jãg deeum 
hʌʌin dʌï kꞌapes hapiba jaaujemjö, hãba Hẽwandamagpaita hee haajerr kꞌʌʌnau. 
Hamauta chadcha Cordero nʌnʌʌukꞌampierr dʌï hi bʌ ̈hogdʌba wënʌrrajim. 
Hamachta mag Hẽwandam hatꞌee maimua Cordero hatꞌeejã ham chognaankꞌa 
wënʌrraju haai naajim, chadcha mag hatꞌeeta warm kꞌʌʌn heemua Hẽwandamau 

ham peerdʌ hautarr haawai. 5 Ham mag sëukꞌa nʌrrjëejã kꞌaba harr kꞌʌʌn haawai 
bʌʌ̃rjã ham hëugar jaauju kꞌʌʌnjã chukꞌu hajim.

Hẽwandam chognaan tꞌãrjupam kꞌʌʌnau hiek jaautꞌurtarr
6 Maimua mua deeum Hẽwandam chog hedjã hee hũrr jörröm hoo 

hatꞌajim. Magua mʌg jẽb gaai naajem kꞌʌʌn hatꞌee Hẽwandamau hich 
mag maach hiiupi wai nʌrraju hiekta jaau jörrajim, durrpierr hõor 
nʌnʌidʌm hee hamach meupierr. 7 Mag hirua jaau jörrarr hiek mʌg hajim: 

“Hẽwandam dau na nem kꞌaigbam wauju hökꞌö habat. Mag kꞌãai hirig 
jëeunaa hiita tꞌö hiekꞌabat. Ya hĩsta hirua hõor hich haar pꞌë hauju wa pꞌë 
hauba warag hisegju kꞌãijã hamach kꞌĩircha jaauju hed pabaichëm. Mʌg 
hedjãjã hompaawi mʌg jẽbjã hompaatarragta jëeubatꞌʌ̃. Hichdëuta hĩchab 
pꞌũasjã hompaawi jẽb heemua dö kꞌumdʌ höbër sĩsidʌmjã hompaajim” ha 
jaau jörrajim, hũrr jörrömua. Ma nacharamua hiek jaau dichtarr hajim.

8 Mag hẽudee deeum Hẽwandam chog hagjö hähäag hurajim. Magua, 
Babilonia pꞌöbörön ya heegar pabaadëmta jaau jörrajim. “Ya heegar pajim” ha 
sĩejim, “har hich dënjö durrpierram kꞌʌʌnag parhoob pekau waupiejerr pꞌöbör.”

9 Makꞌʌʌn hẽudee ya tꞌãrjupam hagjö dewam Hẽwandam chog hũrr 
jörrömua magmajim: “Har jãg pꞌũas heemua mepeer höbërchëtarragjã jëeunaa 
sĩi hi kꞌĩirkꞌa wau simʌgjã jëeuwi hʌdʌraa hamach dag gaai wa jua gaai kꞌãijã 
hi dauchach pꞌãpitarr kꞌʌʌnan 10 hichiita Hẽwandam kꞌĩir machag sĩi maach 
tꞌõojem benenjö simta hãwatab kꞌaba hãwatjugui” hajim. “Hi kꞌĩir machag mag 
simta ham gaai meubapäaiwai Cordero dakꞌĩir maimua pekau chukꞌu hʌg̃tꞌar 
nʌm kꞌʌʌn dakꞌĩirjã hõtdau azufre dʌï waaurëu wëjöm heeta jẽerjugui” ha 
sĩejim, “hich mag dau hapꞌʌʌ hag hee hõt kꞌierr jẽmer wënʌrramkꞌĩir. 11 Mag 
ham hõt kꞌierr jẽmer nʌm naar jĩu wëjöm chan chugpaajã kꞌaugba, hich 
mag sĩerrʌm hiekꞌau. Mag hõtdau hee nʌm kꞌʌʌn chan bʌ̃ʌrjã gaai nakꞌa 
haa kꞌaugba, hich mag hedaram magwe machag jẽmer wënʌrrajugui” hajim, 

“hamachdëu mag meperagta Hẽwandamagamjö jëeunaa hĩchab sĩi hi kꞌĩirkꞌa 
wau sĩerragjã jëeunaa hʌdʌraa hamach gaai hi dauchach pꞌãpitarr kõit.”

12  Magam huguata har Hẽwandam dënkꞌanaa hirua nem jaau sim 
hipierraanaa hĩchab Jesús bʌj̈ã hogdʌba wënʌrrʌm kꞌʌʌnan warag 
hubʌta hʌ̈kꞌa wënʌrraju haai nʌm.

Ma hajim Hẽwandam chog tꞌãrjupamua jaau dichtarr.
13  Maimua mua hũurwai hʌg̃tꞌarmuata woun hiekjö mʌrʌg, “Cha mua 

pʌchig jawaagpam pꞌãbá” ha sĩejim. Mag hirua pꞌãpi sĩerr hiek mʌg hajim:
— Hĩsmua hatagta chadcha hʌühcha hajugui hajim, har maach Pör 

Jesús hiek tꞌãraucha hʌ̈kꞌa durrumua mee nʌm kꞌʌʌn.
Magbaawai Hẽwandam Hakꞌaraujã, — Jãan chadcha hich magau ha 

sĩejim. Mʌg jẽb gaai haawai chadcha pꞌitꞌurg haaujerrjã par kꞌaba haju 
haawai kꞌĩir meeu nʌisijugui hajim, Hẽwandam hatꞌee hamachdëu nem 
wajapꞌa waaujerr jũrr.

Hẽwandam chognaanau hõor pöm hʌʌrppʌ̈iju hoopitarr
14 Magtarr kꞌur deeu hoo nʌʌ haawai jʌʌntꞌumieta hedjã hee bau wëjoojim. Mag 

bau wëjöm hʌr̃ woun hãb Hemkꞌooi Hiewaa Jesujöhö simta hoo sĩejim. Magua 
pörsir pꞌĩr dën jũanaa hich jua hee hoz hanʌm wai sĩejim, tꞌutꞌuijö dëe simta sĩi 
jũurtꞌʌ sim. 15 Maig hĩchab deeum hagjö Hẽwandam chog Haai hi jëeujem degmua 
höbërchëwi mag jʌʌntꞌumie bau wëjöm hʌr̃ hoo sĩerrag magchëjim: “Ya nemjĩir 
pꞌur wëjoowai heeuju haai tꞌʌnʌm. Har pʌch jua hee tꞌutꞌui wai simua tꞌʌrrpꞌëwi 
heeubá” hajim, mʌg jẽb gayam kꞌʌʌn kꞌëchpʌïju hora pabaadëm jaauwi.

16  Magbaawai chadcha mag jʌʌntꞌumie bau wëjöm hʌ̃r hoo sĩerrau hich 
tꞌutꞌuíu mʌg jẽb hʌ̃r hʌʌrpꞌëbarmua waa nemjĩir dau tꞌumaa heeu haujim.

17 Mag kꞌur deeum Hẽwandam chog höbërjim mag Haai hi jëeujem di 
hʌg̃tꞌar sim heemua. Maguajã hagjö hich jua hee mag tꞌutꞌui hoz hanʌm wai 
sĩejim. 18 Mag hẽudee hagjö deeum höbërchëjim, hierr nasãdjö sim haarmua. 
Maguan hĩchab sĩi hiekꞌabarmuapai mʌg durr tꞌum huurdʌpi jaaubaawai, 
hõtdaúapai mʌg durr tꞌum höpäaig nem jua tꞌeeg sĩejim. Magua mag hãbakꞌai 
jua hee tꞌutꞌui wai sĩerrag tꞌet kꞌĩesir magjim: “Jẽb gaai uvadö nʌnʌidʌm 
heen ya sĩi waau hʌidʌm, jãg pʌch jua hee tꞌutꞌui wai simua chi hierr tꞌʌrrkꞌa 
haupet. Ya waau tꞌʌnaabahab” hajim, hõor warre hʌʌrppʌïju jaauwi.

19 Magbaawai chadcha mag tꞌutꞌui jua hee wai sĩerrau mʌg durr hʌr̃ hʌʌrpꞌë, 
waa uvadö nʌnʌid harr heem tꞌumaa tꞌʌrrkꞌa haunaa chi chö piirjʌʌujem 
hee barkꞌʌʌipʌïjim chi chö piirjʌumkꞌĩir. Mag chi chö piirjʌumkꞌĩir ha simʌn, 
maan wajapcharan Hẽwandamau hõor gaai jua kꞌʌaba hich kꞌĩir machag 
meeujuuta jaau sim. 20 Magta pꞌöbör higaau harrnaa chi chö piirjʌupʌïjim. Mag 
piirjʌubaadee, hag heemua chi chö sĩi dösĩgjö pꞌur jĩubaadëmua, warpꞌam 
magwe trescientos kilómetros sĩi bag pꞌur hũur jöisijim. Mag döjö hũur wëjöm 
naug hee cabaai dʌnʌʌupi hootarr hakꞌiin, hi höpierrjö sĩejim, chi naug. Mag 
döjö hũur wëjöm ha simʌn, hõor kꞌëch nʌm jaar bag pöm hãrjuuta jaau sim.

Hẽwandam chognaan siete hãbmiecha hõor 
kꞌaibag wauju jawaan bëetarr kꞌʌʌn

15  1 Maimua deeu hedaujã hee hijaaur maach dauderraa hompa 
jöisijim. Ma, mʌg hajim: Hẽwandam chognaanta siete hedjã heemua 

höbërdʌtkꞌachëjim. Makꞌʌʌnauta hãbmiecha wajappꞌa hõor dau haug waupiju 
kꞌʌʌn hajim. Magbarm dʌï hĩchab ya mag hamau nem tꞌumaamua mag chach 
dichdimaawai Hẽwandam kꞌĩir machagjã hich maigpai meeuju hajim.

2  Mag kꞌur mua hoojim hĩchab, pꞌũasta sĩi vidrio dënjö sim higaau 
Hẽwandamau hamachig sirmkꞌĩir arpa deetarr dʌ̈i hag panhapꞌa hõor 
dʌnʌnʌid tꞌʌnʌm. Makꞌʌʌn mag mepeer kꞌum chi jojotꞌorjö sim pꞌũas 
heemua höbërchëtarragjã jëeuba, ni hi kꞌĩirkꞌa wau simʌgjã jëeuba, ni 
hi tꞌʌ̃r ni hi dauchachjã hʌdʌraa hamach gaai pꞌãpiba harr gaaimua mag 
mepeer hamach garmua pödtarr kꞌʌʌn hajim. 3  Makꞌʌʌnau Corderota 

tꞌumeukꞌar naajim. Mag meukꞌaar warrgar Hẽwandam chog Moisés 
kꞌararrau pꞌãtarr hajim. Mag hamau meukꞌaar hau narr mʌg hajim:

“Hẽwandam, pʌʌn maar Pöröu.
Pʌchta tꞌumaam kꞌʌʌn kꞌãai chi jua tꞌierrau.
Pua nem wautarr tꞌum chadcha wajapꞌanaa hooimʌ sim.
Pua nem waaujemjö chan ni hãbmua pödbam.
Durr tꞌum mʌg wëjöm hee pʌchta tꞌumaam kꞌʌʌn Reikꞌa sĩerrʌm.
Pʌ hiekꞌan chadcharam hiekꞌau;
maimuajã puan chad nem hagchata waaujem.

 4 Señor, ¿kꞌaíuta mʌg tꞌʌnʌm haig pʌ högkꞌabaju habarí?
¿Kꞌaíuta bʌ̃ʌrjã pʌrʌg jëeubaju kꞌai?
Pʌch happaita bʌ̃ʌrjã pekau chukꞌu kꞌitaawai durrpierram kꞌʌʌnau 

bëewi hãba pʌrʌgta jëeuju.
Ya pua tꞌumaam kꞌʌʌnag jaaubarm, chijã kꞌʌʌnta pua pʌch haar pꞌë 

hauju kꞌʌʌn hagá, maimua chijã kꞌʌʌnta pua barkꞌʌʌiju kꞌʌʌn hagá” 
ha haumajierram, meukꞌarau.

5 Maimua mag tꞌʌnarr kꞌur mua hoowai, hʌg̃tꞌar Haai hi jëeujem degam 
Santuariota Hẽwandamau israelnaan dʌï hiek deetarr hiek hãkꞌaajem 
haar dawaa weeu dʌnaajim. 6 Mammuata makꞌʌʌn Hẽwandam chognaan 
siete kꞌajapꞌam nemjö hamachdëu hagua hõor kꞌaibag wauju jua panhapꞌa 
höbërchëjierram. Makꞌʌʌnau put lino hanʌm dënta bʌʌ̃rjã memerkꞌög 
chukkꞌu sĩi pꞌugpꞌugamjö sĩsidʌmta jũanaa, hichkꞌaarjã dakꞌa pꞌĩr dën hãi 
jʌãjem pꞌurii kꞌitʌmua hãi jʌ ̃sĩsid hajim. 7 Mag ham höbërdʌtkꞌabaicheewai 
nacha mag nemchaainjö hich paar sĩsidʌm jayap narr heem hãbmua hamag 
hamachpierr jarrdam pꞌĩr dën hãhãbdö deemajim. Makꞌʌʌn jarrdampierr 
maach Hẽwandam hichta warrgarjã hich mag sĩerrawi mʌg hatagjã hich mag 
sĩerraju hag kꞌĩir machgauta kꞌajapꞌam dö dënjö hipir sĩsid hajim. Mag sĩsidʌm 
chookꞌʌʌibaadeewaita hichdëu chachmampierr nem kꞌĩir pogkꞌe höbërmaju. 
8 Mag jarr hamachpierr hãhãbdö jigbapäaiwai Hẽwandam chi wajaug sĩerrʌmua 
hich hiiu mag Santuario hee naar kꞌĩ joppijim. Mag Haai hi jëeujem deg 
chi Hẽwandam chognaan siete narr kꞌʌʌnau hamachpierr nem kꞌĩir pogkꞌe 
chachmamua, tꞌum höbeerpʌïbam haig chan pöd ni hãbjã dubju kꞌaba haajeejim.

Hẽwandam kꞌĩir machag jarr heem choopʌ̈imam hootarr

16  1 Maimua mua hũurwai mag Haai hi jëeujem deg naar jĩu wëjöm 
heemuata mag Hẽwandam chognaan siete narr kꞌʌʌnag nem tꞌeeg 

woun hiekjö, “Hërëubaadëwi jãg mʌ kꞌĩir machag jarr siete nʌm hee döjö 
jöjöid tꞌʌnʌm, jẽb hʌ̃r chookꞌʌʌibamit” hajim hich Hẽwandamaucha.

2 Magbaawai chadcha hãbmua petawi hich jarr hee wai sĩerr mʌg jẽb hʌr̃ 
choopʌïjim. Mag choobapäaiwai tꞌum mag mepeer kꞌum chi jojotꞌorjö sim 
pꞌũas heemua höbërchëtarr kꞌĩirkꞌa wau simʌg jëeunaa hi dauchachjã wai narr 

kꞌʌʌn gaai bën burrjim. Mag bënën mor gaai sĩi pꞌĩedaujö höbërdʌtkꞌabaadëmta 
machaaga sĩejim. Mag simuan waragta hõor hãrmaajeejim.

3  Maimua jũrr hẽudeemua hich jarr heem pꞌũas hee choobapäaiwai sĩi 
pꞌũas tꞌumaa bagag pajim. Mag pꞌũas heem dö, sĩi hõor meem bagjöta 
sĩsijim. Mag bagag pabaadëmua hag hee nem tꞌʌnarr tꞌumaa kꞌëchdubjim.

4 Mag kꞌur tꞌãrjupam hurum, hagjö Hẽwandam chog. Maguajã warm kꞌʌʌn 
dënjö hich jarr heem choopʌïjim. Mamʌ magua jũrr dösĩg dʌï jẽb heegarmua 
dö kꞌumdʌ nʌnʌidʌm hʌ̃rta choobapäaiwai, napem dënjö hĩchab dö tꞌumaa 
bagag paapʌïjim. 5 Magnaa mag dösĩgpierr dö hãrpi sĩerraupai hiekꞌamamua,

“Hẽwandam, pʌchta bʌ̃ʌrjã pekau chukꞌu kꞌitʌm;
pʌchta warrgarwejã hich mag kꞌitaawai hĩsjã hich hagtꞌa sĩerrʌmgui” 

ha sĩejim.
“Pʌchdëu ham dʌ̈i chachbarm haig, pua ham dʌ̈i nem hagchata 

habarmgui” hajim, “hamachdëu nem waumarrpierr.
 6 Hamau pʌ chaain bag hãrwi pʌ hi jaaumien bagjã hãrjierram.

Magtarr haawai hĩs pua jũrr hamag bagchata döpibaadëmgui” hajim.
“Jũrr hamau pʌrʌg hich hagjö jãgta hapim kꞌõsi naabajieb hamach 

dʌ̈i” ha hiekꞌamajim.
7 Magbaawai hĩchab hierr incienso pꞌaajem nasãdjö wau sim haarmuata 

hagjö Hẽwandam chogau, “Hëera, jãan chadaugui” hajim. “Maar Pör 
Hẽwandam, pʌchta tꞌumaam kꞌʌʌn kꞌãai chi jua tꞌierr; puan chadcha kꞌĩirjug 
kꞌapꞌʌnaa ham gaai hagchata habarmgui” hajim, “bʌ̃ʌrjã kꞌaigba haba.”

Ma biek tꞌãrjupam Hẽwandam kꞌĩir machag chootarr hajim.
8 Mag kꞌur deeu chi Hẽwandam chog jarrdam dʌï bëewi jũrr mʌg hedau 

hãsdawam kꞌĩir hʌr̃ʌʌ choopʌïjim. Mag choobarm ya biek jayapam hajim. 
Mag hedau kꞌĩir hʌr̃ choobapäaiwai warag hedau pechaaga haadëmua sĩi hed 
pechgau hõor gaai mas hajim. 9 Mamʌ mag hedaúa pꞌaa tꞌʌnʌʌuwi, sĩi pꞌausumjö 
sĩsidʌmjã hamach kꞌaibag hãsie hewag kꞌĩirjuwi Hẽwandamagjã chugpaapi 
jëeuba, ni sĩi hi tꞌö hiekꞌajöjöopaijã kꞌabajierram. Magju kꞌãai sĩi warag hirig 
parhoobaa hamachdëu hiekꞌam haig hiekꞌa tꞌʌnʌʌujierram; majã hichdëuta 
magʌm kꞌaibag burrpibaju hakꞌiinjã jua tꞌeeg simʌgta mag hiekꞌajierram.

10 Mag kꞌur Hẽwandam chog cincoom bëewi, hĩchab hichdëu jarrdam wai 
nʌrrarr heem mag pꞌũas heemua mepeer höbërchëtarr juupjem pörkꞌau hʌr̃ 
choopʌïjim. Mag choobapäaiwai hirua durr jʌã sĩerrpierr tꞌumaa kꞌĩchag hee 
jöisijim. Magbaawai hõor hi higar nʌm kꞌʌʌnan gaai machgauta sĩi hamach 
meukꞌĩirpaijã tꞌettꞌe kꞌabaadëp haajeejim. 11 Mamʌ mamagkꞌamjã hamachdëu 
nem kꞌaigba wau nʌm chan pʌajöjöopaijã kꞌaba haajeejim. Magju kꞌãai 
chãddauta mor gaai sĩi pꞌĩedaujö dau dap sĩsidʌm machgau, Hẽwandam hʌg̃tꞌar 
chiraajem dʌïta kꞌujʌrmjö warag parhoobaa hirig hiekꞌa tꞌʌnʌʌujierram.

12 Mag kꞌur Hẽwandam chog seim bëewi, hich jarr heem döjã Eufrates haajem 
hʌr̃ hagjö choopʌïjim. Mag choobapäaiwai döjã pöm simta sĩi jʌʌubaadëjim, 
hedau höbeerjem garmua reinaan wëdurarr kꞌʌʌn dʌrbagkꞌa dichamkꞌĩir.

13  Maimua mua hoowai, mag nacha mepeer hõoirjö sĩerr hi heemua 
jʌc̈hëumiejö sim höbërwi, hãbakꞌai kꞌum chi jojotꞌorjö sĩerr hi heemuajã 
höbërwi, maimua hãbakꞌai chi sëukꞌa nem hĩgkꞌamie kach numpai 
cordero dënjö jʌjʌr sĩerr hag hi heemuajã hagjö jʌc̈hëumiejöo kꞌitʌm 
höbërjim. 14 Mag jʌc̈hëumiejö sĩsid harr, chi mepeer hakꞌaar hajim. 
Makꞌʌʌnaun hĩchab hag na hõrau nem hooba haajempa wau wënʌrrajim. 
Mag wënʌrrʌmʌn mʌg jẽb gaai reinaan sĩsidʌm kꞌʌʌn dʌ̈i hiekta dee 
wënʌrrajim, tꞌumaa hãba biirdʌnaa Hẽwandam hichta tꞌumaam kꞌʌʌn 
kꞌãaijã chi jua tꞌierr dʌ̈i hamach wërbʌju hedam hatꞌee kꞌĩir kꞌaugaag.

15 Mag nʌm hee maach Pör Jesucristooucha, “Keena, kꞌĩir kꞌapꞌʌ nʌisit; hõor 
chikꞌam nem jĩgkꞌa nʌrraajemjö mʌʌn sĩi hõor bëebajöjöo sĩerr hee dëgölp 
barchëjugui” hajim. “Mag mʌ pierrwai honee haju kꞌʌʌnan, har daukꞌananaa 
pekaúgta bʌ̃ʌrjã hamach hʌr̃papiba nʌm kꞌʌʌnau. Mag nʌm haiguin haman, 
kꞌajũa bäpꞌä memerkꞌög chukꞌu jũa nʌmjöta tꞌʌnʌm. Maagwai mag hed hõrau 
dich mor kꞌarr hooba haawai chigaajã habajugui” hajim hichdëucha.

16  Maimua chadcha mag jʌc̈hëumiejö sĩsid harr kꞌʌʌnau hamachdëu 
mʌg hatag hajujö mʌ dakꞌĩraa wëtwi mʌg jẽb gaaim reinaan hãbam haig 
biirdʌ haujierram wërbʌag. Mag ham biirdʌ narr haig hebreonaan meúa 
Armagedón ha tꞌʌ̃ʌrjem. Hich maigta chadcha wërbʌ nʌmua Hẽwandam 
dʌ̈i juapá chachju hanaabá.

17 Mag kꞌur hãbmiecha sietemua paawai, hagjö deeum Hẽwandam chogau hich 
jarr heem sĩi hich jãg hʌg̃tꞌaa hedjã heepai wëpʌïjim. Mag hirua wëbapäaiwai, 
mag hʌg̃tꞌar Haai hi jëeujem degam Santuario haarmuata nem tꞌeeg, “Hĩsin 
chad ya tꞌum haaipa sĩsimgui” hajim. 18 Mag hirua ya haaipabaadëm habaawai, 
pagtꞌʌmta dau pꞌʌrpꞌʌr habarmʌn jẽhbʌ hahau kꞌabaadëm dʌï, sĩi hiyʌʌ̈mjö 
jöisimua hʌʌur tꞌeegajã duui dichjim. Mag hʌʌur tꞌeeg duui dichjujö chan mʌg 
jẽb hompaatarr haigmua hewag pawiajã duuiba haajem. 19 Magbaadëmua pꞌöbör 
pöm sim Babilonia hanʌm heegarta waa sĩi jẽb tꞌorrdʌkꞌʌr haadëmua, pꞌöbörön 
warreta perás tꞌãrjup höbeerpʌïjim, jẽb tꞌorrdʌbaadëmua. Magbaadëm dʌï hĩchab 
deeum durrjã pꞌöbör heem di kꞌapaana sĩi pogueu pʌamajim. Magbaawaita 
Hẽwandamau Babilonia pꞌöbör gaaita hʌr̃cha jua kꞌẽgkꞌapʌïjim, hich pekau 
waaujerr kꞌĩir hokꞌooba wai sĩerr gaaimua. 20 Mag hʌʌur tꞌeeg duuitarrau pꞌũas 
hee morr pꞌʌʌr hʌid harrjã, sĩi warag hierr paaukꞌabaadeewai, durrsĩ nʌnʌid 
harrjã hĩchab warag jẽb hee hierr paaukꞌabaadëjim. 21 Magbaawai hĩchab hedjã 
heemua sĩi noseg dau dap mokdaujö chë tꞌʌnʌisijim. Chi noseg dau chʌgag 
ochenta libras sĩsid hajim. Hẽwandamau mag noseg chëpiwi wajappꞌa hamach 
dau haug waubarm hoowi, hõrau warag Hẽwandam tꞌʌr̃cha tꞌʌr̃naa, parhoobaaa 
hamachdëu hiekꞌam haig hiekꞌa tꞌʌnʌʌujierram.

Ma hajim Hẽwandam chogau hãbmiecha hich jarr heem Hẽwandam 
kꞌĩir machag choobapʌ̈im mua hootarr. Mamʌ mag mua hoojim ha 
chirʌmʌn, maan mʌg hatagjã tꞌum cha mʌchdëu jaau chirʌmjö hajuuta 
mʌrʌg mʌch daúacha hoopimajim.

APOCALIPSIS 16

El Nuevo Testamento en waunaan, 2da ed., © 2011, Wycliffe Bible Translators, Inc.



749

Chi durpatꞌierrmie kꞌaibag wauju jaautarr

17  1 Magbaawai Hẽwandam chognaan mag jarr panhapꞌa siete narr 
heem hãb bëewi mʌrʌg, — Pidú mua pʌrʌg hoopikꞌimgui hajim, chi 

durpatꞌierrmie har döjã nem pöoma bau wëjöm hʌr̃ hoo sim kꞌaibag wauju. 
2 Magnaa mʌrʌg, Mʌg durr gayam reinaanau tꞌumaam kꞌʌʌnau hich hag hʌʌipaita 
wai kꞌãijierramgui hajim. Maagwai tagam kꞌʌʌn hagjö mʌg jẽb gayam kꞌʌʌnjã sĩi 
mag parhooba saak hʌʌi bag chë simjö sĩerr gaaimua hichig paa wai simgui hajim.

3 Makꞌʌʌn tꞌum hoopieg chi Hẽwandam Hakꞌarau mʌ kꞌãaipi hatꞌam hee, chi 
Hẽwandam chog mag mʌrʌg pidú ha sĩerraupai jũrr mʌ warp hõor chukag 
hee hatꞌaadëjim. Mam pabaimaawai, hʌʌita sĩi mepeer pöm pꞌuríhi sim hʌr̃ 
hoo sim mʌrʌg hoopijim. Mepeer pöm mag pꞌur simʌn sĩi pör kꞌapan hãbam 
mor gaaipai siete nenernaa kach kꞌapanjã diez wai sĩejim. Mag sim moron, sĩi 
hẽsapdau parhoobaaa Hẽwandam higwia hiekꞌa pꞌã sĩsidʌmuata hëntër mor 
hipir sĩejim. Mag sim hʌr̃ta mag hʌʌi chi durpatꞌierrmie hoo sĩejim. 4 Hĩchab 
chi hʌʌijã mag simʌn, sĩi kꞌajũa wajappꞌa pꞌuriimjönaa kꞌichpꞌë kꞌĩirkꞌa simta 
jũa sĩejim. Mag hʌr̃ hĩchab pꞌĩrjã jũanaa, mokdau hooihmʌ nem parhẽpagkꞌam 
dʌï perlas hanʌmpa jũanaa, hĩchab jarrdam pꞌĩr dënkꞌa kꞌitʌm hee sĩi mag 
hemkꞌooin dʌï hich parhooba sĩerrta kꞌajapꞌam nemjö hinagjã chukꞌu hippir jöi 
wai hoo sĩejim. 5 Hi dag gaai hoowai hi tꞌʌr̃ hanʌmta maadëu wajappai kꞌaugba 
sĩi, “Babilonia hichta pꞌöbör pömaacharam, tꞌum chi durpatꞌierrmie hãd hanaa 
nem kꞌaigbam tꞌum mʌg jẽb gaai tꞌʌnʌm hag hãd” ha pꞌã sĩejim.

6  Ya mag mʌchdëu hoobaawai mua kꞌaug hatꞌajim, sĩi Jesús hiek hʌ̈kꞌa 
durrum kꞌʌʌn pöm kꞌëchbapäaiwai bag pöm hãrbarm hoowiata honegau 
sĩi don hʌʌijö hoo sim.

7 Mag hoowia mua kꞌĩirju chirʌʌ paawai chi Hẽwandam chogau mʌrʌg, 
— ¿Kꞌantꞌee hatcha kꞌĩirju sĩma? hajim. Mua pʌrʌg jaaubajup hajim, 

chijã hagá jãg hʌʌi, maimua kꞌai hagá hĩchab har chi mepeer pör kꞌapan 
sietenaa kach kꞌapanjã diez wai simua hich hʌ̃r chi hʌʌi juppi warrum.

8 Maimua chadcha mʌrʌg jaaumamua magjim: ’Jãg meperan warran 
mʌg jẽb gaai nʌrrajim; mamʌ meewi ya tag hooba haajem. Pari mʌg hatag 
Hẽwandamau hierr tꞌʌrrdöjö sim heemua hʌdʌraa höbërpibaawai deeu 
nʌrraichëjugui hajim. Magbaawai har hich mag hiiu wënʌrraju kꞌʌʌn tꞌʌ̃r 
pꞌãkꞌamaajem hẽsap gaai warr mʌg jẽb hompaaju nawe pꞌãba hawi hag gaai 
tꞌʌ̃r chukꞌu nʌm kꞌʌʌn wajap dauderraa hajugui hajim, mag meetarrta deeu 
nʌrraichëm hoowi. Mag deeu hiiu nʌrraichëjup mamʌ, hich Hẽwandamauta 
warre hi jua kꞌẽgkꞌapʌ̈ijugui hajim, hich mag hokꞌoom hiek hokꞌoomkꞌĩir.

9 Maimua mʌrʌg, ’Wajapꞌa hũrbá, mua pʌrʌg jaaukꞌimgui hajim chi Hẽwandam 
chogau: Jãg hãbam mor gaaipai pör kꞌapan siete nʌm pua hoo sim, jã chi hʌʌi 
hoo sim heegar durrsĩ kꞌapanag siete nʌmta jaau simgui hajim. 10 Jãg pör siete 
nener sim hĩchab reinaan siete narrta jaau sim. Mag reinaan siete narr heem 
cinco ya heegar pawia hãbpaimuata hagtꞌa hich durr jʌã simgui hajim. Maagwai 

hãbakꞌai hagtꞌa reikꞌaju waaur sim. Mamʌ mag hãbmiecha reikꞌaju waaur sim 
reikꞌawijã, kꞌũchpai mag sĩewi, warm kꞌʌʌnjö heegar pajugui hajim. 11 Mamʌ 
hãb simgui hajim ochoom reikꞌaju. Maan har chaig mua pʌrʌg mepeer pꞌuríhi 
sim mʌg jẽb gaai sĩerrta tꞌõwi chukꞌu haadëm ha chirarraugui hajim. Hichpai 
mag reinaan siete pʌrʌg jaau chirʌm heemkꞌa sim. Ya mag biek numí hichpai 
reikꞌabarm haigmuan chadau warre tꞌõm hiekcha tꞌõjugui ha jaaumajim mʌrʌg.

12 Maimua mag jajawagmamua, ’Mag chi mepeer kach kꞌapan diez jʌjʌr 
sĩerrau hĩchab chi kach kꞌapanagpierr hagjö reinaan diez nʌmta jaau simgui 
ha jaaumajim mʌrʌg chi Hẽwandam chogau. Makꞌʌʌnau hagtꞌa bʌ̃ʌrjã 
gobernaaba nʌm. Mamʌ Hẽwandamau hamag mag chi mepeer pꞌũas heemua 
höbërchëtarr dʌï hiek tꞌeeg hapijugui hajim, sĩi kꞌũchpaim hatꞌee. 13 Makꞌʌʌn 
reinaan diez hãba hibëpwi, mag mepeer pꞌũas heemua höbërchëtarragta 
hamach jua tꞌeeg tꞌumaa deewi, warag hamach garmuata Cordero dʌï 
wërbʌjugui hajim. 14 Mamʌ chi Corderoou hich garmuata hamach tꞌum 
pödpʌïju, hichta mʌg durr gaai chi tꞌierrnaan tꞌum tꞌʌnʌm kꞌʌʌn Pör hanaa 
reinaan Rey haawai. Hi dʌï tꞌʌnʌm kꞌʌʌnan, hich Hẽwandamaucha jʌr hauwi 
hamachdëu hʌk̈ꞌatarr hiek tꞌãraucha hʌk̈ꞌa wënʌrrʌm kꞌʌʌnau.

15 Maimua deeu mʌrʌg magjim, chi Hẽwandam chogau: ’Har pua jãg chi 
durpatꞌierrmie hoo sim heegar döjãjö nem pöoma bau wëjöm hoo sim chan, döjã 
chaar kꞌabam. Jãan hõor kꞌapanagta jãg tꞌʌnʌmgui hajim, durrpierram kꞌʌʌn 
hamach meupierr meu kꞌĩir pogkꞌe. 16 Maagwai har pꞌũas heemua mepeer pöm 
sim höbërchëtarr gaai kachjö kꞌapan jʌjʌr diez tꞌʌnʌmjã, hi kach chaar kꞌaba, 
jãkꞌʌʌnan reinaan hi dʌï hãba mʌg durr gobernaaju kꞌʌʌnaugui hajim. Hich 
jãkꞌʌʌnaupai jãg chi hʌʌi chi durpatꞌierrmie hoomaug hapꞌöbaadëmua hi kꞌaibag 
wawaag hi hẽudeejã hẽkꞌaju. Maimua hi jua heem nemjã kꞌechtꞌʌgwi, hich hap 
barpʌawi, hi dijã hörpʌïjugui hajim. 17 Hamau mag nʌmʌn, hich Hẽwandamau 
juau hamag magpi sĩewaita mag hamachdëu hampierr tꞌʌnaajugui ha jaaumajim. 
Magnaa, Maguata hamau hamach reinaan happai hiekꞌawi, chi mepeer mag pꞌũas 
heemua höbërchëtarragta hamach hiek tꞌeeg tꞌum deejugui hajim, Hẽwandamau 
hichdëu jaautarrjö höbër nʌm hora. 18 Hĩchab har pua hʌʌi hoo simjã jã chan hʌʌi 
chaar kꞌabam. Jãan har pꞌöbör hãbpai nem pöm simuata mʌg jẽb gaai reinaanag 
tꞌumaa hichdëuta nem kꞌap jajaau haajem hag pꞌöböröugui hajim.

Magta chi Hẽwandam chogau hichdëu hoopimatarr tꞌumaa mʌrʌg jaaumajim.

Babilonia heegar patarr

18  1 Magtarr kꞌur mua hoo nʌʌ haawai Hẽwandam chog dewamta 
hʌg̃tꞌarmua bëem hoojim. Mag simʌn hĩchab chi jua tꞌierr haawai 

nem hiek tꞌeeg sĩejim. Mag pierrwai jẽbën sĩita hararaa haadëjim, hi mor 
gaaimua. 2  Magua tꞌet hähäagmamua mag sĩejim:

“¡Ya Babilonia pꞌöbörön heegar pajim!
Hĩsin ya sĩi pabʌ ̈hee sĩerrjëem kꞌʌʌn diiu;

mepeen kꞌaigbam kꞌĩirpierr naajem di hanaa pabʌ ̈heem nem maach 
kꞌoojem kꞌʌʌn diigta pabaadëbahab” ha sĩejim.

 3 “Warran hiin chadcha jãg hich parhooba deeum gaaijã pʌrpʌr 
sĩerrarr gaaimua durrpierram kꞌʌʌnta nag dënjö tꞌumaa kꞌëch wai 
sim dʌ̈i hichig paa wai sĩejim.

Reinaanagjã hamach hʌʌi dʌ̈ímjö hich dʌ̈ita kꞌapes hapiwi,
nem jua paraam kꞌʌʌnagjã sĩi mag hag hee nem parhooba 

hamachdëu kꞌõchagpierr nem waupi sim gaaimua warag pꞌatkꞌon 
paraam kꞌʌʌnag paapʌ̈ijim.

Mamʌ hich paarmua maagjerrta hĩsin jũrr hichta heegar pabaadëm” 
ha jaaumajim.

4 Mag chi Hẽwandam chog hiekꞌa höbaadëm hee, deeu hʌg̃tꞌarmua woun hiekjö,
“Pãar mʌ chaainkꞌa nʌm kꞌʌʌn, jãg pꞌöbör heemua höbërwi chawag 

hërëubaadët” hajim.
“Magbamʌn pãachpa dʌ̈i hamau pekau wau nʌm hee burrwi paai 

höbërbaadeewai, pãachpata pꞌitꞌurg hee mawi dau haug wauju.
 5 Jãg pꞌöbörön sĩi pekau pöoma simgui” hajim.

“Hi pekau pömagan sĩi hʌg̃tꞌaa hedjã hee sĩmii wëjömjö sim.
Maagwai jãg nem kꞌaigbam parhooba hichdëu waum haig wau sim 

gaaimua, mua hi gaai jua kꞌʌaba deejugui” hajim hich Hẽwandamau.
6  Magnaa jũrr hich chognaanagta,

“Hichdëu chikꞌam dʌ̈i haajerrjö habat” hajim, “jũrr hi dʌ̈i.
Hichdëu nem kꞌaigba waaujerr hʌ̃r jũrr hag kꞌãai hatcha biek numí 

hi gaai deebat.
Hichdëu chikꞌamnag döpiejerr kꞌãaijã jũrr hatꞌuucha nem hachag 

waaurëu deebat.
 7 Jãg hichdëupai hich tꞌöwi parhooba hichdëu kꞌõchagpierr haajerr 

paar, hich hagjö hi gaai mas waunaa hi dau haug waupibat” hajim.
“Hiruan hichdëupai hich higwi, ‘Mʌʌn mʌiguin rey hʌʌijöta hʌm, 

mʌ chan kꞌoopaa hʌʌi kꞌabam; mʌg hʌrrʌm chan mʌ chan bʌ̃ʌrjã 
dau hapꞌʌʌ hʌrrabaju’ ha hiekꞌaajem.

 8 Mamʌ mua mag chirʌmgui” hajim hich Hẽwandamau:
“Hich jãg hʌrrʌm paar hi hed bëeju paar sim.
Mag hed, kꞌãai hãbpaim hee hi gaai mas haju. Mua hi gaai nem 

kꞌaigbam kꞌĩir pogkꞌe chachmamua, hõor pöm höpiwia, jãdau 
tꞌeegjã burrpijugui” hajim.

“Mʌch pãar Pör chi jua tꞌierrauchata mag hi dau hapꞌʌʌ hapi chiraawai,
wajap hi dauhi hãrpiwi,
hãbmiecha paawai chi pꞌöbörjã tꞌum sĩi hörpʌ̈ijugui” hajim hich 

Hẽwandamaucha.
9 Mag pꞌöbör hörbapäaiwai, reinaan hag hee hamach hʌʌin 

dʌ̈ímjö kꞌapes hawi parhooba hamachdëu hampierr harr kꞌʌʌnau 

hʌ̃apëpërkꞌamua, hi hatꞌee bĩeju hanaabá, chi naar happai hʌg̃tꞌaa hedjã 
hee jĩu tꞌʌnʌm hoowia. 10 Mag hoowia dëgölp hamach gaaijã hagjö haju 
kꞌĩirjuwi, haigjã bëeba, warp hamach nʌm haarpaimua,

“¡Hëh! ¡Aay, Babilonia!
Pꞌöbör pöomanaa chi jua tꞌierr harrta hĩs chad pʌ chan hat hoobam.
Sĩi sëukꞌabarmjö habarm hee pʌ gayan Hẽwandamau masta 

deebarmgui” haju jũrram kꞌʌʌnau.
11 Hĩchab nem jua paraam kꞌʌʌnaujã hamach daúa pꞌöbör magbarm 

hoobaawai, bĩe nʌmua hʌãpëpër haju hanʌm, hamachdëu hoowai ya tag 
hamach nem për hauju kꞌʌʌn chukꞌu hapꞌöbaadëm kꞌĩirjuwia. 12  Jãgbaawai, 
nem hinag pöm waibëewiajã, “¿Kꞌaíu për hatꞌaju? Mʌig për haaujeejim: pꞌĩr, 
pꞌatkꞌon, mokdau parhẽpagkꞌam, perlas; put wajapꞌam lino dën seda dën dʌ̈i 
sĩi pꞌuriinaa kꞌichpꞌë kꞌĩirkꞌa sĩsidʌm; pa tꞌũpꞌam kꞌĩirpierr; marfil dën nem 
wau sĩsidʌm, pa wajapꞌam dën, jierr dën, cobre dën maimua mármol dën 
nem wau sĩsidʌm.” 13 Maimua hamach wir haigpai, “¿Kꞌaíu hatꞌajugui?” haju, 

“tꞌũpag pöm pꞌëbëe nʌm, canelajöm, incienso, mirra, jʌg̃dee; vino, nemkꞌau, 
harin, trigo; nemchaain dapꞌʌm nem huajem, cabaai, oveja, carro, maimua 
par pꞌidkꞌamkꞌĩir hõor për nʌmjã, ¿kꞌaíuta jãgʌm nem tꞌum hawaagáwa?” 
haju, hamach hödegpai. 14 Mag nʌmua chi pꞌöbörögta wounagamjö,

“Nemjõ sĩpꞌamjö pua hʌ̃rcha pii haajerr ya hĩs chan tag chukꞌu 
haadëmgui” haju.

“Pʌ nem hooimʌ sĩsid harrjã tꞌum pꞌatkꞌonpa hĩsin ya pua hokꞌoom 
hiekchata hokꞌoobapʌ̈im.

Jãgbarm chan pua tag hoog kꞌabamgui” haju, mag chi pꞌöbör huu 
tꞌʌnʌmʌgta.

15 Maimua jũrr nem jua paraam kꞌʌʌn magʌm tꞌum për nʌmua mag 
pꞌöbör gaaimua warag pꞌatkꞌon paraamʌg patarr kꞌʌʌnaujã hamachdëu 
mag hoobaawai, hĩchab hamach gaaijã hagjö haju kꞌĩirjuwia, haigjã 
bëeba, warp hamach nʌm haarpaimuata bĩenaa hʌ̃apëpërkꞌamua,
 16 “¡Hëh! ¡Aay, pꞌöbör pöoma heegar pajim!” haju.

“Pʌʌn chadcha pꞌöbör hooimʌganaa, sĩi hʌʌi kꞌajũa wajapꞌam lino dën 
jũanaa, kꞌĩirpierr chi pꞌurjã jũanaa, kꞌichpꞌë kꞌĩirjã jũa simjöta sĩejim.

Mag jũanaa chihöo pꞌĩr dën, perlas, maimua mokdau 
parhẽpagkꞌampa jũa simjö sĩerrta,

 17 jöpcha sĩi sëukꞌa nʌmjö harr hee pꞌatkꞌon pöoma hokꞌoobarmgui” haju.
Magbaawai hagjö barco heem capitannaan, marinernaan maimua tꞌum har 

döjãrr jörrjëemuata pꞌatkꞌon kꞌĩirdamjö hoojem kꞌʌʌnjã tꞌum warppai nʌisiju 
hanaabá. 18 Mam warppaimua mag pꞌöbör huurdʌ tꞌʌnʌm naar hedjã hee pꞌʌis 
jĩu tꞌʌnʌm hoowia, tꞌet hähäakꞌamua, “¿Jamta deeum pꞌöbör hich mʌgjökꞌam 
maadëu hoog hagá?” haju hanʌm. 19 Magnaa chadcha hamach gaai masi nʌm 
hõrag hoomkꞌĩir, hamach pör hee jẽb pꞌöpʌïnaa hʌãpëpërkꞌam dʌï bĩe nʌmua,

“¡Hëh! ¡Aay, pꞌöbör pöoma kꞌitarr!

Maar tꞌum pꞌũas hee barco paraam kꞌʌʌn, pʌ gaaimuata chadcha 
maar riknaanag paaukꞌajimgui” haju.

“Magtarrta jöpcha harr hee pʌʌn warreta heegar pabaadëmgui” haju.
 20 Mamʌ warm kꞌʌʌn mag bĩepꞌöo tꞌʌnʌm daar, hʌg̃tꞌarm magwe honee habat.

Honee habat hĩchab Hẽwandam chaain, Hẽwandam hi jaaumien, maimua 
hich hi jaaumkꞌĩir hichdëucha jʌr hautarr kꞌʌʌnjã hagjö honee habat.

Hẽwandamau Babiloniapien dʌ̈i jãgbarmua, jũrr pãarta hirua dau 
hee haug kꞌaugwi ham gaaita mas dee sim kꞌabahab, hamachdëu 
pãach dʌ̈i haajerrjö.

21 Magbaawai hãb Hẽwandam chog hĩchab nem jua tꞌeega simua, mok 
pör pöoma sim pꞌũas hee barpʌ̈inaa magjim:

“Babilonia, pꞌöbör pömaam, pʌʌn cha mua mok barbapʌ̈imjöta 
buudimamgui” hajim.

 22 “Jãgbarm chan mʌg hatag pawiajã, pʌ kaaijã hee chan bʌ̃ʌrjã tag arpa 
sir nʌm hiek hũrba, karris hiekjã hũrba, ni trompeta hiekjã hũrbam.

Nem hinag wau nʌm gaai pꞌidkꞌa nʌm kꞌʌʌnjã chukꞌu, ni mok bã 
nʌm hiek jʌjʌrrkꞌamjã tag hũrbamgui” hajim.

 23 “Pʌʌta jãgbarm chan mʌg hatag pawiajã pʌ hee hõtdaudam pꞌuu dʌnʌmjã 
hooba, ni hõor jua pʌʌrwai honee serereu haajerr hiekjã hũrbam.

Pʌ heem nem jua paraam kꞌʌʌnan, chadcha mʌg durr gaai chi jua 
tꞌierrnaan hajim.

Maimua pʌchdëujã pua durrpierram kꞌʌʌn sĩi kꞌũgur wai sĩejim, 
pʌchdëu nem kꞌaigba wau simta hõrau kꞌaugbam gaaimua.

Pari mag sĩerrta, ya pʌʌn chadchata heegar pabaadëmgui” hajim.
24 Magta chadcha Babilonia pꞌöbör heegar paju. Mamʌ mag hi heegar pajuun, 

hag heeta Hẽwandam chaain bag hãrtarr pöoma tꞌʌnʌm gaaimuau. Haigta 
tꞌʌnʌm: Hẽwandam hi jaaumien dʌï tꞌum hi chaain bag hãrmatarr, maimua 
tꞌum har hi gaaimua durrpierr chikꞌamnau juau tꞌõopʌïmarr kꞌʌʌn bagjã hagjö.

Hʌ̃gtꞌar Haai hi jëeu nʌm hootarr

19  1 Mag Babilonia heegar pabaadëm hootarr kꞌur, hõor pöoma sereu 
wëjöm mua hũrjim, hʌg̃tꞌar. Makꞌʌʌnau serereukꞌamua,

“¡Hẽwandam maach Pörögta tꞌumaam kꞌʌʌnau jëeubatꞌʌ!̃
Hichta hõor peerdʌajemʌu” hanaajim.

“Hijöm chan chukꞌum;
hichpaita tꞌumaam kꞌʌʌn kꞌãai chi jua tꞌierriu.

 2 Hichta hõor dʌ̈i hagpierraa sĩerrʌm, chadcha hamachdëu nem 
waumaajerrpierr ham gaai haag.

Chi durpatꞌierrmiejã hichdëu nem parhooba hampierr nem wau 
sĩerrarr gaaimua durrpierram kꞌʌʌn pekau waupiejerr jũrr,

ya hich gaaijã mas deebarmgui” hanaajim maach Hẽwandamau.

“Hi chaain hanaa hi chogkꞌa nʌm kꞌʌʌn kꞌëchmam chan sĩi hich jãg 
par kꞌĩir hokꞌoobam harr haawai, ya chadcha hi dʌ̈i hich garmua 
hõor dʌ̈i haajerrjö habarm” ha serereu kꞌajierram.

3 Mag sereu tꞌʌnarr kꞌur, hũmaai deeu magjierram chi hʌg̃tꞌarmpeenaupai:
“Hẽwandam, hʌüta pua jãg Babilonia hörpʌ̈ijim;
chi naar jãg natꞌöo jĩu sĩsimʌn jãan hich jãg sĩerrʌm hiekꞌaugui” hanaajim.

4 Magbaawai mag jöoin veinticuatro narr kꞌʌʌnau hagjö jayap sĩi 
kꞌanjö sĩsidʌmta hich paar sĩsid harr kꞌʌʌn dʌ̈imua Hẽwandam hich kꞌu 
juupjem gaai hoo sim kꞌĩirpꞌee kanieu tꞌʌkꞌöokꞌanaa, kꞌĩeb jẽb gaai dagau 
dʌrkꞌanaa hirig jëeumamua, “¡Jãan hich magau! ¡Chadcha hiita maach 
tꞌumaam kꞌʌʌnau tꞌö hiekꞌaju haai nʌmgui!” hajierram.

5 Makꞌʌʌnau magbaawai hĩchab mag Hẽwandam kꞌu juupjem pöm sim 
haarmuajã hõor hiekjö,

“Maach Hẽwandamta tꞌöbatꞌʌ”̃ ha sĩejim, “pãach tꞌum har hi hökꞌönaa 
hi chogkꞌa nʌm kꞌʌʌnau.

Jöoinaujã hi tꞌönaa chaainaupa hiita tꞌöbat” ha sĩejim.

Cordero jua pʌrju jaautarr
6  Maimua mua hũr nʌʌ haawai, sĩi hõor pöm wëjöm hiekjö tꞌʌnʌmta 

mamʌ hĩchab salt pöm jurur wëjöm dʌ̈i pagtꞌʌmpa turururkꞌam hiekjö 
tꞌʌnaajim mua hũurwai. Mag sĩi sereu wëjöm kꞌʌʌnau mag naajim:

“¡Maach Pör Hẽwandaman chadcha hemkꞌooirau!
Maach Pör Hẽwandam tꞌumaam kꞌʌʌn kꞌãai chi tꞌierriuta ya nem 

tꞌum gobernaa sĩsim.
 7 Keena, ya Corderoon jua pʌraagpam, honee hajuga.

Mag honeenaa hi happaita tꞌö hiekꞌaju.
Chi hʌʌi, ya har chihöowia sĩi kꞌĩir kꞌaug sim.

 8 Hirig jũapijim kꞌajũa wajapꞌam, lino dën.
Maan sĩi memerkꞌögjã chukꞌu, hich bäpgau sĩi bʌ̃ʌmjö sim.
Mag hich bäpgau bʌ̃ʌmjö simua Hẽwandam chaainkꞌanaa hi dau na 

wajapꞌa wënʌrraajerrta jaau sim.
Magua mag kꞌĩirta hirig jũapijim” hanaajim.

9 Maimua chi Hẽwandam chogau mʌrʌg, — Nau mua hiekꞌabarm pꞌã sĩubá 
hajim. Mʌg hiekꞌan hich Hẽwandamaucha hich himeerba jaaupitarrta mua 
pʌrʌg jawaagpamgui hajim mʌrʌg. Magnaa hichdëupai, Corderoou hich jua pʌr 
nʌm pꞌiesta hee tꞌʌr̃kꞌʌʌiwi chi wët nʌm kꞌʌʌnan chadcha honeeta hajugui hajim.

10 Mʌchig magbaawai, mua hi bʌ̈kꞌʌrr pꞌõbkꞌaimajim hirigta 
Hẽwandamagamjö jëwaag. Mamʌ mag mua hich bʌ̈kꞌʌrr 
pꞌõbkꞌabaimaawai mʌrʌg, — Hʌ̃hʌ̃, hoob jãgam mʌ dʌ̈i. Hẽwandamagta 
jëeubá hajim. Mʌjã sĩi pʌ dʌ̈i hãba Hẽwandam chog kꞌabahab hajim, pʌ 
kꞌodnaan har Jesús hiek hamachdëu hʌ̈kꞌatarrta hogdʌba hamachdëu 
hootarrjö jaau durrum kꞌʌʌnjö. Hẽwandamagta jëeubá hajim mʌrʌg.

Cabaai bäppꞌä sim gaai nʌrrarr
11 Mʌchig magbaawai, mua pꞌiidʌnaa hoo nʌʌ haawai, hedaujãata sĩi weeudʌ 

wëjoojim. Mag hedjã weeudʌ wëjöm heemua woun hãb cabaai bäppꞌä sim gaai 
höbërchëjim. Mag tꞌʌr̃ “Mʌchdëu Nem Wauju Habarmʌn Chadcha Wau Chitʌm” 
hajim hi tꞌʌr̃, hichdëuta tꞌum wajapꞌa gobernaanaa juurhi heejã wërbʌajeewai. 
12 Mag sim dau hoowain, sĩi hõtdau kꞌĩirjöta nem dapag pꞌupꞌup sĩsid hajim. Hich 
pör gaai pörsir kꞌapan paarnaa hĩchab hich gaai hich tꞌʌr̃jã pꞌã wai sĩejim. Mamʌ 
mag tꞌʌr̃ chan bigaaum kꞌʌʌnaujã kꞌaugba, hãba hich chi warrum kꞌʌʌupaita 
kꞌapꞌʌ sĩejim hich tꞌʌr̃. 13 Mag simua kꞌajũa jũa sim gayan, sĩi dawaa bag pꞌur sĩsid 
hajim. Hich mag wounpai hĩchab, “Hẽwandam Hiek” ha tꞌʌr̃ sĩejim. 14 Hich mag 
hẽudee Hẽwandam chognaan kꞌapaana pʌʌrtꞌʌ wënʌrrajim. Mamʌ makꞌʌʌnjã 
mag sĩsidʌmʌn, sĩi tꞌum kꞌajũa chi wajapꞌam lino dën bäpꞌä memerkꞌögjã 
chukꞌu sĩsidʌmta jũanaa, cabaai bäppꞌä sĩsidʌm gaaita wënʌrrajim. 15 Mag 
cabaai bäppꞌä sim gaai höbërchëtarrau durrpierr hõor nʌnʌidʌm jua kꞌʌaba 
pãaukꞌapʌïmaag hich hi hee tꞌutꞌui dëe kꞌitʌm wai sĩejim. Hichdëuta mʌg durr 
tꞌum jʌã wai sim haawai jũrr hich jua jʌmpiba dajẽkta wai sĩsiju. Magbaadëmua 
hõran sĩi uva chö piirjʌu hawaag bʌʌ̈u heeg pibtꞌai nʌmjöta haju ham gaai. 
Magnaata hamachigpai Hẽwandam tꞌumaam kꞌʌʌn kꞌãaijã hʌr̃pai sĩerrʌm hag 
kꞌĩir machag kꞌajapꞌam döjö jarr hee choo wëjömta döpipʌïmaju. 16 Mag wounau 
hich kꞌajũa gaai maimua hich kꞌupá gaaijã hagjö hẽsapdau pꞌãkꞌa wai nʌrrajim. 
Chi hẽsapdau mag pꞌã sĩerr, “Reinaan Rey hanaa chi pörnaan Pör” ha pꞌã sĩejim. 
Hajapcharan jãan hich maach Pör Jesucristo hajim.

17 Maimua jũrr dewamta pari hagjö Hẽwandam chogkꞌa simta cha 
hedau pꞌuu nʌm gaai dʌnʌʌunaa, nem hichpan wir haig hamach 
kꞌapeenpai pʌr kꞌoojem kꞌʌʌn tꞌʌ̃ʌrwai, hähäakꞌamua mag sĩejim:

— Nemchaain wir haig pãach kꞌapeen pʌr kꞌoojem kꞌʌʌn, daaig pidut ha 
sĩejim. Hẽwandamau pãar hatꞌee pꞌatꞌau pöoma wai sim, ¡kꞌöbahut! 18 Pãar 
hatꞌeen tꞌʌnʌm: reinaan mod, soldaaun pörkꞌanaa hemkꞌooinkꞌa tꞌʌnarr kꞌʌʌn 
mod, cabaai mod, mag cabaai gaai nʌrrjëe harr kꞌʌʌn mod, maimua tꞌumaam 
kꞌʌʌn mod. Hõor sĩi chikꞌam chogkꞌa nʌrrjëe harr kꞌʌʌn mod, maimua chikꞌam 
chogkꞌaba sĩi hamach kꞌõchagpierr nʌrrjëe harr kꞌʌʌn modjã hagjö tꞌʌnʌmgui 
hajim. Magnaa, ¡Kꞌöbat, jã pãar hatꞌeemʌugui! ha jaaujim, nemchaainag.

19 Maig hoowai hĩchab chi mepeer kꞌumjö jojotꞌor sim pꞌũas heemua 
höbërchëtarr dʌï mʌg jẽb gayam reinaanpa hamach soldaaun dʌï hãba biirdʌ 
tꞌʌnaajim, mag cabaai bäppꞌä sim gaai nʌrrʌm dʌï hi kꞌapeen hi hẽudee 
wënʌrrʌm kꞌʌʌnpa hãba hamach garmua wërbʌag. 20 Mamʌ magbaadëm 
hee chi mepeer mag pꞌũas heemua höbërchëtarr preso sĩsijim. Mag preso 
sĩsim dʌï hãbakꞌai chi sëukꞌa nem jaau nʌrraajerrjã hagjö pʌr hauwi, dʌï 
hĩchab preso sĩsijim. Hich mag sëukꞌa nem jaaumieuta mag kꞌumjö sim 
pꞌũas heemua höbërchëtarr dakꞌĩir hõrau nem hooba haajempa wau nʌrrʌm 
gaaimua hõor kꞌũgur haumaawai, hʌdʌraa hamach gaai mag pꞌũas heemua 

höbërchëtarr hag dauchachjã hamach gaai pꞌãpiwi hi kꞌĩirkꞌa wau simʌgjã 
Hẽwandamagamjö jëeujierram. Mag hamach numwe pʌrkꞌa hauwi, hich jãg 
tꞌõojã tꞌõoba hiiu sĩsidʌmta tꞌʌrrdö hee azufre hõtdau dʌï waaurëu huu wëjöm 
hee barkꞌʌʌipʌïjim. 21 Magbaawai tagam kꞌʌʌn ham kꞌapeen, mag cabaai gaai 
nʌrrarrau hich hi hee espaar durag sĩerrau, hajapcharan hich Jesucristoouma, 
sĩi su kꞌëchpʌïjim. Mag kꞌëchbapäaiwai, chadcha nemchaain pöm bëewi sĩi 
kꞌödubbapʌïmjö habaawai, hõor pöm tꞌʌnarrta chukkꞌu haadëju.

Mil años

20  1 Maimua Hẽwandam chogta hʌg̃tꞌarmua heeg hurum mua hoojim. 
Magua hich jua hee jẽbdi hierr nem pöm tꞌʌrrdöjö sim heem 

yabme waidurajim, caden pöm sim dʌ̈i. 2  Mag bëewia, mag nem pöm 
hõoirjö sim pʌr hatꞌaichëjim. Mag hõoirjö simta warrgarwe “nemkꞌõr” ha 
tꞌʌ̃ʌrjem; hich harpai hĩchab mepeer ha tꞌʌ̃rnaa Satanás ha tꞌʌ̃ʌrjem. Mag 
pʌr hauwi mil años sĩi hibʌʌr sĩujim. 3 Mag hibʌʌrnaa mag hierr jẽbdijö 
simta tꞌʌrrdöjö wëjöm hee barpʌ̈iwi wajapꞌa pꞌãar sĩujim, mag mil años pa 
nʌm hora tag hich mag durrpierr hõor kꞌũgur nʌrram hugua. Maimua mag 
mil años dichdimaawaita deeu kꞌũchpaim hatꞌee hẽerpʌ̈iju hajim.

4 Maimua kꞌu juupjem kꞌapan tꞌʌnʌmjã mua hoojim. Hag gaai hohood 
hapꞌöbaadëjim, hamach garmua warm kꞌʌʌn kꞌaibag waumkꞌĩir wa ham kõit 
kꞌãijã hiekꞌamkꞌĩir hich Jöoirau hiek tꞌeeg hapitarr kꞌʌʌn. Hĩchab maig naajim, 
Jesucristoou Hẽwandam hiek jaautarr hʌk̈ꞌawia jũrr hamach paarmua jaau 
durrum gaaimua chikꞌamnau hö tꞌʌrrpꞌë kꞌëchtarr kꞌʌʌn hakꞌaar. Makꞌʌʌnta hĩchab 
mag pꞌũas heemua kꞌum chi jojotꞌorjö sim höbërchëtarragjã jëeuba ni hamach dag 
gaai wa jua gaai kꞌãijã hi tꞌʌr̃ pꞌãpiba harr kꞌʌʌnau. Makꞌʌʌnta deeu hiiu nʌisiwi 
Cristo dʌï hãba mil años chi pörnaankꞌa nʌisijim. 5 Ma nacha hiiu pꞌiidʌtkꞌa nʌm 
hajim. Mamʌ warm kꞌʌʌn har Hẽwandam hiek hʌk̈ꞌaba kꞌëchmarr kꞌʌʌn chan tag 
hiiuba, hich mag nʌisiwi, mag mil años dichdimaawaita hũwaai deeu hiiu nʌisijim. 
6 Mag nacha hõor hiiu pꞌiidʌtkꞌa nʌm hee dʌï pꞌiidʌtkꞌabarm kꞌʌʌnan, chadcha 
honeeta hajurau. Mag hiiu nʌisim chan jũrr warm kꞌʌʌn pꞌiriutkꞌa hauwi kꞌĩmie 
durr barkꞌʌʌi nʌm hedjã ham chig habaju. Mag kꞌĩmie durr barpʌï nʌmta, maach 
meetarrta deeu meeju ha jaau simʌu. Magbarmʌn mag warm kꞌʌʌn kꞌĩmie durr 
wët tꞌʌnʌm daar, Hẽwandam hatꞌeeta pꞌadnaankꞌanaa Cristo hatꞌeejã pꞌadnaankꞌa 
wënʌrrʌmua hich Cristo dʌï hãba mil años chi pörnaankꞌa nʌisiju.

Hõtdau huu wëjöm hee mepeer barbapʌ̈im hootarr
7 Mag hamachta chi pörnaankꞌa nʌm hee mil años dichdimaawaita 

mag mepeer Satanás hibʌʌr wai narrjã deeu hẽerpʌ̈iju haajem. 8  Mag hich 
hẽerbapäaiwaita, durrpierr hõor kꞌũgur nʌrrʌmua, Gog durram kꞌʌʌn dʌ̈i 
Magog durram kꞌʌʌnpa hãbam haig biirdʌ hauju hanaabá, mag biirdʌnaa 
Hẽwandam higar nʌm kꞌʌʌn dʌ̈i wërbʌag. Mag chi wërbʌju hanʌm kꞌʌʌnan, 
kꞌapaana sĩi pꞌũas higaau mosdau tꞌʌnʌmjöta tꞌʌnaajim, chi kꞌapanag.

9 Makꞌʌʌnta mag hãba biirdʌnaa hërëuwi, sĩi Hẽwandam chaain hirua 
hʌr̃cha jãsenecha haajem pꞌöbör dʌï pꞌʌʌr tꞌuur hauwimajierram. Mamʌ hamau 
mag pꞌʌʌr tꞌuur hatꞌam hee, wërbʌbamjö harrta, Hẽwandamau hʌg̃tꞌarmua 
hõtdau kꞌĩirta noseg daujö kꞌʌipiwi sĩi warre pꞌaa kꞌëchpʌïjim. 10 Magbaawai 
hĩchab chi mepeer mag hõor kꞌũgur sĩerrjã jũrr warm kꞌʌʌn numí mag kꞌum 
chi jojotꞌorjö sĩerr dʌï hãbakꞌai chi sëukꞌa nem jaaumie dʌï narr haar barpʌïjim, 
tꞌʌrrdö hee hõtdau kꞌĩirta azufre dʌï waaurëu huu wëjöm hee, mʌg hatag 
pawiajã hich mag hõtkꞌierr machgau dau hapꞌʌʌ hidawaa wënʌrramkꞌĩir.

Kꞌu juupjem pöm bäppꞌä sim kꞌĩirpꞌee warre dich kꞌĩircha jaauju
11 Maimua mua hoojim hĩchab, kꞌu juupjem pöoma bäppꞌä sim; hag gaai 

chi woun hoo sĩerrjã mua hoojim. Mag kꞌu juupjem gaai hoo sim hoowi, mʌg 
durr hedaujã dʌï sĩi dëgölp chukkꞌu hapꞌöbaadëjim. Tag hoojã hooba, hich mag 
nʌisijim. 12-13 Hõor nawe kꞌëchmarr kꞌʌʌnjã Hẽwandam kꞌĩirpꞌee bʌj̈ãaupai 
dʌnʌnʌid tꞌʌnʌm mua hoojim, mʌg jẽb gaai haawai chi tꞌierrnaan harr kꞌʌʌnpa. 
Mag hich kꞌĩirpꞌee hõor pꞌʌʌrbaadëm dʌï, haig libro tꞌʌnarr gaai heeureutkꞌa 
hoopijim. Mag heeureutkꞌa hoopiwiata mag libro tꞌʌnarr gaai pꞌã sĩsid harrjö 
tꞌumaa mʌg jẽb gaai haawai hamachdëu nem waumatarrpierr ham dau hapꞌʌʌ 
haju jaaumajim. Pari magaagan, kꞌëch nʌm kꞌʌʌn hakꞌaar naajem haarmuajã 
tꞌumaa Hẽwandam dakꞌĩir höbërchëjierram, pꞌũas hee kꞌãijã hokꞌoowi kꞌëchtarr 
kꞌʌʌnpa. Mag tꞌum hãbam haig nʌisiewaita, chadcha ham dʌï Hẽwandamau 
hamachdëu nem waumaajerrpierr hajim. Mamʌ deeum libro sĩejim hĩchab; 
mag gaaita tꞌʌnʌm, hõor hich mag hiiu wënʌrraju kꞌʌʌn tꞌʌr̃. 14-15 Mag hẽsap 
hõor hiiu wënʌrraju jaau sim gaai tꞌʌr̃ höbërba habarm kꞌʌʌnan, mag tꞌʌrrdö 
hõtdaujö huu wëjöm heeta barkꞌʌʌipʌïjim, hajapcharan kꞌĩmie durrma. Mag 
barkꞌʌʌi nʌmta, mʌg jẽb gaai meewi deeu hũwaai mee nʌm haajem. Maigta 
hĩchab hõor dënjö maach dajẽgpiejerrjã tag dajẽgba haadëju, hichpa chi 
kꞌaigbam kꞌʌʌn dʌï mag tꞌʌrrdö hõtdaujö wëjöm hee barbapäaiwai.

Hedjã hiiur durr hiiur dʌ̈i

21  1 Magtarr kꞌur nacharam hedaujã mʌg durr dʌï narr Hẽwandamau 
tꞌum chi hiiurig paapʌïtarr haawai hedjã hiiurta durr hiiur dʌï mua 

hoojim. Magtarr haawai ya pꞌũasjã chukꞌu hajim. 2 Mʌch daúachata mua hoojim, 
bʌʌ̃rjã pekau chukꞌum kꞌʌʌn pꞌöbör, Jerusalén chi hiiur, hʌg̃tꞌar Hẽwandam sim 
haarmua heeg hurum. Mag hurumʌn ya hʌʌi wajap chihöowi hich jaai dʌï jua 
pʌraagpamjö, sĩi tꞌum chi kꞌĩir kꞌaugamta hurajim. 3 Magbarm hee hʌg̃tꞌarmua 
nem tꞌeeg hõor hiekjö, “Hĩsin chadau Hẽwandaman hõor hee dau daauta 
nʌrrʌmgui” hajim, “ham kꞌa hogdʌba hich mag sĩerraag. Ham hi pꞌöbörkꞌa 
nʌisiewai jũrr hichta chadcha ham Hẽwandamkꞌa sĩsiju. 4 Hichdëuta tꞌumaa 
wajapꞌa ham dauchöjã jãrpʌp̈ʌï haju. Mam chan tag hõor meebam, hõor dauhi 
paraajã habam. Tag chikꞌam hʌãpëpërjã haba, gaai machagjã tag kꞌaugbajugui” 
hajim, “ya warr nem tꞌʌnarr tꞌum hisegpʌïwi tꞌum chi hiiur hapꞌa tꞌʌnaawai.”

5 Magbaawai chi kꞌu juupjem gaai hoo sĩerrau, “Muata nem tꞌʌnʌm 
tꞌum chi hiiurig paapäaijem” ha hiekꞌajim. Mag hiekꞌapʌ̈iwia, jũrr 
mʌrʌgta, — Cha mua hiekꞌabarm hiek tꞌumaa pꞌã hatꞌá. Jãan chadcharam 
hiek haawai pãrau hag gaai hʌ̈kꞌaju haai nʌmgui hajim.

6 Magtarr kꞌur deeu mʌrʌg, — Ya nem tꞌumaa haaipa sĩsimgui hajim. 
Mʌchpaita nacharam hẽsapdau Ajönaa chi hãbmiecharam Zetajö chitʌm; 
mʌchta nem tꞌum hompaaju nawe chirajim, mʌg durr höwiajã mʌchin hich mag 
chirsijugui hajim. Chi höbisi nʌm kꞌʌʌnag mua sĩi hich jãg par hõor hiiupiejem 
dö kꞌumdʌ höbër sim heem döpiju. 7 Har högkꞌaba hamach garmua pödpʌï 
nʌm kꞌʌʌnaun, mʌ juagam nem tꞌʌnʌm tꞌum hamachdëuta hauju. Mʌchta 
ham Hẽwandamkꞌa chirsiewai jũrr hamach mʌ chaainkꞌa nʌisijugui hajim. 
8 Mamʌ mʌ hiek jawaag kꞌuwʌʌ̈m kꞌʌʌn, mʌ hiek hʌk̈ꞌaba haajem kꞌʌʌn, mua 
kꞌõchkꞌabam nem waaujem kꞌʌʌn, juau hõor tꞌõojem kꞌʌʌn, dich hõor kꞌabam 
dʌï kꞌapes haajem kꞌʌʌn, bënkꞌʌʌn, parhooba juau nem wautarragta mʌrʌgamjö 
jëeujem kꞌʌʌn, maimua tꞌum hõor sëu paraam kꞌʌʌn, magʌm kꞌʌʌnan tꞌum 
tꞌʌrrdö hõtdau azufre dʌï waaurëu huu wëjöm heeta mua barkꞌʌʌipʌïjugui hajim. 
Mamta biek numiimua paawai tꞌõo chaarcha tꞌõ nʌmʌugui ha hiekꞌajim.

Jerusalén chi hiiur
9 Maimua Hẽwandam chognaan siete narr kꞌʌʌnau hamach pipied hagjö jarr 

siete wai narr hee hãbmiecha hagua hõor kꞌaibag wauju waiberr kꞌʌʌn heem hãb 
bëewi mʌrʌg, — Mau pidú, mua pʌrʌg hoopikꞌimgui hajim, Cordero hʌʌi paju.

10 Maimua Hẽwandam Hakꞌarau mag mʌrʌg hoopipigmamua chadcha durrsĩ 
pöoma hʌg̃tꞌaa sim gaai mʌ hatꞌaadëjim, chi Hẽwandam chogau. Mag harrwi 
pꞌöbör pöoma sim mʌrʌg hoopijim, hʌg̃tꞌarm pꞌöbör Jerusalén hanʌm. Pꞌöbör 
pöm mag simta hʌg̃tꞌar hich Hẽwandam sim haarmua heeg huraawai, sĩi harar 
hurajim. 11 Hag bʌ ̈hararagan, sĩi hooihmʌ mokdau wajapꞌamjöta kꞌitajim, mokdau 
jaspe haajemjö, dau bʌʌ̃ vidriojö. 12 Mag simʌn hʌg̃tꞌaa tꞌuur pꞌʌʌrdʌ sĩejim. Mag 
tꞌuur pꞌʌʌrdʌ simta puertdi kꞌapan doce sĩejim. Makꞌʌʌn puertdi kꞌapanagpierr 
Hẽwandam chognaanjã hagpierr hãhãbdö dʌnʌnʌid hajim, chi tꞌʌanaan. Mag dʌï 
hĩchab warrgar jöoi Israel kꞌararr chaain doce narr kꞌʌʌn tꞌʌr̃jã mag puertdipierr 
pꞌãkꞌa sĩsid hajim. 13 Hed höbeerjem gar puertdi tꞌãrjup wai sĩejim; hed burrjem 
gar hagjö tꞌãrjup, margajãrm bi garjã tꞌãrjup, maimua baggajãrm bi garjã hagjö 
puertdi tꞌãrjup sĩejim. 14 Mag pꞌöbör higaau tꞌuur pꞌʌʌrdʌ simʌn, mokdau pör 
dapag doce nʌm gaaita kꞌaarkꞌa tꞌʌnaajim. Mag mok pör nʌmpierr hĩchab 
Corderoou hich hi jaaumkꞌĩir doce jʌr hautarr kꞌʌʌn tꞌʌr̃jã gaai pꞌãkꞌa sĩsid hajim.

15 Maagwai chi mag mʌ dʌï hiekꞌa sĩerrau padam pꞌĩr dën jua hee wai 
sĩejim, hagua chi pꞌöbör chach pꞌʌʌrdʌpʌïwia, tꞌum chi puertdi mag sĩsid harrjã 
chachkꞌapʌïnaa chi pꞌöbör higaau tꞌuur pꞌʌʌrdʌ sĩerrjã chachpäaig. 16 Mag 
pꞌöbörön sĩi tꞌum jã hagdaujöo hiwiir duraajã kꞌaba, chi jã pꞌeeugjã chi jã durag dʌï 
hãbata sĩejim. Maimua chadcha chi pꞌöbör chachbaadëjim. Mag chach hoowai, chi 
jã durag, chi jã hʌg̃tꞌaag maimua chi jã pꞌeeugjã tꞌum hagdaujö hich mag dos mil 

doscientos kilómetros sĩejim. 17 Maimua jũrr chi pꞌöbör higaau tꞌuur pꞌʌʌrdʌ simjã 
chachbaadëjim. Majã chachpʌïnaa hoowai, sesenta y cinco metros sĩejim, chi parrg 
happai. Mag hirua chach sĩerr, sĩi maach hich mʌig jẽb gayam kꞌʌʌn chach hajim.

18  Chi pꞌöbör higaau tꞌuur pꞌʌʌrdʌ sĩerr mokdau jaspe hanʌm dënta 
wau sĩejim, maagwai chi pꞌöbör pꞌĩr chaar dën hajim. Mag pꞌĩr chaar 
dën haawaita sĩi vidrio memerkꞌög chukꞌumjöta sĩejim. 19 Chi pꞌöbör 
higaau tꞌuur pꞌʌʌrdʌ sim bʌ ̈gaai hĩchab mokdau kꞌĩirpierram dën 
hooihmʌ wau sĩsid hajim. Nacharam jaspe dën hajim; numiim, zafiro 
dën; tꞌãrjupam, ágata dën; jayapam, esmeralda dën; 20 cincoom, ónice 
dën; seim, cornalina dën; sieteem crisólito dën; ochoom, berilo dën; 
nueveem, topacio dën, diesam, crisoprasa dën; onceem, jacinto dën; 
maimua doceem, amatista dën hajim. 21 Chi puertdi doce narrjã hĩchab 
perlas dënta waukꞌa sĩsid hajim. Mag chi puertdi kꞌapanagjã chi perlas 
kꞌapanagpierr narr haawai puertdipierr perla kꞌĩir hãbpaimua wau sĩsid 
hajim. Maagwai mag pꞌöbör heem kaaijã chi wajapcharamjã hĩchab pꞌĩr 
chaar dën haawai sĩi vidriojö dau bʌ̃ʌmjöta kꞌitajim.

22  Mag pꞌöbör hee mua bʌ̃ʌrjã Hẽwandamag jëeujem di hoobajim, hich 
maach Pör Hẽwandam tꞌumaam kꞌʌʌn kꞌãaijã jua tꞌeeg hʌ̃rpai sĩerrʌmpaita 
Hẽwandamag jëeujem di hanaa hĩchab hichpaita chi Cordero haawai. 
23 Hich Hẽwandamaupaita hich mor gaaimua harar wʌʌ jẽer wai sĩewai 
mag pꞌöbör chan mʌg hãsdawam hedaujã chukꞌu ni hedaram hedaujã 
chukꞌu sim. Hi lamparaan hĩchab chi Corderodampaiu. 24 Mag sĩewai hĩchab 
pꞌöbör durrpierr tꞌʌnʌmjã sĩi mag pꞌöbör harar wʌʌ jẽer tꞌʌnʌm bʌ̈ʌgta 
wënʌrraju hanaabá. Maagwai hĩchab mʌg jẽb gayam reinaanaujã mag 
pꞌöbörta tꞌö hiyʌ̈ʌ haju haajem. 25 Mag pꞌöbör heem puertdi chan pꞌãraajã 
kꞌaugba hich mag sĩerraju haajem. Mag nʌm dʌ̈i hĩchab hedau kꞌëwaajã 
kꞌaugba sĩerraawai, hedau kꞌĩejã chukꞌu haju hanaabá. 26 Pꞌöbör durrpierram 
kꞌʌʌnauta mag pꞌöbör higwia, “Keena, jãgjöm pꞌöbör chan chukꞌum” ha 
hiekꞌanaa, woun hëugarmjö wajapꞌa hi hig hiyʌ̈ʌ haju hanʌm. 27 Mag pꞌöbör 
hee chan hĩchab bʌ̃ʌrjã maach hinaam nem chan dubbam. Nem maach 
dawag kꞌabam waaujem kꞌʌʌnjã dubba, ni sĩi chikꞌam kꞌũguurjem kꞌʌʌnjã 
pöd dubbam. Hãba chi dubju kꞌʌʌnan, Cordero hẽsap gaai tꞌʌ̃r pꞌãkꞌa tꞌʌnʌm 
kꞌʌʌnpaita dubwi hich mag hi dʌ̈i hiiu wënʌrraju haajem.

22  1 Mag hoopitarr kꞌur chi Hẽwandam chogau mʌrʌg dösĩg dau bʌʌ̃ 
kꞌitʌmjã hoopijim, hõor hiiupiejem dösĩg. Mag dösĩg sĩi vidriojö sim 

Hẽwandam kꞌu juupjem Cordero dʌï sim haarmuata höbër sĩejim. 2 Mag pꞌöbör 
heem kaaijã chi wajapcharam jãrr, maimua dösĩg hipierr, pabʌ ̈naajim döhi 
numwe, hõor hich mag hiiu wënʌrrapiejem nemjõ bʌ.̈ Mag nemjõon hedaupierr 
hich mag chë sĩerrʌm haajem, bʌʌ̃rjã kꞌĩir jaraajã kꞌaugba. Wajapcharan 
añopierr doce veces cheejem haajem. Mag nemjõ gayam chi kꞌër kꞌʌimamuata 
jũrr durrpierram kꞌʌʌn hich mag monakꞌa hapiejem hanaabá. 3 Mag pꞌöbör 
hee chan Hẽwandamau kꞌõch kꞌaba haajem nem wau nʌm gaaimua hirua mas 

deeju hayaam kꞌʌʌnjã chukꞌum haajem. Hich Hẽwandamta Cordero dʌï mag 
pꞌöbör hee chi Pörkꞌa nʌisiju hanaabá. Maagwai chi chognaan mag hirig jëeu 
nʌm kꞌʌʌnaun, 4 hi dʌï kꞌĩircha hoonaa hi tꞌʌr̃ta hamach dag gaai hich mag pꞌã 
wai wënʌrraju haajem. 5 Maig chan hedau kꞌëwaajã kꞌaugbaju hanʌm. Maagwai 
chi maig wënʌrrʌm kꞌʌʌnau hõtdau paagjã hõtdau higba, ni mʌg hãsdawam 
hedaujã higbaju haajem, hich maach Pör Hẽwandamauchata ham wʌʌ wai 
nʌrraju haawai. Mag hich dʌïcha nʌisim kꞌʌʌnauta mʌg hatag pawiajã hi dʌï 
hich mag gobernaa nʌisiju haajem, mag durr hiiur gaai.

Jesucristo ya bëeimʌʌ sim
6 Maimua chi Hẽwandam chogau mʌrʌg, — Mʌg hiekꞌan chadcharam hiek 

haawai, hag gaai hʌk̈ꞌaju haai nʌmgui hajim. Hich Hẽwandamau hich hi 
jaaumienag wajapꞌa hich hiek jaaumkꞌĩir kꞌĩirjug deejemuachata hʌg̃tꞌarmua 
mʌch hich chog pʌïbarmgui hajim, jũrr muata hõor hich chognaan hagjö mʌg 
jẽb gaai tꞌʌnʌm kꞌʌʌnag hichdëu mʌg hatag jöpcha nem wauju tꞌum hoopimkꞌĩir.

7 Mag nʌm dʌï hĩchab hich Jesuupai hich higwia, hiin mʌgtarr kꞌur jöpcha 
maach hawaan bëeju haajem. Har mʌg hiek pꞌã sim gaai höbëbërg maju jaau 
sim tꞌumaa hʌ̈kꞌawi hag hipierraa nʌm kꞌʌʌnag warag honee hapi sim.

8 Mʌch chi Juanauchata cha mʌchdëu nem jaau dichdimam tꞌumaa mua 
mʌch daúacha hoowi mʌch jʌg̃ʌucha hũrjim. Mag mʌchdëucha hoowi hũr 
dichtarr kꞌur, mua chi Hẽwandam chog mag mʌchig nem tꞌumaa hoopitarr 
bʌk̈ꞌʌrr kanieu pꞌõkꞌabaimajim, hirig jëwaag hawia. 9 Mamʌ magbaawai hichdëu 
mʌrʌg, — Hʌh̃ʌ,̃ hoob mʌ dʌï jãgam, mʌjã sĩi pʌjö Hẽwandam chog kꞌabahab 
hajim, pʌ kꞌodnaan Hẽwandam hi jaaumien har mʌg hẽsap gaai pꞌã sim hʌk̈ꞌawi 
hag hipierraa haajem kꞌʌʌnjö. Mʌrʌg jëeuju kꞌãyau Hẽwandamagta jëeubá hajim.

10 Maimua hĩchab mʌrʌg magjim: ’Hẽwandamau nem tꞌumaamua 
hichdëu chachmaju mʌg hẽsap gaai jaau simjö haimʌʌ sim haawai, hoob 
pua sĩi hõragjã jaauba pʌch tꞌãar heepai kꞌapꞌʌ wai chitamgui hajim. Mag 
kꞌãyau tꞌumaam kꞌʌʌnag jaaupet hajim. 11 Har nem kꞌaigba waaujem 
kꞌʌʌnag jaau nʌmjã hʌ̈kꞌabamʌn, hidëu hamach kꞌaibag hee naapibá hajim. 
Mamʌ har chi wajapꞌa hʌ̈kꞌa nʌm kꞌʌʌnagan, warag nem wajapꞌamta 
waupinaa, maimua chi Hẽwandam hatꞌeepai wënʌrrʌm kꞌʌʌnagjã warag hi 
gaaita hubʌ wënʌrrapi jaaubá ha jaaumajim mʌrʌg, chi Hẽwandam chogau.

12  Magbaawai, “Hëera, mʌʌn jöpcha pãar jʌraan majugui” hajim 
hich Jesuucha. “Mag mʌch mam dʌ̈i mʌch chaainag hamachdëu 
waumarrpierr deemaagjã mua nem pꞌë harrjugui” hajim. 13  “Mʌchta 
nacharam hẽsapdau Ajönaa, chi hãbmiecharam Zetajö chitʌm. Mʌchta 
nem tꞌum hompaaju nawe chirajim; mʌg durr tꞌum höwiajã mʌchin hich 
mag chirsijugui” hajim, hich Jesuu hich hidamaucha.

14 Har sĩi kꞌajũa wajap jã simjö tꞌãar wajapꞌa pekau chukkꞌu nʌm kꞌʌʌnta 
hʌühcha tꞌʌnʌm kꞌʌʌnau, hamauta maach hiiupiejem nemjõ mag mua jaau 
chirʌm gayamjã jõnaa, mag pꞌöbör puertdi kꞌapan wʌwʌr wëjöm heejã 

dubju haai naawai. 15 Mamʌ bënkꞌʌʌn, hamach hʌʌin kꞌabam dʌï kꞌapes 
haajem kꞌʌʌn, juau chikꞌam tꞌõojem kꞌʌʌn, parhooba hõrau nem wautarragta 
Hẽwandamagamjö jëeujem kꞌʌʌn, maimua har sëukꞌa nem hĩgkꞌanaa chikꞌam 
kꞌũguurjem kꞌʌʌn chan, ni hãbjã dubba, tꞌum Hẽwandamau hisegpʌïju.

16  Mag mʌchdëu jaau chirʌm chadcha haawaita, hich Jesuujã hich 
higwi, hichdëuchata hich chog pʌ̈ijimgui hajim, magʌm tꞌumaa har 
hich hiek hʌ̈kꞌa durrum kꞌʌʌnag jaaumkꞌĩir. Magnaa hichdëupai hich 
higwi, “Mʌchta sĩi kꞌajap nemjĩirjö David kꞌararr chaain hewagam kꞌʌʌn 
heemua sũrkꞌa pꞌiidʌtarr hanaa hĩchab hedaupꞌerr garm pꞌĩdag wʌʌ 
höbeerjemʌugui” hajim Jesuu, hich bëeju higwia.

17 Magbaawai Hẽwandam Hakꞌarauta chi Cordero hʌʌi dʌ̈imua, “¡Pidú!” 
hanʌm. Maagwai pãar chi hũr nʌm kꞌʌʌnaujã hĩchab, “Jesús, jöpcha pidú” 
habat hirig. Maimua Hẽwandam kꞌaugam kꞌõchgau höbissi nʌmjö nʌm 
kꞌai, maach peerdʌajem hiek sĩi hõor hiiupiejem döjö simta sĩi hich jãg 
për haujã për hauba hʌ̈kꞌabat.

18 “Har mʌg hẽsap gaai mua mʌch hi jaaumienag jaaupitarr hiek pꞌã sim hũr 
nʌm kꞌʌʌnag mua mag chirʌmgui” ha sim, hich Jesuu: “Hãbmua kꞌãijã chamʌg 
mua nem jaautarr hʌr̃ jũrr mʌ hichaaur jaaumʌn, Hẽwandamaujã hĩchab hich 
mʌg hẽsap gaai jaauwai hõor chachmaju ha sim tꞌumaa hi gaaita burrpiju. 19 Wa 
magba hãbmua kꞌãijã mʌg mʌch hi jaaumienag jaaupitarr hiek pꞌã sĩsidʌm higba 
sĩsidʌm hawi bʌchkꞌun kꞌãijã hisegpʌïmamʌn, Hẽwandamaujã jũrr hirig hõor 
hiiupiejem gayam nemjõ jõpiba, ni mʌg hẽsap gaai jaauwai chi hʌg̃tꞌar höbër 
nʌm kꞌʌʌnag nem deeju ha jaau simjã deebaju. 20 Mʌch chi nem magju tꞌum jaau 
chirʌmuata chadcha mʌʌn jöpcha maju ha chirʌm, pãar hawaan.”

Maadëujã chadcha hich magta jëeuju haai nʌm: “Señor Jesús, deeu jöpcha pidú.”
21 Maach Pör Jesuu pãar tꞌumaa hʌü hoopaar pꞌë wai sĩepim kꞌõsi chirʌm.
Mag hajim keena, hich Jesucristooucha mʌ kꞌãaipi hauwi mʌrʌg hoopitarr.

Juanau 

APOCALIPSIS 22

